
1. Natutuhan Ko Kung Paano Makipagtulungan Nang May Pagkakasundo sa Iba

Ni Fang Zheng, Tsina

Noong Agosto 2021, sinabi sa akin ng superbisor na plano niyang magkatulungan kami ni Brother Wang Jin sa paggawa ng tungkuling nakabatay sa teksto, at kapag nakahanap na ng angkop na pamilyang nagpapatuloy sa kanilang bahay, isasaayos niya na pumunta kami roon. Pagkarinig ko nito, agad akong nakaramdam ng paglaban sa loob-loob ko, at napuno ang isip ko ng lahat ng hindi magagandang nangyari sa pagitan namin ni Wang Jin.

Noong ginagawa ko pa ang tungkuling nakabatay sa teksto, sa simula, ako ang nangunguna sa grupo namin. Ang mga kapatid na nakikipagtulungan sa akin ay bihirang kumontra o tumukoy ng mga problema sa mga liham-komunikasyon na isinulat ko, at palaging kumokonsulta sa akin ang superbisor tungkol sa mga bagay-bagay. Pero pagkatapos sumali ni Wang Jin sa grupo, madalas siyang may ibang opinyon tungkol sa mga liham na isinulat ko at tumukoy ng mga isyu. Kahit na tama siya, ayaw kong tanggapin iyon. Napakatagal ko na sa grupo, at wala pang sinumang tumukoy sa mga pagkukulang ko nang ganoon kaprangka. Dahil sa mga komento niya, parang lumabas na hindi ako kasinggaling niya. May dalawang beses na tinukoy niya ang mga problema sa mga artikulo ko sa harap mismo ng superbisor, at lalo itong naging mahirap tanggapin para sa akin. Naisip ko, “Iisipin kaya ng superbisor na kahit ganito na ako katagal sa paggawa ng tungkuling nakabatay sa teksto, hindi ko pa rin maarok ang mga prinsipyo nang kasinghusay ng isang nagsisimula pa lang magsanay? Paano pa ako haharap sa kanila?” Nang mag-isip ako nang ganito, naramdaman kong sinasadya akong pag-initan ni Wang Jin, sinusubukang ipahiya ako sa harap ng lahat, at hindi ko maiwasang magkaroon ng masamang opinyon sa kanya. Pakiramdam ko ay nanganganib ako, lalo na kapag nakikita ko siyang nakikipagbahaginan nang napakalinaw at makatwiran sa harap ng superbisor. Pakiramdam ko, inagaw niya ang eksena ko at nawala ang puwesto ko sa puso ng superbisor. Kalaunan, noong sabay kaming nag-aaral ng mga kasanayan sa kompyuter, nagkaproblema si Wang Jin at humingi ng tulong sa akin. Naisip ko, “Hindi ba’t ang galing-galing mo? Hindi ba’t palagi mong sinasabing hindi ako magaling dito o hindi ko kaya iyon? Dahil mas mahina ako sa iyo sa lahat ng bagay, bakit sa akin ka pa nagtatanong?” Totoong ayaw ko siyang turuan, at kinausap ko siya sa naiinis na tono. Pagkalipas ng ilang panahon, sinabi sa akin ni Wang Jin, “Brother, sa panahong ito ng pakikisalamuha sa iyo, natuklasan ko na hindi lang mapagmataas ang disposisyon mo at ayaw mong tanggapin ang katotohanan, kundi matindi rin ang pagnanais mo sa katayuan. Kung magpapatuloy ka nang ganito, natatakot akong magiging isa kang anticristo sa huli.” Nang marinig ko siyang sabihin iyon, nag-init ang mukha ko sa hiya, na para bang nasampal ako. Labis na sumama ang loob ko, “Ayos lang na tawagin niya akong mapagmataas, pero paano niya nasabing magiging anticristo ako? Hindi ba’t basta-basta na lang niya akong binabansagan? Anong klaseng tao ba ang isang anticristo? Sila ang mga taong kinamumuhian at itinitiwalag ng Diyos, at itinatakwil ng mga kapatid. Kung malalaman ito ng aking mga kapatid, ano na lang ang iisipin nila sa akin?” Sa tuwing naiisip ko ang mga bagay na ito, nakararamdam ako ng matinding pagtutol kay Wang Jin at ayaw na ayaw ko nang makipagtulungan uli sa kanya sa paggawa ng mga tungkulin.

Hindi ko kailanman inakala na isasaayos ng iglesia na magkatulungan uli kami. Naisip ko, “Hindi puwede. Kailangan kong humanap ng paraan para makumbinsi ang superbisor. Hindi ko puwedeng hayaang sumali sa grupo si Wang Jin, anuman ang mangyari.” Pero nag-alala ako na kung sasabihin ko ang totoo, iisipin ng superbisor na isa akong pakialamerong mapaghanap ng mali sa iba, at hindi ko talaga kilala ang sarili ko kahit kaunti. Kaya, nagpaligoy-ligoy ako at sinabing, “Bagama’t nakagawa na dati ng tungkuling nakabatay sa teksto si Wang Jin, hindi pa siya kailanman nag-edit ng mga sermon. Bukod diyan, medyo malubha ang hika at cervical spondylosis niya, at tumatanda na rin siya. Hindi na talaga siya angkop para sa tungkuling ito.” Pero sumagot ang superbisor, “Noong ginawa dati ni Wang Jin ang tungkuling nakabatay sa teksto, siya ang may pinakamahusay na propesyonal na kasanayan sa grupo, at may kaunti siyang pagkaarok sa mga prinsipyo. Magtulungan muna kayong dalawa sa ngayon.” Pagkarinig niyon, medyo nadismaya ako. Ang isiping araw-araw akong haharap sa isang taong laging tinutukoy ang mga problema ko ay nagpasikip sa loob ko; hindi ko man lang maipaliwanag kung ano ang pakiramdam nito. Pagkalipas ng ilang araw, dumating ang lider para sa isang pagtitipon, at sa harap niya, nagpanggap na naman akong nag-aalala para kay Wang Jin, sinasabing tumatanda na ito at mahina ang katawan, at natatakot akong hindi na nito kakayanin ang presyur ng paggawa ng tungkuling nakabatay sa teksto. Pagkasabi ko nito, nakaramdam ako ng bahagyang paninisi sa sarili, dahil alam kong hindi ko sinasabi ang tunay na nasa puso ko. Pero nang maisip kong baka makumbinsi ng mga salita ko ang lider na huwag nang isali si Wang Jin sa grupo, nawala ang kaunting pagkabagabag na iyon. Nagulat ako na parehong-pareho ang pananaw ng lider sa pananaw ng superbisor. Sobrang sama ng loob ko. Pagkauwi ko, nagsabi ako sa asawa ko ng ilang mapanghusgang bagay tungkol kay Wang Jin. Matapos makinig, pinaalalahanan niya ako, sinasabing, “Kahit sino pa ang makipagtulungan sa atin, palaging may aral na kailangan nating matutunan. Palagi ka na lang nakatuon sa iba—hindi iyan pagpapamalas ng paghahangad sa katotohanan!” Alam kong tama siya, pero ayaw ko pa ring makipagtulungan kay Wang Jin, ni hindi rin ako wastong nagnilay-nilay sa sarili ko. Umasa pa rin ako na hindi makahahanap ang lider ng angkop na pamilyang nagpapatuloy sa kanilang bahay, para hindi ko na kailangang makipagtulungan kay Wang Jin.

Isang gabi, lampas alas-onse, bigla akong nagkaroon ng mataas na lagnat na 42 degrees Celsius. Para akong basang trapo, nakahiga sa kama na nanghihina at nahihilo, nakabaluktot at nanginginig sa ilalim ng kumot. Agad na pinunasan ng asawa ko ang katawan ko ng alkohol para bumaba ang lagnat ko. Habang nagpupunas siya, sinabi niya, “Bigla ka na lang nagkaroon ng ganyang kataas na lagnat, hindi mo ba naiisip na baka dapat kang magnilay-nilay sa sarili mo? Nitong mga nakaraang araw, puro ka na lang puna kay Wang Jin, pero hindi ba’t may sarili ka ring mga aral na dapat matutunan? Hindi kaya’t ang pagkakaroon ng ganito kalubhang sakit ay pagdidisiplina ng Diyos?” Napagtanto kong kailangan ko na talagang pagnilayan ang sarili ko. Tahimik akong nanalangin sa Diyos, hinihiling sa Kanya na gabayan akong maunawaan ang sarili kong mga problema.

Kalaunan, nagbasa ako ng isang sipi ng mga salita ng Diyos at nagkamit ako ng kaunting pagkaunawa sa kalagayan ko. Sabi ng Makapangyarihang Diyos: “Kapag nahaharap sa isang problema, ang ilang tao ay kumokonsulta sa iba, pero kapag umaayon sa katotohanan ang sinasabi ng ibang tao, hindi nila iyon tinatanggap, hindi sila makasunod, at sa puso nila, iniisip nilang, ‘Karaniwang mas magaling ako kaysa sa kanya. Kung makikinig ako sa mungkahi niya sa pagkakataong ito, hindi ba’t magmumukhang mas nakahihigit siya sa akin? Hindi, hindi ako puwedeng makinig sa kanya tungkol sa bagay na ito. Ako lang ang masusunod tungkol dito.’ Pagkatapos ay nakakahanap sila ng dahilan at palusot para kontrahin ang pananaw ng ibang tao. Kapag may nakita silang isang tao na mas mahusay kaysa sa kanila, sinusubukan nila itong pabagsakin, nag-iimbento sila ng mga tsismis tungkol dito o gumagamit sila ng mga kasuklam-suklam na paraan para siraan ito at pahinain ang awtoridad nito, at inaapakan pa nga ito, lahat para maprotektahan nila ang sarili nilang katayuan sa isip ng mga tao. Anong uri ng disposisyon ito? Hindi lang ito isang mayabang at palalong disposisyon—ang gayong mga tao ay may satanikong kalikasang diwa; isa itong malupit na disposisyon. Inaatake at ibinubukod nila ang mga taong mas mahusay kaysa sa kanila at mas superyor sa kanila—sila ay lihim na mapanira at buktot. At na hindi sila tumitigil sa pagpapabagsak ng mga tao ay nagpapakita na matindi ang malademonyong kalikasan sa loob nila! Sa pamumuhay ayon sa mga satanikong disposisyon, minamaliit nila ang mga tao, sinusubukan nilang idiin ang mga ito, at pinapahirapan nila ang mga ito. Hindi ba’t ito ay paggawa ng kasamaan? At sa kabila ng pamumuhay nang ganito, iniisip pa rin nilang maayos sila, na mabuti silang tao. Subalit kapag may nakikita silang mas superyor kaysa sa kanila, kaya nilang pahirapan at tapak-tapakan ito. Ano ang isyu rito? Hindi ba’t ang mga taong gumagawa ng ganoong masasamang gawa ay walang pagpipigil at walang pakundangan? Ang mga gayong tao ay isinasaalang-alang lamang ang sarili nilang mga interes at ang sarili nilang mga damdamin, at ang tanging nais nila ay matugunan ang sarili nilang mga pagnanais at ambisyon, at matamo ang sarili nilang mga pakay. Wala silang pakialam kung gaano kalaking pinsala ang idinudulot sa gawain ng iglesia, at mas gugustuhin nilang isakripisyo ang mga interes ng sambahayan ng Diyos para maprotektahan ang kanilang katayuan sa isipan ng mga tao at ang sarili nilang reputasyon. Hindi ba’t ang mga taong gaya nito ay mayabang at nag-aakalang mas matuwid sila kaysa sa iba, mga makasarili at ubod ng sama? Ang gayong mga tao ay hindi lamang mayabang at nag-aakalang mas matuwid sila kaysa sa iba, labis din silang makasarili at ubod ng sama. Hinding-hindi sila mapagsaalang-alang sa mga layunin ng Diyos. Mayroon bang may-takot-sa-Diyos na puso ang gayong mga tao? Wala man lang silang may-takot-sa-Diyos na puso. Ito ang dahilan kung bakit wala silang pakundangan kung kumilos at ginagawa nila ang anumang gusto nila, nang walang nadaramang anumang pagsisisi, walang anumang takot, walang anumang pagkabalisa o pag-aalala, at hindi iniisip ang mga kahihinatnan nito. Ito ang madalas nilang ginagawa, at kung paano sila palaging kumikilos. Ano ang kalikasan ng ganoong pag-uugali? Sa mas banayad na salita, ang mga gayong tao ay napakamainggitin at may napakalakas na pagnanais para sa pansariling reputasyon at katayuan; sila ay napakamapanlinlang at lihim na mapanira. Sa mas masakit na pananalita, ang diwa ng problema ay ang gayong mga tao ay wala man lang may-takot-sa-Diyos na puso. Hindi sila natatakot sa Diyos, naniniwala sila na sila ang pinakamahalaga, at itinuturing nila ang lahat ng bagay tungkol sa kanilang sarili bilang mas mataas kaysa sa Diyos at mas mataas kaysa sa katotohanan. Sa kanilang puso, ang Diyos ay hindi karapat-dapat banggitin at hindi mahalaga, at wala man lang anumang puwang ang Diyos sa kanilang puso. Maisasagawa ba ang katotohanan ng mga walang puwang ang Diyos sa puso nila, at ng mga walang may-takot-sa-Diyos na puso? Hinding-hindi. Kaya, kapag karaniwan ay masigasig silang nagpapakaabala at gumugugol ng matinding pagsisikap, ano ang ginagawa nila? Sinasabi pa ng gayong mga tao na tinalikuran na nila ang lahat upang gumugol para sa Diyos at nagdusa na sila nang malaki, ngunit ang totoo, ang motibo, prinsipyo, at layon ng lahat ng kilos nila ay para sa sarili nilang reputasyon at katayuan, para maprotektahan ang lahat ng interes nila. Masasabi ba ninyo o hindi na ang ganitong uri ng tao ay nakakatakot? Anong uri ng mga tao ang naniniwala sa Diyos sa loob ng maraming taon, subalit wala namang may-takot-sa-Diyos na puso? Hindi ba’t sukdulang mayabang sila? Hindi ba’t mga Satanas sila? At anong mga bagay ang pinakawalang may-takot-sa-Diyos na puso? Bukod sa mga halimaw, ito ay ang masasama at ang mga anticristo, ang mga diyablo at ang mga kauri ni Satanas. Hindi talaga nila tinatanggap ang katotohanan; lubos silang walang may-takot-sa-Diyos na puso at kaya nilang gumawa ng anumang kasamaan. Sila ang mga kaaway ng Diyos, at ang mga kaaway ng Kanyang hinirang na mga tao” (Ang Salita, Vol. III. Ang mga Diskurso ni Cristo ng mga Huling Araw. Ang Limang Kondisyong Dapat Matugunan Para Makapagsimula sa Tamang Landas ng Pananampalataya sa Diyos). Ang inilalantad ng siping ito ng mga salita ng Diyos ay ang mismong kalagayan ko. Pagkatapos itong basahin, parang sinaksak ang puso ko at natakot ako. Naisip ko kung paanong noong nagtatalakayan kami ng mga isyu noon, kadalasang sumasang-ayon sa mga pananaw ko ang mga kapatid sa grupo. Kinokonsulta rin ako ng superbisor sa mga isyung hindi niya makilatis. Nagbigay ito sa akin ng pakiramdam na nakahihigit ako. Pero mula nang nagsimula akong makipagtulungan kay Wang Jin, at nakita ko kung gaano kalinaw at kamakatwiran ang kanyang pakikipagbahaginan sa harap ng superbisor habang tila mas naaarok niya ang mga prinsipyo kaysa sa akin, pakiramdam ko ay nanganganib ako. Dagdag pa riyan, palagi niyang nakikita ang mga problema ko, sinasabing may mga bahagi sa mga liham ko na mali o hindi angkop, at tinukoy pa niya ang mga problema sa mga artikulo ko sa harap ng superbisor. Nasaktan nito ang pride ko at nanganib ang katayuan ko. Kaya, nang isinaayos ng lider na magkatulungan kami sa pagkakataong ito, lalo akong lumaban, iniisip na, “Kung makikipagtulungan ako sa kanya sa pagkakataong ito at patuloy niyang tutukuyin ang mga problema ko tulad ng dati, hindi ba’t mapapahiya na naman ako?” Para hindi siya makasali sa grupo, sinabi kong hindi pa siya nakapag-edit ng mga sermon, at sa pagkukunwaring nag-aalala sa kalusugan niya, sinubukan kong kumbinsihin ang lider at superbisor na huwag siyang payagang magsanay sa grupo. Nang mabigo ang mga pagtatangka ko, nagsabi ako sa asawa ko ng mga mapanghusgang bagay tungkol kay Wang Jin para maibulalas ang kawalang kasiyahan ko. Desperado pa nga akong umasa na hindi makahahanap ang lider ng angkop na pamilyang nagpapatuloy sa kanilang bahay para sa amin, para lang hindi ko na kailangang makipagtulungan sa kanya. Para protektahan ang sarili kong pride at katayuan, lubos kong binabalewala ang gawain ng iglesia. Napakamakasarili at kasuklam-suklam ko, talagang walang pagkatao! Sa pamamagitan lamang ng pagbubunyag ng mga katunayan ko nakita na may malalim akong pagnanais para sa reputasyon at katayuan, isang napakamapaminsalang kalikasan, at wala kahit katiting na may-takot-sa-Diyos na puso. Ang totoo, walang perpektong tao, at walang tungkuling makokompletong mag-isa ng isang tao lang. Isinaayos ng lider na makapagtulungan kami ni Wang Jin dahil sa mga pangangailangan ng gawain ng iglesia. Kung ako lang ang mag-isang susulat ng mga sermon, tiyak na magkakaroon ng maraming paglihis at mga pagkukulang. Kapag may dalawang taong napupunan ang kulang ng isa’t isa, mas magiging mahusay ang resulta ng aming gawain. Pero bigo akong maunawaan ang mga layunin ng Diyos at sinubukan ko pa ngang gawin ang lahat para mapigilang sumali sa grupo si Wang Jin. Talagang hindi ko alam kung ano ang makabubuti sa akin. Nang mapagtanto ko ito, nakaramdam ako ng matinding pagsisisi at paninisi sa sarili, at nagpasya akong hindi na muling gagawa ng gayong kasamaan.

Pagkatapos, nagnilay-nilay ako, “Anong tiwaling disposisyon ang nagiging sanhi kung bakit labis akong lumalaban sa pakikipagtulungan kay Wang Jin?” Nagbasa ako ng mga salita ng Diyos at nagkamit ako ng higit na pagkaunawa sa aking problema. Sabi ng Makapangyarihang Diyos: “Ano ang pangunahing layunin ng isang anticristo kapag binabatikos at inihihiwalay niya ang isang hindi sumasang-ayon? Hangad niyang gumawa ng sitwasyon sa iglesia kung saan walang tinig na kokontra sa kanya, kung saan ang kanyang kapangyarihan at ang kanyang katayuan bilang lider ay absoluto, kung saan ang lahat ng kanyang mga salita ay absoluto at dapat na pakinggan ng lahat, at kung saan kahit ang isang tao ay may ibang opinyon, hindi niya dapat ipahayag iyon, kundi hayaan iyong mabulok sa kanyang puso. Lahat ng nangangahas na hayagang sumalungat sa kanya ay nagiging kaaway niya, at gagamitin niya ang lahat ng posibleng paraan para pahirapan ang mga ito, at lubusang hinihingi na maglaho ang mga ito. Ito ang isa sa mga paraan ng pagbatikos at paghihiwalay ng anticristo sa isang hindi sumasang-ayon, pagpapatatag ng kanyang katayuan, at pagprotekta sa kanyang kapangyarihan. Iniisip nila, ‘Mabuti para sa iyo na magkaroon ng ibang mga opinyon, subalit hindi ka maaaring mag-ikot-ikot na nagsasalita tungkol sa mga ito gaya ng gusto mo, at lalong huwag mong ikompromiso ang aking kapangyarihan at katayuan. Kung mayroon kang pagtutol, maaari mo itong sabihin sa akin nang sarilinan. Kung sasabihin mo ito sa harapan ng lahat at mapahiya ako, nagmimitsa ka ng gulo, at humanda ka sa akin!’ Anong uri ng disposisyon ito? Hindi pinahihintulutan ng isang anticristo ang iba na malayang makapagsalita. Kung ang ibang tao ay may pagtutol sa anticristo o may opinyon tungkol sa iba pang bagay, hindi nila ito puwedeng malaya na lang na sabihin; kailangan nilang isaalang-alang ang pride ng anticristo. Kung hindi, ituturing silang kaaway ng anticristo, babatikusin at ihihiwalay sila. Anong uri ng kalikasan ito? Ito ang kalikasan ng isang anticristo. At bakit nila ginagawa ito? Hindi nila hinahayaan ang iglesia na magkaroon ng anumang mga alternatibong opinyon, hindi nila hinahayaan ang sinumang hindi sumasang-ayon sa kanila sa loob ng iglesia, at hindi nila hinahayaan ang hinirang na mga tao ng Diyos na hayagang magbahagi tungkol sa katotohanan at kilatisin ang mga tao. Ang labis nilang kinatatakutan ay ang malantad at makilatis ng mga tao; gusto nilang tiyakin na ang kanilang kapangyarihan at ang katayuang hawak nila sa puso ng mga tao ay palaging napapatatag at hindi kailanman pinapahina. Hinding-hindi nila maaaring palampasin ang anumang nagbabanta o nakakaapekto sa kanilang pride, reputasyon, o sa kanilang katayuan at halaga bilang isang lider. Hindi ba’t pagpapamalas ito ng mapaminsalang kalikasan ng mga anticristo? Hindi sila kontento sa kapangyarihang taglay na nila, gusto nila itong ikonsolida at tiyakin at sa gayon ay magkamit ng walang hanggang dominasyon. Hindi lamang nila gustong kontrolin ang pag-uugali ng iba, kundi maging ang puso ng mga ito. Ang mga pamamaraang ito na ginagamit ng mga anticristo ay lubos na para maprotektahan ang kanilang kapangyarihan at katayuan, at ganap na resulta ng kanilang pagnanasang kumapit sa kapangyarihan. … Lalong totoo ito kapag nariyan ang isang hindi sumasang-ayon, at natuklasan ng anticristo na ang hindi sumasang-ayon ay nagsalita tungkol sa kanila o pinintasan sila nito nang patalikod. Sa ganitong pagkakataon, lulutasin nila ang bagay na ito nang madalian, kahit mangahulugan pa ito ng kawalan nila ng isang gabing tulog at isang araw na pagkain. Paano nila nagagawa ang gayong pagsisikap? Iyon ay dahil pakiramdam nila ay nasa panganib ang kanilang katayuan, na nahamon ito. Pakiramdam nila, kung hindi sila kikilos nang gayon, manganganib ang kanilang kapangyarihan at katayuan—na kapag nalantad na ang kanilang masasamang gawa at nakakaiskandalong pag-uugali, hindi lamang sila hindi makakakapit sa kanilang katayuan at kapangyarihan, kundi maaalis o mapapatalsik pa sila sa iglesia. Kaya nga lubha silang hindi mapakali sa pag-iisip ng mga paraan para supilin ang usapin at iwaksi ang lahat ng nakatagong panganib sa kanila. Ito lamang ang paraan na makakakapit sila sa kanilang katayuan” (Ang Salita, Vol. IV. Paglalantad sa mga Anticristo. Ikalawang Aytem: Binabatikos at Inihihiwalay Nila ang mga Hindi Sumasang-ayon). Sinasabi ng Diyos na ibinubukod ng mga anticristo ang mga hindi sumasang-ayon. Hindi nila pinahihintulutan na umiral sa iglesia ang anumang naiibang opinyon, dapat sila ang may huling salita sa lahat ng bagay, at dapat makinig sa kanila ang lahat. Sa sandaling may magmungkahi o tumukoy sa kanilang mga pagkukulang, na nagiging sanhi ng pagkapahiya nila at pagkawala ng kanilang katayuan sa puso ng iba, agad nilang itinuturing ang taong iyon bilang isang hindi sumasang-ayon at isang kaaway. Gumagamit pa nga sila ng anumang paraan para ibukod at supilin ang mga ito upang mapatatag ang sarili nilang kapangyarihan at katayuan. Isa itong pagpapamalas ng mapaminsalang kalikasan ng mga anticristo. Pinagnilayan ko kung ano ang aking ibinunyag—hindi ba’t katulad din ako ng isang anticristo? Nang matuklasan ni Wang Jin ang mga problema sa aking tungkulin at prangka niyang tinukoy ang mga ito, hindi lang ako nabigong tanggapin ang mga ito sa positibong perspektiba, bagkus ay naramdaman ko pang sinasaktan niya ang pride ko. Gaano man siya katama o kung gaano man kaayon sa katunayan ang kanyang mga salita, hindi ko ito tinanggap, at nagkaroon pa nga ako ng masamang opinyon sa kanya at nagkimkim ako ng sama ng loob sa kanya. Kalaunan, nang nag-aaral siya ng mga kasanayan sa kompyuter at nahirapan siya, humingi siya ng tulong sa akin sa mabait at magiliw na paraan, pero hindi ko siya pinansin para pahupain ang kanyang sigasig. Ang mas malala pa, alam na alam kong nakagawa na dati ng tungkuling nakabatay sa teksto si Wang Jin at may kaunti siyang pagkaarok sa mga prinsipyo, at hindi naman nakaaapekto ang mahina niyang kalusugan sa abilidad niyang gawin ang kanyang tungkulin. Pero, dahil lang sa palagi niyang pagtukoy sa mga problema ko, na sumaling sa aking pride at sa aking katayuan, itinuring ko siyang isang hindi sumasang-ayon at isang kaaway. Ginamit ko ang mahina niyang kalusugan at kawalan ng karanasan sa pag-edit ng mga sermon bilang mga dahilan para subukang kumbinsihin ang lider at ang superbisor na huwag siyang payagang magsanay sa grupo. Para protektahan ang sarili kong pride at katayuan, napakarami kong nagawa para atakihin at ibukod ang isang hindi sumasang-ayon. Napakamapaminsala ng kalikasan ko! Ang pinakaugat kung bakit ko nagawa ang lahat ng kasuklam-suklam at ubod ng samang masasamang gawa ay dahil sa mga satanikong lason na ipinamuhay ko, gaya ng “Ako ang sarili kong panginoon sa buong langit at lupa,” “Isa lang ang lalaking maaaring manguna,” at “Dapat maging malupit ang isang tunay na lalaki.” Naging kalikasan ko na ang mga bagay na ito, kaya gusto kong ako ang may huling salita sa anumang grupo na kinabibilangan ko. Sa tuwing may nakikita akong mas magaling sa akin, hindi ko siya kayang tratuhin nang patas. Lalo na kapag ang kanyang mga salita o kilos ay nasasaktan ang pride ko o nagbabanta sa katayuan ko, itinuring ko siyang tinik sa lalamunan, sinusupil at ibinubukod siya, at itinuturing pa ngang kaaway. Naisip ko ang mga anticristo at masasamang taong pinatalsik mula sa sambahayan ng Diyos. Labis silang tutol sa katotohanan at namumuhi sa katotohanan, hindi kailanman tumatanggap ng mga tamang mungkahi mula sa iba. Sa sandaling may sumaling sa kanilang pride at katayuan, susupilin at pahihirapan nila ang mga ito, nagpapantasyang aalisin ang sinumang hindi susunod sa kanila at gagawing sarili nilang teritoryo ang iglesia. Pinatalsik sila dahil sa maraming masasamang gawa na kanilang ginawa at sa matinding kaguluhang idinulot nila sa gawain ng iglesia. Kung hindi ako magsisisi, at magpapatuloy na kumilos ayon sa aking mga tiwaling disposisyon, inaatake at ibinubukod ang mga hindi sumasang-ayon para protektahan ang sarili kong reputasyon at katayuan, sa huli ay tiyak na itataboy at ititiwalag ako ng Diyos. Nang mapagtanto ko ito, nakaramdam ako ng pagsisisi at takot, at agad akong nanalangin sa Diyos, “O Diyos, nagkamali ako. Masyado na akong ginawang tiwali ni Satanas. Para protektahan ang sarili kong pride at katayuan, ayaw kong makipagtulungan sa brother ko, at hinusgahan at ibinukod ko pa siya. Diyos ko, handa akong magsisi. Pakiusap, gabayan Mo akong makahanap ng landas ng pagsasagawa.”

Kalaunan, nagbasa ako ng mga salita ng Diyos at nalaman ko kung paano magsagawa. Sabi ng Makapangyarihang Diyos: “Dapat kang maging malapit sa mga taong kayang makipag-usap nang totoo sa iyo; ang pagkakaroon ng mga taong tulad nito sa tabi mo ay lubos na malaking kapakinabangan sa iyo. Sa partikular, ang pagkakaroon ng gayong mabubuting tao sa paligid mo tulad ng mga iyon na, kapag natutuklasan nila ang isang problema sa iyo, ay may lakas ng loob na sawayin ka at ilantad ka, ay mapipigilan kang maligaw ng landas. Wala silang pakialam kung ano ang iyong katayuan, at sa sandaling matuklasan nilang gumawa ka ng isang bagay na labag sa mga katotohanang prinsipyo, sasawayin at ilalantad ka nila kung kinakailangan. Ang gayong mga tao lang ang matutuwid na tao, mga taong may pagpapahalaga sa katarungan. Gaano ka man nila ilantad at sawayin, ang lahat ng ito ay nakakatulong sa iyo, at ang lahat ng ito ay tungkol sa pangangasiwa sa iyo at pagtulak sa iyo pasulong. Dapat kang mapalapit sa gayong mga tao; nang may gayong mga tao sa tabi mo para tumulong sa iyo, magiging mas ligtas ka—ganito ang pagkakaroon ng pagprotekta ng Diyos. Ang pagkakaroon ng mga taong nakakaunawa sa katotohanan at nagtataguyod ng mga prinsipyo sa tabi mo araw-araw na nangangasiwa sa iyo ay lubhang kapaki-pakinabang sa paggawa mo ng iyong tungkulin at gawain nang maayos” (Ang Salita, Vol. IV. Paglalantad sa mga Anticristo. Ikaapat na Aytem: Itinataas at Pinatototohanan Nila ang Kanilang Sarili). Pagkatapos basahin ang mga salita ng Diyos, naunawaan ko na ang pagkakaroon ng isang taong nasa tabi ko na naglalakas-loob na magsalita nang totoo at maglantad at tumukoy ng mga problema ko ay napakalaking pakinabang para sa tungkulin ko at sa buhay pagpasok ko. Naisip ko noong nakipagtulungan ako kay Wang Jin. Sa tuwing may nakikita siyang problema sa artikulong isinulat ko, direkta niya itong tinutukoy. Bagama’t masakit ito sa pride ko noon, talagang mas naging maganda ang mga resulta pagkatapos magrebisa ayon sa mga mungkahi niya. Napagtanto kong dapat kong tanggapin ang mga payo at tulong ng iba; kahit na kapag pinupungusan, dapat ko muna itong tanggapin mula sa Diyos at magpasakop. Kung walang taong tulad niya na tutukoy sa mga problema ko at tutulong sa akin, tiyak na mapupuno ng mga paglihis at kapintasan ang tungkulin ko, na makapipinsala sa gawain ng iglesia. Bukod dito, hindi magiging madali para sa akin na maunawaan ang sarili kong mga tiwaling disposisyon. Naisip ko kung paanong ako dati ang may huling salita sa lahat ng bagay sa grupo, at wala ni isa sa mga kapatid ang nagbigay sa akin ng anumang mungkahi. Naniwala tuloy ako na magaling ako sa lahat ng bagay at naiintindihan ko ang lahat. Ginatungan lang nito ang mapagmataas kong disposisyon at naging dahilan para tingnan ko ang sarili ko na mas mataas sa lahat. Nang magsimulang makipagtulungan sa akin si Wang Jin, nagsasalita siya sa sandaling makakita siya ng problema. Nagbigay-daan ito sa akin para magkamit ng kaunting kamalayan sa sarili kong mga problema at sa katiwaliang aking ibinubunyag, at sa gayon ay mapigilan ang sarili ko at maiwasang gumawa ng mga bagay na sasalungat sa disposisyon ng Diyos. Hindi tinutukoy ni Wang Jin ang mga problema at pagkukulang ko sa harap ko para atakihin o supilin ako, at tiyak na hindi niya intensyong kondenahin ako. Ang layon niya ay pangalagaan ang gawain ng iglesia; tunay niyang sinusubukang tulungan ako. Pero nang maharap sa isang mabuting taong may pagpapahalaga sa katarungan, hindi lang ako naging walang utang na loob sa kanyang mga payo at tulong, inakala ko pa ang mabuti niyang intensyon bilang malisya at gumamit ako ng kasuklam-suklam at mapaminsalang mga paraan para supilin at ibukod siya. Hindi lang ito nakasakit sa kanya kundi nagdulot din ng pagkagambala at panggugulo sa gawain. Talagang hindi ko makilala ang mabuti sa masama o ang tama sa mali! Nagpasya ako na kapag nakipagtulungan akong muli kay Wang Jin, sisiguraduhin kong tatanggapin ko nang maayos ang kanyang mga mungkahi.

Hindi nagtagal, nakahanap ang mga kapatid ng angkop na bahay, at nagsimula na kaming magkasamang magtulungan ni Wang Jin sa paggawa ng aming tungkulin. Sa simula, kapag tinutukoy ni Wang Jin ang mga problema ko, nahihirapan pa rin akong isantabi ang pride ko. Naisip ko, “Hindi pa siya kailanman nag-edit ng mga sermon. Kung makahahanap siya ng mga problema sa mga sermon na in-edit ko, hindi ba’t pinatutunayan niyon na hindi nga ako kasinggaling niya? Ano na lang ang iisipin niya sa akin?” Nang maisip ko ito, napagtanto kong namumuhay na naman ako para sa pride at katayuan, kaya sadya akong naghanap ng mga salita ng Diyos para basahin. Nabasa ko ang mga salita ng Diyos: “Kailangan mo munang isagawa ang paghihimagsik laban sa iyong laman, bitiwan ang iyong sariling banidad at pride, bitiwan ang iyong sariling mga interes, ibuhos ang iyong sarili—kapwa katawan at isipan—sa tungkulin mo, gawin ang iyong tungkulin nang may mapagpasakop na puso, at isipin na ayos lang sa iyo na magdusa ng anumang paghihirap hangga’t binibigyang-kasiyahan mo ang Diyos. Kung makakaranas ka ng mga paghihirap, at nagdarasal ka sa Diyos at hinahanap mo ang katotohanan, tingnan mo kung paano ka pinapatnubayan ng Diyos, at kung mayroon kang kapayapaan at kagalakan sa puso mo o wala, kung mayroon ka ba nitong kumpirmasyon o wala” (Ang Salita, Vol. III. Ang mga Diskurso ni Cristo ng mga Huling Araw. Sa Pamamagitan ng Pagbibigay ng Isang Tao ng Puso Niya sa Diyos, Makakamit Niya ang Katotohanan). Ipinakita sa akin ng mga salita ng Diyos ang landas pasulong. Kailangan kong isantabi ang pride ko, ilagay ang puso at isip ko sa aking tungkulin, at gawin nang maayos ang aking tungkulin; doon ko lang maaasikaso ang wasto kong gawain. Ang totoo, lahat ay may iba’t ibang kalakasan. Sa paggamit lang ng kani-kanya nating kalakasan at pagkatuto mula sa kalakasan ng isa’t isa para mapunan ang ating mga kahinaan, saka lang tayo makakukuha ng magagandang resulta sa paggawa ng ating tungkulin. Ang reputasyon at katayuan ay mga hungkag na bagay lamang. Kahit na mataas ang tingin sa akin ng lahat, hindi ibig sabihin niyon ay nagtataglay ako ng katotohanang realidad, at lalong hindi ako nito bibigyang-daan na matamo ang kaligtasan. Kung hindi ko nauunawaan ang katotohanan at hindi ko naiwawaksi ang aking mga tiwaling disposisyon, sa huli, ipadadala pa rin ako sa impiyerno para parusahan. Pagkatapos itong mapagtanto, sa tuwing tinutukoy na naman ni Wang Jin ang mga problema ko, hindi na ako gaanong lumalaban. Sa halip, hinahanap ko ang mga kaugnay na prinsipyo batay sa mga problemang tinutukoy niya at pinag-aaralan ko ang mga ito. Sa pagsasagawa sa ganitong paraan, hindi lang mabilis na nalutas ang mga problema, nakaramdam din ako ng kapayapaan at kapanatagan sa puso ko. Lalo rin kaming naging magkasundo sa aming ugnayan. Nagpapasalamat ako sa Diyos mula sa kaibuturan ng aking puso!


2. Mga Aral na Natutunan Mula sa Isang Masakit na Kabiguan

Ni Gabriella, Italya

Noong 2014, nagsimula akong gumawa ng tungkulin ng pag-arte sa iglesia. Bukod sa pag-arte at paghahasa ng mga kasanayan ko, hawak ko ang natitirang oras ko para isaayos kung paano ko gusto, kaya medyo malaya at komportable ang buhay ko. Dahil gusto ko ang pag-arte at handa akong magsikap sa mga pagganap ko, malaki ang inunlad ng mga kasanayan ko pagkatapos kong umarte sa dalawang pelikula, kaya hiniling ng lider na magsanay ako sa tungkulin ng pagdidirek. Medyo atubili ako noong panahong iyon, sa isip-isip ko, “Napakaraming responsabilidad ng isang direktor. Kailangan mong makilahok sa lahat ng ginagawa ng pangkat, at kailangan mo ring suriin ang footage pagkatapos ng shooting. Nakakapagod ito sa isip at katawan. Kung magpapakahirap ako nang ganito araw-araw, baka ganap akong mapagod nang husto at malosyang!” Pero nang maisip kong hindi aayon sa mga layunin ng Diyos ang pagtanggi sa isang tungkulin, tinanggap ko ito nang may pag-aatubili. Masaya ang lahat ng sister para sa akin nang malaman nilang inangat ako sa tungkulin ng pagdidirek, pero sa isip-isip ko, “Malinaw na nakakapagod na trabaho ito. Hindi ko hinahangad na umako ng malaking atas, dahil kapag mas mabigat ang pasanin, mas nakakapagod ito para sa laman. Gusto ko lang maging isang ordinaryong aktor. Basta’t hindi ako nakatengga, ayos na iyon.”

Nang ako na ang namamahala sa pagdidirek ng una kong pelikula, punong-puno ang iskedyul na isinaayos ng tagapag-ugnay araw-araw. Pagkatapos ng bawat shoot, kailangan pa naming pag-usapan ang pag-arte, mga shot, o mga isyu sa set para sa susunod na eksena. Habang nagshu-shoot, nakaupo ako sa harap ng monitor at hindi ako nangahas na mawala sa pokus kahit sa loob ng isang segundo. Kapag nawala ako sa pokus, hindi ko mahusgahan kung tumpak ang pagganap at kailangan ko pang panoorin ang playback o mag-reshoot. Minsan, pagkatapos ng shooting sa set at nakaalis na ang ibang miyembro ng crew, kailangan ko pang magpaiwan para asikasuhin ang ibang mga gampanin. Isa pa, maraming bida at kontrabida ang pelikulang ito, at kailangan kong gabayan ang mga aktor sa mga eksena nila, mag-rehearse kasama nila, at turuan sila, pinapangasiwaan ang lahat ng ito. Sa bawat eksena, kailangan kong pag-aralang mabuti ang mga karakter nang maaga at unawain sila nang lubos para mahusgahan kung tumpak sa karakter ang pagganap ng mga aktor. Totoo ito lalo na sa mga emosyonal na eksena: Kapag hindi madama ng aktor ang karakter, kailangan kong humanap ng mga paraan para mailagay siya sa tamang emosyonal na kalagayan. Pakiramdam ko ay nakakapagod talaga sa isipan ang pagiging isang direktor! Bilang isang aktor, ang kailangan ko lang gawin ay gampanan nang maayos ang sarili kong bahagi at iyon na iyon. Labis na mas magaan ang tungkuling iyon. Mula sa kaibuturan ng puso ko, kinamuhian ko ang tungkulin ng pagdidirek. Pagkatapos niyon, nagsimula akong maging pabasta-basta sa tungkulin ko. Habang nagshu-shoot, kapag nakikita kong nahihirapan ang mga aktor na makuha ang ninanais na epekto, sa halip na isipin kung paano sila tuturuan para mapabuti ang pagganap nila, agad-agad ko na lang na inaaprubahan ang kuha. Bilang resulta, nang suriin ng lider ang mga clip ng pelikula, nakita niyang hindi pasok sa pamantayan ang mga pagganap, at kinailangan naming mag-reshoot. Sa isa pang pagkakataon, hiniling sa akin ng sister na katuwang ko na magdagdag ng ilang pisikal na galaw sa pagganap ng mga aktor habang nagre-rehearsal. Naisip kong masyadong malaking abala iyon, kaya hindi ko ginawa. Bilang resulta, nagkulang ang pagganap, at bago mismo magsimula ang shooting, kinailangan niyang turuan ang mga aktor doon mismo para idagdag ang mga galaw, na nagpaantala sa shooting. Sa sandaling iyon, mabigat ang kalooban ko, dahil alam kong hindi ko natupad ang aking responsabilidad. Pero pagkatapos niyon, sa tuwing oras na para aktuwal na gawin ang trabaho, pakiramdam ko pa rin na ang paggawa ng tungkuling ito ay masyadong nakakapagod at nakakaabala. Mabilis na lumipas ang dalawang buwan, at patuloy na nagkakaproblema ang mga aktor sa kanilang mga pagganap. Ilang beses akong pinaalalahanan ng tagapag-ugnay na gabayan ang mga aktor sa kanilang mga eksena nang mas detalyado, pero hindi lang sa hindi ako nakinig, nakaramdam pa ako ng paglaban, sa isip-isip ko, “Ang pagiging mas detalyado ay sobrang laking abala! Gaano katagal aabutin ang mga rehearsal kung ganoon?” Sinubukan ko pa ngang mangatwiran, sinasabing, “Noong aktor pa ako, walang nagturo sa akin nang ganoon kadetalyado. Hindi ba’t ang pag-arte ay sariling responsabilidad ng aktor?” Kapag oras na para mag-rehearse, binibigyan ko lang ang mga aktor ng pangkalahatang balangkas nang walang mga detalye, na humantong sa madalas na pagre-reshoot at pagkaantala ng iskedyul ng produksyon.

Makalipas ang ilang panahon, itinalaga si Brother Elias na maging katuwang ko sa tungkulin ng pagdidirek. Sinabi sa akin ng tagapag-ugnay, “Mukhang nahihirapan kang gawin nang mag-isa ang tungkulin ng pagdidirek. Mula ngayon, ikaw na ang pangunahing responsable sa paggabay sa mga aktor sa mga eksena nila, at si Brother Elias ang titingin sa monitor para mangasiwa.” Sa totoo lang, natuwa akong marinig ito. Sa isip-isip ko, “Mabuti naman! Hindi ko na kailangang manood sa monitor at mangasiwa. Sa ganitong paraan, mas magiging pleksible ang oras ko, at hindi na ako masyadong mapapagod.” Pagkatapos niyon, sa sandaling matapos akong mag-rehearse kasama ang mga aktor, umaalis na ako para asikasuhin ang mga personal kong usapin. Wala akong pakialam kung paano sila gumanap, at bilang resulta, palaging nagkakaproblema sa pagganap ng mga aktor sa aktuwal na shooting. Sinabihan ako ng tagapag-ugnay na suriin ang saloobin ko sa aking tungkulin, pero sa isip-isip ko, “Ano ang susuriin ko kung hindi maayos ang pagganap ng mga aktor? Ako na ba ang sinisisi ngayon?” Habang mas iniisip ko ito, lalo kong nararamdaman na isang gampaning walang pasasalamat ang tungkuling ito. Noong mga araw na iyon, paulit-ulit na nagkakaisyu sa shooting ang ilang aktor na ginagabayan ko. Muli akong pinaalalahanan ng tagapag-ugnay na pagnilayan ang saloobin ko sa aking tungkulin, at noon lang ako nagsimulang magnilay. Sa pagbabalik-tanaw, kahit na naging komportable ang laman ko nitong nakaraang mga araw, nakaramdam ako ng kakaibang pagkabagabag sa puso ko, kaya nanalangin ako sa Diyos at nagnilay sa sarili ko, at naalala ko ang isang bahagi ng mga salita ng Diyos: “‘Gusto mo ang pagiging tuso at batugan, ano? Gusto mo ang pagiging tamad, at pagpapakasasa sa kaginhawahan, hindi ba? Kung gayon, magpakasasa ka sa kaginhawahan magpakailanman!’ Ibibigay ng Diyos ang biyaya at pagkakataon na ito sa ibang tao.” Pagkatapos ay hinanap ko ang buong siping iyon para basahin. Sabi ng Makapangyarihang Diyos: “Kung gagampanan mo ang iyong tungkulin nang pabasta-basta, at haharapin ito nang may saloobing walang galang, ano ang magiging resulta? Mabibigo kang gumawa nang mahusay maging sa isang tungkulin na kaya mong gampanan nang maayos—ang iyong paggampan ay hindi magiging pasok sa pamantayan, at ang Diyos ay lubos na hindi masisiyahan sa saloobin mo sa iyong tungkulin. Kung kaya mong magdasal sa Diyos, hanapin ang katotohanan, at ibigay ang buong puso at isip dito, kung kaya mong makipagtulungan sa ganitong paraan, kung gayon, ihahanda ng Diyos ang lahat ng bagay para sa iyo nang maaga, nang sa gayon ay maaayos ang lahat at magbubunga ng magagandang resulta kapag pinangangasiwaan mo ang mga usapin. Hindi mo kakailanganing gumugol ng napakaraming lakas; kapag ginawa mo ang lahat ng makakaya mo upang makipagtulungan, isasaayos ng Diyos ang lahat para sa iyo. Kung ikaw ay tuso at tamad, kung hindi mo inaasikaso nang wasto ang iyong tungkulin, at palagi kang tumatahak sa maling landas, hindi gagawa ang Diyos sa iyo; mawawala sa iyo ang pagkakataong ito, at sasabihin ng Diyos, ‘Hindi ka magagamit. Tumayo ka sa tabi. Gusto mo ang pagiging tuso at batugan, ano? Gusto mo ang pagiging tamad, at pagpapakasasa sa kaginhawahan, hindi ba? Kung gayon, magpakasasa ka sa kaginhawahan magpakailanman!’ Ibibigay ng Diyos ang biyaya at pagkakataon na ito sa ibang tao. Ano ang masasabi ninyo: Ito ba ay kawalan o pakinabang? (Isang kawalan.) Ito ay isang napakalaking kawalan!” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Pagkatapos itong basahin, naunawaan ko na napakahalaga ng saloobin ng isang tao sa kanyang tungkulin. Kung kayang gawin ng mga tao ang kanilang tungkulin nang buong puso at isipan, bibigyang-liwanag at gagabayan sila ng Diyos, at magkakamit sila ng magagandang resulta. Pero kung ang saloobin nila ay mapagwalang-bahala o pabasta-basta, ang tungkulin na magagawa sana nang maayos nang may kaunting pagsisikap ay magagawa nang hindi maayos. Malinaw kong nakita na hindi pasok sa pamantayan ang pagganap ng mga aktor, pero para hindi ako maabala, hindi ko sila matiyagang tinuruan at agad-agad ko na lang na inaprubahan ang mga kuha, na nagresulta sa pangangailangang mag-reshoot nang hindi pumasa ang mga pagganap. Binigyan ko lang ang mga aktor ng pangkalahatang balangkas nang walang mga detalye habang nagre-rehearsal, na humantong sa pagkakaroon ng problema ng ilan sa kanila sa kanilang mga pagganap sa set, na nagdulot ng palagiang pagre-retake at nagpaantala sa iskedyul. Ang lahat ng ito ay dulot ng pagiging pabaya at pabasta-basta ko sa aking tungkulin. Ilang beses na akong pinaalalahanan ng tagapag-ugnay na pagnilayan ang saloobin ko sa aking tungkulin, pero nangatwiran lang ako at gumawa ng mga dahilan. Palagi akong pabasta-basta sa aking tungkulin, na patuloy na nagdulot ng mga problema, kaya pinatigil ako ng tagapag-ugnay sa pagtingin sa monitor para mangasiwa. Pero hindi lang sa hindi ako nagnilay sa sarili ko, natuwa pa ako dahil mas magiging maginhawa ang laman ko. Naging manhid na talaga ako! Nilinang ako ng iglesia bilang isang aktor, binibigyan ako ng maraming pagkakataon para magsanay. Sa kaliwanagan at gabay ng Banal na Espiritu, nakaipon din ako ng kaunting karanasan sa pag-arte. Ngayon, habang nililinang ako ng iglesia na maging direktor at kailangan kong gamitin sa aking tungkulin ang mga natutunan ko, lumaban ako, nagreklamo, at naging pabasta-basta dahil lang kailangan kong maglaan ng oras at lakas at kailangang magdusa ang aking laman. Wala talaga akong pagkatao, talagang kasuklam-suklam sa Diyos! Lalo na pagkatapos basahin ang mga salitang ito ng Diyos, “Gusto mo ang pagiging tuso at batugan, ano?” “Ibibigay ng Diyos ang biyaya at pagkakataon na ito sa ibang tao,” napagtanto ko na ang dahilan kung bakit hindi na ako pinagtingin sa monitor para mangasiwa ay dahil nagpapabasta-basta ako at iresponsable sa aking tungkulin. Hindi na ako mapagkakatiwalaan, kaya ibinigay sa iba ang pagkakataong gawin ang bahaging ito ng tungkulin. Nasa bingit na ako ng mapanganib na bangin; kung hindi ako magsisisi, baka mawala pati ang pagkakataon kong gabayan ang mga aktor sa mga eksena nila. Kaya pagkatapos niyon, sinimulan kong seryosohin ang mga rehearsal kasama ang mga aktor. Sa tuwing nakikita kong kulang ang pagganap ng isang aktor, agad ko itong tinutukoy at matiyaga silang tinuturuan. Naghahanap din ako ng ilang sangguniang video para pag-aralan kasama ang mga aktor. Sa huli, maayos na natapos ang shooting ng pelikulang iyon.

Akala ko ay nagbago na ako nang kaunti, pero hindi ko inaasahang babalik ako sa dati kong gawi habang kinukunan ang susunod na pelikula. Noong panahong iyon, ako pa rin ang responsable sa pagtuturo sa mga aktor. Ang pangunahing aktres sa pelikulang ito ay si Sister Isabel. Kakasimula pa lang niyang magsanay sa pag-arte at marami pang kakulangan sa pagganap niya, na nangangahulugang mas malaki kaysa dati ang lakas ng isip na kailangan kong ilaan at ang halagang kailangan kong bayaran. Nang magsimula kaming mag-shooting, nagagawa ko pang magtrabaho nang taimtim. Agad kong tinutukoy kung saan nagkukulang ang pagganap ng mga aktor at minsan ay ako mismo ang nagpapakita ng halimbawa para sa kanila. Pero sa paglipas ng panahon, nagsimulang maging nakakapagod sa isip ang pagtuturo sa mga aktor sa bawat eksena. Isa pa, ang brother na katuwang ko, si Brother Vincent, ay medyo aktibo sa tungkulin niya at napakamasigasig sa pagtuturo sa mga aktor, kaya unti-unting gumaan ang sarili kong pasanin. Huminto na rin ako sa pag-aalala sa ibang mga gampanin. Ilang beses kong napansin na hindi gaanong gamay ni Sister Isabel ang karakter niya. Noong una, binalak kong maghanap ng oras sa gabi para makausap siya, pero naisip ko kung gaano na ako kapagod pagkatapos ng mahabang araw ng pag-eensayo ng mga eksena. Kung tuturuan ko siya sa gabi, tiyak na wala na akong lakas para sa shooting kinabukasan. Kaya, naisip ko na lang, “Huwag na lang, hindi ko na lang siya tuturuan.” Bilang resulta, habang nagshu-shooting kinabukasan, nagkaproblema sa pagganap ni Sister Isabel, na nagpaantala sa pag-usad namin. Labis kong pinagsisihan ang hindi pagtupad sa aking responsabilidad, pero pagkatapos niyon, sa tuwing may halagang kailangang bayaran, isinasaalang-alang ko pa rin ang aking laman at hindi ko maisagawa ang katotohanan. Unti-unti, mas lalo akong nahirapang turuan ang mga aktor, hanggang sa punto na hindi ko na makita ang mga problema sa mga pagganap nila. Dahil sa mga isyu sa pagganap, madalas kaming mag-retake. Ito, kasama ng iba pang mga dahilan, ay naging sanhi para hindi matapos ang pelikula, at sa huli, nabuwag ang pangkat na gumagawa ng pelikula. Noong gabing nabuwag kami, pabaling-baling ako sa higaan, hindi makatulog. Sa pagbabalik-tanaw, mula nang hilingin sa aking gawin ang tungkulin ng pagdidirek, hindi ako kailanman tunay na nagpasakop. Palagi kong inaayawan ang tungkulin dahil masyado itong nakakapagod. Matapat kong tinanong ang sarili ko, “Maaari kayang nananampalataya ako sa Diyos para lang magpakasasa sa mga kaginhawahan ng laman? Hindi ba ito paghihimagsik laban sa Diyos?” Sa isang pagtitipon, pinungusan ako ng lider, sinasabing, “Nilinang ka ng sambahayan ng Diyos para maging direktor, pero hindi ko inakalang magiging ganito ka ka-iresponsable. Talagang hindi ka mapagkakatiwalaan!” Noong panahong iyon, palaging hungkag ang pakiramdam ng puso ko. Sa sandaling maisip ko na wala nang pagkakataong bumawi, kusa na lang dadaloy ang mga luha ng pasakit sa mukha ko. Madalas akong nahahapis dahil sa hindi pagtupad sa aking tungkulin at sa mga pagsalangsang na nagawa ko. Pakiramdam ko ay napakalaki ng pagkakautang ko sa Diyos na nahihiya pa nga akong manalangin sa Kanya, palaging nararamdaman na nasusuklam at namumuhi ang Diyos sa akin, na itinago Niya ang Kanyang mukha sa akin at hindi ako pinapansin. Para akong isinantabi ng Diyos, at nasa kadiliman at pasakit ang espiritu ko. Kalaunan, isinaayos na mangaral ako ng ebanghelyo. Kahit na gumagawa pa rin ako ng tungkulin, nanatiling tinik sa puso ko ang bagay na ito na hindi ko malutas. Maraming beses akong nanalangin at naghanap pagkatapos niyon, “Diyos ko, saan ba talaga ako nabigo? Pakiusap, bigyang-liwanag at gabayan Mo ako na makilala ang sarili ko.”

Isang araw, nang mabasa ko ang mga salita ng Diyos na naglalantad at naglalarawan sa mga tamad na tao, naramdaman kong tinamaan talaga ang puso ko. Sabi ng Makapangyarihang Diyos: “Ang mga taong tamad ay walang anumang nagagawa. Para ibuod ito sa dalawang salita, sila ay walang silbi; mayroon silang second-class na kapansanan. Gaano man kahusay ang kakayahan ng mga taong tamad, paimbabaw lamang iyon; kahit na may mahusay silang kakayahan, wala itong silbi. Masyado silang tamad—alam nila ang dapat nilang gawin, ngunit hindi nila ito ginagawa, at kahit alam nila na may problema, hindi nila hinahanap ang katotohanan para lutasin ito, at bagama’t alam nila kung anong mga paghihirap ang dapat nilang danasin para maging epektibo ang gawain, ayaw nilang tiisin ang mga makabuluhang paghihirap na ito—kaya, hindi sila makapagkamit ng anumang katotohanan, at hindi sila makagawa ng anumang tunay na gawain. Hindi nila nais na magtiis ng mga paghihirap na dapat tiisin ng mga tao; ang alam lamang nila ay magpakasasa sa kaginhawahan, magtamasa ng mga panahon ng kagalakan at paglilibang, at magtamasa ng malaya at maluwag na buhay. Hindi ba’t wala silang silbi? Ang mga taong hindi kayang tiisin ang paghihirap ay hindi karapat-dapat na mabuhay. Iyong mga palaging nagnanais na mamuhay ng buhay ng isang parasito ay mga taong walang konsensiya o katwiran; sila ay mga hayop, at ang gayong mga tao ay hindi angkop kahit na gumampan ng trabaho. Dahil hindi nila kayang tiisin ang paghihirap, kahit na kapag gumagampan nga sila ng trabaho, hindi nila ito magawa nang maayos, at kung nais nilang makamit ang katotohanan, mas lalong wala silang pag-asang makamit iyon. Ang isang taong hindi kayang magdusa at hindi nagmamahal sa katotohanan ay isang walang silbing tao; ni hindi siya kalipikadong gumampan ng trabaho. Isa siyang hayop, na wala ni katiting na pagkatao. Dapat itiwalag ang gayong mga tao; ito lang ang naaayon sa mga layunin ng Diyos” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa (8)). Habang pinagninilayan ang mga ito, isa-isang pumasok sa isip ko ang mga pangyayari noong ginagawa ko ang tungkulin ng pagdidirek. Isinaayos ng sambahayan ng Diyos na maging direktor ako para gabayan ang mga aktor sa pagganap nila. Malinaw kong nakita na may mga kakulangan sa pagganap ng pangunahing aktres pero para hindi ako masyadong mapagod, hindi ko siya tinuruan, nabibigong gampanan kahit ang pinakapangunahin kong responsabilidad. Nang makita kong napakaaktibo ni Brother Vincent, sinamantala ko ang sitwasyon at pinabayaan ko ang trabaho ko. Sa papel, isa rin akong direktor, pero sa realidad, si Brother Vincent lang ang nagdidirek. Nagdulot ito ng hindi maayos na paggawa sa maraming aspekto ng trabaho, at sa huli, hindi natapos ang pelikula at nabuwag ang buong pangkat. Nasayang lang ang halagang binayaran ng mga kapatid sa loob ng ilang buwan at ang lahat ng ginastos ng sambahayan ng Diyos. Hawak ko ang titulo ng pagiging direktor pero wala akong ginawang tunay na trabaho, at nabigo akong gampanan ang nararapat kong katungkulan. Hindi ba’t isa lang akong palamuti, na lubos na walang silbi? Tamad ako at walang pakialam, at palaging pabasta-basta sa tungkulin ko. Maraming beses nang nagpalitaw ang Diyos ng mga tao, pangyayari, at bagay para paalalahanan ako, pero hindi ako kailanman tunay na nagsisi. Sa huli, nawala sa akin ang gawain ng Banal na Espiritu; hindi ko matukoy ang mga problema sa tungkulin ko, at naramdaman ng espiritu ko ang matinding kadiliman at pasakit. Palagi akong namumuhay ayon sa mga satanikong ideya na gaya ng “Ang bawat tao para sa kanyang sarili at bahala na ang iba” at “Maigsi ang buhay, kaya magpakasaya habang kaya.” Naniwala ako na sa ilang dekada ng buhay ng isang tao, hindi niya dapat masyadong pagurin ang sarili niya; sapat nang mamuhay nang malaya at komportable araw-araw. Sa ilalim ng kontrol ng ganitong uri ng pag-iisip, naging tamad ako at huminto sa paghahangad ng pag-usad. Naalala ko noong nasa eskuwelahan pa ako, habang nag-aaral nang mabuti ang iba para manguna, naisip kong masyadong nakakapagod ang pag-aaral at maaga akong huminto. Pagkatapos magpakasal, hindi ako nainggit sa iba na bumili ng mga kotse at bahay dahil ayokong maging alipin ng mortgage o car loan at ilagay ang sarili ko sa ganoon katinding presyur. Pagkatapos manampalataya sa Diyos at gawin ang tungkulin ko sa sambahayan ng Diyos, ayaw kong umako ng mahalagang gawain. Kontento na ako sa paggawa lang ng tungkulin, iniisip na sapat nang makaraos lang at makadiskarte ng kalalabasan na hindi mamatay kapag natapos na ang gawain ng Diyos. Nilinang ako ng iglesia para maging direktor, umaasang magagamit ko ang mga kasanayan ko para tuparin ang aking tungkulin, pero naramdaman kong masyadong nakakapagod ang tungkulin at nilabanan ko ito mula sa kaibuturan ng puso ko. Kahit na tinanggap ko ito, palagi akong nagpapabasta-basta at pabaya. Naisip ko ang isang linya mula sa Bibliya: “Sapagkat kung sasadyain pa nating magpatuloy sa paggawa ng kasalanan pagkatapos nating malaman ang katotohanan, wala nang handog na maiaalay pa para mapatawad ang mga kasalanan natin” (Mga Hebreo 10:26). Alam na alam ko na ang pagiging pabaya at pabasta-basta sa tungkulin ko ay hindi naaayon sa mga layunin ng Diyos, pero ginawa ko pa rin ito alang-alang sa kaginhawahan ng laman, na nagpaantala sa gawain sa pelikula. Hindi ba’t ito ay paglaban sa Diyos? Namumuhay ayon sa mga satanikong pananaw, nagpasasa ako sa kaginhawahan at naging iresponsable sa tungkulin ko, nag-iiwan ng sunod-sunod na pagsalangsang. Sabi ng Diyos: “Ang mga Pagsalangsang ay Magdadala sa Tao sa Impiyerno” (Ang Salita, Vol. I. Ang Pagpapakita at Gawain ng Diyos). Sa pamumuhay ayon sa mga satanikong lason, tinatahak ko ang landas ng perdisyon at pagkawasak. Bilang direktor, dapat sana ay nagiging halimbawa ako para sa pangkat, pero hindi ako lumakad sa tamang landas. Ang inisip ko lang ay ang sarili kong kaginhawahan ng laman at pag-iwas sa mahirap na trabaho, at naging pabaya at pabasta-basta sa tungkulin ko. Bilang resulta, nasayang ang ilang buwang ginugol ng mga kapatid nang walang napapala, at umabot ang buong pangkat sa punto ng pagkabuwag. Hindi ko nagawang pasanin ang responsabilidad na dapat tuparin ng isang tao. Isa lang akong walang kuwenta, at nararapat na itiwalag! Napagtanto ko rin na ang pagsasantabi sa akin ng Diyos ay ang Kanyang tahimik na paghatol sa akin. Ito ang matuwid na disposisyon ng Diyos na dumating sa akin, at ito ay pagmamahal at pagliligtas ng Diyos para sa akin. Kung hindi, hindi ko sana pinagnilayan ang mga maling perspektiba sa likod ng paghahangad ko. Naisip ko ang mga salita ng Diyos: “Para sa kapakanan ng sangkatauhan, naglalakbay Siya at nagmamadali; tahimik Niyang ibinibigay ang bawat parte ng Kanyang buhay; iniaalay Niya ang bawat minuto at bawat segundo ng Kanyang buhay…” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi II). Habang maingat kong pinagninilayan ang pangungusap na ito, “Para sa kapakanan ng sangkatauhan, naglalakbay Siya at nagmamadali,” kapwa naantig at napuno ng paninisi sa sarili ang puso ko. Upang iligtas ang sangkatauhan, dalawang beses na pumarito sa lupa sa katawang-tao ang Diyos mula sa langit, nagtiis ng matinding kahihiyan. Sa unang pagkakataon, ipinako Siya sa krus at ibinigay ang Kanyang buhay upang tubusin ang sangkatauhan. Sa mga huling araw, muling nagkatawang-tao ang Diyos, nagpapahayag ng napakaraming katotohanan upang diligan at tustusan tayo. Ang lahat ng ginagawa ng Diyos ay para sa kapakanan ng pagliligtas sa mga tao at lahat ay pagmamahal para sa kanila. Pero ano ang isinukli ko sa Diyos? Wala kundi paghihimagsik at paglaban. Binibigyan pa rin ako ng sambahayan ng Diyos ng pagkakataong gumawa ng tungkulin. Awa ito ng Diyos at isang pagkakataon para magsisi ako. Kung hindi magbabago ang dati kong disposisyon, kapag natapos na ang gawain ng Diyos, tiyak na ako ay magiging puntirya ng pagkawasak.

Noong panahong iyon, paulit-ulit kong kinanta ang “Ang Pagpapasakop ni Noe sa Diyos ay Nagkamit ng Kanyang Pagsang-ayon”:

1  Sa lahat ng tao, si Noe ang taong may takot sa Diyos, nagpapasakop sa Diyos, at kinumpleto ang atas ng Diyos na pinakakarapat-dapat siyang tularan; sinang-ayunan siya ng Diyos, at dapat siyang maging isang huwaran para sa mga sumusunod sa Diyos ngayon. At ano ang pinakamahalaga tungkol sa kanya? Iisa lamang ang saloobin niya sa mga salita ng Diyos: ang makinig at tumanggap, tumanggap at magpasakop, at magpasakop hanggang kamatayan. Ang saloobing ito, na pinakamahalaga sa lahat, ang siyang dahilan kaya nakamit niya ang pagsang-ayon ng Diyos. Pagdating sa mga salita ng Diyos, hindi siya pabasta-basta, hindi siya pabaya, at hindi niya siniyasat, inanalisa, nilabanan, o tinanggihan ang mga ito sa kanyang isipan at pagkatapos ay isinantabi na lamang; sa halip, nakinig siya nang taimtim, tinanggap ang mga ito, nang paunti-unti sa kanyang puso, at pagkatapos ay pinagnilayan kung paano isasagawa ang mga ito, paano ipatupad ang mga ito, paano isagawa ang mga ito ayon sa orihinal na layon, nang walang anumang paglihis.

2  At habang pinagninilayan niya ang mga salita ng Diyos, lihim niyang sinabi sa kanyang sarili, “Ito ang mga salita ng Diyos, ito ay mga tagubilin ng Diyos, atas ng Diyos, may tungkulin ako, kailangan kong magpasakop, hindi ko maaaring laktawan ang anumang mga detalye, hindi ako maaaring sumalungat sa alinman sa mga ninanais ng Diyos, hindi ko rin maaaring balewalain ang alinman sa mga detalye ng sinabi Niya, o kung hindi ay hindi ako angkop na tawaging tao, hindi ako magiging karapat-dapat sa atas ng Diyos, at hindi magiging karapat-dapat sa Kanyang pagtataas. Sa buhay na ito, kung mabibigo akong kumpletuhin ang lahat ng sinabi at ipinagkatiwala sa akin ng Diyos, kung gayon ay magkakaroon ako ng mga pagsisisi. Higit pa riyan, magiging hindi ako karapat-dapat sa atas ng Diyos at sa Kanyang pagtataas sa akin, at mawawalan ako ng mukha para bumalik sa harapan ng Lumikha.”

3  Lahat ng naisip at napagbulayan ni Noe sa kanyang puso, bawat perspektiba, at bawat saloobin niya, ang bawat isa ang nagtakda na nagawa niyang isagawa ang mga salita ng Diyos sa huli, gawing realidad ang mga salita ng Diyos, isakatuparan ang mga salita ng Diyos, at upang matupad at maisakatuparan ang mga iyon sa pamamagitan ng pagsisikap niya at maging isang realidad sa pamamagitan niya, at upang hindi mauwi sa wala ang atas ng Diyos. Si Noe ay karapat-dapat sa atas ng Diyos, siya ay isang taong pinagkatiwalaan ng Diyos, at isang taong tiningnan ng Diyos nang may pabor. Minamasdan ng Diyos ang bawat salita at gawa ng mga tao, pinagmamasdan Niya ang kanilang mga iniisip at ideya. Sa paningin ng Diyos, dahil sa ganitong pag-iisip ni Noe, napatunayang hindi nagkamali ang Diyos sa pagpili sa kanya; kinayang pasanin ni Noe ang atas ng Diyos at ang tiwala ng Diyos, at nagawa niyang kumpletuhin ang atas ng Diyos: Siya lamang ang pinili sa buong sangkatauhan.

—Ang Salita, Vol. IV. Paglalantad sa mga Anticristo. Ikatlong Ekskorsus

Si Noe ay isang taong may konsensiya at pagkatao. Hinarap niya ang atas ng Diyos nang buong puso at isipan, inaako ang paggawa ng arka bilang kanyang responsabilidad at misyon sa buhay. Noong ginagawa ni Noe ang arka, walang sinumang nangasiwa o nagtulak sa kanya, at nakaharap siya ng maraming paghihirap. Pero sa tuwing naiisip niya na ito ay atas at pagtataas ng Diyos, nagkakaroon siya ng motibasyon. Tinrato ni Noe ang Diyos bilang ang Lumikha; nagpasakop siya sa Diyos at nagkaroon ng sinserong puso para sa Diyos. Pagkatapos ay pinagbulayan ko kung ano ang sinasabi ng Diyos: “… isakatuparan ang mga salita ng Diyos, at upang matupad at maisakatuparan ang mga iyon sa pamamagitan ng pagsisikap niya at maging isang realidad sa pamamagitan niya, at upang hindi mauwi sa wala ang atas ng Diyos.” Ang tinutukoy ng Diyos ay ang aktuwal na pagsasabuhay ni Noe. Hindi alam ni Noe ang mga teknik sa paggawa ng arka, at ang teknolohiya noon ay hindi kasing-unlad ng teknolohiya ngayon. Bukod pa rito, kinailangan niyang siya mismo ang maghanap ng lahat ng materyales, binubuo ang arka nang paunti-unti gamit ang sarili niyang lakas-paggawa. Kinailangan ding tipunin ni Noe ang lahat ng uri ng nilikhang may buhay, maghanda ng sari-saring pagkain para sa iba’t ibang hayop, at maingat na alagaan at palakihin ang mga ito. Hindi ito madaling gampanin. Kung naramdaman ni Noe na masyado itong nakakapagod at mahirap at naging pabasta-basta siya, hindi sana kailanman naipatayo ang arka, at ang lahat ng nilikhang may buhay ay naharap sana sa pagkalipol. Pero sa harap ng napakaraming paghihirap, hindi umatras si Noe kahit kaunti. Sa halip, mahigpit niyang sinunod ang mga hinihingi ng Diyos nang walang anumang kompromiso, at nagtiyaga sa loob ng 120 taon upang tapusin ang atas ng Diyos. Nakita ko na sinsero ang puso ni Noe; naging mapagsaalang-alang siya sa mga layunin ng Diyos at nagpakita ng katapatan at pagpapasakop sa Diyos. Sa pag-iisip nito, lubos akong naantig, at talagang hinangaan ko si Noe. Sa pagtingin sa aking sarili bilang paghahambing, kahit na nakarinig na ako ng napakaraming salita ng Diyos, wala akong ipinakitang kahit katiting na pagpapasakop o katapatan sa Kanya. Ang tungkuling ginampanan ko ay higit na mas simple kaysa sa paggawa ni Noe ng arka, pero ayaw kong maglaan ng kaunting dagdag na pag-iisip at naging pabasta-basta rin ako. Nakita ko na talagang wala akong pagkatao, hindi karapat-dapat na tawaging tao. Nasabik si Noe na isakatuparan kung ano ang apurahan para sa Diyos at isinaalang-alang kung ano ang isinasaalang-alang ng Diyos, tinitiyak na ang mga layunin ng Diyos ay hindi mawawalan ng saysay sa kanya. Gaano man kapagod o nanghihina ang kanyang laman, ang saloobin niya sa atas ng Diyos ay makinig, tumanggap, at magpasakop. Hangga’t nabubuhay siya, patuloy niyang ginawa ang arka, nanatiling mapagpasakop hanggang kamatayan. Ang mahalagang saloobing ito ni Noe ay naghatid ng kaaliwan sa puso ng Diyos. Ang mga tao lang na tulad ni Noe ang tunay na nagtataglay ng pagkatao. Naisip ko kung paanong ipinagagawa sa atin ng sambahayan ng Diyos ang pangangaral ng ebanghelyo at pagpapatotoo sa Diyos sa pamamagitan ng paggawa ng mga pelikula. Bagama’t iba ang anyo sa paggawa ng arka, pareho lang ang layunin ng Diyos na iligtas ang sangkatauhan. Ang isang pelikula na mahusay ang pagkakagawa ay hindi lang nakalulutas sa mga kuru-kuro ng mga tao kundi gumagabay rin sa mga nananabik sa pagbabalik ng Panginoon na hanapin at siyasatin ang tunay na daan. Napakahalaga ng paggawa ng magagandang pelikula, dahil nauugnay ito sa layunin ng Diyos na iligtas ang mga tao. Hindi na ako puwedeng maging tamad at ituring na masyadong malaking abala ang pag-iisip para dito. Kailangan kong tularan si Noe, matutong isaalang-alang ang mga layunin ng Diyos, at tuparin ang aking tungkulin.

Noong Mayo 2024, isinaayos ng iglesia na gumawa ako ng part-time na tungkulin sa pagsusuri ng mga video ng patotoong batay sa karanasan. Napagtanto kong ito ay pagbibigay sa akin ng Diyos ng pagkakataong magsisi, at pinahalagahan ko ito nang lubos, maingat na sinusuri ang bawat video. Kapag nasasabay ang tungkulin ko sa pang-araw-araw na iskedyul ko, naghihimagsik ako laban sa aking laman at inuuna ang aking tungkulin. Sa pagsasagawa nang ganito, hindi na ako nakaramdam ng pagod. Noong Oktubre, isinaayos ng lider na pumunta ulit ako sa pangkat ng mga gumagawa ng pelikula para turuan ang mga aktor. Nang marinig ko ang balitang ito, masayang-masaya ako. Para hindi maantala ang mga rehearsal, gumigising ako nang maaga at nagpupuyat sa gabi, o ginagamit ko ang oras ng tanghalian para suriin ang mga video. Kapag nagre-rehearsal kasama ang mga aktor, ginagawa ko ang lahat para turuan sila at madalas akong makipag-ensayo sa kanila. Sa paggawa nito, naging tunay na payapa at panatag ang puso ko.

Minsan, kinakausap ko ang isang sister tungkol sa dati kong karanasan ng kabiguan, at ginabayan niya akong pagnilayan at unawain ang perspektiba sa likod ng aking paghahangad. Naisip ko ang isang sipi ng mga salita ng Diyos: “Dapat hangarin ng lahat ng tao na isabuhay ang isang makabuluhang buhay, at hindi dapat masiyahan sa kanilang kasalukuyang mga kalagayan. Dapat nilang maisabuhay ang wangis ni Pedro, at dapat nilang taglayin ang kaalaman at mga karanasan ni Pedro. Dapat nilang hangarin ang mga bagay na mas matatayog at mas malalalim. Dapat nilang hangarin ang isang mas malalim, mas dalisay na pagmamahal sa Diyos, at isang buhay na may halaga at kahulugan. Ito lamang ang buhay; sa ganito lamang sila magiging katulad kay Pedro. Dapat kang tumuon sa kusang pagpasok sa positibong panig, at hindi ka dapat maging pasibo at hayaan ang iyong sarili na umurong dahil kontento ka sa pansamantalang ginhawa, habang kasabay nito ay binabalewala ang mas malalim, mas detalyado, at mas praktikal na mga katotohanan. Dapat kang magtaglay ng praktikal na pagmamahal, at dapat kang humanap ng lahat ng posibleng paraan upang mapalaya ang iyong sarili mula sa dekadente at walang-pakialam na pamumuhay na walang pinagkaiba sa paraan ng pamumuhay ng isang hayop. Dapat mong isabuhay ang isang buhay na may kabuluhan at halaga, at hindi mo dapat linlangin ang iyong sarili o ituring ang iyong buhay na parang isang laruan na dapat paglaruan. Para sa lahat ng may determinasyon at nagmamahal sa Diyos, walang katotohanang hindi maaabot at walang katarungan na hindi nila mapaninindigan. Paano mo dapat ipamuhay ang iyong buhay? Paano mo ba dapat ibigin ang Diyos, at gamitin ang pag-ibig na ito para matugunan ang Kanyang mga layunin? Wala nang mas mahalagang bagay sa iyong buhay. Higit sa lahat, ikaw ay dapat magkaroon ng ganitong uri ng determinasyon at pagtitiyaga, at hindi dapat maging mahina na walang gulugod. Dapat mong matutunan kung paano maranasan ang isang makahulugang buhay, at maranasan ang makahulugang mga katotohanan, at hindi dapat ituring ang iyong sarili nang pabasta-basta sa ganitong paraan. Ang iyong buhay ay lilipas nang hindi mo namamalayan; pagkatapos niyon, magkakaroon ka pa rin ba ng ganitong uri ng oportunidad na mahalin ang Diyos? Maaari bang mahalin ng tao ang Diyos pagkatapos niyang bawian ng buhay? Dapat kang magkaroon ng determinasyon at ng konsensiya na katulad ng kay Pedro; dapat kang mamuhay ng makabuluhang buhay, at hindi mo dapat pinaglalaruan ang iyong sarili. Bilang isang tao, at bilang isang tao na naghahangad sa Diyos, dapat mong isaalang-alang at harapin ang buhay mo nang maingat—isinasaalang-alang kung paano mo dapat ialay ang iyong sarili sa Diyos, kung paano ka magkakaroon ng isang mas makabuluhang pananalig sa Diyos, at dahil sa iniibig mo ang Diyos, paano mo Siya dapat ibigin sa paraang mas dalisay, mas maganda, at mas mabuti” (Ang Salita, Vol. I. Ang Pagpapakita at Gawain ng Diyos. Ang mga Karanasan ni Pedro: Ang Kanyang Kaalaman sa Pagkastigo at Paghatol). Nabasa ko na ang siping ito noon, pero hindi ko kailanman isinaalang-alang kung tama ba ang pananaw ko sa buhay at ang mga pinahahalagahan ko. Pagkatapos itong basahin, naunawaan ko na dapat hangarin ng isang tao na mamuhay ng buhay na may halaga at kabuluhan. Pagkatapos magsimulang sumunod ni Pedro sa Panginoong Jesus, naglakbay siya kung saan-saan para ipangaral ang daan ng Panginoon. Hindi siya naghangad ng komportableng buhay, kundi hinangad lang na mahalin at bigyang-kasiyahan ang Diyos at tuparin ang tungkulin ng isang nilikha. Sa huli, ipinako siya sa krus nang pabaligtad para sa Diyos, natatamo ang sukdulang pagmamahal sa Diyos at pagpapasakop hanggang kamatayan. Nakamit niya ang pagsang-ayon ng Diyos, at naging may halaga at makabuluhan ang buhay niya. Pero ang hinangad ko ay isang buhay ng kaginhawahan, na laging gustong mabawasan ang alalahanin. Ang pamumuhay nang ganoon ay walang kabuluhan; pagsasayang lang ito ng panahon. Naisip ko kung paanong ang paggawa ng tungkulin ng pagdidirek ay nangangahulugan ng kaunting bawas sa pahinga at paglalaan ng kaunti pang pag-iisip kaysa sa iba, at medyo mas nakakapagod para sa aking laman. Gayumpaman, nangangahulugan ito na magagawa ko ang bahagi ko sa gawain ng ebanghelyo—napakahalagang bagay niyon! Kung nagawa ko lang sana ito nang maayos, magiging payapa at panatag ang puso ko sa tuwing naiisip ko ito. Pero ngayon, sa tuwing naaalala ko ang karanasang iyon ng kabiguan, napupuno ng pagsisisi at pasakit ang puso ko. Sana kaya kong ibalik ang panahon para mabayaran ko ang pagkakautang ko! Naging malaking pagsalangsang at panghihinayang ang pangyayaring iyon sa buhay ko. Kinailangan kong hangarin ang pagwawaksi sa aking tiwaling disposisyon at ang pagtupad nang maayos sa aking tungkulin. Ito ang tamang layon na dapat hangarin. Naisip ko ang mga salita ng Diyos: “Ang mga baboy ay hindi naghahangad ng buhay ng tao, hindi nila hinahangad na maging malinis, at hindi nila nauunawaan kung ano ang buhay. Bawat araw, pagkatapos nilang kumain nang busog, natutulog na sila. Naipagkaloob Ko na sa iyo ang tunay na daan, gayunman ay hindi mo ito nakamtan, wala kang anuman. Handa ka bang magpatuloy sa ganitong buhay, ang buhay ng isang baboy?” (Ang Salita, Vol. I. Ang Pagpapakita at Gawain ng Diyos. Ang mga Karanasan ni Pedro: Ang Kanyang Kaalaman sa Pagkastigo at Paghatol). Kung nabubuhay lang ang isang tao para magpasasa sa kaginhawahan ng laman at walang layong hinahangad, kung gayon ay wala siyang pinagkaiba sa isang hayop. Hindi puwedeng patuloy akong malugmok sa pagkabulok nang ganito. Kinailangan kong ituon ang isip at lakas ko sa paghahangad sa katotohanan at pagtupad nang maayos sa tungkulin ko. Iyon lang ang paraan para mamuhay bilang isang tunay na tao!

Pagkatapos niyon, nanalangin ako sa Diyos na ituwid at disiplinahin Niya nawa ako kung magiging pabasta-basta ulit ako sa tungkulin ko. Madalas ko ring sinusuri ang saloobin ko sa aking tungkulin. Sa tuwing natutukso akong maging pabasta-basta, mabilis akong nagdarasal at naghihimagsik laban sa aking laman. Isang hapon, nag-eensayo ako ng mga linya kasama ang isang aktres. Pagkatapos ko siyang itama nang ilang beses, hindi pa rin siya bumubuti. Nagsimula akong makaramdam na masyado itong malaking abala at ayaw ko na siyang turuan. Tamang-tama, naisip ko ang isang sipi ng mga salita ng Diyos na nabasa ko dalawang araw na ang nakararaan: “Kapag gusto mong gumawa ng mga bagay sa pabasta-bastang paraan, nagiging tuso at nagpapabaya, at sinusubukang iwasan ang pagsisiyasat ng Diyos habang ginagampanan ang iyong tungkulin, dapat kang magmadaling lumapit sa harapan ng Diyos para manalangin at pagnilayan kung tama bang gawin iyon. Pagkatapos, mag-isip-isip ka: ‘Ano ang layunin ko sa pananampalataya sa Diyos? Maaaring malinlang ng pagiging pabasta-basta ko ang mga tao, pero malilinlang ba nito ang Diyos? Higit pa rito, ang pananampalataya ko sa Diyos at paggawa ng tungkulin ko ay hindi para maging tuso at magpakatamad, kundi para makamit ko ang kaligtasan. Ipinapakita ng pagkilos sa ganitong paraan na wala akong normal na pagkatao, at hindi ito isang bagay na kinalulugdan ng Diyos. Hindi iyan puwede. Iba sana kung naging tuso ako, nagpabaya, at sinunod ko ang sarili kong kalooban sa mundo, pero ngayon ay nasa sambahayan ako ng Diyos, nasa ilalim ako ng kataas-taasang kapangyarihan ng Diyos, sa ilalim ng pagsisiyasat ng mga mata ng Diyos, at isa akong tao, kaya dapat akong kumilos ayon sa aking konsensiya at sa mga salita ng Diyos, at hindi ako maaaring sumunod sa sarili kong kalooban, maging pabasta-basta, o maging tuso at magpabaya. Kaya, paano ako dapat kumilos para hindi maging tuso at magpabaya, para hindi maging pabasta-basta? Dapat akong magsumikap. Ngayon lang ay naramdaman kong masyadong malaking abala ang kumilos sa ganoong paraan, kaya gusto kong iwasan ang paghihirap, pero ngayon ay nauunawaan ko na: Maaaring mas malaking abala ang gawin ito nang ganoon, ngunit nagbubunga ito ng mga resulta, kaya ganoon ko ito dapat gawin.’ Kapag ginagawa mo ito at ayaw mo pa ring magtiis ng paghihirap, sa gayong mga pagkakataon ay dapat kang manalangin sa Diyos: ‘O Diyos! Ako ay isang tamad at tusong tao. Pakiusap, disiplinahin at sawayin Mo ako, upang magkaroon ako ng kamalayan ng konsensiya at makaramdam ng kahihiyan. Ayaw kong maging pabasta-basta. Pakiusap, gabayan at bigyang-liwanag Mo ako, upang makita ko ang aking paghihimagsik at ang aking kapangitan.’ Kapag nananalangin ka nang ganito, at pinagninilayan at sinusubukan mong kilalanin ang iyong sarili nang ganito, magdudulot ito ng isang pakiramdam ng pagsisisi; magagawa mong kamuhian ang iyong kapangitan, at magsisimulang magbago ang iyong maling kalagayan” (Ang Salita, Vol. III. Ang mga Diskurso ni Cristo ng mga Huling Araw. Ang Pagpapahalaga sa mga Salita ng Diyos ang Pundasyon ng Pananampalataya sa Diyos). Nanalangin ako para maghimagsik laban sa mga mali kong kaisipan at ideya. Pagkatapos ay sinuri ko ang bawat linya kasama ang aktres at inalam kung saan ang mga problema niya. Pagkatapos niyon, mas maayos na niyang nabigkas ang mga linya niya, at naging napakaayos ng shooting kinabukasan. Sa pagsasagawa nang ganito, naging napakapayapa at napakapanatag ng puso ko. Pagkatapos, hiniling sa akin ng direktor na samahan ang aktres para irekord ang pagsasalaysay. Sineryoso ko rin ito. Hindi ako nakaramdam ng pagod kahit na nagrekord kami hanggang madaling araw. Kinalaunan, nang matapos ang pelikula at nakita ko ang na-edit na video, lubos akong naantig. Bagama’t maliit na bahagi lang ang ginampanan ko sa pelikulang ito, pakiramdam ko ay may halaga at makabuluhan ang paggawa ng tungkuling ito! Salamat sa Diyos!


3. Ang mga Nakamit Ko Mula sa Buhay sa Kulungan

Ni Li Ke, Tsina

Sabi ng Makapangyarihang Diyos: “Ang pinakamalaking suliranin ng tao ay na palagi niyang iniisip ang kanyang kapalaran at kinabukasan, at iniidolo niya ang mga bagay na ito. Hinahangad ng tao ang Diyos alang-alang sa kanyang kapalaran at kinabukasan; hindi niya sinasamba ang Diyos dahil sa kanyang pagmamahal sa Diyos. Kung kaya, sa paglupig sa tao, ang pagkamakasarili, kasakiman, at mga bagay na pinakahadlang sa pagsamba ng tao sa Diyos ay dapat mapakitunguhan lahat. Sa paggawa nito, ang paglupig sa tao ay naisakatuparan. Bilang resulta, sa mga unang yugto ng paglupig sa tao, kinakailangan munang alisin ang mga labis na ambisyon at ang pinakanakamamatay na mga kahinaan ng tao, sa gayon ay maibunyag ang mapagmahal-sa-Diyos na puso ng tao at mabago ang kanyang kaalaman tungkol sa buhay ng tao, ang kanyang pananaw sa Diyos, at ang kahulugan ng kanyang pag-iral. Sa ganitong paraan, nalilinis ang mapagmahal-sa-Diyos na puso ng tao, na ang ibig sabihin, ang puso ng tao ay nalulupig” (Ang Salita, Vol. I. Ang Pagpapakita at Gawain ng Diyos. Pagpapanumbalik ng Normal na Buhay ng Tao at Pagdadala sa Kanya sa Isang Kamangha-manghang Hantungan). Sa pagbabasa ko ng siping ito ng mga salita ng Diyos, naalala ko ang karanasan ko noong maaresto ako. Dahil dito, tunay kong napagtanto kung gaano kapraktikal ang mga salita ng Diyos. Kung gusto ng isang taong bitawan ang pagsasaalang-alang niya sa kanyang kinabukasan at tadhana, at magawang magpasakop at magmahal sa Diyos, dapat niyang maranasan ang paghatol, pagkastigo, mga pagsubok, at pagpipino ng Diyos sa mga huling araw.

Sa pagtatapos ng 2012, inaresto ako ng mga pulis ng CCP habang ipinapangaral ko ang ebanghelyo. Sa paulit-ulit na interogasyon at pagtatangka ng mga pulis na pilitin akong umamin, ang mga salita ng Diyos ang gumabay sa akin na manindigan sa aking patotoo nang hindi nagiging isang Hudas. Hindi nakuha ng mga pulis ang impormasyong gusto nila tungkol sa iglesia, at sa huli, sinentensiyahan nila ako ng tatlo at kalahating taon sa bilangguan sa kasong “pagpapahina sa pagpapatupad ng batas.” Bagama’t inihanda ko na ang sarili ko sa pagkakakulong pagkatapos kong maaresto, gulong-gulo pa rin ang puso ko nang mabasa ko ang hatol. Tahimik kong binilang sa isip ko ang mga araw, “Tatlo at kalahating taon—mahigit isang libong araw at gabi iyan! Paano ko ito malalampasan?” Talagang nag-alala ako nang marinig kong sabihin ng isang dating bilanggo, “Talagang madilim sa kulungan, at kapag hindi natapos o hindi nagawa nang maayos ang trabaho, bubugbugin ka. Namamatay sa loob ang mga mahihina, at doon, kapag may namatay, parang aso lang ito na namatay—walang pakialam ang mga guwardiya kahit kaunti.” Medyo natakot ako, at naisip ko, “Sa mga buwang ginugol ko sa detention house, lalong lumala ang sakit ko sa tiyan at nauwi na ito sa pagdurugo ng sikmura. Sa tuwing gumagamit ako ng banyo, may namumuong dugo na lumalabas. Medyo namamaga na rin ang mga binti at paa ko. Sa ganitong kalagayan ng katawan ko, makalalabas pa kaya ako nang buhay pagkatapos ng ilang taon sa hindi makataong kulungang iyon? Kung mamamatay ako sa kulungan, hindi ba’t hindi ko na makikita ang araw na maisasakatuparan ang kaharian ng Diyos?” Sa pag-iisip sa mga ito, hindi ko maiwasang mag-alala tungkol sa aking kinabukasan, at nagkaroon ako ng maling pagkaunawa sa Diyos sa puso ko: Ginagamit kaya ng Diyos ang sitwasyong ito para ibunyag at itiwalag ako? Kahit na alam kong hindi ako dapat magkaroon ng maling pagkaunawa sa Diyos, at na kailangan ko ang sitwasyong inihanda Niya, sa loob ng ilang araw, gulong-gulo ang puso ko, at hindi ako makatulog sa gabi. Sa aking pasakit, paulit-ulit akong tumawag sa Diyos, “O Diyos, alam kong mali na magkaroon ng maling pagkaunawa sa Iyo, pero napakahina ko ngayon. Pakiusap, bigyan Mo ako ng pananalig at lakas para danasin ang sitwasyong kahaharapin ko.” Pagkatapos magdasal, naalala ko ang isang talata mula sa Lumang Tipan, kung saan nagsalita ang Diyos na si Jehova kay Josue: “Ikaw ay magpakalakas at magpakatapang nang mabuti; huwag kang matakot, ni manlupaypay: sapagkat si Jehova mong Diyos ay sumasaiyo saan ka man pumaroon” (Josue 1:9). Naisip ko rin ang sinasabi ng Makapangyarihang Diyos: “Sa lahat ng bagay sa sansinukob, walang anuman na hindi Ako ang may huling kapasyahan. Mayroon bang anumang wala sa Aking mga kamay?” (Ang Salita, Vol. I. Ang Pagpapakita at Gawain ng Diyos. Mga Salita ng Diyos Para sa Buong Sansinukob, Kabanata 1). Ang Diyos ang may kataas-taasang kapangyarihan at kontrol sa lahat ng bagay, kaya kahit sa kulungan ng CCP, hindi ba’t nasa mga kamay pa rin ng Diyos ang kapalaran ko? Nang maisip ko ito, nakaramdam ako ng kalayaan sa aking puso.

Isang araw noong Oktubre 2013, ipinadala ako sa bilangguan upang magsilbi ng aking sentensiya. Sa mga kulungan sa Tsina, ang mga bilanggo ay mga libreng kasangkapan lang na ginagamit nila para kumita ng pera. Nagtatrabaho ang mga bilanggo nang 16 hanggang 17 oras sa isang araw, at kung minsan ay mas mahaba pa ang oras para sa mga madaliang trabaho; ang mga hindi nakatatapos sa kanilang mga gampanin ay pisikal na pinarurusahan. Ang trabaho ko noon ay ang mamalantsa ng ilang bahagi ng damit. Kailangan kong hawakan ang plantsa sa iisang posisyon nang mahigit sampung oras sa isang araw, at kailangan kong kumilos nang mabilis. Dahil ang kulungan ay gumagana na parang assembly line, kapag mabagal ang isang tao, naaapektuhan nito ang bilis ng buong linya ng produksyon, at kung sinuman ang maging sanhi ng pagkaantala, pinarurusahan sila. Hindi na maiunat ang dalawa kong daliri dahil sa sobrang tagal ng mahigpit na pagkakahawak sa plantsa, at kailangan ko pang pilitin para maiunat ang mga ito. Sabi nga nila, “Konektado sa puso ang mga daliri,” at kung minsan, sa sobrang sakit ng kamay ko ay hindi ako makatulog sa gabi. Ang napakabigat na trabaho, kasama pa ng pagdurugo ng aking sikmura na hindi pa lubusang gumagaling, ay lubhang nagpahina sa aking katawan, at sa loob ng tatlong buwan sa kulungan, nagsimula akong makaramdam ng pananakit ng likod, paninikip ng dibdib, at hirap sa paghinga. Sa pag-iisip pa lang sa mahabang sentensiya sa hinaharap, natakot ako na kung magpapatuloy ang mga bagay nang ganito, mababaldado ako, hindi man ako mamatay. Kung mabaldado ako, magiging problema ang buhay pagkatapos kong lumaya, kaya paano ko gagawin ang aking mga tungkulin? Kung hindi ko magagampanan ang tungkulin ko, hindi ba’t mawawalan na ako ng pagkakataong maligtas? Desperado kong hinihiling sa Diyos na parusahan sa lalong madaling panahon ang malaking pulang dragon, dahil kung babagsak ang malaking pulang dragon, hindi ko na kakailanganing danasin ang mga paghihirap na ito. Noong panahong iyon, binigyan ko ng malaking pansin ang mga balita mula sa labas, at kapag dumarating ang mga bagong bilanggo, sinusubukan kong alamin kung ano na ang nangyayari sa labas, nagtatanong kung may mga kalamidad o kaguluhang nangyayari. Pero sa paglipas ng mga araw, nanatiling kalmado ang mga bagay sa labas, at medyo nanlumo ako. Bakit hindi pinarurusahan ng Diyos ang malaking pulang dragon? Kung mananatili ako nang ganito sa kulungan sa matagal na panahon, mababaldado ako, hindi man ako mamatay! Sa pag-iisip sa mga bagay na ito, napuno ng kadiliman at pagkasira ng loob ang puso ko. Sa aking pagdurusa, nanalangin ako sa Diyos, “O Diyos, sa pag-iisip pa lang na mababaldado ang kamay ko, labis akong nasisiraan ng loob, at patuloy akong nag-aalala na kung mabaldado ako, wala na akong patutunguhan sa buhay. Nag-aalala rin ako na hindi ko na magagampanan ang aking mga tungkulin at dahil doon ay hindi na ako maliligtas. O Diyos, pakiusap, gabayan Mo akong makaalis sa maling kalagayang ito.”

Isang araw, sa oras namin sa labas, nakita ko na ang mga bundok sa di-kalayuan, na dati ay naninilaw at tuyot, ay naging luntian na nang hindi ko namamalayan. Habang tinitingnan ko ang mga bulaklak at damo sa mga bundok, may ilang salita ng Diyos na pumasok sa isip ko: “Umaabot ang mga bulaklak at damo patawid sa mga dalisdis, ngunit nagdaragdag ng kislap ang mga liryo sa Aking kaluwalhatian sa lupa bago sumapit ang tagsibol—makakamit ba ito ng tao? Maaari kaya siyang magpatotoo sa Akin sa lupa bago Ako bumalik? Maiaalay kaya niya ang kanyang sarili alang-alang sa Aking pangalan sa bansa ng malaking pulang dragon?” (Ang Salita, Vol. I. Ang Pagpapakita at Gawain ng Diyos. Mga Salita ng Diyos Para sa Buong Sansinukob, Kabanata 34). Paulit-ulit kong pinagnilayan ang mga salitang ito ng Diyos, iniisip kung paanong ang mga bulaklak at damo, bagama’t ordinaryo at simple, ay walang hinihinging kahit ano sa Lumikha. Maranasan man nila ang nagyeyelong taglamig o nag-aapoy na tag-araw, tumutubo at namumulaklak pa rin sila taon-taon ayon sa mga batas na itinakda ng Diyos para sa kanila, nagdaragdag ng ganda sa lupang nilikha ng Diyos, at nagpapatotoo sa kamangha-manghang mga gawa ng Diyos. Sabi ng Diyos: “Umaabot ang mga bulaklak at damo patawid sa mga dalisdis, ngunit nagdaragdag ng kislap ang mga liryo sa Aking kaluwalhatian sa lupa bago sumapit ang tagsibol.” Malinaw kong naunawaan na ginagamit ng Diyos ang mga salitang ito para gabayan akong makawala sa pagkasira ng aking loob, at naantig ako at nahiya. Tulad ng mga bulaklak at damo, isa lang akong maliit na nilikha, pero palagi kong hinihiling na kumilos ang Diyos ayon sa mga kagustuhan ko, at nang hindi tuparin ng Diyos ang mga hiling ko at hindi pinarusahan ang malaking pulang dragon, lumayo ang puso ko sa Kanya. Talagang wala akong katwiran! Kapag ginagawa ng Diyos ang Kanyang gawain, mayroon Siyang sariling plano, at alam ng Diyos ang tamang panahon para wasakin ang malaking pulang dragon. Dapat kong hayaan ang Diyos na pamatnugutan ang lahat ng bagay. Bukod pa rito, kung ako man ay mababaldado, kung mabubuhay ako, at kung magagampanan ko ang aking mga tungkulin, lahat ay nasa mga kamay ng Diyos. Hindi kailangan ang mga pag-aalala ko. Sa pag-iisip sa mga bagay na ito, mas napanatag ang puso ko.

Kalaunan, nagkataong nakakita ako ng isang aklat na pinamagatang Ang Pananalig ng mga Tanyag na Tao mula sa isa pang bilanggo, na naglalaman ng mga salaysay ng maraming kilalang ebanghelista, kapwa Tsino at dayuhan, tulad nina Hudson Taylor, Robert Morrison, Wang Mingdao, Watchman Nee, at iba pa. Hinding-hindi ko inasahan na makahahanap ako ng ganoong aklat sa mahigpit na kontroladong kulungan ng CCP, kaya sabik ko itong hiniram para basahin. Labis na napalakas ang loob ko ng magagandang patotoo ng mga banal sa lahat ng panahon sa aklat, at naisip ko ang mga salita ng Diyos: “Ang ipinagkakaloob Ko sa inyo ngayon ay higit pa sa ipinagkaloob Ko kay Moises at kay David, kaya’t gayundin ay hinihingi Ko na ang inyong patotoo ay humigit pa sa kay Moises at ang inyong mga salita ay humigit pa sa kay David. Sandaang beses ang Aking ibinibigay sa inyo—kaya’t gayundin ay hinihingi Ko sa inyo na suklian Ako ng sandaang beses. Dapat ninyong malaman na Ako ang nagkakaloob ng buhay sa sangkatauhan, at kayo ang tumatanggap ng buhay mula sa Akin at dapat magpatotoo sa Akin. Ito ang inyong tungkulin na Aking ipinapadala sa inyo at nararapat ninyong gawin para sa Akin. … Higit pa ang nauunawaan ninyo sa Aking mga misteryo sa langit kaysa kina Isaias at Juan; higit pa ang nalalaman ninyo tungkol sa Aking pagiging kaibig-ibig at pagiging kagalang-galang kaysa sa lahat ng banal ng mga nakaraang kapanahunan. Ang natanggap ninyo ay hindi lamang ang Aking katotohanan, ang Aking daan, at ang Aking buhay, kundi mga pangitain at paghahayag na higit pa sa natanggap ni Juan. Naunawaan ninyo ang higit na maraming misteryo, at nakita na rin ang Aking tunay na mukha; higit pa ang natanggap ninyo sa Aking paghatol at higit pa ang nalalaman ninyo tungkol sa Aking matuwid na disposisyon. Kung kaya, kahit na ipinanganak kayo sa mga huling araw, nauunawaan ninyo ang mga bagay na nauna at ang mga bagay sa nakalipas, at naranasan na rin ninyo ang mga bagay sa kasalukuyan, na personal Kong ginawa. Hindi labis ang hinihingi Ko sa inyo, sapagkat napakarami Ko nang naibigay sa inyo, at napakarami na ninyong nakita sa Akin. Samakatwid, hinihingi Ko sa inyong magpatotoo para sa Akin sa mga banal ng mga nagdaang kapanahunan, at ito lamang ang nais ng Aking puso” (Ang Salita, Vol. I. Ang Pagpapakita at Gawain ng Diyos. Ano ang Alam Mo sa Pananalig?). Naisip ko ang mga banal ng nakaraang mga henerasyon. Hindi nila natamasa ang pagdidilig at panustos ng napakaraming salita ng Diyos na natatamasa ko, pero ibinigay nila ang kanilang buhay para magpatotoo sa pagliligtas ng Panginoong Jesus. Ang ilan ay binato hanggang mamatay, ang ilan ay pinagpira-piraso ng mga kabayo, ang ilan ay nilagari hanggang mamatay, at ang iba ay ipinako nang patiwarik sa krus, pero lahat sila ay nagbigay ng isang maganda at matunog na patotoo para sa Diyos. Natamasa ko na ang panustos ng napakaraming salita ng Makapangyarihang Diyos, kaya dapat akong magbigay ng isang maganda at matunog na patotoo para sa Diyos tulad ng ginawa ng mga banal ng nakaraang mga henerasyon para ipahiya si Satanas. Ito rin ang inaasahan ng Diyos sa atin na tumanggap ng Kanyang gawain sa mga huling araw. Nang maisip ko ito, nagkaroon ako ng determinasyon na tularan ang halimbawa ng mga banal sa nakaraang mga henerasyon. Naging handa akong maghimagsik laban sa aking laman at isuko ang aking mga hindi makatwirang kahilingan sa Diyos, na ilagay ang aking kinabukasan at tadhana sa mga kamay ng Diyos, at magpasailalim sa Kanyang mga pamamatnugot at pagsasaayos. Kahit na talagang mabaldado nga ako, susunod pa rin ako sa Diyos hanggang sa wakas. Bukod pa rito, kahit na pahirapan nga ako hanggang mamatay sa kulungan ng CCP, ito ay pag-uusig para sa kapakanan ng katuwiran. Ito ay isang maluwalhating bagay, at hindi ako dapat malungkot. Sa halip, dapat akong umasa sa Diyos upang manindigan sa aking patotoo. Sa mga sumunod na araw, sinadya kong pagnilayan ang mga salita ng Diyos na naaalala ko, inawit ko ang mga himnong natutunan ko, at ipinagkatiwala ko rin ang aking mga paghihirap sa Diyos, bumabaling sa Kanya. Unti-unti, bumuti ang kalagayan ko.

Akala ko, sa pamamagitan ng karanasang ito, naisantabi ko na ang mga pag-iisip tungkol sa aking kinabukasan at tadhana, pero isang sitwasyon ang dumating na nagbunyag sa akin at nilinaw sa akin na hindi iyon magiging ganoon kadali. Noong taglamig ng 2014, dahil sa hina ng katawan ko at sa napakasamang mga kondisyon sa kulungan, kung saan kailangan kong maghugas ng buhok at maligo gamit ang malamig na tubig mula sa gripo kahit sa malupit na taglamig, halos palagi akong sinisipon. Sa paglipas ng panahon, pumutok ang maliliit na ugat sa ilong ko dahil sa madalas na pagsinga. Sa simula, paunti-unti lang at paputol-putol ang pagdurugo, pero lalong lumala ang pagdurugo habang tumatagal, hanggang sa huli, sa ilang pagkakataon, walang tigil ang pagdurugo ng ilong ko, na parang tubig na umaagos mula sa gripo. Nakita ng mga guwardiya na sobra na ang pagdurugo ko at natakot silang baka mamatay ako sa pagawaan, kaya ipinadala nila ako sa ospital ng kulungan. Gayumpaman, napakasama ng mga kondisyong medikal sa ospital ng kulungan, at binigyan lang ako ng doktor ng IV at walang ginawang hakbang para patigilin ang pagdurugo. Naglagay din siya ng isang plastik na balde sa harap ko, at malamig na sinabi, “Kung magdurugo ka, isahod mo sa balde. Huwag mong patuluin ang dugo mo at dumihan ang sahig.” Pagkasabi niyon, tumalikod na lang siya at umalis. Pabalik-balik ang pagdurugo ng ilong ko, kaya gumamit ako ng tissue para ipasak sa mga butas ng ilong ko at patigilin ang pagdurugo. Pero dahil may pasak ang mga butas ng ilong ko, nagsimulang bumuhos ang dugo mula sa bibig ko. Dahil sa sobrang pagdurugo, naramdaman kong dahan-dahang nawawala ang init sa aking katawan. Patuloy na dumadaloy nang paputol-putol ang dugo mula sa ilong ko, at hindi nagtagal, naubos ko na ang isang buong pakete ng tisyu. Tuluyan na akong naubusan ng lakas, at ang tanging nagawa ko ay hayaan na lang na dumaloy ang dugo mula sa bibig at ilong ko papunta sa aking damit. Hindi nagtagal, may malaking pulang mantsa na sa dibdib ko, at nagsimula akong lalong ginawin. Mahina na lang akong nakasandal sa malamig na pader, at pakiramdam ko ay nabibilang na ang mga huling sandali ng buhay ko. Habang nakatitig sa kisame, naisip ko, “Kung magpapatuloy ito, hindi magtatagal at mamamatay ako dahil sa pagkaubos ng dugo. Kung mamamatay ako nang ganito rito sa kulungan, walang sinumang makaaalam. Hindi ko na muling makikita ang mga kapatid ko, lalo na ang masaksihan ang araw ng kaluwalhatian ng Diyos.” Naisip ko rin kung paano, matapos kong matagpuan ang Diyos, isinuko ko ang aking karera at iniwan ang aking tahanan dahil sa pagtugis sa akin ng CCP, at kung paano ko patuloy na ginagawa ang aking tungkulin sa iglesia. Hindi ko inasahan na sa huli ay mamamatay ako sa kulungan sa halip na tumanggap ng mga pagpapala. Habang mas iniisip ko ito, mas lalong sumasama ang loob ko, at napuno ng kapanglawan ang puso ko. Sa aking paghihirap, tahimik akong nanalangin sa Diyos, “O Diyos, ang kinakaharap ko ay naglalaman ng Iyong layunin, pero napakaliit ng tayog ko, at sa pagkakita na malapit na akong mamatay, puno ng pasakit at kawalan ng pag-asa ang puso ko. O Diyos, pakiusap, bigyan Mo ako ng pananalig at lakas, upang sa pamamagitan Mo ay maging matatag ako.” Pagkatapos magdasal, naisip ko ang sinabi ni Job sa panahon ng kanyang mga pagsubok: “Si Jehova ang nagbigay, at si Jehova ang nag-alis; purihin ang pangalan ni Jehova” (Job 1:21). Nang dumating kay Job ang tukso ni Satanas, nawala sa kanya ang lahat ng kanyang ari-arian at mga anak, at ang buong katawan niya ay napuno ng nagnanaknak na sugat. Ang mga bagay na ito ay hindi makakayanang dagok para sa sinuman, ngunit si Job ay mayroong may-takot-sa-Diyos na puso. Hindi siya nagreklamo laban sa Diyos, ni nagkasala sa pamamagitan ng kanyang bibig, sa halip, tinanggap niya ito mula sa Diyos, naniniwalang lahat ng kanyang yaman at mga anak ay ibinigay sa kanya ng Diyos, at bagama’t mukha itong pagnanakaw ng mga tulisan, ipinahintulot ito ng Diyos. Kaya naman, nagpasakop si Job sa pagkuha ng Diyos ng mga bagay mula sa kanya at kusang-loob na ibinalik ang lahat ng mayroon siya sa Diyos, pinupuri pa rin ang banal na pangalan ng Diyos. Sa gitna ng mga tukso ni Satanas, ang pananalig, pagpapasakop, at takot ni Job sa Diyos ay nagpahintulot sa kanya na manindigan sa kanyang patotoo para sa Diyos at ipahiya si Satanas, at natanggap niya ang pagsang-ayon at pagpapala ng Diyos. Sa pagninilay sa patotoo ni Job, napagtanto ko na lahat ng mayroon ako, kabilang ang aking buhay, ay ibinigay ng Diyos, na tama lang na bawiin ito ng Diyos, at na dapat akong magpasakop sa kataas-taasang kapangyarihan at mga pagsasaayos ng Diyos. Ngunit nang maharap sa kamatayan, napuno ako ng pasakit at kawalan ng pag-asa, at hindi ito matanggap ng puso ko. Nakita ko na wala akong pagpapasakop sa Diyos, at na ang pananalig ko ay tunay na kaawa-awa. Nang mapagtanto ito, nanalangin ako sa Diyos, “O Diyos, handa kong ilagay ang buhay ko sa Iyong mga kamay. Mabuhay man ako o mamatay, handa akong magpasakop sa Iyong kataas-taasang kapangyarihan at mga pagsasaayos.” Pagkatapos magdasal, mas napayapa ang puso ko, at naramdaman kong ang Diyos ang aking matatag at makapangyarihang sandigan. Hindi ko inaasahan, nang lubusan kong ipinagkatiwala ang aking buhay at kamatayan sa Diyos, nakita ko ang Kanyang mga gawa, at gumamit ang Diyos ng isang bilanggo na hindi ko kilala para hanapin ang direktor ng ospital ng kulungan, sinasabing ako ay kababayan ng direktor, at hiniling dito na tulungan ako. Ang totoo, hindi kami magkababayan ng direktor. Pagkatapos magpunta ng direktor at makitang duguan ako, mabilis niyang sinabi, “Huwag kang mag-alala, pasasamahan kita para dalhin ka sa ospital ng lungsod para masalinan ng dugo at mabigyan ng agarang lunas.” Ngunit pagkatapos akong dalhin ng mga guwardiya sa ospital ng lungsod, para makatipid, isang operasyon lang para patigilin ang pagdurugo ang isinagawa sa akin, at hindi ako sinalinan ng dugo. Akala ko, dahil sa dami ng dugong nawala sa akin, tiyak na hahayaan ako ng mga guwardiya na magpahinga ng ilang araw. Ngunit hindi ko inaasahan, pagkababa ko pa lang sa operating table, agad akong ipinadala ng mga guwardiya pabalik sa pagawaan para magtrabaho. Nahihilo ako at naliliyo, at umiikot ang mundo sa paningin ko. Sa puso ko, mas lalo kong kinamuhian ang paglapastangan ng CCP sa buhay ng tao. Tinatahak ko ang tamang landas sa buhay sa pamamagitan ng pananampalataya sa Diyos at pangangaral ng ebanghelyo, pero dinaranas ko ang ganitong kalupitan mula sa CCP! Bukod sa pagkamuhi, napuno ng kalungkutan ang puso ko, at naisip ko, “Mukhang mamamatay na talaga ako sa kulungan sa pagkakataong ito, at hindi ko na makikita ang araw na maisasakatuparan ang kaharian ng Diyos.” Napagtanto kong mali ang kalagayan ko, at sa pagbabalik-tanaw sa mga nakaraang karanasan, alam kong sinusubok ako ng Diyos sa sakit na ito. Handa akong magpasakop sa mga pamamatnugot at pagsasaayos ng Diyos, at hanapin ang Kanyang layunin. Kalaunan, nang magpasakop ako, muli kong nakita ang mga gawa ng Diyos. Narinig ng isang guwardiya ng kulungan mula sa aking bayan ang aking sitwasyon at nakiusap sa lider ng pagawaan, na payagan akong magpahinga ng ilang araw, at sa wakas ay nakabawi ako. Nakita ko ang pagkamakapangyarihan-sa-lahat at kataas-taasang kapangyarihan ng Diyos at nagkaroon ako ng higit pang pananalig sa Kanya, at naunawaan ko na kung ako man ay mabubuhay o mamamatay ay nasasa Diyos. Gaano man kabuktot ang malaking pulang dragon o paano man nito subukang patayin ako, kung walang pahintulot ng Diyos, walang sinuman ang makakukuha ng buhay ko.

Naisip ko kung paanong sa lahat ng pagkakataong ito na naharap ako sa ganitong mga sitwasyon, iniisip ko ang tungkol sa aking kinabukasan at tadhana, laging nag-aalala na kung mamamatay ako, hindi ako maliligtas, at napagtanto ko na ang mga sitwasyong inihanda ng Diyos ay hindi lamang para ipakita sa akin ang kabuktutan ng CCP, kundi para din ipaunawa sa akin ang sarili kong tiwaling disposisyon. Naisip ko ang mga salita ng Diyos: “Ang hinahangad ng mga tao sa kanilang pananampalataya sa Diyos ay ang magtamo ng mga pagpapala para sa hinaharap; ito ang kanilang layon sa kanilang pananampalataya. Lahat ng tao ay may ganitong intensyon at inaasam, subalit ang katiwalian sa kanilang kalikasan ay dapat malutas sa pamamagitan ng mga pagsubok at pagpipino. Sa alinmang aspekto na ang mga tao ay hindi nadalisay at nagbubunyag pa rin ng katiwalian, ito ang mga aspekto kung saan dapat silang mapino—ito ang pagsasaayos ng Diyos. Naghahanda ang Diyos ng mga kapaligiran para sa iyo, pinipilit kang sumailalim sa pagpipino sa mga ito nang sa gayon ay makilala mo ang iyong sariling katiwalian. Sa huli, umaabot ka sa punto kung saan magiging handa kang isuko ang iyong mga plano at mga pagnanais at magpasakop sa kataas-taasang kapangyarihan at pagsasaayos ng Diyos kahit pa nangangahulugan ito ng pagkamatay” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Sa pagninilay sa mga salita ng Diyos at paghahambing sa mga ito sa sarili kong mga karanasan, napagtanto ko na sa pamamagitan lamang ng pagpipino malinaw na makikita ng isang tao ang kanyang tunay na tayog at magkakaroon ng pagkaunawa sa kanyang katiwalian. Dati, palagi kong iniisip na ang pagtalikod sa aking pamilya at karera para gawin ang aking tungkulin, ang pagharap sa pag-aresto at pag-uusig ng malaking pulang dragon at hindi pagkakanulo sa Diyos, ay ginawa akong isang tapat na mananampalataya. Ngunit sa sitwasyong ito, sa wakas ay nakita ko na nananampalataya ako sa Diyos para lamang sa isang magandang kinabukasan at hantungan, at na hindi ko taos-pusong gustong bigyang-kasiyahan ang Diyos. Kaya nang makita kong hindi ako makakukuha ng mga pagpapala, naging negatibo ako at nagdusa. Noong una kong malaman ang tungkol sa aking tatlo at kalahating taong sentensiya, naisip ko kung gaano kalubha ang pagdurugo ng aking sikmura at kung gaano kahina ang aking katawan, at natakot ako na mamamatay ako sa kulungan at hindi na makikita ang araw na maisasakatuparan ang kaharian. Dahil dito, labis akong nagdurusa na hindi ako makatulog, at nagkamali pa ako ng pagkaunawa na ginagamit ng Diyos ang sitwasyong ito para itiwalag ako. Pagkapasok sa kulungan, dahil sa sobrang bigat ng trabaho, hindi ko maiunat ang aking mga daliri, at nag-alala ako na kung mababaldado ako, wala na akong patutunguhan sa buhay. Nag-alala rin ako na hindi ko magagampanan ang aking tungkulin at dahil doon ay hindi ako maliligtas, kaya hinangad kong wasakin na ng Diyos ang malaking pulang dragon sa lalong madaling panahon at namuhay ako sa isang kalagayan ng pagkasira ng loob. Kalaunan, dahil sa walang tigil na pagdurugo ng aking ilong, natakot akong baka mamatay ako at nagdusa ako at naging miserable, pinagsisisihan pa nga na umalis ako ng bahay para gawin ang aking tungkulin. Noon ko lang nakita na sa pagpapanatili ng aking pananalig at paggawa ng aking tungkulin, hindi ko isinasagawa ang katotohanan o nagpapasakop sa Diyos kahit kaunti, ni hindi ko sinusubukang suklian ang pagmamahal ng Diyos. Sa halip, ginagamit ko ang paggampan sa aking tungkulin para subukang makipagtawaran para sa biyaya at mga pagpapala ng Diyos at subukang makakuha ng magandang kinalabasan at hantungan. Bagama’t nagkukunwari ako na ginugugol ko ang aking sarili para sa Diyos, sa diwa, sinusubukan kong tugunan ang sarili kong pagnanais na mapagpala. Sa paggawa ng tungkulin sa ganitong paraan, sinusubukan kong makipagtawaran sa Diyos, at sinusubukan kong gamitin at linlangin Siya. Anong konsensiya o katwiran ang mayroon ako? Kung hindi dahil sa paggamit ng Diyos sa pag-uusig ng malaking pulang dragon para ibunyag at pinuhin ako, magpapatuloy sana ako sa pananampalataya sa Diyos at paggawa ng aking tungkulin na may intensyong mapagpala. Sa huli, matutulad sana ako kay Pablo, na ginamit ang kanyang mga paggugol at sakripisyo bilang puhunan para humingi ng biyaya sa Diyos, na walang kahihiyang sinabi, “Nakipagbaka na ako ng mabuting pakikipagbaka, natapos ko na ang aking takbo, napanatili ko ang pananalig: Buhat ngayon ay natataan sa akin ang putong ng katuwiran” (2 Timoteo 4:7–8). Sa paniniwala sa ganitong paraan hanggang sa pinakahuli, hindi ko sana makakamit ang katotohanan at maliligtas, at magdudulot lang ako ng kapahamakan sa aking sarili. Sa wakas ay naunawaan ko ang masidhing layunin ng Diyos—ginagamit Niya ang ganitong uri ng sitwasyon para pinuhin ako at dalisayin ako mula sa aking katiwalian at mga karumihan. Tunay kong naramdaman na bagama’t hindi nakaayon sa kalooban ko ang mga kilos ng Diyos, lahat ng iyon ay pagmamahal at pagliligtas para sa akin. Kasabay nito, naramdaman ko rin ang awa at proteksyon ng Diyos para sa akin. Nang matanggap ko ang hatol at nag-alala akong hindi ako makalalabas nang buhay sa kulungan, ang Diyos ang nagbigay-liwanag at gumabay sa akin sa pamamagitan ng Kanyang mga salita at binigyan ako ng pananalig na maranasan ang malupit na kapaligiran ng kulungan. Nang mag-alala ako na baka mabaldado ako at hindi makaligtas, ginabayan ako ng Diyos sa pamamagitan ng mga bulaklak at damo, at sa pamamagitan ng mga gawa ng mga banal mula sa nakaraang mga henerasyon sa aklat, pinalalakas ang loob kong magkaroon ng determinasyon na magpatuloy. Nang hindi mapigilan ang pagdurugo ko at nasa bingit ako ng kamatayan, gumamit ang Diyos ng isang hindi pamilyar na bilanggo na pumunta sa direktor, at ako ay nailigtas. Madalas kong naiisip ang mga salita sa “Ang Hinagpis ng Makapangyarihan sa Lahat” kung saan sinabi ng Diyos: “Siya ay nagbabantay sa iyong tabi” (Ang Salita, Vol. I. Ang Pagpapakita at Gawain ng Diyos). Lubos kong naramdaman na sa mga panahon ng krisis, ang Diyos lamang ang aking sandigan, at ang tanging kanlungan ko! Naisip ko kung paano, sa lahat ng mga taon ng pananampalataya ko sa Diyos, hindi ko kailanman ibinigay ang tunay kong puso sa Kanya. Sinusubukan kong makipagtransaksyon sa Diyos sa paggawa lang ng kaunting bahagi ng aking mga tungkulin, ngunit hindi ako tinrato ng Diyos ayon sa aking paghihimagsik, at sa mga panahon ng kagipitan, kapag tumatawag ako sa Diyos, kasama ko pa rin Siya. Inakay at ginabayan din Niya ako sa pamamagitan ng Kanyang mga salita, gumagamit Siya ng iba’t ibang tao, pangyayari, at bagay para tulungan ako. Sa sandaling iyon, bumulwak sa puso ko ang pagsisisi at paninisi sa sarili, at tahimik akong nanalangin sa Diyos, “O Diyos, hindi ko hinangad nang maayos ang katotohanan, at nagbayad lang ako ng halaga para sa aking kinabukasan at hantungan. Kung makaliligtas ako at makaaalis, tiyak na hahangarin ko nang maayos ang katotohanan at hindi ko sasayangin ang Iyong pagliligtas sa akin. Kahit na wala akong magandang hantungan, gagawin ko pa rin nang maayos ang aking tungkulin at susuklian ang Iyong pagmamahal!”

Sa pagdaan sa karanasang ito, mas naunawaan ko ang kahalagahan ng paggamit ng Diyos sa malaking pulang dragon para magserbisyo. Kung hindi ko personal na naranasan ang pag-uusig ng malaking pulang dragon, hindi ko sana makikita nang ganoon kalinaw ang mala-demonyong diwa nito, hindi rin sana nadagdagan ang aking pananalig at pagpapasakop sa Diyos, at hindi sana ako nagkaroon ng tunay na pagkaunawa sa aking tiwaling disposisyon. Tunay kong naranasan na ang gawain ng Diyos sa pagliligtas sa mga tao ay napakapraktikal at napakarunong! Naunawaan ko rin na ang malaking pulang dragon ay lumalaban sa Diyos at pinipinsala ang hinirang na mga tao ng Diyos sa ganoong kahibang na paraan, at matagal nang gusto ng Diyos na wasakin ito, ngunit dahil kami, ang grupong ito ng mga tao, ay hindi pa nagagawang ganap, kailangan pa rin Niyang gamitin ang malaking pulang dragon para magserbisyo. Kapag natapos na itong magserbisyo, darating na ang katapusan nito.

Noong Nobyembre 9, 2015, pinalaya ako pagkatapos kong pagsilbihan ang aking sentensiya. Dalawang guwardiya ang naghatid sa akin sa tarangkahan ng kulungan, at tinanong ako ng isa sa mga guwardiya, “Mananampalataya ka pa rin ba sa Diyos pagkatapos mong umalis? Kung gagawin mo iyan, babalik ka lang uli rito!” Matatag kong sinabi, “Ang pananampalataya sa Diyos ay kalayaan ko!” Gulat na tumingin sa akin ang dalawang guwardiya at pagkatapos ay umiling na lang. Mahigit sampung araw lang pagkatapos kong mapalaya, kinontak ako ng aking mga kapatid, at muli akong sumali sa hanay ng mga nagpapakalat ng ebanghelyo ng kaharian.

Kalaunan, naisip ko, “Bakit ako nakararamdam ng pagkamiserable at pagkabalisa kapag nasasangkot sa mga bagay-bagay ang aking kinabukasan at tadhana, hanggang sa punto na nakikipagtalo ako sa Diyos, at hindi na magawang tunay na makapagpasakop sa Kanyang mga pamamatnugot at pagsasaayos? Ano ba talaga ang kumokontrol sa akin?” Sa aking mga debosyonal, nabasa ko ang mga salita ng Diyos: “Bago danasin ng mga tao ang gawain ng Diyos at maunawaan ang katotohanan, ang kalikasan ni Satanas ang namamahala at nagdodomina sa kanilang kalooban. Ano ba ang partikular na nakapaloob sa kalikasang iyon? Halimbawa, bakit ka makasarili? Bakit mo pinoprotektahan ang sarili mong katayuan? Bakit ka mayroong gayong katitinding damdamin? Bakit gusto mo ang mga di-matuwid na bagay na iyon at ang masasamang bagay na iyon? Ano ang batayan ng pagkagusto mo sa ganoong mga bagay? Saan nagmumula ang mga bagay na ito? Bakit mo gusto at tinatanggap ang mga ito? Sa ngayon, naunawaan na ninyong lahat na: Ang pangunahing dahilan ay dahil nasa kalooban ng tao ang mga lason ni Satanas. Kaya, ano ang mga lason ni Satanas? Paano maipapahayag ang mga ito? Halimbawa, kung magtatanong ka ng, ‘Paano dapat mamuhay ang mga tao? Para saan ba dapat nabubuhay ang mga tao?’ sasagot ang lahat ng tao: ‘Ang bawat tao para sa kanyang sarili at bahala na ang iba.’ Ipinahahayag ng nag-iisang parirala lang na ito ang pinakaugat ng problema. Ang pilosopiya at lohika ni Satanas ay naging buhay na ng mga tao. Anuman ang hinahangad ng mga tao, ang totoo ay ginagawa nila ito para sa kanilang sarili—kaya’t nabubuhay silang lahat para sa kanilang sarili. ‘Ang bawat tao para sa kanyang sarili at bahala na ang iba’—ito ang pilosopiya sa buhay ng tao, at kinakatawan din nito ang kalikasan ng tao. Naging kalikasan na ng tiwaling sangkatauhan ang mga salitang ito at ang mga ito ang tunay na larawan ng satanikong kalikasan ng tiwaling sangkatauhan. Ang satanikong kalikasang ito ang ganap na naging pundasyon para sa pag-iral ng tiwaling sangkatauhan. Sa loob ng ilang libong taon, namuhay ang tiwaling sangkatauhan ayon sa lason na ito ni Satanas, hanggang sa kasalukuyang panahon” (Ang Salita, Vol. III. Ang mga Diskurso ni Cristo ng mga Huling Araw. Paano Tahakin ang Landas ni Pedro). Pagkatapos basahin ang siping ito ng mga salita ng Diyos, naunawaan ko na ang palagi kong pag-aalala tungkol sa aking kinabukasan at tadhana sa aking pananalig at mga tungkulin ay hindi isang simpleng pagbubunyag ng tiwaling disposisyon, kundi pangunahing dahil mayroon akong satanikong kalikasan sa loob ko. Namuhay ako ayon sa mga satanikong pilosopiya na “Ang bawat tao para sa kanyang sarili at bahala na ang iba” at “Huwag kumilos kung walang gantimpala,” at sa lahat ng ginawa ko, sinunod ko ang mga prinsipyo ng pansariling interes. Talagang makasarili at kasuklam-suklam ako. Isinuko ko ang lahat para gawin ang aking mga tungkulin, pero sa totoo lang, naghahanap ako ng pansariling pakinabang, at sinusubukang makipagpalitan para makamit ang pagpapala ng pagpasok sa kaharian ng langit. Naaalala ko noong unang ipangaral sa akin ng isang tao ang ebanghelyo ng Panginoong Jesus. Narinig ko na ang pananampalataya sa Panginoon ay magdadala ng biyaya at mga pagpapala, at na ang kaluluwa ko ay maliligtas at mapupunta sa langit pagkamatay. Kaya, nanampalataya ako sa Panginoon. Pagkatapos tanggapin ang gawain ng Diyos sa mga huling araw, nalaman ko na lubusang lilinisin at ililigtas ng Diyos ang mga tao at dadalhin sila sa susunod na kapanahunan, kaya hindi masukat ang pagkasabik ko. Upang makatanggap ng mga pagpapala sa hinaharap, buong-tapang kong tinalikuran ang aking pamilya at karera, at piniling gawin ang aking mga tungkulin nang full-time. Pagkatapos manampalataya sa Makapangyarihang Diyos nang mahigit isang taon, inaresto ako dahil sa pangangaral ng ebanghelyo. Pagkatapos mapalaya sa piyansa, hinigpitan ng mga pulis ang aking kilos at pinagbawalan akong umalis sa lokal na lugar, hinihiling na maging available ako anumang oras, kung hindi ay ikukulong ako. Gayumpaman, pinili ko pa ring gawin ang aking mga tungkulin sa ibang lugar, dahil akala ko, sa paggawa nito, maaalala ako ng Diyos at matatanggap ko ang Kanyang mga pagpapala. Ngunit nang muli akong maaresto, binigyan ng tatlo at kalahating taong sentensiya, at naharap sa pagiging baldado o pagkamatay sa kulungan, naramdaman kong nawasak ang aking mga pag-asa na makatanggap ng mga pagpapala, kaya napuno ako ng pasakit at kapanglawan, at pinagsisihan ko pa nga na pumunta ako sa ibang lugar para gawin ang aking mga tungkulin. Naisip ko na pagkatapos kong magbayad ng gayong halaga, hindi dapat hayaan ng Diyos na mamatay ako, at na dapat Niya akong bigyan ng magandang hantungan. Napagtanto ko na ang pamumuhay ayon sa mga satanikong lason na ito ay nagtulak sa akin na maging labis na makasarili, ang tanging iniisip ay sariling kapakinabangan. Wala akong takot o pagpapasakop sa Diyos. Bilang isang nilikha, hindi ko matatalikurang responsabilidad ang manampalataya sa Diyos at gampanan ang aking mga tungkulin, pero lahat ng iniisip at ninanais ko ay para sa sarili ko lang. Gusto kong gamitin ang aking mga tungkulin bilang pagkakataon para subukang makipagtawaran sa Diyos at maisakatuparan ang pangarap kong mapagpala. Napakamakasarili at napakakasuklam-suklam ko talaga! Naisip ko kung paano nagkatawang tao ang Diyos nang dalawang beses para iligtas ang sangkatauhan, nakaranas ng pagtatakwil at paninirang-puri mula sa mundo, at tiniis ang maling pagkaunawa, mga reklamo, at maging ang pagsasamantala mula sa mga nananampalataya sa Diyos. Pero kailanman ay hindi humingi ang Diyos ng anuman sa mga tao, lalong hindi Niya hiniling sa sinuman na suklian Siya. Ipinapahayag lamang Niya ang katotohanan para diligan at tustusan ang mga tao, at tahimik na naghihintay sa kanilang pagbabalik. Tunay na walang pag-iimbot ang pag-ibig ng Diyos! Naisip ko kung gaano karaming salita ng Diyos ang aking kinain at ininom, at kung gaano karami ang natanggap ko mula sa Diyos, pero hindi ko kailanman naisip na suklian ang pagmamahal ng Diyos sa pamamagitan ng paggawa nang maayos sa aking mga tungkulin. Tumuon lang ako sa pagpilit sa Diyos na bigyan ako ng magandang hantungan, at nang hindi ko ito natanggap, naging negatibo ako at nagdusa, at pinagsisihan ko pa nga ang halagang ibinayad ko. Nakaramdam ako ng matinding paninisi sa sarili at pagkakonsensiya, at kinamuhian ko ang aking sarili sa sobrang kawalan ng konsensiya at pagkatao!

Sa ilalim ng patnubay ng Diyos, naisip ko ang isang sipi ng mga salita ng Diyos: “Isa kang nilikha—mangyari pa ay dapat mong sambahin ang Diyos at hangaring mamuhay nang makahulugan. Kung hindi mo sasambahin ang Diyos kundi mamumuhay ka sa loob ng iyong maruming laman, hindi ba isang hayop ka lamang na nakasuot ng damit ng tao? Dahil isa kang tao, dapat mong gugulin ang sarili mo para sa Diyos at tiisin ang lahat ng pagdurusa! Dapat mong tanggapin nang masaya at may katiyakan ang kaunting pagdurusang pinagdaraanan mo ngayon at mamuhay ka nang makahulugan, kagaya nina Job at Pedro. … Kayo ay mga taong naghahangad sa tamang landas at naghahanap ng pag-unlad. Kayo ay tumitindig sa bansa ng malaking pulang dragon, at kayo ang mga tinatawag na matuwid ng Diyos. Hindi ba iyon ang pinakamakahulugang buhay?” (Ang Salita, Vol. I. Ang Pagpapakita at Gawain ng Diyos. Pagsasagawa (2)). Ang mga salita ng Diyos ay nagbigay sa akin ng direksyon para sumulong. Naunawaan ko na bilang isang nilikha, dapat kong hangarin ang katotohanan, sambahin ang Diyos, tuparin ang tungkulin ng isang nilikha, at mamuhay ng isang makabuluhang buhay. Ito ang tamang landas sa buhay! Nagpasya ako na hindi na ako susubok na makipagtransaksyon sa Diyos, at na maninindigan ako sa posisyon ng isang nilikha, gagampanan nang maayos ang aking tungkulin at hahangaring mahalin at mabigyang-kasiyahan ang Diyos.

Siyam na taon na akong nakalabas ng kulungan ngayon, at sa tuwing naaalala ko ang karanasang ito sa kulungan, nakararamdam ako ng matinding halo-halong emosyon. Kung hindi ko naranasan ang sitwasyong ito, hindi ko sana napagtanto kung gaano pa kahilaw ang tayog ko, o kung gaano kaliit ang pananalig ko sa Diyos, lalong hindi ko sana naunawaan ang aking makasarili at kasuklam-suklam na tiwaling disposisyon, at ang aking mga maling paghahangad. Kasabay nito, naunawaan ko rin na ginagamit ng Diyos ang malaking pulang dragon para magserbisyo, ginagawa ito para ibunyag ako at linisin ang aking satanikong disposisyon, sa gayon ay binabago ang aking walang-katotohanang mga pananaw sa paghahangad ng mga pagpapala sa aking pananalig, at nagiging dahilan para bitawan ko ang marami kong alalahanin tungkol sa aking kinabukasan at tadhana. Ito ang mga bagay na hindi ko sana makakamit sa isang komportableng kapaligiran. Ngayon, ang mga pag-aresto ng CCP sa mga mananampalataya ay lalong lumulubha, at madalas kong naririnig ang tungkol sa mga kapatid na inaaresto at sinisentensiyahan, at maging ang ilan na binubugbog hanggang mamatay. Kung minsan ay naiisip ko kung paanong tumatanda na ako at kung paanong hindi na kasinlakas ng dati ang aking kalusugan. Dalawang beses na akong naaresto, at kung muli akong maaaresto, tiyak na makatatanggap ako ng mabigat na sentensiya. Malamang na mamatay ako sa kulungan at hindi ko na makikita ang araw na maisasakatuparan ang kaharian. Ngunit kapag naiisip ko ang gabay at mga gawa ng Diyos na naranasan ko, mas nagiging mapayapa at panatag ang puso ko. Naiisip ko ang isang himno ng iglesia na madalas kong inaawit na labis na nagpapalakas ng loob ko, “Sumusunod kay Cristo, Hindi Ako Kailanman Tatalikod, Kahit Hanggang Kamatayan”: “Ang Anak ng tao sa mga huling araw ay nagpapahayag ng katotohanan, ginigising ang di-mabilang na puso. Nakikita kong ang mga salita ng Diyos ay pawang katotohanan, kaya sumusunod ako sa Kanya. Si Satanas, ang malaking pulang dragon, ay hibang na inaapi at inaaresto ang hinirang na mga tao ng Diyos. Iyong mga sumusunod kay Cristo at gumagawa ng mga tungkulin nila ay ibinubuwis ang kanilang buhay. Balang araw, maaari akong maaresto at mausig dahil sa pagpapatotoo sa Diyos. Sa puso ko, malinaw kong nauunawaan na isa itong pang-uusig na alang-alang sa pagiging matuwid. Balang araw, baka maaresto at makulong ako dahil sa pangangaral ng ebanghelyo. Ito ang pagdurusang inorden ng Diyos para sa mga sumusunod sa Kanya. Hindi ko alam kung gaano katagal ko pa matatahak ang landas na ito ng pangangaral ng ebanghelyo, pero hangga’t nabubuhay ako, ipapakalat ko ang mga salita ng Diyos at magpapatotoo ako kay Cristo. Ginugugol ko ang aking sarili para lang hangarin ang katotohanan at tuparin ang atas ng Diyos. Sa buhay na ito, ikinararangal ng puso ko ang sumunod at magpatotoo kay Cristo. Kahit hindi ko makita ang araw na maisasakatuparan ang kaharian, sapat nang makapagpatotoo at mapahiya si Satanas sa araw na ito. Kasama ko ang Diyos sa pag-uusig at kapighatian; Siya ang aking sandigan. Marahil ang buhay ko ay maglalahong parang isang panandaliang paputok, ngunit ang mamatay bilang martir para sa Diyos ay isang matunog na patotoo. Naihandog ko ang aking munting lakas sa pagpapalaganap ng ebanghelyo ng kaharian. Wala akong mga reklamo at mga pagsisisi. Dahil nakapagpatotoo ako sa Diyos, hindi naging walang saysay ang buhay ko. Ito ang pag-orden ng Diyos, at nag-aalay ako sa Kanya ng papuri at pasasalamat” (Sundan ang Kordero at Kumanta ng mga Bagong Awitin). Alam kong ang daan pasulong ay puno ng maraming paghihirap at balakid, ngunit anuman ang mga pagsubok at kapighatiang mararanasan ko, o kung magkakaroon man ako ng magandang kinabukasan o hantungan, magpapasakop ako sa kataas-taasang kapangyarihan at mga pagsasaayos ng Diyos, tutuparin ang aking tungkulin, at hahangaring isabuhay ang mga liriko ng kantang ito sa aking pang-araw-araw na buhay.


4. Mga Pagninilay Pagkatapos Maibukod

Ni Lorraine, USA

Noong Marso 2023, nagdaraos ng espesyal na halalan ang aming distrito para pumili ng isang lider ng distrito. Naisip ko sa sarili ko, “Kahit na hindi pinakamaganda ang aking buhay pagpasok, palagi naman akong naging responsable sa gawain ng ebanghelyo. Medyo malawak ang saklaw ng responsabilidad ko, at nagbunga rin naman ng ilang resulta ang gawain. Sa halalang ito para sa lider ng distrito, dapat siguro na ako ang piliin ng mga kapatid, hindi ba? Kahit na superbisor ako ngayon ng gawain ng ebanghelyo, trabahong may iisang gampanin lang ito, at kakaunti lang ang nakakakilala sa akin. Pero iba na kapag lider ng distrito. Pinangangasiwaan nila ang pangkalahatang gawain, at mas maraming tao ang tumitingala at humahanga sa kanila. Kung ako ang mapipili, tiyak na iisipin ng mga kapatid na hinahangad ko ang katotohanan, at na hindi lang ako may kakayahang mangasiwa sa gawain ng ebanghelyo, kundi may kakayahan din na maging isang lider.” Nang maisip ko ito, tuwang-tuwa ako.

Noong mga araw na iyon, naging sobrang aktibo ako sa mga tungkulin ko, at sa tuwing may nagtatanong sa group chat, agad akong sumasagot, at kung minsan, kumokonsulta ako sa mga lider tungkol sa mga problema at pribado kong inuulat sa kanila ang mga problemang nakikita ko, para isipin nilang may pakiramdam ako ng pasanin at responsable ako, at para iboto nila ako sa halalan. Sa laking gulat ko, isang gabi, nakita ko ang mensahe mula sa mga nakatataas na lider na nag-aanunsyong si Sister Charlotte ang nahalal na lider ng distrito. Nang makita ko ang pangalang iyon, sumama talaga ang loob ko, at naisip ko, “Kahit na laging gumagawa ng mga tungkulin sa pamumuno si Charlotte, kararating lang niya sa aming distrito para mangaral ng ebanghelyo at hindi pa siya gaanong pamilyar sa sitwasyon dito. Bakit siya ang nahalal na lider ng distrito? Matagal-tagal ko ring pinangasiwaan ang gawain niya, pero ngayong nahalal siya bilang lider at susubaybayan niya ang gawain ko, ano na lang ang mukhang ihaharap ko? Talaga kayang mas mababa ang tingin sa akin ng mga kapatid?” Lubha akong hindi kumbinsido. “Paano mismo ako mas mababa kay Charlotte? Pagdating sa aming mga saklaw ng responsabilidad, hindi naman mas malawak ang sa kanya kaysa sa akin; pagdating sa karanasan sa gawain at mga prinsipyong naunawaan, hindi rin naman siya mas magaling kaysa sa akin; at pagdating sa pagdurusa at pagbabayad ng halaga, tiyak na marami na akong pinagdusahan. Noong panahon ko bilang superbisor ng gawain ng ebanghelyo, kahit anong ipagawa sa akin ng iglesia, ginawa ko, at kapag nakakatagpo ako ng mga problema sa gawain, gaano man kahirap o kasakit, hindi ako kailanman nagrereklamo o dumaraing. Pero sa kabila ng lahat ng pagsisikap ko, bakit si Charlotte ang napili at hindi ako? Baka naman may problema sa akin? Hindi ba ako angkop na maging lider ng distrito? Angkop lang ba ako sa paggawa ng tungkuling may iisang gampanin?” Habang lalo ko itong iniisip, lalong sumasama ang loob ko, at nawalan ako ng motibasyon na gawin ang mga tungkulin ko.

Noong mga panahong iyon, nakaranas ng ilang paghihirap at problema ang gawain ng ebanghelyo ng iglesia, at nagkataon namang ang bahaging ito ay ang mismong pangunahing responsabilidad ni Charlotte. Nakikipag-ugnayan si Charlotte sa mga kapatid para talakayin kung paano lutasin ang mga problemang ito. Bagama’t nasa labas ng saklaw ng aking pangangasiwa ang gawaing ito, mas matagal ko nang pinangasiwaan ang gawain ng ebanghelyo, kaya dapat ay nakipagtulungan ako sa kanila para pag-usapan ang mga solusyon. Pero nang maisip ko kung paanong ito ang saklaw ng gawain na responsabilidad ni Charlotte, pakiramdam ko, kung talagang malulutas ko ang mga problema, tiyak na iisipin ng mga nakatataas na lider na si Charlotte ang nakagawa noon, at sasabihin nilang may kapabilidad siya sa gawain. Nang maisip ko ito, ayoko nang makisali sa talakayan. Kahit na pinapasali ako, magalang akong nagdadahilan, sinasabing, “Kayo na ang mag-usap, hindi ko gaanong alam ang tungkol diyan.” Sinasamantala ko pa nga ang mga pagkukulang ni Sister Charlotte, at paminsan-minsan, ibinubulalas ko ang aking sama ng loob sa mga sister sa paligid ko, sinasabing, “Hindi talaga sapat na hindi nauunawaan ang mga prinsipyo. Sa dami ng mga problema sa gawain ngayon, paano niya masusubaybayan ang gawain at malulutas ang mga problema kung hindi niya nauunawaan ang mga prinsipyo?” Makikinig sila at sasang-ayon, na sinasabing, “Oo nga, hindi talaga puwedeng hindi niya nauunawaan ang mga prinsipyo, dahil hindi niya malulutas ang mga problema sa ganitong paraan.” Pagkarinig nito, palihim akong natutuwa sa loob-loob ko, iniisip na, “Dahil mababa ang tingin ninyo sa akin, hayaan ninyong ang pinili ninyo ang gumawa ng gawain. Tingnan ko lang kung gaano niya talaga kagaling na magagawa ang trabaho. Kapag nagkaproblema sa gawain, gagamitin ko ang mga katunayan para patunayang mali ang pinili ninyo, at ipapakita ko sa inyo ang kahihinatnan ng hindi pagpili sa akin.” Ang totoo, noong panahong iyon, napuno ako ng kadiliman at pasakit, at kapag nakakakita ako ng mga problemang lumilitaw sa gawain, kung minsan ay nakokonsensiya rin ako, iniisip na dapat ay makipagtulungan ako kay Charlotte para malutas ang mga isyung ito sa lalong madaling panahon. Ilang beses kong gustong magpadala ng mensahe kay Charlotte, pero kapag naiisip ko na hindi ako ang nahalal na lider ng distrito, hindi ko malunok ang aking pride, at iniuurong ko ang mga kamay ko mula sa keyboard. Nahihirapan ang puso ko, nagtatalo sa loob ko; napakasakit nito. Napagtanto kong mali ang kalagayan ko at dapat ko itong ayusin at baguhin kaagad, pero ayaw kong isuko ang pride ko para makipagbahaginan kay Charlotte. Noong panahong iyon, nilamon ako ng reputasyon at katayuan, at wala sa tungkulin ko ang pokus ko. Ayaw kong makipagtulungan noong may ipinapatupad na mga gampanin ang mga lider; kapag hindi maarok ng mga kapatid ang mga prinsipyo sa kanilang mga tungkulin, namumuhay sa mga suliranin, at walang direksiyon, hindi ko sila tinulungang lutasin ang mga suliranin nila; at nang magbigay ng gabay ang mga nakatataas na lider para tulungan akong subaybayan ang gawain ng ebanghelyo, hindi ko ito sinubaybayan o ipinatupad ang gabay sa napapanahong paraan. Dahil dito, patuloy na bumaba ang pagiging epektibo ng gawain ng ebanghelyo, hanggang sa halos maparalisa na ito.

Hindi nagtagal, tinanggal ako. Pagkatapos, itinalaga ako ng mga lider na maging responsable para sa gawain ng isang grupo ng ebanghelyo. Hindi ko lang hindi pinagnilayan kung bakit ako tinanggal, sa halip, nagreklamo pa ako na hindi dapat ako tinanggal ng mga lider, at patuloy akong namuhay na nakararamdam ng paglaban, na walang ganang subaybayan ang gawain. Inilantad at pinungusan ako ng superbisor dahil sa hindi ko paglutas sa mga isyu sa gawain sa tamang oras, at dahil sa pagiging napakabagal sa pagsubaybay sa gawain, pero sadyang hindi ko ito matanggap. Makalipas ang mahigit isang buwan, hindi pa rin bumuti ang gawaing responsabilidad ko. Nakita ng superbisor na patuloy akong tumatangging tanggapin ang katotohanan at pagnilayan ang aking sarili, kaya tinanggal niya ako mula sa aking posisyon bilang lider ng grupo. Pagkatapos nito, inilipat ako sa isang ordinaryong iglesia, at lalo pang bumagsak ang kalagayan ko. Ayaw kong makipag-usap kahit kanino, at ni hindi ko ibinubuka ang bibig ko para makipagbahaginan sa panahon ng mga pagtitipon. Ilang beses akong sinubukang tulungan ng mga lider, pero hindi ko sinasagot ang mga tawag nila. Lumalaban din ang kalooban ko sa lider ng pangkat na sumusubaybay sa gawain ko, at sa loob ng ilang buwan na sunod-sunod, wala akong nakuhang anumang resulta sa aking mga tungkulin. Makalipas ang apat na buwan, bigla akong kinontak ng isang lider at sinabing, “Iniulat ng mga kapatid na mapagsawalang-bahala ang saloobin mo sa iyong mga tungkulin, na wala kang natamong anumang tunay na resulta, at na hindi maganda ang pagkatao mo. Mula nang matanggal ka, namumuhay ka na sa isang negatibo at lumalabang kalagayan. Wala kang saloobin na tanggapin ang katotohanan, at hindi mo tinatanggap ang pangangasiwa at pagsusubaybay ng lider ng pangkat sa iyong gawain. Ayon sa mga prinsipyo, kailangan kang ibukod para magnilay.” Nang malaman kong ibubukod ako, nablangko ang isip ko. Hindi ko akalain na pagkatapos manampalataya sa Diyos sa loob ng napakaraming taon at tumalikod sa aking pamilya at propesyon alang-alang sa aking tungkulin, hahantong ito sa pagkakabukod sa akin. Noong mga araw na iyon, madalas kong naiisip ang sinabi ng lider noong hinimay niya ako, “Hindi ka isang taong tumatanggap sa katotohanan,” “Hindi maganda ang pagkatao mo,” at “Wala kang tunay na pagpapasakop.” Paulit-ulit na tumatakbo sa isip ko ang mga salitang ito. Paulit-ulit kong tinatanong ang sarili ko, “Maaari kayang nagtapos na ang paglalakbay ko sa pananalig?” Pakiramdam ko ay hungkag ang puso ko, at gusto kong umiyak, pero walang luhang lumalabas. Pakiramdam ko ay walang magandang kinalabasan para sa akin, at naisip ko pa ngang bumalik sa mundo. Nang gusto ko na talagang umalis, nakonsensiya nang husto ang puso ko, at naalala ko kung paanong dati akong nanumpa na hindi ko iiwan ang Diyos anuman ang mangyari. Napakaraming taon na akong nananampalataya sa Diyos, at napakarami ko nang kinain at ininom na salita ng Diyos at natamasang biyaya at mga pagpapala Niya, kaya kung aalis lang ako nang ganito, talagang wala akong konsensiya. Pero nang maisip kong ibinukod na ako ng iglesia, naging labis akong negatibo at hindi ko alam kung ano ang gagawin. Noong mga panahong iyon, ayaw kong makakita ng kahit sino, at ginugol ko ang mga araw ko sa pamumuhay na parang isang naglalakad na bangkay.

Isang araw, biglang sumakit nang sobra ang ngipin ko, at hindi tumalab ang anumang gamot na ininom ko. Sa gabi, umiiyak akong mag-isa sa ilalim ng kumot, at puno ang puso ko ng di-maipaliwanag na kalungkutan at kapanglawan. Gusto kong manalangin sa Diyos, pero hiyang-hiya akong humarap sa Kanya. Pakiramdam ko ay hindi ako isang taong ililigtas ng Diyos, at hindi na ako karapat-dapat na manalangin sa Diyos. Habang lalo kong isinasara ang puso ko sa Diyos, lalong lumalala ang sakit ng ngipin ko. Sumigaw ako sa puso ko, “O Diyos, O Diyos …” Lumuhod ako at nagdasal sa Diyos, “O Diyos, sobrang sama ng pakiramdam ko. Ayaw kong isuko ang pananalig ko sa Iyo, pero hindi ko alam kung ano ang gagawin.” Pagkatapos manalangin, naalala ko ang mga siping ito ng mga salita ng Diyos: “Yamang nakatitiyak ka na ito ang tunay na daan, kailangan mo itong sundan hanggang sa dulo; kailangan mong panatilihin ang iyong katapatan sa Diyos” (Ang Salita, Vol. I. Ang Pagpapakita at Gawain ng Diyos. Dapat Mong Panatilihin ang Iyong Debosyon sa Diyos). “Anumang mga kamalian ang nagawa mo, anumang mga maling pagliko ang natahak mo o gaano ka man sumalangsang, huwag hayaan ang mga ito na maging mga pasanin o dagdag na pabigat na dadalhin mo sa iyong paghahangad ng pagkilala sa Diyos. Ipagpatuloy mo ang paglalakad nang pasulong” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi VI). Habang pinagninilayan ko ang mga salita ng Diyos, labis akong naantig. Naramdaman kong ginagabayan pa rin ako ng Diyos, hinihikayat ako na huwag sumuko at na magpatuloy, at nakaramdam ako ng matinding lakas sa puso ko, at talagang nakonsensiya rin ako. Naghangad ako ng reputasyon at katayuan, hindi lumakad sa tamang landas, at gumambala at gumulo sa gawain ng iglesia. Sa pag-uugali kong ito, makatwiran lang anuman ang gawin sa akin ng iglesia. Pero pagkatapos maibukod, ginusto ko pa ngang ipagkanulo ang Diyos. Napakatigas ng kalooban ko! Napakaraming taon na akong nananampalataya sa Diyos, napakarami ko nang nakain at nainom na mga salita Niya, at alam kong ito ang tunay na daan. Kahit walang magandang kinalabasan, dapat akong sumunod sa Diyos hanggang sa huli. Nagdasal ako sa Diyos, “O Diyos, nagkamali ako, at naging napakamapaghimagsik ko. Ako mismo ang may kasalanan kaya umabot ako sa puntong ito. O Diyos, handa akong magnilay nang seryoso sa aking sarili at bumangon mula sa aking pagkakadapa. Pakiusap, bigyang-liwanag at gabayan Mo ako, para maunawaan ko ang aking sarili.” Noong mga araw na iyon, paulit-ulit akong tumatawag sa Diyos nang ganito.

Sa isa sa aking mga debosyonal, nabasa ko ang mga salita ng Diyos at nagkamit ako ng kaunting pagkaunawa sa sarili ko. Sabi ng Makapangyarihang Diyos: “Itinuturing ng mga anticristo na mas mahalaga ang sarili nilang katayuan at reputasyon kaysa sa anupamang bagay. Ang mga taong ito ay hindi lamang mapanlinlang, tuso, at buktot, kundi lubos ding malulupit. Ano ang ginagawa nila kapag nadiskubre nilang nasa panganib ang kanilang katayuan, o kapag nawala ang puwang nila sa puso ng mga tao, kapag nawala ang pagtangkilik at pagmamahal ng mga taong ito, kapag hindi na sila iginagalang at hindi na mataas ang tingin sa kanila ng mga tao, at nahulog na sila sa kahiya-hiyang kalagayan? Bigla silang nagiging mapanlaban. Sa sandaling mawala sa kanila ang kanilang katayuan, ayaw na nilang gampanan ang anumang tungkulin, nagiging pabasta-basta na lang sila sa lahat ng kanilang ginagawa, at wala silang interes na gumawa ng kahit ano. Subalit hindi ito ang pinakamalalang pagpapamalas. Ano ang pinakamalalang pagpapamalas? Sa sandaling mawalan ng katayuan ang mga taong ito, at hindi na mataas ang tingin sa kanila ng sinuman, at wala na silang mailihis na sinuman, lumalabas ang pagkamuhi, inggit, at paghihiganti. Bukod sa wala silang may-takot-sa-Diyos na puso, wala rin sila ni katiting na pagpapasakop. Bukod pa rito, sa kanilang puso, kinamumuhian nila ang sambahayan ng Diyos, ang iglesia, at ang mga lider at manggagawa; inaasam nilang magkaproblema at mahinto ang gawain ng iglesia; gusto nilang pagtawanan ang iglesia, at ang mga kapatid. Kinamumuhian din nila ang sinumang naghahangad sa katotohanan at natatakot sa Diyos. Binabatikos at kinukutya nila ang sinumang tapat sa kanyang tungkulin at handang magbayad ng halaga. Ito ang disposisyon ng mga anticristo—at hindi ba’t malupit ito?” (Ang Salita, Vol. IV. Paglalantad sa mga Anticristo. Ikasiyam na Aytem (Ikalawang Bahagi)). Nang makita ko ang siping ito ng mga salita ng Diyos, labis na nabagabag ang puso ko. Pakiramdam ko, ang bawat pag-uugaling inilantad ng Diyos ay naglalarawan sa akin, lalo na nang makita kong sinasabi ng mga salita ng Diyos na labis na pinahahalagahan ng mga anticristo ang kanilang sariling reputasyon at katayuan higit sa anupaman, at wala silang anumang pagpapasakop o takot sa Diyos. Pinipiga nila ang kanilang utak at gumagamit sila ng anumang paraan para magkamit ng katayuan, at sa sandaling mawala sa kanila ang kanilang reputasyon at katayuan, o mawala ang suporta at paghanga ng mga tao, agad silang nagiging mapanlaban, nagiging negatibo sila at nagpapabaya sa kanilang gawain, at nakakaramdam sila ng sama ng loob at kawalang-kasiyahan sa kanilang puso. Hinihiling nilang magkaproblema sa gawain ng iglesia para mapagtawanan nila ang iglesia. Pagkatapos ay naisip ko ang sarili kong pag-uugali—hindi ba’t ganoong-ganoon din ito? Noon, para mahalal bilang lider ng distrito at makuha ang paghanga ng mga kapatid, kapag nakikita kong nagpapadala ng mga mensahe ang mga kapatid para magtanong, nagmamadali akong sumagot, para makuha ang atensyon ng mga lider. Pero nang malaman kong si Charlotte ang nahalal na lider ng distrito, hindi ko pinagnilayan kung saan ako nagkulang. Sa halip, dahil hindi ako ang napili, at dahil hindi ko nakuha ang katayuan o ang paghanga ng mas maraming tao, lumaban ako at nakipagtalo sa loob ng puso ko. Inisip kong mas may karanasan ako at mas matagal kong pinangasiwaan ang gawain ng ebanghelyo kaysa kay Charlotte, at sa paggamit sa mga ito bilang kapital, hindi ako nasiyahan at hindi ako nakontento, at ginamit ko ang aking mga tungkulin para ilabas ang aking mga sama ng loob. Nang makita kong nagkaproblema ang gawain ng ebanghelyo na responsabilidad ni Charlotte, hindi lang ako hindi tumulong na lutasin ang mga isyu, kundi ikinasiya ko pa ang mga problema niya at pinagtawanan ko siya, hinihiling ko pa nga na sana ay hindi malutas ang mga problemang ito para mapahiya siya sa harap ng mga kapatid at makita ng lahat na talagang hindi siya kasinggaling ko. Hindi lang iyon, inilabas ko rin ang aking sama ng loob sa mga sister sa paligid ko. Sinamantala ko ang ilang maliliit na isyu sa mga tungkulin ni Charlotte at hinusgahan siya nang patalikod, umaasang papanig sa akin ang mga kapatid at iisipin na pumili ng maling tao ang iglesia at binalewala nito ang isang taong kasinghusay ko. Pagkatapos akong matanggal, hindi ko lang hindi pinagnilayan o kinilala ang aking sarili, kundi patuloy pa rin akong lumaban at tumangging magpasakop, at kapag sinusubukan akong kausapin ng mga lider para makipagbahaginan, ayaw kong makipag-ugnayan sa kanila. Wala akong saloobin ng pagtanggap o paghahanap sa katotohanan kahit kaunti. Sa sandaling iyon, bigla kong napagtanto na ang hindi pagkahalal bilang lider ay isa palang proteksyon para sa akin. Dahil malupit ang disposisyon ko at masyado akong nakatuon sa katayuan, nang hindi ako makakuha ng katayuan, naging puno ako ng pagkamuhi, pinagtawanan ko ang iba, at hinusgahan at siniraan ko pa nga sila. Kung talagang nagkaroon ako ng katayuan, ang sinumang hindi nakinig sa akin, tiyak na sinupil at ibinukod ko siya, at nakagawa ako ng mas malalaki pang kasamaan. Nang pagnilayan ko ito, saka ko lang napagtanto kung gaano kapanganib ang aking kalagayan. Pero ganap akong walang kamalay-malay at nanatili akong matigas ang kalooban at hindi sumusuko. Kung hindi dahil sa pagkakabukod sa akin, nanatili sana akong matigas ang ulo at hindi nagsisisi. Nagdasal ako sa Diyos, “O Diyos, salamat sa Iyong gabay. Ngayon ay may kaunti na akong pagkaunawa sa aking sarili, at nakikita kong nakatayo ako sa gilid ng isang bangin. Ang hindi pagpapatalsik sa akin ay awa Mo na at pagbibigay Mo sa akin ng pagkakataong magsisi. O Diyos, handa akong tunay na magsisi. Pakiusap, gabayan Mo ako na makilatis ang diwa at mga kahihinatnan ng paghahangad ng katayuan.”

Sa isa sa aking mga debosyonal, nabasa ko ang mga salita ng Diyos, at nagkamit ako ng kaunting pagkaunawa sa aking kalikasang diwa. Sabi ng Makapangyarihang Diyos: “Kumpara sa mga ordinaryong tao, mas matindi ang pagmamahal ng mga anticristo sa kanilang reputasyon at katayuan, at isa itong bagay na nakapaloob sa kanilang disposisyong diwa; hindi ito isang pansamantalang interes, o ang lumilipas na epekto ng kanilang paligid—ito ay isang bagay na nasa kanilang buhay, nasa kanilang mga buto, kaya ito ay kanilang diwa. Masasabing sa lahat ng ginagawa ng mga anticristo, ang una nilang isinasaalang-alang ay ang kanilang sariling reputasyon at katayuan, wala nang iba pa. Para sa mga anticristo, ang reputasyon at katayuan ang kanilang buhay, at ang layong hinahangad nila sa buong buhay nila. … Maaaring sabihin na para sa mga anticristo, ang reputasyon at katayuan ay hindi kung anong karagdagang hinihingi lamang, lalong hindi mga bagay na panlabas sa kanila na makakaya nila kahit wala ang mga ito. Bahagi ang mga iyon ng kalikasan ng mga anticristo, iyon ay nasa kanilang mga buto, sa kanilang dugo, ang mga iyon ay likas sa kanila. Ang mga anticristo ay hindi walang pakialam kung sila ba ay nagtataglay ng reputasyon at katayuan; hindi ganito ang kanilang saloobin. Kung gayon, ano ang kanilang saloobin? Ang reputasyon at katayuan ay malapit na nauugnay sa kanilang pang-araw-araw na buhay, sa kanilang pang-araw-araw na kalagayan, sa kung ano ang kanilang hinahangad sa araw-araw. Para sa mga anticristo, ang katayuan at reputasyon ang buhay nila. Paano man sila mabuhay, anuman ang kapaligiran na tinitirhan nila, anuman ang gawain na kanilang ginagawa, anuman ang kanilang hinahangad, anuman ang kanilang mga layon, anuman ang direksyon ng kanilang buhay, umiikot ang lahat ng ito sa pagkakaroon ng magandang reputasyon at mataas na katayuan. At hindi nagbabago ang pakay na ito; hinding-hindi nila kayang isantabi ang gayong mga bagay. Ito ang totoong mukha ng mga anticristo at ang kanilang diwa. Maaari mo silang ilagay sa isang sinaunang gubat sa pusod ng kabundukan, at hindi pa rin nila bibitiwan ang paghahangad nila sa reputasyon at katayuan. Maaari mo silang ilagay sa gitna ng anumang grupo ng mga tao, at ang pawang maiisip nila ay reputasyon at katayuan pa rin. Kahit na nananampalataya sa Diyos ang mga anticristo, itinutumbas nila ang paghahangad sa reputasyon at katayuan sa pananalig sa Diyos at tinatrato ang dalawang bagay na ito nang magkapantay. Ibig sabihin, habang tinatahak nila ang landas ng pananalig sa Diyos, hinahangad din nila ang kanilang sariling reputasyon at katayuan. Masasabi na sa puso ng mga anticristo, ang paghahangad sa katotohanan sa kanilang pananampalataya sa Diyos ay ang paghahangad sa reputasyon at katayuan, at ang paghahangad sa reputasyon at katayuan ay ang paghahangad din sa katotohanan—ang magkamit ng reputasyon at katayuan ay ang makamit ang katotohanan at buhay. Kung nararamdaman nila na hindi sila nagkamit ng kasikatan, pakinabang, o katayuan, na walang tumitingala sa kanila, nagpapahalaga sa kanila, o sumusunod sa kanila, nasisiraan sila ng loob, naniniwala silang wala nang saysay pang manampalataya sa Diyos, wala na itong kabuluhan, at napapaisip sila sa loob-loob nila, ‘Nabigo ba ako sa pananampalataya sa Diyos nang ganito? Wala na ba akong pag-asa?’ Madalas na kinakalkula nila ang gayong mga bagay sa kanilang puso. Kinakalkula nila kung paano sila makalilikha ng sariling puwang sa sambahayan ng Diyos, kung paano sila maaaring magkaroon ng matayog na reputasyon sa iglesia, kung paano nila mapapakinig ang mga tao kapag nagsasalita sila, at mapagsasabi ang mga ito ng paghanga sa kanila kapag kumikilos sila, kung paano nila mapapasunod sa kanila ang mga tao nasaan man sila, at kung paano sila magkakaroon ng maimpluwensiyang tinig sa iglesia, at ng kasikatan, pakinabang, at katayuan—talagang pinagtutuunan nila ang gayong mga bagay sa puso nila. Ang mga ito ang hinahangad ng gayong mga tao” (Ang Salita, Vol. IV. Paglalantad sa mga Anticristo. Ikasiyam na Aytem (Ikatlong Bahagi)). Mula sa mga salita ng Diyos, nakita ko na ang paghahangad ng isang anticristo sa reputasyon at katayuan ay hindi pansamantala, at ito ay isang bagay na nasa kanilang kalikasan at diwa. Ginagawa ng mga anticristo na layon sa buhay ang paghahangad ng reputasyon at katayuan. Naniniwala sila na sa pagkakamit ng reputasyon at katayuan, nakakamit nila ang lahat, at kapag nawala sa kanila ang reputasyon at katayuan, nawawalan ng kahulugan ang buhay. Napagtanto kong ganoon din pala ako. Mula pagkabata, namuhay ako ayon sa mga satanikong lason na “Gawing pakay na mamukod-tangi at magpakahusay” at “Kailangang tiisin ng isang tao ang pinakamatinding hirap para maging pinakadakila sa mga tao.” Sa eskuwelahan, nagsikap akong maging nangungunang estudyante at pinakamagaling sa klase, at inakala kong dahil dito ay hahangaan ako ng aking mga guro at kaklase. Pagkatapos kong ikasal, nang makita kong mas nakakaangat sa buhay ang maraming kamag-anak at kapitbahay sa panig ng asawa ko kaysa sa amin, ayaw kong magpahuli, kaya nagtayo kami ng asawa ko ng isang negosyo, gustong maging isang mayaman sa aming nayon, at mahangaan ng iba. Matapos kong matagpuan ang Diyos, ginawa ko pa ring layon ng aking paghahangad ang reputasyon at katayuan, iniisip na sa pagiging isang lider, lalawak ang saklaw ng aking mga responsabilidad, at mas maraming tao ang titingala sa akin. Naniwala akong ito ang tanging paraan para mamuhay nang makabuluhan at may halaga. Para magkamit ng katayuan at paghanga, piniga ko ang aking utak sa pagpupunyagi para dito. Pero nang hindi ako nahalal bilang lider at hindi ko nakuha ang paghanga at suporta ng mga kapatid, hindi ako nasiyahan at hindi ako nakontento, at hinusgahan ko ang bagong halal na lider. Nang makakita ako ng mga problema sa gawain ng ebanghelyo, binalewala ko ang mga ito, at ikinasiya ko pa nga na makitang mangyari ang mga ito. Nang matanggal ako, patuloy akong naging negatibo at mapanlaban, at kapag sinusubaybayan ng iba ang gawain ko, nakadarama rin ako ng paglaban. Kahit nang ibukod ako, hindi ko pinagnilayan ang aking sarili, at naisip ko pang ipagkanulo ang Diyos at iwan ang Kanyang sambahayan. Nakita ko na ang lahat ng ginagawa ko ay para makibaka para sa reputasyon at katayuan, na ang paghahangad ng reputasyon at katayuan ay naging bahagi na ng aking kalikasan, at na ako ay naglalakad na sa landas ng isang anticristo. Sa sandaling iyon, naramdaman ko sa kaibuturan ko na labis talaga akong napinsala ng reputasyon at katayuan. Alang-alang sa reputasyon at katayuan, nawala ang aking pagkatao at katwiran. Nagdulot ako ng pagkagambala sa gawain ng iglesia at pinsala sa mga taong nakapaligid sa akin; ang paghahangad ko ng reputasyon at katayuan ay lalo lang nagpapalayo sa akin sa Diyos, at naging dahilan para mas lalo akong mawalan ng wangis ng tao. Gusto kong makalaya kaagad mula sa mga paglilimita at paggapos ng reputasyon at katayuan, at nagsimula akong magkaroon ng determinasyon na hangarin ang katotohanan.

Pagkatapos, nabasa ko ang isa pang sipi ng mga salita ng Diyos, at malinaw kong napagtanto na ang paghahangad ng reputasyon at katayuan ay isang landas na patungo sa pagkawasak. Sabi ng Makapangyarihang Diyos: “Ang paghahangad ng reputasyon at katayuan ay hindi ang tamang landas—kabaligtaran mismo ng paghahangad sa katotohanan ang direksyong iyon. Sa kabuuan, anuman ang direksyon o layon ng iyong hangarin, kung hindi ka nagninilay tungkol sa paghahangad ng katayuan at reputasyon, at kung nahihirapan kang isantabi ito, maaapektuhan niyon ang iyong buhay pagpasok. Hangga’t may puwang ang katayuan sa puso mo, ganap itong magkakaroon ng kapabilidad na kontrolin at impluwensiyahan ang direksyon ng buhay mo at ang layon ng paghahangad mo, kaya nga magiging napakahirap sa iyo na pumasok sa katotohanang realidad, maliban pa sa mahihirapan kang baguhin ang iyong disposisyon; makamit mo man sa bandang huli ang pagsang-ayon ng Diyos, siyempre pa, ay hindi na kailangang sabihin pa. Bukod pa riyan, kung hindi mo kailanman magawang isuko ang paghahangad mo ng katayuan, maaapektuhan nito ang abilidad mong gawin ang iyong tungkulin sa paraan na pasok sa pamantayan, kaya talagang mahihirapan kang maging isang nilikha na pasok sa pamantayan. Bakit Ko sinasabi ito? Wala nang higit pang kinapopootan ang Diyos kundi kapag naghahangad ang mga tao ng katayuan, dahil ang paghahangad ng katayuan ay isang satanikong disposisyon, isa itong maling landas, bunga ito ng katiwalian ni Satanas, isa itong bagay na kinokondena ng Diyos, at ito mismo ang bagay na hahatulan at lilinisin ng Diyos. Wala nang higit pang kinapopootan ang Diyos kundi kapag naghahangad ang mga tao ng katayuan, pero nagmamatigas ka pa ring nakikipagkompetensiya para sa katayuan, walang sawa mo itong iniingatan at pinoprotektahan, at laging sinusubukang makuha ito para sa iyong sarili. Hindi ba’t ang lahat ng ito ay antagonistiko sa Diyos? Hindi inorden ng Diyos ang katayuan para sa mga tao; ipinagkakaloob ng Diyos sa mga tao ang katotohanan, ang daan, at ang buhay, para sa huli ay maging isang nilikha sila na pasok sa pamantayan, isang maliit at hamak na nilikha—hindi isang tao na may katayuan at katanyagan at iginagalang ng libo-libong tao. Kung kaya, saanmang perspektiba ito tingnan, ang paghahangad ng katayuan ay isang daan tungo sa pagkawasak. Gaano man kamakatwiran ang iyong pagdadahilan para maghangad ng katayuan, mali pa rin ang landas na ito, at hindi ito sinasang-ayunan ng Diyos. Gaano ka man magpakahirap o gaano man kalaki ang halagang bayaran mo, kung nagnanais ka ng katayuan, hindi ito ibibigay sa iyo ng Diyos; kung hindi ito ibinibigay ng Diyos sa iyo, mabibigo ka sa pakikipaglaban para matamo ito, at kung patuloy kang makikipaglaban, isa lamang ang kalalabasan nito: Mabubunyag at matitiwalag ka—mapupunta ka sa daan patungo sa pagkawasak. Nauunawaan mo ito, hindi ba?” (Ang Salita, Vol. IV. Paglalantad sa mga Anticristo. Ikasiyam na Aytem (Ikatlong Bahagi)). Mula sa mga salita ng Diyos, nakita ko na ang paghahangad ng reputasyon at katayuan ay hindi ang tamang landas, at ito ang pinakakinamumuhian ng Diyos. Nagbibigay ang Diyos sa mga tao ng mga tungkulin, hindi ng katayuan, at ang Kanyang layunin ay para maging pasok sa pamantayan ang mga tao bilang mga nilikha, hindi para hangarin ng mga tao na maging sikat o dakila. Kung patuloy na hahangarin ng mga tao ang reputasyon at katayuan, salungat ito sa mga hinihingi ng Diyos, at sa diwa, ito ay pagsalungat sa Diyos, at ang huling kalalabasan nito ay ang mabunyag at maitiwalag ng Diyos. Sa pagninilay sa aking nakaraang pagseserbisyo bilang superbisor ng gawain ng ebanghelyo, nakita kong marami akong responsabilidad, pero hindi ako tumuon sa kung paano gagawin nang maayos ang aking pangunahing gawain. Sa halip, ang gusto ko lang ay mahalal bilang lider ng distrito upang magkamit ng mas mataas na katayuan at mahangaan ng mas maraming tao. Nang hindi ako napili bilang isang lider ng distrito at hindi natugunan ang aking mga ambisyon at pagnanais, hindi ako nasiyahan at hindi ako nakontento, at ibinunton ko pa nga ang aking mga pagkadismaya sa gawain ng iglesia, na naging dahilan para halos maparalisa ang gawain ng ebanghelyo. Kung hindi ako magsisisi, tiyak na mapapatalsik at matitiwalag ako dahil sa marami kong masamang gawa. Sa sandaling iyon, nagsimula akong magkaroon ng kaunting pagkaunawa sa sinabi ng Diyos na ang paghahangad ng reputasyon at katayuan ay walang patutunguhan. Nang maisip ko ito, talagang nagpasalamat ako sa Diyos. Kung hindi ako naibukod, hindi sana ako magigising sa tamang oras, at hindi ko malalaman ang kalikasan at mga kahihinatnan ng paghahangad ng reputasyon at katayuan. Ang hindi pagpapatalsik sa akin ng iglesia at ang pagbukod lamang sa akin ay awa na ng Diyos sa akin at kailangan kong magsisi kaagad.

Isang araw, nabasa ko ang isang sipi ng mga salita ng Diyos, at nalaman ko kung paano ko dapat tratuhin ang katotohanang hindi ako nahalal bilang lider ng distrito. Sabi ng Makapangyarihang Diyos: “Kung ang tingin mo sa sarili mo ay nababagay kang maging isang lider, nagtataglay ng talento, kakayahan, at pagkatao para sa pamumuno, subalit hindi ka inaangat ng sambahayan ng Diyos at hindi ka inihahalal ng mga kapatid, paano mo dapat harapin ang bagay na ito? May landas ng pagsasagawa rito na maaari mong sundan. Dapat lubusan mong kilalanin ang iyong sarili. Tingnan mo kung ang talagang isyu ay na may problema ka sa iyong pagkatao, o na ang pagbubunyag ng kung anong aspekto ng iyong tiwaling disposisyon ay nakakarimarim sa mga tao; o kung hindi mo ba taglay ang katotohanang realidad at hindi ka kapani-paniwala sa iba, o kung hindi ba pasok sa pamantayan ang paggampan mo sa iyong tungkulin. Dapat mong pagnilayan ang lahat ng bagay na ito at tingnan kung saan ka mismo nagkukulang. … Dapat mong hangarin ang buhay pagpasok, lutasin muna ang maluluho mong pagnanais, bukal sa loob na maging tagasunod, at tunay na magpasakop sa Diyos, nang walang salita ng pagrereklamo sa kung anuman ang pinamamatnugutan o isinasaayos Niya. Kapag taglay mo ang ganitong tayog, darating ang oportunidad mo. Isang mabuting bagay na nais mong humawak ng mabigat na pananagutan, at na mayroon ka ng pasaning ito. Ipinapakita nito na mayroon kang maagap na puso na naghahangad na makausad at na gusto mong isaalang-alang ang mga layunin ng Diyos at sumunod sa kalooban ng Diyos. Hindi ito isang ambisyon, kundi isang tunay na pasanin; responsabilidad ito ng mga naghahangad ng katotohanan at ang pakay ng kanilang paghahangad. Wala kang mga makasariling motibo at hindi ka naghahangad para sa sarili mong kapakanan, kundi para magpatotoo sa Diyos at mapalugod Siya—ito ang pinakapinagpapala ng Diyos, at gagawa Siya ng mga angkop na pagsasaayos para sa iyo. … Ang layunin ng Diyos ay ang magkamit pa ng mas maraming tao na maaaring magpatotoo sa Kanya; ito ay para gawing perpekto ang lahat ng nagmamahal sa Kanya, at para gawing ganap ang isang grupo ng mga taong kaisa Niya sa puso at isip sa lalong madaling panahon. Samakatwid, sa sambahayan ng Diyos, may magagandang kinabukasan ang lahat ng naghahangad sa katotohanan, at ang kinabukasan ng mga taos-pusong nagmamahal sa Diyos ay walang limitasyon. Dapat maunawaan ng lahat ang layunin ng Diyos. Isang positibong bagay talaga ang magkaroon ng pasaning ito, at ito ay isang bagay na dapat taglayin ng mga may konsensiya at katwiran, pero hindi ibig sabihin na ang lahat ay magagawang humawak ng mabigat na pananagutan. Saan ito nagkakaiba? Anuman ang iyong mga kalakasan o kakayahan, at gaano man kataas ang iyong IQ, ang pinakamahalaga ay ang iyong paghahangad at ang landas na tinatahak mo” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa (6)). Habang pinagninilayan ko ang mga salita ng Diyos, napagtanto ko na ang paghalal ng iglesia ng mga lider ay batay sa mga prinsipyo. Bilang isang lider, dapat magkaroon ng pagkatao ang isang tao, may kakayahan na magbahagi tungkol sa katotohanan para lutasin ang mga problema, may tiyak na mga kapabilidad sa gawain, at naghahangad sa katotohanan. Kung hindi hinahangad ng isang tao ang katotohanan at mali ang landas na kanyang tinatahak, kahit na maging lider siya, hindi siya magtatagal. Pero hinusgahan ko kung puwede bang maging lider ang isang tao batay lamang sa saklaw ng mga tungkuling hawak niya, kung gaano karaming pagdurusa ang tiniis niya, at sa haba ng oras na nagsanay siya. Ang mga pamantayan ko ay ganap na hindi naaayon sa mga salita ng Diyos. Sa pagbabalik-tanaw, kahit na matagal akong nagsanay sa pangangaral ng ebanghelyo, nakaunawa ng ilang prinsipyo sa pangangaral ng ebanghelyo, at nagkaroon ng ilang resulta sa aking tungkulin, hindi ko pinagtuunan ang aking buhay pagpasok, at kontento na ako sa pagiging abala araw-araw sa aking tungkulin. Bihira akong magnilay at bihira kong kilalanin ang aking sarili sa mga bagay na nararanasan ko, at bihira kong pagnilayan ang mga katotohanang prinsipyo. Hindi talaga ako isang taong nagmamahal o naghahangad sa katotohanan. Ang pangunahing responsabilidad ng isang lider ay akayin ang mga kapatid na maunawaan ang katotohanan at pumasok sa realidad ng mga salita ng Diyos. Hindi ako tumuon sa pagninilay at pagkilala sa aking sarili, gumagawa lang ng panlabas na gawain, at halos walang buhay pagpasok, kaya hindi ako kalipikadong maging isang lider. Kung talagang nahalal ako bilang lider pero hindi ko kayang gumawa ng aktuwal na gawain, hindi ba’t magiging huwad na lider ako? Bukod pa rito, para maging isang lider, kailangang pangasiwaan ng isang tao ang lahat ng aspekto ng gawain at magkaroon ng ilang kapabilidad sa gawain. Pinangangasiwaan ko lang ang gawain ng ebanghelyo noong panahong iyon, at kung minsan, kapag napakarami nang gampanin, hindi ko na ito kayang asikasuhin. Wala talaga akong kakayahan o kapabilidad sa gawain para maging isang lider. Lider na si Charlotte noon pa man, at mas malinaw siyang makipagbahaginan tungkol sa katotohanan kaysa sa akin, at kahit na kulang siya sa karanasan sa pangangasiwa sa gawain ng ebanghelyo, mabuti naman ang kanyang intensiyon, at handa siyang magsagawa at matuto. Ang paghalal sa kanya bilang lider ay nararapat, at dapat kong suportahan ang gawain ni Charlotte. Matapos pagnilayan ang usaping ito, nagawa kong harapin ang hindi pagkahalal bilang lider nang may kahinahunan.

Kalaunan, nagbasa ako ng dalawang sipi ng mga salita ng Diyos at naunawaan ko kung anong uri ng tao ang gusto ng Diyos. Sabi ng Makapangyarihang Diyos: “Bilang isang miyembro ng nilikhang sangkatauhan, kailangan mong manatili sa iyong wastong posisyon, at umasal nang maayos. Matapat na panghawakan ang ipinagkatiwala sa iyo ng Lumikha. Huwag kumilos nang wala sa lugar, o gawin ang mga bagay-bagay na labas sa saklaw ng iyong kakayahan o na kasuklam-suklam sa Diyos. Huwag hangarin na maging isang dakilang tao, isang superman, o isang engrandeng indibidwal, at huwag hangarin na maging Diyos. Ang lahat ng ito ay mga pagnanais na hindi dapat taglayin ng mga tao. Ang paghahangad na maging isang dakilang tao o isang superman ay katawa-tawa. Ang paghahangad na maging Diyos ay lalo pang mas kahiya-hiya; ito ay karima-rimarim, at kasuklam-suklam. Ang tunay na mahalaga, at ang dapat na panghawakan ng mga nilikha nang higit pa sa anumang bagay, ay ang maging tunay na nilikha; ito lamang ang tanging layon na dapat hangarin ng lahat ng tao” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi I). “Kapag hinihingi ng Diyos na maayos na tuparin ng mga tao ang kanilang tungkulin, hindi Niya hinihingi sa kanila na tapusin ang tiyak na bilang ng mga gampanin, o magsakatuparan ng anumang malaking proyekto, ni magkamit ng anumang mga pambihirang tagumpay. Ang nais ng Diyos ay magawa ng mga tao ang lahat ng makakaya nila sa isang praktikal na paraan, at mamuhay ayon sa Kanyang mga salita. Hindi kailangan ng Diyos na maging dakila o marangal ka, o na gumawa ka ng anumang himala, at hindi rin Niya nais na makakita ng anumang kaaya-ayang mga sorpresa sa iyo. Hindi Niya kailangan ang ganoong mga bagay. Ang kailangan lang ng Diyos ay na isagawa mo ang mga salita Niya sa isang praktikal na paraan. Pagkatapos mong maunawaan ang mga salita ng Diyos, gawin mo ang mga ito at isakatuparan ang mga ito, o pagkatapos mong marinig ang mga salita ng Diyos, tandaan mo nang mabuti ang mga ito, at pagdating ng panahon para magsagawa, gawin mo ito ayon sa mga salita ng Diyos. Hayaan mong ang mga ito ang maging buhay mo, ang mga realidad mo, at ang isinasabuhay mo. Sa gayon, masisiyahan ang Diyos. … Kailangang maging malinaw sa inyong lahat kung anong uri ng mga tao ang nilalayong iligtas ng Diyos sa Kanyang gawain, at kung ano ang kahulugan ng Kanyang pagliligtas. Hinihingi ng Diyos sa mga tao na lumapit sa harapan Niya, makinig sa mga salita Niya, tanggapin ang katotohanan, iwaksi ang kanilang mga tiwaling disposisyon, at magsagawa ayon sa sinasabi at inaatas ng Diyos. Ang ibig sabihin nito ay ang mamuhay ayon sa Kanyang mga salita, sa halip na mamuhay ayon sa mga kuru-kuro at imahinasyon nila, at ayon sa mga satanikong pilosopiya, at ang maghangad ng tinatawag ng mga tao na ‘kaligayahan.’ Kung hindi nakikinig sa mga salita ng Diyos o hindi tumatanggap sa katotohanan ang isang tao, subalit namumuhay pa rin ayon sa mga pilosopiya ni Satanas, at namumuhay sa loob ng mga satanikong disposisyon at matigas na tumatangging magsisi, kung gayon ang ganitong uri ng tao ay hindi maliligtas ng Diyos. Siyempre, sumusunod ka sa Diyos dahil hinirang ka ng Diyos—pero ano ang kahulugan ng pagkakahirang sa iyo ng Diyos? Ito ay upang gawin kang isang tao na nagtitiwala sa Diyos, na sinserong sumusunod sa Diyos, na kayang talikdan ang lahat para sa Diyos, na nagagawang sumunod sa daan ng Diyos, at na nagwaksi ng kanyang mga satanikong disposisyon, hindi na sumusunod kay Satanas o namumuhay sa ilalim ng kapangyarihan nito. Kung sumusunod ka sa Diyos at gumaganap ka ng tungkulin sa Kanyang sambahayan, subalit nilalabag mo ang katotohanan sa lahat ng aspekto, hindi ka nagsasagawa o dumaranas ayon sa Kanyang mga salita, at nilalabanan mo pa Siya, matatanggap ka kaya ng Diyos? Siguradong hindi. Ano ba ang ibig Kong sabihin sa bagay na ito? Hindi talaga mahirap na gampanan ang iyong tungkulin, at hindi rin ito mahirap gawin nang may debosyon at nang pasok sa pamantayan. Hindi mo kailangang isakripisyo ang iyong buhay o gumawa ng anumang natatangi o mahirap, kailangan mo lamang sundin ang mga salita at tagubilin ng Diyos sa isang masunurin at praktikal na paraan, nang hindi nagkakaroon ng sarili mong mga ideya o isinasakatuparan ang sarili mong proyekto, kundi tumatahak sa landas ng paghahangad sa katotohanan. Kung magagawa ito ng mga tao, magkakaroon sila, sa pangkalahatan, ng wangis ng tao. Kapag mayroon silang tunay na pagpapasakop sa Diyos, at naging matatapat na tao, tataglayin nila ang wangis ng isang tunay na tao” (Ang Salita, Vol. III. Ang mga Diskurso ni Cristo ng mga Huling Araw. Ang Wastong Pagtupad ng Tungkulin ay Nangangailangan ng Pagtutulungan na may Pagkakasundo). Hinihingi sa atin ng Diyos na umasal tayo nang praktikal, na lumugar nang tama bilang isang nilikha, at panghawakan natin ang ating mga tungkulin. Ito ang mga layong dapat nating hangarin, at ito ang wangis na dapat taglayin ng isang tunay na tao. Kung hindi kailanman hahangarin ng isang tao ang katotohanan at hindi ito kailanman tatanggapin, gaano man kataas ang kanyang maging katayuan o katanyagan, sa mga mata ng Diyos, siya ay mababa at walang halaga, at hindi niya matatanggap ang pagsang-ayon ng Diyos. Naisip ko kung paanong dati akong may malawak na saklaw ng responsabilidad, ngunit hinangad ko lamang ang reputasyon at katayuan at hindi ko hinangad ang katotohanan. Nang hindi ako mahalal bilang lider ng distrito, ginamit ko ang gawain para ilabas ang aking mga pagkadismaya, at hindi ko namamalayan, nauwi ako sa paglakad sa landas ng paglaban sa Diyos, at tinanggal ako dahil sa paggambala at panggugulo sa gawain ng iglesia at sa mapagmatigas na pagtangging magsisi. Naisip ko rin kung paanong naging lider at may mataas na katayuan ang ilang anticristo, ngunit hinangad nila ang reputasyon at katayuan, ginawa ang kanilang mga tungkulin nang hindi hinahanap ang mga prinsipyo, at lubusang tumangging tanggapin ang pagpupungos. Sa huli, dahil sa kanilang maraming masamang gawa, sila ay pinatalsik at itiniwalag ng iglesia. Mula sa mga katunayang ito, nakita ko ang pagiging matuwid ng Diyos. Gaano man kataas ang katayuan ng isang tao o gaano man karaming tao ang humahanga sa kanya, kung hindi niya hinahangad ang katotohanan, sa huli ay matitiwalag siya. Kung ang isang tao ay may katayuan o kung hinahangaan siya ng mga tao ay hindi mahalaga, dahil hindi matutulungan ng reputasyon at katayuan ang isang tao na maunawaan ang katotohanan at maligtas. Sinusukat at tinutukoy ng Diyos ang kinalabasan ng isang tao batay sa kung makakamit ba niya sa huli ang katotohanan, hindi batay sa kung gaano kataas ang kanyang katayuan. Kung nananampalataya ako sa Diyos para lamang hangarin ang paghanga ng iba at hindi ko hinangad ang katotohanan o pinagtuunan ang paghahanap sa katotohanan upang matugunan ang mga layunin ng Diyos sa mga bagay na nakaharap ko, kung gayon, kahit manampalataya ako hanggang sa wakas, hindi ko mauunawaan o makakamit ang katotohanan, at matitiwalag pa rin ako. Tanging ang mga naghahangad sa katotohanan, tumutupad sa kanilang mga tungkulin, at nagpapasakop sa mga pamamatnugot at pagsasaayos ng Diyos ang mahalaga sa mga mata ng Diyos. Sa sambahayan ng Diyos, makatwirang tinutukoy ng iglesia kung anong mga tungkulin ang angkop sa bawat tao at itatalaga sila nang naaayon, batay sa mga pangangailangan ng gawain at sa kanilang mga kalakasan at kakayahan. Dapat akong magpasakop sa kataas-taasang kapangyarihan ng Diyos, manatili sa aking tamang posisyon, at gawin ang lahat ng aking makakaya sa kasalukuyan kong tungkulin. Kahit na ako ang pinakamababa sa lahat sa isang sulok, dapat pa rin akong manatili sa aking tungkulin. Matapos magkamit ng pagkaunawang ito, mas naging panatag at malaya ang pakiramdam ko. Kaya, nanalangin ako sa Diyos, “O Diyos, handa akong magpasakop sa Iyong mga pamamatnugot at pagsasaayos. Hahangaan man ako ng sinuman o hindi, anuman ang katayuan ko sa iba, kahit na hindi kapansin-pansin ang tungkulin ko, tutuparin ko ang aking tungkulin at gagawin ko ang anumang kaya kong gawin.” Madalas akong manalangin nang ganito, at unti-unti, nabawasan ang dati kong mga damdamin na negatibo, pasibo, at lumalaban, at unti-unting bumuti ang mga resulta ng aking mga tungkulin.

Hindi nagtagal, nagsagawa ang aming iglesia ng isang espesyal na halalan para sa isang lider, at isang sister na minsan kong pinangasiwaan ang nahalal. Pagkatapos, hiniling sa akin ng mga lider na maging lider ng pangkat at pangasiwaan ang pagtitipon ng isang maliit na grupo. Labis akong nagpapasalamat sa Diyos sa pagbibigay sa akin ng isa pang pagkakataon para magsanay, pero kasabay nito, nakaramdam ako ng kaunting pagkadismaya, iniisip kung paanong isa lang akong lider ng pangkat at wala sa akin ang ningning na kaakibat ng pagiging isang lider ng iglesia. Napagtanto kong muling sumusulpot ang pagnanais ko para sa reputasyon at katayuan, kaya tahimik akong nanalangin sa Diyos sa puso ko. Naisip ko ang mga salita ng Diyos: “Bilang isang miyembro ng nilikhang sangkatauhan, kailangan mong manatili sa iyong wastong posisyon, at umasal nang maayos. Matapat na panghawakan ang ipinagkatiwala sa iyo ng Lumikha. Huwag kumilos nang wala sa lugar” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi I). “Hindi inorden ng Diyos ang katayuan para sa mga tao; ipinagkakaloob ng Diyos sa mga tao ang katotohanan, ang daan, at ang buhay, para sa huli ay maging isang nilikha sila na pasok sa pamantayan, isang maliit at hamak na nilikha—hindi isang tao na may katayuan at katanyagan at iginagalang ng libo-libong tao” (Ang Salita, Vol. IV. Paglalantad sa mga Anticristo. Ikasiyam na Aytem (Ikatlong Bahagi)). Habang pinagninilayan ko ang mga salita ng Diyos, lumiwanag ang puso ko, at napagtanto ko na ang usaping ito na nangyayari sa akin ay pagsisiyasat ng Diyos sa puso ko. Noon, palagi kong hinangad na tingalain ako at mas pinahalagahan ko pa ang reputasyon at katayuan kaysa sa buhay mismo. Nang malaman ko na hindi ako nahalal bilang lider ng distrito, pinabayaan ko ang tungkulin ko at ikinasiya ko ang mga pagkabigo ng aking mga kapatid, na nakaantala sa gawain ng iglesia, nag-iiwan ng walang hanggang mantsa. Nag-iwan din ito ng permanenteng pasakit sa puso ko. Ngayon, malinaw kong naunawaan na kumpara sa katayuan, mas mahalaga ang mga responsabilidad. Sa pagkakataong ito, hinding-hindi ko dapat hangarin ang katayuan tulad ng dati. Determinado akong gawin nang maayos ang aking tungkulin. Kahit pa ilagay ako sa pinakatagong sulok, gagawin ko pa rin nang maayos ang aking tungkulin, magiging isa akong nilikha na totoo at tumutupad sa tungkulin, at babawi ako sa aking pagkakautang noon. Hindi na puwedeng maging katatawanan ako ni Satanas, lalo na ang biguin ko ang Diyos. Mula noon, sa aking tungkulin ay kusa na akong nakipagtulungan sa mga lider. Nagtanong ako kung anong mga problema sa grupo ang nangangailangan ng tulong ko para malutas, at kung minsan, kapag hinihiling sa akin ng mga lider na alamin ang kalagayan ng mga kapatid, maagap ko itong ginagawa. Napanatag ako sa pagsasagawa sa ganitong paraan. Kalaunan, unti-unti kong nabalitaan na iniaangat ang ilang kapatid sa paligid ko, na ang ilan ay mga indibidwal pa ngang may gawain na dati kong pinangasiwaan. Bagama’t medyo nabagabag ako sa oras na iyon, nanalangin ako sa Diyos at tinrato ko nang tama ang bagay na ito. Nang makita ko ang ilang kapatid na nakakaranas ng mga suliranin, ginawa ko ang lahat ng aking makakaya para makipagbahaginan at tulungan sila, at lalo pang bumuti nang bumuti ang mga resulta ng tungkulin namin. Makalipas ang ilang panahon, sinabi sa akin ng lider ng iglesia na tinanggap na akong muli sa iglesia. Pagkarinig ng balitang ito, may di-maipaliwanag na pakiramdam sa puso ko. Sobra akong naging emosyonal, pero higit pa roon, nakaramdam ako ng paninisi sa sarili. Hinangad ko ang reputasyon at katayuan, hindi ako lumakad sa tamang landas, at ginambala at ginulo ko ang gawain ng iglesia, kaya ako tinanggal—lubos nitong ibinunyag ang pagiging matuwid ng Diyos. Ngunit hindi ako itiniwalag ng Diyos; sa halip, hinatulan Niya ako gamit ang Kanyang mga salita at pinungusan ako sa pamamagitan ng mga kapatid sa paligid ko. Ang Kanyang layunin ay upang makilala ko ang maling landas na tinatahak ko at makabalik ako bago pa maging huli ang lahat, upang matakasan sa lalong madaling panahon ang pagdurusang dulot ng reputasyon at katayuan, mabawi ang konsensiya at katwirang dapat kong taglayin, at maisabuhay ang isang wangis ng tao. Gayumpaman, hindi ko naunawaan ang puso ng Diyos at muntik ko na Siyang iwan. Talagang nakaramdam ako ng pagkakautang sa Diyos! Nakita ko ang pagmamahal ng Diyos, at mula sa kaibuturan ng aking puso, taos-puso akong nag-alay sa Kanya ng aking pasasalamat at papuri.

Matapos maranasan ang mga bagay na ito, tunay kong naramdaman na anuman ang gawin ng Diyos, ginagawa Niya ito sa pag-asang taimtim na magsisisi ang mga tao at lalakad sa tamang landas. Kahit pa tanggalin o ibukod ang isang tao, hindi siya kailanman inaabandona ng Diyos, bagkus patuloy pa rin siyang inaalagaan at ginagabayan. Gumagamit Siya ng iba’t ibang paraan upang gisingin ang puso ng mga tao at mapanumbalik sila. Sa pamamagitan ng karanasang ito, nagkaroon ako ng kaunting pagkaunawa sa matuwid na disposisyon ng Diyos. Nang patuloy akong naghimagsik at lumaban sa Diyos, dumating sa akin ang Kanyang poot. Mahigpit Niya akong pinungusan at dinisiplina sa pamamagitan ng mga tao, pangyayari, at bagay sa paligid ko, at isinantabi ako; sa sandaling handa na akong magsisi sa harap Niya, ginamit ng Diyos ang Kanyang mga salita para patuloy akong bigyang-liwanag at gabayan; nang tunay akong manumbalik sa Diyos at magsagawa ayon sa Kanyang mga salita, muli akong tinanggap ng iglesia. Ang disposisyon ng Diyos ay buhay na buhay at tunay, at ang Kanyang puso sa pagliligtas sa mga tao ay taos-puso at mabuti. Salamat sa Diyos!


5. Nakita Kong Hindi Kailanman Umalis ang Pag-ibig ng Diyos

Ni Yang Xiaolin, Tsina

Noong 1997, nagsimula akong manampalataya sa Panginoon dahil sa isang karamdaman, at hindi nagtagal, bumuti ang kondisyon ko. Labis akong nagpapasalamat sa biyaya ng Panginoon. Noong tagsibol ng 2003, nalaman ko na nagbalik na ang Panginoong Jesus, at Siya ang Makapangyarihang Diyos. Sa pagbabasa ng mga salita ng Makapangyarihang Diyos, naunawaan ko na ang anim-na-libong-taong plano ng pamamahala ng Diyos ay nahahati sa tatlong yugto, at na ginagawa ng Makapangyarihang Diyos ang huling yugto ng gawain, ang gawain ng paghatol. Lahat ng tumatanggap sa paghatol at pagkastigo ng mga salita ng Diyos at nalilinis ang kanilang mga tiwaling disposisyon ay maaaring iligtas ng Diyos at makapasok sa Kanyang kaharian. Kaya tinanggap ko ang Makapangyarihang Diyos at aktibong inilaan ang sarili ko sa pangangaral ng ebanghelyo. Bagama’t sinubukan akong pigilan ng pamilya ko, kinutya ako ng mga kapitbahay ko, at sinundan ako ng malaking pulang dragon at tinangkang arestuhin, sa tuwing naiisip ko kung paano pinagaling ng Diyos ang karamdaman ko at ang napakagandang hantungan na ipinangako Niya sa tao, pakiramdam ko ay sulit na sulit ang pagtitiis sa kaunting hirap na ito.

Sa isang iglap, unang bahagi na ng 2021, at nagdidilig ako ng mga baguhan sa iglesia. Noong panahong iyon, madalas akong makaranas ng kumikirot na pananakit sa aking puson. Noong una, hindi ko ito gaanong pinansin at inisip kong nilamig lang ako dahil sa malamig na panahon. Pero pagdating ng katapusan ng Hunyo, lalong lumala ang sakit, at madalas nang may dugo sa ihi ko, kaya isinugod ako ng pamilya ko sa ospital. Pagkatapos ng pagsusuri, seryosong sinabi ng doktor, “Bakit hindi ka nagpatingin agad? Ang matris mo ay kasinlaki ng sa sampung-linggong buntis, at puno ito ng mga bukol. Hindi lang ito dugo sa ihi; pagdurugo ito ng matris. Hindi maganda ang sitwasyon. Kailangan mong maoperahan kaagad.” Nang marinig ko ito, bigla akong natulala. “Paano nangyari ito?” naisip ko. “Ginagawa ko naman ang tungkulin ko sa lahat ng panahong ito. Dapat mayroon akong proteksyon ng Diyos!” Pag-uwi ko, nanalangin ako sa Diyos, “O Diyos, alam kong may pahintulot Mo ang pagkakasakit kong ito, pero natakot ako sa mga sinabi ng doktor. Pakiusap, gabayan Mo ako para maunawaan ko ang mga layunin Mo.” Naalala ko ang isang linya mula sa mga salita ng Diyos, “Maniwala na tiyak na ang Diyos ang iyong Makapangyarihan sa lahat.” Kaya binuksan ko ang kompyuter ko at hinanap ang siping iyon ng mga salita ng Diyos: “Huwag mainip para sa mga solusyon sa mga bagay na hindi mo nauunawaan; dalhin ang gayong mga bagay sa harapan ng Diyos nang mas madalas, at mag-alay sa Kanya ng tapat na puso. Maniwala na tiyak na ang Diyos ang iyong Makapangyarihan sa lahat. Dapat kang magkaroon ng masidhing paghahangad para sa Diyos, sabik na naghahanap habang tumatanggi sa mga pagdadahilan, intensyon, at panlalansi ni Satanas. Huwag masiraan ng loob. Huwag manghina. Maghanap nang buong puso; maghintay nang buong puso. Aktibong makipagtulungan sa Diyos, at alisin sa iyong sarili ang lahat ng panloob na hadlang mo” (Pagbabahagi ng Diyos). Habang pinagninilayan ko ang Kanyang mga salita, unti-unting napanatag ang puso ko. Alam kong tiyak na may mga layunin ang Diyos sa pagkakasakit kong ito. Kahit hindi ko pa ito naiintindihan, alam kong dapat akong manalangin, maghanap, at maghintay sa gabay ng Diyos. Ang Diyos ay makapangyarihan sa lahat, at Siya ang may kataas-taasang kapangyarihan sa aking kapalaran. Naglalabas ng mga diagnosis ang mga doktor batay sa kanilang kaalaman at karanasan, pero hindi ko puwedeng hayaang takutin ako ng mga salita nila. Kailangan kong manalig sa Diyos. Nang maisip ko ito, hindi na ako natakot. Noong unang bahagi ng Hulyo, inoperahan ako para tanggalin ang aking matris, mga obaryo, at mga fallopian tube. Sinabi sa akin ng doktor, “Napakasuwerte mo. Benign ang resulta ng pathology report.” Tahimik akong nagpasalamat sa Diyos sa puso ko. Pagkatapos magpahinga nang mahigit dalawampung araw, nagsimula uli akong gumawa ng aking tungkulin.

Akala ko, tapos na ang karamdaman, pero wala akong kamalay-malay, simula pa lang pala ito. Dahil tatlong malalaking operasyon na ang pinagdaanan ko sa buhay ko—pagtanggal ng gallbladder, appendectomy, at ngayon, hysterectomy—hindi nagtagal ay nagsimula akong magdusa sa sunod-sunod na komplikasyong dulot ng natapos na operasyon. Isang gabi noong unang bahagi ng Agosto, bigla akong nakaranas ng matinding pananakit ng tiyan, at isinugod ako ng pamilya ko sa ospital. Ang diagnosis ay bowel obstruction. Agad na nagpasok ng tubo ang mga doktor para alisin ang laman ng sikmura ko at linisin ang mga bituka ko. Nairita ng tubo ang lalamunan ko, kaya nagsuka ako nang walang tigil. Bukod dito at sa hindi matiis na pananakit ng tiyan, ni hindi man lang ako makaupo o makahiga. Ang buong paghihirap, na tumagal nang isang buong araw at gabi, ay tuluyang umubos sa lakas ko. Pagkatapos, alas-onse ng gabi kinabukasan, inatake ako ng isa na namang bugso ng napakatinding sakit. Nang makita kung gaano ako kaputla, mabilis na naghanap ng doktor ang asawa ko. Ibinunyag ng CT scan na may butas ang bituka ko at maraming likido sa aking tiyan, kaya kailangan ng agarang operasyon. Noong oras na iyon, malapit na akong himatayin sa sakit, umaagos ang luha at pawis sa mukha ko. Paulit-ulit, dumaing ako sa puso ko, “Diyos ko, iligtas Mo ako! O Diyos …” Habang nagdidilim ang malay, sumagi sa isip ko ang mga salita ng Diyos: “Maniwala na tiyak na ang Diyos ang iyong Makapangyarihan sa lahat” (Pagbabahagi ng Diyos). Hindi ko alam kung gaano katagal ang lumipas bago ako gisingin sa yugyog ng isang doktor, nagtatanong, “Kumusta ka na? Paano ka nakatulog?” Noon ko lang napagtanto na sa gitna ng ganoong matinding paghihirap, nakatulog pala talaga ako. Dahil huli na para makontak ang isang surgeon, pinabalik na lang nila ako sa aking silid para maobserbahan. Sa hindi inaasahan, nakatulog ako nang mahimbing hanggang pasado alas-siyete kinaumagahan. Nang dumating ang doktor para tingnan ako, sinabi niya sa nagtatakang itsura, “Malinaw na ipinakita sa CT scan na may likido sa tiyan mo. Paanong naging maayos ang kondisyon mo ngayon?” Sa puso ko, paulit-ulit akong nagpasalamat sa Diyos. Makalipas ang isang linggo, pinalabas na ako ng ospital.

Dahil sa bile reflux na dulot ng pagtanggal sa gallbladder ko, madalas na bloated at humahapdi ang sikmura ko. Matindi ang sakit sa dibdib at likod ko, at maghapon akong hindi makakain o makatulog nang maayos. Nagpunta ako sa iba’t ibang ospital at sinubukan ang maraming tradisyonal na gamot-Tsino, pero walang nakatulong. Lumala rin ang insomnia ko; minsan ay hindi talaga ako makatulog buong gabi. Habang pinanonood ko ang sarili kong mangayayat araw-araw, namuhay ako sa palagiang pagkabalisa at pag-aalala. “Kung magpapatuloy ito, magagawa ko pa kaya ang tungkulin ko?” naisip ko. “Kung hindi ako makakakain o makatutulog, mamamatay ba ako? At kung mamamatay ako, paano pa ako maliligtas?” Hindi ko maiwasang medyo magkamali ng pagkaunawa sa Diyos. “Ginawa ko ang tungkulin ko sa hirap at ginhawa sa lahat ng taon ng pananalig ko. Kahit na may sakit ako nang mahigit isang taon, hindi ako tumigil sa paggawa ng tungkulin ko. Bakit hindi ako pinoprotektahan ng Diyos? Ginagamit kaya ng Diyos ang karamdamang ito para ibunyag at itiwalag ako?” Paulit-ulit akong nanalangin sa Diyos habang lumuluha, “O Diyos, napakahina ko. Nag-aalala ako na baka hindi ko magampanan ang tungkulin ko, at lalo pa akong natatakot na kapag namatay ako, hindi na ako maliligtas. O Diyos, isinasamo ko sa Iyo na gabayan ako, nang sa gayon ay makahanap ako ng landas ng pagsasagawa sa Iyong mga salita.” Pagkatapos ay nakita ko ang mga salita ng Diyos: “Kapag dumadapo ang karamdaman sa mga tao, anong landas ang dapat nilang sundan? Paano sila dapat pumili? Hindi dapat malubog ang mga tao sa pagkabagabag, pagkabalisa, at pag-aalala, iniisip ang sarili nilang mga kinabukasan at mga daan palabas. Sa halip, habang mas nalalagay sa ganitong mga panahon at ganitong mga espesyal na sitwasyon at konteksto ang mga tao, at habang mas nalalagay sila sa ganitong mga personal na paghihirap, mas higit nilang dapat hanapin at hangarin ang katotohanan. Sa ganitong paraan lamang magkakabisa at hindi masasayang ang mga sermon na iyo nang narinig noon at ang mga katotohanan na iyo nang naunawaan. Habang mas nalalagay ka sa ganitong mga paghihirap, mas lalong dapat mong bitiwan ang sarili mong mga kahilingan at magpasakop ka sa mga pamamatnugot ng Diyos. Ang layunin ng Diyos sa paghahanda ng ganitong uri ng sitwasyon at pagsasaayos ng mga kondisyon na ito para sa iyo ay hindi para malubog ka sa mga emosyon ng pagkabagabag, pagkabalisa, at pag-aalala, at hindi ito upang masubok mo ang Diyos kung pagagalingin ka ba Niya talaga kapag dinapuan ka ng sakit, nang sa gayon ay malaman ang katunayan ng usapin; inihahanda ng Diyos ang mga espesyal na sitwasyon at kondisyong ito para sa iyo upang matutunan mo ang mga praktikal na aral sa gayong mga sitwasyon at kondisyon, makamit mo ang mas malalim na pagpasok sa katotohanan at sa pagpapasakop sa Diyos, at upang mas malinaw at tumpak mong malaman kung paano pinamamatnugutan ng Diyos ang lahat ng tao, pangyayari, at bagay. Ang mga kapalaran ng mga tao ay nasa mga kamay ng Diyos; nararamdaman man ito ng mga tao o hindi, tunay man nila itong namamalayan o hindi, dapat silang magpasakop at huwag lumaban, huwag tumanggi, at lalong huwag subukan ang Diyos. Maaari kang mamatay alinman ang mangyari, at kung lalabanan, tatanggihan, at susubukin mo ang Diyos, alam na alam na kung ano ang iyong huling kalalabasan. Sa kabaligtaran, ipagpalagay na kapag nakararanas ka ng karamdaman, kaya mong hanapin kung paano dapat magpasakop ang isang nilikha sa mga pamamatnugot ng Lumikha, hanapin kung anong mga aral ang nais ng Diyos na matutunan mo at kung alin sa mga tiwali mong disposisyon ang nais ng Diyos na makilala mo sa sitwasyong ito na nangyari sa iyo, at sa gayon ay maunawaan ang mga layunin ng Diyos, at magbigay ng isang magandang patotoo para matugunan ang mga hinihingi ng Diyos. Kung magsasagawa ka sa ganitong paraan, makakamit mo ang tunay na pagpapasakop sa Diyos. Kapag isinasaayos ng Diyos na ikaw ay magkasakit, ng malubhang sakit man o simple, ang layunin Niya sa paggawa nito ay hindi para iparanas sa iyo ang lahat ng aspekto ng pagkakasakit, ang pinsalang idinudulot ng sakit sa iyo, ang iba’t ibang abala at paghihirap na idinudulot ng sakit sa iyo, at ang iba’t ibang damdaming ibinibigay sa iyo ng sakit—hindi layunin ng Diyos na maranasan mo ang sakit sa proseso ng pagkakasakit. Sa halip, ang layunin Niya ay para matuto ka ng mga aral mula sa sakit, matuto kung paano maarok ang mga layunin ng Diyos, malaman ang mga tiwaling disposisyon na iyong nabubunyag at ang mga maling saloobing mayroon ka tungkol sa Diyos kapag ikaw ay may sakit, at matutuhan mong magpasakop sa kataas-taasang kapangyarihan at mga pagsasaayos ng Diyos, para magawa mong magkamit ng tunay na pagpapasakop sa Diyos at magawa mong manindigan sa iyong patotoo—ito ay lubhang mahalaga. Nais ng Diyos na iligtas at linisin ka sa pamamagitan ng sakit. Ano ang gusto Niyang linisin sa iyo? Gusto Niyang linisin ang lahat ng iyong labis-labis na mga pagnanais at hinihinging ipinapataw mo sa Diyos, at pati na rin ang iba’t ibang pagkakalkula, paghuhusga, at plano na ginagawa mo anuman ang kapalit upang makaligtas ka at manatiling buhay. Hindi tinutulutan ng Diyos na gumawa ka ng mga plano, hindi Niya tinutulutan na manghusga ka, at hindi ka Niya tinutulutan na magnais ng anumang labis-labis mula sa Kanya; hinihingi lamang Niyang magpasakop ka sa Kanya, at sa iyong pagsasagawa at pagdanas ng pagpapasakop, malaman mo ang iyong sariling saloobin sa pagkakasakit at ang iyong saloobin sa mga kondisyong ito sa katawan na itinatakda Niya sa iyo, pati na rin ang iyong mga personal na kahilingan. Kapag nalaman mo na ang mga bagay na ito, mapapahalagahan mo na kung gaano kakapaki-pakinabang para sa iyo na inihanda ng Diyos ang mga sitwasyon ng karamdaman o na ibinigay Niya sa iyo ang mga kondisyong ito sa katawan; at mapapahalagahan mo kung gaano nakatutulong ang mga ito sa pagbabago ng iyong disposisyon, sa pagkakamit mo ng kaligtasan, at sa iyong buhay pagpasok” (Ang Salita, Vol. VI. Ukol sa Paghahangad sa Katotohanan. Paano Hangarin ang Katotohanan (3)). Pagkatapos basahin ang mga salita ng Diyos, naunawaan ko. Ang layunin ng Diyos sa pagpapahintulot na sumapit sa akin ang karamdamang ito ay hindi para malugmok ako sa pighati, pagkabalisa, at pag-aalala, kundi para hanapin ko ang katotohanan, matuto ng mga aral, at matuklasan ang tiwaling disposisyon na naibunyag ko. Ito ay para din subukin kung mayroon ba akong tunay na pananalig at pagpapasakop sa Diyos. Sa pagbabalik-tanaw sa nakaraang taon o higit pa ng aking pagkakasakit, sinubukan ko ang lahat ng uri ng pagpapagamot—tradisyonal na gamot-Tsino, Kanluraning gamot, at mga katutubong lunas. Nakapagpatingin na ako sa mga sikat na doktor at espesyalista, pero hindi na nga bumuti ang kondisyon ko, lalo pa itong lumala. Namuhay ako sa isang kalagayan ng pighati, pagkabalisa, at pag-aalala, natatakot na habang lumalala ang karamdaman ko ay hindi ko na magagawa ang tungkulin ko, at lalo pang natatakot na kung mamamatay ako, hindi na ako magagawang maligtas. Nasaktan at nanghina ang puso ko, at nawalan ako ng pananalig sa Diyos. Dati, kapag nagkakasakit ako at nakikita ko ang proteksyon at biyaya ng Diyos, labis akong nagpapasalamat sa Kanya. Pero ngayong malubha na ang karamdaman ko at hindi ko makita ang Kanyang biyaya at mga pagpapala, naghinala ako na ginagamit ng Diyos ang karamdaman ko para ibunyag at itiwalag ako. Sinubukan ko pa ngang gamitin ang aking pagtalikod at pagdurusa sa loob ng mga taon ng pananampalataya ko bilang puhunan para makipagtawaran sa Kanya, nagrereklamo kung bakit hindi Niya ako pinoprotektahan. Sa totoo lang, ginagamit ng Diyos ang karamdamang ito para ibunyag ang mga karumihan sa pananalig ko, at para ipaunawa sa akin ang sarili kong katiwalian, at makapagpasakop sa kataas-taasang kapangyarihan at mga pagsasaayos ng Diyos. Sa pagkaunawa sa masisidhing layunin ng Diyos, nakaramdam ako ng matinding pagsisisi. Lumuhod ako at nanalangin sa Diyos, “O Diyos, handa akong ipagkatiwala ang sarili ko sa Iyong mga kamay at magpasakop sa Iyong mga pamamatnugot at pagsasaayos. Nawa ay gabayan Mo ako.”

Sa sumunod na panahon, nagpatuloy ako sa pag-inom ng tradisyonal na gamot-Tsino, pero hindi pa rin bumuti ang kondisyon ko. Pakiramdam ko ay parang nasusunog ang sikmura ko, at sa sobrang pagduduwal ay hindi ako makakain. Nananakit ang buong katawan ko, at sa gabi, umaasa lang ako sa mga gamot na pampatulog para makatulog man lang ng dalawa o tatlong oras. Kalaunan, hindi ko na nga magawa ang tungkulin ko, hindi ko pa magawang makasabay sa mga pagtitipon. Noong Hulyo 2023, iminungkahi ng iglesia, batay sa aking kondisyon, na pansamantala kong itigil ang buhay iglesia para magpahinga at magpagaling sa bahay. Labis akong nagdalamhati. “Gaano man ako nahirapan dati, nagtiis ako at nagpursigi sa tungkulin ko, sa pag-aakalang pagagalingin ako ng Diyos,” naisip ko. “Pero ngayon, ni hindi ko magawang makadalo sa mga pagtitipon. Makapagpapatotoo pa ba ako? Hindi ba’t naghihintay na lang ako na itiwalag ng Diyos?” Gumuho na ang huling pag-asa ko. Noong araw na iyon, umuwi ako, dumapa sa kama, at humagulhol na lang. Naisip ko kung paanong ang mga kapatid sa paligid ko ay pawang malulusog at nakadadalo sa mga pagtitipon at nakagagawa ng kanilang mga tungkulin nang normal. Maging ang ilang walang pananampalataya ay malulusog. Bakit palagi akong dinadapuan ng karamdaman?

Sa pagtatapos ng Agosto, naospital na naman ako dahil sa bowel obstruction. Noong panahong iyon, ang araw-araw na pananakit ng tiyan, sikmura, at likod ko ay nagdulot sa akin ng hindi matiis na matinding paghihirap. Halos hindi ako makakain ng kahit ano, kaya nakadepende ako sa suwero ng protina at glucose para sa nutrisyon. Mabilis akong nabawasan ng mahigit 20 kilo. Huminto sa pagtatrabaho ang asawa ko para samahan ako sa ospital, minamasahe ang likod ko araw-araw. Ilang beses, naramdaman kong tumulo ang mga luha niya sa likod ko. Alam kong malamang na bilang na ang mga araw ko. Sa gabi, kapag hindi ako makatulog, bumabalik sa isip ko ang mga eksena mula sa dalawampung taon kong pananalig. Pinagbawalan ako ng asawa ko na manampalataya sa Diyos at tinakot pa ako ng diborsyo, pero hindi ako nakipagkompromiso. Kinutya, nilibak, at ininsulto ako ng mga tao sa mundo, pero hindi ako umurong. Tinugis at inusig ako ng malaking pulang dragon, pero hindi ako nawalan ng pananalig. Akala ko makikita ng Diyos kung paano ako tumalikod at nagdusa sa nagdaang mga taon at poprotektahan ako ng Diyos hanggang sa pinakahuli, papahintulutan akong makita ang mga karilagan ng kaharian. Hindi ko kailanman naisip na ang kinakaharap ko ngayon ay posibleng ang katapusan na ng buhay ko. Nadurog ang puso ko at hindi ko maiwasang isipin, “Pagkatapos ng lahat ng pagdurusang iyon, kailangan ko pa ring mamatay sa huli. Kung alam ko lang na ganito ang kahihinatnan, bakit pa ako nagsimulang manampalataya sa Diyos?” Sa loob ng ilang araw, nakahiga ako sa kama sa ospital, hindi nananalangin o nagbabasa ng mga salita ng Diyos. Ang tanging naiisip ko lang ay mga imahe ng kung ano ang nangyayari pagkatapos ng kamatayan. Partikular kong naisip kung paanong ang espirituwal na mundo ay nababalot ng madilim at malagim na hamog, napakadilim na hindi mo makikita ang kamay mo kahit ilapit mo sa iyong mukha, wala man lang pamilyang makakasama sa iyo, at nanginginig ako sa takot. Isang araw, dumalaw sa ospital ang kapatid kong lalaki at ang asawa niya. Nang makita akong payat na payat at nanghihina, sinabi ng kapatid ko na may luha sa mga mata, “Huwag kang sumuko. Kailangan mong mas manalangin at umasa sa Diyos!” Ang mga salita niya ay pinuno ako ng pagkakonsensiya at pagkabalisa. Naisip ko, “Mula nang magkasakit ako, kapag nagpapakita sa akin ng biyaya at mga pagpapala ang Diyos, pinasasalamatan ko Siya at nararamdaman kong napakabuti ng pananampalataya sa Diyos. Pero ngayon na malapit na akong mamatay, nagsisimula na akong magreklamo laban sa Kanya at pinagsisisihan ko pa ang aking pananalig. Ito ay pagkakanulo sa Diyos!” Sa loob ng panahong iyon, nakasuwero ako nang mahigit sampung oras araw-araw. Pagsapit ng ikasiyam na araw, magang-maga na ang dalawa kong braso kaya hindi na nila ako makabitan pa ng suwero, kaya wala akong pagpipilian kundi ang lumabas na ng ospital. Pagkauwi sa bahay, paulit-ulit akong nanalangin sa Diyos, “O Diyos, sa pagharap sa kamatayan, ang puso ko ay puno ng matinding takot at kawalan ng magawa, at ng mga maling pagkaunawa, mga reklamo, at di-makatwirang mga paghingi sa Iyo. O Diyos, pakiusap, gabayan Mo ako na makilatis ang sarili kong katiwalian at maunawaan ang Iyong mga layunin.”

Habang nakasandal sa kama, binuksan ko ang kompyuter ko at nakita ko ang mga salita ng Diyos: “Sa isip ng lahat, ang tanging bagay na naiisip nila ay ang lahat ng biyaya, pagpapala, at pangako na ipinagkakaloob ni Jehova sa mga tao, ngunit hindi nila kailanman pinag-iisipan—at hindi nila nakikinita kung anong uri ng pangyayari ang mangyayari kapag binawi ni Jehova ang lahat ng bagay na ito sa kanila. Ang lahat ng sumasampalataya sa Diyos ay handa lamang na tanggapin ang biyaya, mga pagpapala, at mga pangako ng Diyos, at handa lamang tanggapin ang Kanyang kabaitan at awa, ngunit walang naghihintay o naghahanda na tanggapin ang pagkastigo at paghatol ng Diyos, ang Kanyang mga pagsubok at pagpipino, o ang Kanyang pagkakait. Walang isa mang tao ang naghahandang tanggapin ang paghatol at pagkastigo ng Diyos, ang Kanyang pagkakait, o ang Kanyang mga sumpa. Normal ba o hindi normal ang relasyong ito sa pagitan ng mga tao at ng Diyos? (Hindi normal.) Bakit mo nasabing hindi normal ito? Ano ang nagpamali rito? Ang nagpamali rito ay hindi taglay ng mga tao ang katotohanan. Ito ay dahil napakaraming kuru-kuro at imahinasyon ng mga tao, palagi silang nagkakamali ng pagkaunawa sa Diyos, at hindi nila alam kung paano lutasin ang mga bagay na ito sa pamamagitan ng paghahanap sa katotohanan—kaya’t malaki ang posibilidad na magkakaroon ng mga problema. Sa partikular, nananampalataya lamang ang mga tao sa Diyos para sila ay pagpalain. Nais lamang nilang makipagtransaksyon sa Diyos, at humingi ng mga bagay mula sa Kanya, ngunit hindi nila hinahangad ang katotohanan. Napakamapanganib nito. Sa sandaling makatagpo sila ng isang bagay na salungat sa kanilang mga kuru-kuro, agad silang magkakaroon ng mga kuru-kuro, maling pagkaunawa, at hinaing tungkol sa Diyos, na maaari pa ngang umabot sa pagkakanulo sa Kanya. Hindi ba’t malubha ang mga kahihinatnan nito? Anong landas ba talaga ang tinatahak ng karamihan sa mga tao sa kanilang pananalig sa Diyos? Bagama’t ilang taon na silang nakikinig sa mga sermon at nakakapagsalita ng ilang salita at doktrina, sa katunayan, hindi talaga nila nauunawaan ang katotohanan. Bagama’t sinasabi nilang handa silang hangarin ang katotohanan, iilan lang sa kanila ang kayang magbayad ng halaga para magkamit ng katotohanan” (Ang Salita, Vol. VI. Ukol sa Paghahangad sa Katotohanan. Ang Kahulugan ng Paghahangad sa Katotohanan (11)). “Si Job ay tunay ngang isang taong may pananalig. Nang pagpalain siya ng Diyos, nagpasalamat siya sa Diyos. Nang disiplinahin siya ng Diyos at alisin sa kanya ang lahat ng mayroon siya, nagpasalamat pa rin siya sa Diyos. Matapos maranasan ang mga bagay-bagay hanggang sa pinakadulo, nang tumanda na siya at kinuha na ng Diyos ang lahat ng kanyang ari-arian at mga anak, paano tumugon si Job? Hindi lang siya hindi nagreklamo, kundi nagawa niyang itakwil si Satanas, at pinuri niya ang Diyos mula sa kanyang puso, idinakila ang pangalan ng Diyos, at nagpatotoo sa Kanya. … Madalas sabihin ng mga tao, ‘Lahat ng ginagawa ng Diyos ay kapaki-pakinabang sa mga tao at naglalaman ng Kanyang mabubuting layunin.’ Ito ba ang katotohanan? (Oo.) Pero kaya mo ba itong tanggapin? Kapag pinagpapala ka ng Diyos, kaya mo itong tanggapin, pero kaya mo ba itong tanggapin kapag binabawi Niya? Hindi mo kaya, pero kaya ni Job. Tinanggap niya ang pahayag na ito bilang katotohanan—hindi ba’t mahal niya ang katotohanan? Kinuha ng Diyos ang lahat ng kanyang ari-arian, na nagdulot sa kanya ng napakalaking kawalan, at tinamaan din siya ng isang malubhang karamdaman. Pero ang pahayag na ito na sinabi niya, ‘Tama ang lahat ng ginagawa ng Diyos, at naglalaman ng mabubuting layunin ng Diyos,’ ay nagpapatunay na lubos niyang naunawaan sa kanyang puso na ang lahat ng mayroon siya ay ipinagkaloob ng Diyos. Dahil mismo sa naunawaan niya na ito ang katotohanan, gaano man kalaking pasakit ang dinanas niya, wala siyang reklamo at nagawa pa rin niyang purihin ang Diyos. Anuman ang sabihin ng kanyang asawa, nagawa niyang manindigan sa kanyang patotoo at dakilain ang Diyos sa kanyang puso. Iyon ang dahilan kung bakit sinasabi nating mahal ni Job ang katotohanan. Higit pa rito, anuman ang paraan na ginamit ng Diyos para subukin siya, nagawa niyang tumanggap at magpasakop nang walang reklamo. Maging nang kinuha ni Satanas ang kanyang ari-arian at sinubukang patayin siya, o pinahirapan siya ng mga pigsa—na lahat ay hindi nakaayon sa mga kuru-kuro ng tao—paano tumugon si Job? Nagreklamo ba siya tungkol sa Diyos? Hindi siya nagsalita ng kahit isang salita ng reklamo tungkol sa Diyos, bagkus ay sinabi niya na ang pangalan ng Diyos ay dapat dakilain. Pinatutunayan nito na kayang magpasakop ni Job sa mga pamamatnugot at pagsasaayos ng Diyos, at pinatutunayan din na mahal ni Job ang katotohanan, at mahal ang katarungan at pagiging matuwid. Sa kanyang puso, sinabi niya, ‘Napakamakatarungan ng Diyos sa mga tao at napakatuwid! Tama ang lahat ng ginagawa ng Diyos!’ Dahil dito, nagawa niyang purihin ang Diyos. Sinabi niya, ‘Anuman ang gawin ng Diyos, hindi ako magrereklamo. Sa paningin ng Diyos, ang mga nilikha ay mga uod lamang. Paano man ako tratuhin ng Diyos ay ayos lang at may katwiran.’ Naniniwala siyang tama at positibo ang lahat ng ginagawa ng Diyos. Gaano man kalaki ang kawalan sa kanyang ari-arian, gaano man karaming paghihirap ang kanyang hinarap o gaano man karaming pasakit ang tiniis niya, hindi siya nagreklamo tungkol sa Diyos, at nagawa pa rin niyang magpasakop sa mga pamamatnugot at pagsasaayos ng Diyos. Isa itong pagpapamalas ng pagmamahal sa katotohanan” (Ang Salita, Vol. III. Ang mga Diskurso ni Cristo ng mga Huling Araw. Ang Pagkakilala sa Sarili ay Mahalaga sa Paghahangad ng Katotohanan). Sa pagninilay sa mga salita ng Diyos, lubos akong napahiya! Sa pananaw ko, ang pananampalataya sa Diyos ay tungkol lang sa pagtanggap ng biyaya at mga pagpapala mula sa Kanya. Hindi ko kailanman naisip na isang araw ay sasapit sa akin ang paghatol at pagkastigo ng Diyos, o ng mga pagsubok at pagpipino, lalo nang hindi ko sinangkapan ang sarili ko ng katotohanan bilang paghahanda sa pagharap sa paghatol ng Diyos. Bagama’t saulado ko ang mga karanasan ni Job at kayang-kaya kong bigkasin mula sa memorya ang mahahalagang salitang sinabi niya noong nanindigan siya sa kanyang patotoo, doktrina lang ang lahat ng naunawaan ko. Naranasan ni Job ang mga pagsubok ng Diyos dahil may takot siya sa Diyos at umiwas sa kasamaan. Nawala sa kanya ang lahat ng kanyang ari-arian at mga anak, at ang kanyang katawan ay napuno ng nagnanaknak na mga sugat. Kinutya siya ng kanyang asawa at nilibak ng kanyang mga kaibigan, pero nanatili pa rin siyang matatag sa kanyang integridad. Sa kanyang matinding pagdurusa, mas gugustuhin pa niyang isumpa ang araw ng kanyang kapanganakan kaysa magreklamo laban sa Diyos o talikuran ang pangalan ng Diyos. Itinuring niya ang, “Tama ang lahat ng ginagawa ng Diyos, at naglalaman ng mabubuting layunin ng Diyos” bilang pinakamataas na katotohanang dapat isagawa. Basta’t mula ito sa Diyos, mabuti man o masama, kaya niyang tanggapin ito at magpasakop. Sa kanyang pananalig, pagpapasakop, at pagkatakot sa Diyos, tinalo niya si Satanas at nagpatotoo nang matunog para sa Diyos. Sa doktrina, alam ko na lahat ng ginagawa ng Diyos ay tama at naglalaman ng Kanyang mabubuting layunin, pero nang dalhin ako ng aking matagal na karamdaman sa bingit ng kamatayan, ganap na nabunyag ang tunay kong tayog. Sinimulan kong bilangin ang sarili kong mga merito, nagrereklamo kung bakit hindi ako pinoprotektahan ng Diyos, at pinagsisihan ko pa nga ang aking pananalig at lahat ng tinalikuran at ginugol ko. Kapag pinagpapala ako ng Diyos, puno ako ng pasasalamat sa Kanya, pero kapag kontra sa mga kuru-kuro ko ang ginawa Niya, nakikipagtalo ako at kumokontra sa Kanya. Wala talaga akong konsensiya at katwiran; walang-wala akong pagkatao! Pagkatapos ay nagpatirapa ako sa lupa at nanalangin sa Diyos, “O Diyos, Ikaw ang Lumikha, at ako ay isang nilikha. Anuman ang gawin Mo, hindi ako dapat magkaroon ng anumang reklamo o sapilitang humingi sa Iyo. O Diyos, handa akong magpasakop sa Iyong mga pamamatnugot at pagsasaayos.”

Sa sumunod na ilang araw, sinimulan kong ayusin ang mga dapat kong ayusin. Inimpake ko ang mga aklat ng mga salita ng Diyos at sinabi ko sa isang sister kung saan ko inilagay ang mga iyon. Nanalangin din ako at naghanap kung paano haharapin nang tama ang kamatayan. Nakita ko ang isang sipi ng mga salita ng Diyos: “Ganito mo dapat tingnan ang usapin ng kamatayan. Ang lahat ay haharap sa kamatayan sa buhay nila, ibig sabihin, ang kamatayan ang kakaharapin ng lahat sa dulo ng kanilang paglalakbay. Ngunit, may iba’t ibang kalikasan ang kamatayan. Isa rito ay na, sa oras na pauna nang inorden ng Diyos, nakumpleto na ng isang tao ang sarili niyang misyon at tinutuldukan na ng Diyos ang kanyang pisikal na buhay, kaya nagwawakas na ang kanyang pisikal na buhay, bagama’t hindi ito nangangahulugang tapos na ang kanyang buhay. Kapag hindi na umiiral ang laman ng isang tao, tapos na ang kanyang buhay—ganito ba ang nangyayari? (Hindi.) Ang anyo ng magiging pag-iral ng iyong buhay pagkatapos ng kamatayan ay nakasalalay sa kung paano mo tinatrato ang gawain at mga salita ng Diyos habang ikaw ay nabubuhay pa—ito ay napakahalaga. Ang anyo ng iyong magiging pag-iral pagkatapos ng kamatayan, o kung ikaw ba ay iiral o hindi, ay nakasalalay sa iyong saloobin sa Diyos at sa katotohanan habang ikaw ay nabubuhay pa. Kung habang ikaw ay nabubuhay pa, kapag nahaharap ka sa kamatayan at sa lahat ng uri ng karamdaman, ang iyong saloobin sa katotohanan ay isang saloobin ng paghihimagsik, pagsalungat, at pagtutol, kung gayon ay sa anong paraan ka iiral kapag natapos na ang pisikal mong buhay? Tiyak na iiral ka sa ibang anyo, at tiyak na hindi magpapatuloy ang iyong buhay. Sa kabaligtaran, kung habang ikaw ay nabubuhay pa, kapag may kamalayan ka sa laman, ang iyong saloobin sa katotohanan at sa Diyos ay isang saloobin ng pagpapasakop at katapatan at mayroon kang tunay na pananalig, kung gayon, kahit na matapos ang iyong pisikal na buhay, ang iyong buhay ay patuloy pa rin na iiral sa ibang anyo sa ibang mundo. Ito ang depinisyon ng kamatayan” (Ang Salita, Vol. VI. Ukol sa Paghahangad sa Katotohanan. Paano Hangarin ang Katotohanan (4)). Pagkatapos basahin ang mga salita ng Diyos, napanatag ako nang husto. Lahat ay kailangang humarap sa kamatayan, pero ang kalikasan ng kamatayan ng bawat tao at ang kanilang kinalabasan pagkatapos ay lubhang magkakaiba. Kung babalik sila sa harap ng Lumikha o bababa sa impiyerno kasama ni Satanas ay depende sa kanilang saloobin sa Diyos at sa katotohanan noong sila ay nabubuhay pa. Naisip ko ang talata sa Bibliya na nagsasabing, “Namatay si Job, na matanda at puspos ng mga kaarawan” (Job 42:17). May takot si Job sa Diyos at umiwas siya sa kasamaan sa buong buhay niya. Sa gitna ng mga pag-atake at pagpapahirap ni Satanas, nanindigan siya sa kanyang patotoo para sa Diyos, na nagdulot ng kaaliwan sa puso ng Diyos. Sa harap ng kamatayan, nagawa ni Job na magpasakop mula sa kanyang puso. Kalmado at payapa ang kanyang isipan, walang anumang pag-aalala o takot. Noon ko naunawaan na hindi ang kamatayan mismo ang nakatatakot. Ang nakatatakot ay ang mamuhay nang hindi hinahangad o nakakamit ang katotohanan, namumuhay pa rin ayon sa tiwaling disposisyon at mga satanikong pilosopiya, at naghihimagsik at nilalabanan pa rin ang Diyos. Gaano man kahaba ang gayong pisikal na buhay o gaano man ito kaginhawa, pansamantala lamang ito, at pagkatapos ng kamatayan, kailangan pa ring pumunta sa impiyerno para maparusahan. Pero kung habang nabubuhay, kayang hangarin ng isang tao ang katotohanan at magkamit ng katotohanan bilang kanyang buhay, isabuhay ang realidad ng pagkakaroon ng takot at pagpapasakop sa Diyos tulad ng ginawa ni Job, at manindigan sa kanyang patotoo para ipahiya si Satanas, kung gayon, kahit mamatay pa ang kanyang pisikal na katawan isang araw, isa pa rin siyang taong sinasang-ayunan ng Diyos. Sa pagharap sa kamatayan, ang tanging naibunyag ko ay mga maling pagkaunawa, mga reklamo, at di-makatwirang mga paghingi sa Diyos. Puno ako ng paghihimagsik at paglaban sa Kanya. Kahit na magpatuloy pa akong mabuhay, kung hindi magbabago ang tiwali kong disposisyon, matitiwalag at maparurusahan pa rin ako sa huli.

Kalaunan, nagsimula akong magnilay. Matapos danasin ang halos tatlong taon ng pagkakasakit, napakarami kong naibunyag na paghihimagsik at maling pagkaunawa sa Diyos. Kahit alam kong tama ang lahat ng ginagawa Niya at dapat akong magpasakop, nang maharap sa kamatayan, hindi ko pa rin magawang magpasakop, anuman ang mangyari. Kaya ko pa ngang makipagtalo sa Diyos at kumontra sa Kanya. Anong aspekto ng tiwali kong disposisyon ang nagdulot nito? Isang araw, nakita ko ang mga salita ng Diyos: “Bago magpasyang gawin ang kanilang tungkulin, sa kaibuturan ng kanilang puso, punong-puno ang mga anticristo ng mga ekspektasyon tungkol sa kanilang kinabukasan, pagtatamo ng mga pagpapala, magandang hantungan, at maging ng isang korona, at mayroon silang napakalaking kumpiyansa na matamo ang mga bagay na ito. Pumapasok sila sa sambahayan ng Diyos para gawin ang kanilang tungkulin nang may gayong mga intensyon at adhikain. Kaya, nakapaloob ba sa paggampan nila ng tungkulin ang sinseridad, tunay na pananalig at katapatan na hinihingi ng Diyos? Sa puntong ito, hindi pa makikita sa kanila ang tunay nilang katapatan, pananalig, o sinseridad, dahil nagkikimkim ang lahat ng isang ganap na transaksiyonal na pag-iisip bago nila gawin ang kanilang mga tungkulin; lahat ay nagdedesisyon na gawin ang kanilang tungkulin batay sa kanilang mga interes, at batay rin sa paunang kondisyon ng kanilang nag-uumapaw na mga ambisyon at pagnanais. Ano ang intensyon ng mga anticristo sa paggawa sa kanilang tungkulin? Ito ay upang makipagkasunduan, para makipagpalitan. Masasabi na ito ang mga kondisyon na itinatakda nila para sa paggawa ng tungkulin: ‘Kung gagawin ko ang aking tungkulin, dapat akong magtamo ng mga pagpapala at magkaroon ng magandang hantungan. Dapat kong makamit ang lahat ng pagpapala at pakinabang na sinabi ng diyos na inihanda para sa sangkatauhan. Kung hindi ko makakamit ang mga ito, hindi ko gagawin ang tungkuling ito.’ Pumapasok sila sa sambahayan ng Diyos para gawin ang kanilang tungkulin nang may mga gayong intensyon, ambisyon, at pagnanais. Tila mayroon silang kaunting sinseridad, at siyempre, para sa mga bagong mananampalataya at sa mga kakasimula pa lang na gawin ang kanilang tungkulin, maaari din itong tawagin na kasigasigan. Ngunit walang tunay na pananalig o katapatan dito; mayroon lamang antas ng kasigasigan. Hindi ito matatawag na sinseridad. Kung pagbabatayan ang saloobing ito ng mga anticristo sa paggawa sa kanilang tungkulin, ito ay ganap na transaksiyonal at puno ng kanilang mga pagnanais sa mga pakinabang tulad ng pagtatamo ng mga pagpapala, pagpasok sa kaharian ng langit, pagkakamit ng korona, at pagtanggap ng mga gantimpala. Kaya, sa panlabas, bago mapatalsik, mukhang maraming anticristo ang gumagawa ng tungkulin nila at mas marami na nga silang tinalikuran at pinagdusahan kaysa sa karaniwang tao. Ang iginugugol nila at ang halagang ibinabayad nila ay kapantay ng kay Pablo, at hindi rin masasabi na hindi sila gaanong nagpaparoo’t parito kumpara kay Pablo. Isa itong bagay na nakikita ng lahat. Sa usapin ng pag-uugali nila at ng determinasyon nilang magdusa at magbayad ng halaga, nararapat na may makuha sila. Gayumpaman, hindi tinatrato ng Diyos ang isang tao batay sa panlabas niyang pag-uugali, kundi batay sa diwa niya, sa disposisyon niya, sa kung ano ang ibinubunyag niya, at sa kalikasan at diwa ng bawat bagay na ginagawa niya” (Ang Salita, Vol. IV. Paglalantad sa mga Anticristo. Ikasiyam na Aytem (Ikapitong Bahagi)). Inilalantad ng Diyos na ginagawa ng mga anticristo ang kanilang tungkulin para lamang magkamit ng mga pagpapala at gantimpala. Kung walang magandang kinalabasan, walang mga gantimpala o pagpapala, hindi mananampalataya sa Diyos ang isang anticristo, lalo nang hindi magdurusa para sa kanyang tungkulin. Lahat ng ginagawa ng isang anticristo ay para subukang makipagtawaran sa Diyos, delusyonal na umaasang ipagpalit ang maliit na halaga para sa malalaking pagpapala. Pinagnilayan ko ang aking sarili. Matapos kong magsimulang manampalataya sa Diyos at malaman ang Kanyang mga pangako at pagpapala, at na ang mga tao ay maaaring makapasok sa kaharian ng langit at magkamit ng buhay na walang hanggan, naging aktibo ako sa pangangaral ng ebanghelyo at paggawa ng aking tungkulin. Gaano man ako sinubukang pigilan ng aking pamilya, gaano man ako kinutya o ininsulto ng mga nasa paligid ko, o kahit noong inusig ako ng malaking pulang dragon, hindi ako umurong. Kahit noong ako ay pinahihirapan ng sakit at hindi makakain o makatulog, nagpursigi ako sa aking tungkulin. Pero nang lumala ang sakit ko at hinarap ko ang banta ng kamatayan, nagreklamo ako kung bakit hindi ako pinoprotektahan ng Diyos at pinagsisihan ko pa nga ang mga taon ko ng pagtalikod at paggugol sa sarili, at pinagsisihan ang aking pananalig. Ang tanging naibunyag ko ay paghihimagsik at pagkakanulo sa Diyos. Naisip ko si Pablo. Nilakbay niya ang maraming bahagi ng Europa sa pangangaral ng ebanghelyo, at nagdusa siya nang labis at nagbayad ng malaking halaga, pero ang kanyang pagdurusa at ang halagang binayaran niya ay para lamang magkamit ng mga pagpapala at isang korona. Sinabi niya, “Nakipagbaka na ako ng mabuting pakikipagbaka, natapos ko na ang aking takbo, napanatili ko ang pananalig: Buhat ngayon ay natataan sa akin ang putong ng katuwiran” (2 Timoteo 4:7–8). Ginamit ni Pablo ang kanyang pagdurusa at ang halagang binayaran niya bilang mga alas para subukang makipagtawaran sa Diyos, hayagang sumisigaw laban sa Diyos. Ang ibig niyang sabihin ay batay sa kung ano ang kanyang ginugol at nakamit, kailangang bigyan siya ng Diyos ng mga gantimpala, isang korona, at isang magandang hantungan; kung hindi, hindi magiging matuwid ang Diyos. Ang disposisyong naibunyag ko ay katulad ng kay Pablo. Batay sa aking mga kilos, nararapat akong mamatay, pero pinahintulutan pa rin ako ng Diyos na mabuhay. Ito ay isang pagkakataon para makapagsisi ako, isang gawa ng dakilang awa at biyaya ng Diyos.

Dati akong naniniwala na kahit makaranas ako ng pag-uusig, kapighatian, o nakamamatay na sakit, basta’t makapanatili ako sa aking tungkulin, magkakaroon ako ng pangangalaga at proteksyon ng Diyos at magagawa kong manatiling buhay at maliligtas ako. Mula sa mga salita ng Diyos, nakita kong lubhang katawa-tawa ang pananaw na ito. Sabi ng Makapangyarihang Diyos: “Kung magkakamit man ng kaligtasan sa huli ang isang tao ay hindi nakasalalay sa kung anong tungkulin ang ginagawa niya, kundi sa kung kaya niyang maunawaan at makamit ang katotohanan, at sa huli ay magkamit ng ganap na pagpapasakop sa Diyos at ipailalim ang sarili sa pamamatnugot Niya, hindi na isinasaalang-alang ang kanilang hinaharap at tadhana, at maging isang nilikha na pasok sa pamantayan. Ang Diyos ay matuwid at banal, ginagamit Niya ang pamantayang ito para sukatin ang buong sangkatauhan, at hinding-hindi magbabago ang pamantayang ito—dapat mo itong tandaan” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Pagkatapos basahin ang mga salita ng Diyos, sa wakas ay naunawaan ko na ang pagkakaligtas ay hindi ang pagkapit sa panlabas na pagsasasagawa ng paggampan sa aking tungkulin. Ang mahalaga ay ang hangarin at kamtin ang katotohanan sa panahon ng paggawa ng tungkulin upang makamit ang isang pagbabago sa disposisyon, at matuto ng mga aral sa iba’t ibang kapaligirang inihanda ng Diyos, magawang magpasakop sa Diyos at magpasailalim sa Kanyang mga pamamatnugot tulad ni Job. Sa gayon lamang maaaring matugunan ng isang tao ang mga kalipikasyong kailangan para maligtas at manatiling buhay. Gumawa ako ng isang panata sa aking panalangin. Anuman ang kalabasan ko, handa akong maging isang nilikha na may katwiran. Kung pahihintulutan pa rin ng Diyos na mabuhay ako, handa akong magsimulang muli, bitiwan ang aking intensyon na magkamit ng mga pagpapala, at huwag nang sumubok na makipagtawaran sa Diyos. Gagawin ko ang aking tungkulin para makamit ang katotohanan at masuklian ang pag-ibig ng Diyos. Kung inorden ng Diyos na ang buhay ko ay dapat nang matapos sa puntong ito, handa akong magpasakop sa Kanyang mga pamamatnugot at pagsasaayos. Pagkatapos niyon, bumuti nang husto ang kalagayan ko. Bagama’t hindi pa rin gumagaling ang karamdaman ko, at masakit ang buong katawan ko sa halos lahat ng oras, at kung minsan ay hindi pa nga gaanong malinaw ang isip ko, payapa ang puso ko. Paulit-ulit akong nanalangin sa Diyos, handang ilagay ang aking buhay at kamatayan sa Kanyang mga kamay. Magpapasakop ako sa anumang Kanyang papamatnugutan.

Pagkatapos niyon, lalo pang bumagsak ang kalusugan ko. Napapaduwal ako kahit sa isang sipsip ng tubig at sumusuka ako. Ni wala akong lakas para maglakad. Ang pinakamalinaw kong naaalala ay ang gabi ng Setyembre 18. Biling-baligtad ako buong gabi, hindi makatulog. Pagsapit ng bukang-liwayway, nilagnat ako, at hindi na matiis ang sakit sa buong katawan ko. Tahimik akong nanalangin sa puso ko, “O Diyos, sa tingin ko ay hindi na ako magtatagal. Bagama’t marami akong ayaw iwanan, ako ay isang nilikha. Mabuhay man ako o mamatay, magkaroon man ako ng magandang kinalabasan at hantungan o hindi, ang tanging hiling ko ay makapagpasakop sa Iyong mga pamamatnugot at pagsasaayos.” Naisip ko ang mga salita ng Diyos: “Ang Makapangyarihang Diyos ay isang napakamakapangyarihang manggagamot!” “Ang salita ng Diyos ay makapangyarihang gamot! Ipinapahiya nito ang mga diyablo at si Satanas! Ang pag-unawa sa salita ng Diyos ay nagbibigay sa atin ng suporta. Mabilis na kumikilos ang Kanyang salita para iligtas ang ating puso! Iwinawaksi nito ang lahat ng bagay at pinapayapa ang lahat” (Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 6). Oo, ang Diyos ay makapangyarihan sa lahat. Ang buhay at kamatayan ay nasa isang kaisipan lamang ng Diyos. Kaya ng mga doktor na gumamot ng mga karamdaman, pero hindi nila kayang magligtas ng buhay. Ang Diyos ang tanging sandigan ko, at sa pamumuhay lamang sa Kanyang mga salita makasusumpong ng kapayapaan ang aking espiritu. Habang pinagninilayan ang mga salita ng Diyos, nakatulog ako nang hindi namamalayan. Iyon ang kaisa-isang pagkakataon sa loob ng mahigit dalawang taon na nakatulog ako nang hindi umiinom ng gamot na pampatulog, at nakatulog ako nang halos apat na oras. Pagkagising ko, gumaan nang husto ang isipan ko, at nabawasan nang malaki ang sakit. Isa iyong pakiramdam na napakasarap at hindi mailarawan sa salita. Kalaunan, may nangyari pang mas mahimala. Isang gabi pagkatapos ng hapunan, tinulungan ako ng asawa ko na maglakad-lakad sa ibaba nang makasalubong namin ang isang babaeng halos kaedad ko. Tumingin siya sa akin at nagtanong, “Ale, bakit hinang-hina ka?” Ikinuwento sa kanya ng asawa ko ang kondisyon ko. Sabi niya, “Mayroon akong kaibigan na ganitong-ganito dati. Nagpagamot siya sa isang maliit na ospital sa malapit, at ngayon ay magaling na siya.” Kinabukasan, dinala ako ng asawa ko sa ospital na iyon. Sa ilang dosenang yuan lang ng Kanluraning gamot, gumaling ang sakit ko. Makalipas ang isang buwan, normal ko na uling ginagawa ang aking tungkulin. Makalipas ang limang buwan, nabawi ko ang 20 kilong nawala sa akin. Ang mga kapatid ko at ang mga walang pananampalataya na nakakikilala sa akin ay pare-parehong sinabi na isa itong himala. Malinaw kong nalalaman sa puso ko na lahat ng ito ay awa at biyaya ng Diyos, at mga kamangha-manghang gawa ng Diyos. Sa pag-iisip kung gaano ako naging mapaghimagsik dati, na palaging sinusubukang makipagtawaran sa Diyos at nililinlang Siya sa aking tungkulin, tunay na hindi ako karapat-dapat na magtamasa ng gayong dakilang biyaya mula sa Diyos. Na ako ay buhay pa ngayon at nakagagawa ng aking tungkulin ay napakalaking awa at pag-ibig ng Diyos para sa akin. Nagpapasalamat ako sa Diyos mula sa kaibuturan ng aking puso, at pinahahalagahan ko ang katangi-tanging pagkakataong ito na gawin ang aking tungkulin.

Bagama’t nagtiis ng kaunting pagdurusa ang aking laman habang dinaranas ko ang karamdamang ito, ang nakamit ko ay isang walang-katumbas na yaman. Naunawaan ko na ang pananampalataya sa Diyos ay hindi tungkol sa pagkakamit ng mga pagpapala o pakinabang, kundi tungkol sa paghahangad sa katotohanan upang malinis. Ang pagsunod sa Diyos at paggawa ng tungkulin ng isang nilikha ay aking responsabilidad, at ang pagkakamit ng pagpapasakop at pagkakaroon ng takot sa Diyos ang layon na dapat kong hangarin. Sa pamamagitan ng karanasang ito, lubos kong naunawaan na “Kapag sumapit sa iyo ang karamdaman, ito ay pagmamahal ng Diyos, at ang Kanyang mabubuting layunin ay tiyak na nakapaloob dito” (Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 6). Ito ang katotohanan, at ito rin ay isang katunayan! Ang karanasang ito ang pinakamahalagang yaman ng aking buhay. Ito ay espesyal na pag-ibig ng Diyos, isang kakaibang uri ng pag-ibig. Salamat sa Diyos!


6. Sa Wakas, Naunawaan Ko ang Kahulugan ng mga Pagsubok ng Diyos

Ni Lu Yi, Tsina

Isang araw noong Hulyo 2024, sinusuri namin ng mga sister na katuwang ko ang mga artikulo, nang biglang sinabi ni Sister Zhen na masama ang pakiramdam niya, nahihilo raw siya at naninikip ang dibdib niya. Sumusuray-suray siya sa upuan niya at parang hihimatayin anumang oras. Noong una, inisip namin na dahil lang iyon sa maalinsangang panahon at sa hindi magandang sirkulasyon ng hangin sa kuwarto. Pero kalaunan, naging mas madalas ang mga atake niya. Kapag malubha na, wala na siyang lakas kahit magsalita, at hinihingal na siya pagkatapos pa lang ng iilang hakbang. Hindi na niya kayang alagaan ang sarili niya sa araw-araw, lalong hindi niya kayang gawin ang tungkulin niya. Nagsimula akong mag-alala, “May malubha kaya siyang sakit?” Pero sa isip-isip ko, “Lahat kami ay gumagawa ng tungkuling nakabatay sa teksto, na napakahalaga. Isa pa, kaya ni Sister Zhen na magtiis ng hirap at magbayad ng halaga sa paggawa ng tungkulin niya, at may nakamit na siyang ilang resulta roon. Siguradong poprotektahan siya ng Diyos at hindi Niya hahayaang magkaroon siya ng malubhang sakit. Pagsubok siguro ito ng Diyos sa kanya. Baka alisin ng Diyos ang sakit niya kapag natuto na siya ng aral.” Pagkatapos ay pumunta si Sister Zhen sa ospital para magpa-checkup. Sinabi ng doktor na normal ang lahat ng resulta ng test niya, pero mabagal ang tibok ng puso niya at mahina ang daloy ng dugo papunta sa puso. Niresetahan siya ng gamot para sa puso at sirkulasyon at sinabihan siyang magpahinga nang husto at alagaan ang sarili. Nang makita ang resulta ng checkup, inakala naming lahat na magiging ayos si Sister Zhen pagkatapos ng kaunting pahinga at pagpapagaling. Walang tigil akong nagpasalamat sa Diyos sa puso ko at lalo akong nakumbinsi na iba tayo sa mga walang pananampalataya: Tayong mga mananampalataya ay may pangangalaga at proteksyon ng Diyos, at kapag natutunan na natin ang mga aral natin, gagaling ang mga sakit natin. Pero ang hindi inaasahan, pagkatapos bumalik ni Sister Zhen mula sa ospital at makapagpagaling sa loob ng ilang panahon, bumalik ang sakit niya, at mas dumalas pa ang mga atake.

Isang umaga, nagpapahinga siya sa kuwarto niya dahil masama ang pakiramdam niya, nang di mawari siyang nahulog sa kama. Narinig namin ang ingay at nagmadali kaming pumasok sa kuwarto, at nakita namin siyang nakahandusay sa sahig, hindi makagalaw. Mahigpit na nakapikit ang mga mata niya, at hirap na hirap siyang huminga, napakalamig ng mga kamay at paa niya, at naninigas ang mga braso at binti niya, at walang tigil na nanginginig ang buong katawan niya. Parang hindi na siya makahinga at maaari siyang mamatay anumang oras. Sobra kaming natakot. Mabilis na nakahanap ang host sister namin ng mga pildoras para sa puso na mabilis ang epekto at ipinainom sa kanya, at saka lang siya dahan-dahang nagkamalay. Nang binalikan ko ang sandaling iyon, kumabog pa rin ang dibdib ko. Kung medyo bumagal kami nang kahit kaunti sa pagkilos, natatakot akong isipin kung ano kaya ang nangyari. Nang makita si Sister Zhen na nakahiga sa kama, nakadiin ang kamay sa dibdib at nangingiwi ang mukha sa sakit, kumirot ang puso ko. “Paanong nangyari ito? Hindi ba’t sabi ng doktor ay ayos lang siya? Pero halata namang may malubha siyang problema sa puso. Narinig ko na kung malubha ang sakit sa puso, maaaring hindi ka makahinga at bigla ka na lang mamatay. Nasa mga treynta anyos pa lang siya—paanong nagkasakit siya nang napakalubha?” Lalong mahirap nang marinig kong sabihin niya sa akin nang mahina, “Masamang-masama ang pakiramdam ko ngayon, parang titigil ang tibok ng puso ko anumang oras. Kung mamatay ako, kailangan mong sabihin sa nanay ko na huwag magkamali ng pagkaunawa sa Diyos. Anuman ang gawin ng Diyos, matuwid ito….” Pahinto-hinto siya sa pagsasalita, putol-putol at mabilis ang pagsasalita niya. Labis akong natakot nang makita ko siyang ganoon. Noon lang ako nakakita ng isang taong malapit nang mamatay, at sa isang sandali, hindi ko alam kung ano ang sasabihin para aluin siya. Kalaunan, dahil sa pagsasaalang-alang sa kanyang kalusugan, ipinaalam ng lider sa kanyang pamilya ang kanyang kalagayan at hiniling na iuwi siya para magpagaling.

Hindi ko maintindihan ang pagkakasakit ni Sister Zhen. “Isa siyang taos-pusong mananampalataya. Puwersahan siyang pinaalis ng asawa niya sa bahay dahil sa paggawa ng tungkulin, at gumagawa na siya ng mahahalagang tungkulin sa iglesia nitong mga nakaraang taon, nagkamit siya ng ilang resulta. Bakit siya nagkasakit nang napakalubha? Bakit hindi siya pinrotektahan ng Diyos? Kahit na isa itong pagsubok, hindi naman dapat ganito kalubha, hindi ba? Kung mamatay siya, paano siya maliligtas? Naiintindihan ko na nakakaranas ng lahat ng uri ng kalamidad ang mga walang pananampalataya at ang mga lumalaban sa Diyos, pero iba si Sister Zhen. Taos-puso siyang nananampalataya sa Diyos. Paanong nangyari sa kanya ang ganito kalubhang paghihirap?” Gulong-gulo ang isip ko, at hindi ko maunawaan kung ano ang layunin ng Diyos. Dahil dito, napaisip ako tungkol sa sarili ko. Dati, iniisip ko na dahil mahigit isang dekada na mula nang iwan ko ang pamilya at karera ko para gawin ang tungkulin ko, at palagi akong gumagawa ng mahahalagang tungkulin at may mga nakamit akong resulta, tiyak na maliligtas ako at makakapasok sa kaharian ng Diyos hangga’t nagpapatuloy ako sa paghahangad sa ganitong paraan. Pero dahil sa sitwasyon ni Sister Zhen, bigla kong naramdaman na hindi rin garantisado ang sarili kong kaligtasan. Paano kung isang araw ay biglang sumapit sa akin ang isang malaking paghihirap, tulad ni Sister Zhen, o maharap pa nga ako sa kamatayan? Kung mamatay ako, paano ako maliligtas? Hindi ba’t maglalaho lang na parang usok ang lahat ng taon ko ng pagbabayad ng halaga at paggugol ng sarili ko? Nang maisip ko ito, medyo nasiraan ako ng loob. Wala na sa tungkulin ko ang puso ko, at ginagawa ko na lang kung ano ang kaya ko para makaraos sa bawat araw, kontento na sa basta matapos na lang ang mga gawain. Pakiramdam ko, may pader sa pagitan namin ng Diyos. Hindi ko maiwasang tanungin ang sarili ko, “Anong problema sa akin? Bakit mula nang magkasakit si Sister Zhen, hindi ko na mahanap ang motibasyon para sa tungkulin ko?”

Habang naghahanap, napanood ko ang isang video ng patotoong batay sa karanasan na pinamagatang “Masama ba Talaga na Dumanas ng Sakuna?” Dalawang sipi ng mga salita ng Diyos na binanggit doon ang direktang nauugnay sa kalagayan ko. Sabi ng Makapangyarihang Diyos: “Kapag nakikita ng ilang tao na nakakaranas ang iba ng sakit o mga kasawian, agad nila itong iniuugnay sa kanilang sarili, ‘Paano kung mangyari ito sa akin? Hindi ba’t ang Diyos ay isang Diyos na mahabagin at mapagmahal? Bakit nakakaranas pa rin ng ganitong mga kasawian ang mga mananampalataya sa Diyos? Maaari kayang kailangan ko ring magdusa nang ganito? Kung gayon, ano ba talagang uri Siya ng Diyos? Kung lubhang walang pagsasaalang-alang ang Diyos sa tao, naghahanda, sa anumang oras at anumang lugar, ng mga hindi inaasahang sitwasyon para magdusa ang mga tao, kung gayon ay tila hindi talaga mapagkakatiwalaan ang Diyos!’ Natatakot sila na kung titigil sila sa pananampalataya, hindi sila makapagkakamit ng mga pagpapala, ngunit natatakot din sila na kung magpapatuloy sila sa pananampalataya, makakaranas sila ng mga kasawian. Dahil dito, kapag humaharap sila sa Diyos para manalangin, humihingi lang sila ng proteksyon at pagpapala ng Diyos, at hindi sila nangangahas na humingi sa Diyos ng mga pagsubok o disiplina. Hindi sila nangangahas na sabihin, ‘O Diyos, hinihiling ko na gawin Mo ang mga bagay ayon sa Iyong mga kagustuhan. Handa akong magpasakop sa Iyong mga pamamatnugot at pagsasaayos.’ Hindi sila nangangahas na manalangin sa ganitong paraan. Ngayon, kapag nakikita nila ang iba na nakakaranas ng ilang pagsubok at kasawian, nababawasan ang kanilang determinasyon at lakas ng loob. Nagkakaroon sila ng ibang ‘pagkaunawa’ sa matuwid na disposisyon ng Diyos, sa Kanyang pagkastigo at paghatol, at sa Kanyang kataas-taasang kapangyarihan, at nagiging mapagbantay rin sila laban sa Diyos sa kanilang puso. Sa ganitong paraan, may isang harang, isang pagkakalayo, sa pagitan ng mga tao at ng Diyos. Mabuti ba para sa mga tao na mapunta sa ganitong mga kalagayan? (Hindi.) Kaya, lumilitaw ba ang mga kalagayang ito sa loob ninyo? Namumuhay ba kayo sa mga ganitong kalagayan? (Oo.) Paano dapat lutasin ang gayong mga problema? Ayos lang bang hindi hanapin ang katotohanan? Kung hindi ninyo nauunawaan ang katotohanan at wala kayong pananalig, magiging mahirap para sa inyo na sundin ang Diyos hanggang sa huli, at kung sa isang punto ay makaharap kayo ng mga sakuna—natural o gawa man ng tao ang mga ito—kayo ay babagsak” (Ang Salita, Vol. VI. Ukol sa Paghahangad sa Katotohanan. Ang Kahulugan ng Paghahangad sa Katotohanan (11)). “Ang lahat ng sumasampalataya sa Diyos ay handa lamang na tanggapin ang biyaya, mga pagpapala, at mga pangako ng Diyos, at handa lamang tanggapin ang Kanyang kabaitan at awa, ngunit walang naghihintay o naghahanda na tanggapin ang pagkastigo at paghatol ng Diyos, ang Kanyang mga pagsubok at pagpipino, o ang Kanyang pagkakait. Walang isa mang tao ang naghahandang tanggapin ang paghatol at pagkastigo ng Diyos, ang Kanyang pagkakait, o ang Kanyang mga sumpa. Normal ba o hindi normal ang relasyong ito sa pagitan ng mga tao at ng Diyos? (Hindi normal.) Bakit mo nasabing hindi normal ito? Ano ang nagpamali rito? Ang nagpamali rito ay hindi taglay ng mga tao ang katotohanan. Ito ay dahil napakaraming kuru-kuro at imahinasyon ng mga tao, palagi silang nagkakamali ng pagkaunawa sa Diyos, at hindi nila alam kung paano lutasin ang mga bagay na ito sa pamamagitan ng paghahanap sa katotohanan—kaya’t malaki ang posibilidad na magkakaroon ng mga problema. Sa partikular, nananampalataya lamang ang mga tao sa Diyos para sila ay pagpalain. Nais lamang nilang makipagtransaksyon sa Diyos, at humingi ng mga bagay mula sa Kanya, ngunit hindi nila hinahangad ang katotohanan. Napakamapanganib nito. Sa sandaling makatagpo sila ng isang bagay na salungat sa kanilang mga kuru-kuro, agad silang magkakaroon ng mga kuru-kuro, maling pagkaunawa, at hinaing tungkol sa Diyos, na maaari pa ngang umabot sa pagkakanulo sa Kanya. Hindi ba’t malubha ang mga kahihinatnan nito? Anong landas ba talaga ang tinatahak ng karamihan sa mga tao sa kanilang pananalig sa Diyos? Bagama’t ilang taon na silang nakikinig sa mga sermon at nakakapagsalita ng ilang salita at doktrina, sa katunayan, hindi talaga nila nauunawaan ang katotohanan. Bagama’t sinasabi nilang handa silang hangarin ang katotohanan, iilan lang sa kanila ang kayang magbayad ng halaga para magkamit ng katotohanan” (Ang Salita, Vol. VI. Ukol sa Paghahangad sa Katotohanan. Ang Kahulugan ng Paghahangad sa Katotohanan (11)). Pagkatapos basahin ang mga salita ng Diyos, naunawaan ko na ang pinakadahilan kung bakit ako nasiraan ng loob ay dahil may problema sa pananaw ko sa pananampalataya sa Diyos. Nanampalataya ako sa Diyos dahil lang gusto kong makakuha ng mga pagpapala mula sa Kanya. Sa sandaling makita kong walang pag-asang mapagpala, nagkakamali ako ng pagkaunawa sa Diyos at nagrereklamo ako tungkol sa Kanya, at nawawalan ako ng pananalig sa Kanya. Noong unang nagkasakit si Sister Zhen, kahit na medyo nag-alala ako, inisip ko na dahil gumagawa kami ng mahahalagang tungkulin at isa siyang taos-pusong mananampalataya, tiyak na poprotektahan siya ng Diyos at pagagalingin siya. Saka, nang makita sa checkup sa ospital na normal ang lahat ng resulta ng test niya, lalo akong nakasiguro na tapat ang Diyos, at na ang mga taos-pusong gumugugol ng sarili para sa Kanya ay tiyak na makatatanggap ng Kanyang mga pagpapala at proteksyon. Pero nang bumalik ang sakit niya at naharap pa siya sa kamatayan, nagsimula akong magkamali ng pagkaunawa at magreklamo tungkol sa Diyos, “Bakit nangyari sa kanya ang ganito kalubhang paghihirap? Bakit hindi siya pinrotektahan ng Diyos?” Naramdaman ko pa nga na ang mga mananampalataya ay walang ipinagkaiba sa mga walang pananampalataya, at walang garantiya ng kaligtasan. Agad kong naisip ang sarili ko, nag-aalala na baka bigla ring may sumapit na paghihirap sa akin, tulad ni Sister Zhen. Kung magkasakit ako ng walang lunas at mamatay ako, paano ako maliligtas? Sa sandaling nagsimula akong mag-alala tungkol sa sarili kong kinabukasan at hantungan, lumayo ang puso ko sa Diyos, at naging pasibo at negatibo ako sa tungkulin ko. Nakita ko na gusto ko lang tumanggap ng mga pagpapala at biyaya mula sa Diyos sa pananalig ko sa Kanya. Sa sandaling nawasak ang mga pagnanais ko, hindi ko maiwasang magkamali ng pagkaunawa at magreklamo tungkol sa Kanya, nalugmok pa nga sa pagkasira ng loob at naging pabasta-basta sa tungkulin ko. Pagsalungat ito sa Diyos; pagkakanulo ito sa Kanya! Walang ipinagkaiba ang ugali ko sa mga nasa relihiyosong mundo na gusto lang makinabang hangga’t nais. Kapag pinagpapala ako ng Diyos, punong-puno ako ng sigasig, handang tumalikod at gumugol, at magbayad ng anumang halaga. Pero sa sandaling naglaho ang mga pag-asa kong mapagpala, agad akong nawalan ng gana. Nakita ko na nanampalataya ako sa Diyos sa loob ng maraming taon para lang sa mga pagpapala at biyaya, at na isa akong hindi mananampalataya na naroon lang para makinabang hangga’t nais. Nagsimula akong masuklam at mamuhi sa sarili ko. Nakonsensiya rin ako at nakaramdam ng pagkakautang dahil sa labis na maling pagkaunawa ko sa Diyos.

Kalaunan, nabasa ko ang isa pang sipi ng mga salita ng Diyos, at nagkamit ako ng kaunting pagkaunawa sa matuwid na disposisyon ng Diyos. Sabi ng Makapangyarihang Diyos: “Kung talagang handa ka sa puso mo na hangarin ang katotohanan, dapat kang magsumikap na tanggapin ang paghatol at pagkastigo ng mga salita ng Diyos, mabilis na pagnilayan at subukang kilalanin ang iyong sarili, at ihanda ang isip para sa mga pagsubok at pagpipino na malapit nang dumating sa iyo. Gaano mo man gugulin ang iyong sarili para sa Diyos, at gaano man kalaking halaga ang ibayad mo sa paggampan ng iyong tungkulin, kung sa huli ay makaharap ka ng mga pagsubok tulad ng kay Job, at alisin sa iyo ng Diyos ang lahat ng iyong ari-arian, at nasa bingit ka pa nga ng kamatayan, paano mo ito dapat harapin? Paano mo dapat harapin ang kataas-taasang kapangyarihan at mga pagsasaayos ng Diyos? Paano mo dapat harapin ang iyong tungkulin? Paano mo dapat harapin kung ano ang ipinagkatiwala sa iyo ng Diyos? Mayroon ka bang tamang pag-unawa at tamang saloobin? Madali bang sagutin ang mga katanungang ito o hindi? Isa itong malaking hadlang na inilagay sa harapan ninyo. Dahil isa itong hadlang at problema, hindi ba’t dapat itong lutasin? (Oo.) Paano ito lulutasin? Madali ba itong lutasin? Napakaraming taon mo nang nananampalataya sa Diyos, nakapagbabasa ng napakaraming salita ng Diyos, nakikinig sa napakaraming sermon, at nakauunawa sa napakaraming katotohanan. Ipagpalagay na handa ka nang hayaan ang Diyos na pamatnugutan ang lahat, maging pagkakamit ng mga pagpapala man iyon o pagdurusa ng paghihirap. At ipagpalagay na, sa kabila ng iyong pagtalikod at paggugol sa iyong sarili, ng halagang binayad mo at ng panghabang-buhay na sigla na ginugol mo, sa huli, ang tanging makukuha mo bilang kapalit ay ang pagbigkas ng Diyos ng sumpa sa iyo, o pagkakait sa iyo. Kung, magkagayon man, wala kang mga reklamo, walang sariling mga pagnanais o hinihingi, bagkus ay hinahangad mo lang na magpasakop sa Diyos at magpasailalim sa Kanyang pamamatnugot, at pakiramdam mo, ang pagkakaroon ng kahit kaunting pagkaunawa at kaunting pagpapasakop sa kataas-taasang kapangyarihan ng Diyos ay nagbibigay ng kabuluhan sa iyong buhay—kung may gayon kang tamang saloobin, kung gayon, kapag lumitaw ang ilang paghihirap, hindi ba’t madaling lutasin ang mga ito? … Tinatrato ng Diyos ang lahat nang patas, at pagdating sa sinumang nilikha, ang disposisyon ng Diyos ay pagkaawa at pagmamahal, at ito rin ay pagiging maharlika at pagkapoot. Sa pakikitungo ng Diyos sa bawat tao, ang pagkaawa, pagmamahal, pagkamaharlika, at pagkapoot sa Kanyang matuwid na disposisyon ay hinding-hindi nagbabago. Ang Diyos ay hindi kailanman magpapakita ng awa at pagmamahal para lamang sa ilang tao, at pagkamaharlika at pagkapoot para lamang sa iba. Hindi ito gagawin ng Diyos, dahil Siya ay isang matuwid na Diyos, at Siya ay patas sa lahat. Para sa sinumang tao, ang awa, pagmamahal, pagiging maharlika, at pagkapoot ng Diyos ay pawang umiiral. Maaari Siyang magkaloob ng biyaya at mga pagpapala sa mga tao, at magbigay sa kanila ng proteksyon. Kasabay nito, maaari ding hatulan at kastiguhin ng Diyos ang mga tao, sumpain sila, at alisin ang lahat ng ipinagkaloob Niya sa kanila. Kayang ipagkaloob ng Diyos sa mga tao ang lahat ng bagay, at kaya rin Niyang alisin ang lahat sa kanila. Ito ang disposisyon ng Diyos, at ito rin ang gawain na nilalayon Niyang gawin sa bawat tao. Samakatwid, kung iniisip mo na, ‘Mahalaga ako sa mga mata ng Diyos, tulad ng mansanas sa Kanyang paningin. Tiyak na hindi Niya matitiis na kastiguhin at hatulan ako, at tiyak na hindi kakayanin ng puso Niya na kuhain ang lahat ng ipinagkaloob Niya sa akin, upang hindi sumama ang loob ko at hindi ako mabalisa,’ hindi ba’t mali ang ganitong pag-iisip? Hindi ba’t isa itong kuru-kuro tungkol sa Diyos? (Oo.) Kaya, bago mo maunawaan ang mga katotohanang ito, hindi ba’t gusto mo lang tamasahin ang biyaya, habag, at pag-ibig ng Diyos? Palagi mong nakakalimutan na mayroon ding paghatol at pagkastigo ang Diyos, at isang matuwid, maharlika, at puno ng poot na disposisyon. Bagama’t binibigkas ng iyong mga labi na ang Diyos ay matuwid, at nagagawa mong magpasalamat at magpuri sa Diyos kapag nagpakita Siya sa iyo ng pagkahabag at pagmamahal, labis na sumasama ang loob mo sa tuwing kinakastigo at hinahatulan ka ng Diyos, ipinapakita ang Kanyang pagiging maharlika at poot: ‘Kung hindi lang sana umiral ang gayong Diyos, kung hindi lang sana ang Diyos ang gumawa nito, kung hindi lang sana ako pinupuntirya ng Diyos, kung hindi lang sana ito ang totoong layunin ng Diyos, kung sana ay ginawa na lang ang mga bagay na ito sa iba at hindi sa akin. Dahil mabait akong tao, at wala akong ginawang masama, at nagbayad ako ng maraming halaga sa aking maraming taon ng pananampalataya sa Diyos, hindi dapat maging masyadong walang awa ang Diyos. Dapat may karapatan ako at maging kalipikado ako na magtamasa ng awa at pagmamahal ng Diyos, gayundin ng saganang biyaya at mga pagpapala ng Diyos. Hindi ako hahatulan o kakastiguhin ng Diyos, ni hindi Niya maaatim na gawin iyon.’ Hindi ba’t pangangarap lamang ito nang gising at maling pag-iisip? (Oo.) Paano ito naging mali? Ang mali rito ay hindi mo itinuturing ang sarili mo bilang isang nilikha, bilang isang miyembro ng nilikhang sangkatauhan. Mali mong inihihiwalay ang iyong sarili sa nilikhang sangkatauhan at ituring ang iyong sarili bilang kabilang sa isang espesyal na grupo o uri ng nilikha, nagkakaloob ng espesyal na katayuan sa sarili mo. Hindi ba’t ito ay pagiging mayabang at mapagmagaling? Hindi ba’t ito ay pagiging walang katwiran? Ito ba ay isang taong tunay na nagpapasakop sa Diyos? (Hindi.) Talagang hindi” (Ang Salita, Vol. VI. Ukol sa Paghahangad sa Katotohanan. Ang Kahulugan ng Paghahangad sa Katotohanan (11)). Pagkatapos basahin ang mga salita ng Diyos, naunawaan ko na ang Diyos ay patas at matuwid sa lahat. Hindi Niya palaging poprotektahan at pagpapalain ang isang tao, magiging pananggalang niya mula sa lahat ng paghihirap, dahil lang mahalaga ang kanyang tungkulin o dahil may nagawa siyang ilang espesyal na kontribusyon sa kanyang tungkulin. Pero palagi kong iniisip na sa mga walang pananampalataya lang nangyayari ang mga kalamidad o sa mga hindi sinsero sa Diyos at hindi naghahangad ng katotohanan. Naniwala ako na dahil gumagawa si Sister Zhen ng isang mahalagang tungkulin sa iglesia at may nakamit na ilang resulta, dapat sana ay pinrotektahan siya ng Diyos mula sa malubhang sakit at paghihirap. Ito ay pulos sarili kong kuru-kuro at imahinasyon at talagang hindi naaayon sa katotohanan. Matuwid ang diwa ng Diyos. Pinagpapala man ng Diyos ang mga tao o hinahayaan silang magdusa ng paghihirap, palagi Siyang matuwid. Hindi nagkakamali ang Diyos. Ang dapat gawin ng isang nilikha ay ang tumanggap at magpasakop. Ito ang katwirang dapat nating taglayin. Naisip ko ang isang sister na palaging lider, responsable sa ilang mahalagang gampanin. Kalaunan, nagkaroon siya ng malubhang altapresyon at iba pang sakit na naging banta pa sa kanyang buhay. Bagama’t nanghina siya, tumuon siya sa paghahanap ng katotohanan para matutunan ang kanyang mga aral at nagawa niyang magpasakop. Pagkatapos ng karanasang ito, nagkamit siya ng kaunting pagkaunawa sa sarili niyang tiwaling disposisyon at sa matuwid na disposisyon ng Diyos, at nagsulat pa ng isang artikulo tungkol sa kanyang pagkaunawang batay sa karanasan. Ipinahintulot ng Diyos na sumapit sa kanya ang mga karamdaman para linisin ang katiwalian at mga karumihan sa loob niya; ito ay pagliligtas at pagpeperpekto sa kanya ng Diyos, at ito ang karunungan ng gawain ng Diyos. At nariyan si Job. Isa siyang taong may takot sa Diyos at umiwas sa kasamaan. Hinayaan ng Diyos na tuksuhin siya ni Satanas: Kinuha ang kanyang mga ari-arian, namatay ang kanyang mga anak, at ang sarili niyang katawan ay nabalot ng masasakit na pigsa. Labis na nagdusa ang kanyang laman, pero hindi siya tumalikod sa Diyos o nagsabi ng kahit isang salita na sumasalungat sa Kanya, at nagbigay siya ng matunog na patotoo sa Diyos. Sa panlabas, tila salungat sa ating mga kuru-kuro na hahayaan ng Diyos na tuksuhin ni Satanas si Job at pagdusahin siya nang labis. Pero ginamit ng Diyos ang mga bagay na ito para magbigay si Job ng matunog na patotoo sa Diyos sa harap ni Satanas, at nagawang perpekto ang pananalig ni Job. Anuman ang gawin ng Diyos, mabuti ito. Hindi naman talaga masamang bagay para sa mga tao na maharap sa paghihirap. Kung magagawa ng mga tao na hanapin ang layunin ng Diyos at matuto ng mga aral, maunawaan ang katotohanan, at malinis, ang masamang bagay ay nagiging mabuting bagay. Dati, iniisip ko na ang pagiging ligtas at maayos ng lahat ng bagay ay mabuting bagay, samantalang ang mga sakuna at paghihirap ay masasamang bagay. Ngayon, nakikita ko na baluktot pala ang pananaw kong ito. Ang gawain ng Diyos sa mga huling araw ay gawain ng paghatol at pagdadalisay. Gumagamit Siya ng lahat ng uri ng pangyayari na hindi naaayon sa ating mga kuru-kuro para subukin at pinuhin tayo, ibinubunyag ang ating mga tiwaling disposisyon at ang mga karumihan sa ating mga intensyon, upang magawa nating makapagnilay at makilala ang ating sarili, hanapin ang katotohanan, isagawa ang katotohanan, at iwaksi ang ating mga tiwaling disposisyon para makamit ang pagliligtas ng Diyos. Pero hindi ko naunawaan ang gawain ng Diyos. Sa pananalig ko, hinangad ko lang na maging ligtas at maayos ang mga bagay-bagay, at ang pagtatamasa ng biyaya ng Diyos. Ayaw kong harapin ang mga pagsubok o paghihirap. Gaano man karaming taon kong danasin ang gawain ng Diyos sa ganitong paraan, hinding-hindi ko makakamit ang pagdadalisay o pagbabago. Ngayon, nauunawaan ko na tiyak na may layunin ang Diyos sa likod ng malubhang sakit ni Sister Zhen, at may mga aral na dapat matutunan si Sister Zhen. Kung hindi ko lubos na nauunawaan ang bagay na ito, hindi ko dapat subukang suriin at pag-aralan ito mula sa perspektiba ng tao. Dapat kong hanapin ang katotohanan at ang layunin ng Diyos, at higit sa lahat, hindi ko dapat antalahin ang kasalukuyang tungkulin. Iyon ang katwirang dapat kong taglayin.

Kalaunan, pinagnilayan ko, “Bakit ba ako palaging nasisiraan ng loob simula noong magkasakit si Sister Zhen? Ano ang pinakaugat ng pagkasira ng loob na ito?” Habang naghahanap, nabasa ko ang mga salita ng Diyos: “Sa pamilya ng Diyos, sa mga kapatid, gaano man kataas ang iyong katayuan o posisyon, o gaano man kahalaga ang iyong tungkulin, at gaano man kagaling ang iyong talento at mga kontribusyon, o gaano ka man katagal nang nananampalataya sa Diyos, sa mga mata ng Diyos, isa ka lamang nilikha; gaano man kataas ang iyong katayuan, isa ka pa ring ordinaryong nilikha. Ang mararangal na ranggo at mga titulo na ipinagkaloob mo sa iyong sarili ay hindi obhetibo o makatotohanan; hindi umiiral ang mga ito. Kung palagi mong itinuturing ang mga ito bilang mga korona, o bilang kapital na nagbibigay-daan sa iyo na mapabilang sa isang espesyal na grupo o maging isang espesyal na tao, kung gayon, sa paggawa nito, lumalaban at sumasalungat ka sa mga pananaw ng Diyos, at hindi ka maging kaayon ng Diyos. Ano ang magiging mga kahihinatnan nito? Magdudulot ba ito na labanan mo ang tungkuling dapat gampanan ng isang nilikha? Sa mga mata ng Diyos, ikaw ay isang nilikha sa simula pa lang, pero hindi mo itinuturing ang sarili mo bilang isang nilikha. Talaga bang magpapasakop ka sa Diyos sa ganitong pananaw? Lagi kang nangangarap nang gising na, ‘Hindi ako dapat tratuhin ng Diyos nang ganito, hinding-hindi Niya ako puwedeng tratuhin nang ganyan.’ Hindi ba ito lumilikha ng salungatan sa Diyos? Kapag kumikilos ang Diyos nang salungat sa iyong mga kuru-kuro, sa iyong mentalidad, at sa iyong mga pangangailangan, ano ang iisipin mo sa puso mo? Paano mo haharapin ang mga kapaligiran na inihanda ng Diyos para sa iyo? Magpapasakop ka ba? (Hindi.) Hindi ka magpapasakop, at tiyak na ikaw ay lalaban, sasalungat, magmamaktol, at magrereklamo, paulit-ulit na pagbubulayan ito sa puso mo, iisipin, ‘Noon ay talagang pinoprotektahan ako ng Diyos at tinatrato Niya ako nang may kagandahang-loob. Bakit nagbago na Siya ngayon? Hindi ko na kaya pang mabuhay!’ Kaya’t nagsisimula kang magmaktol at magpasaway. Kung, sa bahay, nagmamaktol ka sa mga magulang mo, magiging kauna-unawa ito; walang anumang gagawin sa iyo ang mga magulang mo. Pero hindi ito katanggap-tanggap sa sambahayan ng Diyos, dahil ang ginagawa mo ay panggugulo sa gawain ng iglesia. Ang magmaktol nang sobra at magdabog nang ganito sa sambahayan ng Diyos ay pagiging ganap na walang konsensiya at katwiran. Maging ang hinirang na mga tao ng Diyos ay hindi kayang makitang ginagawa mo ito, kaya sa tingin mo ba ay papayagan ng Diyos ang gayong pag-uugali? Kukunsintihin ba Niya ang ginagawa mo sa Kanya? Hindi. Bakit hindi? Ang Diyos ay hindi ang magulang mo; Siya ang Diyos, Siya ang Lumikha, at ang Lumikha ay hinding-hindi magkukunsinti na ang isang nilikha ay magmaktol at maging hindi makatwiran, o mag-alboroto, sa harap Niya. Kapag kinakastigo at hinahatulan ka ng Diyos, kapag sinusubok ka Niya, o kapag nag-aalis Siya ng mga bagay sa iyo, at kapag inilalagay ka Niya sa kapighatian, nais Niyang makita ang saloobin ng isang nilikha sa Lumikha, nais Niyang makita kung anong uri ng landas ang pipiliin ng isang nilikha, at hinding-hindi ka Niya kukunsintihin na magmaktol o magsabi ng baluktot na pangangatwiran. Matapos maunawaan ang mga bagay na ito, hindi ba dapat isipin ng mga tao kung paano nila dapat harapin ang lahat ng ginagawa ng Lumikha? Una sa lahat, dapat lumugar ang mga tao sa kanilang wastong posisyon bilang nilikha at tiyakin ang kanilang pagkakakilanlan bilang nilikha. Magagawa mo bang tiyakin na isa kang nilikha? Kung matitiyak mo ito, dapat kang lumugar sa iyong wastong posisyon bilang isang nilikha at magpasakop sa mga pagsasaayos ng Lumikha, at kahit na magdusa ka nang kaunti, hindi ka dapat magkaroon ng anumang reklamo. Ibig sabihin nito na isa kang taong may katwiran. Kung sa palagay mo ay hindi ka isang nilikha, bagkus ay ipinagpapalagay mong mayroon kang mga titulo at isang limbo sa taas ng iyong ulo, at na isa kang taong may katayuan, isang mahusay na lider, komander, editor, o direktor ng pelikula sa sambahayan ng Diyos, at na isa kang taong nakagawa na ng malalaking kontribusyon sa gawain ng sambahayan ng Diyos—kung iyan ang iniisip mo, isa kang taong lubhang walang katwiran at isang tao na walang kahihiyan at walang pakundangan. Kayo ba ay mga taong may katayuan, posisyon, at halaga? (Hindi kami ganoon.) Kung gayon, ano kayo? (Mga nilikha kami.) Tama, mga ordinaryong nilikha lang kayo. Sa mga tao, maaaring ipagmalaki mo ang iyong mga kalipikasyon, umasta kang nakatataas, ipagmayabang mo ang iyong mga kontribusyon, o ibibida ang iyong magigiting na kabayanihan. Pero sa harap ng Diyos, ang mga bagay na ito ay ganap na walang halaga at kasuklam-suklam sa Kanya. Kung hindi mo kayang pagnilayan ang iyong sarili at nagmamayabang ka pa rin, nagpapasikat, at ipinagmamalaki ang iyong senyoridad, magkakaproblema. Ituturing ka ng Diyos na ganap na walang katwiran at sukdulang mapagmataas. Kamumuhian ka Niya at kasusuklaman ka Niya, at isasantabi ka Niya, at magkakaroon ka ng problema kung magkagayon” (Ang Salita, Vol. VI. Ukol sa Paghahangad sa Katotohanan. Ang Kahulugan ng Paghahangad sa Katotohanan (11)). “Hindi matino ang katwiran ng mga anticristo. Gaano man pinagbabahaginan ang katotohanan, at gaano man ito kalinaw na pinagbabahaginan, hindi pa rin nila nauunawaan ang mga layunin ng Diyos o kung para saan ba talaga ang pananampalataya sa Diyos, at kung ano ang tamang landas na dapat tahakin ng mga tao. Dahil sa kanilang buktot na disposisyon, dahil sa kanilang buktot na kalikasan, at dahil sa kalikasang diwa ng mga gayong tao, sa loob-loob ay hindi nila matukoy kung ano talaga ang katotohanan at ano ang mga positibong bagay, kung ano talaga ang tama at ano ang mali. Mahigpit nilang pinanghahawakan ang kanilang sariling mga ambisyon at pagnanais, itinuturing ang mga ito bilang ang katotohanan, bilang ang tanging mga layon sa buhay, at bilang ang pinakamakatarungang gawain. Hindi nila alam ang katotohanan na kung ang disposisyon ng isang tao ay hindi nagbabago, sila ay magiging kaaway ng Diyos magpakailanman, at hindi nila alam na hindi nakabatay sa kakayahan, mga kaloob, mga talento, o kapital ng isang tao kung anong mga pagpapala ang ibinibigay ng Diyos sa kanya at kung paano tinatrato ng Diyos ang isang tao, kundi nakabatay ang mga ito sa kung gaano karaming katotohanan ang isinasagawa nila at kung gaano karaming katotohanan ang nakakamit nila, at kung sila ba ay isang taong may takot sa Diyos at umiiwas sa kasamaan. Ito ang mga katotohanang hindi kailanman mauunawaan ng mga anticristo. Hindi ito kailanman makikita ng mga anticristo, at dito sila pinakahangal. Mula simula hanggang katapusan, ano ang saloobin ng mga anticristo sa kanilang tungkulin? Naniniwala sila na isang transaksiyon ang paggawa ng tungkulin, na kung sino man ang may pinakamaraming iginugugol sa kanilang tungkulin, may pinakamalaking ambag sa sambahayan ng Diyos, at nagtitiis ng pinakamaraming taon sa sambahayan ng Diyos ay magkakaroon ng mas malaking tsansa na mapagpala at makakuha ng korona sa huli. Ito ang lohika ng mga anticristo” (Ang Salita, Vol. IV. Paglalantad sa mga Anticristo. Ikasiyam na Aytem (Ikapitong Bahagi)). Pagkatapos basahin ang mga salita ng Diyos, napagtanto ko na ginagawa ng mga anticristo na layon ng kanilang paghahangad ang pagkakamit ng mga pagpapala. Hindi nila hinahangad ang katotohanan sa kanilang pananalig; gusto lang nilang magkamit ng mga pagpapala. Iniisip nila na hangga’t gumagawa sila ng mahahalagang tungkulin sa sambahayan ng Diyos at may ilang naiaambag, may karapatan silang magkamit ng malalaking pagpapala mula sa Diyos. Napagtanto ko na ang perspektiba sa likod ng aking paghahangad ay kapareho ng sa isang anticristo. Naniwala ako na hangga’t gumagawa ako ng isang mahalagang tungkulin, kayang magtiis ng hirap, magbayad ng halaga, magkamit ng ilang resulta sa aking tungkulin, at maghanda ng sapat na mabubuting gawa, kung gayon, mas malaki ang aking mga ambag, mas pagpapalain ako ng Diyos, at magagawa kong maligtas. Nang magkasakit si Sister Zhen sa pagkakataong ito, at nakita kong lumala ang kanyang kalagayan hanggang sa puntong nanganib ang kanyang buhay, nagkamali ako ng pagkaunawa sa Diyos, at nagreklamo ako tungkol sa Diyos dahil sa hindi pagprotekta kay Sister Zhen. Nag-alala ako na baka ako rin ay biglang magkasakit nang malubha o makaranas ng kasawian tulad ng nangyari kay Sister Zhen, at sa huli ay mawalan ng lahat ng pag-asa sa kaligtasan. Dahil dito, labis akong nasiraan ng loob, at nawalan ako ng lahat ng motibasyon sa paggawa ng aking tungkulin. Ang mga pagpapamalas kong ito ay pakikipagtalo sa Diyos, at pagsalungat sa Kanyang kataas-taasang kapangyarihan at mga pagsasaayos. Talagang kulang ako sa katwiran! Tayo ay mga ordinaryong nilikha lamang, at anuman ang tungkuling ginagawa natin sa iglesia, lahat tayo ay pantay na tinatrato sa mga mata ng Diyos. Pero masyadong mataas ang tingin ko sa aking sarili at hindi ako lumugar sa tama kong posisyon. Dahil palagi kong nararamdaman na gumagawa ako ng isang mahalagang tungkulin, ginamit ko ito bilang puhunan para humingi ng biyaya at mga pagpapala mula sa Diyos, iginigiit na protektahan Niya ako mula sa mga sakuna at paghihirap. Talagang wala akong katwiran kahit kaunti! Nanampalataya ako sa Diyos at ginawa ko ang aking tungkulin hindi para hangarin ang katotohanan upang magkamit ng pagbabago sa aking buhay disposisyon, kundi para magkamit ng mga gantimpala at pagpapala. Hindi ba’t para na rin akong si Pablo sa Kapanahunan ng Biyaya? Kulang sa sinseridad ang pananampalataya ni Pablo sa Diyos; ang kanyang gawain at paggugol ay puno ng kanyang sariling maluluhong pagnanais. Madalas niyang itinataas ang kanyang sarili at ipinagmamayabang ang kanyang mga nagawa sa harap ng iba, ipinagyayabang kung gaano karaming gawain ang kanyang nagawa at kung gaano karaming bunga ang kanyang naibunga para sa Panginoon. Ginamit niya ang mga ito bilang puhunan para humingi ng mga gantimpala at isang korona mula sa Diyos, nagsabi pa nga ng mga salitang walang kahihiyan tulad ng, “Nakipagbaka na ako ng mabuting pakikipagbaka, natapos ko na ang aking takbo, napanatili ko ang pananalig: Buhat ngayon ay natataan sa akin ang putong ng katuwiran” (2 Timoteo 4:7–8). Sinalungat niya ang disposisyon ng Diyos at pinarusahan siya ng Diyos. Ang landas na tinatahak ko ay ang landas ni Pablo. Kung hindi ko agad babaguhin ang mga bagay-bagay at itutuwid ang aking mga intensyon sa paggawa ng aking tungkulin, sa halip ay magpapatuloy sa paghahangad ng mga pagpapala, ititiwalag ako ng Diyos tulad ni Pablo, at mawawala ang aking pagkakataong maligtas.

Kalaunan, nagbasa pa ako ng mga salita ng Diyos, at nagkamit ako ng mas malinaw na pagkaunawa sa uri ng taong sinasang-ayunan at pinapaboran ng Diyos. Sabi ng Makapangyarihang Diyos: “Upang magampanan mo ang iyong tungkulin sa isang paraang pasok sa pamantayan, hindi mahalaga kung ilang taon ka nang naniniwala sa Diyos, kung gaano karaming tungkulin na ang nagampanan mo, o kung gaano man karaming ambag na ang naibigay mo sa sambahayan ng Diyos, lalo nang hindi mahalaga kung gaano na ang karanasan mo sa iyong tungkulin. Ang landas na tinatahak ng isang tao ang pangunahing bagay na tinitingnan ng Diyos. Sa madaling salita, tinitingnan Niya ang saloobin ng isang tao tungo sa katotohanan at ang mga prinsipyo, direksiyon, pinagmulan at motibasyon ng mga kilos ng isang tao. Nakatuon sa mga bagay na ito ang Diyos; ang mga ito ang tumutukoy sa landas na iyong tinatahak” (Ang Salita, Vol. III. Ang mga Diskurso ni Cristo ng mga Huling Araw. Ano ang Paggampan ng Isang Tao sa Kanyang Tungkulin nang Pasok sa Pamantayan?). “Iniisip ng tao na lahat ng nag-aambag sa Diyos ay dapat tumanggap ng gantimpala, at na kapag mas malaki ang ambag, mas natural at tama lang na maging kalugod-lugod sila sa Diyos. Ang diwa ng pananaw ng tao ay transaksyonal, at hindi siya aktibong naghahangad na tuparin ang kanyang tungkulin bilang isang nilikha. Para sa Diyos, kapag mas naghahangad ang mga tao na tunay na mahalin ang Diyos at lubos na magpasakop sa Diyos, na nangangahulugan ng paghahangad na gampanan ang kanilang tungkulin bilang isang nilikha, lalo nilang nagagawang makamit ang pagsang-ayon ng Diyos. Ang pananaw ng Diyos ay ang hingin na mabawi ng tao ang kanyang orihinal na tungkulin at katayuan. Ang tao ay isang nilikha, kaya nga hindi dapat magmalabis ang tao sa paghingi ng anuman sa Diyos, at wala na siyang dapat gawin maliban sa gampanan ang kanyang tungkulin bilang isang nilikha. Ang mga hantungan nina Pablo at Pedro ay nasukat ayon sa kung kaya nilang tuparin ang kanilang tungkulin bilang mga nilikha, at hindi ayon sa kalakihan ng kanilang ambag; ang kanilang mga hantungan ay natukoy ayon doon sa kanilang hinangad sa simula pa lamang, hindi ayon sa kung gaano karaming gawain ang kanilang ginawa, o sa pagtantiya ng ibang mga tao sa kanila. Kaya nga, ang paghahangad na aktibong gampanan ang tungkulin ng isang tao bilang isang nilikha ay ang landas tungo sa tagumpay; ang landas ng paghahangad ng tunay na pagmamahal para sa Diyos ay ang pinakatamang landas; ang paghahangad ng mga pagbabago sa dating disposisyon at dalisay na pagmamahal para sa Diyos ay ang landas tungo sa tagumpay. Ang landas na iyon tungo sa tagumpay ang landas ng pagbawi sa orihinal na tungkulin gayundin sa orihinal na anyo ng isang nilikha. Ito ang landas ng pagbawi, at ito rin ang layunin ng lahat ng gawain ng Diyos mula simula hanggang katapusan” (Ang Salita, Vol. I. Ang Pagpapakita at Gawain ng Diyos. Ang Tagumpay o Kabiguan ay Nakadepende sa Landas na Tinatahak ng Tao). Napakalinaw ng mga salita ng Diyos. Sa sambahayan ng Diyos, walang mataas, mababa, marangal, o hamak na mga tungkulin. Kung maliligtas ba o hindi ang isang tao ay hindi nakadepende sa kung anong tungkulin ang ginagawa niya o kung may mga naiambag o nakamit ba siya. Ang mahalaga ay kung hinahangad ba niya ang katotohanan at kung nakakamit ba niya ang pagbabago sa kanyang buhay disposisyon. Napakahalaga nito. Naalala ko ang mga anticristong iyon na nabunyag sa iglesia. Marami sa kanila ay naging mga lider at manggagawa na tumalikod sa mga bagay at gumugol nang malaki sa kanilang mga tungkulin noon. Gayumpaman, mali ang landas na kanilang tinatahak. Hindi nila hinanap ang mga katotohanang prinsipyo sa kanilang tungkulin at kumilos sila nang walang ingat, malubhang ginagambala at hinahadlangan ang gawain ng sambahayan ng Diyos. Ayaw nilang magsisi paano man sila bahaginan at sa huli ay nabunyag at natiwalag. Sa kabilang banda, may ilang gumagawa ng mga hindi kapansin-pansing tungkulin sa iglesia, ngunit nakatuon sila sa paghahangad ng katotohanan at sa kanilang buhay pagpasok. Hinahanap nila ang mga katotohanang prinsipyo sa paggawa ng kanilang tungkulin, at lalo silang gumagaling sa paggawa nito habang tumatagal. Ang gayong mga tao ay may pag-asang maligtas. Mula rito, nakita ko na hindi itinatakda ng Diyos ang kalalabasan at hantungan ng isang tao batay sa tungkuling ginagawa nito o sa laki ng kontribusyon nito. Ang pinahahalagahan ng Diyos ay kung makakamit ba ng isang tao ang katotohanan at kung magbabago ba ang buhay disposisyon ng isang tao. Ito ang pinakamahalaga sa lahat. Dapat kong tingnan ang mga tao at bagay ayon sa mga salita ng Diyos, sundan ang landas ni Pedro, hangarin ang katotohanan upang makamit ang pagbabago sa aking buhay disposisyon, at gawin nang maayos ang aking tungkulin. Ito ang dapat kong hangarin.

Kalaunan, pinagnilayan ko, “Kapag sumasapit sa akin ang isang pagsubok, anong saloobin ang dapat kong taglayin para makaayon sa mga layunin ng Diyos?” Pagkatapos ay nabasa ko ang isang sipi ng mga salita ng Diyos: “Ang pagpapasakop sa mga pamamatnugot at pagsasaayos ng Diyos ang pinakapangunahing aral na kinakaharap ng bawat isang tagasunod ng Diyos. Ito rin ang pinakamalalim na aral. Kung hanggang saang antas mo nagagawang magpasakop sa Diyos, ganoon kalaki ang iyong tayog, at ganoon kalaki ang iyong pananalig—naaayon ang mga bagay na ito. … Dumaan si Pedro sa napakaraming pagsubok at pagpipino. Binitiwan niya ang lahat ng kanyang mga personal na hinihingi, plano, at pagnanais, at hindi niya hiningi na may anumang gawin ang Diyos. Hindi siya nagkaroon ng mga sarili niyang kaisipan, at isinuko niya ang kanyang sarili nang lubos sa Diyos. Inisip niya: ‘Magagawa ng Diyos ang anumang gusto Niyang gawin. Magagawa Niya akong isailalim sa mga pagsubok, magagawa Niya akong ituwid, magagawa Niya akong hatulan o kastiguhin. Magagawa Niyang lumikha ng mga sitwasyon para pungusan ako o hubugin ako, magagawa Niya akong ihagis sa yungib ng leon o lungga ng mga lobo. Anuman ang gawin ng Diyos, tama ito, at magpapasakop ako rito. Ang lahat ng ginagawa ng Diyos ay ang katotohanan. Hindi ako magkakaroon ng anumang reklamo o anumang pagpili.’ Hindi ba’t ito ay lubos na pagpapasakop? Minsan iniisip ng mga tao: ‘Sinasabi ng lahat ng tao na ang lahat ng ginagawa ng Diyos ay ang katotohanan, pero bakit wala akong natuklasang anumang katotohanan sa bagay na ito na ginawa ng Diyos? Tila maging ang Diyos ay nagkakamali minsan. Pero anuman ang mangyari, na nagagawa ng Diyos na magpahayag ng katotohanan ay nagpapakita na Siya ay Diyos, kaya magpapasakop ako!’ Tunay ba ang ganitong uri ng pagpapasakop? (Hindi.) Pag-aangkin lang ito na nagpapasakop. Ito ay pagpapasakop na may pinipili; hindi ito tunay na pagpapasakop. … Kapag nananampalataya ka sa Diyos, dapat kang manindigan sa posisyon ng isang nilikha. Kahit kailan, nakatago man o nagpakita sa iyo ang Diyos, nadarama mo man ang pagmamahal ng Diyos o hindi, dapat alam mo kung ano ang iyong mga responsabilidad, obligasyon, at tungkulin—dapat mong maunawaan ang mga katotohanang ito tungkol sa pagsasagawa. Kung nakakapit ka pa rin sa iyong mga kuru-kuro, na sinasabing, ‘Kung malinaw kong makikita na naaayon ang bagay na ito sa katotohanan at naaayon sa aking mga kaisipan, magpapasakop ako; kung hindi malinaw sa akin at hindi ko makumpirma na ang mga ito ay gawa ng Diyos, maghihintay ako sandali, at magpapasakop ako kapag natitiyak ko nang gawa ito ng Diyos,’ pagpapasakop ba ito sa Diyos? Hindi. Isa itong kondisyunal na pagpapasakop, hindi lubos, ni ganap na pagpapasakop. Wala sa gawain ng Diyos ang nakaayon sa mga kuru-kuro at imahinasyon ng tao—hindi nakaayon ang pagkakatawang-tao sa mga kuru-kuro at imahinasyon ng tao, at lalong hindi ang paghatol at pagkastigo. Talagang nahihirapan ang karamihan ng tao na tanggapin ito at magpasakop dito. Kung hindi mo kayang magpasakop sa gawain ng Diyos, kaya mo bang tuparin ang tungkulin ng isang nilikha? Talagang imposible iyon. Ano ang tungkulin ng isang nilikha? (Ang tumayo sa posisyon ng isang nilikha, tanggapin ang atas ng Diyos at magpasakop sa mga pagsasaayos ng Diyos.) Tama iyon, iyon ang ugat nito. Hindi ba’t madaling solusyunan ang isyung ito? Ang tumayo sa posisyon ng isang nilikha at magpasakop sa Lumikha, ang iyong Diyos—ito ang dapat na pinaninindigan ng bawat nilikha higit sa lahat” (Ang Salita, Vol. III. Ang mga Diskurso ni Cristo ng mga Huling Araw. Ang Pagpapasakop sa Diyos ay Isang Pangunahing Aral Para sa Pagkakamit ng Katotohanan). Tinukoy ng mga salita ng Diyos ang landas ng pagsasagawa: Anuman ang paghihirap o pagsubok na sumapit sa atin, dapat natin itong tanggapin mula sa Diyos at magpasakop sa Kanyang kataas-taasang kapangyarihan at mga pagsasaayos. Nang maranasan ni Pedro ang mga pagsubok, anuman ang kapaligirang inihanda ng Diyos o anumang pagdurusa at pagpipino ang tiniis niya, hindi niya kailanman isinaalang-alang ang sarili niyang mga interes at tanging nakatuon sa kung paano palulugurin at mamahalin ang Diyos. Ibinigay pa niya ang kanyang buhay para sa Diyos. Tinandaan ng Diyos ang pagsasagawa ni Pedro, at nakamit ni Pedro ang pagsang-ayon ng Diyos. Sa kabaligtaran, nang makita kong nagkasakit nang malubha si Sister Zhen, napuno ng mga reklamo at paglaban sa Diyos ang puso ko. Natakot akong baka maharap din ako sa paghihirap, at lalo pa akong natakot sa kamatayan. Wala akong pananalig sa Diyos; lalong hindi ako nagpakita ng anumang pagpapasakop. Naisip ko ang pelikulang Ang Aking Nahuling Patotoo. Nang unang arestuhin at brutal na pahirapan ng mga pulis ang bida na si Zhou Xiangming, itinanggi niyang mananampalataya siya dahil sa takot sa kamatayan. Pagkatapos, nagnilay siya at nakilala ang kanyang sarili sa pamamagitan ng mga salita ng Diyos, nakaramdam ng pagsisisi at paninisi sa sarili, at kinamuhian ang kanyang sarili sa pagiging napakahina at pagtatatwa sa Diyos sa harap ng diyablo. Sa sumunod na sampung taon, tumuon siya sa pagsasangkap sa sarili ng katotohanan. Naunawaan niya ang kahulugan ng mga pagsubok ng Diyos at ang mga hinihingi ng Diyos sa tao. Natalos din niya ang buhay at kamatayan at handa siyang magpasakop sa mga pamamatnugot at pagsasaayos ng Diyos, ipinagkakatiwala ang kanyang buhay sa Diyos. Umaasa lang siya na magkaroon ng pagkakataon balang araw na magpatotoo sa Diyos. Dininig ng Diyos ang kanyang mga panalangin, at kalaunan ay inaresto siyang muli ng malaking pulang dragon. Sa pagkakataong ito, hindi na siya duwag o takot, ni hindi na siya nalimitahan ng kamatayan. Sa halip, inilantad niya ang buktot na diwa ng malaking pulang dragon sa harap ng mga pulis, ipinahihiya si Satanas sa huli. Sa sandaling lumabas siya ng kulungan, may maligayang ngiti sa kanyang mukha. Naniniwala ako na tiyak na inisip niya na ang magawang isugal ang kanyang buhay para magpasakop sa Diyos nang isang beses ay ang pinakamahalaga at pinakamakabuluhang bagay na nagawa niya sa kanyang buhay. Bagama’t hindi pa ako nahaharap sa isang pagsubok mula sa Diyos, dapat akong matuto kay Brother Zhou. Habang tinutupad ang aking tungkulin, dapat akong tumuon sa pagsasangkap sa sarili ng katotohanan at paghahanda ng aking tayog. Kung isang araw ay dumating sa akin ang isang pagsubok mula sa Diyos, sana ay maging tulad ako ni Brother Zhou, ipinagkakatiwala ang lahat-lahat ko sa Diyos, nagpapasakop sa Kanyang mga pamamatnugot at pagsasaayos, nagpapatotoo sa Diyos, at nag-aalo sa Kanyang puso.

Makalipas ang ilang panahon, nakatanggap kami ng sulat mula kay Sister Zhen. Ikinuwento niya ang kanyang mga karanasan pagkauwi at ang mga natutunan niya mula sa karanasang ito ng pagkakasakit. Sinabi niya na medyo bumuti ang kanyang kalagayan, ngayon ay gumagawa na siya ng ilang tungkulin sa abot ng kanyang makakaya, at na malulunasan man o hindi ang kanyang karamdaman sa hinaharap, handa siyang umasa sa Diyos para danasin ito at magpasakop sa mga pamamatnugot at pagsasaayos ng Diyos. Nang makita kong nagawa ng aking sister na tanggapin ito sa positibong paraan at matutunan ang kanyang mga aral noong dumaranas siya ng sakit, tunay kong naramdaman na anuman ang mangyari, nasa likod nito ang mabubuting layunin ng Diyos. Ginagamit ng Diyos ang sakit na ito para gawing perpekto si Sister Zhen at para tulutan akong matuto ng mga aral mula rito. Salamat sa Diyos!


7. Ang Pagsunod sa Diyos ang Pinakamagandang Pagpili sa Aking Buhay

Ni Chen Zhan, Tsina

Noong nag-aaral pa ako, kapag nagiging tamad ako sa pag-aaral, sinesermunan ako ng nanay ko, “Tingnan mo ang nakatatanda mong tiyahin; nakapagkolehiyo siya at nakakuha ng matatag na trabaho, kaya hindi niya kailangang problemahin ang pagkain at pananamit. Saanman siya magpunta, nirerespeto at tinitingala siya ng mga tao. Kung hindi ka mag-aaral nang mabuti ngayon, hindi ka makakapasok sa kolehiyo at matutulad ka sa nakababata mong tiyahin, na nagtatrabaho sa isang pabrika. Mamaliitin ka ng mga tao!” Nainggit ako sa nakatatanda kong tiyahin, at umasang maging katulad niya balang araw, na may kasikatan at pakinabang, at namumuhay ng buhay na kinaiinggitan at tinitingala ng mga tao. Kaya nag-aral ako nang mabuti. Pero hindi ako nakapasa noong unang kumuha ako ng pagsusulit para makapasok sa kolehiyo. Noong panahong iyon, malungkot ang buong mundo ko. Ayokong maliitin ako habambuhay, kaya pinili kong umulit ng taon sa kabila ng presyur. Noon, nag-aaral ako hanggang madaling-araw araw-araw. Dahil sa puspusang pag-aaral, na sinabayan pa ng presyur ng pag-uulit ng taon, naubos ang lakas ng katawan at isipan ko, humina ang resistensya ko, at halos buwan-buwan akong sinisipon. Pero kahit may sakit ako, hindi ako nangahas na magpaalam para lumiban, takot na may makaligtaang anumang mahahalagang punto, na makakuha ng mababang marka sa pagsusulit, at mawalan na naman ng pagkakataong makapagkolehiyo. Noong sumunod na taon, nakapasok ako sa isang unibersidad para sa mga nagsasanay na maging guro. Dumating ang lahat ng kamag-anak at kaibigan para batiin ako, sinasabing, “Kapag nakagradweyt ka na at naging guro, magkakaroon ka ng mataas na katayuan sa lipunan, rerespetuhin ka, at magiging walang alalahanin ang buhay mo!” Talagang naging masaya ako nang marinig kong sabihin nila ito.

Pagkagradweyt, nagsimula akong magturo sa isang sentral na elementaryang paaralan. Para magkaroon ng pangalan sa trabaho, at para pahalagahan ng pamunuan ng paaralan at tingalain ng mga kasamahan ko, gusto kong mamukod-tangi sa una kong pakitang-turo. Nagsimula akong maghanda isang buwan nang maaga. Bawat araw, bukod sa mga regular na klase ko, inubos ko ang lahat ng oras ko sa paghahanap ng mga materyales na may kinalaman sa mga pakitang-turo, pagsangguni sa mga beteranong guro, at pagkatapos ay pagsasaulo ng mga banghay-aralin. Paulit-ulit akong nagsanay sa harap ng salamin araw-araw hanggang sa kaya ko nang ituro ang buong plano mula simula hanggang dulo. Kahit nakakapagod, noong nakita kong panay ang tango ng mga lider ng paaralan bilang pagsang-ayon sa evaluation meeting, biglang nawala ang lahat ng pagod ko. Naisip ko, “Ngayon, nakita na ng pamunuan ng paaralan ang potensyal ko. Sa susunod na semestre, baka hayaan na nila akong hawakan ang mga pakitang-turo para sa subdistrict. Sa gayon, magkakaroon na ako ng mas marami pang pagkakataon na sumikat.” Sa pag-iisip nito, pakiramdam ko ay sulit ang lahat, gaano man ako kapagod. Noong ikalawang semestre, nakuha ko ang pagkakataong magsagawa ng isang pakitang-turo sa sentral na subdistrict, na parehong nagpasabik at nagpakaba sa akin. Kinakabahan ako na kung hindi maganda ang pagtuturo ko, siguradong iisipin ng pamunuan ng paaralan na katamtaman lang ang abilidad ko, at mahirap nang makakuhang muli ng ganoong mga pagkakataon sa hinaharap. Nasasabik ako dahil kung gagalingan ko, magkakaroon ako ng matatag na posisyon sa sentral na paaralan, at baka magkaroon pa nga ng pagkakataong humawak ng mga pakitang-turo sa antas ng distrito o kahit sa lungsod. Napakalaking karangalan niyon! Kaya muli akong metikulosong naghanda, natutulog lang ng tatlo o apat na oras sa isang araw. Pero sa araw ng pagtuturo, dahil sa sobrang kaba, hindi ko naabot ang inaasahan ko sa aking pagtuturo. Gayumpaman, nakatanggap pa rin ako ng malaking pagkilala mula sa pamunuan ng paaralan at sa iba pang mga guro. Sa sandaling iyon, naramdaman ko na gaano man ito kahirap o kanakakapagod, sulit ang lahat. Pakiramdam ko, ganito dapat ang buhay. Kung hindi ko makukuha ang mataas na pagtingin at papuri ng pamunuan ng paaralan at ng mga kasamahan ko, ano pa ang saysay ng pagtatrabaho? Hindi nagtagal, nilapitan ako ng mga lider ng paaralan, sinasabing gusto ng paaralan na pabilisin ang pagsasanay sa akin, at hinihiling na magsilbi rin akong safety officer ng paaralan. Tuwang-tuwa ako sa puso ko, dahil ang trabahong pang-safety ay hindi isang bagay na kayang hawakan ng bawat guro. Kung gagalingan ko, mas lalaki ang tsansa kong makilala bilang isang namumukod-tanging guro sa hinaharap, at mag-iiba rin ang tingin sa akin ng mga kasamahan ko, kaya pumayag ako. Pero wala pang isang buwan matapos kong tanggapin ang tungkulin, pagod na pagod na ako. Nakakatanggap ako ng mga dokumento tungkol sa safety kada ilang araw, at karamihan sa mga iyon ay kailangang ilabas, ipatupad, at iulat. Kailangan ko ring ayusin ang mga materyales mula sa mga nasasakupang paaralan. Bukod pa riyan, responsable rin ako sa sarili kong mga itinuturong asignatura. Araw-araw, abala pa rin ako sa opisina pagkauwi ng mga kasamahan ko, at hindi ako makapagpahinga kahit kapag weekend. Gusto ko sanang humingi ng isa pang guro na makakasama ko sa trabaho, pero noong maalala ko ang sinabi ng punong-guro na kailangang maraming kayang gawin para makilala bilang namumukod-tanging guro sa antas ng distrito o higit pa, isinantabi ko ang isiping iyon. Makalipas ang ilang buwan, naramdaman kong sobrang nakakapagod ang pagtatrabaho nang ganito, pero ayokong sumuko sa kalagitnaan at masabihan ng iba na wala akong kakayahan, kaya pinilit kong magpatuloy. Pagkatapos ng bawat abalang panahon, palagi akong nakakaramdam ng kahungkagan sa puso ko. Naisip kong kailangan kong mag-relax dahil sa sobrang presyur sa trabaho, kaya lumalabas ako kapag weekend para magsaya at kumain ng masasarap na pagkain, at nagbiyahe pa ako sa kanlurang bahagi ng Tsina. Pero pagkatapos kumain at magsaya, hungkag pa rin ang pakiramdam ng puso ko. Kinausap ko ang ilang kaibigan tungkol dito, pero sinabi nilang lahat na masyado lang akong gumagawa ng isyu, na napakaganda ng trabaho at pamumuhay ko, kaya hindi makatwirang makaramdam ako ng kahungkagan. Noong 2007, nang ipangaral sa akin ng nanay ko ang ebanghelyo ng Makapangyarihang Diyos ng mga huling araw, na sa pamamagitan ng pagbabasa ng mga salita ng Diyos at pamumuhay ng buhay iglesia, saka lang unti-unting nawala ang pakiramdam ng kahungkagan sa puso ko.

Isang araw habang nagtitipon, nakabasa ako ng isang sipi ng mga salita ng Diyos at natagpuan ko ang ugat ng aking kahungkagan. Sabi ng Makapangyarihang Diyos: “Kung walang puwang para sa Diyos sa kanyang puso, ang panloob na mundo ng tao ay madilim, walang pag-asa, at hungkag. … Walang tao ang makapupuno sa kahungkagan sa puso ng tao, dahil walang tao ang maaaring maging buhay ng tao, at walang teoryang panlipunan ang maaaring magpalaya sa tao mula sa mga problema ng kahungkagan. Ang agham, kaalaman, kalayaan, demokrasya, kasiyahan, at kaginhawahan ay nagdadala lamang ng pansamantalang konsuwelo sa tao. Kahit na mayroong ganitong mga bagay, hindi pa rin maiwasan ng tao na magkasala at dumaing sa pagiging hindi patas ng lipunan. Hindi mahahadlangan ng pagkakaroon ng mga bagay na ito ang pag-aasam at pagnanais ng tao na tumuklas. Sapagkat ang tao ay nilalang ng Diyos at ang kanyang mga walang katuturang sakripisyo at pagtuklas ay maaari lamang magdulot ng higit na pagkabagabag sa kanya, at magdulot na ang tao ay umiral sa palagiang kalagayan ng pagkabalisa, hindi nalalaman kung paano haharapin ang kinabukasan ng sangkatauhan o kung paano haharapin ang landas sa hinaharap, hanggang sa puntong ang tao ay matakot sa agham at kaalaman, at lalong matakot sa damdamin ng kahungkagan” (Ang Salita, Vol. I. Ang Pagpapakita at Gawain ng Diyos. Apendise 2: Ang Diyos ang May Kataas-taasang Kapangyarihan sa Kapalaran ng Buong Sangkatauhan). Napagtanto kong nakakaramdam ako ng kahungkagan dahil hindi ko kilala ang Diyos o hindi ko Siya sinasamba, at walang puwang para sa Diyos sa puso ko. Mula pagkabata, nakatanggap ako ng edukasyong ateista, hindi nalalamang ang sangkatauhan ay nilikha ng Diyos, lalo nang hindi nauunawaan na dapat manampalataya at sumamba ang mga tao sa Diyos. Naniwala ako na ang pagkakaroon ng magandang trabaho at pagtanggap ng mataas na pagtingin at papuri ng iba ay kaligayahan, at para dito, nagpakapagod ako sa pagtatrabaho. Kalaunan, nakuha ko ang pagpapahalaga ng pamunuan ng paaralan at ang mataas na pagtingin ng mga kasamahan ko, pero nagdulot lang ang mga bagay na ito sa akin ng panandaliang kasiyahan; hungkag pa rin ang puso ko. Inakala ko na maaalis ng pagkain, pag-inom, at pagsasaya ang kahungkagan sa puso ko, pero paglipas ng kasiyahan, hungkag pa rin ang pakiramdam ko. Ang totoo, ang mga tao ay nilikha ng Diyos, at kailangan natin ang panustos ng Diyos para sa ating mga buhay. Sa pagbabalik lang sa harap ng Diyos tayo makakahanap ng kapayapaan at kagalakan. Pagkatapos niyon, madalas na akong dumadalo sa mga pagtitipon at nagbabasa ng mga salita ng Diyos, at ginamit ko rin ang libreng oras ko para ipangaral ang ebanghelyo. Naging napakapayapa ng pakiramdam ng puso ko. Pero isang araw, nang sumapit sa akin ang banta ng pagkaaresto, nawasak ang mapayapa kong buhay.

Noong Disyembre 2012, natuklasan ng mga lider ng paaralan ang tungkol sa pananampalataya ko sa Diyos. Nagdulot pa ito ng alarma sa kawanihan ng edukasyon at sa kawanihan ng pambansang seguridad. Kinausap ako ng punong-guro sa loob ng tatlong magkakasunod na araw, gamit ang ateismo at materyalismo para hikayatin akong talikuran ang pananalig ko. Nakipagdebate ako sa punong-guro, nagpapatotoo sa kanya tungkol sa gawain ng Diyos. Nang hindi siya manalo sa debate, sumuko siya sa pagsubok na baguhin ang pag-iisip ko, pero pinagbawalan niya akong ipangaral ang ebanghelyo sa paaralan. Pagkatapos niyon, hindi na isinaayos ng paaralan na dumalo ako sa mga leksyon sa labas, ni hindi ako pinayagang lumahok sa mga aktibidad sa pagtuturo at pananaliksik. Lumayo rin sa akin ang mga kasamahan ko. Labis akong nasaktan at nasiraan ako ng loob dahil hindi na ako pinapahalagahan ng pamunuan ng paaralan, at tinatrato ako bilang kakaiba ng mga kasamahan ko. Kalaunan, naisip ko kung paano sumunod si Noe sa kalooban ng Diyos at ginawa ang arka. Noong panahong iyon, tinawag ng maraming tao si Noe na hangal, pero hindi pinansin ni Noe kung paano siya hinusgahan at siniraan ng mga tao sa paligid niya. Taglay ang simpleng puso, nakinig siya sa mga salita ng Diyos, ginagawa ang arka habang ipinangangaral ang ebanghelyo. Sa huli, nang dumating ang baha, nakaligtas ang pamilya ni Noe na may walong miyembro. Tapos naisip ko kung paanong ang Panginoong Jesus, upang tubusin ang sangkatauhan, ay inusig ng gobyerno, itinakwil at siniraan ng mga tao ng sanlibutan, at ipinako pa sa krus. Sobrang nagdusa ang Diyos para iligtas ang sangkatauhan. Ano ba naman ang kaunting pagdurusang tiniis ko? Tinatahak ko ang tamang landas sa buhay sa pamamagitan ng pananampalataya sa Diyos; ito ay makatarungan, at hindi dapat ikahiya. Hindi ko puwedeng hayaang maapektuhan ng malamig na pakikitungo ng iba ang normal na ugnayan ko sa Diyos: Kailangan ko pa ring dumalo sa mga pagtitipon at ipangaral ang ebanghelyo. Pagkatapos niyon, pumasok ako sa trabaho gaya ng dati, at pagkatapos ng klase, dumadalo ako sa mga pagtitipon.

Hindi ko inasahan na isang linggo bago magsimula ang klase noong Agosto 2013, makakatanggap ako ng tawag mula sa punong-guro, sinasabihan akong magturo ng math sa dalawang klase at maging gurong tagapayo rin ng isang klase. Naisip ko, “Paano pa ako magkakaroon ng oras para sa mga pagtitipon at sa tungkulin ko kung ganoon?” Nagtataka akong nagtanong, “Bakit ginawa ang mga pagsasaayos na ito ngayong taon?” Sinabi ng punong-guro, “Sa ganitong paraan, hindi ka na magkakaroon ng oras para manampalataya sa Diyos at dumalo sa mga pagtitipon!” Pinagbantaan din niya ako, “Kung ayaw mong tanggapin ang trabaho sa sentral na paaralan, iaayos kong mapapunta ka sa isang nasasakupang paaralan!” Naisip ko, “Mas madalas sumali sa mga aktibidad ang mga guro sa sentral na paaralan kaysa sa mga nasa nasasakupang paaralan, kaya mas marami silang pagkakataong sumikat. Kung pupunta ako sa isang nasasakupang paaralan, mawawala na sa akin ang pagtratong ito, at mararamdaman ko na mas mababa ako sa mga guro mula sa sentral na paaralan kapag nakita ko sila. Isa pa, ano ang iisipin sa akin ng mga guro sa nasasakupang paaralan? Iisipin ba nilang ibinaba ako sa puwesto dahil masyadong mahina ang abilidad ko? Pero kung mananatili ako sa sentral na paaralan, paano ako magkakaroon ng oras para manampalataya sa Diyos at gawin ang tungkulin ko?” Tahimik akong nagdasal sa Diyos, “O Diyos, ano ang dapat kong piliin?” Noong sandaling iyon, naalala ko ang isang sipi ng mga salita ng Diyos: “Sa lahat ng pakikibaka sa pagitan ng positibo at negatibo, ng itim at puti—sa pagitan ng pamilya at ng Diyos, ng mga anak at ng Diyos, ng pagkakasundo at pagkakawatak, ng kayamanan at kahirapan, ng katayuan at pagiging ordinaryo, ng masuportahan at ng maitakwil, at iba pa—tiyak na hindi kayo walang malay sa mga ginawa ninyong desisyon! Sa pagitan ng nagkakasundong pamilya at ng watak-watak na pamilya, pinili ninyo ang nauna, at ginawa ninyo iyon nang walang pag-aatubili; sa pagitan ng kayamanan at ng tungkulin, muli ninyong pinili ang nauna, at ayaw pa nga ninyong bumalik sa pampang; sa pagitan ng luho at ng kahirapan, pinili ninyo ang nauna; sa pagpili sa pagitan ng alinman sa inyong mga anak, misis, at mister o Ako, pinili ninyo ang nauna; at sa pagitan ng mga kuru-kuro at ng katotohanan, pinili pa rin ninyo ang nauna. Nahaharap sa lahat ng klase ng inyong masasamang gawa, talagang nawalan na Ako ng tiwala sa inyo, talagang namangha Ako. Hindi inaasahan na ang inyong puso ay walang kakayahan na maging malambot. Ang dugo ng puso na ginugol Ko sa loob ng maraming taon ay, kagulat-gulat, walang idinulot sa Akin kundi ang inyong pang-aabandona at pagbibitiw, ngunit lumalago ang pag-asa Ko para sa inyo sa bawat araw na lumilipas, dahil ang araw Ko ay ganap nang nailatag sa harapan ng lahat. Ngunit ngayon ay hinahangad pa rin ninyo ang madidilim at masasamang bagay, at ayaw ninyong pakawalan ang mga ito. Ano, kung gayon, ang inyong kalalabasan?” (Ang Salita, Vol. I. Ang Pagpapakita at Gawain ng Diyos. Kanino Ka Mismo Tapat?). Sa mga huling araw, pangunahing nagpapahayag ang Diyos ng mga salita para linisin at iligtas ang mga tao. Umaasa ang Diyos na makakapaggugol tayo ng mas maraming oras sa pagbabasa ng Kanyang mga salita para maunawaan ang katotohanan, magampanan nang maayos ang ating mga tungkulin, at iwaksi ang ating mga tiwaling disposisyon para magkamit ng kaligtasan. Pero kapag nahaharap sa isang pagpili, ang pinahahalagahan ko ay ang sarili ko pa ring kasikatan at pakinabang, hindi ang buhay ko o kung paano magampanan nang maayos ang tungkulin ko. Sobra ko nang binigo ang Diyos! Kung patuloy akong mananatili sa sentral na paaralan, siguradong makikipag-agawan pa rin ako para sa iba’t ibang karangalan. Sa ganoon kabigat na trabaho, maaapektuhan kahit ang pagdalo sa mga pagtitipon at pagbabasa ng mga salita ng Diyos, lalo na ang paggawa ng tungkulin ko. Paano pa ako makakapanampalataya sa Diyos kung ganoon? Kung pupunta ako sa isang nasasakupang paaralan, mas magaan ang trabaho, at makakadalo ako sa mga pagtitipon at magagawa ang tungkulin ko nang normal. Kahit na mas kaunti ang personal kong karangalan at maliitin ako ng mga kasamahan ko, mapapahiya lang naman ako; gayumpaman, hindi magdurusa ng kawalan ang buhay ko, at iyon ang pinakamahalaga. Nang maunawaan ito, sinabi ko sa punong-guro, “Pinipili kong pumunta sa isang nasasakupang paaralan.” Galit na galit ang punong-guro kaya ibinaba niya agad ang telepono.

Sa nasasakupang paaralan, nagtuturo ako sa araw at pumupunta sa mga pagtitipon at ginagawa ang tungkulin ko sa gabi. Pagkalipas ng isang taon, dahil mas mataas ang mga marka sa pinal na pagsusulit ng klaseng tinuturuan ko kaysa sa mga nasa sentral na paaralan, inilipat ako ng punong-guro pabalik sa sentral na paaralan. Pero hindi nagtagal ang magagandang panahon. Pumunta ulit sa bahay ko ang kapitan ng Brigada ng Pambansang Seguridad para magtanong tungkol sa pananalig ko. Para hindi ako sundan ng mga pulis at madamay ang mga kapatid, wala akong nagawa kundi tumigil muna sa pagdalo sa mga pagtitipon. Nang walang buhay iglesia, walang tungkulin, sa paglipas ng panahon ay napalayo nang napalayo ang puso ko sa Diyos, at napasabak na naman ako nang wala sa loob sa matinding kompetisyon. Halos laging nananalo ang mga estudyanteng tinuturuan ko ng lahat ng una at ikalawang gantimpala sa mga kompetisyon taon-taon, at laging nasa itaas ang ranggo ng mga marka sa pinal na pagsusulit ng klase namin. Kinilala rin ng punong-guro ang trabaho ko sa mga miting. Hindi lang may magandang atmospera sa pag-aaral ang klaseng tinuturuan ko kundi may maganda ring diwa ang klase, at suportado rin ng mga magulang ang trabaho ko. Sa loob ng dalawang taon pagkatapos bumalik sa sentral na paaralan, bagama’t nakatanggap ako ng mas maraming bulaklak at palakpak kaysa dati, madalas na mabigat at nasasakal ang pakiramdam ng puso ko. Alam kong dahil ito sa inuubos ng trabaho ang masyadong malaking bahagi ng oras at lakas ko, kaya masyadong kaunti ang oras ko para magbasa ng mga salita ng Diyos at malayo ang puso ko sa Diyos. Noong panahong iyon, nakita ko ang maraming kapatid na tumigil sa trabaho at iniwan ang mga pamilya nila para buong-pusong tumuon sa paggawa ng kanilang mga tungkulin. Inggit na inggit ako, at gusto ko ring magbitiw sa trabaho at gawin ang tungkulin ko nang buong puso at isipan. Pero noong akmang isusulat ko na ang liham ng pagbibitiw ko, nakatanggap ako ng maraming pagbati mula sa mga magulang ng mga estudyante ko, na umaasang ipagpapatuloy ko ang pagtuturo sa mga anak nila. Nang makita ang mga ito, nag-alinlangan na naman ang puso ko. “Kung aalis ako, hindi ba’t madidismaya ang mga estudyante ko at ang mga magulang nila? Ano ang iisipin sa akin ng pamunuan ng paaralan at ng mga kasamahan ko? Palagi kaming pinipigilan ng tatay ko na manampalataya sa Diyos, kaming dalawa ng nanay ko, at nakipagdiborsyo pa nga siya sa nanay ko. Kung malalaman niyang aalis ako sa trabaho para gawin ang tungkulin ko nang full-time, siguradong susubukan niya akong pigilan, at baka kailanganin ko ring umalis ng bahay. Nagtrabaho ako nang husto sa loob ng labinsiyam na taon para makuha ang trabahong kinaiinggitan ng iba, at para makuha ang mga tagumpay na mayroon ako ngayon. Naiinggit sa akin ang lahat ng kamag-anak, kaibigan, at kasamahan ko. Kapag nagbitiw ako, mawawala ang trabaho ko, mawawala ang kasikatan at pakinabang ko, at kakailanganin kong isuko ang komportable kong pamumuhay. Ano na lang ang sasabihin ng lahat tungkol sa akin?” Pakiramdam ko ay parang hinihila ang puso ko sa magkabilang panig. Napakasakit niyon. Tahimik akong nagdasal sa Diyos, “O Diyos, alam kong isang mabuting bagay ang paggawa ng tungkulin ko nang full-time, pero hindi ko mabitawan ang trabahong ito. Kung wala sa akin ang mataas na pagtingin at papuri ng mga tao, magiging masaya kaya ang buhay ko? O Diyos, tulungan Mo akong makita nang malinaw ang isyung ito.” Hindi nagtagal, inangat ako ng punong-guro para maging head of finance. Kinapapalooban ang posisyong ito ng maraming pagpupulong at nakakapagod na trabaho. Sa araw, kailangan kong magpunta sa maraming departamento, at sa gabi o kapag weekend, madalas akong makatanggap ng mga tawag na kailangan kong maghatid ng mga materyales, kaya madalas na magkasabay ang oras ng trabaho at tungkulin ko. Sa mga pagtitipon, hindi ko kailanman mapatahimik ang puso ko, laging takot na baka tawagan ako ng pamunuan ng paaralan para sa anumang bagay. Minsan, nasa bahay ako at nagbabasa ng mga salita ng Diyos, at kapag tumawag ang pamunuan ng paaralan, ibig sabihin ay kailangan kong lumabas at asikasuhin agad ang isang bagay. Pakiramdam ko napakalayo ng puso ko sa Diyos, at labis na nakakapagod ang buhay ko, pero nag-aalinlangan akong bitawan ang trabaho ko. Madalas akong magdasal, hinihiling sa Diyos na tulungan ako.

Isang araw noong Hunyo 2018, sumakay ako ng elevator paakyat kasama ang mahigit dalawampung kasamahan. Pagkaandar nito, biglang bumagsak ang elevator. Natakot kaming lahat. Na-stuck ang elevator, at nakulong kaming lahat sa loob. Dahil walang hangin na pumapasok sa elevator, maya-maya lang, nagsimula na kaming mahirapang huminga. Hindi ko mapigilang mabalisa. “Paano kung hindi dumating ang maintenance staff? Mamamatay ba ako rito dahil hindi ako makahinga?” Sa sandaling iyon, hindi na mahalaga ang prestihiyo at ang perang idinulot sa akin ng trabaho ko sa pagtuturo. Ang tanging naiisip ko lang ay kung paano makakaligtas. Hindi ko maiwasang maalala kung paanong, sa paglipas ng mga taon ng pananampalataya sa Diyos, tuwing nasa kahirapan ako, walang magawa, at naliligaw, laging ang Diyos ang nagbubukas ng daan para sa akin, at ginagabayan ako gamit ang Kanyang mga salita, binibigyan ako ng landas na masusundan. Sa pananampalataya sa Diyos, nararanasan ko ang gawain ng Diyos, nakikilala ang awtoridad ng Diyos, at nararamdaman ang mga kamangha-manghang gawa ng Lumikha. Ito ang aking pagpapala. Dapat ay binitawan ko na ang trabaho ko at ginawa ang tungkulin ko nang full-time, pero hindi ko ginawa alang-alang sa pagtamasa ng kasikatan at pakinabang. Ngayon, sa pagharap sa kamatayan, sa wakas ay nakita ko na ang kasikatan, pakinabang, at katayuan ay pawang mga ulap na lumilipas, at talagang walang kabuluhan. Sa sandaling iyon, gusto kong humingi ng tulong sa Diyos, pero hiyang-hiya akong magsalita. “Kaaawaan pa kaya ako ng Diyos? Magkakaroon pa kaya ako ng pagkakataong maghangad ng makabuluhang buhay?” Nagawa ko lang magsabi ng ilang taos-pusong salita sa Diyos, “O Diyos, matapos manampalataya sa Iyo, hindi ko hinangad ang katotohanan nang maayos. Sa pamamagitan lang ng pangyayaring ito ngayon ko biglang naunawaan: Kung wala ang katotohanan, labis akong natatakot at walang magawa kapag dumating sa akin ang kamatayan! O Diyos, mamatay man ako rito ngayon, magpapasakop pa rin ako sa Iyong mga pagsasaayos. Kung makakalabas ako nang buhay, siguradong pag-iisipan kong muli ang buhay ko sa hinaharap.” Sa mismong sandaling iyon, nakita ko ang mga kasamahan ko na nakatalungko na lahat dahil sa kakulangan ng oxygen, pero bigla akong nakaramdam ng sariwang hangin na dumadaloy sa may ilong ko. Nagulat at natuwa ako, alam kong ang Diyos iyon na nagpapakita ng awa sa akin. Nang bumukas ang mga pinto ng elevator, naghiyawan sa tuwa ang mga kasamahan ko, pero puno ng pasasalamat ang puso ko sa Diyos. Alam kong ginamit ng Diyos ang pagkasira ng elevator para pagnilayin ako sa kahulugan at halaga ng buhay.

Kalaunan, nakabasa ako ng dalawang sipi ng mga salita ng Diyos, at mas naging malinaw ang pagkaunawa ko sa diwa ng kasikatan at pakinabang. Sabi ng Makapangyarihang Diyos: “Ang lahat ng hinahabol ng sinumang dakila o sikat na tao—o, sa katunayan, ng sinumang tao—sa buong buhay niya ay nauugnay lang sa dalawang salitang ito: ‘kasikatan’ at ‘pakinabang.’ Iniisip ng mga tao na sa sandaling magkaroon sila ng kasikatan at pakinabang, may kapital sila para magtamasa ng mataas na katayuan at malaking kayamanan, at upang magsaya sa buhay. Iniisip nila na sa sandaling mayroon na silang kasikatan at pakinabang, may kapital na sila para maghangad ng kasiyahan at makibahagi sa walang-pakundangang pagtatamasa ng laman. Alang-alang sa kasikatan at pakinabang na ito na ninanais nila, ang mga tao ay masaya at di-namamalayang ibinibigay kay Satanas ang kanilang mga katawan, puso, at maging ang lahat ng mayroon sila, kasama na ang kanilang kinabukasan at kapalaran. Ginagawa nila ito nang walang reserbasyon, ni wala ni isang sandali ng pagdududa, at hindi kailanman nalalaman na bawiin ang lahat ng minsang mayroon sila. Mapapanatili ba ng mga tao ang anumang kontrol sa kanilang mga sarili sa sandaling isuko na nila ang kanilang sarili kay Satanas at maging tapat dito sa ganitong paraan? Tiyak na hindi. Sila ay ganap at lubos na kontrolado ni Satanas. Sila ay ganap at lubos na nalugmok sa putikang ito, at hindi magawang mapalaya ang kanilang mga sarili. Kapag ang isang tao ay nasadlak sa kasikatan at pakinabang, hindi na nila hinahanap ang kung ano ang maliwanag, ang makatarungan, o ang mga bagay na iyon na maganda at mabuti. Ito ay dahil masyadong malakas ang pang-aakit sa mga tao ng kasikatan at pakinabang, at ang mga ito ay mga bagay na puwedeng hangarin ng mga tao nang walang katapusan sa buong buhay nila at maging sa magpasawalang hanggan. Hindi ba’t ito ang aktuwal na sitwasyon?” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi VI). “Ngayon, magbalik-aral tayo: Ano ang ginagamit ni Satanas upang mapanatili ang tao sa mahigpit nitong kontrol? (Kasikatan at pakinabang.) Ginagamit ni Satanas ang kasikatan at pakinabang upang kontrolin ang mga kaisipan ng mga tao, wala nang ibang ipinapaisip sa kanila kundi ang dalawang bagay na ito, at idinudulot sa kanila na makibaka para sa kasikatan at pakinabang, magdusa ng mga paghihirap para sa kasikatan at pakinabang, magtiis ng kahihiyan at magbuhat ng mabibigat na pasanin para sa kasikatan at pakinabang, magsakripisyo ng lahat ng mayroon sila para sa kasikatan at pakinabang, at gumawa ng bawat paghuhusga o pagpapasya alang-alang sa kasikatan at pakinabang. Sa ganitong paraan, naglalagay si Satanas ng mga di-nakikitang kadena sa mga tao, at, sa mga kadenang ito, wala silang abilidad ni tapang na makaalpas. Nang di-namamalayan, dala-dala nila ang mga kadenang ito habang mabigat silang humahakbang nang paunti-unti, nang may labis na paghihirap. … Marahil ay hindi pa rin ninyo nakikilatis ngayon ang masasamang motibo ni Satanas dahil iniisip ninyo na kung walang kasikatan at pakinabang, mawawalan ng kabuluhan ang buhay, at hindi na makikita ng mga tao ang daan sa kanilang harapan, hindi na nila makikita ang kanilang mga layon, at magiging madilim, malabo at mapanglaw ang kanilang hinaharap” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi VI). Mula sa paglalantad ng mga salita ng Diyos, nakita kong hindi makakapagdulot ng kaligayahan ang kasikatan at pakinabang; sa kabaligtaran, mga kasangkapan ito na ginagamit ni Satanas para gawing tiwali, gapusin, at kontrolin ang mga tao. Nagtatanim si Satanas ng mga maling kaisipan sa atin, na pinapaniwala tayo nang mali na kapag may kasikatan at pakinabang tayo, nasa atin na ang lahat—na hindi lang tayo makakapagtamasa ng de-kalidad na buhay, kundi titingalain din tayo ng iba. Ipinaparamdam nito sa atin na mahalaga ang ganoong buhay, at na nagdudulot ng kaligayahan ang pamumuhay nang ganito. Bilang resulta, nagsusumikap ang buong lipunan para sa kasikatan at pakinabang. Pero hindi natin alam ang masasamang intensyon ni Satanas na nakatago sa likod ng kasikatan at pakinabang. Sa paghahangad ng kasikatan at pakinabang, kailangan nating gumugol ng maraming oras at lakas, nakikisali sa mga hayagan at lihim na agawan, gumagamit ng maraming taktika, at hindi lang isinasakripisyo ang ating kalusugan kundi tinatalikuran din ang ating konsensiya, dignidad, at integridad. Pagkatapos makuha ang kasikatan at pakinabang, natatamasa nga natin ang isang sandali ng kasiyahan, pero panandalian lang ito. Ang natitira ay puro kahungkagan, sakit, at walang katapusang pait. Kapag dumarating ang Diyos para iligtas tayo at hinihingi sa atin na hangarin ang katotohanan at tahakin ang tamang landas ng buhay, tinatanggihan natin ang katotohanan dahil sa pagkapit natin sa kasikatan, pakinabang, at banidad, pinalalampas ang ating pagkakataon para sa pagliligtas ng Diyos, at sa huli ay mamamatay kasama ni Satanas. Ito ang masamang intensyon ni Satanas ng pagtutulak sa ating hangarin ang kasikatan at pakinabang. Mula pagkabata, sinasabi sa akin ng mga magulang ko ang magkaibang kalagayan ng dalawa kong tiyahin, itinatanim sa akin ang mga kaisipang gaya ng “Iniiwan ng tao ang kanyang pangalan saanman siya maglagi, tulad ng pagputak ng gansa saanman ito lumipad” at “Kailangan ng mga tao ang kanilang pride, tulad ng pangangailangan ng puno sa balakbak nito.” Naniwala ako na sa pamamagitan lang ng pagpasok sa unibersidad at pagkakaroon ng matatag na trabaho na tinitingala ng mga tao ako magkakaroon ng masayang buhay. Para dito, nag-aral ako nang mabuti. Noong unang beses akong bumagsak sa pagsusulit para makapasok sa kolehiyo, pakiramdam ko ay gumuho ang mundo ko. Para pumasa sa exam, pinili kong umulit ng taon sa kabila ng matinding presyur, palaging balisa ang pakiramdam ko araw-araw. Sagad na ang pagod ng katawan ko, at sobrang pasakit ang nararamdaman ko. Pagkagradweyt sa kolehiyo at nang magsimula na akong magtrabaho, metikuloso kong pinaghahandaan ang bawat pakitang-turo at ginagawang mabuti ang bawat gampaning itinalaga ng pamunuan ng paaralan, madalas na nag-o-overtime para mamukod-tangi sa mahigit isang daang guro, at para purihin at mapansin ng pamunuan ng paaralan at ng mga kasamahan ko. Matapos makatanggap ng papuri mula sa pamunuan ng paaralan at mga kasamahan, bagama’t nagkaroon ako ng katanyagan, pagod na pagod ang katawan at isipan ko, at hungkag ang pakiramdam ng kaluluwa ko. Pagkatapos tanggapin ang gawain ng Diyos ng mga huling araw, alam kong maikli na lang ang oras para sa gawain ng pagliligtas ng Diyos sa mga huling araw, at na dapat kong hangarin ang katotohanan at gawin ang tungkulin ko nang full-time. Ito ang pinakakapaki-pakinabang sa buhay ko. Pero ang mga satanikong lason na “Iniiwan ng tao ang kanyang pangalan saanman siya maglagi, tulad ng pagputak ng gansa saanman ito lumipad” at “Kailangan ng mga tao ang kanilang pride, tulad ng pangangailangan ng puno sa balakbak nito” ay malalim na nakaugat sa puso ko, kaya ayaw kong isuko ang trabaho, kasikatan, at pakinabang ko para hangarin ang katotohanan nang buong puso, at pinahihirapan ako nito hanggang sa pagod na pagod na ako. Sa katunayan, gaano man karaming kasikatan at pakinabang ang mayroon ka, mga ulap na lumilipas lang ang mga ito. Kung hindi makakamit ang katotohanan, mamamatay ang mga tao kapag dumating ang mga sakuna. Gaya na lang ng tsunami sa Indian Ocean noong 2004—ilang tao ang nasawi sa mga bakasyunang paraiso? Kabilang sa kanila ang maraming taong may reputasyon at katayuan. Nang tumama ang sakuna, hindi sila nailigtas ng pera, kasikatan, at pakinabang. Napakaraming katunayan ang nagpapatunay na gaano man kalaki ang kasikatan at pakinabang ng isang tao, hungkag ang lahat ng ito, at maaaring mawala ang buhay sa isang iglap. Kung mananatili akong matigas ang kalooban at hindi magigising, kung hindi ko sasamantalahin ang oras para hangarin ang katotohanan, at sa oras na matapos ang gawain ng Diyos ay hindi ko nasangkapan ang sarili ko ng sapat na katotohanan at hindi nagbago ang disposisyon ko, masasadlak ako sa sakuna, at sa panahong iyon ay huli na ang lahat para magsisi. Ginising ako ng insidenteng ito sa elevator. Kapag tumama ang sakuna, walang sinuman kundi ang Diyos ang makakapagligtas sa akin. Hindi layon ng Diyos na kunin ang buhay ko sa insidenteng ito, kundi ang udyukan akong pagnilayan ang buhay at makita nang malinaw ang pinsalang idinulot sa akin ng kasikatan at pakinabang, para magising ako sa tamang oras at matahak ko ang tamang landas sa buhay.

Kalaunan, tumawag ulit ang kapitan ng Brigada ng Pambansang Seguridad para alamin kung nasaan ako, at sinabi ring may rekord ako sa pulisya, kaya kailangan kong mag-ulat sa kanya tuwing magbibiyahe ako nang malayo. Kapag nalaman nilang nananampalataya pa rin ako sa Diyos, aarestuhin nila ako. Galit na galit ako, at nakita ko rin na hangga’t nagtatrabaho ako sa loob ng sistema ng CCP, mahigpit nila akong magagapos, at hindi ko magagawa ang tungkulin ko kahit kaunti. Lalo nitong pinatibay ang determinasyon kong talikuran ang trabaho ko. Noong bakasyon sa tag-init, ginawa ko ang tungkulin ko kasama ang mga kapatid. Nang walang trabahong gumagapos sa akin, mas naging tahimik ang puso ko, at normal din akong nakakapagbasa ng mga salita ng Diyos at nakakadalo sa mga pagtitipon. Isang araw, tinanong ako ng superbisor kung handa akong gawin ang tungkulin ko nang full-time, at binasahan niya rin ako ng isang sipi ng mga salita ng Diyos: “Sumusunod kayo sa Diyos at lumalayo mula sa mga lugar ng kasalanan at mula sa mga grupo ng mga buktot na tao—sa pinakamababa ay hindi patuloy na magdurusa ang inyong puso at isipan sa pagtitiwali at pagyurak ni Satanas. Nakarating kayo sa isang piraso ng dalisay na lupain, dumating sa harap ng Diyos. Hindi ba’t isang napakalaking pagpapala nito? Sa muling pagkasilang sa sunod-sunod na henerasyon hanggang sa kasalukuyan, ilang ganoong pagkakataon mayroon ang tao? Hindi ba’t tanging ang mga taong ipinanganak sa mga huling araw ang may ganitong pagkakataon? Napakagandang bagay nito! Hindi ito isang kawalan, ito ang pinakamalaking pagpapala. Mapapangiti ka tungkol dito! Bilang mga nilikha, sa lahat ng bagay, sa ilang bilyong tao sa mundo, gaano karaming tao ang may pagkakataong makapagpatotoo sa mga gawa ng Lumikha sa kanilang identidad bilang mga nilikha, na tumupad sa kanilang tungkulin at responsabilidad sa loob ng gawain ng Diyos? Sino ang may gayong oportunidad? Marami bang taong may gayong oportunidad? Masyadong kakaunti! Ano ang proporsyon? Isa sa sampung libo? Hindi, mas kaunti pa nga! Sa partikular, ang magamit ninyo ang inyong kalakasan at kaalamang natutunan ninyo para gawin ang inyong tungkulin—hindi ba’t malaking pagpapala ito? Hindi ka nagpapatotoo sa isang tao, at hindi isang proyekto ang isinasagawa mo—ang Siyang pinaglilingkuran mo ay ang Lumikha. Ito ang pinakamaganda at pinakamahalagang bagay! Hindi ba’t dapat ninyo itong ipagmalaki? (Dapat nga.) Habang ginagawa ninyo ang inyong tungkulin, natatanggap ninyo ang pagdidilig at pagtustos ng Diyos. Sa gayong napakagandang kapaligiran at pagkakataon, kung wala kayong natatamong anumang mahalagang bagay, kung hindi ninyo nakakamit ang katotohanan, hindi ba kayo manghihinayang habangbuhay? Kaya, dapat ninyong samantalahin ang pagkakataon na gawin ang inyong tungkulin, at huwag itong palampasin; masigasig na hangarin ang katotohanan habang ginagawa ang inyong tungkulin, at kamtin ito. Ito ang pinakamahalagang bagay, at ang pinakamakabuluhang buhay! Walang tao o grupo ng mga tao sa lahat ng nilikha ang mas pinagpala kaysa sa inyong lahat. Para saan nabubuhay ang mga walang pananampalataya? Nabubuhay sila para muling isilang, at para sa kagalakan ng mundo. Para saan kayong lahat nabubuhay? Nabubuhay kayo para gawin ang tungkulin ng isang nilikha. Napakalaki ng halaga ng gayong buhay!” (Ang Salita, Vol. III. Ang mga Diskurso ni Cristo ng mga Huling Araw. Sa Pamamagitan ng Pagbibigay ng Isang Tao ng Puso Niya sa Diyos, Makakamit Niya ang Katotohanan). Habang pinagninilayan ko ang mga salita ng Diyos, naunawaan ko na kung gusto nating mamuhay nang may halaga at makabuluhang buhay, kailangan nating hangarin ang katotohanan, gawin ang ating tungkulin, at magbasa ng mas maraming salita ng Diyos para maunawaan ang higit pang katotohanan. Sa ganitong paraan lang tayo magkakaroon ng pagkilatis sa mga maling pananampalataya, maling kaisipan, at iba’t ibang pakana ni Satanas, at makakawala sa gapos at kontrol ni Satanas para mamuhay sa liwanag. Ganoon din sa akin. Hindi lang ako nagkaroon ng matinding pagnanais para sa kasikatan at katayuan, kundi nagkaroon din ako ng maraming tiwaling disposisyon gaya ng pagiging makasarili, katigasan ng kalooban, at kayabangan. Kung hindi ko taimtim na babasahin ang mga salita ng Diyos at dadanasin ang paghatol at pagkastigo ng Kanyang mga salita, hindi malulutas ang mga tiwaling disposisyong ito, at mamumuhay pa rin ako sa pasakit at kadiliman. Ang pagbitaw sa trabaho ko ay magbibigay sa akin ng mas maraming oras para gawin ang tungkulin ko, hangarin ang katotohanan para malutas ang katiwalian ko, at mamuhay sa harap ng Diyos. Ang ganitong buhay ang magiging pinakamasaya sa lahat. Gaya ng sinasabi ng Diyos: “Sumusunod kayo sa Diyos at lumalayo mula sa mga lugar ng kasalanan at mula sa mga grupo ng mga buktot na tao—sa pinakamababa ay hindi patuloy na magdurusa ang inyong puso at isipan sa pagtitiwali at pagyurak ni Satanas. Nakarating kayo sa isang piraso ng dalisay na lupain, dumating sa harap ng Diyos. Hindi ba’t isang napakalaking pagpapala nito?” Naisip ko noon si Pedro. Tinalikuran niya ang lahat para sumunod sa Panginoong Jesus, at hinangad ang katotohanan at pagpapasakop sa Diyos sa buong buhay niya. Matapos dumanas ng daan-daang pagsubok, sa huli ay ginawa siyang perpekto. Ang gayong buhay ang pinakamakabuluhan at pinakamahalaga. Nang maunawaan ito, nagkaroon ako ng pananalig at nagsimulang maghanda para umalis ng bahay upang gawin ang tungkulin ko.

Noong naghahanda na akong isulat ang liham ng pagbibitiw ko, nakatanggap ako ng sertipiko ng pagkakatalaga sa isang senior professional role mula sa kawanihan ng edukasyon ng lungsod. Gamit ang sertipikong ito, matatamasa ko ang sahod at mga benepisyo ng isang senior teacher. Hindi lang ako rerespetuhin sa trabaho, kundi tataas din ang taunang sahod ko nang mahigit sampung libong yuan. Hindi nagtagal, hiniling sa akin ng direktor ng pagtuturo ng paaralan na magsagot ng form para sa parangal na namumukod-tanging guro sa antas ng distrito. Halos hindi ako makapaniwala. Sa mahigit isang daang guro sa paaralan, dalawang slot lang ang mayroon bawat taon. Isa itong karangalan na pinapangarap ng lahat ng guro! Kung hindi ako magbibitiw, puwede akong pumunta sa awditoryum ng gobyerno ng distrito para tumanggap ng pagkilala sa Araw ng mga Guro pagkatapos ng ilang araw. Malalathala ang pangalan ko sa diyaryo ng edukasyon ng lungsod, at makakatanggap din ako ng bonus mula sa paaralan. Hawak ang dalawang karangalang ito, siguradong magdadala sa akin ng katanyagan ang susunod na semestre, at sino ang nakakaalam kung ilan pang kasamahan ko ang maiinggit sa akin. Pero napagtanto ko agad na tukso ito ni Satanas. Naalala ko ang mga salita ng Diyos: “Kung ikaw ay maninindigan at makikipaglaban kay Satanas, gamit ang iyong pananalig, at pagpapasakop sa Diyos at takot sa Diyos, bilang iyong mga sandata na gagamitin para sa isang buhay-at-kamatayan na pakikipaglaban kay Satanas, kung saan sukdulan mong matatalo si Satanas na magiging dahilan ng pag-urong ng buntot nito at pagiging duwag sa tuwing makikita ka, saka lang nito ganap na aabandonahin ang mga atake at akusasyon nito laban sa iyo, at sa puntong iyon, ikaw ay maliligtas at lalaya” (Ang Salita, Vol. II. Ukol sa Pagkakilala sa Diyos. Ang Gawain ng Diyos, ang Disposisyon ng Diyos, at ang Diyos Mismo II). Alam ni Satanas na mahalaga sa akin ang kasikatan at pakinabang, kaya ginamit nito ang dalawang karangalang ito para tuksuhin ako, umaasa nang walang saysay na mapapanatili ako sa trabaho para makipag-agawan sa kasikatan at pakinabang, para mapinsala at kontrolin nito. Laging ginagamit ni Satanas ang kasikatan at pakinabang para gapusin ang puso ko at hadlangan ako sa paghahangad sa katotohanan. Hindi na ako puwedeng mahulog ulit sa mga panlalansi nito. Ang pinakamahalaga, ayaw kong palampasin ang pagkakataong ito na minsan lang sa isang milenyo para sa pagliligtas ng Diyos sa mga tao. Kailangan kong tuparin nang maayos ang tungkulin ng isang nilikha, ipagkatiwala ang buhay ko sa hinaharap sa Diyos, at hangaring mamuhay nang makabuluhan. Gaya lang ng sinasabi ng mga salita ng Diyos: “Kung ikaw ay may mataas na katayuan, dakilang reputasyon, saganang kaalaman, napakaraming ari-arian, at suporta ng maraming tao, subalit nananatili kang hindi nagugulo ng mga bagay na ito at humaharap ka pa rin sa Diyos upang tanggapin ang Kanyang tawag at ang Kanyang atas, at na gawin kung ano ang hinihingi ng Diyos sa iyo, ang lahat ng iyong ginagawa ay magiging pinakamakabuluhan sa lupa at pinakamakatarungan na gawain ng sangkatauhan” (Ang Salita, Vol. I. Ang Pagpapakita at Gawain ng Diyos. Apendise 2: Ang Diyos ang May Kataas-taasang Kapangyarihan sa Kapalaran ng Buong Sangkatauhan). Sa mundo, wala nang mas makabuluhan o may halaga kaysa sa paggampan nang maayos sa tungkulin ng isang nilikha. Sa pagbabalik-tanaw sa nakaraan, nagtrabaho ako nang husto at nakuha ang pagpapahalaga ng pamunuan ng paaralan at ng mga magulang, pero hindi ko nagampanan nang maayos ang sarili kong tungkulin o nakamit ang pagsang-ayon ng Diyos, at hungkag pa rin ang puso ko. Ngayon ay nagsimula na ang malalaking sakuna, at hindi naghihintay ang oras. Marami pang tao ang hindi pa nakarinig ng ebanghelyo ng Diyos ng mga huling araw at walang tamang direksyon sa buhay. Kailangan kong magmadali at ipangaral ang ebanghelyo para tulutan ang mas maraming tao na tanggapin ang pagliligtas ng Diyos. Ito ang apurahang layunin ng Diyos. Nang maunawaan ito, ipinasa ko ang liham ng pagbibitiw ko sa punong-guro. Gulat na gulat ang punong-guro at sinabing, “Maraming tao ang nag-aagawan para sa titulong ito, pero gusto mo itong isuko. Dapat kang mag-isip nang mabuti! Kung isusuko mo ang ganito kagandang trabaho, paano ka mabubuhay sa hinaharap? Kung dahil ito sa dami ng gawain, babawasan natin ang dami ng gawain mo ngayong taon. Ipapakumpuni ko ang opisina ko at gagawin itong finance office para sa iyo. Umaasa akong mananatili ka at magpapatuloy sa pagtatrabaho.” Nang marinig ang mga salita ng punong-guro, hindi na ako nagdalawang-isip at desidido kong pinili na umalis. Pagkauwi sa bahay, nag-iwan ako ng sulat para sa tatay ko, at pagkatapos ay kinuha ang mga gamit ko at umalis ng bahay para gawin ang tungkulin ko.

Naisip ko kung paanong sa nakalipas na mga taon, hinangad ko ang kasikatan at pakinabang, at nakontento lang sa pananampalataya sa Diyos sa libreng oras ko, hindi masyadong gumagawa ng tungkulin, at alam lang kung paano tamasahin ang biyaya ng Diyos. Wala akong pagkilatis sa aking mga tiwaling disposisyon, sa mga maling pananaw ko, at sa iba’t ibang satanikong lason, at hindi nagbago ang buhay disposisyon ko kahit kaunti. Ngayon, ginagawa ko ang tungkulin ko sa iglesia, at ang madalas na pagbabasa ng mga salita ng Diyos ay nagbigay-daan sa akin na maunawaan ang maraming katotohanan. Karaniwan, kapag nagbubunyag ako ng anumang tiwaling disposisyon, tinutukoy ito ng mga kapatid kapag nakikita nila, at nakikipagbahaginan sila sa akin at tinutulungan ako gamit ang mga salita ng Diyos. Nagkamit ako ng kaunting pagkakilala sa sarili, at nagkaroon na rin ng pag-unlad ang buhay ko. Mula sa kaibuturan ng puso ko, nararamdaman kong ang pagsunod sa Diyos ang pinakamagandang pagpili na ginawa ko sa buhay na ito. Salamat sa Diyos!


8. Isang Espesyal na Karanasan sa Pagdidilig ng mga Baguhan

Ni Georgina, Myanmar

Noong Agosto 2021, nagdidilig ako ng mga baguhan sa iglesia. Sa loob ng ilang panahon, diniligan ko ang tatlong baguhan online. Ang tatlong baguhang ito ay napakasigasig na dumalo sa mga pagtitipon, pero walang internet sa nayon nila, kaya kinailangan nilang pumunta sa malayong kabundukan para magkaroon ng koneksyon, at sa kabila niyon, dumadalo pa rin sila sa bawat pagtitipon. Habang nag-uusap kami, nalaman ko na sa bawat isa sa dalawang kalapit nilang nayon, mahigit isandaang tao ang hindi pa nakakarinig sa ebanghelyo ng Diyos sa mga huling araw. Nakaramdam ako ng responsabilidad na magpatotoo sa mga taong ito tungkol sa gawain ng Diyos sa mga huling araw at dalhin sila sa harap ng Diyos. Sa panahon ng isang pagtitipon, nakipagbahaginan ako sa tatlong baguhang ito tungkol sa layunin ng Diyos na iligtas ang sangkatauhan, at binasahan ko sila ng isang sipi ng mga salita ng Diyos: “Sasapit ang lahat ng uri ng sakuna, sunod-sunod; daranas ng mga sakuna ang lahat ng bansa at lugar: Ang salot, taggutom, baha, tagtuyot, at mga lindol ay nasa lahat ng dako. Ang mga sakunang ito ay hindi lamang mangyayari sa isa o dalawang lugar, ni matatapos ang mga ito sa loob ng isa o dalawang araw; bagkus, kakalat ang mga ito sa palawak nang palawak na lugar, at titindi nang titindi. Sa loob ng panahong ito, lilitaw nang sunud-sunod ang lahat ng uri ng mga salot na insekto, at mangyayari ang penomenon ng kanibalismo sa lahat ng dako. Ito ang Aking paghatol sa di-mabilang na bansa at tao” (Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 65). Pagkatapos basahin ang mga salita ng Diyos, nakipagbahaginan ako, “Unti-unting natutupad ang mga salita ng Diyos, at palala nang palala ang mga sakuna araw-araw. Hindi lang ibang mga bansa ang nakakaranas ng mga sakuna, kundi ang ating Wa State ay dumaranas din ng isang matinding pandemya. Naka-lockdown na ngayon ang mga lungsod at nayon, at maraming tao ang naka-quarantine. Ang ilan, dahil walang pagkain o tubig habang naka-quarantine, ay nagpapakamatay sa pamamagitan ng pagtalon mula sa gusali, at ang ilan, dahil hindi kayang bayaran ang gastos sa quarantine matapos mahawahan ng virus, ay nagbigti. Ang ilang lumabas para magtrabaho ay hindi nakauwi dahil sa lockdown, namatay ang mga miyembro ng kanilang pamilya, at hindi man lang nila nakita ang mga ito sa huling pagkakataon. Araw-araw, hindi mabilang na mga tao ang nahahawahan, at hindi masukat ang bilang ng mga namamatay. Maaaring maayos tayo ngayon, pero walang nakakaalam kung ano ang mangyayari bukas. Mapalad tayong tinanggap natin ang gawain ng Diyos at narinig ang Kanyang mga salita. Dapat nating ipangaral agad ang ebanghelyo ng Diyos sa ating mga pamilya, kapitbahay, at kaibigan, para marinig din nila ang tinig ng Diyos, makalapit sa Kanya, makamit ang katotohanan, at matanggap ang Kanyang pagliligtas. Kung hindi natin ibabahagi sa kanila ngayon ang ebanghelyo, at mahawahan sila at pumanaw isang araw, hindi ba tayo magsisisi? Pero sa panahong iyon, kahit mag-iiyak pa tayo nang husto, wala na itong silbi. Handa ba kayong ipangaral ang ebanghelyo sa nayon ninyo?” Pagkarinig nito, pumayag silang lahat na gawin ito. Nang sumunod na gabi, nagdala sila ng ilang potensyal na tatanggap ng ebanghelyo. Kabilang sa kanila ang anak ng puno ng nayon at isang accountant na may medyo mataas na prestihiyo sa nayon. Nakipagbahaginan sa kanila ang tagapangaral ng ebanghelyo tungkol sa katotohanan ng pagkilatis sa pagitan ng tunay na Diyos at mga huwad na diyos, at kung paanong sa paniniwala lamang sa tunay na Diyos mapoprotektahan ang isang tao sa mga sakuna, at kung paanong iyong mga nananampalataya sa mga huwad na diyos ay masasadlak lamang sa mga sakuna at sa huli ay sa lawa ng apoy at asupre. Ang ilan sa kanila, pagkatapos marinig ang mga salita ng Diyos, ay naunawaan na tanging ang Makapangyarihang Diyos ang nag-iisang tunay na Diyos na makapagliligtas sa buong sangkatauhan. Masaya silang marinig ang mga salita ng Diyos at naantig sila hanggang sa mapaluha. Kalaunan, dinala nila ang kanilang mga kamag-anak at kaibigan na may medyo mabuting pagkatao para makinig sa mga salita ng Diyos. Sa loob lamang ng mahigit dalawampung araw, mahigit isandaang tao mula sa dalawang nayon na ito ang dumating para siyasatin ang gawain ng Diyos sa mga huling araw, at naging responsable ako sa pagdidilig sa mahigit animnapu sa kanila. Hindi ko kailanman inakala na ganoon karaming tao ang tatanggap sa gawain ng Diyos sa mga huling araw nang sabay-sabay.

Kalaunan, parami nang parami ang mga tao mula sa dalawang nayon na dumating para siyasatin ang tunay na daan. Nalaman ng isang opisyal ng distrito mula sa kalapit na nayon na nakikinig ang mga taga-nayon sa aming mga sermon, at pinakilos niya ang milisya ng nayon para magsagawa ng mga pagpapatrolya at inspeksyon. Labing-anim na baguhan na kasisimula pa lang sumiyasat sa tunay na daan ang inaresto, at pinagmulta rin sila. Habang nagpapatrolya ang milisya araw at gabi, hindi na nangahas ang mga taga-nayon na makinig sa mga sermon sa nayon, at ang ilan ay huminto na rin sa pag-akyat sa bundok para sa mga pagtitipon. Dahil walang internet sa nayon, maliban kung makahanap ang mga baguhan ng paraan para makakonekta sa internet at kontakin ako, napakahirap talaga nilang kontakin. Noong sandaling iyon, pakiramdam ko ay tapos na. Huwag na nating pag-usapan ang pangangaral ng ebanghelyo sa iba, kahit ang mga baguhan na katatanggap pa lang sa gawain ng Diyos sa nakalipas na dalawang araw ay baka hindi makapanindigan. Noon din, isang lider ng grupo ng pagtitipon ang umakyat sa bundok para maghanap ng internet at nakipag-ugnayan sa akin. Sabi niya, “Napakasama talaga ng sitwasyon ngayon, at ang mga pulis at milisya ay nagpapatrolya sa lahat ng lugar araw-araw. Puwede ba tayong magtipon kahit isang beses lang sa isang buwan?” Sa isip-isip ko, “Hindi puwede iyan. Maliit ang tayog ng mga baguhan; hindi nila nauunawaan ang maraming katotohanan at kailangan nila ng patuloy na pagdidilig at pagsuporta. Anuman ang mangyari, dapat nating tiyakin na makadadalo sa mga pagtitipon ang mga baguhan.” Pinanood namin ng lider ng grupo ang dokumentaryong Siya Na May Kapangyarihan sa Lahat. Sinabi ko, “Noong pinangunahan ni Moises ang mga Israelita palabas ng Ehipto, nasa harapan nila ang Dagat na Pula, at nasa likuran nila ang mga humahabol na kawal. Wala silang daan pasulong, pero nanahimik sila, nagdasal sa Diyos, umasa sa Kanya, at nagbukas ang Diyos ng daan para sa kanila. Nasaksihan nila ang awtoridad ng Diyos. Hinati ng Diyos ang Dagat na Pula, na naglantad ng tuyong lupa sa gitna. Tumawid ang mga Israelita sa Dagat na Pula, habang ang humahabol na mga kawal ay nalunod sa tubig. Ipinapakita nito na tiyak na gagabayan ng Diyos ang mga taong tinakda Niyang iligtas.” Pagkatapos ay binasahan ko siya ng isang sipi ng mga salita ng Makapangyarihang Diyos: “Ang bawat hakbang ng gawaing ginagawa ng Diyos sa mga tao sa panlabas ay mukhang pakikipag-ugnayan sa pagitan ng mga tao, na para bang mula sa pagsasaayos ng tao, o mula sa panggugulo ng tao. Ngunit sa likod ng bawat hakbang ng gawain, at lahat ng nangyayari, ay isang pustahan na ginawa ni Satanas sa harap ng Diyos, at hinihingi nito sa mga tao na manindigan sa kanilang patotoo para sa Diyos. Gaya nang si Job ay sinubok, halimbawa: Sa likod ng mga eksena, nakikipagpustahan si Satanas sa Diyos, at ang nangyari kay Job ay mga gawa ng mga tao, at ang panggugulo ng mga tao. Sa likod ng bawat hakbang ng gawaing ginagawa ng Diyos sa inyo ay ang pakikipagpustahan ni Satanas sa Diyos—sa likod nito ay isang labanan” (Ang Salita, Vol. I. Ang Pagpapakita at Gawain ng Diyos. Ang Pagmamahal Lamang sa Diyos ang Tunay na Pananalig sa Diyos). Pagkatapos ay nakipagbahaginan ako, “Sa panlabas, tila humahadlang ang opisyal sa ating pananampalataya sa Diyos, pero sa likod nito ay ang panggugulo ni Satanas. Ayaw ni Satanas na marinig natin ang mga salita ng Diyos, kaya ginagamit nito ang opisyal para usigin at arestuhin tayo para puwersahin tayong isuko ang ating pananalig. Katulad noong sinubok si Job at nawala ang lahat ng kanyang yaman, sa panlabas ay tila gawa ito ng mga magnanakaw, pero sa realidad, ito ay si Satanas na tinutukso at inaatake si Job. Nang harapin ni Job ang lahat ng pagsubok na ito, hindi siya nagreklamo laban sa Diyos kundi sa halip ay pinuri niya ang pangalan ng Diyos na si Jehova. Paano man guluhin ni Satanas si Job, hindi niya tinalikuran ang Diyos, at sa huli, napahiya si Satanas at umatras. Ngayon, sa pagharap sa panggugulo at pang-uusig ng opisyal, kung malilimitahan tayo hanggang sa punto na makikinig lang tayo sa mga salita ng Diyos isang beses sa isang buwan, hindi ba’t mangangahulugan iyon na nagtagumpay ang pakana ni Satanas? Kung magpapatuloy tayo sa pagtitipon sa gayong sitwasyon, mapapahiya si Satanas.” Pagkatapos kong magbahagi, sinabi ng lider ng grupo na handa siyang bumalik at anyayahan ang mga baguhang ito sa mga pagtitipon. Sa pamamagitan ng pakikipagbahaginan ng lider ng grupo, sunud-sunod na sinabi ng mga baguhan, “Walang mangyayari maliban kung pahihintulutan ito ng Diyos.” “Kung aarestuhin man kami o hindi ay nasa mga kamay ng Diyos.” “Gustong gamitin ni Satanas ang panggugulo ng gobyerno para talikuran namin ang aming pananalig at kaladkarin kami sa impiyerno. Kahit paano nila kami usigin, tiyak na susunod kami sa Diyos at hindi kailanman tatalikuran ang aming pananalig.” Bagama’t napakasama ng sitwasyon, ang ilan sa mga baguhang mas masigasig ay nakahanap pa rin ng paraan para makakuha ng signal ng internet para makadalo sa mga pagtitipon. Gayumpaman, dahil nalantad na ang kanilang mga lugar ng pagtitipon, hindi na sila maaaring magtipon sa mga grupo ng animnapu o pitumpung tao tulad ng dati, at ang bawat lokasyon ng pagtitipon ay maaari lang magkaroon ng humigit-kumulang sa dalawampung tao sa pinakamarami. Noong naghahanda na kaming isaayos ang mas maliliit na pagtitipon, nakaharap kami ng isa pang paghihirap. Dahil ang mga baguhan ay mayroon lamang dalawang SIM card na makaka-access sa internet, kung maghihiwa-hiwalay sila para sa mga pagtitipon, magkukulang sa SIM card, kaya ang ilang mga taga-nayon ay hindi pa rin makakarinig sa mga salita ng Diyos. Isa pa, sa dalawampung taong gumagamit ng iisang telepono para sa mga pagtitipon, kapag mahina ang koneksyon, hindi marinig ng ilang tao nang malinaw ang pagbabahaginan, at hindi magkakamit ng magagandang resulta ang mga pagtitipon. Nagsimula akong panghinaan ng loob nang naramdaman ko na napakahirap ng mga bagay-bagay. Noong panahong iyon, naisip ko, “Kung makakapunta lang sana ako mismo roon ay madidiligan ko sila nang personal.” Pagkatapos ay ibinahagi ko ang aking mga iniisip sa superbisor at sumang-ayon ang superbisor na payagan akong pumunta sa lokal na lugar.

Noong gabing iyon, dumating ako sa lokal na tahanang matutuluyan. Sakto namang nagpadala ng mensahe sa akin ang mga lider ng grupo ng mga baguhan, kaya hiniling ko sa kanila na anyayahan ang mga kapatid sa isang pagtitipon kinabukasan ng tanghali, sinasabi sa kanila na anyayahan ang pinakamaraming taong kaya nila at na maghanap ng isang tagong lugar. Kinabukasan, dumating kami sa napagkasunduang lugar, at namangha ako. Sa gulat ko, dumating ang grupo ng mahigit animnapung baguhan, at isa-isa silang lumapit para makipagkamay at yakapin ako, bawat isa ay sabik na nagpapakilala ng kanilang sarili. Para silang isang langkay ng masasayang ibon, at para itong isang tanawing hindi ko pa kailanman nasaksihan. Pagkatapos ng pagtitipon noong araw na iyon, nag-anyaya sila ng mga baguhan mula sa isa pang nayon para dumating at makinig sa ebanghelyo. Sa ikatlong araw, dinala kami ng lider ng grupo sa isang mahabang daan sa bundok, at nakahanap kami ng isang tahimik at tagong lugar. Humigit-kumulang limampung baguhan ang dumating. Pero habang kami ay nagtitipon, isang walang pananampalataya na nagpapastol ng mga baka ang nakakita sa amin. Naisip ko, “Isusuplong niya kaya ako? Darating kaya ang opisyal o ang mga pulis para arestuhin ako?” Naisip kong tumakas. Pero noong sandaling iyon, naalala ko ang isang sipi mula sa salita ng Diyos na nabasa ko dati: “Ginagawa ng mga anticristo ang kanilang makakaya para protektahan ang kanilang seguridad. Ang iniisip nila ay: ‘Dapat ko talagang tiyakin ang seguridad ko. Sinuman ang mahuli, hindi dapat ako iyon.’ … Kung ligtas ang isang lugar, pipiliin ng mga anticristo ang lugar na iyon upang doon sila gumawa, at, tunay nga, magmumukha silang napakasipag at positibo, ibinibida nila ang kanilang matinding ‘pagiging responsable’ at ‘katapatan.’ Kung ang paggawa ng ilang gawain ay nangangahulugan na kailangan nilang humarap sa ilang panganib, at malamang na makatagpo sila ng peligro, at sila ay matutuklasan ng malaking pulang dragon, nagdadahilan sila at tinatanggihan ito, at naghahanap ng pagkakataong matakasan iyon. Sa sandaling magkaroon ng panganib, o sa sandaling may tanda ng panganib, nag-iisip sila ng lahat ng posibleng paraan para makaalis at inaabandona nila ang kanilang tungkulin, hindi nagmamalasakit sa mga kapatid, at inaalala lang ang pag-alis sa panganib. Maaaring inihanda na nila ang kanilang isipan: Sa sandaling lumitaw ang panganib, agad nilang bibitiwan ang gawaing ginagawa nila, nang walang pakialam tungkol sa kung ano ang mangyayari sa gawain ng iglesia, o tungkol sa kung ano ang pinsalang maidudulot nito sa mga interes ng sambahayan ng Diyos, o tungkol sa seguridad ng mga kapatid—ang mahalaga sa kanila ay makatakas. Mayroon pa nga silang ‘lihim na alas,’ isang plano para protektahan ang kanilang sarili: Sa sandaling sumapit sa kanila ang panganib o maaresto sila, iuulat nila ang lahat ng nalalaman nila, nililinis ang kanilang pangalan at pinawawalang-sala ang kanilang sarili sa lahat ng responsabilidad para maipreserba ang sarili nilang seguridad. Ito ang nakahanda nilang plano” (Ang Salita, Vol. IV. Paglalantad sa mga Anticristo. Ikasiyam na Aytem (Ikalawang Bahagi)). Kaya ng mga anticristo na gawin ang kanilang mga tungkulin at magtrabaho nang normal kapag walang panganib, pero kapag lumilitaw ang panganib, ang una nilang iniisip ay ang sarili nilang seguridad. Itinuturing nilang pinakamahalaga ang sarili nilang seguridad at hindi sila nagpapakita ng pagsasaalang-alang para sa mga interes ng iglesia. Ang mga anticristo ay sukdulang makasarili at kasuklam-suklam, at wala talagang konsensiya o katwiran. Ang pag-uugali ko ay ganoon na ganoon sa isang anticristo. Noong una, nakaya kong umakyat sa bundok para makipagtipon sa mga baguhan, at mukhang gumagawa naman ako ng kaunting gawain at nagtitiis ng kaunting hirap, pero sa sandaling naapektuhan ang sarili kong seguridad, ginusto kong talikuran ang tungkulin ko at tumakas. Inuuna ko ang sarili kong seguridad higit sa lahat, at hindi ko kailanman isinaalang-alang na gumawa muna ng mga pagsasaayos para sa mga baguhang ito. Napakaraming baguhan ang malamang na tatalikod kung maaaresto dahil maliit ang tayog nila, pero ang tanging inalala ko lang ay kung paano maililigtas ang sarili ko sa panganib. Talagang makasarili ako! Nang maisip ko ito, mabilis kong itinago ang mga baguhan para sa kanilang kaligtasan. Ang ilan ay nagtago sa mga kanal, ang ilan sa damuhan, at ang ilan sa kagubatan. Pagkaalis ng pastol, ipinagpatuloy namin ang pagtitipon, at nagsaayos kami ng ilang kapatid na lalaki para magbantay. Pagkatapos ng pagtitipon, nagtakda kami ng oras para sa susunod na pagtitipon.

Kalaunan, mahigit isandaang tao pa ang tumanggap sa gawain ng Diyos sa mga huling araw. Noong panahong iyon, ang mga baguhan mula sa dalawang nayon ay umabot sa halos dalawang daan. Ang napakaraming taong dumarating para makinig sa mga salita ng Diyos ay nakaagaw ng mas maraming atensiyon mula sa opisyal, at inutusan niya ang mga walang pananampalataya sa nayon at maging ang mga estudyante sa elementarya na magpatrolya sa bundok. Sinabi rin ng opisyal na kung mahahanap nila ang aming lugar ng pagtitipon, gagantimpalaan sila ng isandaang yuan bawat isa. Noong panahong iyon, may mga nagpapatrolya hindi lang sa nayon kundi sa bundok din. Kaya palala nang palala ang sitwasyon, pero araw-araw, patuloy na dinadala ng mga baguhan ang kanilang mga kamag-anak at kaibigan para makinig sa mga salita ng Diyos, at maging ang puno at pangalawang puno ng nayon mula sa dalawang nayon ay dumating para makinig sa mga salita ng Diyos. Dahil sa pang-uusig ng opisyal, kinailangan naming palaging palitan ang aming lugar ng pagtitipon. Minsan nagtitipon kami sa mga bukirin, minsan sa may buhanginan, minsan sa kakahuyan, at minsan kailangan naming maglakbay sa napakalayong kabundukan para magtipon. Kapag pumupunta ako para diligan ang mga baguhan, araw-araw akong dumadaan sa bahay ng opisyal. Hindi ko ito maiiwasan sa aking ruta, at madalas akong nag-aalala na baka makita ako ng opisyal at ng mga pulis at bigla na lang akong harangin at arestuhin sa mismong tapat ng tarangkahan ng opisyal. Ano ang gagawin ko kung maaresto ako at malaman ng pamilya ko? Sinasalungat na nga nila ang pananalig ko; hindi ba’t mas lalo nila akong uusigin kung malalaman nilang naaresto ako? Ang ideyang mangyayari ito ay paulit-ulit na tumatakbo sa isip ko araw-araw, at sa pag-iisip pa lang nito ay labis na akong natatakot. Araw-araw kapag pumupunta ako para diligan ang mga baguhan, talagang balisa ako. Kapag dumadaan sa tapat ng bahay ng opisyal, halos hindi ako nangangahas na huminga, at pinahaharurot ko ang aking motorsiklo, hindi man lang nangangahas na lumingon. Kapag natatakot ako, tahimik akong tumatawag sa Diyos sa puso ko. Naisip ko ang isang himno ng mga salita ng Diyos, “Ang Ginagawang Perpekto ng Diyos ay ang Pananalig”: “Sa gawain ng mga huling araw, hinihingi sa atin ang sukdulang pananalig at pagmamahal, at maaari tayong matisod dahil sa pinakamaliit na kawalang-ingat, dahil ang yugtong ito ng gawain ay iba mula sa lahat ng mga nauna: Ang pineperpekto ng Diyos ay ang pananalig ng mga tao, na kapwa di-nakikita at di-nahahawakan. Ang ginagawa ng Diyos ay gawing pananalig, pagmamahal, at buhay ang mga salita. Dapat umabot ang mga tao sa isang punto kung saan sila ay nakapagtiis na ng daan-daang pagpipino at nagtataglay ng pananalig na mas dakila kaysa kay Job, na humihingi sa kanila na magtiis ng di-kapani-paniwalang pagdurusa at ng lahat ng uri ng pagpapahirap pero hindi kailanman lumalayo sa Diyos anumang oras. Kapag sila ay mapagpasakop hanggang sa kamatayan, at may dakilang pananalig sa Diyos, sa gayon ang yugtong ito ng gawain ng Diyos ay kompleto na” (Ang Salita, Vol. I. Ang Pagpapakita at Gawain ng Diyos. Ang Landas … (8)). Nang kantahin ko ang himnong ito, nakaramdam ako ng lakas sa loob ko. Naunawaan ko na pinahintulutan ng Diyos na mangyari ang sitwasyong ito para maranasan ko ang Kanyang mga salita at para mapalakas ang aking pananalig sa Kanya. Bago dumating sa nayong ito, pakiramdam ko ay may malaki akong pananalig sa Diyos, pero ibinunyag ng mga katunayan ang tunay kong tayog. Nakita kong napakaliit pala ng pananalig ko sa Diyos. Ginagamit ng Diyos ang kapaligirang ito ng pang-uusig para gawing perpekto ang pananalig ko. Naging handa akong umasa sa Diyos para danasin ito. Kalaunan, mas lumubha pa ang pang-uusig mula sa opisyal. Sinabi niya sa mga taga-nayon na ang sinumang makitang nagtitipon ay dapat isumbong, at gagantimpalaan sila ng 500 yuan para sa pag-uulat ng isang mananampalataya at 1,000 yuan para sa dalawa. Naisip ko na sila ay lubhang buktot. Wala kaming ginawang anumang krimen sa pananampalataya sa Diyos, pero ginawa nila ang lahat para mahuli kami. Talagang kinamuhian ko sila sa puso ko. Para hindi nila kami matuklasan, inilipat namin ang pagtitipon mula alas diyes ng umaga sa alas sais ng umaga. Disyembre noon, at napakalamig, pero masigasig pa ring dumalo ang mga baguhan sa mga pagtitipon. Ang ilan ay mahigit 60 taong gulang na at nagtitiyaga pa rin sa pagtitipon, ang ilan ay kasama ang kanilang buong pamilya, at ang ilan ay may dalang mga sanggol na isang buwan pa lang para sa pagtitipon sa bundok. Nang makita na aktibo silang lumalahok sa mga pagtitipon, labis akong naantig at nakaramdam din ako ng hiya, iniisip kung paanong ang pananalig ko ay hindi kasing-lakas ng sa kanila. Kinamuhian ko rin ang satanikong rehimeng ito, na, para pigilan ang mga tao na marinig ang mga salita ng Diyos, ay pinakilos pa nga ang lahat sa mga nayon para magpatrolya at isumbong ang mga mananampalataya. Sa kabila nito, hindi naapektuhan ang gawain ng ebanghelyo kahit kaunti, at patuloy na lumaganap ang ebanghelyo ng Makapangyarihang Diyos sa mga huling araw sa lugar na ito. Isa pa, ni minsan ay hindi kami natagpuan ng mga nagpapatrolya. Talagang nagpapasalamat kami sa Diyos sa Kanyang proteksyon!

Isang araw, ang aking asawang di-nananampalataya ay biglang umuwi mula sa hukbo. Dapat sana ay sa Bagong Taon pa siya babalik, pero sa hindi inaasahan, sa pagkakataong ito ay umuwi siya nang maaga. Nakita niyang wala ako sa bahay at tumawag siya para tanungin kung saan ako nagpunta, sinasabi sa aking umuwi agad kinaumagahan. Kinabukasan, nang makita niyang hindi pa ako bumabalik, nagpadala siya ng mensahe sa akin. Noong panahong iyon, wala akong internet at hindi ko siya sinagot, at labis siyang nagalit. Kalaunan, patuloy na tumatawag ang asawa ko, hinihimok akong umuwi, binantaan pa akong ididiborsiyo ako kung hindi ako magmamadaling bumalik. Nanghina ako. Sinasalungat na nga ng pamilya ko ang pananampalataya ko sa Diyos, at madalas pang hinihimok ng biyenan ko ang asawa ko na idiborsiyo ako. Kung hindi ako uuwi, ididiborsiyo kaya talaga ako ng asawa ko? Napuno ng sakit ang puso ko, at naisip ko, “Dapat kayang umuwi na lang ako ng ilang araw?” Pero alam ko na sa sandaling umuwi ako, mahihirapan na akong umalis muli. Sino ang magdidilig sa mga baguhang ito? Labis na napapahirapan ang puso ko, at hindi ko mapigilan ang mga reklamong umusbong sa puso ko. “Bakit hinayaan ng Diyos na mangyari ito sa akin? Patuloy akong pinipilit ng asawa kong umuwi, at sinasabi niyang kung hindi, didiborsiyuhin niya ako. Pero kung uuwi ako, paano ko pa magagawa ang tungkulin ko?” Sa puso ko, patuloy kong pinagninilayan kung ano ang layunin ng Diyos. Habang nagninilay-nilay ako, bigla kong naisip ang mga salita ng Diyos: “Sa pagsukat kung makakapagpasakop ba ang mga tao sa Diyos o hindi, ang susi ay kung mayroon sila o walang anumang labis-labis na pagnanais o lihim na motibo sa Kanya. Kung laging humihiling ang mga tao sa Diyos, pinatutunayan nito na hindi sila mapagpasakop sa Kanya. Anuman ang mangyari sa iyo, kung hindi mo ito tinatanggap mula sa Diyos, at hindi mo hinahanap ang katotohanan, at palagi kang nakikipagtalo para sa iyong sarili at palagi mong nadarama na ikaw lamang ang tama, at kung may kakayahan ka pa ngang pagdudahan na ang Diyos ang katotohanan at ang pagiging matuwid Niya, magkakaproblema ka. Ang gayong mga tao ang pinakamayabang at ang pinakamapaghimagsik sa Diyos. Ang mga taong palaging humihingi sa Diyos ay hindi tunay na makapagpapasakop sa Kanya. Kung humihiling ka sa Diyos, pinatutunayan nito na sinusubukan mong makipagtawaran sa Diyos, na pinipili mo ang sarili mong kalooban, at kumikilos ka ayon dito. Ito ay pagkakanulo sa Diyos at kawalan ng pagpapasakop. Kawalan ng katwiran ang mismong paghingi sa Diyos; kung totoong nananampalataya ka na Siya ang Diyos, hindi ka mangangahas na humingi sa Kanya—na hindi ka naman kalipikadong gumawa—makatwiran man ang mga ito o hindi. Kung may totoo kang pananampalataya sa Diyos, at nananampalataya na Siya ang Diyos, Siya lang ang sasambahin at sa Kanya ka lang magpapasakop—wala nang ibang pagpipilian pa” (Ang Salita, Vol. III. Ang mga Diskurso ni Cristo ng mga Huling Araw. Masyadong Maraming Hinihingi ang mga Tao Mula sa Diyos). Napagtanto ko na ako ay tulad ng inilantad ng Diyos. Noong naghanda ang Diyos ng mga sitwasyon na naaayon sa aking mga kagustuhan, handa akong magpasakop, pero kapag hindi ito angkop sa aking mga kagustuhan, ayaw kong magpasakop at patuloy akong gumagawa ng mga hindi makatwirang kahilingan sa Diyos. Naisip ko na dahil ginagawa ko ang aking tungkulin at ipinapangaral ko ang ebanghelyo, dapat akong bantayan at protektahan ng Diyos mula sa pang-uusig at panggugulo ng aking asawa at hindi siya hayaang umuwi nang maaga, dahil hindi ko na magagawang ipangaral ang ebanghelyo kung uuwi siya. Ginusto ko na sumunod ang Diyos sa mga kahilingan ko, at nang hindi Niya iyon ginawa, nagreklamo ako na hindi angkop ang Kanyang mga pagsasaayos at sadyang nakipagtalo sa Kanya. Talagang hindi ako makatwiran! Dati, noong kaya kong umalis ng bahay para ipangaral ang ebanghelyo, naramdaman ko na lumago na ang tayog ko at na kaya ko nang magpasakop sa Diyos. Ngayon, sa wakas ay malinaw ko nang nakita ang tunay kong tayog. Bagama’t ang usaping ito na nangyari sa akin ay hindi umaayon sa aking mga kuru-kuro, ito ay isang magandang pagkakataon para maunawaan ko ang aking sarili.

Naisip ko kung gaano kasabik na sabik ang mga baguhang ito sa mga salita ng Diyos. Gaano man kalamig ang panahon, kalayo ang paglalakbay, o napakasama man ng sitwasyon, nagpumilit pa rin silang dumalo sa mga pagtitipon. Kung uuwi ako, sino ang magdidilig sa kanila? Pero kung hindi ako babalik, maaaring humarap ako sa diborsiyo. Habang nahihirapan akong magpasya, naalala ko ang isang sipi ng mga salita ng Diyos na ibinahagi ng superbisor dati: “Alam mo ba ang pasaning nasa iyong mga balikat, ang iyong atas, at ang iyong responsabilidad? Nasaan ang iyong kamalayan sa makasaysayang misyon? Paano ka magsisilbi nang wasto bilang isang panginoon ng susunod na kapanahunan? Mayroon ka bang malakas na pakiramdam ng pagiging panginoon? Paano dapat ipaliwanag ang panginoon ng lahat ng bagay? Ito ba talaga ang panginoon ng lahat ng nabubuhay na nilalang at lahat ng pisikal na bagay sa mundo? Ano ang mga plano mo para sa pag-usad ng susunod na yugto ng gawain? Ilang tao ang naghihintay sa iyo na pastulan sila? Mabigat ba ang iyong gampanin? Sila ay dukha, kaawa-awa, bulag, at hindi alam ang gagawin, tumatangis sa kadiliman—nasaan ang daan? Lubha silang nananabik sa liwanag, tulad ng isang bulalakaw, na biglang bumaba at itaboy ang mga puwersa ng kadiliman na nang-api sa tao sa loob ng maraming taon. Sila ay balisang umaasa, at nananabik, araw at gabi, para dito—sino ang ganap na makaaalam nito? Kahit sa araw na nagdaraan nang mabilis ang liwanag, ang mga taong ito na labis na nagdurusa ay nananatiling nakakulong sa isang madilim na piitan nang walang pag-asang mapalaya; kailan sila titigil sa pagtangis? Malubha ang kasawian ng marurupok na espiritung ito na hindi kailanman napagkalooban ng kapahingahan, at matagal nang nananatiling nakagapos sa kalagayang ito ng walang-awang mga gapos at napakong kasaysayan. At sino na ang nakarinig sa tunog ng kanilang pagtangis? Sino na ang nakakita sa kanilang miserableng kalagayan? Naisip mo na ba kung gaano kalungkot at kabalisa ang puso ng Diyos? Paano Niya matitiis na makita ang inosenteng sangkatauhan, na nilikha ng sarili Niyang mga kamay, na nagdurusa ng gayong pagpapahirap? Kunsabagay, ang sangkatauhan ang mga biktimang nalason na. At bagama’t nanatiling buhay ang tao hanggang sa araw na ito, sino ang makakaalam na matagal nang nalason ng masama ang sangkatauhan? Nalimutan mo na ba na isa ka sa mga biktima? Hindi ka ba handang magsikap, dala ng iyong pagmamahal sa Diyos, na iligtas ang lahat ng natirang buhay na ito? Hindi ka ba handang ilaan ang lahat ng iyong lakas upang suklian ang Diyos, na nagmamahal sa sangkatauhan na parang sarili Niyang dugo’t laman? Paano mo ba mismo naaarok ang paggamit sa iyo ng Diyos upang maipamuhay mo ang iyong ekstraordinaryong buhay? Talaga bang mayroon kang determinasyon at pananalig na ipamuhay ang makabuluhang buhay ng isang taong madasalin at mapaglingkod sa Diyos?” (Ang Salita, Vol. I. Ang Pagpapakita at Gawain ng Diyos. Paano Mo Dapat Asikasuhin ang Misyon Mo sa Hinaharap?). Nagpakita na ang Diyos at gumagawa na sa loob ng napakaraming taon, pero marami pa ring tao ang hindi nakakaalam at sumasamba pa rin sa mga huwad na diyos, namumuhay sa panlilinlang ni Satanas. Tayo, na unang nakatanggap sa ebanghelyo ng Diyos, ay may responsabilidad na magpatotoo sa kanila tungkol sa gawain ng Diyos para marinig nila ang tinig ng Diyos at lumapit sa Diyos sa lalong madaling panahon. Sa pagbabalik-tanaw sa mga pagtitipon kasama ang mga baguhang ito, kapag binabasa namin sa kanila ang mga salita ng Diyos, anuman ang edad o kasarian, lahat sila ay may pananabik sa kanilang mga mata, na para bang nakakita sila ng liwanag na suminag sa isang madilim na mundo, na para bang napakatagal na nilang hinihintay ang pagdating ng liwanag at sa wakas ay nakahanap na ng pag-asa. Kahit na nahaharap sa pang-uusig ng gobyerno at sa panganib na maaresto at mapagmulta, kahit na kailangan nilang maglakbay nang malayo, at kahit pa ang ilan sa kanila ay may anak na isang buwang gulang pa lang, ayaw nilang makaligtaan ang kahit isang pagtitipon, at ninais nilang magtipon buong araw para pakinggan ang mga salita ng Diyos. Hindi sila natakot sa pang-uusig ng gobyerno, kundi natakot silang hindi marinig ang mga salita ng Diyos at hindi makapagtipon. Sabi ng ilan sa mga baguhan, “Sister, huwag kang matakot. Makikipaglaban tayo ng digmaang gerilya kay Satanas. Kung umakyat sila sa bundok, bababa tayo. Hahanap tayo ng paraan para magtipon.” Talagang naantig ako nang marinig ito. Kung iiwan ko na lang sila nang ganito, na magiging dahilan para hindi nila marinig ang mga salita ng Diyos, uusigin ako ng aking konsensiya. Naisip ko kung paanong ipinahayag ng Diyos ang napakaraming katotohanan para dalisayin at iligtas ang sangkatauhan, at kung paanong natamasa ko ang pagdidilig at pagtutustos ng mga salita ng Diyos, naunawaan ang maraming misteryo ng katotohanan, at natanggap ang landas para iwaksi ang aking tiwaling disposisyon. Napakarami nang naibigay sa akin ng Diyos, at napakalaki ng Kanyang pagmamahal! Paulit-ulit kong sinasabi na gagawin ko nang maayos ang aking tungkulin para suklian ang pagmamahal ng Diyos, at na hindi ko bibiguin ang Diyos o ang Kanyang pagmamahal sa akin, pero dahil natakot akong idiborsiyo ng asawa ko, gusto kong abandonahin ang tungkulin ko at iwanan ang mga baguhan. Hindi ko man lang naisip kung ano ang mangyayari kung umalis ako: Patuloy silang uusigin ng opisyal, pinagbabantaan na kung mahuhuli sila, pagmumultahin sila o ikukulong. Manghihina at magiging kimi ba sila, at hindi na mangangahas na dumalo sa mga pagtitipon? Kung walang magdidilig sa kanila, magiging negatibo ba sila at aatras? Labis-labis ang kanilang pag-aasam sa katotohanan na para marinig ang mga salita ng Diyos, dumarating sila sa lugar ng pagtitipon bago pa man mag-madaling araw, naghihintay sa akin. Kung hindi nila maririnig ang mga salita ng Diyos, hindi ba sila mapapahirapan at masasaktan? Kung aalis na lang ako nang ganito, tatratuhin ko ba nang tama ang Diyos at ang mga baguhang ito? Kung iiwan ko ang mga baguhang ito dahil sa takot sa diborsiyo, na magiging dahilan para manghina sila at umatras, wala na akong mukhang ihaharap sa Diyos! Habang mas iniisip ko ito, mas lalo kong naramdaman na may utang ako sa Diyos.

Kalaunan, naisip ko ang isang sipi ng mga salita ng Makapangyarihang Diyos: “Kapag ang Diyos ay gumagawa—kapag nagmamalasakit ang Diyos sa isang tao at nagsisiyasat sa taong ito, at kapag nakikita Niyang karapat-dapat ito at sinasang-ayunan Niya ang taong ito—nakabuntot din nang malapitan si Satanas, sinusubukang iligaw at lubhang pinsalain ang taong ito. Dahil nais ng Diyos na makamit ang taong ito, ginagawa ni Satanas ang lahat ng makakaya nito para humadlang, gamit ang iba’t ibang kasuklam-suklam na pamamaraan upang guluhin at sirain ang gawain ng Diyos, upang makamit ang napakasamang layon nito. Ano ang layong ito? Ayaw nito na makamit ng Diyos ang sinuman; nais nitong agawin palayo ang mga taong nilalayong makamit ng Diyos, upang masakop sila, makontrol sila, at mapangasiwaan sila, upang sambahin nila ito at samahan nila ito sa paggawa ng mga kasamaan para labanan ang Diyos. Hindi ba ito ang masamang motibo ni Satanas? … Sa pakikipagdigma sa Diyos at pagbuntot sa Kanya, ang layon ni Satanas ay ang buwagin ang lahat ng gawain na nais gawin ng Diyos, at ang sakupin at kontrolin ang mga nais na makamit ng Diyos. Gusto nitong ganap na lipulin ang mga nais na makamit ng Diyos, o na angkinin sila at gamitin sila kung hindi sila malipol. Ito ang layon nito” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi IV). Sa pagninilay sa mga salita ng Diyos, napagtanto ko na saanman magpunta ang gawain ng Diyos, sumusunod ang panggugulo ni Satanas. Nais ng Diyos na makamit ang mga taong tunay na nananampalataya sa Kanya, pero ginagamit ni Satanas ang gobyerno para usigin sila, ginagawa ang lahat ng makakaya para pigilan sila sa pananampalataya sa Diyos. Nang makita ni Satanas na hindi makamit ng gayong pang-uusig ang layon nito, binago nito ang mga taktika, ginamit nito ang asawa ko para pagbantaan ako ng diborsiyo, sinusubukang pilitin akong umalis sa nayon, dahil sa ganitong paraan, walang sinuman ang magdidilig sa mga baguhang ito. Ang layon ni Satanas ay ang pigilan sila sa pagdinig sa mga salita ng Diyos at unti-unti silang paatrasin. Talagang kasuklam-suklam at walang-hiya si Satanas! Kung uuwi ako, hindi ba’t mahuhulog ako sa mga pakana ni Satanas? Nang makita nang malinaw ang masamang intensyon ni Satanas, nagpasya akong diligan nang maayos ang mga baguhang ito. Pagkatapos ay nagdasal ako sa Diyos, “O Diyos, hindi na ako uuwi. Aasa ako sa Iyo para madiligan nang maayos ang mga baguhan sa dalawang nayong ito. Kahit idiborsiyo pa ako ng asawa ko, hindi ako babalik.” Nang maihanda ko na ang aking sarili para sa diborsiyo, ang hindi ko inaasahan ay kinabukasan mismo, nagpadala ng mensahe ang asawa ko na alagaan kong mabuti ang sarili ko. Sinabi niya na dahil malamig, dapat akong magsuot ng mas maraming damit at mag-ingat kapag nangangaral ng ebanghelyo. Sinabi rin niya na puwede akong bumalik kahit kailan ko gusto at pinadalhan pa niya ako ng 4,000 yuan para bumili ng damit para sa taglamig. Talagang nagpapasalamat ako sa Diyos!

Sa mga sumunod na araw, bagama’t hindi na ako gaanong nililimitahan ng asawa ko, mas lalo pang tumindi ang pang-uusig ng opisyal sa halip na humupa. Kalaunan, narinig ko ang isang himno na pinamagatang, “Sumusunod kay Cristo, Hindi Ako Kailanman Tatalikod, Kahit Hanggang Kamatayan”:

Ang Anak ng tao sa mga huling araw ay nagpapahayag ng katotohanan, ginigising ang di-mabilang na puso. Nakikita kong ang mga salita ng Diyos ay pawang katotohanan, kaya sumusunod ako sa Kanya. Si Satanas, ang malaking pulang dragon, ay hibang na inaapi at inaaresto ang hinirang na mga tao ng Diyos. Iyong mga sumusunod kay Cristo at gumagawa ng mga tungkulin nila ay ibinubuwis ang kanilang buhay. Balang araw, maaari akong maaresto at mausig dahil sa pagpapatotoo sa Diyos. Sa puso ko, malinaw kong nauunawaan na isa itong pang-uusig na alang-alang sa pagiging matuwid. Balang araw, baka maaresto at makulong ako dahil sa pangangaral ng ebanghelyo. Ito ang pagdurusang inorden ng Diyos para sa mga sumusunod sa Kanya. Hindi ko alam kung gaano katagal ko pa matatahak ang landas na ito ng pangangaral ng ebanghelyo, pero hangga’t nabubuhay ako, ipapakalat ko ang mga salita ng Diyos at magpapatotoo ako kay Cristo. Ginugugol ko ang aking sarili para lang hangarin ang katotohanan at tuparin ang atas ng Diyos. Sa buhay na ito, ikinararangal ng puso ko ang sumunod at magpatotoo kay Cristo. Kahit hindi ko makita ang araw na maisasakatuparan ang kaharian, sapat nang makapagpatotoo at mapahiya si Satanas sa araw na ito. Kasama ko ang Diyos sa pag-uusig at kapighatian; Siya ang aking sandigan. Marahil ang buhay ko ay maglalahong parang isang panandaliang paputok, ngunit ang mamatay bilang martir para sa Diyos ay isang matunog na patotoo. Naihandog ko ang aking munting lakas sa pagpapalaganap ng ebanghelyo ng kaharian. Wala akong mga reklamo at mga pagsisisi. Dahil nakapagpatotoo ako sa Diyos, hindi naging walang saysay ang buhay ko. Ito ang pag-orden ng Diyos, at nag-aalay ako sa Kanya ng papuri at pasasalamat.

Lumalaganap ang mga salita ng Diyos sa buong mundo; ang kaharian ni Cristo ay nagpakita na sa gitna ng mga tao. Sa gitna ng mga sakuna, nakagawa ang Diyos ng isang grupo ng mga mananagumpay, pawang nagpapatotoo sa Kanya. Naglalaho na ang kadiliman, at sumikat na ang bukang-liwayway ng katuwiran. Ginapi ng Diyos si Satanas, ang malaking pulang dragon. Purihin ang Diyos, na nagkamit ng kaluwalhatian!

—Sundan ang Kordero at Kumanta ng mga Bagong Awitin

Talagang naantig ako at nabigyang-inspirasyon matapos makinig sa himnong ito. Bagama’t maaari akong arestuhin at usigin dahil sa pagdidilig sa mga baguhan sa dalawang nayong ito—kahit hanggang sa punto ng kamatayan bago ko pa man makita ang araw ng kaluwalhatian ng Diyos—hindi ko ito pagsisisihan. Napakalaking karangalan ang matanggap ang gawain ng Diyos sa mga huling araw at maipakalat ang Kanyang ebanghelyo ng kaharian. Nang mapagtanto ito, mas lalo akong nagkaroon ng pananalig na danasin ang anumang bagay na paparating.

Nalaman ng opisyal na nagtitipon kami tuwing ika-6 ng umaga, kaya nagsisiga siya sa kanyang bakuran ng ika-5 ng umaga, naghihintay sa amin. Kapag dumadaan ako sa bahay niya sakay ng aking motorsiklo, pinapatay ko ang mga ilaw ng motorsiklo o pinapatay ang makina at itinutulak ito, sa takot na makita niya ako. Hindi kami nangahas na buksan ang mga flashlight kapag umaakyat kami sa bundok, at minsan, kapag umuulan, nagtitipon kami sa mga liblib na bahay ng mga kapatid sa nayon. Para maiwasang mahuli, kapag natatapos ang mga pagtitipon, ang ilang kapatid ay nagbubuhat ng panggatong pauwi, habang ang iba naman ay naggagabay ng baka pabalik, at ang ilan ay namimitas ng mga ligaw na gulay para iuwi. Bagama’t nagsisiga ang opisyal sa kanyang bakuran, naghihintay sa amin, ni minsan ay hindi kami kailanman natuklasan. Alam kong ang lahat ng ito ay nasa mga kamay ng Diyos, at tinakpan Niya ang mga mata ng opisyal. Sa pagdanas sa gayong sitwasyon, nagkamit ako ng kaunting pagkaunawa sa pagkamakapangyarihan-sa-lahat at kataas-taasang kapangyarihan ng Diyos. Kalaunan, ang mga tao sa dalawang nayong ito, maliban sa opisyal, sa kanyang asawa, at sa ilang taong may masamang pagkatao, ang lahat ay tumanggap ng gawain ng Makapangyarihang Diyos sa mga huling araw. Maging ang kapatid na lalaki, kapatid na babae, hipag, at biyenang lalaki ng opisyal ay tinanggap din ito. Sa huli, nagpatuloy kami sa pangangaral ng ebanghelyo sa mga tao sa isa pang nayon sa pamamagitan nila, at noong panahong iyon, humigit-kumulang pitumpu hanggang walumpung tao ang tumanggap sa gawain ng Diyos. Gaano man kami inusig ng opisyal, aktibo pa ring dumalo sa mga pagtitipon ang mga baguhang ito, at patuloy na dumami ang bilang ng mga baguhan. Ito ay tunay na resulta ng gawain ng Banal na Espiritu. Nakita ko na anuman ang mga pamamaraang gamitin ni Satanas, hindi nito mapipigilan ang paglaganap ng gawain ng ebanghelyo.

Sa panahong iyon, bagama’t nagdusa ako ng ilang pisikal na paghihirap, at nakaranas din ako ng pang-uusig ng gobyerno at panggugulo mula sa aking asawa, na napakasakit noong mga panahong iyon, marami akong natamo. Salamat sa Diyos!


9. Mga Aral na Natutunan Pagkatapos Mailipat ng Tungkulin

Ni Linda, Italya

Noong katapusan ng 2018, isinaayos ng iglesia na ako ang mamahala sa gawain sa graphic design. Sa tuwing sinusuri ko ang mga imaheng ginawa ng mga kapatid at nagmumungkahi ako para sa mga pag-eedit, mapagpasensiya silang nakikinig, at paminsan-minsan ay sinasabi ng ilan sa kanila, “Napakahina ko talaga sa estetika. Ni hindi ko man lang napapansin ang mga problemang ito. Ngayong sinabi mo, naintindihan ko na.” Minsan, nahihinto kami dahil sa magkakaibang opinyon, pero kapag ako na ang nagbigay ng opinyon ko, lahat sila ay sumasang-ayon sa akin. Nang makita ko ang lahat ng ito, lubos akong nalugod, “Mukhang mahusay ang kakayahan ko, kung hindi, paano ko nagagawa ang ganito kahalagang tungkulin at napapasang-ayon nang ganito ang mga kapatid?” Minsan, hindi ako makasali sa mga talakayan sa gawain dahil sa mga partikular na dahilan, at babaguhin ng lider ng pangkat ang oras para lang makasali rin ako. Nang makita ko kung gaano nila ako pinahahalagahan, lalo pa akong nasiyahan sa sarili ko, iniisip na, “Talagang pinapaganda ng tungkuling ito ang imahe ko. Kung mas magsisikap pa akong mag-aral at pagbutihin ang aking mga kasanayan, hindi ba’t mas hahangaan pa ako ng mas maraming kapatid?” Pagkatapos niyon, lalo pa akong ginanahan sa paggawa ng tungkulin ko. Kahit na nakaka-stress ang tungkulin, hindi ako umatras gaano man ako nagdusa o gaano man kahirap ang mga bagay-bagay.

Noong 2022, dahil dumarami ang mga baguhan sa Pilipinas na tumanggap sa tunay na daan, lubhang kinailangan ang mas maraming tagadilig, at napagpasyahan ng mga lider na dahil bumaba na ang dami ng trabaho sa pangkat ng sining, hindi na kailangan ng dalawang superbisor, kaya isinaayos nila na ako ang magdilig sa mga baguhan online. Alam kong makatwiran ang pagsasaayos na ito, pero nag-alala pa rin ako, iniisip, “Ilang taon na akong hindi nakapagdidilig ng mga baguhan. Kung hindi magiging maganda ang mga resulta ng pagdidilig, mataas pa rin kaya ang magiging tingin sa akin ng mga kapatid?” Dahil sa mga iniisip na ito, medyo nasiraan ako ng loob. Pero nang mag-isip-isip ako, “Hindi naman ganoon kababa ang kakayahan ko. Basta’t magsisikap akong sangkapan ang sarili ko ng katotohanan, siguradong mamumukod-tangi rin ako sa tungkuling ito.” Nang maisip ko ito, medyo gumaan ang pakiramdam ko. Hindi nagtagal matapos kong simulang gumawa ng tungkulin ng pagdidilig, kinausap ako ng superbisor ng gawain ng pagdidilig tungkol sa gawain ko, sinabi niya na hindi ko raw natukoy at nalutas sa tamang oras ang mga problema ng mga baguhan, at na nagkukulang daw ako sa pakikipag-usap sa mga baguhan at sa pagtulong sa mga paghihirap nila. Pagkatapos, binasahan ako ng superbisor ng mga kaugnay na prinsipyo, at napagtanto ko na talagang totoo ang mga problemang tinukoy ng superbisor. Noong una, kaya ko pa itong tanggapin, pero habang dumarami ang mga problemang tinutukoy, nagsimula na akong makaramdam ng bahagyang kirot sa puso ko. Habang nakikinig ako sa pagbabahaginan at mga payo ng superbisor, patuloy kong inaalala ang nakaraan ko bilang superbisor sa sining. Dati, ako ang laging gumagabay sa gawain ng iba at tumutukoy sa mga problema sa kanilang mga tungkulin, at palaging mataas ang tingin sa akin ng mga kapatid at sinusuportahan ako. Pero ngayon, sa tungkulin ko, napakaraming problema ko ang nalantad, at kailangan ko pa ng pakikipagbahaginan at gabay ng iba. Sobrang nakakahiya! Ano na lang ang iisipin sa akin ng superbisor pagkatapos niyang mapagtanto kung gaano karami ang mga problema ko sa tungkulin ko? Ano naman ang iisipin ng mga kapatid ko? Iisipin kaya nila na mahina ang kakayahan ko at hindi ko isinasapuso ang mga tungkulin ko? Napakalalim kong naramdaman ang pagkakaiba. Pero pagkatapos, hindi ko sinuri ang kalagayan ko. Sa halip, inaliw ko lang ang sarili ko, iniisip, “Pansamantalang kabiguan lang ito. Hangga’t handa akong magsumikap, malulutas din ang mga problemang ito.”

Makalipas ang ilang araw, magkakasama kaming nagkaroon ng pagtitipon, at hiniling sa akin ng superbisor na magbahagi kung paano lulutasin ang problema ng mga baguhan na masyadong abala sa trabaho para makadalo sa mga pagtitipon. Pagkatapos kong magsalita, sinabi ng ilang kapatid na hindi ko raw seryosong tinanong ang mga baguhan tungkol sa kanilang mga paghihirap para tingnan kung mayroon ba silang mga aktuwal na problema sa buhay o kung mayroon ba silang mga maling pananaw. Sabi naman ng iba, basta dumeretso na lang daw ako sa pakikipagbahaginan sa kanila nang hindi muna nagtatanong nang malinaw, at sa ganitong paraan, hindi ko raw talaga malulutas ang mga problema ng mga baguhan. Pagkatapos marinig ang mga payo ng mga kapatid, naramdaman kong nag-init ang mukha ko sa hiya, at gusto ko na lang na magbukas ang lupa at lamunin ako. Pakiramdam ko, sobrang nakakahiya talaga ang paggawa sa tungkuling ito. Dati, ako ang responsable sa gawain ng pangkat ng sining, at pinapaligiran ako ng mga kapatid, madalas akong pinupuri. Pero ngayon kung kailan nagdidilig ako ng mga baguhan, palagi na akong itinatama at pinupuna. Nakakadismaya talaga! Naisip kong kausapin ang lider at hilingin na ipagpatuloy ko na lang ang dati kong tungkulin sa graphic design. Pakiramdam ko, hindi ko talaga linya ang pagdidilig sa mga baguhan, at kung ipagpapatuloy kong gawin ang tungkuling ito, ipapahiya ko lang ang sarili ko. Kung makakabalik ako sa dati kong tungkulin, maipagpapatuloy ko ang pagtamasa ng paghanga at suporta mula sa mga kapatid. Pero nag-alala rin ako na kung hihiling ako na ilipat ng tungkulin, iisipin ng mga kapatid na masyado akong marupok, na gusto kong magpalit ng tungkulin dahil lang sa ilang problema na natukoy, at na napakaliit talaga ng tayog ko. Kaya pinilit ko na lang tiisin. Inaliw ko ang sarili ko sa puso ko, iniisip, “Kung mas magsisikap ako at palalakasin ang pagsasanay ko, baka bumuti rin ang mga bagay-bagay paglipas ng ilang panahon.”

Kalaunan, lalo pa akong nagsikap sa aking tungkulin, araw-araw kong sinasangkapan ang sarili ko ng katotohanan batay sa mga problema ng mga baguhan, minsan ay nagpupuyat pa ako hanggang alas-tres ng madaling araw. Ang tanging iniisip ko lang ay kung paano mababago ang sitwasyong ito sa lalong madaling panahon. Pero matapos ang isang buwan, ang mga resulta ng tungkulin ko pa rin ang pinakamababa sa pangkat. Noong gabing iyon, hindi ako mapakali sa kama, hindi makatulog. Paulit-ulit na bumabalik sa isip ko ang panahon ko bilang superbisor sa sining, iniisip kung gaano iyon kadakila. Pero ngayon, sa pagdidilig ng mga baguhan, napunta ako sa pinakailalim ng pangkat. Pakiramdam ko, ang paggawa ng tungkuling ito ay talagang kahiya-hiya! Habang mas iniisip ko ito, mas lalong sumasama ang loob ko, at hindi ko mapigilan ang sarili kong umiyak. Naisip kong kausapin ang lider kinabukasan para magpalipat ng tungkulin. Pero kapag naiisip kong magpalit ng tungkulin, nakakaramdam ako ng di-maipaliwanag na pagkakonsensiya at pagkabagabag sa puso ko. Nagdasal ako sa Diyos dati, nangangakong mananatili sa tungkulin ko. Kung magpapalit ako ng tungkulin—hindi ba’t pag-aabandona iyon sa puwesto ko? Susuko na lang ba ako nang ganito? Pero kung ipagpapatuloy ko ang tungkuling ito, hindi ko alam kung paano ko ito haharapin. Sa gitna ng pasakit, paulit-ulit akong tumawag sa Diyos, “O Diyos, labis akong nanghihina, hindi ko po alam kung paano uusad. Pakiusap, gabayan Mo ako.” Pagkatapos ay naalala ko ang isang sipi ng mga salita ng Diyos at hinanap ko ito para basahin. Sabi ng Makapangyarihang Diyos: “Kung ang tungkuling iyong ginagampanan ay isang bagay na bihasa ka at gusto mo, nararamdaman mo na ito ay responsabilidad at obligasyon mo, at na ang pagsasagawa nito ay isang bagay na ganap na likas at may katwiran. Nadarama mong ikaw ay nagagalak, maligaya at matiwasay. Ito ay isang bagay na handa kang gawin, at maaari kang maging deboto rito, at sa pamamagitan ng paggawa nito, pakiramdam mo ay pinalulugod mo ang Diyos. Ngunit kung isang araw ay maharap ka sa isang tungkulin na hindi mo gusto o hindi mo pa kailanman nagampanan, magagawa mo bang maging deboto kung gayon? Masusubok nito kung isinasagawa mo ang katotohanan. Halimbawa, sabihin nating ginagampanan mo ang iyong tungkulin sa pangkat ng himno. Marunong kang kumanta; isa itong bagay na ikinasisiya mo, at handa kang gampanan ang tungkuling ito. Kung binigyan ka ng isa pang tungkulin, sabihing ipangaral ang ebanghelyo, at medyo mahirap ang gawain, magagawa mo bang magpasakop? Ayaw mong ipangaral ang ebanghelyo, kaya palagi mo lang sasabihin na, ‘Mahilig akong kumanta.’ Kung ang isang lider o manggagawa ay nanghihikayat sa iyo, sinasabing, ‘Magsanay ka sa pangangaral ng ebanghelyo at sangkapan mo ang iyong sarili ng higit pang katotohanan, at magiging mas kapaki-pakinabang ito sa iyong paglago sa buhay,’ nagpupumilit ka pa rin at nagsasabing ‘Mahilig akong umawit, at mahilig akong sumayaw.’ Ayaw mong mangaral ng ebanghelyo anuman ang ibahagi niya. Bakit ayaw mong gawin iyon? (Dahil sa kawalan ng interes.) Wala kang interes kaya’t ayaw mong gawin iyon—ano ang problema rito? Ito ay ang iyong pagpili ng tungkulin batay sa iyong mga kagustuhan at personal na panlasa, at hindi ka nagpapasakop. Ang kawalan ng pagpapasakop ang problema. Kung hindi mo hinahanap ang katotohanan upang malutas ang problemang ito, kung gayon, hindi ka magkakaroon ng tunay na pagpapasakop. Ano ang dapat mong gawin sa ganitong sitwasyon upang magkaroon ng totoong pagpapasakop? Ano ang magagawa mo upang matugunan ang mga layunin ng Diyos? Ito ang panahon kung kailan kailangan mong maghanap at magnilay sa aspektong ito ng katotohanan. Kung nais mong maging deboto sa lahat ng bagay at matugunan ang mga layunin ng Diyos, hindi mo iyon magagawa sa pamamagitan lamang ng paggampan ng isang tungkulin; kailangan mong tanggapin ang anumang atas na ibinibigay ng Diyos sa iyo. Tumutugon man ito sa iyong panlasa o sa iyong mga interes, o isang bagay man ito na hindi nakakasiya sa iyo, o na hindi mo pa nagawa dati at mahirap para sa iyo, dapat mo itong tanggapin at magpasakop ka rito. Hindi mo lamang dapat tanggapin ito, kundi kailangan mo ring aktibong makipagtulungan, matuto ng mga propesyonal na kasanayan, at magkamit ng mga karanasan at pagpasok. Kahit pa magdusa ka ng paghihirap, pagkapagal, kahihiyan, o pagbubukod, kailangan mo pa ring gampanan ito nang may debosyon. Sa pagsasagawa lamang sa ganitong paraan mo magagawang maging deboto sa lahat ng bagay at matutugunan ang mga layunin ng Diyos. Dapat mo itong gampanan bilang iyong tungkulin, hindi bilang sarili mong proyekto” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Mula sa mga salita ng Diyos, naunawaan ko na anuman ang tungkuling isaayos sa akin ng iglesia, maging ito man ay isang bagay na magaling ako at nagbibigay-daan sa aking mamukod-tangi, o isang bagay na hindi ako magaling at hindi ako makakapagpakitang-gilas, lahat ito ay bahagi ng kataas-taasang kapangyarihan at pag-orden ng Diyos. Dapat kong laging ibigay ang lahat ng aking makakaya na gawin ito, dahil ito lang ang tunay na pagpapasakop sa Diyos. Noong ako ang responsable sa gawain ng pangkat ng sining at mataas ang tingin sa akin ng mga kapatid, hindi nauubos ang motibasyon ko sa tungkulin ko, at gaano man ako nagdusa o gaano man kahirap ang mga bagay-bagay, kailanman ay hindi ako sumuko. Ngayon kung kailan kailangan kong gawin ang tungkulin ng pagdidilig, marami nang problema sa tungkulin ko, na naglalantad ng marami kong kahinaan at kakulangan, kaya hindi na ako tinitingala ng mga kapatid. Madalas akong nababagabag dahil dito, at kahit na ito ang kinakailangan ng gawain ng iglesia, ilang beses kong naisip na talikuran ang gawain ng pagdidilig para bumalik sa dati kong tungkulin. Sa paanong paraan ako nagkaroon ng tunay na pagpapasakop sa Diyos?

Sa aking mga debosyonal, nabasa ko ang mga salita ng Diyos at nagkamit ako ng kaunti pang pagkaunawa sa aking problema. Sabi ng Makapangyarihang Diyos: “Hindi dapat isipin ng mga tao na napakaperpekto ng sarili nila, napakabantog, napakarangal, o napakanatatangi sa iba pa; ang lahat ng ito ay dulot ng mapagmataas na disposisyon at kamangmangan ng tao. Ang palaging pag-iisip na katangi-tangi ang sarili—ito ay sanhi ng isang mapagmataas na disposisyon; hindi kailanman nagagawang tanggapin ang kanyang mga pagkukulang, at hindi kailanman nagagawang harapin ang kanyang mga pagkakamali at pagkabigo—dulot ito ng isang mapagmataas na disposisyon; hindi kailanman pagpapahintulot sa iba na maging superyor sa kanila, o maging mas mahusay sa kanila—dulot ito ng mapagmataas na disposisyon; hindi kailanman nagpapahintulot sa mga kalakasan ng iba na malampasan o mahigitan ang sa kanila—dahil ito sa mapagmataas na disposisyon; hindi kailanman nagpapahintulot sa iba na magtaglay ng mas mabubuting kaisipan, mungkahi, at pananaw kaysa sa kanila, at kapag natuklasan nila na mas magaling ang iba kaysa sa kanila, nagiging negatibo, ayaw magsalita, nakararamdam ng pagkabagabag at panlulumo, at nagiging balisa—ang lahat ng ito ay dulot ng isang mapagmataas na disposisyon. Dahil sa mapagmataas na disposisyon, maaaring hindi mo magawang tanggapin ang pagtatama ng iba dahil sa pagiging mapagprotekta mo sa iyong pride, hindi mo magawang harapin ang mga pagkukulang mo, at hindi magawang tanggapin ang iyong mga sariling kabiguan at pagkakamali. Higit pa riyan, kapag may sinumang mas mahusay sa iyo, maaari itong maging sanhi upang umusbong ang pagkamuhi at inggit sa iyong puso, at makararamdam ka na nalilimitahan ka, at hindi mo pa nga nanaising gawin ang iyong tungkulin at magiging pabasta-basta ka sa paggawa nito. Ang isang mapagmataas na disposisyon ay maaaring magbunga ng pag-usbong ng ganitong mga asal at gawi sa iyo” (Ang Salita, Vol. III. Ang mga Diskurso ni Cristo ng mga Huling Araw. Ang mga Prinsipyong Dapat Gumabay sa Sariling Asal ng Isang Tao). Habang pinagninilayan ko ang mga salita ng Diyos, nakaramdam ako ng matinding pagkahiya. Sa pagbabalik-tanaw sa mga nakaraang taon, ako ang naging responsable sa gawain sa sining, nakapag-ipon ako ng ilang karanasan, at nakakita ng ilang resulta sa aking mga tungkulin, kaya nagsimula akong ilagay sa pedestal ang sarili ko, at sa puso ko, pakiramdam ko ay iba ako sa mga ordinaryong tao. Inakala kong mas mahusay ang kakayahan ko kaysa sa iba, kaya saanman ako magpunta, gusto kong ako ang nangingibabaw, mapaligiran at hangaan ako ng iba, at pakiramdam ko ay nararapat lang na tamasahin ko ang mataas na pagtingin ng iba. Noong una akong nagdilig ng mga baguhan, hindi kasing-ganda ng sa iba ang mga resulta, at madalas na tinutukoy ng superbisor ang mga problema ko. Napakanormal lang naman nito, at kayang harapin ito nang tama ng isang taong tunay na makatwiran. Hindi lang nila ito tatanggapin nang mahinahon, kundi sasangkapan din nila ang kanilang sarili ng katotohanan para punan ang kanilang mga pagkukulang sa praktikal na paraan, at para mapabuti ang mga resulta ng kanilang tungkulin. Pero para naman sa akin, ayaw kong harapin ang mga payo ng iba, lalo na ang ibuod ang mga pagkukulang ko, at sa halip, palihim akong nakipagkompetensiya sa puso ko, gustong makamit agad ang mga resulta sa pamamagitan ng sarili kong pagsisikap, para makita ng mga kapatid na may mahusay akong kakayahan. Dahil mali ang landas at mga perspektiba sa likod ng paghahangad ko, itinago ng Diyos ang Kanyang mukha sa akin. Matagal akong hindi umusad sa aking tungkulin, at hindi bumuti ang mga resulta ko. Gayumpaman, hindi lang ako hindi nagnilay sa sarili ko, kundi naging negatibo pa ako, nagpabaya, at ayaw ko nang magdilig ng mga baguhan, at ginusto kong magpalipat ng tungkulin. Talagang napakayabang at napakapalalo ko at talagang walang katwiran!

Nang maglaon, nabasa ko ang isa pang sipi ng mga salita ng Diyos at naunawaan kung bakit gustong-gusto kong maghangad ng katayuan. Sabi ng Makapangyarihang Diyos: “Maaaring walang kapangyarihan at katayuan ang mga ordinaryong tao, ngunit nais din nilang maging maganda ang tingin ng iba sa kanila, at magkaroon ng mataas na pagpapahalaga ang mga tao sa kanila, at iangat sila sa isang mataas na katayuan sa isipan ng mga ito. Ito ay isang tiwaling disposisyon, at kung hindi nauunawaan ng mga tao ang katotohanan, wala silang kakayahang makilala ito. … Ano ang pakay nila sa pagsisikap na mapataas ang tingin sa kanila ng mga tao? (Para magkaroon ng katayuan sa isipan ng mga tao.) Kapag mayroon kang katayuan sa isipan ng iba, sa iyong mga pakikisalamuha sa kanya, may pagpipitagan siya sa iyo, at mas magalang siya kapag kausap ka niya. Palagi ka niyang tinitingala, at sa lahat ng bagay, palagi ka niyang pinapauna, pinagbibigyan ka, at binobola at sinusunod ka. Sa lahat ng bagay, hinahanap ka niya at hinahayaan kang magdesisyon. At nakadarama ka ng kasiyahan mula rito—pakiramdam mo ay mas superyor at mas mahusay ka kaysa sa lahat. Ito ang pakiramdam ng pagkakaroon ng katayuan sa isipan ng isang tao; lahat ng tao ay mahilig na magtamasa ng pakiramdam na ito. Ito ang dahilan kung bakit nakikipag-agawan ang mga tao para sa katayuan, at ninanais ng lahat na magkaroon ng katayuan sa isipan ng iba, na pahalagahan at idolohin ng iba. Kung hindi nila makukuha ang ganoong kasiyahan na dulot nito, hindi sila maghahangad ng katayuan. Halimbawa, kung wala kang katayuan sa isipan ng isang tao, tatratuhin ka niya bilang kapantay kapag nakikipag-usap sa iyo, pinakikisamahan ka bilang kapantay niya. Kokontrahin ka niya kapag kinakailangan, nang hindi nagiging magalang o marespeto sa iyo, at maaari pa ngang iwanan ka niya bago ka pa matapos sa pagsasalita. Hindi ba’t sasama ang loob mo dahil dito? Hindi mo gusto kapag tinatrato ka nang ganito ng mga tao; gusto mo kapag binobola ka nila, tinitingala ka, at iniidolo ka sa lahat ng bagay. Gusto mo kapag ikaw ang sentro ng lahat, lahat ng bagay ay umiikot sa iyo, at lahat ng tao ay nakikinig sa iyo, tumitingala sa iyo, at nagpapasakop sa iyong direksiyon. Hindi ba’t ito ay pagnanais mo na mamayani bilang isang hari? Ang iyong mga salita at gawa ay itinutulak ng paghahangad at pagtatamo ng katayuan, at nakikipaglaban, nakikipag-agawan, at nakikipagkompetensiya ka sa iba para dito. Ang layon mo ay ang makakuha ng isang posisyon, at magawang makinig sa iyo, sumuporta sa iyo, at umidolo sa iyo ang mga hinirang ng Diyos. Kapag nasa iyo na ang posisyon na iyon, mapapasaiyo na ang kapangyarihan at matatamasa mo na ang mga pakinabang ng katayuan, pag-idolo ng iba, at lahat ng iba pang mga pakinabang na kasama ng posisyong iyon” (Ang Salita, Vol. III. Ang mga Diskurso ni Cristo ng mga Huling Araw. Ang mga Prinsipyong Dapat Gumabay sa Sariling Asal ng Isang Tao). Matapos basahin ang mga salita ng Diyos, napagtanto ko na palagi akong lumalaban sa tungkulin ng pagdidilig at inaasam ko ang dati kong tungkulin dahil masyado kong pinahalagahan ang reputasyon at katayuan ko, at pinag-imbutan ko ang mga pakinabang ng katayuan. Madalas kong ginugunita noong ako ay isang superbisor. Noong panahong iyon, mataas ang tingin sa akin ng mga kapatid, at madalas silang humihingi ng payo sa akin kapag nakakaranas sila ng mga kahirapan, at kaya kong gabayan ang iba. Talagang nasiyahan ako sa pakiramdam na ito. Pero pagkatapos kong malipat sa tungkulin ng pagdidilig, nakita kong kulang na kulang ako sa lahat ng aspekto kumpara sa iba. Wala nang humihingi sa akin ng opinyon, at madalas pang tinutukoy ng iba ang mga problema ko. Pakiramdam ko ay mababa ako at nakakahiya. Para maisalba ang aking reputasyon at katayuan, nagsusunog ako ng kilay sa gabi, palihim na nagsisikap, umaasa na balang araw ay magiging bukod-tangi ako sa pangkat. Pero pagkatapos ng ilang panahon ng pagsisikap, nakita kong ang mga resulta ng tungkulin ko pa rin ang pinakamababa, at naramdaman kong mahirap para sa akin na mamukod-tangi sa tungkuling ito. Hindi ako mapakali at lumalaban ang puso ko, at ilang beses kong pinag-isipang humiling sa lider na magpalipat ng tungkulin, dahil gusto kong bumalik sa dati kong tungkulin at patuloy na tamasahin ang mga pakinabang ng katayuan. Noon ko lang napagtanto na ang mga intensyon ko sa aking tungkulin ay hindi para palugurin ang Diyos, kundi para sa sarili kong reputasyon at katayuan. Ito ay para makuha ang paghanga ng iba, para magkaroon ako ng puwang sa kanilang puso at mapatuon ko ang pansin nila sa akin. Hindi ba’t ang landas na tinatahak ko ay mismong landas ng isang anticristo? Dati, hindi pa ako nakakagawa ng tungkulin ng pagdidilig, at hindi ko gaanong naiintindihan ang katotohanan sa mga pangitain, pero ngayon, isinaayos ng iglesia na gawin ko ang tungkuling ito, binibigyan ako ng pagkakataong sangkapan ang sarili ko ng katotohanan at punan ang aking mga pagkukulang. Pagmamahal ito ng Diyos! Pero hindi ko naisip na suklian ang pagmamahal ng Diyos, at kahit alam kong kinailangan ng mga baguhan ng pagdidilig, ginusto ko pa ring isuko ang tungkulin ko. Mas ginusto ko pang mapinsala ang gawain kaysa makitang maapektuhan ang aking reputasyon at katayuan. Talagang wala akong konsensiya at katwiran, at hindi ako karapat-dapat na mamuhay sa harap ng Diyos!

Noong mga araw na iyon, madalas akong magdasal sa Diyos, hinihiling sa Kanya na bigyang-liwanag ako para maunawaan ang ugat ng aking paghahangad ng reputasyon at katayuan. Isang araw, nabasa ko ang mga salita ng Diyos: “Ang tao, na isinilang sa gayong napakaruming lupain, ay labis nang nahawaan ng lipunan, nakondisyon na siya ng mga etikang piyudal, at natanggap niya ang edukasyon ng ‘mga institusyon ng mas mataas na pag-aaral.’ Ang kaisipang paurong, tiwaling moralidad, mababang-uring pananaw sa buhay, kasuklam-suklam na pilosopiya para sa mga makamundong pakikitungo, lubos na walang halagang pag-iral, at mga mababang-uring kaugalian at pang-araw-araw na buhay—lubhang nanghimasok na sa puso ng tao ang lahat ng mga bagay na ito, at lubhang pinipinsala at inaatake ang kanyang konsensiya. Bilang resulta, mas lalong lumalayo ang tao mula sa Diyos, at mas lalong nagiging laban sa Kanya” (Ang Salita, Vol. I. Ang Pagpapakita at Gawain ng Diyos. Ang Manatiling Hindi Nagbabago sa Disposisyon ay Pakikipag-alitan sa Diyos). “Ano ang ginagamit ni Satanas upang mapanatili ang tao sa mahigpit nitong kontrol? (Kasikatan at pakinabang.) Ginagamit ni Satanas ang kasikatan at pakinabang upang kontrolin ang mga kaisipan ng mga tao, wala nang ibang ipinapaisip sa kanila kundi ang dalawang bagay na ito, at idinudulot sa kanila na makibaka para sa kasikatan at pakinabang, magdusa ng mga paghihirap para sa kasikatan at pakinabang, magtiis ng kahihiyan at magbuhat ng mabibigat na pasanin para sa kasikatan at pakinabang, magsakripisyo ng lahat ng mayroon sila para sa kasikatan at pakinabang, at gumawa ng bawat paghuhusga o pagpapasya alang-alang sa kasikatan at pakinabang. Sa ganitong paraan, naglalagay si Satanas ng mga di-nakikitang kadena sa mga tao, at, sa mga kadenang ito, wala silang abilidad ni tapang na makaalpas. Nang di-namamalayan, dala-dala nila ang mga kadenang ito habang mabigat silang humahakbang nang paunti-unti, nang may labis na paghihirap. Alang-alang sa kasikatan at pakinabang na ito, lumilihis ang sangkatauhan mula sa Diyos at ipinagkakanulo Siya at lalo silang nagiging buktot. Sa ganitong paraan, sunud-sunod na nawawasak ang mga henerasyon sa gitna ng kasikatan at pakinabang ni Satanas” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi VI). Mula sa mga salita ng Diyos, naunawaan ko na palagi akong naghahangad ng reputasyon at katayuan dahil kontrolado ako ng lason ni Satanas. Mula pagkabata, itinuro sa akin ng mga magulang at guro ko na “Kailangang tiisin ng isang tao ang pinakamatinding hirap para maging pinakadakila sa mga tao,” “Mas mabuting maging isang malaking isda sa isang maliit na lawa,” at “Mamuhay bilang bayani sa gitna ng mga tao, at mamatay bilang magiting na espiritu sa gitna ng mga multo.” Ginamit ko ang mga satanikong pilosopiya at batas na ito bilang pamantayan sa aking pag-asal. Naniwala ako na sa pamamagitan lamang ng pagkakamit ng reputasyon at katayuan at sa paghanga at pagsamba ng iba, maaari akong mamuhay nang may dignidad at halaga, at na kung isa lang akong ordinaryong tao na walang paghanga o pagsamba ng sinuman, kung gayon, ang buhay ay magiging walang-dignidad, kaawa-awa, at walang kabuluhan. Naisip ko ang mga araw ko sa eskuwela. Handa akong magsikap sa pag-aaral sa mga asignaturang magaling ako at mataas ang ranggo, at sa mga asignatura kung saan natulutan ako na mapahalagahan ng aking mga guro at kaklase. Pero pagdating sa mga asignatura na hindi ako magaling at na walang humahanga sa akin, ayaw kong magsikap na mag-aral. Lahat ng ginawa ko ay nakabatay sa kung makabubuti ba ito sa pagpapahalaga ko sa sarili at sa katayuan ko. Kahit matapos kong matagpuan ang Diyos, pinanghawakan ko pa rin ang pananaw na ito. Noong ginagawa ko ang tungkulin ko bilang superbisor ng pangkat ng sining, dahil mayroon akong ilang pangunahing kasanayan sa graphic design at kaya kong gabayan ang mga kapatid sa kanilang mga tungkulin, hinangaan nila akong lahat, at talagang nasiyahan ako sa pakiramdam na ito. Labis akong ginanahan sa tungkulin ko, at gaano man ako nagdusa at gaano man kahirap ang mga bagay-bagay, hindi ako umatras. Pero pagkatapos kong simulan ang tungkulin ng pagdidilig ng mga baguhan, maraming problema at pagkukulang ko ang nalantad, at hindi na ako pinuri ng mga kapatid, at sa halip ay patuloy nilang tinutukoy ang mga problema ko. Ang mga resulta ng tungkulin ko ang naging pinakamababa sa pangkat, at ang matinding pagbagsak na ito mula sa dati kong katayuan ay sobrang ikinahiya ko, at pinuno ng pasakit at pagkabagabag ang puso ko. Nawalan ako ng gana sa paggawa ng aking tungkulin at naisip ko pa ngang iwanan na ito. Itinuring kong kasinghalaga ng buhay mismo ang reputasyon at katayuan, at palagi akong nababalisa sa pagkawala ng mga ito, na para bang walang kabuluhan ang mabuhay nang walang humahanga. Talagang lubha akong ginawang tiwali ni Satanas! Biniyayaan ako ng Diyos, binigyan ako ng pagkakataong gawin ang tungkulin ko, umaasang hahangarin ko ang pagbabago sa disposisyon at papasok sa katotohanang realidad sa aking tungkulin, at na magagawa kong hanapin ang katotohanan para lutasin ang mga problema at gawin ang tungkulin ko ayon sa mga prinsipyo. Pero patuloy akong walang-tigil na naghangad ng reputasyon at katayuan, at kahit matagal na akong nagdidilig ng mga baguhan, hindi ko pa rin alam kung paano magbahagi tungkol sa katotohanan para lutasin ang kanilang mga problema at paghihirap, at ni hindi ko nga kayang maibahagi nang malinaw ang mga katotohanan tungkol sa mga pangitain. Kung magpapatuloy akong magmamatigas sa kamalian, walang-sawang naghahangad ng reputasyon at katayuan, hindi ko lang mabibigong gampanan ang aking tungkulin, kundi mabibigo rin akong magkamit ng anumang katotohanan, at sa huli ay sisirain ko lang ang pagkakataon kong maligtas. Naisip ko si Lester, isang tao na minsan ko nang nakilala, na determinadong naghangad ng reputasyon at katayuan. Dahil hindi siya naging lider o manggagawa, nagreklamo siya at lumaban, at nabigo siyang gawin nang maayos ang kanyang tungkulin. Madalas niyang hinuhusgahan ang mga lider at manggagawa sa harap ng mga kapatid, at sinubukang bumuo ng mga paksyon sa iglesia, na nagdulot ng malubhang mga pagkagambala at panggugulo sa buhay iglesia. Sa kabila ng paulit-ulit na pag-aalok ng pakikipagbahaginan at tulong ng mga kapatid, hindi siya kailanman nagbago, at sa huli, pinaalis siya sa iglesia. Bagama’t hindi ako gumawa ng masasamang gawa na tulad ng ginawa niya, katulad pa rin niya ako, determinadong naghahangad ng reputasyon at katayuan. Kung patuloy akong hindi magsisisi, sa huli ay ibubunyag at ititiwalag ako ng Diyos na tulad niya! Dati, akala ko ang paghahangad ng paghanga ng iba ay nagpapakita ng adhikain at ambisyon, na nangangahulugan itong sabik ang isang tao na magsumikap, at na positibo ang gayong paghahangad, pero ngayon napagtanto ko na ang paghahangad ng reputasyon at katayuan ay hindi ang tamang landas. Dahil sa paghahangad ng reputasyon at katayuan, naging napakarupok ko, at hindi ko makayanan kahit ang pinakamaliit na kabiguan o balakid. Lalo akong inilayo nito sa Diyos, ipinagkanulo Siya, at nawalan ako ng konsensiya at katwiran, at sa huli ay itataboy at ititiwalag ako ng Diyos. Mabuti na lang, ginising ako ng mga salita ng Diyos, at mula noon, nagpasya akong hindi na ako mabubuhay para sa reputasyon at katayuan, at na kailangan kong baguhin ang paraan ng pamumuhay ko.

Makalipas ang ilang araw, ipinapanood sa amin ng superbisor ang isang video kung saan binati ng mga baguhan sa Pilipinas ang mga kapatid na Tsino. Maraming baguhan ang nagpahayag ng pasasalamat sa mga kapatid mula sa Tsina, at nagpasalamat sila sa mga kapatid sa pangangaral ng ebanghelyo ng kaharian ng Makapangyarihang Diyos sa Pilipinas. Maraming baguhan ang nagpasyang magsumikap na ipangaral ang ebanghelyo at maging deboto sa kanilang mga tungkulin. Lalo na nang marinig ko ang isang baguhan na nagsabing ang mga salita ng Makapangyarihang Diyos ang liwanag sa kanyang buhay, naantig at naluha ako. Naisip ko kung gaano pa karaming tao ang umaasa sa pagbabalik ng Tagapagligtas, gustong makahanap ng liwanag, gustong matagpuan ang Diyos, pero dahil sa iba’t ibang dahilan, hindi pa sila nakakalapit sa harap ng Diyos. Napakalaking karangalan para sa akin na magawa ang tungkulin kong magdilig ng mga baguhan at tulungan silang maglatag ng pundasyon sa tunay na daan! Pero dahil hindi ko linya ang tungkuling ito, at hindi ako nito hinayaang mamukod-tangi, gusto ko na lang itong iwasan. Sa anong paraan ako nagkaroon ng anumang pagkatao? Ganap akong hindi karapat-dapat na tamasahin ang pagmamahal ng Diyos! Naisip ko kung paanong ang ilan sa mga baguhang ito ay isang taon pa lang nananampalataya sa Diyos, at ang iba naman ay ilang buwan pa lang. Napakarami nilang kinaharap na paghihirap sa pangangaral ng ebanghelyo, pero mayroon silang mga dalisay na puso at tumangging isuko ang mga tungkulin nila, anuman ang mangyari. Samantalang ako, sampung taon nang nananampalataya sa Diyos, at napakarami ko nang natanggap mula sa Diyos, pero hindi ko pa rin kayang isaalang-alang ang mga layunin ng Diyos. Talagang hindi ako karapat-dapat na tawaging tao! Sa sandaling iyon, nabalot ako ng pakiramdam ng pagsisisi at pagkakonsensiya. Sa puso ko, sinabi ko sa Diyos, “O Diyos, napakamapaghimagsik ko po! Mula ngayon, handa akong magpasakop sa Iyong mga pamamatnugot at pagsasaayos, at ano man ang tingin sa akin ng iba, handa akong gawin nang maayos ang tungkulin ko nang buong puso.” Mula sa sandaling iyon, kapag muling tinutukoy ng superbisor at ng mga kapatid ang mga problema ko, hindi na ako gaanong nababagabag tulad ng dati, ni hindi ko ginustong tumakas. Sa halip, nagawa kong tanggapin at aminin ang mga bagay na ito mula sa aking puso, at pagkatapos, nagawa kong sangkapan ang sarili ko ng mga katotohanang prinsipyo para tugunan ang aking mga pagkukulang. Pagkaraan ng ilang panahon, parami nang parami sa mga baguhang diniligan ko ang regular nang dumalo sa mga pagtitipon, at ang ilan ay nagsimula pa ngang aktibong ipangaral ang ebanghelyo. Sinabi rin ng superbisor na malaki ang naging paglago ko. Taos-puso akong nagpapasalamat sa gabay ng Diyos.

Noong 2024, ayon sa mga pangangailangan ng gawain, hiniling sa akin ng iglesia na bumalik sa pangkat ng sining. Sinabi sa akin ng lider ng pangkat na mag-aral na gumawa ng mga video habang gumagawa ng mga imahe. Dahil hindi pa ako nakakagawa ng mga video noon, napakabagal ng paggawa ko. Sa oras na ginugugol ng iba para makagawa ng tatlong video, isa lang ang nagagawa ko. Mahigit isang buwan akong nagsikap na matutunan kung paano ito gawin, pero hindi pa rin makahabol ang bilis ko sa ibang mga kapatid, at ang mga natapos kong gawa ay kulang sa kasiningan at hindi pasok sa mga kinakailangang pamantayan. Ipinakita sa akin ng lider ng pangkat ang mga video na gawa ng ibang mga kapatid at hinimok akong matuto mula sa kanila. Talagang nabagabag ako. Nagsikap na ako nang husto, pero nasa pinakahuli pa rin ako sa tungkuling ito. Kaysa ipahiya ko ang sarili ko rito, mas makabubuting kausapin ko na lang ang lider at hilingin na bumalik na lang ako sa tungkulin ko sa pagdidilig. Mahigit isang taon na ako sa pangkat ng pagdidilig, at unti-unti na akong naging pamilyar dito. Pakiramdam ko na kung babalik ako sa pagdidilig sa mga baguhan, hindi sana ako labis na mapapahiya. Sa sandaling iyon, bigla kong napagtanto na mali ang kalagayan ko. “Paano ko naiisip ang ganito? Mayroon akong ilang pangunahing kasanayan sa graphic design, kaya basta’t praktikal ko lang itong pag-aaralan, unti-unti ko rin itong makakasanayan. Kung aalis ako sa pangkat ng sining ngayon para sa kapakanan ng sarili kong reputasyon at katayuan, hindi ba’t pagtalikod iyon sa aking tungkulin? Sa ganito, hindi ako tunay na nagpapasakop sa Diyos!”

Kalaunan, hinanap ko ang katotohanan para tugunan ang sarili kong kalagayan. Sa aking mga debosyonal, nabasa ko ang mga salita ng Diyos: “Sapagkat nais mong manatili sa sambahayan ng Diyos bilang isang miyembro nang may panatag na puso, dapat mo munang matutunang hanapin ang katotohanan sa lahat ng bagay, tuparin ang iyong mga tungkulin sa pinakaabot ng iyong makakaya, at magawang maunawaan at maisagawa ang katotohanan—sa ganitong paraan, sa loob ng sambahayan ng Diyos, ikaw ay magiging isang nilikha sa pangalan at sa realidad. Ang pagkakakilanlan ng sangkatauhan ay ang pagiging mga nilikha; sa mga mata ng Diyos, iyon ang mga tao. Kaya, paano ka magiging isang nilikha na pasok sa pamantayan? Para diyan, dapat mong matutunang pakinggan ang mga salita ng Diyos, at umasal ayon sa mga hinihingi ng Diyos. Hindi sa kapag naibigay na sa iyo ng Diyos ang titulong ito, iyon na iyon; sa halip, dahil isa kang nilikha, dapat mong gawin ang tungkulin ng isang nilikha, at dahil isa kang nilikha, dapat mong gawin ang mga responsabilidad ng isang nilikha. Kaya, ano ang tungkulin ng isang nilikha? Ano ang mga responsabilidad ng isang nilikha? Malinaw na inilalatag ng salita ng Diyos ang mga tungkulin, obligasyon, at responsabilidad ng mga nilikha, hindi ba? Ipagpalagay na inako mo ang tungkulin ng isang nilikha. Mula sa araw na ito, isa ka nang tunay na miyembro ng sambahayan ng Diyos; ibig sabihin, kinikilala mo ang iyong sarili bilang isa sa mga nilikha ng Diyos. Mula sa araw na ito, dapat mong muling iayos ang mga plano mo sa buhay—hindi mo na dapat hangarin ang mga adhikain, pagnanais, at layon na dati mong itinakda sa buhay mo. Sa halip, dapat kang gumamit ng bagong pagkakakilanlan at bagong perspektiba para planuhin ang mga layon at direksiyon sa buhay na dapat mayroon ka bilang isang nilikha. Una, hindi mo dapat mga layon at direksiyon ang pag-ako ng papel ng pamumuno, o ang mamuno o mangibabaw sa anumang industriya, o ang maging isang kilalang taong nakikibahagi sa isang partikular na trabaho o isang taong bihasa sa partikular na propesyonal na kasanayan. Sa halip, dapat mong tanggapin ang iyong tungkulin mula sa Diyos—ibig sabihin, dapat mong alamin kung anong gawain ang dapat mong ginagawa at anong tungkulin ang kailangan mong gawin ngayon, sa sandaling ito, at hanapin ang mga layunin ng Diyos. Anuman ang hinihingi ng Diyos na gawin mo at anumang tungkulin ang isinaayos para sa iyo ng sambahayan ng Diyos, dapat mong alamin at dapat maging malinaw sa iyo ang mga katotohanang dapat mong maunawaan at mga prinsipyong dapat mong sundin at maarok para sa pagtupad sa tungkuling iyon. Kung hindi mo maalala ang mga ito, maaari mong isulat ang mga ito at, kapag may oras ka, mas madalas na tingnan at pagnilayan ang mga ito. Bilang isa sa mga nilikha ng Diyos, ang dapat na pangunahin mong layon sa buhay ay ang tuparin ang iyong tungkulin bilang isang nilikha at maging isang nilikha na pasok sa pamantayan. Ito ang pinakapundamental na layon sa buhay na dapat mayroon ka. Ang pangalawa at mas partikular ay kung paano tuparin ang iyong tungkulin bilang isang nilikha at maging isang nilikha na pasok sa pamantayan. Ito ang pinakamahalaga. Ang mga direksyon at layon na ito na hinahangad ng tiwaling sangkatauhan—tulad ng reputasyon, katayuan, banidad, at mga personal na kinabukasan—ay pawang mga bagay na dapat mong isuko” (Ang Salita, Vol. VI. Ukol sa Paghahangad sa Katotohanan. Paano Hangarin ang Katotohanan (7)). Binigyan ako ng mga salita ng Diyos ng landas ng pagsasagawa at tinulungan akong mahanap ang tamang layon na hahangarin. Dati, noong ginagawa ko ang tungkulin ng pagdidilig, iyon ay nasa ilalim ng pahintulot at kataas-taasang kapangyarihan ng Diyos, at ngayon, ang pagbabalik sa pangkat ng sining at paggawa ng tungkuling ito ay pamamatnugot at pagsasaayos din ng Diyos, at ito ay para sa mga pangangailangan ng gawain ng sambahayan ng Diyos. Ang pinahahalagahan ng Diyos ay hindi kung gaano kadakila ang mga nakamit ko, o kung gaano karaming tao ang humahanga at umiidolo sa akin. Sa halip, ang pinahahalagahan ng Diyos ay ang puso ko, ang saloobin ko sa aking tungkulin, kung ako ba ay talagang masigasig at responsable, kung tunay ko bang ginagawa ang aking tungkulin nang may katapatan, at kung nagpapasakop ba ako sa Kanya. Hindi ko maaaring hangarin lang na gawin ang mga bagay na magaling ako, ni hindi ako maaaring mabuhay para hangarin ang paghanga ng iba. Dapat akong mamuhay para tuparin ang tungkulin ng isang nilikha at para palugurin ang Diyos at suklian ang pagmamahal ng Diyos. Kinailangan kong ituwid ang aking saloobin sa aking tungkulin. Sa puntong ito, ang kalidad at kahusayan ng paggawa ko ng video ay hindi kasingganda ng sa iba, kaya ang mas kailangan kong gawin ay ibuod ang mga paglihis at problema ko, magtuon sa pag-aaral para punan ang aking mga kakulangan, at tuparin ang kasalukuyan kong tungkulin sa praktikal na paraan. Ito ang naaayon sa mga layunin ng Diyos. Nang mapagtanto ko ang mga bagay na ito, hindi ko na inisip kung paano tatakasan ang kasalukuyan kong tungkulin. Sa halip, nagtuon ako sa pag-aaral ng mga pamamaraan sa praktikal na paraan, at kapag may nakakaharap akong mga bagay na hindi ko nauunawaan, kusa akong nagtatanong sa mga kapatid para humingi ng tulong. Bago ko namalayan, kalahating taon na ang lumipas; unti-unti na akong naging pamilyar sa mga teknikal na kasanayang kinakailangan para sa aking tungkulin, at ang mga resulta ng aking tungkulin ay mas maganda kaysa dati.

Sa pagbabalik-tanaw sa paglalakbay na ito, bagama’t nagbunyag ako ng maraming katiwalian sa usapin ng pagpapalipat-lipat sa iba-ibang tungkulin, napunan ko ang marami sa aking mga pagkukulang sa pamamagitan ng paggawa ng magkakaibang tungkulin. Ang pinakamahalagang bagay ay malinaw kong nakita ang mga maling perspektiba sa likod ng paghahangad ko. Ngayon, nauunawaan ko na kung ano ang pinakamahalagang hangarin, at kung paano magpasakop sa Diyos at tuparin ang tungkulin ng isang nilikha, at nararamdaman ko rin na anuman ang gawin ng Diyos ay para sa pagliligtas sa akin. Salamat sa Diyos!


10. Ano ang Nakatago sa Likod ng Pag-ayaw Kong Maging Isang Lider?

Ni Priscilla, Timog Korea

Noong unang bahagi ng Mayo 2024, ginagawa ko ang tungkulin ko sa pagsasayaw sa iglesia. Isang gabi, sinabihan ako ng lider ng distrito na nahalal ako bilang isang lider ng iglesia. Nang marinig ko ang balitang ito, kumabog nang husto ang dibdib ko. Sa isip-isip ko, “Paano naman kaya ako napili ng mga kapatid bilang lider? Wala akong anumang katotohanang realidad, mahina ang kakayahan ko, at malubha rin ang tiwali kong disposisyon. Maraming beses na akong nabigo at nadapa sa mga tungkulin ko. Paano ko kakayanin ang tungkulin ng isang lider? Hindi ba’t ang paggawa sa tungkuling ito ay paghihintay lang na mabunyag at matiwalag? Lalo na’t napakahalaga ng gawain sa himno at sayaw, at sa tiwali kong disposisyon, baka isang araw ay magambala at magulo ko pa ang mga bagay-bagay. Baka mapungusan pa ako ng mga nakatataas na lider o matanggal pa nga. Hindi ba’t tuluyan na akong mapapahamak at dito na magtatapos ang landas ko sa pananalig?” Sa pag-iisip pa lang nito, sobrang bumigat ang dibdib ko. Naghinala pa nga ako kung gagamitin ba ng Diyos ang tungkuling ito para itiwalag ako. Nagdasal ako sa Diyos, hinihiling na panatilihin Niyang kalmado ang puso ko at tulungan akong maunawaan ang Kanyang layunin. Sa pagdarasal, napagtanto ko na ang lahat ng bagay, pangyayari, at tao na nakakaharap ko araw-araw ay bahagi ng kataas-taasang kapangyarihan at mga pagsasaayos ng Diyos, at hindi nagkataon lang. Alam na alam ng Diyos ang kakayahan at tayog ko, at sa pagpapahintulot Niyang dumating sa akin ang tungkuling ito, tiyak na may katotohanang dapat kong hanapin at pasukin, kaya dapat muna akong tumanggap at magpasakop, hindi tumanggi o lumaban. Kung hindi, magiging lubos akong walang katwiran. Pagkatapos magdasal, bagama’t hindi ko na tinanggihan ang tungkulin bilang lider, mabigat pa rin ang pakiramdam ng dibdib ko, na parang may malaking batong nakadagan dito, at puno ako ng pasakit at pag-aalala.

Kinabukasan, habang nagdedebosyonal, nanood ako ng isang video ng patotoong batay sa karanasan, at ang mga salita ng Diyos na nakasipi rito ay mahigpit na bumihag sa puso ko. Sabi ng Diyos: “Iniisip ng ilang tao, ‘Ang sinumang nagseserbisyo bilang isang lider ay hangal at mangmang at nagdudulot ng sarili niyang pagkawasak, sapagkat kapag ang isang tao ay nagseserbisyo bilang isang lider, hindi naiiwasang nagbubunyag siya ng katiwalian sa harap ng Diyos. Napakarami bang katiwalian ang mabubunyag kung hindi niya ginawa ang gawaing ito?’ Napakakatawa-tawang ideya! Sa tingin mo ba ay hindi ka magbubunyag ng katiwalian kung hindi ka kikilos bilang isang lider? Ang hindi pagiging lider, kahit na nagbubunyag ka ng mas kaunting katiwalian, ay nangangahulugan ba na maliligtas ka? Batay sa argumentong ito, ang lahat ba ng mga hindi naglilingkod bilang mga lider ang siyang mananatiling buhay at maliligtas? Hindi ba’t ang pahayag na ito ay lubos na katawa-tawa? Ang mga taong naglilingkod bilang mga lider ay gumagabay sa hinirang na mga tao ng Diyos upang kainin at inumin ang mga salita ng Diyos at upang maranasan ang gawain ng Diyos. Nakataas ang hinihinging pamantayang ito, kaya hindi maiiwasan na ang mga lider ay magbubunyag ng ilang tiwaling kalagayan kapag nagsisimula pa lang silang magsanay. Ito ay normal, at hindi ito kinokondena ng Diyos. Hindi lamang ito hindi kinokondena ng Diyos, kundi binibigyang-liwanag, tinatanglawan, at ginagabayan din Niya ang mga taong ito, pinagkakalooban ang mga ito ng mga pasanin. Hangga’t kaya nilang magpasakop sa patnubay at gawain ng Diyos, mas mabilis silang uunlad sa buhay kaysa sa mga ordinaryong tao. Kung hinahangad nila ang katotohanan, matatahak nila ang landas ng pagpeperpekto ng Diyos. Ito ang bagay na pinakapinagpala ng Diyos. Hindi makita ng ilang tao ang pagiging matuwid ng Diyos, ni hindi nila makita na ang Diyos ay patas at matuwid sa bawat tao, at binabaluktot pa nga nila ang mga katunayan. Ayon sa pagkaunawa nila, gaano man nagbabago ang mga tao sa mga namumunong papel, hindi ito titingnan ng Diyos, at titingnan lang Niya kung gaano karaming katiwalian ang ibinubunyag ng mga lider at manggagawa, at kokondenahin Niya sila batay lang dito; at para sa mga hindi lider at manggagawa, dahil kaunting katiwalian lamang ang ibinubunyag nila, kahit hindi sila magbago, hindi sila kokondenahin ng Diyos. Hindi ba’t ito ay katawa-tawa? Hindi ba’t ito ay kalapastanganan laban sa Diyos? Kung napakalubha mong nilalabanan ang Diyos sa puso mo, maliligtas ka ba? Hindi. Pangunahing tinutukoy ng Diyos ang mga kinalalabasan ng mga tao batay sa kung taglay nila ang katotohanan at tunay na patotoo, at ito ay pangunahing nakasalalay sa kung hinahangad nila ang katotohanan. Kung hinahangad ng isang tao ang katotohanan, kahit na sumalangsang siya at maharap sa paghatol at pagkastigo, kaya niyang tunay na magsisi. Hangga’t hindi siya nagsasalita o kumikilos sa mga paraang lumalapastangan sa Diyos, tiyak na makakamit niya ang kaligtasan. Ayon sa inyong mga imahinasyon, lahat ng ordinaryong mananampalataya na sumusunod sa Diyos hanggang sa wakas ay makakamit ang kaligtasan, habang ang mga nagsisilbing lider ay pawang ititiwalag. Kung kayo ay hihilingin na maging lider, iisipin ninyo na hindi magiging ayos na hindi ito gawin, ngunit kung kayo ay magsisilbing lider, patuloy kayong magbubunyag ng katiwalian nang hindi ninyo napipigilan, at habang mas matagal kayong naglilingkod, mas maraming katiwalian ang ibubunyag ninyo, hanggang sa huli ay kokondenahin at ititiwalag kayo ng Diyos. Mararamdaman ninyo na para kayong naghihintay na lang na mabitay. Hindi ba’t ito ay ganap na dulot ng inyong mga maling pagkaunawa sa Diyos? Kung ang mga kinalalabasan ng mga tao ay tinutukoy ng katiwaliang kanilang ibinubunyag, walang sinuman ang maliligtas. Kung ganoon nga, ano ang magiging silbi ng paggawa ng Diyos sa gawain ng pagliligtas? Kung ganito nga talaga, nasaan ang pagiging matuwid ng Diyos? Hindi makikita ng mga tao ang matuwid na disposisyon ng Diyos. Samakatwid, lahat kayo ay mali ang pagkaunawa sa mga layunin ng Diyos, na nagpapakita na kayo ay walang tunay na pagkakilala sa Diyos” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Tinumbok ng mga salita ng Diyos ang katotohanan ng sitwasyon ko, at sa wakas ay napagtanto kong may mga kuru-kuro, imahinasyon, at maling pagkaunawa pala ako tungkol sa Diyos na nakatago sa puso ko. Inakala ko na ang pagiging hindi lider sa sambahayan ng Diyos ay magreresulta sa mas kaunting pagbubunyag ng katiwalian, at mas bihira akong mapupungusan ng mga nakatataas na lider, at sa ganitong paraan, magiging mas ligtas ang pananampalataya sa Diyos, at mas malaki ang pag-asa kong maligtas. Pero sa tungkulin ng isang lider, maraming katotohanang prinsipyo ang nasasangkot, mas mabigat ang responsabilidad, at kung walang mga katotohanang realidad, hindi maiiwasang magbubunyag ako ng katiwalian, at magkakaroon ako ng tendensiyang makagawa ng mga bagay na gumagambala at gumugulo sa gawain ng sambahayan ng Diyos at mabubunyag at matitiwalag ako. Nakita ko na sinabi ng Diyos na ang mga kuru-kurong ito ay mga maling pagkaunawa at kalapastanganan pa nga laban sa Kanya. Nagulat ako at medyo natakot. Hindi ko napagtanto kung gaano kalubha ang kalikasan ng mga kuru-kurong ito. Nagsimula akong pagnilayan kung paano naging kakatwa mismo ang pananaw na ito. Nakita ko na may ilang lider na nagkamali, lubhang ginulo at ginambala ang gawain ng iglesia, at tinanggal o pinaalis o pinatalsik pa nga. Kaya inakala kong masyadong mapanganib ang pagiging lider, at na sa sandaling magkamali ka, matatanggal o matitiwalag ka. Pero hindi ko kailanman hinanap ang mga prinsipyo ng sambahayan ng Diyos sa pagtatanggal ng mga tao. Sa katunayan, ang pagtatanggal sa isang lider sa sambahayan ng Diyos ay hindi nakabatay sa panandalian niyang pag-uugali o sa paggampan niya sa isang pagkakataon lang, kundi sa palagian niyang paghahangad at sa landas na tinatahak niya. Naisip ko ang isang lider at dalawang superbisor sa iglesia na natanggal. Bagama’t tila sila ay tinanggal dahil sa pagkabigo sa isang partikular na gampanin at sa paglabag sa mga prinsipyo at paggambala at pag-antala sa gawain, sa katunayan, iyon ay dahil karaniwan silang hindi nakatuon sa paghahangad sa katotohanan, hindi hinahanap ang mga prinsipyo sa kanilang mga tungkulin at matagal nang kumikilos nang ayon sa sarili nilang kagustuhan, at dahil doon ay nagulo at nagambala nila ang gawain ng iglesia pero hindi sila nagsisi. Kaya sila tinanggal. Hindi ko kailanman inalam ang pinakadahilan ng pagkabigo nila. Nakita kong nagkamali lang sila nang isang beses at natanggal na, at pagkatapos ay nagsimula na akong magkamali ng pagkaunawa at maging mapagbantay sa Diyos. Hindi ba’t lubos itong baluktot? Isa pa, sa mga kuru-kuro ko, inakala ko na kapag ang isang tao ay nagbubunyag ng katiwalian, sumasalangsang, o kaya ay nabunyag at natanggal sa kanyang mga tungkulin, magpasawalang hanggan na siyang kokondenahin ng Diyos, na walang pag-asang maligtas. Isa rin itong maling pagkaunawa ko. Sa realidad, kapag pinag-isipan kong mabuti ang sarili kong mga karanasan at ng maraming kapatid, at kung paano kami inilantad, ibinunyag at kinondena dahil sa pagbubunyag ng mga tiwaling disposisyon, o natanggal pa nga, alam kong mga kinakailangang hakbang ito sa pagdanas ng paghatol at pagkastigo ng Diyos. Gayumpaman, hindi kami inabandona ng Diyos dahil dito, bagkus ay binigyan Niya kami ng mga pagkakataong magsisi at magbago. Ginamit Niya ang Kanyang mga salita para bigyang-liwanag at gabayan kami, pinahihintulutan ang aming mga isipan at pananaw na unti-unting magbago at binibigyang-daan kami na unti-unting iwaksi ang aming mga tiwaling disposisyon. Nakamit ang mga pakinabang na ito sa pamamagitan ng pagdanas ng kabiguan at pagbubunyag. Nakita ko na ang mabunyag sa tungkulin ay hindi nangangahulugang matitiwalag, kundi isa itong pagkakataong magkamit ng katotohanan. Pero sa kalikasan ko, hindi ko mahal ang katotohanan o gustong magdusa, ayaw kong tanggapin ang paghatol at pagkastigo ng Diyos, at gusto ko lang mamuhay nang payapa bilang isang ordinaryong mananampalataya. Inakala ko na sa ganitong paraan, maiiwasan ko ang malalaking kabiguan at pagkakabunyag at matatakasan ang pagdurusa o pagpipino, at sa gayon ay maliligtas ako. Pero hindi ko napagtanto na kung hindi daranasin ang paghatol at pagkastigo, hindi maiwawaksi ang tiwaling disposisyon ng isang tao, at ang kanyang mga pananaw, kilos, at gawa ay mananatiling salungat sa katotohanan. Kung ganoon, paano maliligtas ang gayong tao? Napagtanto kong hindi ko nauunawaan ang katotohanan o kilala ang matuwid na disposisyon ng Diyos, at na namumuhay ako sa sarili kong mga kuru-kuro at imahinasyon. Talagang katawa-tawa at mali ang mga pananaw ko. Tinutukoy ng Diyos ang kalalabasan ng isang tao hindi batay sa kung gaano karaming katiwalian ang naibunyag niya o kung gaano karaming pagsalangsang ang nagawa niya, kundi kung hinahangad ba niya ang katotohanan at tunay siyang nagsisisi. Kung ang isang tao ay nagbunyag ng katiwalian at pagkatapos ay hinangad ang katotohanan at nagkamit ng tunay na pagsisisi, binibigyan pa rin siya ng Diyos ng pagkakataong maligtas. Pero nag-aalala ako sa mga dati kong pagsalangsang sa aking mga tungkulin, at ngayon, marami pa rin akong naibubunyag na katiwalian dahil hindi ko nauunawaan ang katotohanan. Kaya natakot ako na kung hindi ako mag-iingat sa tungkulin ko bilang lider, may mga problemang lilitaw, at pagkatapos ay kasusuklaman at ititiwalag ako ng Diyos. Talaga ngang hinusgahan ko ang pagiging matuwid ng Diyos gamit ang sarili kong makitid at mababaw na pag-iisip!

Nakabasa ako ng isa pang sipi ng mga salita ng Diyos na naglalantad sa takot ng mga tao na umako ng responsabilidad. Sabi ng Makapangyarihang Diyos: “Natatakot ang ilang tao na umako ng responsabilidad habang ginagampanan ang kanilang tungkulin. Kung binibigyan sila ng iglesia ng isang trabahong gagawin, iisipin muna nila kung hinihingi ng trabaho na umako sila ng responsabilidad, at kung oo, hindi nila tatanggapin ang trabaho. Ang mga kondisyon nila sa paggampan ng isang tungkulin ay, una, na ito ay dapat na isang maginhawang trabaho; pangalawa, na hindi ito matrabaho o nakakapagod; at pangatlo, na kahit anong gawin nila, wala silang aakuing anumang responsabilidad. Ito lang ang uri ng tungkuling tinatanggap nila. Anong uri ng tao ito? Hindi ba’t isa itong tuso at mapanlinlang na tao? Ayaw niyang pasanin kahit ang pinakamaliit na responsabilidad. Kinatatakutan pa nga niya na mababasag ng mga dahon ang kanyang bungo kapag nahulog ang mga ito mula sa mga puno. Anong tungkulin ang magagampanan ng taong tulad nito? Ano ang pakinabang niya sa sambahayan ng Diyos? Ang gawain ng sambahayan ng Diyos ay may kinalaman sa gawain ng pakikipaglaban kay Satanas, gayundin sa pagpapalaganap ng ebanghelyo ng kaharian. Anong tungkulin ang walang mga kaakibat na responsabilidad? Masasabi ba ninyong may kaakibat na responsabilidad ang pagiging lider? Hindi ba’t mas mabigat ang kanilang mga responsabilidad, at hindi ba’t mas lalo silang dapat na umako ng responsabilidad? Nangangaral ka man ng ebanghelyo, nagpapatotoo, gumagawa ng mga video, at iba pa—anuman ang iyong gawain—hangga’t nauukol ang mga ito sa mga katotohanang prinsipyo, may mga kaakibat itong responsabilidad. Kung walang prinsipyo ang paggampan mo ng iyong tungkulin, makakaapekto ito sa gawain ng sambahayan ng Diyos, at kung natatakot kang umako ng responsabilidad, hindi mo magagampanan ang anumang tungkulin. Duwag ba ang uri ng taong natatakot na umako ng responsabilidad sa paggampan ng kanyang tungkulin, o may problema sa kanyang disposisyon? Dapat ay masabi mo ang pagkakaiba. Sa realidad, hindi ito isyu ng karuwagan. Paanong napakamapangahas niya pagdating sa pagiging mayaman, o kapag gumagawa siya ng isang bagay para sa sarili niyang kapakinabangan? Haharapin niya ang anumang panganib. Subalit kapag gumagawa siya ng mga bagay-bagay para sa iglesia, para sa sambahayan ng Diyos, wala siyang inaako na anumang mga panganib. Ang gayong mga tao ay makasarili at kasuklam-suklam, ang pinakataksil sa lahat. Ang sinumang hindi umaako ng responsabilidad sa paggampan ng isang tungkulin ay walang ni katiting na sinseridad sa Diyos, lalong wala siyang katapatan. Anong uri ng tao ang nangangahas na pumasan ng responsabilidad? Anong uri ng tao ang may tapang na magbuhat ng mabigat na pasanin? Ang sinumang nangunguna at buong-tapang na sumusulong sa pinakamahalagang sandali sa gawain ng sambahayan ng Diyos, na buong-tapang na umaako ng mabigat na pasanin at hindi takot na magtiis ng mga paghihirap at panganib kapag nakita niya ang gawain na pinaka-importante at pinakamahalaga. Iyon ay isang taong tapat sa Diyos, isang mabuting sundalo ni Cristo. Ito ba ay ang kaso kung saan ang lahat ng natatakot na umako ng responsabilidad sa kanilang tungkulin ay ginagawa iyon dahil hindi sila nakakaunawa sa katotohanan? Hindi; may problema sa kanilang pagkatao. Wala silang pagpapahalaga sa katarungan o responsabilidad, sila ay mga taong makasarili at kasuklam-suklam, sila ay hindi mga sinserong mananampalataya sa Diyos, at hindi nila tinatanggap ang katotohanan kahit kaunti. Dahil lang sa dahilan na ito, hindi sila maliligtas” (Ang Salita, Vol. IV. Paglalantad sa mga Anticristo. Ikawalong Aytem (Unang Bahagi)). Nang makita ko ang pagsisiwalat ng mga salita ng Diyos, nakaramdam ako ng matinding pagkabagabag sa puso ko. Napagtanto kong ang takot ko na maging isang lider ay nagmula sa pagkakakontrol sa akin ng isang makasarili at mapanlinlang na disposisyon. Sinunod ko ang prinsipyo ng “Makakuha ng benepisyo nang walang pagdurusa o pagkalugi”—gusto kong tumanggap ng mga pagpapala mula sa Diyos pero ayaw kong umako ng malalaking panganib. Sa diwa, ito ang pag-uugali ng isang taong tuso at mapanlinlang. Pakiramdam ko, ang pagsasayaw ay hindi lang naaayon sa mga personal kong interes at libangan, kundi nagbunga rin ng mga resulta ang paggampan ko sa tungkuling ito. Hindi ako ang pangunahing superbisor, at wala akong hawak na malalaking responsabilidad, at sa ganitong paraan, pakiramdam ko ay ligtas kong magagawa ang mga tungkulin ko sa iglesia at sa gayon ay magkakaroon ng pag-asang maligtas. Pagkatapos mahalal bilang lider, pakiramdam ko ay itinulak ako sa gitna ng bagyo, palaging nasa panganib na malunod, kaya gusto ko na lang tumakas at tanggihan ang tungkuling ito. Sa mga kuru-kuro ko, inakala ko na ang paggawa ng isang hindi kapansin-pansing tungkulin at hindi pamumukod-tangi o pag-ako ng malalaking responsabilidad ang pinakaligtas na opsiyon, at na basta’t sumunod ako hanggang sa huli, magkakaroon ako ng pag-asang maligtas. Pero sinasabi ng Diyos na ang ganitong uri ng tao ay takot umako ng responsabilidad, may problema sa kanyang pagkatao at hindi tunay na nananampalataya sa Diyos, at ito pa lang ay nangangahulugan nang hindi sila maliligtas. Sa wakas ay nakita ko na ang mga kuru-kuro at imahinasyon ko ay salungat sa katotohanan. Nagsimula akong mag-isip-isip, “Bakit sinasabi ng Diyos na ang mga umiiwas sa responsabilidad ay mga taong masama ang pagkatao at talagang hindi tumatanggap ng katotohanan?” Sa paggawa ng mga tungkulin ko sa sambahayan ng Diyos, palagi kong sinusunod ang prinsipyo ng “Makakuha ng benepisyo nang walang pagdurusa o pagkalugi.” Sa lahat ng ginawa ko at sa bawat tungkuling hinarap ko, sinusukat ko muna kung makikinabang ba ako, at kung oo, gagawin ko ito, pero kung hindi, ayaw kong gawin ito. Kahit alam kong sangkot dito ang gawain at ang mga interes ng sambahayan ng Diyos, ayaw ko pa ring dalhin ang pasanin. Sa anong paraan ako naging kaisa sa puso ng Diyos? Hindi ba’t ito ang pag-uugali ng isang taong makasarili at kasuklam-suklam? Ngayon, libreng ibinibigay ng Diyos ang lahat para sa mga tao, ipinagkakaloob Niya ang katotohanan nang walang bayad, umaasang maisasagawa ng mga tao ang katotohanan at gagamitin ang isang tapat na puso para tuparin ang kanilang mga tungkulin bilang mga nilikha. Pero maraming taon na akong nananampalataya sa Diyos, tinatamasa ang napakaraming panustos Niya, pero hindi ko man lang naisip na suklian Siya. Sa halip, naging mapagbantay ako sa Diyos at nagpapakana laban sa Kanya, at ang sarili ko lang kinabukasan at mga pakinabang o kawalan ang isinasaalang-alang at pinaplano ko. Paano ako naging tunay na mananampalataya sa Diyos? Hindi ba’t isa lang akong makasarili at tusong hindi mananampalataya? Sa ganitong pag-iisip at mga pananaw sa pananalig, paanong hindi ako kasusuklaman ng Diyos? Kaya, nagdasal ako, “O Diyos, nakikita kong talagang mapanlinlang at buktot ako. Ayaw kong mamuhay sa sarili kong mga kuru-kuro, imahinasyon, maling pagkaunawa, at mga hinala. Handa kong ibigay ang puso ko sa Iyo at umasa sa konsensiya ko para pasanin ang aking responsabilidad. Pakiusap, tulungan at gabayan Mo po ako.”

Pagkatapos ay nakakita ako ng dalawa pang sipi mula sa mga salita ng Diyos sa isa pang video ng patotoong batay sa karanasan, at nakahanap ako ng landas ng pagsasagawa. Sabi ng Diyos: “Ano ang mga pagpapamalas ng isang matapat na tao? Una, ang hindi pagkakaroon ng pagdududa sa mga salita ng Diyos. Isa iyon sa mga pagpapamalas ng isang matapat na tao. Bukod dito, ang pinakamahalagang pagpapamalas ay ang paghahanap at pagsasagawa ng katotohanan sa lahat ng bagay—ito ang pinakamahalaga. Sinasabi mong ikaw ay matapat, pero palagi mong iniiwasang isipin ang mga salita ng Diyos at ginagawa lang ang anumang gusto mo. Pagpapamalas ba iyon ng isang matapat na tao? Sinasabi mo, ‘Bagama’t mababa ang kakayahan ko, mayroon akong matapat na puso.’ Gayumpaman, kapag may tungkulin na itinalaga sa iyo, natatakot kang magdusa at magpasan ng responsabilidad kung hindi mo ito magagawa nang maayos, kaya nagpapalusot ka para iwasan ang tungkulin mo o nagmumungkahi ka na iba na lang ang gumawa nito. Pagpapamalas ba ito ng isang matapat na tao? Malinaw na hindi. Kung gayon, paano dapat umasal ang isang matapat na tao? Dapat siyang magpasakop sa mga pagsasaayos ng Diyos, maging deboto sa tungkulin na dapat niyang gampanan, at magsikap na matugunan ang mga layunin ng Diyos” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). “Mataas man o mababa ang iyong kakayahan, at nauunawaan mo man ang katotohanan o hindi, sa anumang kaso, dapat kang magkaroon ng ganitong saloobin: ‘Dahil ibinigay sa akin ang gawaing ito para gawin, dapat ko itong seryosohin, dapat kong alalahanin ito, at dapat kong gamitin ang buong puso at lakas ko para gawin ito nang maayos. Tungkol sa kung magagawa ko ba ito nang napakaayos, hindi ko maaaring ipagpalagay na garantisado iyon, ngunit ang saloobin ko ay na gagawin ko ang makakaya ko para gampanan iyon nang maayos, at tiyak na hindi ako magiging pabasta-basta tungkol dito. Kung may lumitaw na problema sa gawain, dapat kong akuin ang responsabilidad, at tiyakin na matuto ako ng aral mula rito at gawin nang maayos ang aking tungkulin.’ Ito ang tamang saloobin” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa (8)). Pagkabasa ko sa dalawang siping ito ng mga salita ng Diyos, naramdaman kong tunay ngang sinisiyasat ng Diyos ang kaibuturan ng puso ng tao at lubos Niyang nauunawaan ang mga pangangailangan ng mga tao. Nang marinig kong napili ako bilang lider, dalawang dahilan ang mabilis na sumulpot sa isip ko, “Mahina ang kakayahan ko, at bilang isang lider, araw-araw akong haharap sa maraming tao, pangyayari, at bagay, at marami rin akong isyung haharapin. Tiyak na hindi ko ito kakayanin. Pangalawa, hindi ko nauunawaan ang katotohanan at hindi ko nakikilatis ang mga bagay-bagay, kaya paanong naging kalipikado ako na pamunuan ang mga kapatid?” Sa una, pakiramdam ko ay makatwiran naman ang iniisip ko, at na nagpapakita ito ng kamalayan sa sarili, pero nang mabasa ko ang mga salita ng Diyos: “Mataas man o mababa ang iyong kakayahan, at nauunawaan mo man ang katotohanan o hindi, sa anumang kaso, dapat kang magkaroon ng ganitong saloobin: ‘Dahil ibinigay sa akin ang gawaing ito para gawin, dapat ko itong seryosohin, dapat kong alalahanin ito, at dapat kong gamitin ang buong puso at lakas ko para gawin ito nang maayos. …’ Ito ang tamang saloobin.” Pagkabasa ko nito, bigla akong walang nasabi. Para sa akin, mukhang katanggap-tanggap naman ang dalawang dahilang iyon, pero sa paningin ng Diyos, hindi pala iyon mga dahilan o kahirapan, at lalong hindi dapat maging hadlang ang mga iyon para tanggapin ko ang aking tungkulin. Pakiramdam ko, para akong binibigyang-babala ng Diyos nang harap-harapan at puso sa puso. Hindi tinitingnan ng Diyos kung ano ang kakayahan ko o kung gaano karaming katotohanan ang nauunawaan ko. Hinihingi Niya na maging masigasig at responsable tayo sa ating mga tungkulin, at na ibigay natin ang buong puso’t lakas para magawa nang maayos ang ating mga tungkulin. Lubos na naantig ang puso ko, at naramdaman kong wala na akong anumang dahilan para takasan o tanggihan ang tungkulin ko. Bagama’t magiging mahirap para sa akin ang tungkulin ng isang lider, handa akong maging matapat ayon sa mga salita ng Diyos, at magsimula sa pamamagitan ng pagtanggap at pagpapasakop.

Pagkatapos niyon, nagsimula akong makipagtulungan sa aking sister, at ako ang pangunahing responsable sa gawain ng pangkat ng mga mananayaw, habang ang iba pang mga gampanin, tulad ng mga himno, paggawa ng pelikula, at pangkalahatang gawain, ay pangunahing pinangangasiwaan niya. Noong panahong iyon, isang grupo ng mga mananayaw na responsabilidad ko ay walang nailalabas na programa sa loob ng dalawang buwan. Sa una, medyo kinabahan ako, natatakot na baka hindi ko kayanin ang gawain. Patuloy akong nagdarasal at tumatawag sa Diyos, hinihiling na bigyan Niya ako ng pananalig at ng paninindigang magpasakop para akuin ko ang aking tungkulin. Sa aking mga panalangin, naalala ko ang dalawang parirala mula sa mga salita ng Diyos na nabasa ko dati: Ang isa ay “positibo at may pagkukusa” at ang isa naman ay “sa abot ng makakaya ng isang tao.” Napagtanto kong ito ang kaliwanagan at gabay ng Diyos, at dapat akong magkaroon ng positibo at may pagkukusang saloobin sa aking tungkulin. Dahil mahina ang kakayahan ko, hindi ko nauunawaan ang katotohanan, at hindi ako makahanap o makalutas ng maraming problema, nangangahulugan itong kailangan kong mas umasa sa Diyos para hanapin ang katotohanan, at dapat ko munang gawin sa abot ng aking makakaya ang anumang maiisip ko at kaya kong gawin. Pagkatapos niyon, ipinagkatiwala ko sa Diyos ang aking kalagayan at mga paghihirap araw-araw, at nang may pasanin sa puso, tinutukan ko ang kalagayan ng mga sister sa grupo. Kapag nakakahanap ako ng mga problema, naghahanap ako ng mga kaugnay na prinsipyo para makipagbahaginan at makapasok kasama nila, at kapag nakakaranas sila ng mga paghihirap sa pagsasaayos ng programa, nakikipagbahaginan ako sa kanila ng mga layunin ng Diyos at sinusubukang maghanap ng mga solusyon ayon sa mga prinsipyo. Unti-unti, umusad ang programa. Bawat araw ay naging kasiya-siya at panatag. Unti-unting napapalapit ang puso ko sa Diyos, at ang mga maling pagkaunawa at hadlang sa pagitan namin ng Diyos ay lubos na nabawasan. Dahan-dahang nawala ang pakiramdam na may pabigat sa puso ko. Nakagawa rin ng isang programa ang grupo ng mga mananayaw sa loob ng isang buwan, na na-upload online, at maganda ang naging pagtanggap dito ng mga lider. Sobrang nagpapasalamat ako sa Diyos.

Pero hindi inaasahan, pagkalipas ng humigit-kumulang tatlong buwan, natanggal ang sister ko dahil bulag siyang sumunod sa mga maling pagsasaayos ng isang huwad na lider. Naging dahilan ito para masuspinde nang ilang araw ang gawain sa pag-record ng himno, na lubhang nakagambala at nakahadlang sa gawain. Bukod pa rito, natuklasan ng mga nakatataas na lider na dahil sa mahina niyang kakayahan, hindi siya makagawa ng tunay na gawain. Nang marinig ko ito, nagsimula na namang kumabog nang husto ang dibdib ko, at naisip ko, “Tapos na, ngayong natanggal na ang sister ko, kakailanganin kong pasanin lahat ng gawain sa iglesia. Hindi sapat ang kakayahan at kapabilidad ko sa gawain! Narinig ko na ang tungkol sa mga isyung nakaharap ng sister ko sa kanyang tungkulin, pero hindi ko nakita ang mga pagkakamali niyang ito. Kung ako ang nasa kalagayan niya, naantala ko rin sana ang gawain, at ngayon, ako sana ang natanggal. Sa kakayahan at abilidad kong tingnan ang mga bagay-bagay, hindi ba’t balang araw ay matatanggal ako sa tungkuling ito? Mas mabuti pang magbitiw na lang ako at umatras nang walang anumang pinsala sa lalong madaling panahon bago ako makagawa ng malaking kasamaan.” Pero nang mag-isip ako nang ganito, nakonsensiya ako, “Lagi ko na lang gustong magbitiw; ipinapakita nitong kulang ako sa pagpapasakop sa Diyos at katapatan sa tungkulin ko! Kung magbibitiw ako at isusuko ang tungkulin ko, hindi ba’t maaantala ang gawain? Kung magbibitiw ako, mapapagaan ko ang sarili kong pasanin, pero magiging iresponsable naman ako sa gawain ng sambahayan ng Diyos.” Pagkatapos kong isipin ang mga bagay na ito, hindi na ako nangahas na magbitiw. Nagdasal ako sa Diyos, hinihiling na protektahan Niya ang puso ko, bigyang-liwanag at gabayan akong maunawaan ang katotohanan at makapagpasakop.

Talagang milagroso ang sitwasyong inihanda ng Diyos. Noong gabing iyon, nakatanggap kami ng isang liham na ipinasa mula sa Tsina. Binanggit sa liham na sa Tsina, walang habas na inaaresto ng malaking pulang dragon ang mga nananampalataya sa Diyos, at na magagawa lang ng mga kapatid ang kanilang mga tungkulin sa pamamagitan ng pagtatago, at na kailangan nilang madalas na magpalit ng mga tahanang matutuluyan. Hinikayat din sa liham ang mga kapatid na nangibang-bansa na pahalagahan ang pagkakataong mayroon sila para gawin ang kanilang mga tungkulin, at na tuparin ang kanilang mga tungkulin. Nagbanggit din ang liham ng isang sipi ng mga salita ng Diyos. Sabi ng Diyos: “Ang mga pagpapala ay hindi matatamo sa loob ng isa o dalawang araw; ang mga iyon ay kailangang mabayaran ng malaking halaga. Ibig sabihin, kailangan ninyong magtaglay ng pagmamahal na nagdaan na sa pagpipino, kailangan kayong magkaroon ng malaking pananalig, at kailangan kayong magkaroon ng maraming katotohanang hinihingi ng Diyos na inyong matamo; bukod pa rito, kailangang magawa ninyong bumaling sa katarungan, nang hindi nasisindak o umuurong, at kailangang magkaroon kayo ng mapagmahal-sa-Diyos na puso na hindi nagbabago hanggang kamatayan. Kailangang magkaroon kayo ng determinasyon, kailangang magbago ang inyong buhay disposisyon, kailangang malunasan ang inyong katiwalian, kailangang tanggapin ninyo ang lahat ng pamamatnugot ng Diyos nang walang reklamo, at kailangan magawa ninyong magpasakop maging hanggang kamatayan. Ito ang dapat ninyong makamit, ito ang panghuling layunin ng gawain ng Diyos, at ito ang hinihingi ng Diyos sa grupong ito ng mga tao” (Ang Salita, Vol. I. Ang Pagpapakita at Gawain ng Diyos. Simple ba ang Gawain ng Diyos na Tulad ng Inaakala ng Tao?). Pagkabasa ko sa liham, labis akong napahiya. Inilalagay ng mga kapatid sa Tsina ang kanilang buhay sa panganib pero mahigpit pa ring kumakapit sa kanilang mga tungkulin, at sumulat pa nga sila para hikayatin ang mga kapatid sa ibang bansa na gawin nang maayos ang kanilang mga tungkulin. Pero paano naman ako? Nakaligtas ako sa mga pag-aresto at pag-uusig ng malaking pulang dragon at nagagawa ko ang tungkulin ko sa isang komportableng kapaligiran, pero nang maharap ako sa kaunting hirap at presyur sa tungkulin ko, gusto ko na itong takasan at isuko. Hindi ba’t naging duwag ako dahil dito? Nasaan ang paninindigan ko? Nasaan ang patotoo ko? Sinabi ng Diyos na para manampalataya at sumunod sa Diyos, kailangang maranasan ng isang tao ang pagpipino at magkaroon ng determinasyong magdusa, at higit sa lahat, kailangang hangarin ng isang tao ang katotohanan, sumailalim sa pagbabago sa buhay disposisyon, at tanggapin at magpasakop sa lahat ng mga pamamatnugot ng Diyos. Naramdaman kong sa bawat salita ay hinihingan ako ng Diyos. Ito ang mga katotohanang dapat kong isinasagawa at pinapasok sa puntong ito, at kung magbibitiw ako, wala akong maisasagawang anuman sa mga katotohanang ito. Hindi ba’t bibiguin ko ang Diyos at kasusuklaman Niya ako dahil dito? Kinabukasan, isang lider ng grupo ng mga mananayaw ang gustong magbitiw dahil hindi niya magawang makipagtulungan nang may pagkakasundo sa iba. Nang makipagbahaginan sa kanya, nagtapat ako tungkol sa sarili kong mga kahinaan at paghihirap, at sa pagbabasa ng mga salita ng Diyos, unti-unting naantig ang puso ko. Napagtanto kong ang mga tungkulin ay atas ng Diyos, at na mga responsabilidad itong hindi matatakasan. Gaano man kasakit o kahirap ang mga bagay-bagay, hindi ko maaaring tanggihan ang tungkulin ko o saktan ang puso ng Diyos.

Pagkatapos niyon, nakabasa ako ng isang sipi ng mga salita ng Diyos na talagang tumama sa kalagayan ko at malaki ang naitulong sa akin. Sabi ng Diyos: “Dapat harapin ng mga tao ang kanilang mga tungkulin at ang Diyos nang may matapat na puso. Dapat magawa ito ng mga taong may takot sa Diyos. Anong klase ng saloobin sa Diyos mayroon ang mga taong may matapat na puso? Kahit papaano man lang, mayroon silang may-takot-sa-Diyos na puso. Mayroon silang pusong nagpapasakop sa Diyos sa lahat ng bagay; ibig sabihin, hindi sila nagtatanong tungkol sa mga pagpapala o kapahamakan, hindi sila naghahain ng mga kondisyon, at ipinauubaya nila ang kanilang mga sarili sa ilalim ng pamamatnugot ng Diyos. Sila ay mga taong may matapat na puso. Iyong mga palaging nagdududa sa Diyos, palaging nagsisiyasat sa Kanya, palaging sinusubukang makipagtawaran sa Kanya—sila ba ay mga taong may matapat na puso? (Hindi.) Ano ang nananahan sa loob ng puso ng gayong mga tao? Panlilinlang at kabuktutan; palagi silang nagsisiyasat. At ano ang sinisiyasat nila? (Ang saloobin ng Diyos sa mga tao.) Palagi nilang sinisiyasat ang saloobin ng Diyos sa mga tao. Anong problema ito? At bakit nila ito sinisiyasat? Dahil may kaugnayan ito sa mga pangunahin nilang interes. … Ang sinumang nagbibigay ng partikular na kahalagahan sa sarili nilang kinabukasan, kapalaran, at interes ay palaging nagsisiyasat kung ang gawain ba ng Diyos ay kapaki-pakinabang sa kanilang kinabukasan, sa kanilang kapalaran, at sa pagtatamo nila ng mga pagpapala. Sa huli, ano ang kahihinatnan ng lahat ng pagsisiyasat nila? Maaari lang na dahil hindi naaayon ang gawain ng Diyos sa kanilang mga kuru-kuro, madalas silang magreklamo tungkol sa Diyos, maghimagsik laban sa Diyos, at kumontra sa Diyos. Kahit na kaya pa rin nilang magpursige sa paggampan ng kanilang tungkulin, ginagawa nila ito nang pabasta-basta at nang may pagkanegatibo; sa puso nila, patuloy nilang iniisip kung paano makinabang at hindi magdusa ng anumang kawalan. Ang paggampan ng tungkulin nang may gayong mga intensiyon ay katumbas ng pagtatangkang makipagtawaran sa Diyos. Anong disposisyon ang ipinapahiwatig nito? Ito ay panlilinlang, isa itong buktot na disposisyon. Hindi ito isang ordinaryong tiwaling disposisyon—umabot na ito sa kabuktutan. Ang pagkikimkim ng ganitong uri ng buktot na disposisyon sa puso ng isang tao ay pakikipaglaban sa Diyos! Dapat ninyong makilatis ang problemang ito. Kung palaging sinisiyasat ng isang tao ang Diyos at ginagampanan ang kanyang tungkulin nang may pag-iisip na nakikipagtransaksiyon, magagawa ba niyang tuparin nang maayos ang kanyang tungkulin? Tiyak na hindi. Hindi niya sinasamba ang Diyos nang may puso at pagkamatapat, at hindi niya tinatrato nang matapat ang kanyang tungkulin. Habang ginagampanan niya ang kanyang tungkulin, nagmamasid at nag-oobserba lang siya, palaging nagpipigil. Ano ang kahihinatnan nito? Hindi gumagawa ang Diyos sa kanya—siya ay magulo ang isip at nalilito, hindi niya nauunawaan kung ano ang mga katotohanang prinsipyo, at palagi siyang kumikilos ayon sa sarili niyang kalooban, palaging nagkakamali. Bakit siya palaging nagkakamali? Dahil masyadong magulo ang isipan niya; kapag lumitaw ang mga problema, hindi niya pinagninilayan ang kanyang sarili o hinahanap ang katotohanan para lutasin ang mga ito, kundi nagpupursigi siyang kumilos ayon sa sarili niyang kalooban at sarili niyang mga kagustuhan. Bilang resulta, palagi siyang nagkakamali kapag ginagampanan ang kanyang tungkulin. Hindi niya iniisip ang gawain ng iglesia, o ang mga interes ng sambahayan ng Diyos. Palagi siyang nagpapakana para sa kanyang sariling kapakanan, palaging gumagawa ng mga plano alang-alang sa sarili niyang mga interes, pride, at katayuan. Hindi lang siya nabibigong gampanan nang maayos ang kanyang tungkulin, naaapektuhan at naaantala rin niya ang gawain ng iglesia. Hindi ba’t ito ay pagtahak sa maling landas at pagpapabaya sa kanyang mga marapat na gampanin? Kung sa paggampan ng tungkulin, ang isang tao ay palaging gumagawa ng mga plano alang-alang sa sarili niyang mga interes at kinabukasan, at wala siyang anumang pagsasaalang-alang sa gawain ng iglesia o sa mga interes ng sambahayan ng Diyos, hindi ito paggampan ng isang tungkulin. Ito ay pagbabalak para sa personal na pakinabang, paggawa ng mga bagay para makakuha ng mga benepisyo at magtamo ng mga pagpapala para sa kanyang sarili. Kapag ganito ang paggampan ng isang tungkulin, nagbabago ang kalikasan nito: Nagiging isang pagtatangka itong makipagtawaran sa Diyos, na gamitin ang paggampan ng tungkulin para makamit ang mga personal na layon ng isang tao. Ang ganitong paraan ng paggawa sa mga bagay-bagay ay malamang na makakagulo sa gawain ng sambahayan ng Diyos” (Ang Salita, Vol. III. Ang mga Diskurso ni Cristo ng mga Huling Araw. Sa Paghahanap Lamang sa mga Katotohanang Prinsipyo Maaaring Magampanan Nang Mabuti ng Isang Tao ang Kanyang Tungkulin). Sinasabi ng Diyos na “hindi sila nagtatanong tungkol sa mga pagpapala o kapahamakan, hindi sila naghahain ng mga kondisyon, at ipinauubaya nila ang kanilang mga sarili sa ilalim ng pamamatnugot ng Diyos. Sila ay mga taong may matapat na puso.” Talagang tumama sa puso ko ang mga salitang ito. Hinihiling ng Diyos na huwag isaalang-alang ng mga tao ang mga pagpapala o kasawian, pero sobra kong pinahalagahan kung pagpapalain ba ako o magdurusa ng kasawian. Takot na takot ako na habang ginagawa ang tungkulin ng isang lider, baka makagawa ako ng masama na makakagulo at makakagambala sa gawain, na mag-iiwan ng mga mantsa at pagsalangsang sa landas ko, at kondenahin at itiwalag ako ng Diyos, at na sa huli, hindi lang ako mabibigong maligtas, kundi magiging biktima pa ako ng kasawian. Lalo ko itong naramdaman nang malaman kong dalawa sa tatlong dating lider ng distrito ay kumikilos ayon sa gusto nila at hindi naghahanap ng mga katotohanang prinsipyo sa kanilang mga tungkulin, na siyang dahilan kung bakit nila malubhang nagulo at nagambala ang gawain ng sambahayan ng Diyos kaya sila tinanggal. Ngayong natanggal na rin ang sister ko, naramdaman ko na kung hindi nauunawaan ng isang tao ang katotohanan at walang may-takot-sa-Diyos na puso, kung gayon ay delikado ang paggawa ng tungkulin ng isang lider, at na madali siyang mabubunyag at matitiwalag, at na hindi tiyak kung ano ang kalalabasan o magiging hantungan niya sa hinaharap. Gusto kong siguruhin ang aking kinabukasan at hantungan, kaya binalak kong magbitiw bago makagawa ng anumang pagkakamali at umatras nang walang anumang pinsala. Inilalantad ng Diyos na ito pala ay isang pakikipaglaban sa Kanya sa pamamagitan ng isang mapanlinlang at buktot na disposisyon! Saka ko lang napagtanto na ang palaging pagpaplano para sa sarili kong mga interes at kinabukasan, nang walang anumang pagsasaalang-alang sa gawain ng iglesia o sa mga interes ng sambahayan ng Diyos, ay hindi paggawa ng aking tungkulin. Ito ay pagtatangkang utakan ang Diyos at salungatin Siya. Sa paggawa ng aking tungkulin nang may ganitong pag-iisip at kalagayan, kahit na hindi ako nagsilbi bilang lider at hindi gumawa ng malulubhang pagkakamali, nagpapakana at kinakalaban ng puso ko ang Diyos. Ito ay isang gawa ng kasamaan, at ito ay kinasusuklaman at kinokondena ng Diyos. Ipinakita sa akin ng Diyos ang isang napakalinaw na landas, iyon ay, ang maging isang taong may matapat na puso, ang hindi pagtatanong tungkol sa mga pagpapala o kasawian, ang hindi pagsasalita tungkol sa mga kondisyon, at ang pagpapasailalim ng sarili ko sa pamamatnugot ng Diyos. Dahil hindi ako tinanggal o itiniwalag ng sambahayan ng Diyos, kailangan kong magpasakop sa kataas-taasang kapangyarihan at mga pagsasaayos ng Diyos, at matatag na panindigan ang tungkulin ko, ginagawa ang lahat ng aking makakaya para pasanin ang mga responsabilidad na dapat kong gampanan.

Kinabukasan, sumulat ako ng liham sa mga nakatataas na lider, pero hindi ko binanggit ang pagbibitiw. Sa halip, inamin ko ang responsabilidad na dapat kong pasanin para sa pagkaantala sa gawain sa himno, at ipinagtapat ko ito sa mga lider, sinasabing handa akong magpasakop sa mga pagsasaayos ng sambahayan ng Diyos. Pagkasulat ko ng liham, napanatag at gumaan ang pakiramdam ko, handang tanggapin ang pamamatnugot ng Diyos. Kung pungusan o tanggalin man ako ng mga nakatataas na lider, haharapin ko ito nang mahinahon at aakuin ang responsabilidad. Kung hindi ako matatanggal, panghahawakan ko ang aking tungkulin at tutuparin ang aking mga responsabilidad. Sa gulat ko, hindi ako tinanggal ng mga nakatataas na lider pagkabasa nila sa liham, at hinayaan nila akong magpatuloy sa pagsasanay sa aking tungkulin. Sa pagdanas nito, pakiramdam ko ay mas marami na akong naunawaan sa matuwid na disposisyon ng Diyos, at napagtanto kong ang pinahahalagahan ng Diyos ay kung kaya bang tanggapin ng puso ng isang tao ang katotohanan, at kung kaya ba niyang maging simple at matapat sa Kanya, nang hindi isinasaalang-alang o pinaplano ang sarili niyang mga interes o kinabukasan, kundi sa halip ay iniisip ang gawain ng sambahayan ng Diyos. Hindi tinatandaan ng Diyos ang mga hangal at mangmang na kilos ng mga tao ngunit sa halip ay bibigyan pa rin sila ng pagkakataong gawin ang kanilang mga tungkulin at punan ang kanilang mga pagkukulang. Makalipas ang ilang panahon, hindi pa rin nakakapaghalal ng bagong lider ang iglesia, kaya nagdasal ako at umasa sa Diyos para subaybayan ang gawain ng iglesia. Sa tuwing may mga problema, nakikipagtulungan ako sa mga kapatid para lutasin ang mga ito. Natuklasan ko na kapag handa akong aktibong umako ng responsabilidad at maglagay ng higit na pagmamalasakit at pag-iisip sa gawain, ang aking pasanin at responsabilidad para sa gawain ng iglesia, kasama ang aking kakayahang kumilatis ng mga bagay-bagay at ang aking mga kapabilidad sa gawain, ay bumuti lahat nang hindi ko namamalayan. Para bang naging mas matalino ako kaysa dati. Ang paggawa sa gawain ay hindi pala kasing hirap ng inakala ko, at alam kong ang mga resultang ito ay nakamit sa pamamagitan ng gawain ng Banal na Espiritu. Tunay kong naranasan na pinoprotektahan ng Diyos ang Kanyang gawain, at ang tao ay nakikipagtulungan lamang. Hindi naglalagay ang Diyos ng mga pasanin sa mga tao na napakabigat para dalhin nila, at lumago ang pananalig ko sa Diyos. Kalaunan, naghalal ang iglesia ng isang bagong lider, at nakipagtulungan ako sa kanya sa pagsubaybay sa gawain ng iglesia.

Sa paggawa ng tungkulin ng isang lider sa mga nakalipas na ilang buwan, naramdaman ko ang kabaitan at pagiging kaibig-ibig ng Diyos, at binitiwan ko na ang ilan sa aking mga kuru-kuro, imahinasyon, maling pagkaunawa, at pagiging mapagbantay sa Diyos. Higit pa rito, naranasan ko na ang pagbibigay sa akin ng Diyos ng pagkakataong gawin ang tungkulin ng isang lider ay hindi para pahirapan ako o ibunyag ako, kundi para iwasto ang aking mga maling pananaw sa pananalig at linisin ang aking tiwaling disposisyon. Ito ay para udyukan akong maging mas mapagsaalang-alang at mag-isip nang higit pa tungkol sa kung paano pangalagaan ang mga interes ng sambahayan ng Diyos at kung paano gawin ang mga bagay sa paraang makabubuti sa gawain at sa mga kapatid. Dagdag pa rito, tungkol sa mga maling kalagayan ng mga kapatid at sa kanilang mga propesyonal na paghihirap at problema, naghanap ako ng mga katotohanang prinsipyo, nagsanay sa paglutas ng mga isyu gamit ang katotohanan, at hindi ko namamalayan, medyo lumago ang aking kabatiran at tayog. Naramdaman kong ang pagsasanay sa akin para maging lider ay tunay na pagpeperpekto sa akin ng Diyos, at na ito ay pag-ibig ng Diyos. Sa pagbabalik-tanaw noong una kong sinimulang gawin ang tungkuling ito, talagang duwag ako at takot. Nagkamali pa nga ako ng pagkaunawa sa Diyos, iniisip na ginagamit Niya ang tungkuling ito para itiwalag ako. Talagang hindi ko matukoy ang tama sa mali, o ang itim sa puti! Lubos akong walang katwiran! Ngayon, hindi na ako takot maging lider. Anuman ang maranasan o harapin ko sa hinaharap, magtutuon na lang ako sa paghahanap at pagsasagawa ng katotohanan at pagsasakatuparan sa tungkuling dapat kong gawin. Ang kaunting pagbabago at pagpasok na nakamit ko ay pawang resulta ng gabay ng mga salita ng Diyos. Salamat sa Diyos!


11. Paano Ko Nalampasan ang Paghadlang at Pag-uusig ng Aking Ama

Ni Xinai, Tsina

Noong bata pa ako, parehong nananampalataya sa Diyos ang mga magulang ko. Dahil sa kuryosidad, nagbasa rin ako ng ilang aklat ng mga salita ng Diyos at nalaman ko na ang langit at lupa at lahat ng bagay ay nilikha ng Diyos, at na ang Diyos ang namamahala sa ating kapalaran, buhay, at kamatayan. Noong 2012, tumigil sa pananampalataya ang mga magulang ko, pero nananampalataya pa rin ang lola ko, at nagbabasa siya ng mga salita ng Diyos kasama ko. Noong Mayo 2021, pormal kong tinanggap ang gawain ng Diyos sa mga huling araw. Kapag abala ako sa trabaho, ginagamit ko ang libreng oras ko para dumalo sa mga pagtitipon. Hindi tumutol ang tatay ko noon dahil nagtatrabaho ako sa industriya ng pag-aayos ng buhok, kumikita ako ng walo hanggang sampung libong yuan kada buwan. Sinabi ng lahat ng kamag-anak at kaibigan namin na maganda ang takbo ng buhay ko, at tuwang-tuwa ang tatay ko at ipinagmamalaki niya iyon nang marinig niya. Kalaunan, sa pamamagitan ng mga pagtitipon at pagbabasa ng mga salita ng Diyos, naunawaan ko na bilang isang nilikha, dapat kong gawin ang aking tungkulin para suklian ang pagmamahal ng Diyos. Gayumpaman, dahil sa trabaho ko, wala akong oras para gawin ang aking tungkulin. Pero naisip ko kung paanong ang pakikipagtipon kasama ang mga kapatid sa nakalipas na taon ay nagbigay ng kasiyahan sa puso ko at hindi na hungkag ang puso ko gaya ng dati. Kaya, ginusto kong gawin ang tungkulin ko nang full-time. Partikular kong naisip ang mga salitang ito ng Diyos: “Sasapit ang lahat ng uri ng sakuna, sunod-sunod; daranas ng mga sakuna ang lahat ng bansa at lugar: Ang salot, taggutom, baha, tagtuyot, at mga lindol ay nasa lahat ng dako. Ang mga sakunang ito ay hindi lamang mangyayari sa isa o dalawang lugar, ni matatapos ang mga ito sa loob ng isa o dalawang araw; bagkus, kakalat ang mga ito sa palawak nang palawak na lugar, at titindi nang titindi. Sa loob ng panahong ito, lilitaw nang sunud-sunod ang lahat ng uri ng mga salot na insekto, at mangyayari ang penomenon ng kanibalismo sa lahat ng dako. Ito ang Aking paghatol sa di-mabilang na bansa at tao” (Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 65). Napagtanto kong patapos na ang gawain ng Diyos. Palala nang palala ang mga sakuna, lalo na sa nakalipas na dalawang taon, at sa paglapit lang sa harap ng Diyos tayo maililigtas at mananatiling buhay. Dahil nauubos na ang oras, kailangan kong apurahang hangarin ang katotohanan at gawin ang aking tungkulin. Nang maisip ko ito, pinili kong gawin ang tungkulin ko nang full-time. Noong panahong iyon, dumadalo ako sa mga pagtitipon at nagbabasa ng mga salita ng Diyos araw-araw, at nakaramdam ako ng kagalakan sa puso ko na hindi ko pa naramdaman noon. Makalipas ang dalawang buwan, nagbitiw ako sa trabaho. Nang makita ng tatay ko na hindi ako nagtatrabaho, hindi siya natuwa kahit kaunti. Sabi niya, “Mabuti na nananampalataya ka sa Diyos, pero hindi ka puwedeng basta tumigil na lang sa pagtatrabaho. Puwede kang bumalik sa dati, noong nagtatrabaho ka kung minsan at dumadalo naman sa mga pagtitipon sa ibang oras. Kung hindi ka magtatrabaho, ano ang ikabubuhay mo? Ito ang pinakamagandang panahon ng buhay mo para maghangad ng karera. Sinasabi ko lang ito para sa ikabubuti mo. Kung hindi ka makikinig sa akin, pagsisisihan mo ito balang araw!” Bumigat ang loob ko pagkatapos marinig ang sinabi niya. Sinunod ko siya sa lahat ng bagay sa buong buhay ko, mula pa noong bata ako. Gaano kaya siya masasaktan kung hindi ako makikinig sa kanya sa pagkakataong ito? Pero naisip ko kung gaano kahungkag ang pakiramdam ng puso ko noong nagtatrabaho ako, at kung gaano ako nakararamdam ng labis na kasiyahan ngayong ginagawa ko ang aking tungkulin. Naunawaan ko na ngayon kung ano ang makabuluhan at mahalagang hangarin sa buhay. Isa pa, patapos na ang gawain ng Diyos, kaya kailangan kong samantalahin ang limitadong oras na mayroon ako para hangarin ang katotohanan. Ang pagkamit ng katotohanan at buhay—iyon ang pinakamahalaga. Sa pag-iisip nito, sinabi ko sa tatay ko, “Ang lugar ng trabaho ay puno ng pagpapakana at pag-aawayan. Sa paggawa ng tungkulin ko ngayon, tinatahak ko ang tamang landas sa buhay.” Pero sinubukan pa rin niya akong pigilan sa pananampalataya sa Diyos.

Isang araw, nagpadala ng mensahe sa akin ang tatay ko: “Huwag mo akong biguin.” Agad na umagos ang mga luha sa aking mukha. Naisip ko, “Sa lahat ng taon na ito, gusto ng tatay ko na mamukod-tangi ako sa iba. Nagbayad siya ng malaking halaga para linangin ako. Ngayong hindi na ako nagtatrabaho, nawasak na ang mga pag-asa niya. Siguradong nasasaktan siya nang sobra! Malaki na ako, pero pinag-aalala ko pa rin siya. Hindi ba’t hindi iyon pagiging mabuting anak? Mula noong bata pa ako, ibinibili ako ng tatay ko ng kahit anong gusto ko; palagi niya akong pinalalayaw. Kung hindi na ako magtatrabaho sa hinaharap, bibiguin ko siya pagkatapos ng lahat ng pagsisikap at gastos niya sa akin. Ano na lang ang iisipin ng mga kamag-anak at kaibigan namin sa akin?” Sa gitna ng aking pagkanegatibo, naalala ko ang isang sipi ng mga salita ng Diyos, kaya hinanap ko ito para basahin. Sabi ng Makapangyarihang Diyos: “Sabihin ninyo sa Akin, kanino nagmumula ang lahat ng bagay tungkol sa isang tao? Sino ang nagpapasan ng pinakamabigat na pasanin para sa buhay nila? (Ang Diyos.) Ang Diyos lamang ang pinakanagmamahal sa mga tao. Talaga nga bang ang mga tao ay mahal ng kanilang mga magulang at kamag-anak? Tunay bang pagmamahal ang pagmamahal na ibinibigay ng mga ito? Maililigtas ba nito ang mga tao mula sa impluwensiya ni Satanas? Hindi. Manhid at mapupurol ang utak ng mga tao, hindi nila makita nang malinaw ang mga bagay na ito, at palagi nilang sinasabi, ‘Sadyang hindi ko maramdaman kung paano ako minamahal ng Diyos. Gayunman, pinakamamahal ako ng aking ina at ama. Nagbabayad sila para sa aking pag-aaral at pinapag-aral nila ako ng mga teknikal na kasanayan, nang sa gayon ay may marating ako sa buhay paglaki ko, maging umangat kaysa sa iba, at maging sikat, isang kilalang tao. Gumagastos ang mga magulang ko ng napakaraming pera para linangin ako at suportahan ako sa aking edukasyon, nagtitipid sila nang husto sa pagkain. Napakadakila ng pagmamahal na iyon! Hindi ko sila kailanman masusuklian!’ Sa tingin ba ninyo ay pagmamahal iyon? Ano ang mga kahihinatnan ng pagtutulak sa iyo ng iyong mga magulang para umangat kaysa iba, maging isang sikat na tao sa mundo, magkaroon ng magandang trabaho, at makaayon sa mundo? Walang humpay ka nilang pinahahangad na umangat kaysa iba, magbigay ng karangalan sa iyong pamilya, at makiisa sa masasamang kalakaran ng mundo. Bilang resulta, nahuhulog ka sa alimpuyo ng kasalanan, nasasadlak sa perdisyon, at namamatay, nilalamon ni Satanas. Pagmamahal ba iyon? Hindi iyon pagmamahal sa iyo, pamiminsala iyon sa iyo, pagwasak sa iyo. Kung balang araw ay malulubog ka nang napakababa hanggang sa hindi ka na makabawi, napakababa na hindi mo magagawang palayain ang iyong sarili, at babagsak ka sa impiyerno, saka mo lang mapagtatanto na, ‘O, ang pagmamahal ng magulang ay pagmamahal ng laman, at hindi ito nakakabuti sa pananampalataya sa Diyos o sa pagkamit ng katotohanan—hindi ito tunay na pagmamahal!’ Maaaring hindi pa ninyo ito napagtatanto. Sinasabi ng ilang tao, ‘Hindi ko maramdaman kung gaano ako kamahal ng Diyos. Ramdam ko pa rin na ang nanay ko ang pinakanagmamahal sa akin. Si Nanay ang pinakamalapit na tao sa akin sa mundo. May isang kanta na pinamagatang “Si Nanay ang Pinakamabuti sa Buong Mundo.” Sumasalamin ito sa realidad; talagang totoo ang pahayag na ito!’ Balang araw, kapag talagang mayroon kang buhay pagpasok, at kapag nakamit mo na ang katotohanan, sasabihin mong, ‘Hindi ang nanay ko ang pinakanagmamahal sa akin, hindi rin ang aking tatay. Pinakamamahal ako ng Diyos, at Siya ang pinakamamahal ko, dahil binigyan Niya ako ng buhay, at palagi Niya akong inaakay, tinutustusan ako, at iniligtas Niya ako mula sa impluwensiya ni Satanas. Ang Diyos ang Nag-iisang nagbibigay ng buhay sa mga tao, na umaakay sa mga tao, at Siyang may kataas-taasang kapangyarihan sa lahat ng bagay.’ Kapag naunawaan mo ang katotohanan at ganap mong nakamit ang katotohanan, saka mo lang malalim na mapahahalagahan ang mga salitang ito” (Ang Salita, Vol. III. Ang mga Diskurso ni Cristo ng mga Huling Araw. Para Makamit ang Katotohanan, Dapat Matuto ang Isang Tao ng mga Aral Mula sa mga Tao, Pangyayari, at Bagay sa Kanyang Paligid). Dati, inakala ko na ang lahat ng lakas at pera na ibinuhos ng tatay ko sa paglilinang sa akin ay pagmamahal. Pero pagkatapos basahin ang mga salita ng Diyos, naunawaan ko na ang nararamdaman ng tatay ko para sa akin ay hindi tunay na pagmamahal. Ang layon niya ay ibuhos ko ang katawan ko’t kaluluwa sa paghahangad ng karera, kumita ng mas maraming pera, at mamukod-tangi sa iba, para hangaan at kainggitan ako ng aming mga kamag-anak at kaibigan at magbigay ako ng karangalan sa kanya. Naisip ko kung paanong noong nagtatrabaho ako, nakakadalo lang ako sa pagtitipon nang minsan sa isang linggo, at wala talaga akong oras para gawin ang aking tungkulin. Ang lahat ng oras at lakas ko ay nauubos sa pagtatrabaho at pagkita ng pera, at pakikipagkumparahan sa aking mga kaibigan at kasamahan sa trabaho. Ang tanging laman ng isip ko ay kung paano kumita ng pera, at para kumita nang mas malaki, nagpakana ako laban sa mga kasamahan ko at nilinlang ang mga mamimili. Ang isip ko ay ganap na okupado ng kasikatan at pakinabang, at lalo pang naging hungkag at nagdusa ang puso ko. Dahil lang sa pagmamahal at pagliligtas ng Diyos kaya ako pinalad na tanggapin ang gawain ng Diyos sa mga huling araw, pumunta sa iglesia, at magsimulang gawin ang aking tungkulin. Hindi na ako namumuhay sa masasamang kalakaran ng mundo, naghahangad ng kasikatan at pakinabang. Kung hindi ko ginagawa ang aking tungkulin, makukulong pa rin ako sa alimpuyo ng kasikatan at pakinabang; lalo pa akong magiging buktot, at ganap na mawawala sa akin ang pagkakataong mailigtas. Nang mapagtanto ito, nagpasya ako sa aking puso: Kailangan ko talagang gawin nang maayos ang aking tungkulin sa iglesia. Naisip ko ang mga salita ng Diyos: “Kung ang mga magulang mo ay may masamang pagkatao, kung palagi ka nilang hinahadlangan na manampalataya sa Diyos at na gawin ang iyong tungkulin, at kung kinamumuhian at isinusumpa ka nila dahil nananampalataya ka sa Diyos, ano ang dapat mong gawin? Anong katotohanan ang dapat mong isagawa? (Pagtakwil.) Sa pagkakataong ito, kailangan mo silang itakwil. Wala ka nang anumang obligasyong magpakita ng paggalang bilang isang mabuting anak sa kanila. Kung nananampalataya sila sa Diyos, sa gayon ay kapamilya sila, mga magulang mo. Kung hindi sila nananampalataya sa Diyos at lumalaban pa nga sa Diyos, magkaibang mga landas ang tinatahak ninyo. Nananampalataya sila kay Satanas at sumasamba sa haring diyablo, at tinatahak nila ang landas ni Satanas; sila ay nasa landas na kaiba sa iyo. Hindi na kayo isang pamilya. Itinuturing nilang mga kalaban at kaaway ang mga mananampalataya sa Diyos, kaya wala ka nang obligasyong alagaan sila at kailangan mo nang ganap na putulin ang ugnayan sa kanila” (Ang Salita, Vol. III. Ang mga Diskurso ni Cristo ng mga Huling Araw. Ano ang Katotohanang Realidad?). Pagkatapos basahin ang mga salita ng Diyos, naunawaan ko na magkaiba kami ng landas ng tatay ko: Nagsikap ang tatay ko na kumita ng pera at naghangad ng kasikatan at pakinabang para tingalain siya ng iba; nasa landas siya ni Satanas. Ako naman, nananampalataya ako sa Diyos at ginagawa ko ang aking tungkulin; nasa landas ako ng paghahangad sa katotohanan at pagkakaligtas. Dati akong namumuhay sa mga emosyon ng aking laman, iniisip na sinasaktan at dinidismaya ko ang tatay ko sa pagbibitiw ko sa trabaho, at palagi ko siyang binibigo. Pero ngayon, pagkatapos basahin ang mga salita ng Diyos, nagkaroon ako ng kaunting pagkakilatis sa tatay ko. Hindi siya nananampalataya sa Diyos at sinubukan pa nga niya akong pigilan sa pananampalataya. Hindi kami iisa ng landas, kaya hindi ko na siya puwedeng tingnan mula sa perspektiba ng isang kamag-anak sa laman. Nang mapagtanto ko ito, hindi na ako nalimitahan ng aking mga emosyon.

Noong Disyembre 2022, kinailangan kong umalis ng bahay dahil abalang-abala ako sa aking tungkulin, at umuuwi lang ako minsan sa isang linggo. Nang minsang umuwi ako, istriktong sinabi sa akin ng tatay ko, “Kailan ka maghahanap ng trabaho? Kung hindi ka magtatrabaho, huwag ka nang manatili rito. Bumalik ka na sa probinsya natin!” Nagsimula akong mag-alala, “Kung hindi ako makikinig sa kanya, pauuwiin niya ba talaga ako sa probinsya? Magagawa ko pa rin kaya ang tungkulin ko kung ganoon?” Pagkatapos niyon, palagi akong tumatakas para gawin ang aking tungkulin. Isang beses, noong paalis na ako para gawin ang tungkulin ko, nakita ako ng tatay ko. Marahas niyang sinabi, “Kung tatakas ka ulit, huwag ka nang babalik. Kapag ginawa mo iyon, babaliin ko ang mga binti mo! Hindi ako nagbibiro. Subukan mo lang ako!” Medyo natakot ako, at naisip ko, “Kung aalis ako at babalik, babaliin ba talaga niya ang mga binti ko? Dapat ko bang ipagpatuloy ang tungkulin ko o hindi?” Labis na nagtalo ang kalooban ko, napapaisip, “Pero kung hindi ako aalis, paano ang tungkulin ko? Napakaabala ng gawain ng iglesia, at ang hindi pagbalik sa oras ay makaaantala sa gawain.” Nanalangin ako sa Diyos at naghanap. Pagkatapos ay naisip ko ang mga salita ng Diyos: “Ano man ang mangyari sa iyo, ito man ay isang pagsusulit o pagsubok, o pagpupungos, at paano ka man tratuhin ng mga tao, dapat mo munang isantabi ang mga bagay na ito at humarap sa Diyos, taimtim na nagdarasal at naghahanap sa katotohanan, para maiayos mo ang kalagayan mo. Dapat munang gawin ito. Dapat mong sabihin na, ‘Gaano man kalaki ang bagay na ito, kahit na ang langit mismo ay bumagsak, dapat kong gawin nang maayos ang tungkulin ko. Hangga’t may hininga ako, hindi ako susuko sa tungkulin ko.’ Kaya paano mo gagawin nang maayos ang iyong tungkulin? Hindi puwedeng iniraraos mo lang ito, o kaya ay naroon nga ang pisikal mong katawan pero hinahayaan mong lumipad ang isip mo—dapat mong ituon ang puso at isipan mo sa iyong tungkulin” (Ang Salita, Vol. III. Ang mga Diskurso ni Cristo ng mga Huling Araw. Ang Buhay Pagpasok ay Nagsisimula sa Paggampan ng Tungkulin). Binigyan ako ng pananalig ng mga salita ng Diyos. Anuman ang mangyari, kahit na baliin talaga ng tatay ko ang mga binti ko, kailangan kong tuparin ang aking responsabilidad at hindi ko puwedeng bitawan ang aking tungkulin. Nang maisip iyon, agad akong nagkaroon ng lakas at umalis ako ng bahay para gawin ang aking tungkulin. Nang umuwi ako ulit kalaunan, hindi ako sinaktan ng tatay ko, pero sinubukan pa rin niya akong hikayatin na magtrabaho. Gayumpaman, hindi ako nagpalimita sa kanya at ipinagpatuloy ko ang paggawa ng aking tungkulin.

Noong Pebrero 2023, hindi ako nakauwi nang isang buwan dahil sobrang abala ako sa tungkulin ko at matindi ang pag-uusig at pang-aaresto ng malaking pulang dragon sa mga mananampalataya. Galit na sinabi ng tatay ko, “Sa pagkakataong ito, ikakadena kita para hindi ka makaalis!” Mula noong bata pa ako, hindi pa ako kinausap ng tatay ko nang ganoon—namumula ang mukha at lumalabas ang mga ugat sa leeg sa galit. Natakot ako nang husto. Noong gabing iyon, sinabi sa akin ng nakababata kong kapatid habang umiiyak, “Ate, huwag ka nang umalis. Palaging nagbubunganga si Tatay kapag wala ka. Hindi mo man lang kami iniisip ni Nanay.” Kinabukasan, noong paalis na ako para gawin ang aking tungkulin, pinigilan ako ng nanay ko at sinabing, “Makinig ka na lang sa tatay mo at magtrabaho ka muna! Bakit ba ang tigas ng ulo mo?” Nanghina nang lubos ang puso ko. Naisip ko, “Hindi kailanman tumutol ang Nanay at ang kapatid ko sa pananampalataya o tungkulin ko dati, pero ngayon ay kampi na sila kay Tatay. Kung ipagpapatuloy ko ang paggawa ng tungkulin ko, aawayin ni Tatay si Nanay araw-araw. Paano kung masira ang relasyon nila at maghiwalay sila? Kung hindi ako makikinig sa tatay ko, makakatira pa ba ako sa bahay na ito?” Medyo nag-alala at natakot ako, at naisip kong magtrabaho at bitawan ang aking tungkulin. Pero sa nakalipas na ilang buwan ng paggawa ng aking tungkulin, nakaramdam ako ng kapayapaan at kagalakan sa puso ko. Ngayon, sumasapit na ang lahat ng uri ng sakuna, at patapos na ang gawain ng Diyos. Ayokong palampasin ang pagkakataong matanggap ang pagliligtas ng Diyos. Kaya nanalangin ako sa Diyos, “O Diyos, mahina at nasasaktan ang puso ko. Natatakot akong baka talagang magkawatak-watak ang pamilyang ito, pero ayokong magpalimita. Pakiusap, bigyan Mo ako ng pananalig upang manindigan sa aking patotoo.” Pagkatapos niyon, naghanap ako ng mga salita ng Diyos na mababasa. Sabi ng Diyos: “Kailangan mong tiisin ang lahat; para sa Akin, kailangan mong maging handang talikuran ang lahat at sumunod sa Akin gamit ang buong lakas mo, at maging handang magbayad ng anumang halaga. Ngayon ang panahon na susubukin kita: Ihahandog mo ba ang iyong katapatan sa Akin? Makasusunod ka ba sa Akin hanggang sa dulo ng daan nang may katapatan? Huwag matakot; Ako bilang iyong suporta, sino ang makakahadlang sa daang ito? Tandaan ito! Tandaan! Ang lahat ng bagay ay naglalaman ng Aking mabubuting layunin at nasa ilalim ng Aking pagsisiyasat. Sumusunod ba sa Aking salita ang bawat salita at gawa mo? Kapag ang mga pagsubok ng apoy ay sumapit sa iyo, luluhod ka ba at tatawag? O aatras ka ba at hindi na kakayaning sumulong?” (Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 10). “Kailangan mong taglayin ang Aking katapangan sa iyong kalooban at kailangan mong magkaroon ng mga prinsipyo kapag humaharap ka sa mga di-nananampalatayang kamag-anak. Gayunman, para sa Akin, hindi ka rin dapat na sumuko sa kahit anong mga puwersa ng kadiliman. Dapat kang umasa sa Aking karunungan upang makalakad sa perpektong daan, at huwag hayaan ang mga pakikipagsabwatan ni Satanas na magtagumpay. Gawin ang lahat ng makakaya mo para ilagay ang puso mo sa harap Ko, at pagiginhawahin kita at bibigyan ka ng kapayapaan at kagalakan sa puso mo. Huwag mong isipin kung ano ang tingin sa iyo ng ibang tao; hindi ba’t mas mahalaga at matimbang ang bigyan Ako ng kasiyahan? Hindi ka ba higit na bibigyan nito ng walang-hanggan at panghabambuhay na kagalakan at kapayapaan?” (Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 10). Binigyan ako ng pananalig ng mga salita ng Diyos. Hindi ako dapat matakot sa ganito o ganyan; kailangan kong magkaroon ng pananalig sa Diyos. Hindi ko puwedeng isuko ang tungkulin ko dahil lang natatakot akong magkawatak-watak ang pamilya ko. Nakita kong masyadong matindi ang pagkatali ng emosyon ko sa pamilya ko. Hindi ko pa ganap na naibibigay ang puso ko sa Diyos, at wala akong determinasyon na talikuran ang lahat at sumunod sa Kanya. Paanong mayroon akong anumang katapatan sa Diyos? Gaano man kahirap, kailangan kong umasa sa Diyos at magpatotoo para sa Kanya. Ang Diyos ang may kataas-taasang kapangyarihan sa mga buhay may-asawa at kapalaran ng mga tao; ang bawat isa ay may sariling kapalaran. Ang mangyayari sa buhay may-asawa ng mga magulang ko at kung magkakawatak-watak man ang pamilyang ito ay nakasalalay sa Diyos. Kung ano ang kahihinatnan ng kapalaran ko sa hinaharap ay nasa mga kamay din ng Diyos; hindi ang tatay ko ang may huling salita. Kailangan kong panghawakan ang aking tungkulin at palugurin ang Diyos. Kung makikinig ako sa tatay ko at titigil sa paggawa ng aking tungkulin, hindi ko na kailangang magdusa ng pang-uusig mula sa aking pamilya, pero iyon ay pagkakanulo sa Diyos, at iyon ay walang hanggang pasakit!

Lumipas ang isa pang araw. Kinaumagahan, naghahanda na akong umalis para gawin ang aking tungkulin. Sa gulat ko, gumising ang tatay ko nang alas-kuwatro o alas-singko ng umaga para bantayan ako. Lagpas alas-sais nang kaunti, pumasok siya sa kuwarto ko at nag-play ng video ng walang batayang mga tsismis ng CCP na naninira sa Ang Iglesia ng Makapangyarihang Diyos. Alam kong hindi totoo ang mga ulat sa balita, lalo na dahil naunawaan ko na ang ilang katotohanan matapos gawin ang tungkulin ko sa loob ng napakahabang panahon, kaya hindi ako naimpluwensiyahan ng walang batayang mga tsismis. Nang makitang hindi nagbago ang saloobin ko, sinubukan akong hikayatin ng tatay ko, sinasabing, “Sobrang nag-aalala at nababalisa ako sa iyo kamakailan. Pinalaki kita gamit ang sarili kong dalawang kamay. Ginagawa ko lang ito para sa ikabubuti mo—ipapahamak ba kita? Kung magtatrabaho ka ngayon, bibilhan kita ng bagong cellphone na nagkakahalaga ng mahigit sampung libong yuan. Kapag bakasyon na ng kapatid mo, bibigyan ko kayo ng pera para makapunta kayong dalawa sa Sanya para magbakasyon.” Nang marinig kong sabihin ito ng tatay ko, pakiramdam ko, kung hindi ako makikinig sa kanya sa pagkakataong ito, talagang bibiguin ko siya. Pero alam ko rin na ang pananampalataya sa Diyos at paggawa ng aking tungkulin ay ang tamang landas sa buhay, at hindi ko ito maisusuko. Nagtatalo ang kalooban ko. Napagtanto kong mali ang kalagayan ko, kaya nanalangin ako sa Diyos sa puso ko, hinihiling sa Kanya na ingatan ang puso ko mula sa impluwensiya ng mga salita ng tatay ko. Nakita ng tatay ko na hindi ako nagsasalita at bumalik siya sa sala.

Pagkatapos niyon, binasa ko ang mga salita ng Diyos, at napagtanto ko na ang paghadlang ng tatay ko sa pananalig ko sa Diyos ay panggugulo ni Satanas. Sabi ng Makapangyarihang Diyos: “Kapag hindi pa nailigtas ang mga tao, ang mga buhay nila ay madalas na ginugulo, at kinokontrol pa nga, ni Satanas. Sa madaling salita, ang mga tao na hindi pa naililigtas ay mga bilanggo ni Satanas, sila ay walang kalayaan, hindi pa sila binibitawan ni Satanas, sila ay hindi kalipikado at walang karapatan na sumamba sa Diyos, at sila ay labis na tinutugis at nilulusob nang malupit ni Satanas. Ang ganitong mga tao ay walang kaligayahan na masasabi, wala silang karapatan sa isang normal na pag-iral na masasabi, at lalong wala silang dignidad na masasabi” (Ang Salita, Vol. II. Ukol sa Pagkakilala sa Diyos. Ang Gawain ng Diyos, ang Disposisyon ng Diyos, at ang Diyos Mismo II). “Ang Diyos ay maraming paraan at daan para sa pagsubok ng tao ngunit bawat isa sa mga ito ay nangangailangan ng ‘kooperasyon’ ng kaaway ng Diyos: si Satanas. Ibig sabihin, matapos bigyan ang tao ng mga makapangyarihang sandata upang labanan si Satanas, ibinibigay ng Diyos ang tao kay Satanas at hinahayaan si Satanas na ‘subukin’ ang tayog ng tao. Kung makakalabas ang tao mula sa mga hanay ng pakikipaglaban na inihanda ni Satanas, kung kaya niyang tumakas mula sa pagkubkob ni Satanas at manatiling buhay, ang tao ay makakapasa sa pagsubok. Ngunit kung ang tao ay mabigong umalis sa mga hanay ng pakikipaglaban ni Satanas, at nasupil siya ni Satanas, kung gayon, hindi siya makakapasa sa pagsubok. Anumang aspekto ng tao ang sinusubok ng Diyos, ang mga pamantayan ng Kanyang mga pagsubok ay kung maninindigan o hindi ang tao sa patotoo nito kapag inatake ito ni Satanas, at kung itatakwil nito o hindi ang Diyos at sumusuko at nagpasailalim ito kay Satanas habang nasa bitag ni Satanas. Maaaring sabihin na ang pagkaligtas o hindi sa tao ay nakasalalay sa kung kaya niyang mapagtagumpayan at talunin si Satanas, at ang kakayanan niya na makamtan ang kanyang kalayaan ay nakasalalay sa kanyang kakayahang hawakan, nang mag-isa, ang mga sandatang ibinigay sa kanya ng Diyos upang mapagtagumpayan ang gapos ni Satanas, upang ganap na mawalan ng pag-asa si Satanas at talikuran siya. Kung mawawalan ng pag-asa si Satanas at bibitawan ang isang tao, ang ibig sabihin nito ay hinding-hindi na nito muling susubukan na kunin ang taong ito mula sa Diyos, hinding-hindi na muling pararatangan at guguluhin ang taong ito, hinding-hindi na siya muling pahihirapan nang walang-pakundangan o aatakihin; tanging ang ganitong tao lamang ang tunay na nakamit ng Diyos. Ito ang buong proseso kung paano nakakamit ng Diyos ang isang tao” (Ang Salita, Vol. II. Ukol sa Pagkakilala sa Diyos. Ang Gawain ng Diyos, ang Disposisyon ng Diyos, at ang Diyos Mismo II). Pagkatapos basahin ang mga salita ng Diyos, naunawaan ko na hindi pa ako lubos na nakalalabas sa mga kampo ni Satanas. Patuloy pa ring ginagamit ni Satanas ang tatay ko para patuloy akong guluhin, pilit na isinusubo sa akin ang mga gawa-gawang tsismis ng CCP. Nang makita nitong hindi ako nakikinig, gumamit ito ng pagkagiliw sa pamilya at mga banayad na salita, sinusubukan ang bawat taktika, kapwa marahas at malumanay, sa pagtatangkang udyukan akong ipagkanulo ang Diyos. Napakakasuklam-suklam nito! Naisip ko noong hinarap ni Job ang mga tukso ni Satanas. Nawala ang lahat ng kanyang mga kawan ng tupa at baka na namumutiktik sa mga burol, nabalot siya ng mga pigsa, at hinimok siya ng kanyang asawa na talikuran ang Diyos. Pero sinabi ni Job: “Si Jehova ang nagbigay, at si Jehova ang nag-alis; purihin ang pangalan ni Jehova” (Job 1:21). “Tatanggap ba tayo ng mabuti sa kamay ng Diyos, at hindi tayo tatanggap ng kahirapan?” (Job 2:10). Nang harapin ni Job ang kanyang pagsubok, hindi niya tinalikuran ang Diyos, at nanindigan siya sa kanyang patotoo para sa Diyos. Kinailangan kong tularan ang halimbawa ni Job, gapiin si Satanas gamit ang sandata ng mga salita ng Diyos sa gitna ng pagkubkob nito, at manindigan sa aking patotoo para sa Diyos. Nanalangin ako sa Diyos at gumawa ng pagpapasya, hinihiling sa Kanya na bigyan ako ng pananalig upang manindigan sa aking patotoo.

Nagbasa pa ako ng ilang sipi ng mga salita ng Diyos at nagkamit ng kaunting pagkaunawa sa sarili ko. Sabi ng Makapangyarihang Diyos: “Dapat kang magdusa ng paghihirap para sa katotohanan, dapat mong isakripisyo ang iyong sarili para sa katotohanan, dapat kang magtiis ng kahihiyan para sa katotohanan, at dapat kang sumailalim sa higit pang pagdurusa para magkamit ng higit pang katotohanan. Ito ang dapat mong gawin. Hindi mo dapat itapon ang katotohanan alang-alang sa pagtatamasa ng pagkakasundo ng pamilya, at hindi mo dapat iwala ang dangal at integridad ng buong buhay mo alang-alang sa pansamantalang pagtatamasa. Dapat mong hangarin ang lahat ng maganda at mabuti, at dapat mong hangarin ang isang landas sa buhay na higit na makabuluhan. Kung namumuhay ka ng gayong isang ordinaryo at makamundong buhay, at wala kang anumang layong hinahangad, hindi ba’t pag-aaksaya ito sa iyong buhay? Ano ba ang iyong makakamtan mula sa ganitong paraan ng pamumuhay? Dapat mong talikuran ang lahat ng kasiyahan ng laman alang-alang sa isang katotohanan, at hindi mo dapat itapon ang lahat ng katotohanan alang-alang sa isang munting kasiyahan. Ang ganitong mga tao ay walang integridad o dangal; walang kabuluhan ang kanilang pag-iral!” (Ang Salita, Vol. I. Ang Pagpapakita at Gawain ng Diyos. Ang mga Karanasan ni Pedro: Ang Kanyang Kaalaman sa Pagkastigo at Paghatol). “Sumunod na kayo sa Akin sa mga taong ito, ngunit hindi ninyo Ako nabigyan ni katiting na katapatan kailanman. Sa halip, nakaikot kayo sa mga tao at mga bagay na gusto ninyo—sobra-sobra kaya sa tuwina, at saanman kayo magpunta, pinanatili ninyo silang malapit sa puso ninyo at hindi sila tinalikuran kailanman. Tuwing sabik at maalab kayo tungkol sa anumang bagay na gustung-gusto ninyo, ito ay habang sumusunod kayo sa Akin, o kahit habang nakikinig kayo sa Aking mga salita. Kaya nga, sinasabi Ko na ginagamit ninyo ang katapatang hinihingi Ko sa inyo upang sa halip ay maging tapat sa inyong mga ‘paborito’ at itangi ang mga ito. Magsakripisyo man kayo ng isa o dalawang bagay para sa Akin, hindi ito kumakatawan sa lahat ng maibibigay ninyo, at hindi nagpapakita na sa Akin kayo talaga tapat” (Ang Salita, Vol. I. Ang Pagpapakita at Gawain ng Diyos. Kanino Ka Mismo Tapat?). Pagkatapos basahin ang mga salita ng Diyos, naunawaan ko na kailangan kong magdusa para sa katotohanan at hindi ko dapat isantabi ang katotohanan para lang tamasahin ang pagkakasundo ng pamilya. Sa buong panahon na nananampalataya ako sa Diyos at ginagawa ang aking tungkulin, maingat kong sinusubukang panatilihin ang pamilyang ito, takot na masira ang relasyon ko sa kanila at hindi na ako makauwi. Sa harap ng paulit-ulit na panghihikayat at pagbabanta ng tatay ko, naramdaman kong napakahina ng loob ko, at nalagay ako sa isang dilema, nag-aatubiling lumabas at gawin muli ang aking tungkulin. Nakita ko na palagi akong tapat sa pamilyang ito, hindi sa Diyos, at tiyak na hindi ko inuna ang paghahangad sa katotohanan. Dahil napakatindi ng pagkakatali ng emosyon ko sa aking pamilya, ilang beses na akong nahulog sa mga tukso ni Satanas at muntik nang ipagkanulo ang Diyos. Noon ko lang nakita na pinapamuhay ni Satanas ang mga tao sa mga damdamin para sa pamilya, pinagpapakasasa sa laman, at sa huli ay nawawalan sila ng pagkakataong mailigtas. Ang layunin ng Diyos ay gawin natin ang ating tungkulin bilang mga nilikha, hangarin ang katotohanan, isabuhay ang tunay na wangis ng tao, at magtamo ng kaligtasan. Kung makikinig ako sa tatay ko at magtatrabaho sa pagkakataong ito para lang protektahan ang mga interes ng aking laman, maaari kong matamasa ang pagkakasundo ng pamilya, pero mawawala sa akin ang pagkakataong makamit ang katotohanan. Ano ba iyon kundi kahungkagan at pasakit? Kailangan kong piliin ang tamang landas. Isang umaga, biglang kinailangang umalis ng tatay ko para sa isang bagay. Sinamantala ko ang pagkakataon para umalis at gawin muli ang aking tungkulin.

Makalipas ang dalawang buwan, nakatanggap ako ng liham mula sa iglesia na nagsasabing inulat ako ng tatay ko sa pulis, at inulat din ang lola ko at ang mga kapatid sa aming probinsya, na naging dahilan para maaresto silang lahat. Gumagamit ang tatay ko ng lahat ng uri ng paraan para baliw na usigin at hadlangan ako sa paggawa ng aking tungkulin. Nang makita niyang hindi ako nakikinig, tuluyan niya akong ipinagkanulo at nagsumbong siya sa pulis, at idinamay pa ang lola ko. Ang diwa niya ay sa isang diyablo! Nang makita ko nang malinaw ang kanyang diwa, hindi na ako nalimitahan ng aking mga emosyon. Mula noong araw na iyon, hindi na ako umuwi. Ginagawa ko na ang aking tungkulin nang full-time simula noon. Salamat sa Diyos sa pag-akay sa akin na piliin ang tama!


12. Ang Pagdanas sa Pagpapahirap ng Sakit ay Nagturo sa Akin na Magpasakop

Ni Wang Qin, Tsina

Isang araw noong Hunyo 2021, nahilo ako at masama ang pakiramdam, kaya sinuri ko ang presyon ng dugo ko. Nasa mahigit 200 ang systolic at 120 naman ang diastolic. Kalaunan, uminom ako ng gamot at bumaba naman ito, pero minsan ay pumapalo pa rin sa 160 ang systolic pressure ko, kaya sumasakit ang ulo ko at nahihilo ako. Nagsimula akong mag-alala. Dahil sobrang taas ng presyon ng dugo ko at kailangan kong magtrabaho sa kompyuter araw-araw, naisip ko, “Kung magtutuloy-tuloy ito, paano kung lumala ang kondisyon ko at hindi ko na magawa ang tungkulin ko? Maliligtas pa kaya ako kapag nagkagayon?” Kaya naman, ayaw kong sagarin masyado ang sarili ko. Noong panahong iyon, isa akong lider ng iglesia at kailangan kong subaybayan ang gawain araw-araw. Isa pa, kasisimula pa lang magsanay ng dalawang kapatid na nakakatuwang ko, kaya kailangan kong magdala ng mas mabigat na pasanin. Nagsimula akong makaramdam ng kaunting paghinanakit, nag-aalalang lalong patataasin ng lahat ng stress na ito ang presyon ng dugo ko. Palagi akong nag-aalala tungkol sa sakit ko, kaya hindi ko inilalagay ang puso ko sa tungkulin ko. Pahapyaw ko lang na binabasa ang iba’t ibang prinsipyo, at ang literal na kahulugan lang ang nauunawaan ko, pero hindi ko talaga mailapat ang mga ito sa tungkulin ko. Nang makita kong hindi nagbubunga ng magagandang resulta ang gawain namin, hindi ako tunay na nagsikap na hanapin kung paano lutasin ang mga isyu namin, dahil palagi akong takot na kung maglalaan ako ng maraming lakas dito ay tataas bigla ang presyon ng dugo ko.

Noong Pebrero 2023, dahil sa madalas na pagsakit ng ulo at pagkahilo ko, hinimok ako ng brother mula sa pamilyang nagpapatuloy sa akin na magpa-checkup sa ospital. Pagkatapos, sinabi sa akin ng doktor na nagkaroon ako ng cerebral infarction at kailangan ng agarang paggamot. Nagbabala siya na kung lumala ito, maaari itong humantong sa pagkaparalisa o maging banta pa sa buhay. Nag-alala ako na kung talagang lumala ito, hindi ko na magagawa ang tungkulin ko, at pagkatapos, hindi ba’t mawawala ang lahat ng pag-asa kong maligtas? Gusto ko sanang magpagamot agad, pero nakatanggap ako ng liham na nagsasabing may isang lider ng iglesia na naaresto at naging Hudas, at na kailangan kong lumipat kaagad. Pagkatapos niyon, hindi na ako naglakas-loob na bumalik sa ospital. Kalaunan, nagsimula akong gumawa ng tungkuling nakabatay sa teksto. Isang umaga, sinubukan kong bumangon at bigla akong nakaramdam ng matinding pagkahilo at pagduduwal kaya hindi man lang ako makatayo. Kinailangan kong humiga ulit. Sa isip-isip ko, “May altapresyon na ako at cerebral infarction. Maaari kayang lumala na ang cerebral infarction at nabarahan ang ugat?” Gusto ko sanang umuwi para magpagamot, pero tinutugis pa rin ako ng mga pulis. Hindi ako makauwi. Kaya nagdasal ako sa Diyos at binasa ang mga salita ng pagbabahaginan Niya tungkol sa kung paano danasin ang sakit. Kinabukasan, medyo nabawasan ang pagkahilo ko. Makalipas ang dalawang buwan, medyo nakabawi na ang kalusugan ko, pero namumuhay pa rin ako sa pag-aalala at pagkabalisa. Natatakot ako na ang labis na paggamit ng isip ay umubos ng lakas ko at magpalala sa kondisyon ko, kaya ayaw ko nang magbayad ng malaking halaga sa tungkulin ko. Iniraraos ko lang ang mga bagay para matapos ang gawaing hawak ko. Hindi ako masusi sa pagsusuri ng mga artikulo, kaya hindi maganda ang kalidad ng mga napili ko. Noong Abril 2024, sumali si Brother Zheng sa grupo ko para makipagtulungan sa akin, at naramdaman kong gumaan nang kaunti ang pasanin ko. Nang makita ko siya roon, na nakatuon talaga sa tungkulin niya, napuno ako ng inggit. “Kung malusog lang sana ako gaya niya!” naisip ko. “Sobrang lumala ang kalusugan ko nitong nakaraang ilang taon. Hindi lang altapresyon at cerebral infarction; may tinnitus din ako. Madalas akong nahihilo at parang lutang habang ginagawa ang tungkulin ko. Medyo namamanhid din ang kanang braso ko—baka dahil ito sa mahinang sirkulasyon ng dugo. Mahigit sisenta anyos na ako, at mahina na rin ang immune system ko. Sa ganitong kalusugan, kung isang araw ay maparalisa ako at hindi ko na magawa ang tungkulin ko, hindi ba’t mawawalan na ako ng silbi, at mawawala ang pagkakataon kong maligtas at makapasok sa kaharian ng langit? Hindi ba’t mawawalan ng saysay ang halagang ibinayad ko at ang pagdurusang tiniis ko sa loob ng maraming taon?” Nang maisip ko iyon, medyo nasiraan ako ng loob. Ibinahagi sa akin ni Brother Zheng na kapag humaharap tayo sa sakit, dapat nating hanapin ang layunin ng Diyos. Medyo sumama ang loob ko, iniisip na imposibleng maintindihan niya ang pinagdaraanan ko. Pero pagkatapos ay naisip ko kung paanong patuloy akong namumuhay sa pagkabalisa at pag-aalala sa loob ng maraming taon dahil sa kalusugan ko, nang hindi man lang inilalagay ang puso ko sa paghahanap sa layunin ng Diyos. Alam kong hindi tama ang kalagayan ko, kaya nagdasal ako sa Diyos, “O Diyos, alam kong may layunin Ka sa pagdating ng sakit na ito sa akin. Patnubayan Mo sana akong maunawaan ang katotohanan at matuto ng aral.”

Pagkatapos, nagbasa ako ng ilang salita ng Diyos at nagsimula akong medyo mas maunawaan ang Kanyang layunin. Sabi ng Makapangyarihang Diyos: “Kapag isinasaayos ng Diyos na ikaw ay magkasakit, ng malubhang sakit man o simple, ang layunin Niya sa paggawa nito ay hindi para iparanas sa iyo ang lahat ng aspekto ng pagkakasakit, ang pinsalang idinudulot ng sakit sa iyo, ang iba’t ibang abala at paghihirap na idinudulot ng sakit sa iyo, at ang iba’t ibang damdaming ibinibigay sa iyo ng sakit—hindi layunin ng Diyos na maranasan mo ang sakit sa proseso ng pagkakasakit. Sa halip, ang layunin Niya ay para matuto ka ng mga aral mula sa sakit, matuto kung paano maarok ang mga layunin ng Diyos, malaman ang mga tiwaling disposisyon na iyong nabubunyag at ang mga maling saloobing mayroon ka tungkol sa Diyos kapag ikaw ay may sakit, at matutuhan mong magpasakop sa kataas-taasang kapangyarihan at mga pagsasaayos ng Diyos, para magawa mong magkamit ng tunay na pagpapasakop sa Diyos at magawa mong manindigan sa iyong patotoo—ito ay lubhang mahalaga. Nais ng Diyos na iligtas at linisin ka sa pamamagitan ng sakit. Ano ang gusto Niyang linisin sa iyo? Gusto Niyang linisin ang lahat ng iyong labis-labis na mga pagnanais at hinihinging ipinapataw mo sa Diyos, at pati na rin ang iba’t ibang pagkakalkula, paghuhusga, at plano na ginagawa mo anuman ang kapalit upang makaligtas ka at manatiling buhay. Hindi tinutulutan ng Diyos na gumawa ka ng mga plano, hindi Niya tinutulutan na manghusga ka, at hindi ka Niya tinutulutan na magnais ng anumang labis-labis mula sa Kanya; hinihingi lamang Niyang magpasakop ka sa Kanya, at sa iyong pagsasagawa at pagdanas ng pagpapasakop, malaman mo ang iyong sariling saloobin sa pagkakasakit at ang iyong saloobin sa mga kondisyong ito sa katawan na itinatakda Niya sa iyo, pati na rin ang iyong mga personal na kahilingan. Kapag nalaman mo na ang mga bagay na ito, mapapahalagahan mo na kung gaano kakapaki-pakinabang para sa iyo na inihanda ng Diyos ang mga sitwasyon ng karamdaman o na ibinigay Niya sa iyo ang mga kondisyong ito sa katawan; at mapapahalagahan mo kung gaano nakatutulong ang mga ito sa pagbabago ng iyong disposisyon, sa pagkakamit mo ng kaligtasan, at sa iyong buhay pagpasok. Kaya nga, kapag sumasapit sa iyo ang karamdaman, hindi mo dapat palaging isipin kung paano mo ito maaalis o matatakasan o matatanggihan” (Ang Salita, Vol. VI. Ukol sa Paghahangad sa Katotohanan. Paano Hangarin ang Katotohanan (3)). Mula sa mga salita ng Diyos, nakita ko na dumarating sa atin ang mga sakit nang may mabubuting layunin Niya, para baguhin at dalisayin tayo. Ang mga naghahangad ng katotohanan ay maaaring matuto ng mga aral sa pamamagitan ng sakit at magkamit ng tunay na pagpapasakop sa Diyos. Pero nang dumating sa akin ang sakit, hindi ko hinanap ang layunin ng Diyos o pinagnilayan at kinilala ang sarili ko. Palagi lang akong namumuhay sa gitna ng sakit ko, nag-aalala na kung mapaparalisa ako at hindi ko magagawa ang tungkulin ko, o mamatay pa nga, lubusang mawawasak ang pag-asa kong maligtas at makapasok sa kaharian ng langit. Dahil nag-alala ako na baka lumala ang kondisyon ko, hindi ako nagdala ng pasanin sa tungkulin ko, takot na sagarin ang katawan ko. Nang makipagbahaginan sa akin ang mga kapatid tungkol sa pagkatuto ng mga aral mula sa sakit, ayaw ko pa ring tanggapin iyon. Sa isip-isip ko, “Madali lang sa inyong sabihin iyan; hindi naman kayo ang may sakit at nasasaktan.” Palagi akong naiinggit sa magandang kalusugan ng iba at nagrereklamo na hindi ako binigyan ng Diyos ng malusog na pangangatawan. Hindi ako naghahanap ng katotohanan o sumusubok na matuto ng mga aral kahit kaunti. Paano ako makakaasa kailanman na magkakamit ako ng katotohanan, madadalisay, o mababago?

Kalaunan, nagsimula akong hanapin ang katotohanan tungkol sa mga problema ko. Nabasa ko ang mga salita ng Diyos: “Anumang sakit ang dumapo sa matandang laman ng isang tao, kung gaano ito katinding nagdurusa, o kung magagamot ba ang sakit na ito—wala sa mga ito ang nakasalalay sa kanila, lahat ng ito ay nasa mga kamay ng Diyos. Kapag sumapit sa iyo ang sakit, makapagpasakop ka man sa mga pamamatnugot ng Diyos o hindi, handa ka mang tanggapin ang katunayang ito o hindi, nasa iyong katawan pa rin ang sakit; hindi mo ito maaalis. Kaya, lumilipas pa rin ang mga araw harapin mo man ang iyong karamdaman nang positibo o negatibo, at hindi mo mababago ang katunayan na nasa iyong katawan ang sakit na ito. Gayumpaman, maaari mong piliin kung ano ang iyong magiging saloobin dito” (Ang Salita, Vol. VI. Ukol sa Paghahangad sa Katotohanan. Paano Hangarin ang Katotohanan (4)). “Kapag nagkakasakit ang mga normal na tao, lahat sila ay nagdurusa at nababagabag, at may isang partikular na hangganan sa kung ano ang kaya nilang tiisin. Ngunit kung palaging gustong umasa ng mga tao sa sarili nilang lakas para maalis ang kanilang sakit at takasan ito, ano ang magiging huling resulta? Hindi lang nila hindi maiibsan ang kanilang pagdurusa, kundi lalo pa silang magdurusa at mababagabag. Iyon ang dahilan kung bakit habang mas nagdurusa ka sa sakit, mas dapat mong hanapin ang katotohanan, at hanapin kung paano magsagawa alinsunod sa mga layunin ng Diyos. Habang mas nagdurusa ka sa sakit, mas dapat kang lumapit sa harapan ng Diyos at kilalanin ang sarili mong katiwalian at ang iyong mga di-makatwirang hinihingi sa Diyos. Habang mas nagdurusa ka sa sakit, mas sinusubok ang iyong tunay na pagpapasakop. Samakatwid, kung kaya mo pa ring magpasakop sa mga pamamatnugot ng Diyos habang nagtitiis ng sakit, at kaya mong magpigil sa pagrereklamo tungkol sa Diyos at bitiwan din ang iyong mga di-makatwirang hinihingi sa Kanya kahit na hanggang sa kamatayan dahil sa sakit, ipinapakita nito na isa kang taong taos-pusong naghahangad sa katotohanan at nagpapasakop sa Diyos, na mayroon kang patotoo, at na ang iyong katapatan at pagpapasakop sa Diyos ay tunay, na ang mga ito ay hindi mga islogan o doktrina, at sa halip ay nakakatagal sa pagsubok. Ito ang dapat isagawa ng mga tao kapag nagkakasakit sila. Kapag nagkakasakit ka, sa isang banda, ito ay upang ibunyag ang lahat ng iyong mga di-makatwirang hinihingi, pati na ang iyong mga hindi makatotohanang imahinasyon at kuru-kuro tungkol sa Diyos, at sa kabilang banda, ito ay upang subukin ang iyong pananalig sa Diyos at pagpapasakop sa Kanya. Kung papasa ka sa pagsubok sa mga aspektong ito, mayroon kang tunay na patotoo at tunay na ebidensya sa iyong pananalig sa Diyos, katapatan sa Kanya, at pagpapasakop sa Kanya. Ito ang nais ng Diyos, at ito ang dapat taglayin at ipamuhay ng isang nilikha. Hindi ba’t pawang positibo ang mga bagay na ito?” (Ang Salita, Vol. VI. Ukol sa Paghahangad sa Katotohanan. Paano Hangarin ang Katotohanan (4)). Itinuro ng mga salita ng Diyos ang tamang perspektiba at landas ng pagsasagawa kapag humaharap tayo sa sakit: ang tunay na manampalataya at magpasakop sa kataas-taasang kapangyarihan at mga pagsasaayos ng Diyos, at huwag subukang alisin ang sakit sa sarili nating paraan—magdadala lang iyon ng higit pang pagdurusa. Ako mismo ay mayroong kaunting praktikal na karanasan sa mga salita ng Diyos. Nang lumampas sa 200 mmHg ang presyon ng dugo ko, takot na takot ako. Naisip ko na kung hindi ako tutuon sa pag-aalaga sa sarili ko o kung aksidente akong matumba, baka maparalisa ako o mamatay pa nga. Natakot ako na kung gagamitin ko nang husto ang isip ko sa tungkulin ko, palalalain nito ang kondisyon ko at hahantong sa malulubhang kahihinatnan, kaya patuloy akong namuhay sa mga negatibong emosyon ng pagkabagabag at pagkabalisa. Nagdulot ito ng matinding presyur at pagdurusa sa katawan at isip ko, at nakaapekto sa tungkulin ko. Hindi ba’t ang lahat ng ito ay dahil wala akong kaalaman sa kataas-taasang kapangyarihan ng Diyos? Ang totoo, malubha man o hindi ang kondisyon ko, o kung kailan ako maaaring mamatay—wala sa mga iyon ang mababago sa pamamagitan ng pag-aalala o pagkabagabag. Ang lahat ng ito ay nasa ilalim ng kataas-taasang kapangyarihan at mga pagsasaayos ng Diyos. Halimbawa, matapos akong magkaroon ng altapresyon, may isang linggo na dalawang beses akong nahulog sa bisikleta, at talagang masama ang pagkakabagsak ko. Noong oras na iyon, naisip ko, “Naku, ito na, malamang ay mapaparalisa na ako.” Pero lumabas na nagkaroon lang ako ng kaunting mga gasgas; hinding-hindi ito kasinglala ng inakala ko. Hindi ba’t proteksyon iyon ng Diyos? Kailangan kong baguhin ang maling perspektiba ko at harapin nang tama ang sakit ko. Dapat akong magpagamot kapag kailangan, pero kung gagaling ako o kung mabubuhay ako o mamamatay, hindi ako maaaring gumiit sa Diyos, at siguradong hindi ako dapat magkaroon ng maling pagkaunawa sa Kanya o magreklamo tungkol sa Kanya. Kailangan kong magpasakop sa kataas-taasang kapangyarihan at mga pagsasaayos ng Diyos at, sa gitna ng sakit, mas hanapin ang katotohanan at magnilay at kilalanin ang sarili ko. Iyon lang ang tanging paraan para magkaroon ng tunay na mga pakinabang.

Pagkatapos, ipinagpatuloy ko ang pagninilay sa ugat na dahilan kung bakit ako namuhay sa mga negatibong emosyon. Nabasa ko ang mga salita ng Diyos: “Nananampalataya ang lahat ng tao sa Diyos para makakuha ng mga pagpapala, gantimpala, at korona. Hindi ba’t bawat tao ay may ganitong intensiyon sa puso? Sa realidad, mayroon ang bawat tao. Isa itong katunayan. Bagama’t hindi ito madalas tinatalakay ng mga tao, at pinagtatakpan pa nga ang kanilang intensiyon at pagnanais na magtamo ng mga pagpapala, ang pagnanais na ito, ang intensiyon at motibong ito sa kaibuturan ng puso ng mga tao ay hindi kailanman natinag. Gaano man karaming espirituwal na teorya ang nauunawaan ng mga tao, anumang kaalaman na batay sa karanasan ang mayroon sila, anumang tungkulin ang kaya nilang gawin, gaano mang pagdurusa ang tinitiis nila, o gaano man ang halagang binabayaran nila, hinding-hindi nila binibitiwan ang intensiyon na magkamit ng mga pagpapala na nakatago sa kaibuturan ng kanilang mga puso, at palagi silang tahimik na nagpapakapagod at nagpapakaabala para magserbisyo rito. Hindi ba’t ito ang bagay na nakabaon sa pinakakaibuturan ng puso ng mga tao? Kung wala ang intensiyong ito na magkamit ng mga pagpapala, ano ang mararamdaman ninyo? Sa anong saloobin ninyo gagawin ang inyong tungkulin at susundan ang Diyos? Ano kaya ang mangyayari sa mga tao kung ganap na aalisin ang intensiyong ito na magkamit ng mga pagpapala na nakatago sa kanilang puso? Posible na magiging negatibo ang maraming tao, at ang ilan ay mawawalan ng gana sa kanilang mga tungkulin, at mawawalan ng interes sa kanilang pananampalataya sa Diyos. Para bang naglaho ang kanilang kaluluwa, at magmumukhang kinuha ang kanilang puso. Ito ang dahilan kung bakit sinasabi Kong ang intensiyon na magkamit ng mga pagpapala ay isang bagay na nakatago sa kaibuturan ng puso ng mga tao” (Ang Salita, Vol. III. Ang mga Diskurso ni Cristo ng mga Huling Araw. Anim na Pahiwatig ng Paglago sa Buhay). “Bago magpasyang gawin ang kanilang tungkulin, sa kaibuturan ng kanilang puso, punong-puno ang mga anticristo ng mga ekspektasyon tungkol sa kanilang kinabukasan, pagtatamo ng mga pagpapala, magandang hantungan, at maging ng isang korona, at mayroon silang napakalaking kumpiyansa na matamo ang mga bagay na ito. Pumapasok sila sa sambahayan ng Diyos para gawin ang kanilang tungkulin nang may gayong mga intensyon at adhikain. Kaya, nakapaloob ba sa paggampan nila ng tungkulin ang sinseridad, tunay na pananalig at katapatan na hinihingi ng Diyos? Sa puntong ito, hindi pa makikita sa kanila ang tunay nilang katapatan, pananalig, o sinseridad, dahil nagkikimkim ang lahat ng isang ganap na transaksiyonal na pag-iisip bago nila gawin ang kanilang mga tungkulin; lahat ay nagdedesisyon na gawin ang kanilang tungkulin batay sa kanilang mga interes, at batay rin sa paunang kondisyon ng kanilang nag-uumapaw na mga ambisyon at pagnanais. Ano ang intensyon ng mga anticristo sa paggawa sa kanilang tungkulin? Ito ay upang makipagkasunduan, para makipagpalitan. Masasabi na ito ang mga kondisyon na itinatakda nila para sa paggawa ng tungkulin: ‘Kung gagawin ko ang aking tungkulin, dapat akong magtamo ng mga pagpapala at magkaroon ng magandang hantungan. Dapat kong makamit ang lahat ng pagpapala at pakinabang na sinabi ng diyos na inihanda para sa sangkatauhan. Kung hindi ko makakamit ang mga ito, hindi ko gagawin ang tungkuling ito.’ Pumapasok sila sa sambahayan ng Diyos para gawin ang kanilang tungkulin nang may mga gayong intensyon, ambisyon, at pagnanais. Tila mayroon silang kaunting sinseridad, at siyempre, para sa mga bagong mananampalataya at sa mga kakasimula pa lang na gawin ang kanilang tungkulin, maaari din itong tawagin na kasigasigan. Ngunit walang tunay na pananalig o katapatan dito; mayroon lamang antas ng kasigasigan. Hindi ito matatawag na sinseridad. Kung pagbabatayan ang saloobing ito ng mga anticristo sa paggawa sa kanilang tungkulin, ito ay ganap na transaksiyonal at puno ng kanilang mga pagnanais sa mga pakinabang tulad ng pagtatamo ng mga pagpapala, pagpasok sa kaharian ng langit, pagkakamit ng korona, at pagtanggap ng mga gantimpala” (Ang Salita, Vol. IV. Paglalantad sa mga Anticristo. Ikasiyam na Aytem (Ikapitong Bahagi)). Mula sa mga salita ng Diyos, nakita ko na pumupunta ang mga anticristo sa iglesia para gawin ang tungkulin nila alang-alang lang sa pagtatamo ng mga pagpapala. Para magkamit ng mga pagpapala, kayang talikuran ng isang anticristo ang lahat, gugulin ang sarili niya, at magbayad ng halaga, pero sa sandaling maramdaman niyang hindi siya makakakuha ng mga pagpapala, kaya niyang ipagkanulo ang Diyos. Sa pagninilay sa sarili ko, napagtanto kong ang sarili kong mga intensyon at layon sa pananampalataya sa Diyos ay parehong-pareho: para magkamit ng mga pagpapala at makapasok sa kaharian ng langit. Sa lahat ng taon ng pananampalataya, hindi ako nalimitahan ng pag-uusig ng CCP o ng panlilibak at paninirang-puri ng mundo, at nagpursigi ako sa pagsunod sa Diyos at paggawa ng tungkulin ko. Ginawa ko ang lahat ng ito sa pag-aakalang sa pamamagitan ng halagang ibinayad ko at ng paggugol ko ay magkakamit ako ng biyaya at mga pagpapala ng Diyos, at titiyak sa pagpasok ko sa kaharian ng langit. Nang magkaroon ako ng altapresyon at cerebral infarction, nag-alala ako na kung tumaas ang presyon ng dugo ko, baka maparalisa ako kahit hindi ako mamatay, at kung hindi ko magagawa ang tungkulin ko, mawawala sa akin ang pagpapala ng pagpasok sa kaharian ng langit. Iyon ang dahilan kaya palagi akong nasisiraan ng loob. Nang makita kong hindi nagbubunga ng magagandang resulta ang tungkulin ko, hindi ako nababalisa tungkol doon; sa halip, nag-aalala ako na ang labis na paggamit ng isip ay magpapalala sa kondisyon ko at mawawala ang pagkakataon kong magkamit ng mga pagpapala. Nakita ko na ang lahat ng iniisip at ginagawa ko ay para sa sariling pakinabang ng aking laman. Ako ay nanampalataya, tumalikod sa lahat ng bagay, at gumugol, lahat ay alang-alang sa pagtatamo ng mga pagpapala. Namumuhay ako ayon sa satanikong patakaran ng pamumuhay na, “Ang bawat tao para sa kanyang sarili at bahala na ang iba.” Para magkamit ng mga pagpapala, kaya kong tumalikod sa lahat ng bagay at gumugol nang hindi iniintindi ang iba pang bagay, pero kung walang mga pagpapala rito para sa akin, nagiging negatibo lang ako at nagpapakatamad. Hindi ba’t ibinubunyag ko ang disposisyon ng isang anticristo? Sa mga huling araw, ipinapahayag ng Diyos ang katotohanan para gawin ang gawain ng pagliligtas sa sangkatauhan. Hindi layunin ng Diyos na sumunod ako sa Kanya at gawin ang tungkulin ko para lang makakuha ng mga pagpapala. Umaasa Siya na sa proseso ng paggawa ng tungkulin ko, hahangarin ko ang katotohanan para lutasin ang mga tiwali kong disposisyon, babaguhin ang mga maling pananaw ko sa pananalig, iwawaksi ang mga bagay na kay Satanas, at magiging isang tao na naaayon sa mga layunin ng Diyos. Sa gayon ko lang matatanggap ang pagsang-ayon ng Diyos. Sa kabaligtaran, palagi akong namumuhay sa isang makasarili at mapagsilbi-sa-sariling satanikong disposisyon, naghahangad lang ng mga pagpapala. Hindi ba’t lumalakad lang ako sa landas ni Pablo? Nanampalataya si Pablo sa Diyos pero hindi naghangad ng katotohanan at buhay. Itinuring niya ang lahat ng gawain at pagtatrabaho niya para sa Diyos bilang kapital para magkamit ng korona at mga pagpapala, sinusubukang makipagtransaksyon sa Diyos. Matapos ang maraming taon ng pananampalataya, walang ipinagbago kahit kaunti ang mga sataniko at tiwali niyang disposisyon. Mapangahas siyang nagprotesta laban sa Diyos, humihingi ng korona, at sa paggawa niyon, sinalungat niya ang disposisyon ng Diyos at pinarusahan siya. Kung nananampalataya ako sa Diyos pero hindi ako naghahangad ng katotohanan at buhay, at palaging naghahangad ng mga pagpapala at sinusubukang makipagtawaran sa Diyos, parurusahan din ako kung hindi ako magsisisi. Nang mapagtanto ko ang mga kahihinatnan ng pagpapatuloy sa landas na ito, nagdasal ako sa Diyos, “O Diyos, alam kong nasa likod ng sakit na ito ang Iyong mabubuting layunin. Ito ay para ibunyag at iligtas ako. Ito ang pagmamahal Mo sa akin, na nagtutulot sa aking makita nang malinaw na sa buong panahong ito, naghahangad lang ako ng mga pagpapala at lumalakad sa maling landas. O Diyos, handa akong magsisi. Mula ngayon, tutuon na ako sa paghahangad ng katotohanan.” Pagkatapos magdasal, naramdaman kong mas payapa at panatag ang puso ko.

Kalaunan, pinagnilayan ko ang isa pang maling pananaw na pinanghawakan ko: ang ideya na kung lumala ang sakit ko at hindi ko magawa ang tungkulin ko, hindi ako maliligtas. Ipinagpatuloy ko ang paghahanap ng katotohanan para lutasin ito. Nabasa ko ang mga salita ng Diyos: “Ang pagkamit ng kaligtasan ay pangunahing nangangahulugan na makawala mula sa kasalanan at mula sa impluwensiya ni Satanas, at tunay na bumaling sa Diyos at magpasakop sa Diyos. Ano ang dapat taglayin ng mga tao para makawala mula sa kasalanan at mula sa impluwensiya ni Satanas? Ang katotohanan. Upang magkamit ng katotohanan, dapat sangkapan ng mga tao ang kanilang sarili ng maraming salita ng Diyos, at dapat nilang maranasan ang mga salita ng Diyos at isagawa ang mga ito, upang maunawaan nila ang katotohanan at makapasok sila sa realidad—saka lamang sila maliligtas. Kung maliligtas ba ang isang tao o hindi ay walang kinalaman sa kung gaano na siya katagal nananampalataya sa Diyos, kung gaano na kaabante ang kanyang kaalaman, kung nagtataglay ba siya ng mga kaloob at kalakasan, o kung gaano na karami ang kanyang pinagdusahan. Ang tanging bagay na may direktang kaugnayan sa pagkamit ng kaligtasan ay kung nakakamit ba ng isang tao ang katotohanan o hindi” (Ang Salita, Vol. III. Ang mga Diskurso ni Cristo ng mga Huling Araw. Ang Pagpapahalaga sa mga Salita ng Diyos ang Pundasyon ng Pananampalataya sa Diyos). Ginawa ng Diyos na napakalinaw ang pamantayan para maligtas. Pangunahin Niyang tinitingnan kung kaya ng mga taong isabuhay ang realidad ng Kanyang mga salita; kung, sa lahat ng bagay, tumigil sila sa pamumuhay ayon sa mga satanikong pilosopiya at sa halip ay tinitingnan ang mga tao at mga bagay, umaasal, at kumikilos nang ayon sa Kanyang mga salita at sa mga katotohanang prinsipyo; kung mayroon silang takot, pagpapasakop, katapatan, at pagmamahal sa Kanya; at kung isinasabuhay nila ang isang tunay na wangis ng tao. Ang mga nagtataglay lang ng mga katotohanang realidad na ito ang ililigtas ng Diyos. Pero para sa akin, matapos ang lahat ng taon ng pananampalataya ko, hindi ko iwinaksi ang anuman sa mga tiwali kong disposisyon gaya ng kayabangan, kapalaluan, pagkamakasarili, o pagiging kasuklam-suklam. Bagama’t nakaya kong magdusa nang kaunti at magbayad ng kaunting halaga sa paggawa ng tungkulin ko, ang totoo ay sinusubukan kong makipagtransaksyon sa Diyos gamit ang pagnanais kong magkamit ng mga pagpapala. Namumuhay pa rin ang buong pagkatao ko sa ilalim ng madilim na impluwensiya ni Satanas, ni hindi malapit sa pagkaligtas. Kung hindi ko lulutasin ang mga tiwaling disposisyong ito, kung nasa puso ko pa rin ang pagnanais na iyon para sa mga pagpapala, kung ganoon, kahit na gumagawa ako ng tungkulin, hindi pa rin ako maliligtas sa huli. Kailangan kong tumuon sa paghahangad ng katotohanan. Iyon lang ang tanging paraan para magkaroon ng pagkakataong maligtas.

Isa pa, ang palagian kong pag-aalala na kung lulubha ang sakit ko at mamatay ako, hindi ako maliligtas—nanggaling din iyon sa hindi pagkaunawa sa katotohanan. Kaya naghanap ako ng mga nauugnay na salita ng Diyos para basahin. Sabi ng Makapangyarihang Diyos: “Kung sa sandaling babawiin na ang iyong buhay, panatag ang loob mo, nakahanda ka, at nagpapasakop nang walang anumang reklamo, pakiramdam mo ay natupad mo na ang iyong mga responsabilidad, obligasyon, at tungkulin hanggang sa huli, at maligaya at payapa ang iyong puso—kung papanaw ka nang ganito—kung gayon, para sa Diyos, hindi ka talaga pumanaw. Sa halip, nabubuhay ka sa ibang mundo at sa ibang anyo. Ang tanging nangyari ay nagbago ang paraan ng iyong pamumuhay—hindi ka tunay na patay. Sa paningin ng tao, ‘Napakabata pang namatay ng taong ito, nakakaawa naman!’ Pero sa mga mata ng Diyos, hindi ka namatay o nagdusa; sa halip, humayo ka para tamasahin ang mga pagpapala at lalo kang napalapit sa Diyos. Ito ay dahil, bilang isang nilikha, pasok ka na sa pamantayan ng paggampan ng iyong tungkulin sa paningin ng Diyos, natapos mo na ang iyong tungkulin, at hindi na kailangan ng Diyos na gampanan mo pa ang tungkuling ito sa hanay ng mga nilikha. Para sa Diyos, ang ‘pagpanaw’ mo ay hindi tinatawag na ‘pagpanaw,’ ikaw ay ‘inakay,’ ‘dinala,’ o ‘kinuha,’ at isa itong mabuting bagay” (Ang Salita, Vol. III. Ang mga Diskurso ni Cristo ng mga Huling Araw. Ang Pangangaral sa Ebanghelyo ay ang Tungkuling Hindi Mahihindian ng Lahat ng Mananampalataya). Mula sa mga salita ng Diyos, naunawaan ko na ang ilang tao, habang nabubuhay sila, ay nakakayang panghawakan nang matibay ang tungkulin nila anuman ang harapin nila—pag-uusig man, kapighatian, pagpapahirap ng sakit, o kahirapan sa pera—nang hindi nagrereklamo tungkol sa Diyos o nagkakanulo sa Diyos. Ang gayong mga tao ay nagbigay ng tunay na patotoo. Kahit na mamatay ang laman nila, ang totoo ay kinukuha sila ng Diyos para mabuhay sa ibang dako. Palagi akong nag-aalala na ang pagkamatay ay nangangahulugan ng pagkawala ng pagkakataon kong maligtas, pero ang realidad, ang kalalabasan ng isang tao pagkatapos mamatay ay pinagpapasyahan ng saloobin niya sa Diyos at sa katotohanan habang nabubuhay siya. Naisip ko si Job. Naniwala siya na ang Diyos ang May Kataas-taasang Kapangyarihan sa langit at lupa at lahat ng bagay. Sa buong buhay niya, sumunod siya sa Diyos at lumakad sa daan ng pagkatakot sa Diyos at pag-iwas sa kasamaan. Nang harapin niya ang kamatayan, wala siyang pag-aalala o takot, dahil naniwala siya na ang Diyos ay may kataas-taasang kapangyarihan at nagsasaayos ng buhay at kamatayan ng isang tao. Samakatwid, nakaya niya itong harapin nang mahinahon. Si Job ay isang taong may takot sa Diyos at umiwas sa kasamaan. Nanindigan siya sa patotoo sa panahon ng mga tukso ni Satanas, at kahit namatay siya, iniligtas siya ng Diyos. Dahil hindi ko naunawaan ang katotohanan, at hindi ko matarok ang mga usapin tungkol sa buhay, kamatayan, at kaligtasan, palagi akong nag-aalala na ang pagkamatay ay nangangahulugang hindi ako maliligtas. Napakahangal ko! Sa realidad, kahit na buhay ako, kung hindi ako naghahangad ng katotohanan, hindi lumalakad sa daan ng pagkatakot sa Diyos at pag-iwas sa kasamaan, at sa pananalig ko sa Diyos ay tumatalikod ako at gumugugol ako ng sarili para lang makakuha ng korona at mga pagpapala, kung ganoon, sa mga mata ng Diyos, walang pagkakaiba ang pagiging buhay o patay ko. Wala itong kinalaman sa kaligtasan. Iyon ay dahil ang gayong paggugol ay para sa pakinabang ng laman; makasarili ito, at hindi tumutupad sa tungkulin at responsabilidad ng isang nilikha. Ngayon, binibigyan pa rin ako ng Diyos ng pagkakataong mabuhay. Hindi na ako maaaring lamunin ng mga alalahanin tungkol sa buhay, kamatayan, o mga pagpapala. Habang nabubuhay ako, dapat akong taimtim na maghangad ng katotohanan at gawin nang maayos ang tungkulin ko bilang isang nilikha para palugurin ang Diyos. Iyon ang dapat kong alalahanin at pagtuunan ng pansin nang higit sa lahat. Sa pamamagitan lang ng pagtatamo ng katotohanan at pagsasabuhay ng katotohanang realidad magkakaroon ng galak at kapayapaan ang puso ko; saka lang ako hindi matatakot sa kamatayan.

Sa ngayon, sumasakit pa rin ang ulo ko at nahihilo kapag matagal kong ginagawa ang tungkulin ko, pero hindi na ako masyadong namumuhay sa gitna ng sakit. Kung sumakit ang ulo ko, nagpapahinga ako sandali. Sa pang-araw-araw na buhay ko, sinusubukan ko ring mag-ehersisyo nang higit pa, at hindi na ako nag-aalala o nababalisa tungkol sa kung ano ang mangyayari sa katawan ko at kung mabubuhay ba ako o mamamatay. Sa bawat araw na nabubuhay ako, gagawin ko ang tungkulin ko sa abot ng aking makakaya. Salamat sa Diyos!


13. Walang Pagkakaiba sa Katayuan sa Pagitan ng Iba’t Ibang Tungkulin

Ni Lin Sen, Tsina

Sa paglaki ko, palaging mga lalaki ang nasusunod sa pamilya namin, at ang tatay ko ang may pinal na desisyon sa lahat ng bagay. Hindi siya gumawa ng anumang gawaing-bahay; ang mga gawaing tulad ng pagluluto, paglalaba, at paglilinis ay trabaho ng nanay at ate ko. Madalas niyang itinuturo sa aming magkakapatid na lalaki na “Yung mga lalaki ang nagtatrabaho sa labas, at mga babae ang gagawa sa bahay,” at na ang pagsasaka at paghahanapbuhay ay trabaho ng lalaki, samantala, ang pagluluto at paglalaba ay mga gawain para sa mga babae. Dahil sa mga sinabi at ginawa ng tatay ko, ang mga kuya ko ay naging mga ulo ng kani-kanilang pamilya matapos mag-asawa at hindi kailanman gumawa ng gawaing-bahay. Gusto kong maging katulad nila, dahil pakiramdam ko ay iyon lang ang paraan para magkaroon ng tamang tindig at dignidad ng isang lalaki. Nang mag-asawa ako, ang asawa ko ay isang napakabuti at may kakayahang maybahay na umako sa lahat ng gawaing-bahay. Minsan kapag oras ng pagkain, inihahain pa niya ang pagkain ko sa mismong harapan ko. Dahil dito, lalo kong naramdaman na bilang isang lalaki, hindi ko dapat gawin ang mga gawaing tulad ng paglalaba, pananahi, o pag-aalaga ng mga bata. Lahat ng iyon ay gawaing pambabae. Kung gagawin ko ito, kahiya-hiya ito at nakakababa ng aking dignidad. Kalaunan, pagkatapos manganak ng asawa ko, umuuwi ako galing sa trabaho at nakikita siyang nahihirapang magluto at gumawa ng gawaing-bahay habang karga ang sanggol. Gusto ko siyang tulungan, pero naiisip ko kung gaano nakakahiya kung malaman ng mga tao na ang isang lalaking tulad ko ay gumagawa ng ganoong klaseng trabaho. Kaya lumalabas na lang ako para maglaro ng baraha, imbes na tulungan ang asawa ko sa mga gawain. Pagkatapos kong tanggapin ang gawain ng Diyos sa mga huling araw, talagang nasiyahan ako sa pagbabasa ng mga salita ng Diyos. Mula sa Kanyang mga salita, napagtanto ko na sa pananampalataya sa Diyos, kailangan kong isagawa ang katotohanan sa lahat ng bagay at isabuhay ang normal na pagkatao. Hindi puwedeng hayaan ko lang na pagsilbihan ako ng iba—talagang hindi iyon makatwiran. Mula noon, sinimulan kong tulungan ang asawa ko sa ilang gawaing-bahay, nag-aaral na magluto, maghugas ng gulay, at maglinis.

Isang araw noong Enero 2023, sinabi ng lider na may ilang panganib sa seguridad ang isang tahanang matutuluyan at kailangang ilipat kaagad ang mga nakababatang sister na nakatira doon. Hiniling niya sa akin na pansamantala silang patuluyin, at sinabing lilipat sila pagkatapos ng Bagong Taon kapag may nahanap nang angkop na tahanang matutuluyan. Sa isip-isip ko, “Isa akong brother. Maghapon sa paligid ng kalan—nakakababa naman iyon at nakakaasiwa! Bakit naman isinaayos ng lider na ako ang magpatuloy sa bahay? Hindi ba’t pinapahirapan lang niya ako?” Pero naisip ko, “Maraming taon na akong nananampalataya sa Diyos. Kung tatanggihan ko ang tungkuling ito, hindi ba’t sasabihin ng lider na hindi ako isang taong naghahangad ng katotohanan? Isa pa, angkop naman talaga ang bahay ko para sa pagpapatuloy. At bagama’t inalis na sa iglesia ang asawa ko, sinusuportahan niya ako sa paggawa ng tungkulin ko, at hindi rin naman tumututol ang dalawa kong anak. Tamang-tama lang para sa mga nakababatang sister na sa bahay ko mag-Bagong Taon. Saka, hiniling lang naman ng lider na pansamantala ko silang patuluyin. Lilipat din sila kapag may nahanap nang angkop na tahanang matutuluyan.” Nang maisip ko ito, pumayag ako. Pero nang oras na para magpatuloy, lumitaw na naman ang kaisipan na “Yung mga lalaki ang nagtatrabaho sa labas, at mga babae ang gagawa sa bahay.” Dahil nagtatrabaho ang asawa ko sa tindahan ng mga almusal, ako ang nagluluto ng almusal at tanghalian sa bahay araw-araw. Maraming beses akong pinaalalahanan ng asawa ko, “Dapat kang magsuot ng apron at mga oversleeve kapag nagluluto ka, kung hindi, madudumihan ang damit mo at magiging mahirap labhan.” Oo lang ako nang oo, pero hindi ko ginawa iyon ni minsan. Naisip ko, “Gusto pa niyang magsuot ako ng mga oversleeve at apron? Ano’ng magiging itsura ko? Magmumukha akong matandang maybahay! Kung makikita ako ng mga sister na ganoon, hindi ba’t sobrang kahiya-hiya iyon? Ang pagluluto at paglalaba ay mga gawaing dapat ginagawa ng mga sister, hindi ng mga brother. Kung malalaman ng mga kapatid na nagpapatuloy ako sa bahay, tiyak na hahamakin nila ako. Hindi ako makapaniwala na ako, isang brother na gumagawa ng gawaing nakabatay sa teksto, ay isa na ngayong propesyonal na kusinero!” Pagkaraan ng ilang panahon, isinaayos ng lider na may isa pang nakababatang sister na lumipat sa bahay ko, at parang walang anumang balak na umalis ang mga sister. Sa isip-isip ko, “Hindi ba’t sabi nila ay lilipat sila pagkatapos ng Bagong Taon? Bakit may mga idinaragdag pang tao sa bahay ko? Ang araw-araw na paglulutong ito ay nakakababa ng dignidad. Kailan ba ito matatapos?” Nasasakal ako sa pagiging negatibo, at hindi ko na isinapuso ang pagluluto at naging pabasta-basta na lang ako. Ang sinaing ko ay masyadong matigas o kaya ay masyadong malambot, at ang mga niluluto kong ulam ay masyadong maalat o kaya ay wala namang lasa. Pero hindi ko pinagnilayan ang sarili ko kahit kaunti; pakiramdam ko pa nga na sapat na ang makapaghain lang ng pagkain sa mesa. Kalaunan, nagsimula silang magbigay sa akin ng puna, sinasabing hilaw ang luto ko sa noodles at hindi natunaw ang mga butil ng asin sa ensalada. Lalong sumama ang loob ko nang marinig ko ito. “Nakakababa na nga ng dignidad para sa isang lalaking tulad ko na magluto para sa inyo buong araw, tapos ngayon hinahanapan pa ninyo ng mali ang lahat? Hindi ko na ito matiis!” Sa puso ko, gusto ko na lang na umalis na sila agad. Kalaunan, napagtanto kong mali ang kalagayan ko, kaya nanalangin ako sa Diyos na gabayan akong maunawaan ang mga problema ko.

Noong panahong iyon, narinig ko ang isang himno ng mga salita ng Diyos:

Ang Kauna-unahang Sangkatauhan ay mga Buhay na Nilalang na may Espiritu

1  Sa simula, nilikha Ko ang sangkatauhan; ibig sabihin, nilikha Ko ang ninuno ng sangkatauhan, si Adan. Pinagkalooban siya ng anyo at wangis, nag-uumapaw sa sigla, nag-uumapaw sa lakas, at bukod pa nga riyan, kapiling siya ng Aking kaluwalhatian. Iyan ang maluwalhating araw nang likhain Ko ang tao. Pagkatapos niyan, ginawa si Eba mula sa katawan ni Adan, at siya man ay ninuno ng tao. Kaya, ang mga taong nilikha Ko ay puno ng Aking hininga at puno ng Aking kaluwalhatian.

2  Si Adan ay orihinal na “isinilang” mula sa Aking kamay at siyang kumakatawan sa Aking wangis. Sa gayon ang orihinal na kahulugan ng “Adan” ay isang nilalang na Aking nilikha, puspos ng Aking masiglang lakas, puspos ng Aking kaluwalhatian, may anyo at wangis, may isang espiritu at hininga. Siya lamang ang nilikha, may angking espiritu, na may kakayahang kumatawan sa Akin at taglayin ang Aking wangis, at nakatanggap ng Aking hininga.

3  Sa simula, si Eba ang ikalawang taong pinagkalooban ng hininga na ang paglikha ay Aking inorden, kaya ang orihinal na kahulugan ng “Eba” ay isang nilikha na magpapatuloy ng Aking kaluwalhatian, puno ng Aking sigla at bukod pa riyan ay pinagkalooban ng Aking kaluwalhatian. Si Eba ay nagmula kay Adan, kaya taglay rin niya ang Aking wangis, sapagkat siya ang ikalawang taong nilalang sa Aking wangis. Ang orihinal na kahulugan ng “Eba” ay isang buhay na tao, may espiritu, laman, at buto, ang ikalawang patotoo Ko at Aking ikalawang wangis sa gitna ng sangkatauhan. Sila ang mga ninuno ng sangkatauhan, ang mga mahalaga at dalisay sa sangkatauhan, sila ay orihinal na mga buhay na nilalang na pinagkalooban ng mga espiritu.

—Ang Salita, Vol. I. Ang Pagpapakita at Gawain ng Diyos. Ang Kahulugan ng Maging Isang Tunay na Tao

Habang pinagninilayan ko ang mga liriko, napagtanto ko na noong unang nilikha ng Diyos ang sangkatauhan—sina Adan at Eba—hindi Niya kailanman sinabi na mas marangal ang mga lalaki kaysa sa mga babae o na mas mababa ang katayuan ng mga babae kaysa sa mga lalaki. Sa mata ng Diyos, pantay-pantay ang mga lalaki at babae. Ganoon din sa sambahayan ng Diyos. Anuman ang tungkuling ginagampanan ng isang tao, hindi kailanman sinabi ng Diyos na ang ilang tungkulin ay dapat gawin ng mga brother at ang iba ay para lang sa mga sister. Pero tinuruan ako ng mga salita at gawa ng tatay ko mula pa noong bata ako, at namuhay ako ayon sa mga sobinismong kaisipan. Palagi kong minamaliit ang mga babae at mababa ang tingin sa mga gawain tulad ng pagluluto at paglalaba, iniisip na lahat ng iyon ay gawaing pambabae. Iyon ang dahilan kung bakit sobrang lumalaban ako sa aking tungkulin sa pagpapatuloy, at kahit na ginawa ko ito, pabasta-basta lang ako. Lahat ng inisip at ginawa ko ay hindi naaayon sa mga layunin ng Diyos. Nang mapagtanto ito, handa na akong magpasakop at masigasig na tuparin ang aking tungkulin ng pagpapatuloy. Pagkatapos niyon, kapag nagluluto ako ng noodles, pinapakuluan ko ito nang mas matagal, at mina-marinate ko na nang maaga ang mga ensalada. Sinimulan ko na ring isipin na iba’t ibahin ang mga putaheng ginagawa ko. Nang makita kong may sakit at umuubo ang ilan sa mga nakababatang sister, iginawa ko sila ng inumin na gawa sa peras at batong asukal. Noong nagsisimula na akong magbago, sa hindi inaasahan ay lumipat sila.

Pagkaalis nila, madalas kong pinagninilayan, “Bakit ba ako nagpakita ng labis na paglaban noong nagpapatuloy ako?” Kalaunan, nabasa ko ang mga salita ng Diyos na naglalantad sa isyu ng sobinismo, at nagkaroon ako ng kaunting pagkaunawa sa aking sarili. Sabi ng Makapangyarihang Diyos: “Iniisip ng maraming lalaki, ‘Ang mga gawaing-bahay tulad ng paglalaba at pagtatahi ng damit ay pawang mga bagay na dapat gawin ng mga babae. Sa tuwing ginagawa ko ang mga gampaning ito, naiinis ako, at pakiramdam ko ay nababawasan ang pagkalalaki ko.’ … Mayroong ganitong mga sobinismong kaisipan ang ilang lalaki; hinahamak nila ang mga gawaing-bahay tulad ng pag-aalaga ng mga anak, paglalaba, pagluluto, at paglilinis, at ayaw nilang gawin ang mga bagay na ito. Kahit na gawin nila ang mga ito, ginagawa nila ito nang medyo labag sa loob, sa takot na baka maliitin sila ng iba. Iniisip nila, ‘Kung palagi kong ginagawa ang mga gawaing-bahay na ito, paano pa ako naiiba sa isang babae?’ Hindi ba’t may problema sa kanilang pag-iisip? (Oo.) … Ang mga tao mula sa ilang partikular na rehiyon ay partikular na may sobinismong kaisipan—hindi maikakaila na resulta ito ng pagkokondisyon at impluwensiya ng kanilang mga pamilya. Kaya, nakapinsala ba sa iyo o nakabuti sa iyo ang pagkokondisyong ito? (Nakapinsala ito sa akin.) Lubha itong nakapipinsala sa mga tao” (Ang Salita, Vol. VI. Ukol sa Paghahangad sa Katotohanan. Paano Hangarin ang Katotohanan (14)). “Halimbawa, sabihin nating isa kang brother, at inatasan kang maghanda ng mga pagkain at maghugas ng mga pinggan para sa ibang mga kapatid araw-araw. Makakapagpasakop ka ba? (Sa tingin ko oo.) Siguro ay magagawa mo sa maikling panahon, pero makakapagpasakop ka ba kung inatasan kang gawin ang tungkuling ito sa pangmatagalan? (Makakapagpasakop ako kung paminsan-minsan ko lang gagawin ang tungkuling ito. Kung sa mas matagal na panahon, baka hindi ko magawa.) Ipinapakita nito na wala kang pagpapasakop. Ano ang nagiging sanhi para hindi magkaroon ng pagpapasakop ang mga tao? (Dulot ito ng pagkakaroon ng mga tao ng mga tradisyonal na kuru-kuro sa kanilang puso. Iniisip nilang dapat magtrabaho ang mga lalaki sa labas ng bahay, at ang mga babae ang dapat mag-asikaso sa mga gawaing-bahay, na trabaho ng babae ang pagluluto at nakakahiya para sa isang brother ang magluto. Kaya hindi magiging madaling magpasakop.) Tama. Nahuhulog ang mga tao sa diskriminasyon sa kasarian pagdating sa paghahati-hati ng trabaho. Iniisip ng mga lalaki, ‘Kaming mga lalaki ay dapat na nasa labas at naghahanapbuhay. Ang mga gawaing-bahay tulad ng pagluluto at paglilinis ay dapat gawin ng mga babae. Hindi kami dapat pinapagawa nito.’ Ngunit mga espesyal na sitwasyon ito ngayon, at ipinapagawa ito sa iyo, kaya ano ang gagawin mo? Anong mga suliranin ang dapat mong lutasin para makapagpasakop? Ito ang pinakabuod ng isyu. Dapat mong mapagtagumpayan ang iyong diskriminasyon sa kasarian. Walang anumang trabaho na dapat gawin lang ng mga lalaki, ni anumang dapat gawin lang ng mga babae. Una sa lahat, huwag mong hatiin ang trabaho sa ganitong paraan. Hindi dapat tukuyin ayon sa kasarian kung anong tungkulin ang ginagawa ng isang tao” (Ang Salita, Vol. III. Ang mga Diskurso ni Cristo ng mga Huling Araw. Sa Pagsasagawa Lamang ng Katotohanan Mayroong Buhay Pagpasok). Eksaktong inilantad ng mga salita ng Diyos ang kalagayan ko. Naisip ko kung paano, dahil sa impluwensiya ng mga salita at gawa ng aking ama at sa pagpapalaki ng aking pamilya mula pagkabata, palagi akong naniniwala na “Ang mga lalaki ay nakatataas sa mga babae” at “Yung mga lalaki ang nagtatrabaho sa labas, at mga babae ang gagawa sa bahay.” Inakala ko na ang mga gawaing-bahay tulad ng paglalaba, pagluluto, at paglilinis ay pawang mga bagay na ginagawa ng mga babae, habang ang mga lalaki ay kailangan lang magsaka o magtrabaho para kumita ng pera. Naniniwala ako na mas mataas ang katayuan ng isang lalaki kaysa sa isang babae, kaya natural lang na dapat silang pagsilbihan ng kanilang mga asawa, at na kung ang isang lalaki ay gumawa ng gawaing-bahay, nakakababa iyon ng dignidad at mamaliitin sila. Samakatwid, bago ako manampalataya sa Diyos, hindi ako kailanman gumawa ng gawaing-bahay. Nang makita ko ang asawa ko na nagpaparoo’t parito, gumagawa ng mga gawain habang karga ang aming anak, nakonsensiya ako at ginusto kong tumulong, pero naalala ko na ang isang lalaking tulad ko ay dapat panindigan ang isang partikular na tindig at dignidad ng isang tunay na lalaki. Naisip ko kung gaano ako mapapahiya kung makita ako ng iba na gumagawa ng gawaing pambabae, kaya lumalabas ako para maglaro ng baraha at magsaya sa halip na tulungan siya sa mga gawain. Sa lahat ng mga taon na iyon, tahimik na nagdurusa ang asawa ko, namumuhay nang nakapapagod at mapait. Ang pinakamahalaga, dahil sa sobrang impluwensiya sa akin ng mga sobinismong kaisipan, hindi ako makapagpasakop sa mga pamamatnugot at pagsasaayos ng Diyos. Nang isaayos ng lider na pansamantala akong magpatuloy ng mga sister, itinuring kong trabaho ng babae ang gawaing-bahay at naramdaman kong kahiya-hiya ito at nakakababa ng dignidad, bilang isang brother, ang gumawa ng tungkulin ng pagpapatuloy. Para protektahan ang aking imahe bilang lalaki, hindi man lang ako nangahas na magsuot ng apron o mga oversleeve kapag nagluluto, sa takot na maliitin ako ng mga sister. Dahil sa paglaban sa aking kalooban, naging pabasta-basta ako sa aking tungkulin; hindi ko man lang maluto nang maayos ang noodles, at hindi natunaw ang asin sa mga ensalada. Nang bigyan ako ng mga mungkahi ng mga sister, inisip kong masyado silang mapaghanap at gusto ko na lang na umalis na sila sa lalong madaling panahon. Nakita ko na sa pamumuhay ayon sa mga tradisyonal na kultural na ideyang ito, upang maprotektahan ang aking diumano’y dignidad at katayuan bilang lalaki, ako ay naging napakamakasarili at napakalamig, walang anumang normal na pagkatao. Wala akong kahit kaunting pagpapasakop o debosyon sa aking tungkulin. Nang mapagtanto ito, nanalangin ako, hinihiling sa Diyos na gabayan akong maunawaan ang katotohanan at makalaya mula sa gapos at mga paglilimita ng aking mga sobinismong kaisipan.

Pagkatapos, nabasa ko ang isang sipi ng mga salita ng Diyos at nakahanap ako ng landas ng pagsasagawa. Sabi ng Makapangyarihang Diyos: “Dapat bang pag-ibahin ang mga responsabilidad sa lipunan ng kalalakihan at kababaihan? Dapat bang magkaroon ng pantay na katayuan sa lipunan ang mga lalaki at babae? Makatarungan ba na masyadong itaas ang katayuan ng mga lalaki at maliitin ang kababaihan? (Hindi, hindi ito makatarungan.) Kaya, paano nga ba dapat tratuhin ang katayuan sa lipunan ng kalalakihan at kababaihan sa paraang patas at makatwiran? Ano ang prinsipyo para dito? (Na ang mga lalaki at babae ay pantay at dapat tratuhin nang patas.) Ang patas na pagtrato ay ang teoretikal na basehan, ngunit paano ito dapat isagawa sa paraang nagpapakita ng pagiging patas at makatwiran? Hindi ba’t kinabibilangan ito ng mga tunay na problema? Una sa lahat, dapat nating matukoy na ang katayuan ng kalalakihan at kababaihan ay pantay—hindi ito mapag-aalinlanganan. Samakatuwid, ang hatian sa trabaho sa lipunan ng kalalakihan at kababaihan ay dapat ding maging pantay, at dapat isaalang-alang at isaayos ayon sa kanilang kakayahan at kapabilidad sa gawain. Dapat magkaroon ng pagkakapantay-pantay lalo na pagdating sa karapatang pantao, kung saan dapat natatamasa din ng mga babae ang natatamasa ng mga lalaki; sa ganitong paraan lang matitiyak sa lipunan ang pantay na katayuan sa pagitan ng kalalakihan at kababaihan. Ang sinumang kayang gumawa ng trabaho, o sinumang may kakayahang maging lider ay dapat tulutang gawin ito, lalaki o babae man siya. Ano ang palagay mo sa prinsipyong ito? (Mabuti ito.) Sinasalamin nito ang pagkakapantay-pantay ng kalalakihan at kababaihan. Halimbawa, ipagpalagay na kumukuha ka ng mga bombero at kasama sa mga aplikante ang mga lalaki at babae. Sino ang dapat mong kunin? Ang patas na pagtrato ang teoretikal na batayan at ang prinsipyo, ngunit paano mo ito partikular na dapat gawin? Kakasabi Ko lang na sinumang may kakayahan na gampanan ang trabaho batay sa kanilang kakayahan at abilidad ang dapat piliin—dapat mong piliin kung sino ang kukunin ayon sa prinsipyong ito. Tingnan kung sino sa mga aplikante ang may mahusay na kakayahan, maliksi ang isip at mabilis mag-isip, at kayang kumilos nang mabilis sa panahon ng kagipitan. Pagkatapos, sa pamamagitan ng pag-alam sa iba’t ibang katangian ng bawat tao, tulad ng kanilang kapabilidad sa gawain, karanasan, at antas ng kakayahan sa gawain ng bombero, sa huli ay makakabuo ka ng isang angkop na paghusga. Maaaring kasama sa mga aplikanteng pipiliin mo ay hindi lang mga lalaki kundi pati mga babae, at ang mga lalaki ay malalaki, matatangkad, at malalakas, may karanasan sa pagsugpo ng apoy, at mga kalahok sa ilang operasyon ng pagsugpo ng apoy at pagsagip, at ang mga babae ay maliliksi, sumailalim sa mahigpit na pagsasanay, bihasa sa mga pangunahing kaalaman at pamamaraan sa gawain ng pagsugpo ng apoy, at naging napakahusay sa kanilang mga nakaraang gawain. Kung gayon, ang mga napiling aplikante ay pawang angkop. Ito ang tinatawag na pagpili sa pinakamahusay sa pinakamahuhusay, nang walang kinikilingan sa alinmang panig. … Una sa lahat, kapag pinangangasiwaan ang isang bagay, wala kang pagkiling laban sa mga lalaki o babae. Naniniwala ka na marami ring babae ang namumukod-tangi at may talento, at marami kang kilalang gayong mga tao. Kaya, nakukumbinsi ka ng iyong kabatiran na ang kapabilidad ng kababaihan sa gawain ay hindi mas mababa sa abilidad ng mga lalaki, at na ang halagang dinadala ng kababaihan sa lipunan ay hindi mas mababa kaysa sa halaga ng mga lalaki. Sa sandaling magkaroon ka ng ganitong kabatiran at pagkaunawa, gagawa ka ng mga tumpak na paghusga at pagpili batay sa katunayang ito sa tuwing kikilos ka sa hinaharap. Sa madaling salita, kung hindi mo papaboran ang anumang panig, at wala kang anumang pagkiling sa alinmang kasarian, magiging medyo normal ang pagkatao mo sa aspektong ito, at makakakilos ka nang patas. Ang mga limitasyon ng tradisyonal na kultura, sa paraan na ang mga lalaki ay itinuturing na mas mataas kaysa sa mga babae, ay aalisin mula sa iyo; hindi na makukulong ang iyong mga kaisipan, at hindi ka na maiimpluwensiyahan ng aspektong ito ng tradisyonal na kultura” (Ang Salita, Vol. VI. Ukol sa Paghahangad sa Katotohanan. Ang Kahulugan ng Paghahangad sa Katotohanan (11)). Pagkatapos basahin ang mga salita ng Diyos, nakaramdam ako ng malaking kalinawan, at naunawaan ko na para makalaya mula sa mga tanikala ng tradisyonal na kultural na mga ideya tulad ng “Ang mga lalaki ay nakatataas sa mga babae” at “Yung mga lalaki ang nagtatrabaho sa labas, at mga babae ang gagawa sa bahay,” kailangan ko munang tanggapin ang katunayan na pantay-pantay ang mga lalaki at babae. Hindi dapat magkaroon ng pagkiling ang mga lalaki laban sa mga babae, lalo pa ang maliitin o apihin sila. Iyan ay imoral at walang pagkatao. Dapat tratuhin nang patas ng mga lalaki ang mga babae at hindi ituring na natural na dapat gawin ng mga babae ang gawaing-bahay, habang itinuturing na trabaho para sa mga lalaki ang mga kilalang trabaho na nagdudulot ng katayuan. Ang gayong pananaw ay pananaw ng mga maling paniniwala at maling kaisipan ni Satanas, at ito ay ganap na salungat sa katotohanan. Walang tuntunin sa sambahayan ng Diyos na nagsasabi kung aling mga tungkulin ang dapat gawin ng mga brother at alin ang para sa mga sister. Sa sambahayan ng Diyos, hindi kailanman isinasaayos ang mga tungkulin batay sa kasarian, sa halip, makatwiran itong isinasaayos batay sa kakayahan, mga kalakasan, kapabilidad sa gawain ng bawat tao, at sa mga pangangailangan ng gawain ng iglesia. Halimbawa, isinaayos ng lider na gawin ko ang tungkulin ng pagpapatuloy dahil ang tahanang matutuluyan na tinitirhan ng mga sister ay may mga panganib sa seguridad, at walang mahanap na ligtas na bahay kaagad. Ang bahay ko naman ay angkop, at sinusuportahan ako ng aking asawa at mga anak sa paggawa ng aking tungkulin. Sa isang banda, dahil sa pagsasaayos ng lider, napanatiling ligtas ang mga sister, at sa kabilang banda, pinahintulutan sila nito na gawin ang kanilang mga tungkulin nang normal, na tinitiyak na hindi maaapektuhan ang gawain ng iglesia. Sa pagpapatuloy sa kanila, itinataguyod ko rin ang gawain ng iglesia at ginagawa ang aking tungkulin. Dapat ay tinanggap ko ang pagsasaayos at nagpasakop ako, binitiwan ang mga walang-katotohanang ideya at pananaw na “Ang mga lalaki ay nakatataas sa mga babae” at “Yung mga lalaki ang nagtatrabaho sa labas, at mga babae ang gagawa sa bahay,” at tinupad ang aking tungkulin ng pagpapatuloy ayon sa mga salita ng Diyos.

Pagkatapos, nagbasa pa ako ng mga salita ng Diyos at natutunan kung paano harapin nang wasto ang aking tungkulin. Sabi ng Makapangyarihang Diyos: “Anuman ang tungkulin mo, huwag mong diskriminahin kung ano ang mataas at mababa. Ipagpalagay na sinasabi mong, ‘Bagama’t ang gampaning ito ay isang atas mula sa Diyos at ang gawain ng sambahayan ng Diyos, kung gagawin ko ito, baka maging mababa ang tingin ng mga tao sa akin. Ang iba ay nakakagawa ng gawaing nagpapahintulot sa kanila na mamukod-tangi. Ibinigay sa akin ang gampaning ito, na hindi ako hinahayaang mamukod-tangi kundi nangangailangan ng pagsisikap ko nang hindi nakikita, hindi ito patas! Hindi ko gagawin ang tungkuling ito. Ang tungkulin ko ay dapat iyong magpapatingkad sa akin sa harap ng iba at magbibigay-daan sa akin na gumawa ng pangalan para sa aking sarili—at kahit na hindi ako gumawa ng pangalan para sa aking sarili o magpatingkad, dapat akong makinabang mula rito at makaramdam ng pisikal na kaginhawahan.’ Ito ba ay katanggap-tanggap na saloobin? Ang pagiging maselan ay hindi pagtanggap sa mga bagay mula sa Diyos; ito ay pagpili ayon sa iyong mga sariling kagustuhan. Hindi ito pagtanggap ng iyong tungkulin; ito ay pagtanggi sa iyong tungkulin, isang pagpapamalas ng iyong paghihimagsik laban sa Diyos. Ang ganoong pagkamaselan ay nahahaluan ng mga pansarili mong kagustuhan at pagnanais. Kapag isinasaalang-alang mo ang iyong sariling pride at katayuan, ang iyong sariling mga interes, at iba pang mga gayong bagay, ang saloobin mo sa iyong tungkulin ay hindi pagpapasakop. Anong saloobin ang dapat mayroon ka sa iyong tungkulin? Una, hindi mo ito dapat analisahin kung sino ang nagtalaga ng gawaing ito; sa halip, dapat mo itong tanggapin mula sa Diyos—ito ay atas ng Diyos, ito ay iyong tungkulin, at dapat kang magpasakop sa mga pamamatnugot at pagsasaayos ng Diyos at tanggapin ang iyong tungkulin. Ikalawa, huwag mong diskriminahin kung ano ang mataas at mababa, at huwag mong abalahin ang sarili mo kung ano ang kalikasan ng tungkulin, kung tinutulutan ka man nitong mamukod-tangi o hindi, kung ito ba ay ginagawa sa harap ng publiko o nang walang nakakakita. Huwag mong isaalang-alang ang mga bagay na ito. Mayroon ding isa pang aspekto sa saloobing ito: pagpapasakop at aktibong pakikipagtulungan” (Ang Salita, Vol. III. Ang mga Diskurso ni Cristo ng mga Huling Araw. Ano ang Paggampan ng Isang Tao sa Kanyang Tungkulin nang Pasok sa Pamantayan?). “Halimbawa, sabihin nating responsabilidad mo ang magluto para sa iyong mga kapatid, at iyon ang tungkulin mo. Paano mo dapat tratuhin ang gampaning ito? (Dapat naming hanapin ang mga katotohanang prinsipyo.) Paano mo hahanapin ang mga katotohanang prinsipyo? May kinalaman ito sa realidad at sa katotohanan. Kailangan mong pag-isipan kung paano isasagawa ang katotohanan at kung paano gampanan nang maayos ang tungkuling ito. Aling mga aspekto ng katotohanan ang nakapaloob dito? Ang unang hakbang, una sa lahat, ay kailangan mong malaman na, ‘Hindi ako nagluluto para sa sarili ko. Tungkulin ko ito.’ Kinapapalooban ito ng aspekto ng pangitain. Paano naman ang ikalawang hakbang? (Kailangan naming pag-isipan kung paano lulutuin nang maayos ang pagkain.) Ano ang pamantayan sa pagluluto nang maayos? (Kailangan naming hanapin ang mga hinihingi ng Diyos.) Tama iyan. Tanging ang mga hinihingi ng Diyos ang katotohanan, ang pamantayan, at ang prinsipyo. Gawin ang mga bagay-bagay alinsunod sa mga hinihingi ng Diyos—ito ay isang aspekto ng katotohanan. Una sa lahat ay kailangan mong isipin ang aspektong ito ng katotohanan, at pagkatapos ay pagnilayan na, ‘Ibinigay sa akin ng Diyos ang tungkuling ito upang gampanan ko. Ano ang pamantayang hinihingi ng Diyos?’ Unang-una sa lahat, kailangan mong taglayin ang pundasyong ito. Kung gayon ay paano ka dapat kumilos upang maabot mo ang pamantayan ng Diyos? Ang pagkaing lulutuin mo ay dapat na masustansya, masarap, malinis, at hindi nakasasama sa katawan—ang mga ito ang mga detalyeng nakapaloob. Basta’t kumikilos ka alinsunod sa prinsipyong ito, ang pagkaing lulutuin mo ay maihahanda alinsunod sa mga hinihingi ng Diyos. Bakit Ko ito sinasabi? Dahil hinanap mo ang mga prinsipyo ng tungkuling ito, at hindi lumagpas ang mga kilos mo sa saklaw na itinakda ng Diyos. Tama ang paraan ng pagkilos mo. Ginampanan mo nang maayos ang iyong tungkulin, at nagampanan mo ito sa isang paraan na pasok sa pamantayan” (Ang Salita, Vol. III. Ang mga Diskurso ni Cristo ng mga Huling Araw. Sa Paghahanap Lamang sa mga Katotohanang Prinsipyo Maaaring Magampanan Nang Mabuti ng Isang Tao ang Kanyang Tungkulin). Sa sambahayan ng Diyos, walang tungkuling isinasaayos batay sa kasarian ng isang tao, at walang mataas o mababang mga tungkulin. Ang tamang saloobin sa iyong tungkulin ay tanggapin ito mula sa Diyos at magpasakop. Hindi alintana kung sino ang nagsaayos nito o kung ikaw ang sentro ng atensyon, dapat mong hanapin ang mga katotohanang prinsipyo para tuparin nang maayos ang iyong tungkulin. Ito ang tamang paraan ng pagsasagawa, at ito ay naaayon sa mga layunin ng Diyos. Nang isaayos ng lider ang tungkulin ng pagpapatuloy para sa akin, hindi ako dapat nag-alala na baka maliitin ako, sa halip, dapat ay hinanap ko ang mga katotohanang prinsipyo at ginawa ang lahat ng aking makakaya upang matupad nang maayos ang aking tungkulin. Una, kinailangan kong gawin ang lahat para mapanatili ang isang ligtas na kapaligiran para sa mga sister. Gayundin, kinailangan kong panatilihing malinis ang bahay, at kapag nagluluto, kinailangan kong isaalang-alang kung paano gawing masustansya at malusog ang mga pagkain. Sa isang banda, ang paggawa ng aking tungkulin ng pagpapatuloy sa bahay ay nagwasto sa aking sobinismong walang-katotohanang pananaw, kaya hindi ko na tinitingnan ang mga babae sa pamamagitan ng tradisyonal na lente ng “Ang mga lalaki ay nakatataas sa mga babae.” Sa kabilang banda, napabuti rin nito ang aking mga kasanayan sa buhay. Mas sanay na ako ngayon sa paghuhugas at paghihiwa ng mga gulay, at sa bahay, karaniwan nang ako ang nagluluto at naglilinis. Naalala ko minsan habang nanananghalian, sinabi ng asawa ko nang nakangiti, “Dati, ako ang nagluluto para sa iyo, pero hindi ko akalain na magkakabaliktad na pala tayo ngayon.” Sinabi rin ng mga anak ko na nagbago na ako. Minsan, may ilang sister na pumupunta sa bahay ko para pag-usapan ang kanilang mga sermon, at kadalasan, ako ang nagluluto. Hindi ko na nararamdaman na ito ay nakakababa ng dignidad o kahiya-hiya. Sinasabi pa nga ng mga sister na masarap daw ang luto kong isda. Ang makalaya mula sa mga tradisyonal na sobinismong kaisipan na ito at maisabuhay ang kaunting normal na pagkatao ay pawang resulta na nakamit sa pamamagitan ng mga salita ng Diyos. Salamat sa Diyos!


14. Mga Pagninilay Matapos Pagtakpan ang Isang Pagkakamali

Ni Theodore, Italya

Palagi akong gumagawa ng tungkulin ng pag-e-edit ng video sa iglesia. Noong Mayo 2022, pagkatapos makunan ang isang pelikula, pumasok ito sa isang matinding yugto ng post-production, at kailangang matapos agad ang pag-e-edit para isumite sa lider para sa pagsusuri. Matapos gumugol ng mahabang oras sa pag-e-edit ng bawat eksena, hindi ko sinasadyang napindot ang delete key, at agad na nabura ang footage mula sa unang limang eksenang na-edit ko na. Awtomatiko kong sinubukang i-undo ang huling ginawa ko, pero hindi na nga ito naibalik ng software—tuluyan pa itong nag-hang. Nang makita ko ang walang lamang timeline, ganap na nablangko ang isip ko. Nang matauhan ako, nagmamadali kong sinubukan ang lahat ng paraan para ma-recover ang proyekto, at habang naghahanap, patuloy kong iniisip, “Wala na; ano ang gagawin ko ngayon? Hindi pa naman ako nakapag-back up nitong mga nakaraang araw—siguradong nawala na ang proyekto. Bihira naman akong magkamali sa tungkulin ko dati, at pinagkakatiwalaan ako ng superbisor. Bakit naman sa lahat ng pagkakataon, sa pinakakritikal na sandali pa nagkaproblema bago ito isumite sa lider para sa pagsusuri? Kapag nalaman ng lahat na nakagawa ako ng pagkakamali na para lang sa baguhan pagkatapos ng matagal na pagiging editor, ano na lang ang iisipin nila sa akin? Kahit baguhan alam na dapat mag-back up araw-araw para maiwasan ang aksidenteng pagkawala ng datos, pero inisip ko na dahil ilang taon ko nang ginagawa ito nang hindi nawawalan ng proyekto, hindi na kailangan ang araw-araw na pagba-back up. Bakit ba sobra ang tiwala ko sa sarili ko?” Dati, kapag may ibang mga kapatid na nakagagawa ng pagkakamali dahil sa maling operation, buong kumpiyansa kong sasabihin, “Maiiwasan naman ang ganitong problema kung medyo mag-iingat pa.” Nang maisip ko iyon, nag-init ang mukha ko. Sumablay ako sa pinakamahalagang sandali at nakagawa ng isang bagay na napakairesponsable. Siguradong bababa ang tingin ng lahat sa akin kapag nalaman nila. Hindi ba’t masisira nang tuluyan ang magandang reputasyon at imahe ko? Hindi, maliban na lang kung talagang kinakailangan, hindi ko puwedeng ipaalam sa mga kapatid ang tungkol dito. Tiningnan ko ang backup mula sa ilang araw na nakalipas, at natuklasan kong dalawang eksena lang na kinunan kamakailan ang kailangang palitan. Kaya kong magdamag na magtrabaho at halos maaayos ko ito, at kapag naayos ko na ang lahat, hinding-hindi na malalaman ng mga kapatid na nawala ko ang proyekto, at mapapanatili ko ang magandang imahe ko. Nang maisip ko iyon, nagmadali akong i-restore ang proyekto, pero habang ginagawa ko iyon, napansin ko na kailangang ulitin ang color grading at audio ng buong pelikula. Pagtingin ko sa dami ng trabahong nasa harapan ko, alam kong hindi ito maibabalik sa loob lang ng isang araw at isang gabi. Talagang nanghina ang loob ko. Naging malinaw sa akin na hindi ko kayang tapusin nang mag-isa ang proyektong ito, at ang magagawa ko lang ay ang humingi ng tulong sa iba. Naisip ko, “Kung magtatanong ako ngayon, hindi ba’t malalaman nila na nawala ko ang proyekto? Kung malalaman nila, bababa ang tingin ng lahat sa akin. Pero kung hindi ako magsasalita, mas lalo lang maaantala ang gawain. Isa pa, walang lihim na hindi nabubunyag.” Napagtanto kong hindi ito isang bagay na nagkataon lang nangyari, at may aral akong kailangang matutunan. Kaya, nagdasal ako sa Diyos, “O Diyos, hindi ako nag-back up ng proyekto, at natakot akong harapin ang pagkakamaling ito na para lang sa isang baguhan. Takot na takot akong malaman ng iba kaya palagi ko na lang itong gustong pagtakpan. Hindi ako isang matapat na tao. O Diyos, pakiusap, gabayan Mo ako, at tulungan akong maging simple at makapagtapat sa mga kapatid tungkol sa problemang ito at makahingi ng tulong.” Pagkatapos magdasal, naisip ko ang isang sipi ng mga salita ng Diyos: “Hinihingi ng Aking kaharian ang mga matapat, at mga hindi mapagpaimbabaw o mapanlinlang” (Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 33). Gusto ng Diyos ang matatapat na tao. Malinaw na nagkamali ako, at dapat sana ay naging simple at nagtapat ako, inamin ang pagkakamali ko, at humingi ng tulong. Pero ang iniisip ko pa rin ay kung paano ito pagtatakpan para walang sinuman ang makaalam. Napakadilim at napakamapanlinlang ng puso ko! Sa totoo lang, kapag nagawa na ang isang pagkakamali, dapat ko muna itong aminin, at kahit ano pa ang maging tingin sa akin ng mga kapatid o kahit pa mapuna ako o mapungusan, nararapat lang sa akin iyon. Sa pagharap sa kanilang mga pagkakamali, ang matatapat na tao ay kayang maglakas-loob na aminin ang mga ito at may tapang na managot. Bakit hindi ko kayang magsagawa nang ganito? Saka lang ako nagsimulang humingi ng tulong mula sa lahat. Isa-isa kong pinadalhan ng mensahe ang mga brother na baka may alam kung paano ito lulutasin. Nakita kong halos natanong ko na ang lahat, pero wala pa ring paraan para ma-recover ang proyekto. Sakto namang pumasok sa kuwarto ang brother na responsable sa pagre-record ng audio at nagtanong, “Nahanap mo na?” Sumagot ako nang nanlulumo, “Hindi.” Pagkatapos, sabi niya, “Kaba-back up ko lang ng proyekto sa editing kahapon.” Nang marinig ko iyon, halos maiyak ako. Ang nangyari, pagkatapos ko palang magtrabaho noong nakaraang gabi, pumasok sa studio kinaumagahan ang kapatid na gumagawa ng pagre-record ng audio at gumawa ng backup. Iyon mismo ang naiwala ko. Tiningnan ko ang backup na proyekto sa harapan ko. Walang sira lahat ang editing, color grading, at audio. Hindi ko mapigilang mag-alay ng pasasalamat at papuri sa Diyos sa puso ko. Natapos na ang isyu sa nawawalang proyekto. Kasunod ng luwag ng kaloobang ito, nagsimula akong magnilay sa aking sarili, “Bakit palagi kong sinusubukang pagtakpan ang mga bagay-bagay kapag nagkakamali ako sa aking tungkulin at ayaw kong malaman ng iba?”

Habang nagninilay ako, nabasa ko ang isang sipi ng mga salita ng Diyos: “Ang mga tiwaling tao ay mahusay magpanggap. Anuman ang ginagawa nila o anumang katiwalian ang ibinubunyag nila, palagi nilang sinusubukan na magbalatkayo. Kung may mangyaring mali o may ginawa silang mali, gusto nilang isisi iyon sa iba. Gusto nilang mapunta sa kanila ang kredito sa mabubuting bagay, at masisi ang iba sa masasamang bagay. Hindi ba maraming ganitong pagpapanggap sa tunay na buhay? Napakarami. Ang paggawa ng mga pagkakamali o pagpapanggap: alin sa mga ito ang may kaugnayan sa mga tiwaling disposisyon? Ang pagpapanggap ay isang usapin ng mga tiwaling disposisyon, may kaakibat itong mapagmataas na disposisyon, kabuktutan, at panlilinlang; ito ay higit na kinamumuhian ng Diyos. Sa katunayan, kapag nagpapanggap ka, nauunawaan ng lahat ang nangyayari, pero akala mo hindi iyon nakikita ng iba, at ginagawa mo ang lahat para makipagtalo at pangatwiranan ang sarili mo sa pagsisikap na hindi ka mapahiya at isipin ng lahat na wala kang ginawang mali. Hindi ba kahangalan ito? Paano ito hinuhusgahan ng iba? Ano ang nadarama nila? Pagkasuklam at pagkamuhi. Kung, matapos makagawa ng pagkakamali, matatrato mo ito nang tama, at mapapayagan mo ang lahat ng iba pa na pag-usapan ito, magkomento rito, at kilatisin ito, at kaya mo itong himayin at isiwalat para makita ng iba, ano ang magiging opinyon ng lahat sa iyo? Tiyak na sasabihin nila na isa kang matapat na tao, dahil bukas ang puso mo sa Diyos, at kaya nilang makita ang iyong puso sa pamamagitan ng iyong mga kilos at pag-uugali. Ngunit kung susubukan mong magkunwari at linlangin ang lahat, liliit ang tingin nila sa iyo, at sasabihin nila na ikaw ay hangal at hindi matalinong tao. Kung hindi mo susubukang magkunwari o pangatwiranan ang sarili mo, kung kaya mong aminin ang iyong pagkakamali, sasabihin ng lahat na matapat ka at matalino. At ano ang ikinatalino mo? Ang lahat ng tao ay nagkakamali. Lahat ay may mga pagkukulang at kapintasan. At lahat ay may pare-parehong mga tiwaling disposisyon. Huwag mong isipin na mas marangal, perpekto, at mabait ka kaysa sa iba; ang pag-iisip nang ganyan ay labis na wala sa katwiran! Sa sandaling malinaw mo nang makita ang mga tiwaling disposisyon ng mga tao at ang tunay na mukha ng kanilang tiwaling diwa, at hindi mo sinusubukang pagtakpan ang sarili mong mga pagkakamali, at hindi mo ginagamit ang mga pagkakamali ng ibang tao laban sa kanila, at kaya mong harapin nang tama ang dalawa, saka mo lang makikita ang mga bagay-bagay nang malaliman at hindi ka gagawa ng mga kahangalan, at magiging isa kang matalinong tao. Lahat ng wala sa katwiran ay hindi matatalinong tao, sila ay mga hangal. Sa tuwing nagkakamali sila o gumagawa ng isang bagay na katawa-tawa at pinupungusan sila, dinidibdib nila ito, at palagi nilang sinusubukang bigyang-katwiran at ipagtanggol ang kanilang sarili, habang kumikilos nang patalikod. Kasuklam-suklam itong makita. Sa katunayan, halatang-halata kaagad ng ibang mga tao ang ginagawa nila, subalit lantaran pa rin silang nagpapanggap. Nagmumukha silang katatawanan sa iba. Hindi ba’t kahangalan ito? Talagang kahangalan ito. Walang anumang karunungan ang mga hangal na tao. Kahit gaano pa karaming sermon ang marinig nila, hindi pa rin nila maunawaan ang katotohanan o makita ang anumang bagay sa kung ano talaga ito. Palagi silang nagmamataas, iniisip na naiiba sila sa lahat, at mas marangal sila; ito ay kayabangan at pagmamatuwid sa sarili, ito ay pagiging hangal. Ang mga hangal ay walang espirituwal na pagkaunawa, hindi ba? Ang mga bagay kung saan hangal ka at hindi madunong ay ang mga bagay kung saan wala kang espirituwal na pagkaunawa, at hindi madaling maunawaan ang katotohanan. Ito ang realidad ng usaping ito” (Ang Salita, Vol. III. Ang mga Diskurso ni Cristo ng mga Huling Araw. Ang mga Prinsipyong Dapat Gumabay sa Sariling Asal ng Isang Tao). Sa pamamagitan ng mga salita ng Diyos, naunawaan ko na hindi maiiwasan na magkaroon ng ilang pagkakamali o paglihis sa ating mga tungkulin, pero ang hinihingi ng Diyos ay harapin nang tama ng mga tao ang kanilang mga pagkakamali, at huwag subukang pagtakpan at pagbalatkayuhan ang mga ito. Ang pagtatakip at pagbabalatkayo ay isang satanikong disposisyon ng kabuktutan at panlilinlang—isang bagay na kinasusuklaman at kinamumuhian ng Diyos. Sa pamamagitan ng paglalantad ng mga salita ng Diyos, napagtanto ko na kapag nagkakamali ako sa aking tungkulin, ang una kong iniisip ay ang pagtakpan ang mga ito—ito ay inudyukan ng isang buktot at mapanlinlang na satanikong disposisyon. Sa isip-isip ko, matagal na akong gumagawa ng mga tungkulin ng pag-e-edit ng video, may kaunti nang karanasan, at medyo maganda naman ang tingin sa akin ng lahat, kaya pakiramdam ko ay hindi ako puwedeng magkamali, lalo na sa mahahalagang sandali. Pakiramdam ko, dapat ay mas maaasahan at mas mapagkakatiwalaan ako kaysa sa iba. Kaya kapag nagkakamali, nag-aalala akong masisira ang reputasyon ko at mawawalan ako ng katayuan, at ginagawa ko ang lahat para pagtakpan ang mga iyon at hindi ipaalam sa kaninuman. Lalo na kapag ganitong pagkakamali na para lang sa baguhan, mas lalo akong natatakot na kapag nalaman ng iba, bababa ang tingin nila sa akin, at babagsak nang husto ang katayuan ko sa paningin nila. Habang mas iniisip ko ito, mas lalo kong hindi magawang harapin nang tama ang pagkakamali ko. Gusto kong magbalatkayo bilang isang taong walang kapintasan, at hindi ako nangahas na aminin ang pagkakamali ko o humingi ng tulong. Gusto ko pa ngang palihim itong ayusin nang walang nakaaalam, para hindi ako mapahiya. Ang katotohanan ay na nangyari na ang pagkakamali, at sana ay nagtapat na lang ako, inako ko ito, at natuto ako mula rito. Pero ginawa ko ang lahat para pagtakpan ito at gumamit ng panlilinlang. Sinisiyasat ng Diyos ang lahat—kahit maloko ko ang mga tao, maloloko ko ba talaga ang Diyos? Hindi ba’t nagbubulag-bulagan lang ako? Talagang naging hangal ako! Lahat ng tao ay nagkakamali—hindi ito isang bagay na dapat ikahiya, at saka, sa aktuwal ay isang mahalagang paalala ito para sa akin, para mas maging maingat ako sa paggawa kong muli ng aking tungkulin. Pero kapag nagkakamali ako, pinipiga ko ang utak ko para mag-isip ng mga paraan para pagtakpan ang mga ito. Sa mata ng Diyos, mas malubha pa itong mapanlinlang na pagtatakip kaysa sa mismong mga pagkakamali. Habang mas pinagtatakpan ko ang mga pagkakamali ko, mas lalo lang nitong pinatutunayan kung gaano kabuktot at kamapanlinlang ang disposisyon ko. Habang mas iniisip ko ito, mas lalo kong nararamdaman na ako ay mapagpaimbabaw at talagang karumal-dumal at kasuklam-suklam sa paningin ng Diyos. Naisip ko rin kung paano na lang kaya kung nagawa kong ma-recover nang mag-isa ang proyekto sa pagkakataong ito, siguradong hinding-hindi ko talaga sasabihin kaninuman at hinding-hindi ako hihingi ng tulong sa iba, at dahil lang wala akong paraan para ayusin ito kaya nagsabi ako ng totoo sa mga kapatid. Kaya para sa mga ordinaryong pagkakamali na karaniwan ay kaya kong pagtakpan, hindi ba’t mas lalo ko pang pagtatakpan ang mga ito? Hindi ko maiwasang alalahanin ang mga tagpo mula sa paggawa ko ng tungkulin noon. Minsan kapag nag-e-edit ako ng maiikling video, mas mahalaga sa akin ang bilis at dami ng natatapos para lang magkamit ng paghanga, at bilang resulta, madalas nagsasanhi ng pag-uulit at mga rebisyon ang mga isyu sa maliliit na detalye. Noong tinanong ako ng iba kung bakit lumitaw ang mga problemang ito, natatakot akong sabihin ng iba na walang-ingat at pabaya ako. Kaya, gumagawa ako ng mga obhetibong dahilan, sinasabing dahil ito sa yugto ng pagpi-film, o kaya ay sasabihin kong nagka-glitch ang software ko, lahat, para lang makapagpalusot. Palagi kong nabubunyag ang mga bagay na ito. Nang maisip ko ito, napagtanto ko kung gaano karami ang mga pagpapanggap ko at panlilinlang ko sa iba. Hindi na ako puwedeng patuloy na mamuhay ayon sa mapanlinlang na disposisyong ito, at kailangan kong magsimulang magsagawa at pumasok sa pamantayan ng isang matapat na tao. Ang sumunod na nangyari ay nagtulak sa akin na magnilay-nilay nang mas malalim at magkaroon ng kaalaman sa aking sarili.

Hindi nagtagal, ipinasa na sa lider ang pelikula para sa pagsusuri. Pero napansin ng isang brother na sa isang eksena, wala sa timing ang audio sa loob ng labintatlong frame, at hindi siya sigurado kung kailangan ba itong i-render ulit. Nagsimulang mabagabag ang puso ko, “Bakit hindi ko napansin iyan? Kung titingnang mabuti, halatang-halata naman ito. May kalahating segundong delay ang video at audio, hindi sila sabay. Pinatingnan ko pa nga sa isang sister ang parteng iyan. Bakit hindi rin niya napansin? Aabutin ng ilang oras ang pagre-render—magdudulot ito ng malaking pagkaantala! Siguro huwag ko na lang sabihin sa lahat. Hindi naman ito malaking isyu—karamihan ng tao ay ni hindi ito mapapansin. Isa pa, kung malaman ng lahat na may ganitong problema ang video, ano na lang ang iisipin nila sa akin? Sasabihin kaya nila na hindi ako maaasahan o iresponsable ako? Paulit-ulit akong nakagagawa ng mga pagkakamaling para lang sa baguhan nitong mga nakaraang araw; kung magpapatuloy ako nang ganito, sino pa ang magtitiwala sa akin?” Walang kapayapaan ang puso ko at nakadama ako ng pag-aakusa sa loob-loob ko. Pero pagkatapos itong pag-isipan nang paulit-ulit, nagpasya pa rin akong huwag na lang magsabi ng anuman. Pagkatapos kong mapagdesisyunan iyon, pakiramdam ko ay kabadong-kabado akong nakaupo sa harap ng kompyuter, hindi mapakali ang puso ko, at nakaramdam ako ng matinding kadiliman sa kalooban ko. Napagtanto kong pinagtatakpan ko na naman ang isang pagkakamali, kaya nagdasal ako sa Diyos sa puso ko: “O Diyos, ngayon ko lang talaga naramdaman kung gaano kahirap magsabi ng totoo at maging isang matapat na tao. Sa tuwing pride o banidad ko ang nakataya, hindi ko mapigilang protektahan ang sarili ko, gusto kong magsinungaling at manlinlang. Ayoko nang mamuhay nang ganito. Pakiusap, bigyan Mo ako ng tapang at lakas ng loob para maisagawa ang pagiging matapat ayon sa Iyong mga salita.” Pagkatapos magdasal, nagkaroon ako ng kaunting lakas sa aking puso, at nagtapat ako sa mga kapatid tungkol sa isyu. Kalaunan, mayroon pa ring ibang mga isyu sa video, kaya sabay-sabay kong inayos ang lahat ng iyon, sinuri ang lahat, at saka ipinadala pabalik sa lider.

Dahil sa karanasang iyon, nagsimula akong magnilay-nilay, “Bakit palagi kong gustong pagtakpan ang mga pagkakamali? Ano ba talaga ang ugat ng isyung ito?” Nabasa ko ang dalawang sipi ng mga salita ng Diyos: “Ipagpalagay na hinihingi sa iyo ng Diyos ngayon na maging isang matapat na tao at sabihin ang totoo tungkol sa isang bagay, na kinasasangkutan ng mga katunayan, o ng iyong kinabukasan at iyong kapalaran. Ang mga kahihinatnan ng paggawa mo nito ay maaaring hindi pabor sa iyo: Maaaring hindi na maging mataas ang tingin sa iyo ng iba, at pakiramdam mo ay nasira na ang iyong reputasyon. Sa gayong mga sitwasyon, kaya mo bang maging prangka, at sabihin ang totoo? Kaya mo bang maging matapat? Ito ang pinakamahirap na gawin, mas mahirap pa kaysa sa pagbuwis ng iyong buhay. Maaari mong sabihin, ‘Kaya kong mamatay para sa Diyos, pero kung ipapasabi sa akin ng Diyos ang totoo, hindi ko ito kakayanin. Ayaw ko talagang maging isang matapat na tao. Mas gugustuhin ko pang mamatay kaysa hayaang maliitin ako ng lahat, kaysa hayaang makita ng lahat na isa lang akong ordinaryong tao.’ Mula rito, makikita na ang pinakapinapahalagahan pa rin ng mga tao ay ang katayuan at reputasyon—pinapahalagahan nila ang mga bagay na ito nang higit pa sa sarili nilang buhay. Malinaw na namumuhay pa rin sila sa gitna ng mga satanikong disposisyon, at na ang kanilang puso ay kontrolado pa rin ni Satanas. Kung makaharap sila ng malaking panganib, maaaring magawa nilang isugal ang kanilang buhay sa isang bugso ng pagsisikap, ngunit hindi madali para sa kanila na isuko ang katayuan at reputasyon. Para sa mga taong nananampalataya sa Diyos, ang paghahandog ng kanilang buhay ay hindi ang pinakamahalaga. Hinihingi ng Diyos na tanggapin ng mga tao ang katotohanan, at tunay na maging matatapat na tao na sinasabi kung ano man ang nasa puso nila, nagbubukas at nagsisiwalat ng sarili sa lahat. Madali bang gawin ito? (Hindi.) Sa katunayan, hindi hinihingi sa iyo ng Diyos na isakripisyo mo ang buhay mo. Hindi ba’t bigay sa iyo ng Diyos ang buhay mo? Ano ang pakinabang ng buhay mo sa Diyos? Hindi ito gusto ng Diyos. Ang gusto Niya ay magsalita ka nang totoo, sabihin mo kung anong uri ka ng tao at ano ang nilalaman ng puso mo. Masasabi mo ba ang mga bagay na ito? Dito, nagiging mahirap ang mga bagay-bagay, at maaari mong sabihing, ‘Pagawin mo ako ng ilang pisikal na trabaho, at magkakaroon ako ng lakas na gawin iyon. Ipasakripisyo sa akin ang lahat ng pag-aari ko, at magagawa ko ito. Madali kong matatalikuran ang aking mga magulang, anak, buhay may-asawa, at propesyon. Ngunit ang pagpapasabi sa akin ng isang bagay mula sa puso, o pagpapasabi sa akin ng isang matapat na pangungusap—iyan ang isang bagay na hindi ko magagawa.’ Bakit hindi mo magagawa iyon? Dahil kapag ginawa mo iyon, sinumang nakakakilala sa iyo o pamilyar sa iyo ay mag-iiba ang tingin sa iyo. Hindi ka na nila titingalain. Mapapahiya ka na at ganap na mahahamak, at maglalaho ang iyong integridad at dignidad. Mawawala ang matayog na katayuan at katanyagan mo sa puso ng iba. Kaya nga, sa gayong sitwasyon, anuman ang mangyari, hindi mo sasabihin ang totoo. Kapag nakahaharap ito ng mga tao, nagtatalo ang kalooban nila. Kapag lumipas na ang pagtatalong iyon ng kalooban nila, sa huli ay napagtatagumpayan ng ilan ang kanilang mga paghihirap, samantalang ang iba ay hindi pa napagtagumpayan ang gapos at mga limitasyon ng kanilang mga satanikong disposisyon hanggang sa araw na ito, at nananatili silang kontrolado ng kanilang sariling katayuan, pride, banidad, at tinatawag na dangal. Mahirap ito, hindi ba?” (Ang Salita, Vol. III. Ang mga Diskurso ni Cristo ng mga Huling Araw. Ang Wastong Pagtupad ng Tungkulin ay Nangangailangan ng Pagtutulungan na may Pagkakasundo). “Gusto mong maging isang matapat na tao, ngunit hindi mo mabitiwan ang pride, banidad, at mga personal na interes mo. Maaari ka lang magsinungaling, gumamit ng mga kabulaanan para mapanatili ang mga bagay na ito. Kung ikaw ay isang taong nagmamahal sa katotohanan, magagawa mong tiisin ang iba’t ibang uri ng pagdurusa upang maisagawa ang katotohanan. Kahit pa ang ibig sabihin nito ay mawala ang iyong reputasyon at katayuan, at magtiis ng pamamahiya at pangungutya ng iba, hindi mo ito iindahin, at iisipin mo na basta’t nagagawa mong isagawa ang katotohanan at palugurin ang Diyos, sapat na ito. Pinipili ng mga nagmamahal sa katotohanan na isagawa ang katotohanan at maging matatapat na tao. Ito ang tamang landas at ito ay pinagpapala ng Diyos. Kung hindi minamahal ng isang tao ang katotohanan, ano ang pinipili niya? Pinipili niyang gumamit ng mga kasinungalingan para mapanatili ang kanyang reputasyon, katayuan, dignidad, at ang isang balatkayo ng integridad. Mas pipiliin niyang maging mapanlinlang na tao, at kasuklaman at itakwil ng Diyos kaysa isagawa ang katotohanan. Ang gayong mga tao ay iyong mga tutol sa katotohanan at nagtatakwil sa Diyos. Pinipili niya ang sarili niyang reputasyon at katayuan; nais niyang maging mapanlinlang na tao. Wala siyang pakialam kung nalulugod ang Diyos o hindi o kung ililigtas siya ng Diyos. Maliligtas pa rin ba ng Diyos ang gayong tao? Tiyak na hindi, dahil pinili niya ang maling landas. Makapamumuhay lang siya sa pamamagitan ng pagsisinungaling at panlilinlang; kaya lamang niyang palipasin ang masasakit na araw ng pagsisinungaling at pagtatakip sa mga ito at pagpipiga sa kanyang utak upang pangatwiranan ang sarili niya araw-araw. Kung iniisip mong mapapanatili ng mga kasinungalingan ang reputasyon, katayuan, banidad, at pride na ninanais mo, lubos kang nagkakamali. Ang totoo, sa pamamagitan ng pagsisinungaling, hindi ka lang bigong mapanatili ang banidad at pride mo, at ang dignidad at integridad mo, pero ang mas malala pa ay napapalagpas mo ang pagkakataong isagawa ang katotohanan at maging isang matapat na tao. Kahit na magawa mong panatilihin ang iyong reputasyon, katayuan, banidad, at pride sa sandaling iyon, naiwaksi mo ang katotohanan at naipagkanulo ang Diyos. Ibig sabihin nito ay ganap nang nawala sa iyo ang pagkakataon na mailigtas at maperpekto Niya, na siyang pinakamalaking kawalan at isang walang hanggang pagsisisihan. Hindi ito kailanman makikilatis ng mga mapanlinlang” (Ang Salita, Vol. III. Ang mga Diskurso ni Cristo ng mga Huling Araw. Sa Pamamagitan Lang ng Pagiging Isang Matapat na Tao Makapagsasabuhay ng Tunay na Wangis ng Tao ang Isang Tao). Tumimo sa puso ko ang mga salita ng Diyos. Itinuring kong mas mahalaga ang aking katayuan sa puso ng mga tao kaysa sa anupaman, at para protektahan ang mga bagay na ito, hindi ako makapagsabi kahit isang matapat na salita. Mas pinili kong maging mapanlinlang at pagtakpan ang mga pagkakamali ko kaysa maging isang matapat na tao na simple at nagtatapat, at nagsasagawa ng katotohanan. Ipinakita nitong wala akong pagmamahal sa katotohanan kahit katiting. Kayang harapin nang direkta ng matatapat na tao ang kanilang mga kakulangan at problema, at para maisagawa ang katotohanan, handa silang tiisin ang lahat ng uri ng kahihiyan at pasakit. Pero ang kailangan ko lang gawin ay maging simple at magtapat tungkol sa mga pagkakamali at problema ko, at kahit hindi pa ako napapahiya o tinutuya, hindi ko pa rin magawa. Kapag may mga problemang lumilitaw, palagi akong naghahanap ng mga dahilan para ipangatwiran at ipagtanggol ang sarili ko, sinusubukang pagtakpan ang mga isyu ko. Kung hindi ko ito isinisisi sa mga isyu sa panahon ng mga unang yugto ng pagfi-film, isinisisi ko naman ito sa kagamitan o software. Ngayong nagkaisyu sa pelikula, gusto ko pa ngang ipasa ang sisi, at nagreklamo ako sa loob-loob ko tungkol sa sister dahil hindi niya napansin ang pagkakamali. Talagang wala akong katwiran at mapanlinlang ako! Napagtanto ko na para maprotektahan ang aking dangal at katayuan, nagawa kong mag-isip ng kahit anong dahilan. Napagtanto kong ginawa akong tiwali at naimpluwensiyahan ng mga satanikong lason tulad ng “Kailangan ng mga tao ang kanilang pride, tulad ng pangangailangan ng puno sa balakbak nito,” at “Ang reputasyon ay walang kasing-halaga.” Naniniwala akong mayroon lang halaga ang buhay ko kung tinitingala at sinasang-ayunan ako ng iba, at kung walang paghanga mula sa iba, walang kabuluhan ang buhay. Sa simula’t simula pa, palagi kong iniisip ang aking dangal at katayuan sa aking tungkulin, at sa sandaling lumitaw ang isang pagkakamali, takot na takot akong matuklasan ito ng iba. Ang maingat at mapagbantay kong pag-uugali ay nagpapakita na mas pinahahalagahan ko ang katayuan at reputasyon kaysa sa anupaman. Tinalikuran ko ang aking pamilya at karera para gawin ang aking tungkulin, at nagtrabaho ako ng lampas sa oras at nagbayad ng halaga, pero kapag oras na para aminin ang aking mga pagkakamali, magsalita nang totoo, at magtapat at maglantad ng aking katiwalian at mga pagkukulang, hindi ko talaga magawa. Sa pagitan ng pagpapanatili ng aking dangal at katayuan o pagiging isang matapat na tao, paulit-ulit kong pinipili ang nauna. Nakita ko kung gaano kahigpit akong iginapos at kinontrol ng dangal at katayuan. Maaaring napagtakpan ko ang aking mga pagkakamali, pero nilinlang ko ang mga kapatid ko at namuhay ako nang walang integridad o dignidad, at namuhay pa rin ako sa ilalim ng kapangyarihan ni Satanas. Malinaw na ginawa akong tiwali ni Satanas, puno ng mga satanikong disposisyon at lahat ng uri ng satanikong lason, pero sinubukan ko pa ring itanghal ang sarili ko bilang isang santo na hindi nagkakamali at walang kapintasan. Napakahuwad at napakamapagpaimbabaw ko! Kahit pa mapagtakpan ko ang mga pagkakamali ko, ano ba talaga ang mapapala ko? Paulit-ulit akong gumamit ng panlilinlang at pandaraya para lang hindi mapahiya, sinasayang ko ang pagkakataong isagawa ang katotohanan at maging isang matapat na tao. Sa mata ng Diyos, ang ganitong pag-uugali ay panlilinlang at pagpapaimbabaw, at kung magpapatuloy ako nang hindi iwinawaksi itong tiwaling disposisyon ng panlilinlang at pagbabalatkayo, tiyak na itataboy at ititiwalag ako ng Diyos, at magiging napakalaking kawalan nito! Nang maisip ko ito, ayoko nang mamuhay para sa dangal, at naging handa akong hanapin ang katotohanan para lutasin ang aking pagbabalatkayo at panlilinlang.

Kalaunan, nagbasa ako ng higit pang mga salita ng Diyos at natagpuan ko ang isang landas ng pagsasagawa. Sabi ng Makapangyarihang Diyos: “Anuman ang mga problemang kinakaharap mo, dapat mong hanapin ang katotohanan para lutasin ang mga ito, hinding-hindi ka dapat magbalatkayo o magpakita ng huwad na imahe sa iba. Maging ito man ay ang mga pagkukulang mo, mga kakapusan mo, mga kapintasan mo, o mga tiwaling disposisyon mo, dapat kang maging bukas at makipagbahaginan tungkol sa lahat ng bagay na ito. Huwag mong itago ang mga ito. Ang pagkatutong magbukas-loob ay ang unang hakbang tungo sa buhay pagpasok, at ito ang unang hadlang, na pinakamahirap malampasan. Kapag nalampasan mo na ang hadlang na ito, magiging madali nang pumasok sa katotohanan. Kapag ginawa mo ang hakbang na ito, ano ang ipahihiwatig nito? Ipahihiwatig nito na binubuksan mo ang iyong puso, at inilalantad at binubuksan ang tungkol sa bawat bahagi mo—mabuti man o masama, positibo o negatibo—at hinahayaan itong makita ng ibang tao at ng Diyos, hindi nagtatago o naglilihim ng anumang bagay mula sa Diyos, hindi gumagamit ng anumang pagbabalatkayo, panlilinlang, o pandaraya sa Diyos, at gayundin ay nagiging matapat ka sa ibang tao. Sa ganitong paraan, mamumuhay ka sa liwanag; hindi ka lang sisiyasatin ng Diyos, kundi makikita rin ng ibang tao na may mga prinsipyo at pagiging hayag sa iyong mga kilos. Hindi mo kailangang gumamit ng anumang pamamaraan para protektahan ang iyong reputasyon, imahe, at katayuan, ni kailangan mong magsagawa ng anumang pagtatago o pagtatakip sa mga pagkakamali mo. Hindi mo kailangang makibahagi sa mga walang silbing pagsisikap na ito. Kung kaya mong bitiwan ang mga bagay na ito, magiging napakagaan ng buhay mo, malaya sa mga paglilimita at pasakit, at ganap kang mamumuhay sa liwanag” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Mula sa mga salita ng Diyos, naunawaan ko na ang unang hakbang para maging isang matapat na tao ay ang maging simple at magtapat. Dapat maglakas-loob na magtapat tungkol sa sariling mga pagkukulang at katiwalian. Lalo na kapag nagkamali ka at ayaw mong malaman ng iba, doon mo kailangang ilantad ang iyong sarili at maging matapat tungkol dito. Ang pinahahalagahan ng Diyos ay ang pusong nagmamahal sa katotohanan at ang saloobin na nagsisikap maging matapat, kahit pa kapalit nito ang pagkapahiya. Nakita ko na napakalayo ko pa para maging isang matapat na tao, pero handa akong magsanay at magsagawa sa larangang ito. Sa hinaharap, kung magkakaroon ako ng anumang pagkakamali o kamalian sa aking tungkulin, sadya akong magtatapat sa iba tungkol dito, at noong gawin ko ito, hindi bumaba ang tingin sa akin ng mga kapatid. Sa halip, natanggap ko ang kanilang taos-pusong tulong. Unti-unti, hindi na ako nababalisa, natatakot, o nagtatangkang magtakip kapag nagkakamali ako tulad ng dati. Sa pagbabalik-tanaw noong hindi ako nangahas na magtapat pagkatapos magkamali, para akong daga na nagtatago sa madilim na sulok, takot na lumabas sa liwanag. Ngayon, pagkatapos kong magtapat sa mga kapatid, nakaramdam ako ng kalayaan, na parang nabunutan ako ng tinik. Kalaunan, pinagnilayan ko ang mga problema tulad ng nawawalang file ng proyekto at mga isyu sa audio-video sync. Pangunahing nangyari ito dahil naging pabaya ako sa aking tungkulin, at umasa sa karanasan, at dahil sa sobra ang kumpiyansa ko sa sarili. Para maiwasan ang mga problemang ito sa hinaharap, regular na akong magba-back up ng mga proyekto at hindi na masyadong magtitiwala sa sarili ko, sa halip, maingat kong gagawin ang aking tungkulin.

Minsan, dahil sa maling pag-aasikaso, nabura ko ang ilang video project na na-upload na. Sinabi ng mga kapatid na seryosong bagay ito at kailangang iulat sa lider. Pero nag-alala talaga ako na baka maging mababa ang tingin sa akin ng lider kapag nalaman niya, kaya gusto kong paliitin ang isyu. Gumugol ako ng ilang panahon sa pag-restore sa mga proyekto, iniisip na ang paglutas sa problema ay magiging sapat, kaya hindi ko agad sinabi sa lider. Pero pagkatapos, labis akong nakonsensya. Sa isang pagtitipon, gusto kong magtapat sa lider tungkol sa pagkakamaling nagawa ko, pero labis ko pa ring iniisip ang dangal ko para ibuka ang aking bibig. Sakto namang nabasa namin ang isang sipi ng mga salita ng Diyos na lubos na umantig sa akin. Sabi ng Makapangyarihang Diyos: “Ang tiwaling sangkatauhan ay may isa pang kapintasan: Gusto nilang ilarawan ang kanilang sarili na tila sila ay labis na marangal at dakila, na talagang matalas ang pang-unawa at mayaman, at nagtataglay ng isang tiyak na katayuan at pinagmulan. Hindi nila kailanman binabanggit ang marurumi o mga hangal na bagay na ginawa nila nang palihim, ang mga pagkakamaling nagawa nila, o ang mga kapintasan at depekto na mayroon sila—hindi sila nagsasabi ng ni isang salita o hindi nila pinapalusot ang kahit katiting na detalye, natatakot na malaman ng iba ang gayong mga bagay, na makikita ng iba kung ano talaga sila. Hindi ba’t ito ay pagpapakitang-tao? Hindi ba’t ito ay pagsisinungaling at panlilinlang? (Oo.)” (Ang Salita, Vol. VII. Ukol sa Paghahangad sa Katotohanan. Paano Hangarin ang Katotohanan (25)). Habang pinagninilayan ko ang mga salita ng Diyos, napagtanto kong sinusubukan ko na namang pagtakpan ang aking pagkakamali para protektahan ang aking dangal at katayuan. Bagama’t na-restore ko ang lahat ng proyekto, at walang pinsalang naidulot sa gawain ng iglesia, nagpapakita pa rin ako ng tendensiya na pagtakpan ang mga pagkakamali ko sa bagay na ito, at ayaw kong makita ng iba ang mga pagkukulang ko. Isa itong tiwaling disposisyon, at ang bagay na ito ay isang problemang lumitaw habang ginagawa ko ang aking tungkulin, kaya kailangan kong malinaw at matapat na iulat sa lider ang lahat ng detalye. Kaya, tahimik akong nagdasal sa puso ko: “O Diyos, ayokong mamuhay ayon sa aking mapanlinlang na tiwaling disposisyon. Pakiusap, siyasatin Mo ang puso ko. Handa akong maging simple, magtapat, at maging isang matapat na tao.” Pagkatapos magdasal, ibinahagi ko ang katiwaliang ibinunyag ko sa bagay na ito at ang pagkaunawang mayroon ako sa aking sarili. Pagkatapos kong magsalita, parang nabunutan ako ng tinik. Kahit na medyo napahiya ako noong oras na iyon, mas gumaan ang pakiramdam ko nang ako ay nagtapat at nakipagbahaginan. Salamat sa Diyos!


15. Ang Pagpili ng Isang Sales Manager

Ni Ye Qiu, Britanya

Ipinanganak ako sa isang maliit na bayan sa Timog Tsina. Ang tatay ko ay isang kilalang doktor sa lugar namin, at medyo nakakaangat sa buhay ang pamilya namin. Mula pagkabata, nagtamasa na ako ng mas mabuting antas ng pamumuhay kaysa sa mga kaedad ko, kaya nagkaroon ako ng pakiramdam na nakahihigit ako sa iba. Mula nang magkaisip ako, madalas akong turuan ng tatay ko na, “Kailangang tiisin ng isang tao ang pinakamatinding hirap para maging pinakadakila sa mga tao.” Pinakinggan ko ang kuwento ng tatay ko tungkol sa kanyang paglalakbay mula sa probinsya hanggang sa maitatag ang sarili niya sa bayan, nakita kong laging may mga taong bumibisita sa bahay namin para sumipsip sa tatay ko, at pinanood ko kung paanong hinangaan at malugod siyang tinanggap ng mga tao saanman siya magpunta. Sa kainosentehan ng aking kamusmusan, unti-unti kong naunawaan ang halaga ng pagiging higit sa iba, at nagpasya akong maging isang taong may katayuan na hahangaan at titingalain ng iba. Pero noong 12 taong gulang ako, nabilanggo ang tatay ko dahil sa diumano’y mga ilegal na transaksyon sa negosyo, at ang aming dating masiglang tahanan ay biglang naging mapanglaw. Naiwan kami ng nanay at kapatid kong babae na umaasa sa isa’t isa. Iyong mga taong dati ay magiliw sa amin ay hindi na nagpakita pa. Lalo na nang makita ko ang hirap na dinanas ng nanay ko sa pangungutang ng pera, nakaramdam ako ng sunud-sunod na kapanglawan, at nagpasya akong mag-aral nang mabuti at mamukod-tangi, para makapamuhay nang kainggit-inggit at hinahangaang buhay bilang isang taong nakahihigit sa iba, at para maibalik ang aming dangal. Nagbunga ang pagsisikap ko, at sa wakas ay nakapasok ako sa unibersidad. Pero hindi pa rin ako nangahas na magpakampante. Ang mga salita ng tatay ko, “Kailangang tiisin ng isang tao ang pinakamatinding hirap para maging pinakadakila sa mga tao,” ang patuloy na nag-uudyok sa akin. Naniniwala ako na kung magpapatuloy akong magsumikap, balang araw ay magtatagumpay ako at makakamit ko ang kasikatan at pakinabang.

Pagkatapos kong magtapos sa unibersidad noong 2006, pumunta akong mag-isa sa Shanghai at nagsimulang magtrabaho sa sales sa isang kompanya. Para makakuha ng mas maraming order, regular akong bumibiyahe sa ibang mga lungsod para bisitahin ang mga kliyente. Dahil sa pagkahilo sa biyahe, pagod na pagod ako sa paglalakbay sa iba’t ibang lungsod, at pagkababa ng bus, kailangan ko pa ring tipunin ang lahat ng lakas ko para makipagkita sa mga kliyente. Bukod sa pisikal na kapaguran, ang palagiang pakikisalamuha sa negosyo at mga pagharap sa mga kasamahan at kliyente ay nagdudulot sa akin ng higit pang kapaguran. Para makuha ang mga order ng kliyente, bumili ako ng mga librong Thick Black Theory at The Way of the Wolf. Mula sa mga librong ito, natutunan ko ang maraming natatagong kalakaran sa industriya at mga paraan ng makamundong pakikitungo. Kalaunan, sa trabaho, sa loob ng kompanya, lantaran at patago akong nakipagkompetensiya sa mga kasamahan ko para mahigitan ko ang paggampan nila sa trabaho. Sa labas naman, hindi lang ako nambola ng mga kliyente, kundi binigyan ko rin sila ng mga kickback at pumasok sa mga lihim na kasunduan. Noong una, hindi ako mapakali sa mga bagay na ito—kapag nabunyag ang mga ito, hindi lang masisira ang reputasyon ng kompanya, kundi puwede pa akong makulong, kaya araw-araw akong ninenerbiyos. Kapag sobrang tindi na ng presyur, madalas akong magising sa kalagitnaan ng gabi dahil sa mga bangungot. Araw-araw akong namuhay sa palagiang takot at pagkabalisa. Minsan, sa kalaliman ng gabi, kapag tahimik na ang lahat, naiisip ko, “Sobra ang presyur sa sales; dapat siguro magpalit na lang ako ng karera.” Pero pagkatapos ay naiisip ko, “Kailangang tiisin ng isang tao ang pinakamatinding hirap para maging pinakadakila sa mga tao.” At pinalalakas ko ang loob ko, “Kung gusto kong magtagumpay, kailangan kong tiisin ang mga pasakit na ito; kung hindi, kailan ako magtatagumpay at makikilala sa siyudad na ito na puno ng mga taong may talento?” Kaya nagtiyaga ako. Makalipas ang dalawang taon, mula sa pagiging baguhan sa trabaho, umangat ako sa pagiging sales champion ng aming pangkat. Hindi lang ako pinahalagahan ng mga lider ko at kinaiinggitan ng mga kasamahan ko, kundi naging mas malaki rin ang sahod ko, at sa wakas, namumuhay na ako bilang isang white-collar worker gaya ng pinangarap ko. Masayang sinabi sa akin ng nanay ko, “Anak, sa wakas, tapos na ang mga araw ng paghihirap natin. Ngayong napatunayan mo na ang sarili mo, hindi na tayo matatakot na maapi pa. Pakiramdam ko ay kaya ko nang magtaas-noo. Kailangan mong magpatuloy sa pagsisikap!” Lihim kong sinabi sa sarili ko, “Hindi lang ako dapat bumili ng bahay at kotse sa Shanghai, kundi kailangan ko ring maging lider sa industriya para makapamuhay ako nang marangal sa mahabang panahon.”

Noong 2008, hindi pa ako katagalang ikinasal, ipinangaral sa akin ng mga biyenan ko ang ebanghelyo ng Makapangyarihang Diyos sa mga huling araw. Pagkatapos basahin ang mga salita ng Diyos, labis akong naantig sa tatlong yugto ng gawain ng Diyos para iligtas ang sangkatauhan. Lalo na nang makita kong ang mga salitang ipinahayag ng Makapangyarihang Diyos ay ang katotohanan, at na ibinunyag ng mga ito ang maraming hiwaga na hindi alam ng sangkatauhan, lubos akong naakit sa mga salita ng Makapangyarihang Diyos, at kasama ng asawa ko, tinanggap namin ang ebanghelyo. Matapos matagpuan ang Diyos, sama-sama kaming nagtipon, nagbasa ng mga salita ng Diyos, at umawit ng mga himno para purihin Siya. Nagbahagi rin sa amin ang mga kapatid ng kanilang pagkaunawang batay sa karanasan. Nakita ko kung gaano kadalisay at kasimple ang bawat isa sa kanila, talagang iba sa mga taong nakakasalamuha ko sa trabaho. Walang sipsip o naninira nang patalikod sa kanila, at sinasabi nila kung ano ang nasa puso nila. Masaya akong makisalamuha sa kanila, at gusto ko ring makipagtipon at makipagbahaginan tungkol sa mga salita ng Diyos.

Noong Hunyo 2008, umutang kami ng asawa ko para makabili ng bahay, at lahat ng kasamahan, kaklase, at kapamilya ko ay tumingin sa amin nang may inggit. Lalo na nang malaman ng mga kapitbahay namin na mga dayo lang kami na nakabili na ng bahay pagkatapos lang ng dalawang taon, mas lalo nila kaming hinangaan at pinuri. Tuwang-tuwa ako sa kalooban ko, iniisip na palapit na ako nang palapit sa buhay na nakatataas sa iba na dati ko nang pinapangarap. Kalaunan, naiangat ako ng posisyon, ang titulo sa business card ko ay naging Sales Manager, at ang opisina ko ay lumipat mula sa isang maliit na sulok patungo sa isang mas kitang-kita at sariling espasyo. Tumatango at bumabati sa akin nang may paggalang ang mga kasamahan ko, at tinatawag din akong Manager Ye ng mga kliyente. Naglalakad ako nang deretso ang tindig, bigla kong naramdaman na iba na ako sa lahat, at talagang nasiyahan ako sa pakiramdam na iyon ng pagiging nakatataas at makapangyarihan. Noong panahong iyon, maliban sa pagdalo sa mga pagtitipon, halos lahat ng oras ko ay ginugol ko sa trabaho. Iniisip kong kumita agad ng pera para mabayaran ang utang, para makabili ako ng mas malaking bahay at isama ang nanay ko para tumira sa amin, para matamasa rin niya kasama namin ang buhay na ito na nakatataas sa iba. Habang lumalaki ang kompanya, ang mga patakaran at regulasyon ay naging mas mahigpit at mas komplikado, at bilang Sales Manager, kailangan kong lumahok at isagawa ang iba’t ibang aktibidad ng pagsusuri ng kompanya. Sa sitwasyong ito, naipit ako sa alanganin: Kung gagawin ko nang maayos ang trabaho ko sa kompanya, makahahadlang ito sa buhay iglesia ko, pero kung uunahin ko ang buhay iglesia, mapapabayaan ang trabaho ko, at kung hindi ko gagawin nang maayos ang trabaho ko, siguradong mawawala ang buhay na nakatataas sa iba na mayroon ako ngayon. Noong una, nakakadalo pa ako sa mga pagtitipon, pero isang araw, narinig ko mula sa mga kasamahan ko na pinag-uusapan ako ng mga tauhan ko, na umuuwi raw ako sa tamang oras araw-araw, at wala akong dating ng isang lider. Sinabi rin nila na siguradong gumamit ako ng mga panlalansi para makuha ang loob ng mga nakatataas para makuha ang posisyong ito. Nang marinig ko ang mga komentong ito, labis akong nabagabag at hindi mapakali, iniisip na, “Napakatindi na ng kompetisyon sa merkado ngayon. Kung hindi ako magsisikap pa para mapanatili ang posisyong ito, baka isang araw ay may pumalit na sa akin, at itong prestihiyoso, kagalang-galang, at kainggit-inggit na trabaho at buhay na pinaghirapan kong makamit ay mawawalang lahat. Hindi iyon maaari. Kakailanganin kong magkamit ng isang bagay na kongkreto.” Pagkatapos niyon, sinimulan kong iklian ang oras ko sa mga debosyonal sa umaga, at kung minsan, wala na akong oras para sa mga debosyonal at nagmamadali na lang akong pumasok sa trabaho. Pagkatapos ng trabaho, kung walang pagtitipon, sinisikap kong manatili sa kompanya at mag-overtime. Bukod diyan, sinisikap kong dumalo sa bawat pagpupulong na may kainan kasama ang mga nakatataas at mga kliyente, at pilit akong ngumingiti kapag kasama sila. Sa totoo lang, alam kong hindi naaayon sa layunin ng Diyos ang ginagawa ko, at nasusuklam ako sa sarili ko sa pambobola sa iba nang ganito, pero kapag naiisip kong ito lang ang paraan para mapatatag ang posisyon ko, ipinagpatuloy ko na lang ito.

Noong panahong iyon, halos palagi akong dumarating sa mga pagtitipon kung kailan magsisimula na ang mga ito, at may mga pagkakataon pa nga na hindi ako nakakadalo sa mga pagtitipon dahil sa ilang araw na business trip. Sa tuwing kinukumusta ng mga kapatid ang kalagayan ko, nakokonsensiya ako, pero wala akong magawa. Ang matagal na iregular na pamumuhay at mental na presyur ay nagdulot ng pagsama ng kalusugan ko. Noong una, nalalagas lang ang buhok ko, pero kalaunan, patuloy na tumaas ang timbang ko, at ang mga binti ko ay napuno ng mga lilang tuldok. Pagkatapos magpatingin sa ospital, na-diagnose ako na may mataas na kolesterol at allergic purpura. Sinabi ng doktor na malaki ang kaugnayan ng sakit ko sa aking propesyon, at ang matinding presyur sa trabaho at iregular na pamumuhay ay sumira sa immune system ko, at lalo na ang madalas na business entertainment at hindi masustansiyang pagkain ay nagdulot ng metabolic dysfunction. Sinabi nila na kung magpapatuloy ako sa ganitong pamumuhay at mananatili sa ganitong mental na kalagayan, lalo lang lalala ang kondisyon, hahantong sa mga sakit sa puso, at maaari pang maging banta sa buhay ko. Nag-alala ako sa kalusugan ko, pero wala akong magawa, iniisip na, “Sa lipunan ngayon, para maging nakaaangat sa iba, kailangan talagang magbayad ng halaga; may makakamit ka pero may mawawala rin. Kung isang araw ay wala na akong presyur at hindi na kailangang dumalo sa mga business function, siguradong hindi na rin ako isang nakatataas. Bata pa naman ako, kaya pa ng katawan ko, at malalampasan ko muna ang yugtong ito.”

Isang araw noong Abril 2009, tinanong ako ng isang lider ng iglesia, “Handa ka bang gawin ang tungkulin ng pagdidilig sa mga baguhan?” Naisip ko kung paanong ang paggawa ng tungkulin ay responsabilidad ng bawat nilikha, at sa pamamagitan ng mga tungkulin, mas maraming katotohanan ang mauunawaan ng isang tao, kaya masaya akong pumayag. Pero nang malaman kong halos gabi-gabi ay may pagtitipon, nag-atubili ako, “Palaging sinusuri ng kompanya ang bilang ng mga pagbisita sa kliyente, at responsable rin ako sa paggabay sa sales ng departamento. Kung araw-araw akong may pagtitipon, paano ko gagawin ang trabaho ko? Kung hindi ko mapamamahalaan nang maayos ang pangkat at mabigong maabot ang mga target sa sales, siguradong hindi na ako makapagpapatuloy bilang sales manager. Kung ganoon, hindi ba’t mawawala na lang ang posisyon bilang manager at ang matatag at komportableng buhay na pinaghirapan kong makamit? Hindi ba’t mas magiging mahirap umangat sa hinaharap?” Nang maisip ko ito, sinabi ko sa sister, “Kailangan ko pa itong pag-isipan.” Sa mga sumunod na araw, patuloy kong pinag-isipan ang bagay na iyon. Hindi ako makatulog nang maayos sa gabi, at nagtatalo ang kalooban ko at nababagabag ako.

Sa isang pagtitipon, ibinahagi ko ang aking pagkabagabag sa mga kapatid, at binasa namin ang mga salita ng Diyos: “Ang tao, na isinilang sa gayong napakaruming lupain, ay labis nang nahawaan ng lipunan, nakondisyon na siya ng mga etikang piyudal, at natanggap niya ang edukasyon ng ‘mga institusyon ng mas mataas na pag-aaral.’ Ang kaisipang paurong, tiwaling moralidad, mababang-uring pananaw sa buhay, kasuklam-suklam na pilosopiya para sa mga makamundong pakikitungo, lubos na walang halagang pag-iral, at mga mababang-uring kaugalian at pang-araw-araw na buhay—lubhang nanghimasok na sa puso ng tao ang lahat ng mga bagay na ito, at lubhang pinipinsala at inaatake ang kanyang konsensiya. Bilang resulta, mas lalong lumalayo ang tao mula sa Diyos, at mas lalong nagiging laban sa Kanya. Lalong nagiging mas walang awa ang disposisyon ng tao sa bawat araw, at wala ni isang tao ang nagkukusang isuko ang anumang bagay para sa Diyos, wala ni isang tao ang nagkukusang magpasakop sa Diyos, at lalong wala ni isang taong nagkukusang hanapin ang pagpapakita ng Diyos. Sa halip, hinahangad ng tao ang kasiyahan hangga’t gusto niya sa ilalim ng kapangyarihan ni Satanas, at walang pakundangang ginagawang tiwali ang kanyang laman sa putikan. Marinig man nila ang katotohanan, walang pagnanais ang mga nananahan sa kadiliman na isagawa ito, at wala silang hilig na maghanap kahit na nakikita nilang nagpakita na ang Diyos. Paanong magkakaroon ng anumang puwang sa kaligtasan ang isang tiwaling sangkatauhang tulad nito? Paano mabubuhay sa liwanag ang isang bulok na sangkatauhang tulad nito?” (Ang Salita, Vol. I. Ang Pagpapakita at Gawain ng Diyos. Ang Manatiling Hindi Nagbabago sa Disposisyon ay Pakikipag-alitan sa Diyos). “Sa loob ng mga dekada, ng libo-libo, sampu-sampung libong taon hanggang sa ngayon, inaaksaya na ng mga tao ang kanilang oras sa ganitong paraan, na walang sinuman ang lumilikha ng pinakamagandang buhay sa lahat ng buhay ng tao, nakatuon lamang sa pagpapatayan, nakikipagkarera para sa kasikatan at pakinabang, at nagpapakana laban sa isa’t isa sa madilim na mundong ito. Sino ang naghanap na sa mga layunin ng Diyos? Mayroon na bang nagbigay-pansin sa gawain ng Diyos? Ang lahat ng bahagi ng mga tao na sinakop ng impluwensiya ng kadiliman ay matagal nang naging kalikasan ng tao, kaya napakahirap na isakatuparan ang gawain ng Diyos, at lalo pang walang pagnanais ang mga tao na bigyang-pansin ang ipinagkatiwala ng Diyos sa kanila ngayon” (Ang Salita, Vol. I. Ang Pagpapakita at Gawain ng Diyos. Gawain at Pagpasok (3)). Pagkatapos basahin ang mga salita ng Diyos, napaisip ako nang malalim. Sa pagbabalik-tanaw, naimpluwensiyahan ako mula pagkabata ng mga ideyang “Mamukod-tangi at magbigay karangalan sa iyong mga ninuno,” “Nagsusumikap ang tao na umangat; dumadaloy ang tubig pababa,” at “Kailangang tiisin ng isang tao ang pinakamatinding hirap para maging pinakadakila sa mga tao.” Nagpasya akong mamukod-tangi, gumawa ng pangalan para sa sarili, at mamuhay nang nakatataas sa iba noong lumaki na ako. Para makamit ito, nag-aral ako hanggang kalaliman ng gabi noong estudyante pa ako, at pagpasok sa trabaho, isinuko ko ang aking mga prinsipyo para magkaroon ng puwesto, pumasok sa mga lihim na kasunduan sa mga kliyente para makakuha ng mga order. Palagi akong nag-aalala na malalantad ang mga ginagawa ko at masisira ang reputasyon ko, at ang matinding presyur ay nakaapekto sa aking katawan at isipan. Nang makuha ko ang mataas na sahod at titulo na matagal ko nang pinapangarap, at nakuha ko ang paghanga at inggit ng mga tao sa paligid ko, para patatagin ang posisyon ko, nagpatuloy ako sa pagpapakana at pakikipagpaligsahan sa mga kasamahan ko, nambobola ng mga kliyente at nakatataas, at araw-araw kong inilulubog ang sarili ko sa iba’t ibang pakikisalamuha sa negosyo. Ang matagal na iregular at hindi malusog na pamumuhay ay nagdulot sa katawan ko na magpakita ng mga babala. Pero para sa kasikatan at pakinabang, hindi ako nangahas na huminto. Kahit alam kong puno ng kasinungalingan ang panlalangis at pambobola ng iba, at kahit alam kong hindi gusto ng Diyos ang mga mapanlinlang na kilos at kasinungalingan ko, hindi ko pa rin mabitawan ang paghahangad ko sa kasikatan at pakinabang. Kahit na isakripisyo ko ang kalusugan ko, lumiban sa mga pagtitipon, at hadlangan ang paglago ng buhay ko, mas pinili kong maingat na panatilihin ang trabaho ko, na naging dahilan para mamuhay ako araw-araw sa sakit at pagdurusa. Pagkatapos ay nagnilay ako, “Ano ang silbi ng pagkakaroon ng mataas na posisyon o mas maraming yaman?” Naisip ko ang mga sikat na tao, mayayaman, at mga kakilala ko, na matapos makamit ang kasikatan, pakinabang, at katayuan, ay naghanap ng pananabikan dahil sa kahungkagan sa kanilang kalooban. Ang ilan ay sadyang lumabag sa batas at nabilanggo, ang ilan ay lumabag sa mga batas ng moralidad, na humantong sa pagkawasak ng mga pamilya at pagkasira ng kanilang reputasyon, at ang ilan pa nga ay pinili ang pagpapatiwakal, tinatahak ang landas na wala nang balikan. Ang tatay ko ay isang buhay na halimbawa nito. Dati ay napakataas ng kanyang katayuan, at napakaraming pumupuri at humahangang iba sa kanya, pero dahil sa kasakiman, sumunod siya sa masasamang kalakaran, at sa huli, lumabag siya sa batas sa kanyang mga negosyo at nabilanggo. Nakita ko na ang kasikatan, pakinabang, at katayuan ay ang mga pamamaraan na ginagamit ni Satanas para gawing tiwali ang mga tao. Sa sandaling ito, napagtanto ko na bagama’t nananampalataya ako sa Diyos, sa katunayan ay nasa ilalim pa rin ako ng kontrol ni Satanas. Ginagamit ni Satanas ang kasikatan at pakinabang para akitin at pahirapan ako, na naging dahilan para mamuhay ako nang walang integridad at dignidad o kahit pa ang pinakapangunahing antas ng konsensiya. Napagtanto ko na ang paghahangad ng kasikatan, pakinabang, at katayuan ay hahantong lamang sa aking pagkaligaw, sa pagkahulog sa kabuktutan, at sa huli ay sa pag-iwan at pagkakanulo sa Diyos, at pagkawala ng pagkakataon kong maligtas.

Kalaunan, nagbasa pa ako ng mga salita ng Diyos: “Iyong kalalakihan at kababaihan na nagtatamasa ng personal na kasikatan at pakinabang at naghahabol ng personal na katayuan sa gitna ng iba; iyong mga taong hindi nagsisisi na nabitag sa kasalanan—hindi ba sila, lahat sila, ay walang pag-asang maligtas?” (Ang Salita, Vol. I. Ang Pagpapakita at Gawain ng Diyos. Pagsasagawa (7)). “Kayo ay nasa parehong sitwasyon tulad Ko, pero kayo ay nababalot ng dumi; ni wala man lang kayong katiting na orihinal na wangis ng mga taong nilikha noong simula. Higit pa rito, sapagkat araw-araw ninyong tinutularan ang wangis ng maruruming espiritu, ginagawa ang ginagawa nila at sinasabi ang sinasabi nila, ang lahat ng parte ninyo—maging ang mga dila at mga labi ninyo—ay nakababad sa mabahong tubig nila, hanggang sa puntong ganap na kayong nababalutan ng gayong mga mantsa, at wala kahit isang parte ninyo ang maaaring gamitin para sa gawain Ko. Masyado itong makadurog-puso! Namumuhay kayo sa ganitong mundo ng mga kabayo at baka, pero sa totoo lang ay hindi kayo nakararamdam ng pagkabagabag; puno kayo ng galak at namumuhay kayo nang malaya at magaan. Lumalangoy kayo sa mabahong tubig na iyon, pero hindi ninyo talaga napagtatantong nahulog na kayo sa ganoong suliranin. Bawat araw, nakikisama kayo sa maruruming espiritu at nakikisalamuha sa ‘mga tae,’ at talagang bulgar ang buhay ninyo; hindi mo talaga namamalayan na talagang hindi ka namumuhay sa mundo ng tao at na hindi ikaw ang may kontrol sa sarili mo. Hindi mo ba alam na ang buhay mo ay matagal nang nayurakan ng maruruming espiritung iyon, o na ang karakter mo ay matagal nang nadungisan ng mabahong tubig? Iniisip mo bang namumuhay ka sa makalupang paraiso, at na nasa gitna ka ng kaligayahan? Hindi mo ba alam na namuhay ka ng isang buhay sa tabi ng maruruming espiritu, at na umiral ka kasama ng lahat ng bagay na inihanda ng mga ito para sa iyo? Paano magkakaroon ng anumang kabuluhan ang paraan ng pamumuhay mo? Paano magkakaroon ng anumang halaga ang buhay mo?” (Ang Salita, Vol. I. Ang Pagpapakita at Gawain ng Diyos. Masyadong Mababang-uri ang Karakter Ninyong Lahat!). Pagkatapos basahin ang mga salita ng Diyos, napagtanto ko na ang mga gumagamit ng anumang paraan para maghangad ng kasikatan, pakinabang, at katayuan ay buktot at marumi sa paningin ng Diyos, at hindi na sila matutubos pa. Naisip ko ang mga sikat na tao, pulitiko, at mga elitista ng negosyo sa mundo. Karamihan sa kanila ay nagtataglay ng nakahihigit na kasanayan sa pakikisalamuha at may pagkatuso sa kanilang pag-asal. Bagama’t mukha silang kaakit-akit at nakaiinggit, ang mga ginagawa nila ay tiwali, masama, mapanlinlang, at buktot, at sila ang uri ng mga taong inilalantad ng Diyos bilang maruruming espiritu. Naisip ko kung paanong, sa paglipas ng mga taon, natutunan ko ang iba’t ibang taktika sa pakikisalamuha sa trabaho para makamit ang kasikatan, pakinabang, at katayuan—sa pamamagitan man ng mga lihim na kasunduan at panunuhol sa mga kliyente, o pambobola at pagsipsip sa mga lider at kliyente—lahat ng ito ay mapanlinlang na paraan, at mga panlalansi para linlangin at manipulahin ang mga tao. Hindi ba’t natutunan kong gumawa ng mga di-matuwid na bagay tulad ng mga maruruming espiritung iyon? Paano nagkaiba ang mga kilos ko sa mga maruruming espiritung iyon? Nang mapagtanto ko ito, napuno ako ng takot at sindak. Ang Diyos ay isang Diyos na kinapopootan ang kasamaan, at hindi pinahihintulutan ng Kanyang kaharian ang karumihan. Kung hindi ako magsisisi at mananatiling bilanggo sa alimpuyo ng kasikatan, pakinabang, at katayuan, kung gayon, gaano man kataas na posisyon o gaano man kalaking materyal na kasiyahan ang makamit ko, isusumpa pa rin ako ng Diyos, at sa huli ay tuluyan akong mawawalan ng pagkakataong maligtas.

Kalaunan, nagbasa ako ng mga salita ng Diyos: “Ang awa Ko ay ipinapahayag sa mga nagmamahal sa Akin at tumatalikod sa kanilang mga sarili. Samantala, ang kaparusahang sumasapit sa masama ay mismong patunay ng matuwid na disposisyon Ko at, higit pa, patotoo sa poot Ko. Kapag sumapit ang sakuna, lahat ng sumasalungat sa Akin ay mananangis habang sila’y binibiktima ng taggutom at salot. Silang sumunod sa Akin sa loob ng maraming taon pero nakagawa ng lahat ng uri ng masamang gawa ay hindi makatatakas sa pagbabayad para sa kanilang mga kasalanan; sila rin ay mahuhulog sa sakuna, na ang katulad ay bihirang nakita sa loob ng milyon-milyong taon, at mamumuhay sila na palaging may sindak at takot. At yaong mga tagasunod Ko na nakapagpakita na ng lubos na katapatan sa Akin ay magagalak at papalakpak, pinupuri ang kapangyarihan Ko. Mararanasan nila ang isang di-mailarawang lagay ng loob ng kaligayahang walang inaalala at mabubuhay sila sa gitna ng kagalakang kailanman ay hindi Ko pa naipagkaloob sa sangkatauhan. Dahil itinuturing Kong yaman ang mabubuting gawa ng tao at kinapopootan ang kanyang masasamang gawa. Mula nang una Kong simulang pangunahan ang sangkatauhan, masugid na Akong umaasa na makamit ang isang grupo ng mga taong kaisa Ko ng isipan. Samantala, hindi Ko kailanman nalilimutan yaong mga hindi Ko kaisa ng isipan; palagi Ko silang kinamumuhian sa puso Ko, hinihintay ang pagkakataong mapanagot sila sa kanilang masasamang gawa, na ikalulugod Kong makita. Ngayon ay dumating na sa wakas ang araw Ko, at hindi Ko na kailangan pang maghintay!” (Ang Salita, Vol. I. Ang Pagpapakita at Gawain ng Diyos. Maghanda ng Sapat na Mabubuting Gawa para sa Iyong Hantungan). Ipinaunawa sa akin ng mga salita ng Diyos na ang mga taong sa huli ay makapagkakamit ng mga pagpapala ng Diyos ay iyong mga nagkakamit ng katotohanan at kaisa sa puso at isipan ng Diyos. Ang pagkakataong ibinigay sa akin ng Diyos ngayon na gawin ang tungkulin ko ay para pahintulutan akong makamit ang katotohanan, hangaring makilala ang Diyos, at sa huli ay matamo ang pagliligtas ng Diyos. Kung paghahangad lang sa kasikatan at pakinabang ang pagtutuunan ko, at hindi ako magtutuon sa paghahangad sa katotohanan at pagtupad sa aking mga tungkulin para maghanda ng mabubuting gawa, mawawala sa akin ang pagkakataong maligtas. Sa puntong ito, sa wakas ay naunawaan ko ang layunin ng Diyos, at napagtanto kong ang pagkakataong ito na gawin ang tungkulin ko ay pagliligtas ng Diyos sa akin, na tinutulungan akong makatakas mula sa kumunoy ng kasikatan, pakinabang, at katayuan. Nagpasalamat ako sa Diyos para sa Kanyang kaliwanagan, at gumaan nang husto ang puso ko! Kaya, nagdasal ako sa Diyos, “O Diyos, salamat sa kaliwanagan ng Iyong mga salita. Hindi ko na isasaalang-alang ang mga hirap sa trabaho, o ang mga pakinabang o kawalan sa katayuan. Handa akong magpasakop sa Iyong mga pagsasaayos at gawin ang aking tungkulin.” Kalaunan, tinanggap ko ang tungkulin ng pagdidilig sa mga baguhan. Sa araw, nagtatrabaho ako sa kompanya, at pagkatapos ng trabaho, nakikipagtipon ako kasama ang mga kapatid para makipagbahaginan tungkol sa mga salita ng Diyos, at halos huminto na ako sa pagsali sa mga social event ng kompanya. Bagama’t medyo mahirap at nakakapagod ang tungkulin ko, panatag at masaya ang puso ko. Ang hindi ko inaasahan ay sa loob ng ilang sunod-sunod na buwan, hindi lang naabot ng pangkat ko ang mga target sa performance, kundi pumirma rin ng ilang order ang mga kliyente na sa pamamagitan lang ng tawag ko napapanatili, at pinuri pa ako ng superyor ko sa pamamagitan ng pagbanggit ng pangalan ko sa isang pagpupulong ng kompanya. Sobrang nasabik ako at natuwa, at nakita ko ang kamay ng Diyos na namamatnugot at may kataas-taasang kapangyarihan sa lahat ng bagay na ito.

Noong Nobyembre 14, 2009, nahalal ako bilang lider ng iglesia. Alam ko na isa itong magandang pagkakataon para maunawaan at makapasok sa mga katotohanang realidad, at na hindi ko puwedeng biguin ang Diyos. Napakaabala ng tungkulin ng isang lider, at para magawa ito nang maayos, hindi ko puwedeng isabay ang trabaho, kaya alam kong oras na para magbitiw ako. Noong nagkaipon na ako ng lakas ng loob para magbitiw, naglabas ng abiso ang kompanya, na nagsasabing maaari nilang ayusin ang mga local residence permit para sa aming mas matatagal na empleyado, at sa sitwasyon ko, puwede akong direktang mag-apply para sa local household registration. Nang makita ko ang benepisyong ito, medyo natinag ako, naisip ko, “Ang pagkakaroon ng local household registration ay isang bagay na pinapangarap ng maraming dayo! Hindi lang ako magkakaroon ng mas magandang buhay at mga benepisyo sa social security, tataas din ang katayuan ko sa lipunan, at mas maraming tao ang rerespeto sa akin. Isa itong pambihira at mahirap na makuhang pagkakataon! Kung magbibitiw ako, hindi na ako kailanman magkakaroon ng ganito kagandang pagkakataon muli. Siguro dapat hintayin ko munang maproseso ang household registration ko bago ako magbitiw?” Pero nang maisip ko ang apurahang layunin ng Diyos na iligtas ang mga tao, napagtanto ko na kung magpapatuloy akong magplano para sa kasikatan, pakinabang, at katayuan, bibiguin ko ang Diyos. Pagkauwi, nagdasal ako sa Diyos, hinihiling sa Kanya na gabayan ako para maunawaan ang Kanyang layunin at makagawa ng tamang pagpili. Nabasa ko ang mga salita ng Diyos: “Bilang mga miyembro ng sangkatauhan at tapat na mga Kristiyano, pananagutan at obligasyon nating lahat na ialay ang ating isipan at katawan para sa katuparan ng atas ng Diyos, dahil ang ating buong pagkatao ay nagmula sa Diyos, at ito ay umiiral salamat sa kataas-taasang kapangyarihan ng Diyos. Kung ang mga isipan at katawan natin ay hindi inilalaan para sa atas ng Diyos at sa makatarungang kapakanan ng sangkatauhan, ang ating mga kaluluwa ay mahihiya sa harap ng mga naging martir para sa atas ng Diyos, at lalong mas mahihiya sa harap ng Diyos, na naglaan sa atin ng lahat ng bagay” (Ang Salita, Vol. I. Ang Pagpapakita at Gawain ng Diyos. Apendise 2: Ang Diyos ang May Kataas-taasang Kapangyarihan sa Kapalaran ng Buong Sangkatauhan). “Kung kaya mong ilaan ang iyong puso, katawan, at lahat ng iyong tunay na pagmamahal sa Diyos, iharap ang mga iyon sa Kanya, maging ganap na mapagpasakop sa Kanya, at maging lubos na mapagsaalang-alang sa Kanyang mga layunin, at hindi kumilos para sa laman, para sa pamilya, at para sa iyong sariling mga pagnanais, kundi para sa mga interes ng sambahayan ng Diyos, na itinuturing ang salita ng Diyos bilang iyong prinsipyo at pundasyon sa lahat ng bagay, pagkatapos, sa paggawa niyon, ang iyong mga motibo at iyong mga perspektiba ay maaayos, at magiging isa kang tao na tumatanggap ng pagsang-ayon ng Diyos sa Kanyang presensiya” (Ang Salita, Vol. I. Ang Pagpapakita at Gawain ng Diyos. Yaong mga Tunay na Nagmamahal sa Diyos ay Yaong mga Talagang Nagpapasakop sa Kanyang Pagiging Praktikal). “Ang Aking hinihingi pa rin sa iyo ay ang ialay mo ang iyong buong pagkatao sa lahat ng Aking gawain, at, higit pa rito, ang malinaw mong makilatis at makita nang may katumpakan ang lahat ng gawaing Aking ginagawa sa iyo, at gugulin ang lahat ng iyong lakas upang ang Aking gawain ay makapagkamit ng mas magagandang resulta. Ito ang dapat mong maunawaan. Tigilan ang pakikipagkompetensiya sa isa’t isa, ang paghahanap ng alternatibong plano, o ang paghahanap ng kaginhawahan para sa iyong laman, para maiwasan na maantala ang Aking gawain at na mahadlangan ang iyong magandang kinabukasan. Ang paggawa ng gayon, sa halip na protektahan ka, ay maaari lamang magdulot sa iyo ng pagkawasak. Hindi ba’t kahangalan ito para sa iyo?” (Ang Salita, Vol. I. Ang Pagpapakita at Gawain ng Diyos. Ang Gawain ng Pagpapalaganap ng Ebanghelyo ay ang Gawain Din ng Pagliligtas sa Tao). Pagkatapos basahin ang mga salita ng Diyos, parang narinig ko ang tawag ng Diyos. Umaasa ang Diyos na mailalaan natin ang lahat ng ating lakas sa paghahangad ng katotohanan at paggawa ng ating mga tungkulin, at inaasahan Niyang hahangarin nating isabuhay ang isang makabuluhang buhay. Kung aalis ako sa trabaho, marahil hindi na magiging kasing-ganda ng dati ang materyal kong kalagayan at hindi na rin magiging ganoon kataas ang katayuan ko sa lipunan, pero maaari akong manirahan sa sambahayan ng Diyos, tinatamasa ang pagdidilig at pagtutustos ng Kanyang mga salita araw-araw, at maaari akong makipagtulungan sa mga kapatid habang ginagawa namin ang aming mga tungkulin at hinahangad ang katotohanan kasama sila. Sa pamamagitan ng aking mga tungkulin, mauunawaan ko ang katotohanan, maiwawaksi ang tiwaling disposisyon ni Satanas, at matatanggap ang pagliligtas ng Diyos. Ito ang tamang landas sa buhay, at ang pinakamakabuluhang buhay. Noong sandaling iyon, naramdaman kong tila hinihintay ng Diyos ang aking pagpili, ang aking sagot. Labis na naantig ang puso ko sa mga salita ng Diyos, at nagkaroon ako ng determinasyon na kusang-loob na isuko ang lahat para bigyang-kasiyahan ang Diyos. Nagdasal ako sa Diyos, “O Diyos, nakikita ko na wala akong katotohanan, at na wala Kang puwang sa puso ko. Para makuha ang local household registration, muntik na naman akong mahulog sa bitag ng kasikatan, pakinabang, at katayuan. Salamat sa Iyong mga salita na nagprotekta sa akin, na nagpaunawa sa akin na ang tungkuling ipinagkatiwala sa akin ay ang Iyong pag-ibig para sa akin, at napagtanto na ang paghahangad sa katotohanan at pagtupad sa tungkulin ko ang pinakamakabuluhan. Gusto kong magbigay sa Iyo ng isang kasiya-siyang sagot.” At kaya, ipinasa ko ang aking pagbibitiw sa kompanya. Paulit-ulit akong sinubukang pigilan ng pamunuan ng kompanya, pero hindi na ako natinag. Salamat sa proteksyon ng Diyos, nagawa kong pagtagumpayan ang tukso.

Paglabas na paglabas ko ng kompanya, tiningnan ko ang bughaw na langit at ang mayayabong na puno, at nakaramdam ako ng di-mailarawang kagalakan. Pakiramdam ko ay para akong isang maliit na ibon na lumipad palabas ng hawla, malayang lumilipad pabalik sa kalangitan, at naisip ko ang isang sipi ng mga salita ng Diyos na gustong-gusto ko: “Kapag ang mga tao ay may mga tamang layon sa buhay, nagagawang hangarin ang katotohanan, at umaasal ayon sa katotohanan, kapag ganap silang nagpapasakop sa Diyos at nabubuhay ayon sa Kanyang mga salita, kapag panatag at maliwanag ang pakiramdam nila sa kaibuturan ng kanilang puso, at walang kadiliman sa kanilang puso, at kapag nakakapamuhay sila nang lubos na malaya at napalaya sa presensya ng Diyos, saka lamang sila nagtatamo ng tunay na buhay ng tao, at tanging ang gayong mga tao ang nagtataglay ng katotohanan at pagkatao. Bukod pa rito, ang lahat ng katotohanang naunawaan at nakamit mo ay mula sa mga salita ng Diyos at mula sa Diyos Mismo. Kapag nakamit mo ang pagsang-ayon ng Kataas-taasang Diyos—ang Lumikha, at sinabi Niyang isa kang nilikha na pasok sa pamantayan, at na isinasabuhay mo ang isang wangis ng tao, saka lamang magiging pinakamakabuluhan ang iyong buhay” (Ang Salita, Vol. III. Ang mga Diskurso ni Cristo ng mga Huling Araw. Paano Malalaman ang Kalikasan ng Tao). Sa pamamagitan lamang ng pananampalataya at pagsamba sa Diyos, paghahangad sa katotohanan, pagtakas mula sa madilim na impluwensiya ni Satanas, at pamumuhay ayon sa mga salita ng Diyos, makapamumuhay tayo ng pinakamahalagang buhay, at saka lamang makasusumpong ng tunay na kapayapaan at kapanatagan ang ating mga puso. Ang mga salita ng Diyos ang umakay sa akin na gawin ang tamang pagpili. Salamat sa Makapangyarihang Diyos!


16. Ang Natamo Ko Pagkatapos ng Isang Mapait na Pagkabigo

Ni Yuxin, Tsina

Noong 2013, inaresto ako ng mga pulis sa pamamagitan ng pagmamatyag sa telepono. Pinakitaan nila ako ng mga litrato ng mga nakatataas na lider at sinabihan akong tukuyin ko ang pagkakakilanlan nila, at nang ayaw kong magsalita, sinubukan nilang pagbantaan at takutin ako, sinasabing ilalagay daw nila ako sa bartolina at pahihirapan. Dahil sa paggabay ng Diyos, hindi ako natakot. Pagkatapos, nanindigan ako sa bawat interogasyon ng pulisya sa pamamagitan ng pagdarasal at pagsandig sa Diyos, at hindi ko ipinagkanulo ang mga kapatid ko. Kalaunan, sinentensiyahan ako ng tatlong taong pagkakakulong.

Noong Abril 2014, ipinadala ako sa isang bilangguan ng mga babae para magsilbi ng sentensiya ko. Pinagsulat ako ng hepe ng yunit ng bilangguan ng isang pahayag ng pagsisisi at pinasumpa ako na hindi na ako mananampalataya sa Diyos, pero tumanggi akong isulat iyon at sa halip ay nagpatotoo pa ako sa kanya tungkol sa Diyos. Nang makita ang matatag kong paninindigan, inutusan niya ang ibang mga preso na pahirapan, bugbugin, at murahin ako, at pinatayo niya ako sa isang maliit na kuwarto sa loob ng labindalawang oras bawat araw nang hindi gumagalaw. Namanhid at namaga na ang mga binti at paa ko sa kakatayo, at bawat minuto, parang isang oras ang haba. Kinutya ako ng mga preso nang makita nila ang paghihirap ko, sinasabi nila, “Sabihan mo ang Diyos mo na gawin kang agila para makalipad ka palabas dito!” Nagdasal ako sa puso ko, hinihiling sa Kanya na gabayan akong malampasan ang pagpapahirap na ito at hindi Siya ipagkanulo. Dahil sa gabay ng Diyos, nakayanan ko itong tiisin. Isang araw, binigyan ako ng mga opisyal ng bilangguan ng sampung tanong para sagutin, puro pagtanggi at paninirang-puri sa Diyos ang nilalaman. Galit na galit talaga ako: “Talagang magagaling gumawa ng kasinungalingan ang mga diyablong ito! Kailangan kong magpatotoo para sa Diyos at huwag hayaang bigyang-kahihiyan ang pangalan Niya.” Kaya ginamit ko ang pagkakataong ito na sagutin ang mga tanong gamit ang mga salita ng Diyos para pabulaanan ang kanilang mga maling kaisipan. Dahil doon, nagalit ang mga opisyal ng bilangguan, at tatlong araw nila akong hindi pinakain ng tanghalian. Minsan, nahihilo ako sa gutom at tumatawag ako sa Diyos sa puso ko, hinihiling sa Kanya na palakasin ang pananalig ko at panatilihin akong matatag na naninindigan. Naisip ko ang mga salita ng Panginoong Jesus: “Hindi sa tinapay lamang mabubuhay ang tao, kundi sa bawat salitang lumalabas sa bibig ng Diyos” (Mateo 4:4). Sa pagninilay sa mga salita ng Diyos, hindi ko na gaanong naramdaman ang gutom.

Anim na buwan bago ako palayain, ginipit ng mga nakatataas ang yunit ng bilangguan, sinasabing ako na lang daw sa buong distrito ang hindi napagbabago, at na para hindi masira ang reputasyon ng bilangguan, kailangan akong mapagbago sa oras na ito. Pagkatapos niyon, isinailalim nila ako sa panibagong parusang pisikal. Sa temperaturang humigit-kumulang minus twenty degrees Celsius, pinatayo nila ako sa banyo at binuhusan ng tubig, pati na sa mga tainga ko. Basang-basa ang buo kong katawan, pero hindi nila ako pinayagang magpalit ng damit. Kalaunan, dinala naman nila ako sa isang maliit na kuwarto, at inutusan ang dalawang mamamatay-tao na pilitin akong pirmahan ang “Tatlong mga Pahayag.” Nagbanta sila na kung tatanggi ako, dadalhin nila ako sa isang pasilyo na walang surveillance, bubugbugin ako hanggang mamatay, at pagkatapos ay sasabihin na namatay ako sa natural na mga kadahilanan. Nagtatalo ang kalooban ko: “Kung pipirma ako, ipagkakanulo ko ang Diyos, pero kung hindi, hahanap sila ng mga bagong paraan para pahirapan ako. Paano kung bugbugin nila ako hanggang mamatay?” Narinig ko dati ang sinabi ng isang preso na may bilanggo nang namatay rito, at kinaladkad daw nila ang bangkay palabas na parang patay na aso. Sa pag-iisip pa lang nito ay napuno na ako ng takot. Kung mamatay ako sa bugbog, wala na akong pagkakataong maligtas. Pagkatapos, naisip ko, “Baka naman mahigpit lang akong sumusunod sa mga regulasyon sa pamamagitan ng hindi pagpirma sa Tatlong mga Pahayag? Tinitingnan ng Diyos ang puso ng tao, hindi lang ang panlabas na kilos. Hindi ko naman talaga gustong ipagkanulo ang Diyos sa puso ko; ginagamit ko lang ang karunungan para harapin ang malaking pulang dragon.” Kaya, pinirmahan ko ang Tatlong mga Pahayag. Pero noong sandaling pumirma ako, napuno ng kadiliman ang puso ko. Pero patuloy kong inalo ang sarili ko, “Hindi ko naman talaga ipinagkakanulo ang Diyos; ginagamit ko lang ang karunungan para harapin ang malaking pulang dragon.” Sinabi ko pa nga sa kanila, “Hindi ko naman talaga ito pinipirmahan. Nakikipagtulungan lang ako sa gawain ninyo.”

Noong Hunyo 2016, nakalaya na ako sa bilangguan. Kalaunan, narinig ko sa isang sermon na ang mga pumirma raw sa Tatlong mga Pahayag ay tumanggap na ng marka ng halimaw at binuksan ang mga tarangkahan ng impiyerno. Bigla akong naparalisa, na para bang nagdilim ang buong kalangitan. Sa wakas ay napagtanto ko kung gaano kalubha ang pagpirma sa Tatlong mga Pahayag, at na ito pala ay pagsalungat sa disposisyon ng Diyos. Hindi ko inasahang pagkatapos ng maraming taon ng pananampalataya sa Diyos, winakasan ko ang paglalakbay ko sa pananalig sa pamamagitan ng pagkakanulo. Ang sakit at kawalan ng pag-asa sa puso ko noong sandaling iyon ay hindi maipaliwanag sa salita. Sa sobrang pagdurusa ko, naisip ko pa ngang tumalon mula sa isang gusali para matapos na ang lahat. Naisip ko ang mga salita ng Diyos: “Tungo sa yaong mga hindi nagpakita sa Akin ni katiting na katapatan sa mga panahon ng kapighatian, hindi na Ako magiging maaawain, sapagkat natatakdaan ang abot ng habag Ko. Higit pa rito, wala Akong kagustuhan sa sinumang minsan na Akong ipinagkanulo, mas lalong hindi Ko gustong nakikipag-ugnayan sa yaong mga nagkakanulo sa mga kapakanan ng mga kaibigan nila. Ito ang disposisyon Ko, hindi alintana kung sino man ang taong iyan. Dapat Ko itong sabihin sa inyo: Sinumang lubusang wawasak sa puso Ko ay hindi makatatanggap ng habag mula sa Akin sa ikalawang pagkakataon, at ang sinumang naging tapat sa Akin ay magpakailanmang mananatili sa puso Ko” (Ang Salita, Vol. I. Ang Pagpapakita at Gawain ng Diyos. Maghanda ng Sapat na Mabubuting Gawa para sa Iyong Hantungan). Habang pinagninilayan ko ang mga salita ng Diyos, parang sinasaksak sa sakit ang puso ko. Ang disposisyon ng Diyos ay hindi nalalabag, at sinumang magkakanulo sa Diyos ay hindi na muling makatatanggap ng Kanyang habag. Pinirmahan ko ang Tatlong mga Pahayag at sinalungat ang disposisyon ng Diyos, at naramdaman kong natapos na ang landas ko sa pananalig at hindi na ililigtas ng Diyos ang isang tulad ko. Sa pag-iisip sa masamang gawang nagawa ko, hindi ko makayanan ang sakit sa puso ko, at hiniling kong sana ay mabilanggo akong muli para lang mapagbayaran ang aking pagsalangsang. Noong panahong iyon, para akong isang naglalakad na bangkay. Lumilipas ang bawat araw nang tuliro ako, at sobrang nahihiya ako para magdasal sa Diyos.

Isang araw, napanood ko sa isang pelikula na ginawa ng sambahayan ng Diyos ang isang brother na dati kong nakatuwang sa gawain, at lalo pa akong nakaramdam ng pagkabagabag at pagkakonsensiya. Pareho kaming nananampalataya sa Diyos, pero ginagawa niya ang kanyang tungkulin para magpatotoo sa Diyos, habang ako naman ay itiniwalag at parurusahan. Lalo kong kinamuhian ang sarili ko dahil sa hindi paghahangad sa katotohanan noon, at naramdaman kong nararapat akong mamatay at hindi ako karapat-dapat na mabuhay. Gusto ko lang mairaos ang bawat araw, at kung mamatay man ako isang araw, iyon ay katuwiran ng Diyos. Nakahiga ako sa higaan sa gabi, biling-baligtad, hindi makatulog, at pumasok sa isip ko ang mga salita ng Diyos: “Kapag naghihimagsik laban sa Akin ang mga tao, binibigyang-daan Ko sila na makilala Ako mula sa kanilang pagrerebelde. Batay sa dating kalikasan nila, at batay sa Aking awa, sa halip na patayin sila, tinutulutan Ko silang magsisi at magsimulang muli” (Ang Salita, Vol. I. Ang Pagpapakita at Gawain ng Diyos. Mga Salita ng Diyos Para sa Buong Sansinukob, Kabanata 14). “Maaari kaya talagang hindi maaaring mabago ang kapalaran mo? Handa ka bang mamatay nang may ganitong mapapait na panghihinayang?” (Ang Salita, Vol. I. Ang Pagpapakita at Gawain ng Diyos. Ang Diwa at Pagkakakilanlan ng Tao). Malinaw kong naramdaman na hindi ako inabandona ng Diyos, at ginagamit pa rin Niya ang Kanyang mga salita para tawagin ako, umaasang magsisisi ako sa Kanya. Parang mainit at banayad na agos ang mabubuting salita ng Diyos, at nagbigay ito ng init sa puso ko. Ayaw ng Diyos na makita akong nasa pagkanegatibo at maling pagkaunawa, nalulugmok sa kawalan ng pag-asa at sinusukuan ang sarili. Nais ng Diyos na bumangon ako mula sa aking pagkabigo at pagnilayan ang pinakaugat ng aking pagbagsak. Naisip ko kung paanong sinabi ng Diyos na ang pagsisisi ng mga taga-Nineve ay nagkamit ng Kanyang habag. Umaasa rin ang Diyos na makapagsisisi ako, makapagsisimulang muli, at tatahak muli sa landas ng pananalig. Naramdaman ko ang pag-ibig at pagliligtas ng Diyos, at napuno ng pasasalamat ang puso ko para sa Kanya. Kaya lumuhod ako at nagdasal, “O Diyos, ipinagkanulo Kita at dinurog ko ang puso Mo. Pero hindi Ka pa sumusuko sa pagliligtas sa akin at binigyan Mo pa rin ako ng pagkakataong magsisi. Salamat sa Iyo! O Diyos, handa akong magsisi. Pakiusap, gabayan Mo akong pagnilayan at kilalanin ang sarili ko.”

Kalaunan, nabasa ko ang isang sipi ng mga salita ng Diyos at nagkamit ako ng ilang pagkakilala sa aking sarili. Sabi ng Makapangyarihang Diyos: “Iyong mga nasa gitna ng kapighatian ay walang gawain ng Banal na Espiritu at paggabay ng Diyos, ngunit iyong mga tunay na nalupig na at tunay na naghahangad sa Diyos ay makakatayo nang matatag sa kahuli-hulihan; sila iyong mga nagtataglay ng pagkatao, at mga tunay na nagmamahal sa Diyos. Kahit na ano ang gawin ng Diyos, ang mga matagumpay na ito ay hindi mawawalan ng mga pangitain at magsasagawa pa rin sa katotohanan nang hindi nawawalan ng kanilang patotoo. Sila iyong mga makakaalpas mula sa malaking kapighatian sa wakas. Kahit na ang mga nagraraos lang ay maaari pa ring maging palamunin ngayon, walang makatatakas sa pangwakas na kapighatian, at walang makatatakas mula sa pangwakas na pagsubok. Para sa mga nagtatagumpay, ang ganoong kapighatian ay isang matinding pagpipino; ngunit para sa mga nagraraos lang, ito ang gawain ng lubos na pagtitiwalag. Kahit paano man sila sinusubukan, ang katapatan ng mga taong nasa mga puso nila ang Diyos ay nananatiling hindi nagbabago; ngunit para sa mga taong walang Diyos sa kanilang mga puso, sa sandaling ang gawain ng Diyos ay hindi kapaki-pakinabang sa kanilang laman, binabago nila ang kanilang pananaw tungkol sa Diyos, at nililisan pa ang Diyos. Ganoon ang mga hindi maninindigan sa katapusan, na naghahanap lamang ng mga pagpapala ng Diyos at walang anumang pagnanais na gumugol ng kanilang mga sarili para sa Diyos at ialay ang kanilang mga sarili sa Kanya. Ang gayong mga mababang-uri na tao ay ‘itataboy’ lahat kapag natapos na ang gawain ng Diyos, at hindi sila papakitaan ng awa kahit kaunti. Iyong mga walang pagkatao ay talagang hindi nagtataglay ng tunay na pagmamahal para sa Diyos. Kapag ang paligid ay komportable, o may bagay silang makakamit, sila ay lubusang masunurin sa Diyos, ngunit sa sandaling ang kanilang mga pagnanais ay nakompromiso o nawasak sa huli, agad silang tumitindig para maghimagsik. Kahit na pagkatapos lamang ng isang gabi, mula sa isang nakangiti at ‘mabait’ na tao, sila ay nagiging mamamatay-tao na malupit ang hitsura, di-inaasahan na itinuturing na mortal na kaaway ang kanilang tagapagbigay ng tulong kahapon, nang walang katwiran o kadahilanan. Kung ang masasamang demonyong ito na pumapatay nang hindi kumukurap ay hindi pinapalayas, hindi ba’t sila ay magiging isang malubhang nakatagong panganib?” (Ang Salita, Vol. I. Ang Pagpapakita at Gawain ng Diyos. Ang Gawain ng Diyos at ang Pagsasagawa ng Tao). Sa pagninilay sa mga salita ng Diyos, napagtanto kong isa pala akong makasarili at kasuklam-suklam na tao. Sa harap ng banta ng mga mamamatay-tao, natakot ako na kung mapapatay ako, hindi ako maliligtas, kaya pinirmahan ko ang Tatlong mga Pahayag at ipinagkanulo ang Diyos. Karaniwan kong sinasabi sa bibig ko na hinding-hindi ko ipagkakanulo ang Diyos kahit sino pa ang magkanulo sa Kanya, at inakala ko pa ngang isa akong taong tunay na nananampalataya sa Diyos. Pero nang malagay sa panganib ang buhay ko, para protektahan ang sarili ko, walang-kahihiyan na iniligtas ko lang ang sarili ko at ipinagkanulo ko ang Diyos. Sa anong paraan ako nagkaroon ng anumang pagkatao? Sa anong paraan ako tunay na nananampalataya sa Diyos? Iyon lang mga taong, sa gitna ng mga pagpapahirap ng malaking pulang dragon, ay kayang tiisin ang lahat ng pagdurusa para magpatotoo sa Diyos ang mga taong may pagkatao, at sila ang mga taong tunay na nananampalataya sa Diyos. Naisip ko kung paanong biniyayaan ako ng Diyos sa mga huling araw para mapabilang sa mga nananampalataya sa Kanya. Sa pagbabasa ng mga salita ng Diyos, naunawaan ko ang katotohanan kung paano ginawang tiwali ni Satanas ang sangkatauhan at ang anim-na-libong-taong plano ng pamamahala ng Diyos para iligtas ang sangkatauhan. Sa pamamagitan ng mga salita ng Diyos, naunawaan ko ang ilang katotohanan at nakilatis ko ang tunay na kahulugan ng maraming bagay, at mga salita rin ng Diyos ang tumulong sa akin na malampasan ang pinakamahihirap at pinakamasasakit na araw sa bilangguan. Napakarami kong natanggap mula sa Diyos, pero nang gusto ng Diyos na magpatotoo ako, ipinagkanulo ko Siya sa pamamagitan ng pagpirma sa Tatlong mga Pahayag para protektahan ang sarili ko. Nakagawa ako ng isang matinding pagkakanulo, at talagang karapat-dapat akong isumpa! Noong sandaling iyon, sa wakas ay napagtanto ko na sa mga taon ko ng pananalig ay hindi ko talaga nakamit ang katotohanan at buhay. Isa lang akong walang buhay na ipa, kaya paanong hindi ako babagsak? Nang mapagtanto ko ang mga bagay na ito, ginusto kong magsumikap na umangat at hindi na maging napakanegatibo, at madalas akong magdasal sa Diyos para magsisi. Kahit ano pa ang kalalabasan ko, handa akong gawin ang tungkulin ko bilang isang nilikha at magsumikap na hangarin ang katotohanan.

Noong Pebrero 2018, ginawa ko ang mga tungkuling nakabatay sa teksto, at labis akong nagpapasalamat, at gusto kong gawin nang maayos ang tungkulin ko para mapagbayaran ang dati kong pagsalangsang. Habang ginagawa ko ang aking mga tungkulin, sa tuwing naiisip ko ang pagkakanulong nagawa ko, sumasakit ang puso ko, na parang may tinik na nakatusok sa puso ko, na nagdudulot sa akin ng matinding sakit at pagkakonsensiya. Minsan, tinatanong ko ang sarili ko, “Akala ko, ginagamit ko ang karunungan para harapin ang mga pulis noong pinirmahan ko ang Tatlong mga Pahayag, pero paano kaya ito tinitingnan ng Diyos?” Naisip ko ang mga salita ng Panginoong Jesus: “Kung sinuman ang magkaila sa Akin sa harap ng mga tao, ay siyang ikakaila Ko rin sa harap ng Aking Ama na nasa langit” (Mateo 10:33). Dahil pinirmahan ko ang Tatlong mga Pahayag at itinanggi at ipinagkanulo ang Diyos sa harap ni Satanas, hindi ako kinilala ng Diyos bilang isang taong nananampalataya sa Kanya, dahil ang akala kong “karunungan” ay wala palang saysay sa harap ng katotohanan at panlilinlang lang sa sarili ko at sa iba. Ang karunungan ay isang positibong bagay na nagmumula sa Diyos, at ang paggamit nito ay isang pagsasagawa na nangangalaga sa mga interes ng sambahayan ng Diyos. Pero ginamit ko ang “karunungan” para protektahan ang sarili ko; ang pinakakalikasan nito ay pagkakanulo sa Diyos. Ang mga nagtatatwa at nagkakanulo sa Diyos sa harap ng mga tao ay kinokondena ng Diyos, at kinapopootan ng Diyos ang pagkakanulo ng mga tao sa Kanya. Ang gusto ng Diyos ay magpatotoo ang mga tao para sa Kanya sa harap ni Satanas, na palaging itaguyod ang Kanyang pangalan, at hindi Siya kailanman itanggi. Ngunit ang aking diumano’y “karunungan” ay palusot lamang para iligtas ang aking sarili at mamuhay nang walang dangal. Nang mapagtanto ko ang mga bagay na ito, lalo ko pang kinamuhian ang sarili ko, at lihim akong nanumpa sa puso ko na sa hinaharap, kapag nahaharap sa mga katulad na sitwasyon, maninindigan ako sa aking patotoo, at hindi na ako kailanman maghahangad na iligtas ang sarili ko.

Pagkatapos, pinagninilayan ko rin sa aking puso, “Bakit ako nabigo? Bakit nakayanan ng ilang kapatid na tiisin ang matinding pagpapahirap at manindigan, kahit hanggang sa punto ng kamatayan, nang hindi ipinagkakanulo ang Diyos, habang ako naman ay ipinagkanulo Siya? Ano ang ugat ng aking pagkabigo?” Sa pagninilay-nilay, napagtanto ko na sobra kong pinahalagahan ang buhay ko. Ipinagkanulo ko ang Diyos dahil sa takot sa kamatayan, at nawala ang aking patotoo. Isang araw, nabasa ko ang isang sipi ng mga salita ng Diyos, at naunawaan ko kung paano harapin ang kamatayan. Sabi ng Makapangyarihang Diyos: “Paano namatay ang mga disipulo ng Panginoong Jesus? Sa mga disipulo, may mga pinukol ng bato, ipinakaladkad sa kabayo, ipinakong patiwarik, pinaghiwa-hiwalay ng limang kabayo ang katawan—iba’t ibang uri ng kamatayan ang sumapit sa kanila. Ano ang dahilan ng kanilang kamatayan? Ito ba ay dahil may ginawa silang masamang gawa at pagkatapos ay pinatay ng batas? Hindi. Ipinalaganap nila ang ebanghelyo ng Panginoon, pero hindi ito tinanggap ng mga tao ng mundo, at sa halip ay kinondena, binugbog, at binatikos sila, at pinatay pa nga sila—ganyan kung paano sila minartir. … Ang totoo, ganito namatay ang kanilang mga katawan at sumakabilang-buhay; ito ang paraan nila ng paglisan sa mundo ng tao, ngunit hindi iyon nangangahulugan na ganoon din ang kanilang kinalabasan. Anuman ang paraan ng kanilang pagkamatay at paglisan o kung paano man ito nangyari, hindi ito ang paraan ng Diyos sa pagtakda sa pangwakas na mga kinalabasan ng mga buhay na iyon, ng mga nilikhang iyon. Ito ay isang bagay na dapat mong malinaw na makita. Sa kabaligtaran, ito mismo ang paraan ng pagkondena nila sa mundong ito at sa pagpatotoo sa mga gawa ng Diyos. Ginamit ng mga nilikhang ito ang kanilang napakahalagang buhay—ginamit nila ang huling sandali ng kanilang buhay upang magpatotoo sa mga gawa ng Diyos, upang magpatotoo sa dakilang kapangyarihan ng Diyos, at upang ipahayag kay Satanas at sa mundo na tama ang mga gawa ng Diyos, na ang Panginoong Jesus ay Diyos, na Siya ang Panginoon, at ang nagkatawang-taong laman ng Diyos. Kahit hanggang sa huling sandali ng kanilang buhay, hindi nila kailanman itinatwa ang pangalan ng Panginoong Jesus. Hindi ba ito isang anyo ng paghatol sa mundong ito? Ginamit nila ang kanilang mga buhay upang ipahayag sa mundo, upang patunayan sa mga tao na ang Panginoong Jesus ay ang Panginoon, na ang Panginoong Jesus ay Cristo, na Siya ang nagkatawang-taong laman ng Diyos, na ang gawain ng pagtutubos sa buong sangkatauhan na ginawa Niya ay nagpapahintulot sa sangkatauhang ito na patuloy na mabuhay—hindi nagbabago ang katunayang ito magpakailanman. Hanggang sa anong antas ginampanan ng mga naging martir sa pagpapalaganap ng ebanghelyo ng Panginoong Jesus ang kanilang tungkulin? Hanggang sa pinakahuling punto ba? Paano naipakita ang pinakahuling punto? (Inialay nila ang kanilang buhay.) Tama iyan, buhay nila ang kanilang naging kabayaran. Pawang panlabas na mga bagay ang pamilya, kayamanan, at ang materyal na mga bagay sa buhay na ito; ang tanging bagay na may kaugnayan sa sarili ay ang buhay. Sa bawat nabubuhay na tao, ang buhay ang bagay na pinakakarapat-dapat na pakaingatan, ang pinakamahalagang bagay at, sa katunayan, nagawa ng mga taong ito na ialay ang pinakamahalagang pagmamay-ari nila bilang patunay at patotoo sa pagmamahal ng Diyos sa sangkatauhan. Hanggang sa kanilang kamatayan, hindi nila itinatwa ang pangalan ng Diyos, at hindi rin nila itinatwa ang gawain ng Diyos, at ginamit nila ang kanilang mga huling sandali ng buhay upang magpatotoo sa pag-iral ng katunayang ito—hindi ba ito ang pinakamataas na anyo ng patotoo? Ito ang pinakamahusay na paraan ng paggampan ng isang tao sa kanyang tungkulin; ito ang pagtupad sa kanyang responsabilidad. Nang pagbantaan at takutin sila ni Satanas, at, sa huli, kahit pa nang ipabayad sa kanila ang kanilang mga buhay, hindi nila tinalikdan ang kanilang responsabilidad. Ito ang kahulugan ng pagtupad ng isang tao sa tungkulin hanggang sa pinakasukdulang punto. Ano ang ibig Kong sabihin dito? Ibig Ko bang sabihin na gamitin ninyo ang ganoon ding paraan upang magpatotoo sa Diyos at upang maipakalat ang Kanyang ebanghelyo? Hindi mo palaging kailangang gawin ang ganoon, ngunit dapat mong maunawaan na ito ay iyong pananagutan, na kung kinakailangan ng Diyos na gawin mo ito, dapat mo itong tanggapin bilang isang tungkuling hindi mo mahihindian” (Ang Salita, Vol. III. Ang mga Diskurso ni Cristo ng mga Huling Araw. Ang Pangangaral sa Ebanghelyo ay ang Tungkuling Hindi Mahihindian ng Lahat ng Mananampalataya). Naantig ng mga salita ng Diyos ang puso ko. Ang mga disipulo na sumunod sa Panginoong Jesus ay naging martir sa lahat ng uri ng paraan para sa pagpapakalat sa ebanghelyo ng Panginoon; ang kanilang pagkamatay ay isang paghatol sa masamang henerasyong ito, at nagpatotoo sila sa Diyos kapalit ng sarili nilang buhay. Ito ang pinakamalaking kahihiyan para kay Satanas. Tinupad nila ang kanilang responsabilidad, sila ay mga tunay na nilikha, at sinang-ayunan ng Diyos. Bagama’t namatay ang kanilang mga katawan, bumalik ang kanilang mga kaluluwa sa Diyos. Iyong mga nagnanais na iligtas ang sarili at takot sa kamatayan, kahit mabuhay pa sila, ay parang mga walang-buhay na naglalakad na bangkay, at pagkatapos mamatay, kailangan pa rin nilang magtiis ng walang hanggang kaparusahan. Gaya ng sinabi ng Panginoong Jesus: “Sapagkat ang sinumang mag-ibig iligtas ang kanyang buhay ay mawawalan nito: at ang sinumang mawalan ng kanyang buhay dahil sa Akin ay makakasumpong niyaon” (Mateo 16:25). Sa tuwing naaalala ko kung paano ko ipinagkanulo ang Diyos para protektahan ang sarili ko nang maharap ako sa banta ng kamatayan, sumasakit ang puso ko sa pagkakonsensiya, at labis na pinahihirapan ang kaluluwa ko. Ang sakit na ito ay mas matindi kaysa sa pisikal na pagdurusa. Naunawaan ko rin na ang kapalaran ng isang tao ay nasa mga kamay ng Diyos, at hindi kayang pagpasyahan ng malaking pulang dragon ang aking buhay o kamatayan. Kung balang araw ay uusigin ako ng malaking pulang dragon hanggang sa kamatayan, iyon rin ay may pahintulot ng Diyos at pauna Niyang inorden. Dapat akong magpasakop sa pamamatnugot at mga pagsasaayos ng Diyos. Ang mamatay para mapalugod ang Diyos ay makabuluhan.

Isang gabi noong Disyembre 2023, nakatanggap ako ng sulat mula sa mga nakatataas na lider, na nagsasabing iimbestigahan nila iyong mga nakaraang pumirma sa Tatlong mga Pahayag. Nang makita ko ang sulat, natigilan ako, at naisip ko kung paanong pumirma ako sa Tatlong mga Pahayag. Lalo na nang makita ko ang mga salita ng Diyos, na nagsasabing: “Hindi ba’t ang mga pumipirma sa ‘Tatlong mga Pahayag’ ang mga nagpasabog ng bomba at sumabog hanggang sa magkapira-piraso?” (Ang Salita, Vol. VII. Ukol sa Paghahangad sa Katotohanan. Paano Hangarin ang Katotohanan (5)). Pakiramdam ko ay tapos na talaga ako, at tapos na ang buhay ko ng pananalig. Nawalan ako ng pag-asa. Alam kong sa pagpirma sa Tatlong mga Pahayag at sa pagkakanulo sa Diyos, nakatadhana na akong mapunta sa impiyerno at maparusahan. Naramdaman kong kahit paano ako pakitunguhan ng sambahayan ng Diyos, may katwiran iyon, at na maging ang kamatayan ay nararapat sa akin. Nang gabing iyon, wala akong lakas na asikasuhin ang mga problema sa gawain ko. Wala talaga akong kalakas-lakas, at hindi ako umimik buong gabi. Sa mga sumunod na araw, hindi ako makakain o makatulog, at sa tuwing naiisip ko ang aking pagsalangsang, pakiramdam ko ay wala akong magandang kalalabasan o hantungan. Pakiramdam ko ay napakalungkot ko, at wala akong ganang gumawa ng anuman. Naghintay na lang ako kung kailan ipapaalam sa akin ng iglesia na pinapaalis na ako. Sa aking pasakit at kawalan ng pag-asa, nagdasal ako sa Diyos, hinihiling sa Kanya na bigyang-liwanag at gabayan akong maunawaan ang Kanyang layunin.

Kinabukasan, napanood ko ang isang sipi ng mga salita ng Diyos sa isang video ng patotoong batay sa karanasan, at nagkamit ako ng ilang pagkaunawa sa mga layunin ng Diyos. Sabi ng Makapangyarihang Diyos: “Karamihan sa mga tao ay nakagawa ng mga pagsalangsang at nagdulot ng ilang mantsa sa kanilang sarili. Halimbawa, ang ilang tao ay lumaban sa Diyos at nagsalita ng mga bagay na lumalapastangan; tinanggihan ng ilang tao ang atas ng Diyos at tumangging gawin ang kanilang tungkulin, at itinaboy ng Diyos; ipinagkanulo ng ilang tao ang Diyos nang maharap sila sa mga tukso; ang ilan ay lumagda sa ‘Tatlong mga Pahayag’ noong arestuhin sila, ipinagkakanulo ang Diyos; ang ilan ay nagnakaw ng mga handog; ang ilan ay naglustay ng mga handog; ang ilan ay madalas na nanggulo sa buhay iglesia at nagdulot ng pinsala sa mga taong hinirang ng Diyos; ang ilan ay bumuo ng mga pangkat at pinahirapan nila ang iba, kaya nagkagulo sa iglesia; ang ilan ay madalas na nagpakalat ng mga kuru-kuro at kamatayan, na nakapinsala sa mga kapatid; at ang ilan ay nakipagrelasyon nang hindi naaangkop sa kasalungat na kasarian at gumawa ng kahalayan, at naging kahindik-hindik na impluwensiya. Sapat nang sabihin na lahat ay may kani-kanyang mga pagsalangsang at dungis. Pero nagagawa ng ilang tao na tanggapin ang katotohanan at magsisi, samantalang ang iba ay hindi matanggap ang katotohanan at mas gusto pang mamatay kaysa magsisi. Kaya dapat silang tratuhin ayon sa kanilang kalikasang diwa at sa kanilang palagiang mga pagpapamalas. Ang mga kayang magsisi ay ang mga tunay na nananampalataya sa Diyos; pero para sa mga ayaw talagang magsisi, dapat silang paalisin o patalsikin ayon sa nararapat. Ang ilang tao ay masama, ang ilan ay mangmang at hangal, at ang ilan ay mga hayop. Magkakaiba ang bawat isa. Ang ilang masamang tao ay sinasapian ng masasamang espiritu, habang ang iba ay mga alipin ng diyablong si Satanas. Ang ilan sa kanila ay may partikular na malupit na kalikasan, habang ang ilan ay may partikular na mapanlinlang na kalikasan, ang ilan ay likas na napakasakim sa pera, at ang iba naman ay likas na nasisiyahan sa sekswal na kahalayan. Magkakaiba ang mga pagpapamalas ng bawat uri ng tao, kaya dapat na tasahin nang komprehensibo ang lahat ng tao alinsunod sa kanilang mga kalikasan at mga palagiang pagpapamalas. … Ang pagtrato ng Diyos sa bawat tao ay batay sa mga aktuwal na sitwasyon at konteksto sa panahong iyon, pati na rin sa mga kilos at pag-uugali ng taong iyon at sa kanyang kalikasang diwa. Hindi kailanman inaagrabyado ng Diyos ang sinuman. Ito ang pagiging matuwid ng Diyos” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Habang pinagninilayan ko ang mga salita ng Diyos, labis akong naantig. Ang sambahayan ng Diyos ay nakikitungo sa mga tao ayon sa mga prinsipyo, at ang disposisyon ng Diyos ay kapwa mayroong pagiging maharlika at poot, at mapagmahal na kabaitan at habag. Pinirmahan ko ang Tatlong mga Pahayag, at nagawa ang kasalanan ng paglapastangan sa Diyos, na hindi mapapatawad sa buhay na ito at sa mundong darating. Pagkatapos ipagkanulo ang Diyos, nagdilim ang puso ko, at nalugmok ako sa matinding pagdurusa, namumuhay na parang isang naglalakad na bangkay. Ito ay pagiging matuwid ng Diyos. Pero hindi ako inabandona ng Diyos, at sa pamamagitan ng Kanyang mga salita, binigyang-liwanag at ginabayan Niya ako, na nagbigay-daan sa aking makaalis sa pagkanegatibo at maling pagkaunawa. Naramdaman ko na sa loob ng matuwid na disposisyon ng Diyos, mayroon ding habag at pagliligtas ng Diyos. Pinagpapasyahan ng Diyos ang kalalabasan ng mga tao batay sa mga pinagmumulan ng kanilang mga kilos, kanilang kalikasang diwa, at palagiang pag-uugali, pati na rin kung tunay ba silang nagsisi o hindi. Sa pagbabalik-tanaw noong nahuli ako at pinahirapan, at sa isang sandali ng kahinaan ng katawan noong pinagbantaan ang aking buhay, ipinagkanulo ko ang Diyos, at pagkatapos, napuno ako ng pagsisisi at pagkakonsensiya. Nakita ng iglesia na mayroon akong kaunting pagkaunawa sa aking sarili at pagsisisi, at binigyan ako ng pagkakataong gawin ang aking tungkulin. Mula noon, patuloy kong ginawa ang lahat ng aking makakaya para matupad ang aking tungkulin. Sa kabilang banda, sa mga pumirma sa Tatlong mga Pahayag, iyong mga pinaalis ay palaging hindi maganda ang paggawa sa kanilang mga tungkulin, at pagkatapos ipagkanulo ang Diyos, hindi sila tunay na nagsisi o ginawa nang maayos ang kanilang mga tungkulin. Ang gayong mga tao ang siyang ibinubunyag at itinitiwalag ng Diyos. Sinabi ng Diyos na ang mga pumirma sa Tatlong mga Pahayag ay winasak nang lubusan, at nakagawa ng isang kasalanang mortal. Pero tinatrato ng Diyos ang mga tao batay sa kanilang kalikasang diwa at pagsisisi. Pagkatapos pumirma sa Tatlong mga Pahayag, nakaramdam ako ng matinding pagsisisi at paninisi sa sarili sa aking puso. Ginamit ng Diyos ang Kanyang mga salita para hatulan at kastiguhin ako, na nagbigay-daan sa aking maunawaan ang kalikasan at mga kahihinatnan ng pagpirma sa Tatlong mga Pahayag, para malaman na ang matuwid na disposisyon ng Diyos ay hindi nalalabag, para magkaroon ng isang may-takot-sa-Diyos na puso, at para magkaroon ng tunay na pagsisisi. Dahil dito, ganap kong naranasan ang sinabi ng Diyos sa: “Ang awa at pagpaparaya ng Diyos ay hindi mahirap makamit—pero mahirap para sa tao na magkamit ng tunay na pagsisisi” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi II).

Pagkatapos, nabasa ko ang isa pang sipi ng mga salita ng Diyos na may kinalaman mismo sa aking kalagayan. Sabi ng Makapangyarihang Diyos: “Nananampalataya ang lahat ng tao sa Diyos para makakuha ng mga pagpapala, gantimpala, at korona. Hindi ba’t bawat tao ay may ganitong intensiyon sa puso? Sa realidad, mayroon ang bawat tao. Isa itong katunayan. Bagama’t hindi ito madalas tinatalakay ng mga tao, at pinagtatakpan pa nga ang kanilang intensiyon at pagnanais na magtamo ng mga pagpapala, ang pagnanais na ito, ang intensiyon at motibong ito sa kaibuturan ng puso ng mga tao ay hindi kailanman natinag. Gaano man karaming espirituwal na teorya ang nauunawaan ng mga tao, anumang kaalaman na batay sa karanasan ang mayroon sila, anumang tungkulin ang kaya nilang gawin, gaano mang pagdurusa ang tinitiis nila, o gaano man ang halagang binabayaran nila, hinding-hindi nila binibitiwan ang intensiyon na magkamit ng mga pagpapala na nakatago sa kaibuturan ng kanilang mga puso, at palagi silang tahimik na nagpapakapagod at nagpapakaabala para magserbisyo rito. Hindi ba’t ito ang bagay na nakabaon sa pinakakaibuturan ng puso ng mga tao? Kung wala ang intensiyong ito na magkamit ng mga pagpapala, ano ang mararamdaman ninyo? Sa anong saloobin ninyo gagawin ang inyong tungkulin at susundan ang Diyos? Ano kaya ang mangyayari sa mga tao kung ganap na aalisin ang intensiyong ito na magkamit ng mga pagpapala na nakatago sa kanilang puso? Posible na magiging negatibo ang maraming tao, at ang ilan ay mawawalan ng gana sa kanilang mga tungkulin, at mawawalan ng interes sa kanilang pananampalataya sa Diyos. Para bang naglaho ang kanilang kaluluwa, at magmumukhang kinuha ang kanilang puso. Ito ang dahilan kung bakit sinasabi Kong ang intensiyon na magkamit ng mga pagpapala ay isang bagay na nakatago sa kaibuturan ng puso ng mga tao. Marahil, habang ginagawa nila ang kanilang tungkulin o ipinamumuhay ang buhay ng iglesia, nararamdaman nilang naunawaan nila ang ilang katotohanan at nagagawa nilang talikdan ang kanilang mga pamilya at masayang igugol ang kanilang sarili para sa Diyos, at na mayroon na silang kaalaman ngayon sa kanilang intensiyon na magkamit ng mga pagpapala, at natalikuran na nila ang intensiyong ito, at hindi na sila napamumunuan o nalilimitahan nito. Pagkatapos, iniisip nilang wala na silang intensiyon na magkamit ng mga pagpapala, pero kabaligtaran ang pinaniniwalaan ng Diyos. Mababaw lang kung tingnan ng mga tao ang mga bagay-bagay. Kapag walang mga pagsubok, maganda ang pakiramdam nila sa kanilang sarili. Basta’t hindi sila umaalis sa iglesia o hindi nila itinatatwa ang pangalan ng Diyos, at nagpupursigi silang gumugol ng kanilang sarili para sa Diyos, naniniwala silang nagbago na sila. Pakiramdam nila ay hindi na kasiglahan o pabugso-bugsong damdamin ang nagtutulak sa kanila sa paggampan ng kanilang tungkulin. Sa halip, naniniwala silang kaya na nilang hangarin ang katotohanan, at kaya na nilang patuloy na hanapin at isagawa ang katotohanan habang ginagawa ang kanilang tungkulin, nang sa gayon ay madalisay ang kanilang mga tiwaling disposisyon at makamit nila ang ilang tunay na pagbabago. Gayumpaman, kapag may mga nangyayari na tuwirang may kinalaman sa hantungan at kinalabasan nila, ano ang mga pagpapamalas nila? Nabubunyag ang totoong sitwasyon nila sa kabuuan nito” (Ang Salita, Vol. III. Ang mga Diskurso ni Cristo ng mga Huling Araw. Anim na Pahiwatig ng Paglago sa Buhay). Inilantad ng Diyos ang eksaktong kalagayan ko. Sa mga nagdaang taon, akala ko ay tumigil na ako sa paghahangad ng mga pagpapala, pero ang pagnanais sa pagpapala ay nakatago pala sa kailaliman ng puso ko, at kung hindi dahil sa pagbubunyag ng mga katunayan, iisipin ko pa rin na nagbago na ako sa bagay na ito. Sa mga taon na ito, dahil sa habag ng Diyos, ginagawa ko pa rin ang mga tungkulin ko sa iglesia, kaya patuloy pa rin akong kumapit sa maling pag-asa, iniisip na baka pinatawad na ako ng Diyos. Nagdusa ako at nagbayad ng halaga sa aking mga tungkulin, tiniis ko ang karamdaman para makapagpatuloy sa mga tungkulin ko, kaya inakala kong tapat ako sa Diyos. Pero nang makita ko na ang kinalabasan para sa mga pumirma sa Tatlong mga Pahayag ay ang impiyerno, naparalisa ako, at nang makita ko na ang mga pag-asa ko para sa mga pagpapala ay ganap na nawasak, nawalan na ako ng pagnanais na gawin ang mga tungkulin ko, at ni ayaw ko nang asikasuhin pa ang gawain ng iglesia. Nang maharap sa mga katunayan, nakita kong sinusubukan ko pa ring makipagtawaran sa Diyos, at tiniis ko ang pagdurusa sa tungkulin ko para lang sa mga pagpapala. Nakita ko kung gaano kalalim ang pagkakatanim ng intensyon kong magkamit ng mga pagpapala. Nagpasalamat ako sa Diyos sa Kanyang pagbubunyag, na nagpakilala sa akin sa sarili ko at nagbigay-inspirasyon din sa aking determinasyon na hangarin ang katotohanan. Pagkatapos niyon, nagpasya akong ipagkatiwala ang sarili ko sa Diyos, at alam kong kahit paano ako tratuhin ng Diyos, ang kailangan kong gawin ay magpasakop at tuparin ang mga tungkuling dapat kong gawin. Nagdasal ako sa Diyos, “O Diyos, batay sa mga pagsalangsang na aking nagawa, dapat sana ay matagal na akong inalis. Sa mga nagdaang taon, libre kong tinamasa ang napakaraming pagdidilig at pagtutustos ng Iyong mga salita, at napakarami kong nakamit. Kahit na patalsikin Mo ako ngayon, magpapasalamat pa rin ako sa Iyo. Diyos ko! Nais kong sumunod sa Iyo magpakailanman, at hindi na ako maghahangad pa ng anumang pagpapala.” Naisip ko ang mga salita ng Diyos: “Hindi Ko hinihingi na makatanggap ng anumang mga pagpapala; ang hinihingi Ko lang ay makaya Kong lumakad sa landas na dapat Kong lakaran ayon sa mga layunin ng Diyos” (Ang Salita, Vol. I. Ang Pagpapakita at Gawain ng Diyos. Ang Landas … (6)). Habang pinagninilayan ko ang mga salita ng Diyos, hindi ko mapigilang mapaluha. Napuno ng pasasalamat ang puso ko sa Diyos, at naramdaman ng espiritu ko ang kalayaan na hindi ko pa naramdaman kailanman.

Isang araw, nakatanggap ako ng sulat mula sa mga nakatataas na lider. Batay sa masusing pag-aaral sa pinagmulan ng pagpirma ko sa Tatlong mga Pahayag at sa palagiang paggampan ko sa mga tungkulin ko sa aking pananalig, binigyan nila ako ng pagkakataong magsisi, at sinabi nilang gawin ko ang aking mga tungkulin nang may kapayapaan ng isip. Nang matanggap ko ang sulat, labis akong naantig. Naramdaman ko na ang matuwid na disposisyon ng Diyos sa mga tao ay paghatol at pagliligtas, at lahat iyon ay para makalakad ako sa tamang landas ng paghahangad sa katotohanan. Nang sandaling iyon, nawala ang mga maling pagkaunawa ko sa Diyos. Kasabay nito, kinamuhian ko rin ang sarili kong panlilinlang at kawalan ng pagkaunawa sa masisidhing layunin ng Diyos, at napagtanto ko pa lalo kung gaano karaming dugo ng Kanyang puso ang ipinuhunan Niya sa akin. Nabasa ko ang mga salita ng Diyos: “Ngayon ay hinahatulan kayo ng Diyos, kinakastigo kayo, at kinokondena kayo, ngunit dapat mong malaman na ang punto ng pagkondena sa iyo ay upang makilala mo ang iyong sarili. Siya ay nagkokondena, nagsusumpa, humahatol, at kumakastigo para makilala mo ang iyong sarili, para magbago ang iyong disposisyon, at, higit pa rito, para malaman mo ang iyong halaga, at makita na lahat ng kilos ng Diyos ay matuwid at alinsunod sa Kanyang disposisyon at mga pangangailangan ng Kanyang gawain, na Siya ay gumagawa alinsunod sa Kanyang plano para sa kaligtasan ng tao, at na Siya ang matuwid na Diyos na nagmamahal at nagliligtas sa tao, at humahatol at kumakastigo rin sa tao” (Ang Salita, Vol. I. Ang Pagpapakita at Gawain ng Diyos. Dapat Mong Isantabi ang mga Pagpapala ng Katayuan at Unawain ang Layunin ng Diyos na Maghatid ng Kaligtasan sa Tao). Maraming beses ko nang nabasa ang siping ito ng salita ng Diyos noon, pero hindi ko kailanman tunay na naunawaan ito. Ngayon, pagkatapos ng karanasang ito, napagtanto ko na ang ginagawa ng Diyos ay walang anumang pagkamuhi sa mga tao. Paano man kumilos ang Diyos, kahit pa may kasamang pagkondena o pagsumpa, ito ay para dalisayin ang mga tao, para palayain sila mula sa mga paglilimita at paggapos ng mga tiwaling disposisyon, at para iligtas ang mga tao mula sa kapangyarihan ni Satanas. Ang pagkakabunyag ng matuwid na disposisyon ng Diyos sa mga tao ay ang pinakadakilang pagliligtas para sa kanila. Handa akong hangarin ang katotohanan at magsikap na matugunan ang mga hinihingi ng Diyos. Kahit ano pa ang kalalabasan ko, kahit na magtrabaho lang ako para sa Lumikha, handa ako at kontento. Salamat sa Diyos!


17. Pagsisisi Matapos Mawalan ng Tungkulin

Ni Kathleen, Italya

Ilang taon ko nang ginagampanan ang tungkulin ko bilang isang aktor. Noong Mayo 2022, hiniling sa akin ng mga lider na magsanay bilang isang direktor, at magtrabaho nang part-time sa pagsusuri ng mga video. Noong panahong iyon, kahit na may kaunting presyur sa akin, handa akong magsikap na bumuti at gawin ang lahat ng makakaya ko para magawa ito nang maayos. Araw-araw akong abala, at talagang naging makabuluhan iyon para sa akin.

Noong Agosto 2022, nagsimula kaming mag-film ng isang bagong pelikula, at hiniling ng mga direktor na mag-audition kami ni Sister Judith para sa pangunahing papel, pero hindi iyon gaanong bukal sa aking kalooban. Pakiramdam ko, sa dalawang tungkulin pa lang ay abala na ako, at kung makapasa ako sa audition at maging bida, siguradong matatabunan na ako sa tatlong tungkulin. Kalaunan, si Judith ang napili bilang bida, at ako ang napili para sa ikatlong papel. Hindi naman ako nadismaya na hindi ako ang naging bida; sa katunayan, lihim pa nga akong natuwa, dahil ang pangatlong karakter na ito ay kakaunti lang ang linya at hindi gaanong mahalaga ang papel, kaya magiging medyo mas madali ito, at masaya kong tinanggap ang papel na ito. Kalaunan, nakita ng mga direktor na mukhang malumbay si Judith, at hindi ito masyadong akma sa positibo at matatag na personalidad ng bida, kaya iminungkahi nilang mag-audition ulit ako para sa pangunahing papel. Nang marinig ko ang balitang ito, ang unang pumasok sa isip ko ay: “Sa tatlong tungkulin ko pa lang ngayon, sobrang abala na ako; kung gagawin pa nila akong bida, hindi ba’t mas magiging abala pa ako? Isa pa, may ilang eksenang iiyak ang bida, kaya magiging napakahirap ng pag-arte. Para magampanan ito nang maayos, mangangailangan ito ng maraming lakas.” Matapos pag-isipan nang husto, sinabi ko sa mga direktor, “Talagang panatag ang bida, pero medyo bata pa ako, hindi gaanong mahinahon, at hindi angkop para sa papel na ito. Malaki na ang naibuhos na pagsisikap ni Judith para sa papel na ito, at mas angkop din ang kanyang edad at temperamento. Ang mga ekspresyon niya lang ang hindi masyadong tumpak, at sa kaunting tulong pa ay gagaling din iyon, kaya pakiramdam ko ay hindi ko na kailangang mag-audition uli.” Kalaunan, pagkatapos ng ilang usapan, naramdaman ng lahat na talagang mas bagay nga ang temperamento ni Judith sa temperamento ng bida, at na kailangan pa niya ng dagdag na tulong. Bagama’t natapos na ang usaping iyon, alam ko sa puso ko na ayaw kong maging bida dahil natatakot akong magdusa. Medyo nakonsensiya ako, pero hindi ko hinanap ang katotohanan para lutasin ito.

Pagkatapos niyon, laging puno ang iskedyul ko araw-araw, at medyo mabigat ito sa kalooban ko. Minsan, nagpupulong ang mga direktor sa gabi para pag-usapan ang mga isyu sa pelikula, at napipilitan lang ako at mabigat ang loob ko, iniisip ko, “Sana matapos na agad ang usapan! Kapag tapos na kayo, puwede na kayong magpahinga, pero kailangan ko pang suriin ang mga video. Kailan kaya mababawasan ang mga video na kailangang suriin?” Minsan, para mas mabilis na matapos ang mga gampaning ito, kapag nagsusuri ng mga video, pinapabilis ko ang panonood para mas maaga akong matapos at makatulog. Ang tungkulin ng isang direktor ay nangangailangan ng pag-iisip tungkol sa mga bagay tulad ng mga kuha at paraan ng paglalahad, at pakiramdam ko ay nangangailangan ng sobrang lakas ang mga bagay na ito, kaya ayaw kong magsikap. Kapag nahihirapan ang bida sa kanyang pag-arte, ang ibang mga direktor ay tutulungan siyang gampanan nang maayos ang papel, pero ako naman ay gusto lang magpakatamad at hindi pinag-iisipan ang papel. Nagsasabi lang ako sa sister ng kaunting karanasang naipon ko, na hindi talaga tumupad sa papel ng isang direktor. Tungkol naman sa ikatlong papel na ginagampanan ko, ginamit kong dahilan ang pagiging abala at hindi ako nagsikap na pag-isipan ang papel, na nagresulta sa isang napakahinang pagganap.

Isang araw, nakipagbahaginan sa akin ang isang sister, sinasabing sa mga tungkulin ko, ayaw kong magbayad ng halaga, nagpapasasa ako sa pisikal na kaginhawahan, at gumagamit ako ng munting katusuhan at sinusubukan kong magpakatamad. Alam kong talagang mga problema ko ang tinutukoy niya, pero hindi ko napagtanto kung gaano kalubha ang problema. Naisip ko, “Ano’t anuman, hindi ko naman kaya ang ganito karaming tungkulin, at dahil wala naman akong naitutulong bilang direktor, sa malao’t madali ay tatanggalin din ako, at kung tanggalin man ako, hahayaan ko na iyon. Ang mabawasan ng isang tungkulin ay mangangahulugan ng mas kaunting pagdurusa ng katawan, at na magkakaroon ako ng mas maraming oras para maglibang. Ayos din naman gumawa ng tungkuling iisa lang ang gampanin.” Dahil hindi nagbago ang aking kaisipan, lalo pa akong naging pasibo sa mga tungkulin ko. Sa panahon ng filming, maraming naging problema, kaya napakabagal ng pag-usad, pero nakatuon lang ako sa pagbabawas ng mga tungkulin ko kaya wala akong pakialam sa mga isyung ito. Kalaunan, dahil hindi ako nakaramdam ng pasanin sa mga tungkulin ko, pinahinto na ako ng mga lider sa pagiging direktor, at sa halip ay pinagtuon na lang ako nang buo sa papel na ginagampanan ko. Bagama’t nabawasan ang mga tungkulin ko, wala pa rin akong anumang motibasyon, at marami pa ring problema sa pag-arte ko. Sa huli, dahil sa mga problema sa filming, at dahil hindi pasok sa pamantayan ang pag-arte naming mga pangunahing aktor, nabigo ang filming. Dahil sa ilang espesyal na dahilan, hindi na ako puwedeng magpatuloy bilang aktor, at hindi na rin ako puwedeng magsuri ng mga video. Ang sunud-sunod na pagkawala ng aking mga tungkulin ay hindi pa rin gumising sa manhid kong puso, at hindi ko pa rin napagnilayan nang maayos ang aking sarili. Sa halip, pakiramdam ko ay may mga obhetibong dahilan kung bakit nawala ang mga tungkulin ko. Kalaunan, itinalaga ako ng iglesia na maging responsable para sa gawain ng ebanghelyo, at gusto kong pahalagahan ang tungkuling ito, pero makalipas ang ilang panahon, bumalik na naman ako sa dati kong mga gawi. Sa pagharap sa mga paghihirap na nararanasan ng mga kapatid sa pangangaral ng ebanghelyo, sa mga isyu sa pagtutulungan ng mga manggagawa ng ebanghelyo, sa mga problema tungkol sa mga potensyal na tatanggap ng ebanghelyo, at iba pa, pakiramdam ko ay palaging may walang katapusan na gawain, at nagsimula na naman akong magpakatamad. Sa tuwing magpapatupad ako ng gawain, ipinapasa ko lang ang mga tagubilin. Araw-araw, iniisip ko lang na matapos agad ang mga gampaning ibinigay ng mga lider para mas maaga akong makapagpahinga, at kapag pagod ako, napapaisip ako, “Mayroon kayang mas magaan na tungkulin na puwede kong gawin? Palaging napakaabala ng trabahong ito. Kailan kaya ako makakapagpahinga? Kailan kaya matatapos ang pagod na ito?” Hindi ko inaasahan na ang mga “hiling” na ito ay agad na matutupad.

Noong Hunyo 9, 2023, dahil sa ilang partikular na pangyayari sa lugar ko, ibinukod ako at hindi ko na makontak ang iglesia o ang mga kapatid, at napilitan akong itigil ang aking mga tungkulin. Napakabiglaan ng sitwasyong ito, at matagal bago ako nakabawi sa pagkabigla. Bigla, mula sa pagiging abala ay wala na akong ginagawa, at natuliro ako, hindi ko alam kung ano ang gagawin. Kahit anong isip ang gawin ko, hindi ko talaga maintindihan: Ngayon, napakaabala ng gawain ng ebanghelyo, at lahat ng gumagawa ng kanilang mga tungkulin ay may napakaraming gampanin. Bakit bigla na lang huminto ang mga tungkulin ko? Bigla kong naalala ang mga salita ng Diyos: “Kung ikaw ay tuso at tamad, kung hindi mo inaasikaso nang wasto ang iyong tungkulin, at palagi kang tumatahak sa maling landas, hindi gagawa ang Diyos sa iyo; mawawala sa iyo ang pagkakataong ito, at sasabihin ng Diyos, ‘Hindi ka magagamit. Tumayo ka sa tabi. Gusto mo ang pagiging tuso at batugan, ano? Gusto mo ang pagiging tamad, at pagpapakasasa sa kaginhawahan, hindi ba? Kung gayon, magpakasasa ka sa kaginhawahan magpakailanman!’ Ibibigay ng Diyos ang biyaya at pagkakataon na ito sa ibang tao. Ano ang masasabi ninyo: Ito ba ay kawalan o pakinabang? (Isang kawalan.) Ito ay isang napakalaking kawalan!” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Agad akong ginising ng paghatol ng mga salita ng Diyos. Hindi ba’t palagi kong gustong magpahinga? Hindi ba’t palagi akong umaayaw sa hirap, natatakot mapagod, at nagpapakatamad, at inaalala ko lang ang aking laman? Heto na, ngayon ay ganap na akong nakapagpapahinga, ni isang tungkulin ay wala na akong magawa! Naging blanko ang isip ko, at paulit-ulit sa isip ko ang mga salita ng Diyos: “Kung gayon, magpakasasa ka sa kaginhawahan magpakailanman!” Mayroong di-maipaliwanag na pakiramdam sa puso ko. Pakiramdam ko lang ay hungkag ako. Sa pagbabalik-tanaw sa kung paano ko ginawa ang mga tungkulin ko noon, napuno ako ng matinding pagsisisi, at ginugol ko ang mga araw ko na lubog sa pagkakonsensiya at paninisi sa sarili: Bakit hindi ko pinahalagahan nang maayos ang mga tungkulin ko? Bakit ko ginawa nang pabasta-basta lang ang mga ito?

Kalaunan, nabasa ko ang isang sipi ng mga salita ng Diyos at nagkamit ako ng kaunting kaalaman sa kalikasan at mga kahihinatnan ng pagiging pabasta-basta. Sabi ng Makapangyarihang Diyos: “Mahigpit na ipinagbabawal ang pagiging pabasta-basta kapag ginagampanan ang tungkulin mo. Kung palagi kang pabasta-basta habang ginagawa ang iyong tungkulin, hindi mo magagampanan ang tungkulin mo nang pasok sa pamantayan. Kung gusto mong gampanan ang tungkulin mo nang may debosyon, dapat mo munang ayusin ang problema mo ng pagiging pabasta-basta. Dapat kang gumawa ng mga hakbang para itama ang sitwasyon sa sandaling mapansin mo ang mga pagpapamalas nito. Kung magulo ang isip mo, hindi kailanman nakakapansin sa mga problema, palaging iniraraos lang ang gawain, at pabasta-basta lang na ginagawa ang mga bagay-bagay, imposibleng magagampanan mo nang maayos ang iyong tungkulin. Kaya, dapat isapuso mo ang tungkulin mo. Ang pagkakataon para sa mga tao na gampanan ang kanilang tungkulin ay mahirap dumating! Kapag binibigyan sila ng Diyos ng ganitong pagkakataon, ngunit hindi nila ito sinusunggaban, nawawala ang pagkakataong iyon—at kahit na sa kalaunan, naisin nilang makahanap ng ganoong pagkakataon, maaaring hindi na iyon muling dumating. Ang gawain ng Diyos ay hindi naghihintay sa sinuman, at hindi rin naghihintay sa sinuman ang mga pagkakataon para gampanan ang tungkulin ng isang tao. Sinasabi ng ilang tao, ‘Hindi ko ginampanan nang maayos ang tungkulin ko dati, ngunit ngayon ay nais ko pa rin itong gampanan. Babangon lang akong muli.’ Kahanga-hangang magkaroon ng ganitong kapasyahan, pero dapat maging malinaw sa iyo kung paano gampanan nang maayos ang iyong tungkulin: Dapat kang magsikap tungo sa katotohanan. Tanging ang mga nakakaunawa sa katotohanan ang makagagampan nang maayos sa kanilang tungkulin. Kung hindi nauunawaan ng isang tao ang katotohanan, ni hindi magiging pasok sa pamantayan ang kanyang pagtatrabaho. Kapag mas malinaw sa iyo ang katotohanan, mas nagiging epektibo ka sa iyong tungkulin. Kung nakikita mo ang totoong sitwasyon sa usaping ito, kung gayon, pagsusumikapan mo ang katotohanan, at magkakaroon ka ng pag-asang magampanan nang maayos ang iyong tungkulin. Kakaunti ang mga oportunidad sa ngayon para gumampan sa isang tungkulin, kaya dapat mong sunggaban ang mga iyon kung kaya mo. Kapag naharap ka sa isang tungkulin, doon mo dapat ibigay ang tunay na pagsisikap; doon mo kailangang ialay ang iyong sarili at igugol ang sarili mo para sa Diyos at kung kailan kailangan mong magbayad ng halaga. Huwag kang mag-iwan ng anumang bagay, magkimkim ng anumang mga pakana, magbigay ng anumang palugit, o maghanda ng malulusutan. Kung ikaw ay nagiging maluwag, nanlalansi, o tuso at nagpapakatamad, malamang na hindi maging maganda ang trabaho mo. Ipagpalagay na sabihin mong, ‘Walang nakakita na nagiging tuso ako at nagpapakatamad. Ang galing!’ Anong klaseng pag-iisip ito? Akala mo ba nalinlang mo ang mga tao, at pati na ang Diyos? Ngunit sa totoo lang, alam ba ng Diyos kung ano ang nagawa mo? Alam Niya. Sa katunayan, malalaman ng sinumang nakikipag-ugnayan sa iyo sa ilang panahon ang iyong katiwalian at kapangitan; sadyang maaaring hindi nila iyon sasabihin nang tahasan: Magkakaroon sila ng pagtatasa sa iyo sa kanilang puso. Marami nang taong nabunyag at naitiwalag dahil nakilatis ng karamihan sa mga tao ang diwa ng mga ito, at inilantad nila ang tunay na pagkatao ng mga taong ito at pinaalis ang mga ito sa iglesia. Kaya, hinahangad man nila ang katotohanan o hindi, dapat gampanan nang maayos ng mga tao ang kanilang tungkulin sa abot ng kanilang makakaya; dapat silang magabayan ng kanilang konsensiya at gumawa ng ilang tunay na bagay. Maaaring mayroon kang mga pagkukulang, ngunit kung kaya mong maging epektibo sa paggampan sa iyong tungkulin, hindi ka ititiwalag. Kung palagi mong iniisip na ayos ka lang, na tiyak na hindi ka matitiwalag, kung hindi ka kailanman nagninilay o nagsisikap na kilalanin ang iyong sarili, at binabalewala mo pa rin ang iyong mga wastong gampanin at palagi kang pabasta-basta, kapag talagang nawalan na ng pasensya sa iyo ang mga taong hinirang ng Diyos, ilalantad nila ang iyong tunay na pagkatao, at ititiwalag ka. Pagkatapos, magiging huli na ang lahat para sa pagsisisi, dahil nakilatis ka na ng lahat, at nawalan ka na ng lahat ng iyong dangal at integridad. Kung walang nagtitiwala sa iyo, magtitiwala ba sa iyo ang Diyos? Sinisiyasat ng Diyos ang kaibuturan ng puso ng tao: Tiyak na hindi Siya magtitiwala sa gayong tao. … dapat palaging suriin ng mga tao ang kanilang sarili kapag ginagampanan ang kanilang tungkulin: ‘Nagampanan ko ba ang tungkuling ito nang pasok sa pamantayan? Isinapuso ko ba ito? Nasa pabasta-bastang kalagayan ba ako?’ Kung palagi kang pabasta-basta, nasa panganib ka. Sa pinakamababa, nangangahulugan ito na wala kang kredibilidad, at hindi ka mapagkakatiwalaan ng mga tao. Ang mas malala pa, kung palagi kang pabasta-basta kapag ginagawa ang iyong tungkulin, at kung palagi mong nililinlang ang Diyos, nasa malaking panganib ka! Ano ang mga kahihinatnan ng lantarang pakikibahagi sa panlilinlang? Nakikita ng lahat na sadya kang gumagawa ng mali. Namumuhay ka nang ganap na ayon sa sarili mong mga tiwaling disposisyon, at ikaw ay walang iba kundi pabasta-basta sa iyong tungkulin, at hindi mo isinasagawa ang katotohanan kahit kaunti—ang ibig sabihin nito ay wala kang pagkatao! Kung namamalas ito sa iyo sa lahat ng oras—hindi ka gumagawa ng anumang malalaking pagkakamali pero walang tigil sa maliliit, at hindi nagsisisi mula sa simula hanggang sa huli, kung gayon ay isa kang masamang tao, isang hindi mananampalataya, at dapat na paalisin—ito ay isang malubhang kahihinatnan. Ganap kang mabubunyag at maititiwalag bilang isang hindi mananampalataya at masamang tao” (Ang Salita, Vol. III. Ang mga Diskurso ni Cristo ng mga Huling Araw. Ang Buhay Pagpasok ay Nagsisimula sa Paggampan ng Tungkulin). Maraming beses ko nang nabasa noon ang siping ito ng mga salita ng Diyos, pero hindi ko pa kailanman naramdaman na ganito katindi ang pagtagos nito sa puso ko gaya ngayon. Sa pagiging pabasta-basta sa aking mga tungkulin, sa paggamit ng mga panlilinlang, naiisahan ko ang mga tao, pero hindi ko kayang linlangin ang Diyos, at kung magpapatuloy ako nang hindi nagsisisi, matitiwalag ako. Binalikan ko ang mga sandaling paggawa ko ng aking mga tungkulin: Nang dumami ang mga tungkulin ko, na nangangailangan ng mas maraming oras at lakas, nagsimula akong magreklamo, pakiramdam ko ay wala akong oras para mag-relax at hindi ako makapagpahinga sa tamang oras, at napipilitan lang ako at mabigat ang loob ko, palaging umaasa na makapagpahinga. Kapag nagsusuri ng mga video, pabasta-basta ang panonood ko para mas maaga akong makapagpahinga. Bagama’t hindi ito nagdulot ng anumang kawalan, nagpakatamad ako at naging pabasta-basta sa aking mga tungkulin, at nakita ng Diyos ang lahat ng ito. Talagang hindi ako taong totoo at hindi ako mapagkakatiwalaan! Binigyan ako ng iglesia ng pagkakataong magsanay bilang direktor, pero hindi ko ito pinahalagahan. Hindi ako nagsikap na pag-isipan ang script o ang mga kuha, at nagreklamo lang na nakakapagod ito sa isip. Kapag tinutulungan ang mga aktor sa kanilang mga papel, tuso ako at nagpapakatamad, umaasa sa kaunti kong karanasan sa pag-arte noon para gabayan sila, pero wala naman itong talagang naitulong. Isa lang talaga akong palamuti, may posisyon pero walang ginagawang mahalaga. Sa tungkulin ko bilang aktor, alam kong nangangailangan ng lakas ang pangunahing papel, kaya tinanggihan ko ang pagkakataong mag-audition. Hindi na natin pag-uusapan kung mapipili ba ako o hindi, pero noong kailangan ako para sa gawain ng sambahayan ng Diyos, hindi ako aktibong lumapit para makipagtulungan. Sa halip, ang una kong inisip ay kung magiging maginhawa ba ang aking laman, at sa sandaling makita kong hindi ito makabubuti sa aking laman, ayaw ko nang mag-audition, at gumamit ako ng panlilinlang para magdahilan at umiwas sa mga responsabilidad. Napakamakasarili ko! Kahit noong ginampanan ko na ang ikatlong papel, naging pabaya pa rin ako rito. Hindi ako naghanda nang sapat, at napakalayo sa maganda ang naging resulta ng mga kuha. Ang totoo, noong panahong iyon, bagama’t tatlong uri ng tungkulin ang ginagawa ko, kung pinamahalaan ko lang nang maayos ang oras ko at ginawa ang mga tungkulin ko sa matatag na paraan, hindi sana ako nabigo na gawin nang maayos ang alinman sa mga ito. Gaano man kaabala ang mga tungkulin ko, mangangailangan lang naman iyon na gumawa ako nang kalahating oras o isang oras na higit pa kaysa sa iba. Pero ayaw kong magbayad ng kahit maliit na halagang iyon, at palagi kong inaayawan ang hirap at kinatatakutan ang pagod, at kahit na sunud-sunod na nawala ang mga tungkulin ko, hindi pa rin ako nagsisi. Sa huli, noong naging responsable ako para sa gawain ng ebanghelyo, lagi akong bumabalik sa dati kong masasamang gawi. Alang-alang sa kaginhawahan ng aking laman, palagi akong nagpapakatamad, at naging pabasta-basta ako hangga’t maaari. Matagal ko nang sinayang ang aking integridad at dignidad. Hindi ako mapagkakatiwalaan at lubos akong hindi karapat-dapat gumawa ng aking mga tungkulin. Matagal na akong itinaboy ng Diyos.

Sa pagninilay sa kung paano ko ginawa ang aking mga tungkulin, labis akong nakonsensiya sa aking puso, at umiyak ako habang nagdarasal sa Diyos, “O Diyos, nakikita ko na hindi ko nagawa ang aking mga tungkulin sa paraang pasok sa pamantayan. Lahat ng ito ay dahil sa aking mga pabayang gawi at sa aking pagpapasasa sa pisikal na kaginhawahan. Ngayon, ang biglaang paghinto ng aking mga tungkulin ay ang Iyong pagkastigo at pagdidisiplina sa akin. O Diyos, gusto kong magsisi. Pakiusap, bigyang-liwanag at gabayan Mo ako na magnilay at maunawaan ang aking sarili.” Kalaunan, sinadya kong hanapin ang katotohanan hinggil sa mga problema ko, at nabasa ko ang mga salita ng Diyos: “Ang mga taong tamad ay walang anumang nagagawa. Para ibuod ito sa dalawang salita, sila ay walang silbi; mayroon silang second-class na kapansanan. Gaano man kahusay ang kakayahan ng mga taong tamad, paimbabaw lamang iyon; kahit na may mahusay silang kakayahan, wala itong silbi. Masyado silang tamad—alam nila ang dapat nilang gawin, ngunit hindi nila ito ginagawa, at kahit alam nila na may problema, hindi nila hinahanap ang katotohanan para lutasin ito, at bagama’t alam nila kung anong mga paghihirap ang dapat nilang danasin para maging epektibo ang gawain, ayaw nilang tiisin ang mga makabuluhang paghihirap na ito—kaya, hindi sila makapagkamit ng anumang katotohanan, at hindi sila makagawa ng anumang tunay na gawain. Hindi nila nais na magtiis ng mga paghihirap na dapat tiisin ng mga tao; ang alam lamang nila ay magpakasasa sa kaginhawahan, magtamasa ng mga panahon ng kagalakan at paglilibang, at magtamasa ng malaya at maluwag na buhay. Hindi ba’t wala silang silbi? Ang mga taong hindi kayang tiisin ang paghihirap ay hindi karapat-dapat na mabuhay. Iyong mga palaging nagnanais na mamuhay ng buhay ng isang parasito ay mga taong walang konsensiya o katwiran; sila ay mga hayop, at ang gayong mga tao ay hindi angkop kahit na gumampan ng trabaho. Dahil hindi nila kayang tiisin ang paghihirap, kahit na kapag gumagampan nga sila ng trabaho, hindi nila ito magawa nang maayos, at kung nais nilang makamit ang katotohanan, mas lalong wala silang pag-asang makamit iyon. Ang isang taong hindi kayang magdusa at hindi nagmamahal sa katotohanan ay isang walang silbing tao; ni hindi siya kalipikadong gumampan ng trabaho. Isa siyang hayop, na wala ni katiting na pagkatao. Dapat itiwalag ang gayong mga tao; ito lang ang naaayon sa mga layunin ng Diyos” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa (8)). “Mula sa simula, sinabi ng Diyos, ‘Ang ninanais Ko ay ang kahusayan ng mga tao, sa halip na malaking bilang nila.’ Ito ang hinihinging pamantayan ng Diyos sa Kanyang hinirang na mga tao, pati na ang hinihingi at prinsipyo tungkol sa bilang ng mga tao sa iglesia. ‘Ang ninanais Ko ay ang kahusayan ng mga tao’—dito, ang ‘kahusayan’ ba ay tumutukoy sa mabubuting sundalo ng kaharian o sa mga mananagumpay? Hindi tumpak ang alinman sa mga ito. Sa tumpak na pananalita, ang ‘kahusayan’ ay tumutukoy sa mga nagtataglay ng normal na pagkatao, sa mga tunay na tao. Sa sambahayan ng Diyos, kung kaya mong gumawa ng mga tungkulin na dapat gawin ng isang tao, kung maaari kang gamitin bilang isang tao, at kung kaya mong tuparin ang mga responsabilidad, tungkulin, at obligasyon ng isang tao nang hindi ka hinihila, kinakaladkad, o itinutulak ng iba, at hindi ka walang silbing basura, hindi isang palamunin, hindi isang batugan—kaya mong pasanin ang mga responsabilidad at obligasyon ng isang tao at pasanin ang misyon ng isang tao—ito lang ang pagiging pasok sa pamantayan bilang isang tao! Ang mga batugan ba at ang mga hindi nag-aasikaso sa mga wastong gampanin ay kayang pasanin ang misyon ng isang tao? (Hindi.) Ang ilang tao ay ayaw magpasan ng responsabilidad; ang ilan ay hindi ito kayang pasanin—sila ay mga walang kuwentang basura. Ang mga hindi kayang magpasan ng mga responsabilidad ng isang tao ay hindi matatawag na tao. … Ang mga hindi kayang pasanin ang sarili nilang tungkulin sa sambahayan ng Diyos ay mga hindi normal na tao, at ayaw sa kanila ng Diyos. Ikaw man ay isang lider o manggagawa, o gumagawa ng partikular na gawain na kinasasangkutan ng mga propesyonal na kasanayan, dapat magawa mong pasanin ang gawaing responsabilidad mo. Bukod sa kakayahang pamahalaan ang sarili mong buhay at pananatiling buhay, ang iyong pag-iral ay hindi lang tungkol sa paghinga, tungkol sa pagkain, pag-inom, at pagsasaya, kundi tungkol sa kakayahang magpasan ng misyon na ibinigay ng Diyos sa iyo. Ang gayong mga tao lang ang karapat-dapat na tawaging mga nilikha at karapat-dapat na tawaging tao. Ang mga nasa sambahayan ng Diyos na palaging gustong maging palamunin at palaging sinusubukang manlinlang, umaasang magagawa nilang patusong maabot ang wakas at magkamit ng mga pagpapala, ay hindi kayang magpasan ng anumang gawain o ng anumang responsabilidad, lalo na ng anumang misyon. Ang gayong mga tao ay dapat na matiwalag, at hindi ito sayang. Ito ay dahil ang natitiwalag ay hindi isang tao—hindi sila kalipikado na matawag na tao. Maaari mo silang tawaging mga taong walang silbi, mga batugan, o mga tambay; ano’t anuman, hindi sila karapat-dapat na matawag na tao. Kapag itinatalaga mo sila sa isang gawain, hindi nila ito kayang tapusin nang sila lang; at kapag itinatalaga mo sila sa isang gampanin, hindi nila kayang pasanin ang responsabilidad nila o tuparin ang obligasyon na dapat nilang tuparin—katapusan na ng gayong mga tao. Hindi sila karapat-dapat na mabuhay; nararapat silang mamatay. Ang hindi pagbawi ng Diyos sa buhay nila ay biyaya na Niya, ito ay isang katangi-tanging pabor” (Ang Salita, Vol. VII. Ukol sa Paghahangad sa Katotohanan. Paano Hangarin ang Katotohanan (5)). Isinisiwalat ng Diyos na ang pinakamalaking katangian ng mga tamad at walang ginagawa ay hindi nila inaasikaso ang kanilang wastong gawain. Para ibuod sa isang parirala, “iniraraos lang nila ang mga bagay-bagay.” Ginugugol nila ang kanilang mga araw sa pag-iisip lamang tungkol sa pagkain, pag-inom, pagsasaya, at pagtatamasa ng pisikal na kaginhawahan, at hindi sa mga wastong bagay. Hangga’t maaari, ang mga taong ito ay pabasta-bastang ginagawa ang kanilang mga tungkulin, nagpapahinga, at umiiwas sa mga responsabilidad. Nabibigo silang gawin nang maayos ang anumang tungkulin, at ayaw nila o hindi nila kayang pasanin ang anumang gawain. Gusto lang nila ng paglilibang at kaginhawahan, at sa huli, umaasa pa rin sila ng mga pagpapala. Ang ganitong mga tao ay hindi karapat-dapat na tawaging tao, sila ay walang silbi, at kinasusuklaman ng Diyos ang ganitong mga tao. Nang pagnilayan ko ang aking pag-uugali, nakita kong katulad lang ako ng mga taong ito. Hindi ko ginagawa ang gawaing kaya kong gawin, at iniiwasan ko ang mga responsabilidad at pasanin na dapat ay inako ko. Hinahangad ko lang palagi ang pisikal na kaginhawahan, at takot ako sa hirap at pagod. Ang hiling ko araw-araw ay ang matapos agad ang aking gawain at makapagpahinga nang maaga. Gusto ko lang maging parang isang baboy, kumakain, umiinom, at natutulog lang nang mahimbing. Ipinagkatiwala sa akin ng iglesia ang mahalagang tungkulin ng pagsusuri ng mga video, pero para makatulog nang mas maaga, pinapabilis ko ang mga video kapag sinusuri ang mga ito. Kung dahil sa aking pagiging iresponsable ay mahayaan kong ma-upload ang isang video na hindi pasok sa pamantayan, hindi lang ito mabibigong magpatotoo para sa Diyos, kundi sisirain pa nito ang dangal ng Diyos, at ito ay isang kahihinatnan na hindi ko kayang pasanin. Higit pa rito, ang direktor ang lider ng gawaing pampelikula, at ang makapagsanay sa paggawa ng gayon kahalagang tungkulin ay pagtataas ng Diyos, pero naging iresponsable ako, tuso, at nagpakatamad. Bilang parehong direktor at aktor, mayroon akong hindi maikakailang responsabilidad sa pagkaantala ng pelikula nang napakatagal na panahon at sa palpak na pagkaka-film nito. Dito, malubha akong sumasalangsang sa aking tungkulin! Nilinang ako ng iglesia bilang isang aktor sa loob ng maraming taon, pero nang makita kong hindi makahanap ng isang angkop na bidang aktor para sa bagong pelikula, nanatili akong walang pakialam, hindi nababalisa o nag-aalala, at tumanggi pa nga akong mag-audition para sa pangunahing papel alang-alang sa aking pisikal na kaginhawahan. Wala akong ipinakitang anumang pagsasaalang-alang sa mga layunin ng Diyos at nabigo akong protektahan ang mga interes ng Kanyang sambahayan. Wala talaga akong pagkatao! Sa pag-isa-isa sa aking iba’t ibang mga kilos, at sa pinsalang idinulot ko sa gawain ng sambahayan ng Diyos, pakiramdam ko ay katulad lang ako ng inilarawan ng Diyos nang sabihin Niyang: “Hindi sila karapat-dapat na mabuhay; nararapat silang mamatay. Ang hindi pagbawi ng Diyos sa buhay nila ay biyaya na Niya, ito ay isang katangi-tanging pabor.” Paulit-ulit akong binigyan ng sambahayan ng Diyos ng mga pagkakataong gawin ang aking mga tungkulin, na nagbigay-daan sa akin na makamit ang katotohanan at mas umusad sa pamamagitan ng paggawa ng mga tungkulin kong ito. Pero palagi akong pabasta-basta at basta makaraos lang. Ako ay ganap na walang silbi. Wala akong konsensiya at katwiran! Wala akong natupad sa alinman sa mga tungkuling ipinagkatiwala sa akin. Isa lang akong walang kuwentang tao. Walang halaga ang buhay ko, at hindi magiging kawalan kahit pa mamatay ako. Ngayon, ang pagbibigay sa akin ng Diyos ng pagkakataong magnilay ay biyaya na Niya para sa akin.

Kalaunan, pinagnilayan ko kung ano ang nagsanhi sa akin na palaging kumilos nang pabasta-basta. Nabasa ko ang mga salita ng Diyos: “Bago danasin ng mga tao ang gawain ng Diyos at maunawaan ang katotohanan, ang kalikasan ni Satanas ang namamahala at nagdodomina sa kanilang kalooban. Ano ba ang partikular na nakapaloob sa kalikasang iyon? Halimbawa, bakit ka makasarili? Bakit mo pinoprotektahan ang sarili mong katayuan? Bakit ka mayroong gayong katitinding damdamin? Bakit gusto mo ang mga di-matuwid na bagay na iyon at ang masasamang bagay na iyon? Ano ang batayan ng pagkagusto mo sa ganoong mga bagay? Saan nagmumula ang mga bagay na ito? Bakit mo gusto at tinatanggap ang mga ito? Sa ngayon, naunawaan na ninyong lahat na: Ang pangunahing dahilan ay dahil nasa kalooban ng tao ang mga lason ni Satanas. Kaya, ano ang mga lason ni Satanas? Paano maipapahayag ang mga ito? Halimbawa, kung magtatanong ka ng, ‘Paano dapat mamuhay ang mga tao? Para saan ba dapat nabubuhay ang mga tao?’ sasagot ang lahat ng tao: ‘Ang bawat tao para sa kanyang sarili at bahala na ang iba.’ Ipinahahayag ng nag-iisang parirala lang na ito ang pinakaugat ng problema. Ang pilosopiya at lohika ni Satanas ay naging buhay na ng mga tao. Anuman ang hinahangad ng mga tao, ang totoo ay ginagawa nila ito para sa kanilang sarili—kaya’t nabubuhay silang lahat para sa kanilang sarili. ‘Ang bawat tao para sa kanyang sarili at bahala na ang iba’—ito ang pilosopiya sa buhay ng tao, at kinakatawan din nito ang kalikasan ng tao. Naging kalikasan na ng tiwaling sangkatauhan ang mga salitang ito at ang mga ito ang tunay na larawan ng satanikong kalikasan ng tiwaling sangkatauhan. Ang satanikong kalikasang ito ang ganap na naging pundasyon para sa pag-iral ng tiwaling sangkatauhan. Sa loob ng ilang libong taon, namuhay ang tiwaling sangkatauhan ayon sa lason na ito ni Satanas, hanggang sa kasalukuyang panahon” (Ang Salita, Vol. III. Ang mga Diskurso ni Cristo ng mga Huling Araw. Paano Tahakin ang Landas ni Pedro). Mula sa mga salita ng Diyos, naunawaan ko na sa tuwing dumarating sa akin ang mga tungkulin ko, palagi kong inaayawan ang hirap at kinatatakutan ang pagod, at hindi ko kayang tunay na gugulin ang aking sarili para sa Diyos—hindi lang ito dahil sa matindi kong katamaran, kundi dahil din sa mga lason ni Satanas na naghahari sa loob ko, tulad ng “Ang bawat tao para sa kanyang sarili at bahala na ang iba,” “Ang buhay ay tungkol lamang sa pagkain at pananamit,” “Magpakasaya ka na ngayon, bukas ka na mag-alala,” “Mamuhay sa kasalukuyan at matutong maging mabait sa iyong sarili,” at “Ang pisikal na kasiyahan ay kaligayahan.” Namuhay ako ayon sa mga ideya at pananaw na ito, na lalong nagiging makasarili at kasuklam-suklam. Ayaw kong magdusa o magbayad ng halaga para sa anumang bagay, at inuna ko ang pisikal na kaginhawahan higit sa lahat. Katulad lang noong bata pa ako at nakikita ko ang ilang kaklase ko na pumapasok sa middle school—gumigising sila bago pa man sumikat ang araw para pumasok sa eskuwela, at pagkatapos ng klase, mayroon silang lahat ng uri ng takdang-aralin na kailangang gawin—naramdaman kong masyadong nakakapagod ang ganoong pamumuhay, at saka, kahit magdusa pa sila nang husto, baka hindi pa rin sila makapasok sa kolehiyo. Gusto ko lang magpakasaya sa kasalukuyan at mamuhay nang komportable, at naramdaman kong sapat na iyon. Kaya huminto ako sa pag-aaral pagkatapos ng elementarya. Pagkatapos mag-asawa, ayaw ko ring mag-alala sa lahat ng bagay sa bahay, malaki man o maliit, at ang asawa ko ang nag-aasikaso sa mga ito. Sinabi ng pamilya ko na mapalad ako, na namumuhay nang walang inaalala, at naisip ko na ganito dapat mamuhay ang isang tao, at ang mamuhay nang walang mga alalahanin o pagod, na nagpapalipas ng mga araw nang malaya at maginhawa, ay ang pinakamasayang buhay na maaaring maranasan. Nakita ko na ang mga lason na ito ni Satanas ay matagal nang naging kalikasan ko at pamantayan kung paano ako kumikilos at umaasal. Ang pamumuhay ayon sa mga bagay na ito ay lalo lang akong ginawang magpasasa sa laman, mamuhay sa isang napakababang paraan. Pagdating sa sambahayan ng Diyos para gawin ang aking mga tungkulin, inuna ko pa rin ang aking mga pisikal na interes, handa lang akong magbayad ng kaunting halaga sa aking mga tungkulin hangga’t hindi naaapektuhan ang aking pisikal na kaginhawahan, pero sa sandaling maapektuhan ang aking mga pisikal na interes, pinipiga ko ang aking utak para makaisip ng paraan para makatakas, at nagiging pabasta-basta ako sa aking mga tungkulin. Tulad ng sinasabi sa isang himno: “Ginugugol ang mga buhay para sa mga bagay ng laman, walang ibinigay sa katotohanan” (Sundan ang Kordero at Kumanta ng mga Bagong Awitin, Isang Panaghoy para sa Isang Malungkot at Kalunos-lunos na Mundo). Kahit na nakonsensiya ako pagkatapos kong gawin ang mga bagay nang pabasta-basta, at malinaw kong nalalaman kung paano magkamit ng magagandang resulta, ayaw ko pa ring magtiis ng pagdurusa o magbayad ng halaga. Palagi kong nararamdaman na malulugi ako sa pagsisikap na iyon, kaya palagi akong naghangad ng kaginhawahan, na humantong sa kawalan ng mga resulta sa aking mga tungkulin. Sa panahon ko bilang direktor at aktor, nagdulot ako ng napakalalaking kawalan sa gawain ng sambahayan ng Diyos, pero wala akong naramdaman tungkol dito, hindi ako nakaramdam ng anumang pagkabagabag, at inisip ko pa nga na may mga obhetibong dahilan para dito. Sa pag-iisip tungkol dito, medyo natakot ako. Ginawa akong makasarili at ubod ng sama ng mga satanikong lasong ito. Bagama’t nagtatamasa ng kaginhawahan ang aking laman, ganap nang nawala ang aking dignidad at integridad bilang isang tao, at ngayon, ni wala na akong pagkakataon na gawin ang aking mga tungkulin. Ang mga pagsisising ito mula sa aking mga dating tungkulin ay naging isang mantsa na ngayon sa aking pananalig sa Diyos. Naisip ko kung paanong ang Diyos, upang iligtas ang sangkatauhan, ay nagkatawang-tao at bumaba sa lupa, personal na dinaranas ang pagdurusa ng tao, at kung paanong nagpahayag Siya ng lahat ng uri ng katotohanan upang tustusan, gabayan, hatulan, at dalisayin ang mga tao. Labis na ginugol ng Diyos ang dugo ng Kanyang puso para sa sangkatauhan, pero ayaw kong gawin kahit ang tungkulin na dapat gawin ng isang nilikha. Sa anong paraan ako nagkaroon ng anumang konsensiya o katwiran? Talagang hindi ako karapat-dapat na maging isang tagasunod ng Diyos!

Sa panahon ng aking pag-iisa, hindi ko makontak ang iglesia. Nakakapanood lang ako sa YouTube ng mga video na ginawa ng mga kapatid. Nakita ko na dumarami ang bilang ng mga pelikula, mga patotoong batay sa karanasan sa buhay, mga himno, at mga video ng sayaw mula sa sambahayan ng Diyos, at may mga bagong video na ina-upload araw-araw. Naramdaman ko na ang mga kapatid na ito ay may gawain ng Banal na Espiritu, at mga pagpapala at gabay ng Diyos, at labis akong nainggit. Na-miss ko ang mga araw na ginagawa ko ang aking mga tungkulin kasama ang aking mga kapatid. Naisip ko kung paanong isa ako sa kanila noon, pero dahil hindi ko pinahalagahan ang aking mga tungkulin, at paulit-ulit kong ginawa nang pabasta-basta ang mga ito, nawala sa akin ang pagkakataong gawin ang aking mga tungkulin. Napakabigat ng pakiramdam ko. Ang mga pagsisisi at pagsalangsang ko ay parang mga tinik na tumutusok sa puso ko, at labis akong pinahihirapan ng mga ito. Sa oras na ito, tunay kong napagtanto na ang tunay na kaligayahan ay hindi tungkol sa kung gaano karaming pisikal na kaginhawahan ang ating tinatamasa, kundi tungkol sa kung gaano karaming mabubuting gawa ang ating inihahanda, at kung gaano karaming bagay ang ating ginagawa para bigyang-kasiyahan ang Diyos. Sa pagbabalik-tanaw, wala akong nagawang kahit isang bagay para palugurin ang Diyos, at sa tuwing naiisip ko ito, napupuno ako ng pagsisisi at pagkaramdam ng pagkakautang. Noong panahong iyon, nakinig ako sa isang himno ng mga salita ng Diyos, na pinamagatang “Maisasabuhay Mo Lang ang Halaga ng Buhay ng Tao Sa Pamamagitan ng Pagsasakatuparan ng Iyong Tungkulin,” at nagliwanag ang puso ko.

1  Ano ang halaga ng buhay ng isang tao? Sa isang aspekto, ito ay tungkol sa pagtupad nang maayos sa tungkulin ng isang nilikha. Sa isa pang aspekto, habang nabubuhay ka, dapat mong tuparin ang iyong misyon; ito ang pinakamahalaga. Hindi ang pagtapos ng isang malaking misyon, tungkulin, o responsabilidad ang pag-uusapan natin, pero kahit papaano, dapat may maisakatuparan ka. Sa buong buhay ng isang tao, matapos mahanap ang kanyang lugar, matatag siyang naninindigan sa kanyang posisyon, pinanghahawakan ang kanyang posisyon, ginugugol ang lahat ng dugo ng puso niya at ang lahat ng enerhiya niya, at ginagawa nang mabuti at tinatapos ang dapat niyang gawin at tapusin. Kapag sa wakas ay tumayo na siya sa harap ng Diyos upang magbigay-ulat, medyo nasisiyahan siya, walang paratang o pinagsisisihan sa kanyang puso. Nakakaramdam siya ng kaginhawahan at nararamdaman niyang may nakamit siya, na nakapamuhay siya ng buhay na may halaga.

2  Kaya, upang makapamuhay nang may halaga at sa huli ay makamit ang ganitong uri ng ani, sulit para sa isang tao na pisikal na magdusa nang kaunti at magbayad ng kaunting halaga, kahit na magkasakit siya dahil sa labis na pagkapagod o magkaroon ng ilang problema sa kalusugan. Kapag ang isang tao ay pumarito sa mundong ito, hindi ito para sa kasiyahan ng laman, ni sa pagkain, pag-inom, at paglilibang. Hindi dapat mamuhay ang isang tao para sa mga bagay na iyon; hindi iyon ang halaga ng buhay ng tao, at hindi rin ang tamang landas. Ang halaga ng buhay ng tao at ang tamang landas na susundin ay nasa pagsasakatuparan ng isang mahalagang bagay at pagtatapos ng isa o ilang mahalagang aytem ng gawain. Hindi ito matatawag na isang karera; ito ay tinatawag na tamang landas, at tinatawag din itong wastong gampanin. Sulit para sa isang tao na magbayad ng anumang halaga para matapos ang ilang gawain na may halaga, mamuhay nang makabuluhan at may halaga, at hangarin at kamtin ang katotohanan.

…………

—Ang Salita, Vol. VI. Ukol sa Paghahangad sa Katotohanan. Paano Hangarin ang Katotohanan (6)

Iminulat ako ng himnong ito sa halaga at kahulugan ng buhay. Ang pisikal na kaginhawahan ay pansamantala lamang, at ang isang tunay na makabuluhang buhay ay matatagpuan lamang kapag tinutupad natin ang ating mga tungkulin at nakakahanap tayo ng kapanatagan sa ating mga puso. Napagtanto ko na kung mananatiling hindi nalulutas ang aking tiwaling disposisyon, ang aking katamaran at pagpapakasasa sa pisikal na kaginhawahan ay palaging pipigil sa akin sa pagtupad sa aking mga tungkulin. Kaya, nanalangin ako sa Diyos, naghahanap ng landas ng pagsasagawa.

Kalaunan, nakahanap ako ng isang landas ng pagsasagawa mula sa isang sipi ng mga salita ng Diyos. Sabi ng Makapangyarihang Diyos: “Kapag gusto mong gumawa ng mga bagay sa pabasta-bastang paraan, nagiging tuso at nagpapabaya, at sinusubukang iwasan ang pagsisiyasat ng Diyos habang ginagampanan ang iyong tungkulin, dapat kang magmadaling lumapit sa harapan ng Diyos para manalangin at pagnilayan kung tama bang gawin iyon. Pagkatapos, mag-isip-isip ka: ‘Ano ang layunin ko sa pananampalataya sa Diyos? Maaaring malinlang ng pagiging pabasta-basta ko ang mga tao, pero malilinlang ba nito ang Diyos? Higit pa rito, ang pananampalataya ko sa Diyos at paggawa ng tungkulin ko ay hindi para maging tuso at magpakatamad, kundi para makamit ko ang kaligtasan. Ipinapakita ng pagkilos sa ganitong paraan na wala akong normal na pagkatao, at hindi ito isang bagay na kinalulugdan ng Diyos. Hindi iyan puwede. Iba sana kung naging tuso ako, nagpabaya, at sinunod ko ang sarili kong kalooban sa mundo, pero ngayon ay nasa sambahayan ako ng Diyos, nasa ilalim ako ng kataas-taasang kapangyarihan ng Diyos, sa ilalim ng pagsisiyasat ng mga mata ng Diyos, at isa akong tao, kaya dapat akong kumilos ayon sa aking konsensiya at sa mga salita ng Diyos, at hindi ako maaaring sumunod sa sarili kong kalooban, maging pabasta-basta, o maging tuso at magpabaya. Kaya, paano ako dapat kumilos para hindi maging tuso at magpabaya, para hindi maging pabasta-basta? Dapat akong magsumikap. Ngayon lang ay naramdaman kong masyadong malaking abala ang kumilos sa ganoong paraan, kaya gusto kong iwasan ang paghihirap, pero ngayon ay nauunawaan ko na: Maaaring mas malaking abala ang gawin ito nang ganoon, ngunit nagbubunga ito ng mga resulta, kaya ganoon ko ito dapat gawin.’ Kapag ginagawa mo ito at ayaw mo pa ring magtiis ng paghihirap, sa gayong mga pagkakataon ay dapat kang manalangin sa Diyos: ‘O Diyos! Ako ay isang tamad at tusong tao. Pakiusap, disiplinahin at sawayin Mo ako, upang magkaroon ako ng kamalayan ng konsensiya at makaramdam ng kahihiyan. Ayaw kong maging pabasta-basta. Pakiusap, gabayan at bigyang-liwanag Mo ako, upang makita ko ang aking paghihimagsik at ang aking kapangitan.’ Kapag nananalangin ka nang ganito, at pinagninilayan at sinusubukan mong kilalanin ang iyong sarili nang ganito, magdudulot ito ng isang pakiramdam ng pagsisisi; magagawa mong kamuhian ang iyong kapangitan, at magsisimulang magbago ang iyong maling kalagayan. Magagawa mong magbulay-bulay: ‘Bakit nagagawa kong maging pabasta-basta? Bakit palagi kong sinusubukang maging tuso at magpabaya? Ang pagkilos nang ganito ay labis na walang konsensiya at katwiran—isa pa ba akong taong nananampalataya sa Diyos? Bakit hindi ko magawa ang mga bagay-bagay nang masinop? Hindi ba’t kailangan ko lang maglaan ng kaunti pang oras at pagsisikap? Ano ba ang napakahirap doon? Ito ang dapat kong ginagawa; kung hindi ko man lang ito magawa, karapat-dapat pa ba akong tawaging isang tao?’ Bilang resulta, magpapasya ka at manunumpa sa Diyos, ‘O Diyos! Binigo Kita. Tunay na masyado na akong naging tiwali, wala akong konsensiya at katwiran, at wala akong pagkatao. Handa akong magsisi. Pakiusap, patawarin Mo ako. Magbabago na talaga ako. Kung hindi ako magsisisi, nawa’y parusahan Mo ako.’ Pagkatapos, matutuwid ang iyong pag-iisip, at magsisimula kang magbago. Sa susunod na gagawin mo ang iyong tungkulin, magagawa mo nang kumilos nang masinop, nang may mas kaunting pagiging pabasta-basta, at magagawa mong magdusa at magbayad ng halaga. Mararamdaman mo na ang paggampan ng iyong tungkulin sa ganitong paraan ay napakaganda, at magkakaroon ka ng kapayapaan at kagalakan sa iyong puso. Kapag kayang tanggapin ng mga tao ang pagsisiyasat ng Diyos, kapag kaya nilang manalangin sa Kanya at umasa sa Kanya, mabilis na magbabago ang kanilang mga kalagayan. Kapag nagbago na ang iyong negatibong kalagayan, at naghimagsik ka na laban sa sarili mong mga intensyon at sa mga makasariling pagnanais ng laman, kapag kaya mo nang bitiwan ang kaginhawahan at mga kasiyahan ng laman at kumilos ayon sa mga hinihingi ng Diyos, at hindi na kumilos nang arbitraryo at walang pakundangan, magkakaroon ka ng kapayapaan sa iyong puso at magiging malaya mula sa panunumbat ng iyong konsensiya. Madali bang maghimagsik laban sa laman at kumilos ayon sa mga hinihingi ng Diyos sa ganitong paraan? Hangga’t mayroon kang napakalaking adhikain para sa Diyos, kaya mong maghimagsik laban sa laman at isagawa ang katotohanan. At hangga’t nagsasagawa ka sa ganitong paraan, nang hindi mo namamalayan ay makakapasok ka sa katotohanang realidad. Hindi talaga ito mahirap” (Ang Salita, Vol. III. Ang mga Diskurso ni Cristo ng mga Huling Araw. Ang Pagpapahalaga sa mga Salita ng Diyos ang Pundasyon ng Pananampalataya sa Diyos). Matapos basahin ang mga salita ng Diyos, naunawaan ko na kapag nananampalataya sa Diyos at gumagawa ng aking tungkulin, kailangan kong magkaroon ng napakatinding pagnanais para sa Diyos at unahin ang aking tungkulin. Kapag gusto kong maging pabasta-basta sa aking tungkulin, dapat akong manalangin agad sa Diyos, hinihiling sa Kanya na bigyan ako ng determinasyon na magtiis ng pagdurusa, at dapat ko ring tanggapin ang Kanyang pagsisiyasat. Sa pagpupursige sa pagsasagawang ito, unti-unting malulutas ang problema ko ng pagiging pabasta-basta. Napagtanto ko na ang layunin ng Diyos sa pagkawala ng aking mga tungkulin ay upang pagnilayan ko ang aking mga isyu, at ito ang naging isang mahalagang pagbabago sa landas ng aking pananalig. Kailangan kong hangarin ang katotohanan, maghimagsik laban sa aking laman, tuparin ang aking tungkulin, at isabuhay ang wangis ng tao. Lumuhod ako at nanalangin, “O Diyos, ngayon ay malinaw ko nang nakikita ang ugat ng aking kabiguan. Ayaw ko nang mamuhay ayon sa isang satanikong disposisyon. Gusto kong magsikap na bumuti, at kung magkakaroon ako ng pagkakataong gawin uli ang aking tungkulin, uunahin ko na ang aking tungkulin, at gagawin ko ang lahat ng makakaya ko para hangaring bigyang-kasiyahan Ka.”

Noong Agosto 2024, sa wakas ay nakontak ko na ang iglesia, at nagawa kong muli ang aking mga tungkulin. Sa sobrang tuwa ko ay hindi ko maipaliwanag ang aking nararamdaman. Sa isang sandali, nakaramdam ako ng pinaghalong kaligayahan, pasasalamat, at pagkakonsensiya. Alam kong ito ay pagbibigay sa akin ng Diyos ng pagkakataong magsisi, at lihim akong nanumpa sa aking puso na hinding-hindi na ako muling magpapasasa sa pisikal na kaginhawahan sa aking mga tungkulin tulad ng dati, at na kailangan kong tandaan na unahin ang aking tungkulin at tanggapin ang pagsisiyasat ng Diyos.

Kalaunan, isinaayos ng iglesia na maging aktor ako, at nagsanay ako sa pag-arte sa mga video ng patotoong batay sa karanasan, at tumanggap din ako ng iba pang mga tungkulin nang part-time. Sa pagkakataong ito, hindi ko na naramdaman na hindi kinakailangan ang aking mga part-time na tungkulin, at ginagawa ko ang mga ito sa tuwing may oras ako. Nakita ko na ang mga kapatid na dati kong kilala ay pawang nakagawa na ng malaking pag-usad sa kanilang mga tungkulin sa nakalipas na taon o higit pa. Ang pag-usad ng pag-film ng mga video ng patotoong batay sa karanasan ay partikular na mabilis, at walang gaanong oras para sa rehearsal. Napagtanto ko na napakarami kong kakulangan, at medyo nagkulang ako. Naaalala ko na napakaikli ng oras ng paghahanda para sa unang video ng patotoong batay sa karanasan kung saan ako umarte, at naisip ko, “Nagsisimula pa lang akong magsanay, kaya hindi ba puwedeng maging mas maunawain sila? Hayaan ninyo akong magkaroon ng mas maraming oras para maghanda. Kailangan ba talagang magmadali tayo nang ganito?” Sinabi ko sa direktor ang aking mga iniisip, at sinabi ng direktor, “Ayos lang, aasa tayo sa Diyos at kailangan lang nating gawin ang lahat ng ating makakaya.” Noong sandaling iyon, napagtanto ko na sinusubukan ko na namang bigyang-kasiyahan ang aking laman sa pagnanais na gawin ang aking mga tungkulin sa isang madali at komportableng paraan. Nang maisip ko ang aking mga dating kabiguan, binalaan ko ang aking sarili na hindi ko na puwedeng isaalang-alang ang aking laman, at na kahit maikli lang ang oras, gagawin ko ang lahat ng makakaya ko para makipagtulungan. Pagkatapos nito, mabilis akong naghanda. Hindi nagtagal, ang aking unang video ng patotoong batay sa karanasan ay matagumpay na naisapelikula. Pagkatapos niyon, kapag umaarte sa mas mahahabang video ng patotoong batay sa karanasan, kung minsan ay nakakaramdam pa rin ako ng matinding presyur, at kapag kapos na sa oras, naiisip kong ayawan ang hirap at katakutan ang pagod, pero pagkatapos lumitaw ng mga kaisipang iyon, nagagawa kong mapansin ang mga ito sa tamang oras, at agad akong nananalangin, hinihiling sa Diyos na protektahan ang aking puso at ilayo ako sa pag-iisip muli tungkol sa aking laman. Paulit-ulit akong nagsasanay nang husto, at ibinubuhos ko ang lahat ng pagsisikap ko sa pakikipagtulungan. Bagama’t ang aking pag-arte sa mga videong ginagampanan ko ngayon ay hindi kasing-natural at kasing-relaxed ng sa iba, hindi na nakakaramdam ng anumang paninisi sa sarili ang puso ko, at sa halip, panatag at payapa ang pakiramdam ko.

Mula sa pagkakaroon ng ilang tungkulin ngunit hindi pagpapahalaga sa mga ito, hanggang sa pagkawala ng mga ito, at pagkatapos ay sa pagkakaroon muli ng mga ito, tunay kong naramdaman ang masisidhing layunin ng Diyos, at napagtanto ko na anuman ang gawin ng Diyos, ito ay para bigyang-daan akong iwaksi ang aking tiwaling disposisyon at maging isang taong may konsensiya at pagkatao. Salamat sa Diyos sa pagbibigay sa akin ng ganitong pagkakataon na maunawaan ang aking sarili at makamit ang katotohanan. Handa akong pahalagahan ang darating na panahon, gawin nang taimtim ang aking mga tungkulin, at hindi magkulang sa mga ekspektasyon ng Diyos.


18. Talaga Bang Kayang Baguhin ng Kaalaman ang Tadhana ng Tao?

Ni Sher, Nepal

Ipinanganak ako sa isang pamilya sa probinsya sa Nepal. Parehong magsasaka ang mga magulang ko, at dahil sa hirap ng kalagayan ng kanilang pamilya, hindi sila nagkaroon ng pagkakataong makapag-aral, kaya nagtrabaho sila nang husto para linangin ako. Madalas nilang sabihin sa akin, “Kailangan mong maging masikap at mag-aral nang mabuti.” Alam nila na kung hindi ako mag-aaral nang mabuti, hindi ako makahahanap ng disenteng trabaho sa hinaharap, at mauuwi akong nabubuhay sa hirap tulad nila. Tuwing nakikita kong nagpapakahirap ang mga magulang ko sa trabaho, nararamdaman kong dapat akong mas magsumikap pa, para sa hinaharap ay makahanap ako ng magandang trabaho, kumita ng maraming pera, at maipagpatayo ng malaking bahay ang pamilya ko, para makapamuhay sila ng isang masayang buhay. Noong una, nag-aral ako sa isang ordinaryong pampublikong paaralan. Wala itong magagandang kagamitan sa pagtuturo, at karaniwang mabababa ang mga grado ng mga estudyante. Nang makita ko ang mga kaibigan kong nag-aaral sa isang English-medium school, gustong-gusto ko ring mag-aral doon. Naisip din ng mga magulang ko na kahit napakamahal ng matrikula sa English-medium school, kung makapag-aaral ako sa isang magandang eskuwelahan, mas madali para sa akin na makahanap ng magandang trabaho sa hinaharap. Kalaunan, gaya ng ninanais ko, nakapasok ako sa isang pampublikong English-medium school. Sa simula, hindi masyadong maganda ang mga grado ko, kaya dinoble ko pa ang pagsisikap ko. Maaga akong gumising araw-araw para irebyu ang mga natutunan ko nang nagdaang araw, nagtakda ako ng mga layon para sa sarili ko, gumawa ng mga plano sa pag-aaral, at itinanong ko sa mga guro ang mga bagay na hindi ko maintindihan. Sa pamamagitan ng patuloy na pagsisikap, malaki ang itinaas ng mga grado ko.

Sa eskuwelahan, madalas ituro sa amin ng mga guro na sa pamamagitan lamang ng pagkakaroon ng kaalaman kami magkakaroon ng mas maganda at mas maliwanag na kinabukasan, at makahahanap ng trabahong makukuha ang respeto ng ibang tao. Gusto kong maging doktor para magkamit ng katanyagan at maging matagumpay, at para na rin kumita ng pera para mabigyan ng masayang buhay ang pamilya ko, kaya lalo pa akong nag-aral nang mabuti. Araw-araw, pumapasok ako sa klase nang tama sa oras, at hindi ako lumiban kahit isang beses. Nakikinig akong mabuti sa klase, at pagkauwi sa bahay, paulit-ulit kong binabasa ang mga isinulat ko, at nagbabasa rin ako ng ibang mga libro at materyales. Abala ako sa pag-aaral araw-araw at halos wala na akong oras para lumabas kasama ang mga kaibigan. Pakiramdam ko ay hindi ako dapat magsayang kahit isang minuto. Lalo pang gumanda ang mga grado ko, at nalampasan ko pa ang sa mga kaibigan ko. Sobrang saya ko, naniniwalang hangga’t nagsisikap ako, makukuha ko ang lahat ng gusto ko: maging isang doktor, magkamit ng katayuan at katanyagan, at magkaroon ng malaking yaman. Kaya nagplano akong kumuha ng entrance exam para sa medical school. Gayumpaman, dahil sa pandemya, hindi ako makapunta sa eskuwelahan para maghanda para sa entrance exam. Sa bahay lang ako nakapaghanda online. Hindi maganda ang mga grado ko sa mga online test, at nag-alala ako na kung magpapatuloy nang ganito, hindi ako makakukuha ng magagandang grado, at pagkatapos ay hindi ako makakukuha ng scholarship. Dahil sa kalagayang pampinansyal ng pamilya namin, talagang hindi namin kakayanin ang ganoon kataas na matrikula. Makalipas ang ilang buwan, kumuha ako ng entrance exam. Bagama’t nakapasa ako, hindi sapat ang iskor ko para makatanggap ako ng scholarship. Labis akong nasaktan, pakiramdam ko ay nasayang lang ang isang taon kong pagsisikap. Pero hindi ako sumuko at nagsimula akong maghanda para sa entrance exam sa susunod na taon. Gayumpaman, dahil sa muling pagsiklab ng pandemya, tanging sa bahay na naman ako nakapaghanda online. Naisip ko na sa pagkakataong ito, kahit ano ang mangyari, kailangan kong makuha ang scholarship. Kaya lalo pa akong nagsikap kaysa noong unang taon, nag-aaral mula ika-6 ng umaga hanggang ika-12 ng gabi. Minsan, bumibigat ang ulo ko dahil sa kulang sa tulog, pero hindi ako nagpapahinga. Gayumpaman, nang makita kong palaging mababa ang mga grado ko sa maraming online test, unti-unti na akong nabalisa, iniisip na, “Kapag hindi ko naabot ang layon ko, ano na lang ang iisipin ng mga kaibigan at kapitbahay ko sa akin? Kung hindi ako magiging doktor, magiging madilim ang kinabukasan ko. Lagi kong pinapangarap na mamukod-tangi, makapagpatayo ng malaking bahay, at mabigyan ng masayang buhay ang pamilya ko, pero lahat ng mga pangarap na ito ay guguho.” Dahil sa mga negatibong isiping ito, lalo akong nabalisa, kaya unti-unting lumala ang kalagayan ng isip ko, at sa huli, nagkaroon ako ng bahagyang depresyon. Kapag nalulumbay ako, hindi ako makatulog buong gabi at wala akong ganang kumain. Minsan, umiiyak pa ako buong magdamag. Sa loob ng tatlong buwang iyon, labis akong naghirap dahil sa depresyon, pero hindi ko alam kung paano makatatakas dito. Marami akong napanood na motivational video sa YouTube, pero hindi bumuti ang kondisyon ko kahit kaunti.

Makalipas ang tatlong buwan, natagpuan ko ang mga himno na nagpupuri sa Panginoon at mga video tungkol sa panalangin sa YouTube. Pagkatapos makinig sa mga himno at panalanging iyon, unti-unting kumalma ang puso ko. Nagsimula akong manalangin tuwing umaga at gabi. Pagkatapos manalangin, unti-unting nawawala ang ilang negatibong pag-iisip ko, at gumagaan ang pakiramdam ko. Sa loob ng halos dalawang buwan, araw-araw akong nagbabasa ng Bibliya at nakikinig ng mga himno. Nabasa ko ang mga salita ng Panginoong Jesus: “Magsiparito sa akin, kayong lahat na nangapapagal at nangabibigatang lubha, at kayo’y aking papagpapahingahin. Pasanin ninyo ang aking pamatok, at magaral kayo sa akin; sapagka’t ako’y maamo at mapagpakumbabang puso: at masusumpungan ninyo ang kapahingahan ng inyong mga kaluluwa. Sapagkat malambot ang Aking pamatok, at magaan ang Aking pasan” (Mateo 11:28–30). Nagbigay sa akin ng malaking kaaliwan ang mga salitang ito. Naramdaman kong nasa tabi ko lang ang Panginoong Jesus, tinutulungan akong makalaya sa pasakit; lubos na nabawasan ang bigat sa puso ko, at sumampalataya ako sa Panginoon. Lumipas ang tatlong buwan sa isang iglap, at kumuha ako ng entrance exam sa pangalawang pagkakataon. Hindi pa rin gayon kataas ang mga grado ko para maging kalipikado sa scholarship, pero sa pagkakataong ito, hindi na ganoon kasakit ang naramdaman ko tulad ng dati. Makalipas ang ilang araw, nalaman kong naghahanda ang isang kaibigan para sa IELTS exam at nagpaplanong mag-aral sa Australia. Napagtanto kong hindi lang pagiging doktor ang tanging pagpipilian ko, at na maaari din akong pumunta sa Australia para mag-aral at bumuo ng mas magandang buhay. Kaya nagsimula akong maghanda para sa IELTS exam.

Habang naghahanda ako para sa exam, may nabasa akong isang sipi sa Facebook: “Mula sa sandaling isilang kang umiiyak sa mundong ito, sinisimulan mo nang gampanan ang iyong mga responsabilidad. Alang-alang sa plano ng Diyos at sa Kanyang pag-orden, ginagampanan mo ang iyong papel at sinisimulan ang iyong paglalakbay sa buhay. Anuman ang iyong maaaring pinagmulan, at anumang paglalakbay ang maaaring nasa iyong harapan, walang makakatakas sa mga pamamatnugot at pagsasaayos ng Langit, at walang sinumang makakakontrol sa sarili nilang kapalaran, dahil Siya lamang na may kataas-taasang kapangyarihan sa lahat ng bagay ang may kakayahan sa gayong gawain” (Ang Salita, Vol. I. Ang Pagpapakita at Gawain ng Diyos. Diyos ang Pinagmulan ng Buhay ng Tao). Pakiramdam ko, napakatama ng mga salitang ito. Lahat ng tungkol sa atin ay nasa mga kamay ng Diyos. Ang ating tadhana ay nasa ilalim din ng kataas-taasang kapangyarihan at mga pagsasaayos ng Diyos; hindi natin kontrolado ang sarili nating tadhana. Naisip ko ang sarili kong mga karanasan: Hindi ko alam ang kataas-taasang kapangyarihan ng Diyos, at inakala kong yayaman ako sa pamamagitan ng sarili kong pagsisikap at magkakaroon ng masayang buhay. Pero gaano man ako nagsikap at nagplano, nabigo pa rin ako sa huli, at nagkaroon pa nga ako ng depresyon. Matapos basahin ang siping ito, naunawaan ko na ang pamilya kung saan ako ipinanganak, ang kapaligirang kinalakihan ko, at kung ano ang magiging kinabukasan ko—lahat ay isinaayos na ng Diyos, at na gaano man ako magsikap, hindi ko mababago ang aking tadhana. Pagkalipas ng kaunting panahon, inanyayahan ako ng isang sister na dumalo sa isang online na pagtitipon. Gayumpaman, kinabukasan, kailangan kong kumuha ng IELTS exam at medyo nag-aalala ako sa magiging resulta. Kung hindi maganda ang iskor ko sa exam, hindi ko matutupad ang pangarap kong makapunta sa Australia, at magiging madilim ang kinabukasan ko. Baka ito na ang huli kong pagkakataon, at kung mabibigo ako, ako ang magiging pinakatalunan sa mga kaibigan ko, at tiyak na iisipin din ng mga magulang at kaibigan ko na isa akong malaking kabiguan. Habang iniisip ko ito, nakita kong ang paksa ng sermon sa pagtitipon ay “Malungkot ang Aking Buhay—Ano ang Dapat Kong Gawin?” Agad akong naakit dito. Isang brother ang nagbahagi ng ilang sipi: “Dahil hindi alam ng mga tao ang mga pamamatnugot ng Diyos at ang kataas-taasang kapangyarihan ng Diyos, palagi nilang hinaharap ang kapalaran nang may tutol na lagay ng loob at mapaghimagsik na saloobin, at palaging nais makalaya mula sa awtoridad at kataas-taasang kapangyarihan ng Diyos at sa mga bagay na inilaan ng kapalaran, umaasa nang walang-saysay na baguhin ang kanilang kasalukuyang mga kalagayan at ibahin ang kanilang kapalaran. Subalit hindi sila kailanman nagtatagumpay at nahahadlangan sila sa bawat liko. Ang pakikibakang ito, na nagaganap sa kaibuturan ng kanilang kaluluwa, ay nagdudulot ng kirot, at ang kirot na ito ay tumatagos sa kanilang buto, at kasabay nito ay idinudulot nito na maaksaya ang buhay nila. Ano ang sanhi ng kirot na ito? Dahil ba sa kataas-taasang kapangyarihan ng Diyos, o dahil sa pagkakaroon ng masamang kapalaran? Malinaw na alinman dito ay hindi totoo. Sa huling pagsusuri, idinudulot ito ng mga landas na tinatahak ng mga tao at ng mga paraan na pinipili nilang isabuhay ang kanilang buhay” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi III). “Ginagamit ni Satanas ang kasikatan at pakinabang upang kontrolin ang mga kaisipan ng mga tao, wala nang ibang ipinapaisip sa kanila kundi ang dalawang bagay na ito, at idinudulot sa kanila na makibaka para sa kasikatan at pakinabang, magdusa ng mga paghihirap para sa kasikatan at pakinabang, magtiis ng kahihiyan at magbuhat ng mabibigat na pasanin para sa kasikatan at pakinabang, magsakripisyo ng lahat ng mayroon sila para sa kasikatan at pakinabang, at gumawa ng bawat paghuhusga o pagpapasya alang-alang sa kasikatan at pakinabang. Sa ganitong paraan, naglalagay si Satanas ng mga di-nakikitang kadena sa mga tao, at, sa mga kadenang ito, wala silang abilidad ni tapang na makaalpas. Nang di-namamalayan, dala-dala nila ang mga kadenang ito habang mabigat silang humahakbang nang paunti-unti, nang may labis na paghihirap. Alang-alang sa kasikatan at pakinabang na ito, lumilihis ang sangkatauhan mula sa Diyos at ipinagkakanulo Siya at lalo silang nagiging buktot. Sa ganitong paraan, sunud-sunod na nawawasak ang mga henerasyon sa gitna ng kasikatan at pakinabang ni Satanas” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi VI). Pagkatapos magbasa ng brother, nakipagbahaginan siya, “Sa loob ng libu-libong taon, ginagamit ni Satanas ang ateismo, materyalismo, at ebolusyonismo para iligaw at gawing tiwali ang mga tao, idinudulot ni Satanas na itanggi nila ang pag-iral ng Diyos at ang Kanyang paglikha sa langit at lupa at lahat ng bagay, at bilang resulta, lumalayo ang mga tao sa Diyos at hindi na Siya sinasamba. Hindi lang iyan, ginagamit din ni Satanas ang kasikatan at pakinabang para gawing tiwali ang mga tao, sinasabi ang mga bagay tulad ng, ‘Mamukod-tangi at magbigay karangalan sa iyong mga ninuno,’ at ‘Ang kapalaran ng isang tao ay nasa kanyang kamay.’ Dahil sa impluwensiya at pagkakadoktrina ng mga ideya at pananaw na ito, naniniwala tayo na sa pamamagitan lamang ng pagkakaroon ng pera, kasikatan, at pakinabang natin makukuha ang respeto ng iba at magkakaroon tayo ng masayang buhay. Samakatwid, maraming tao ang nagsusumikap at nagpapakahirap araw-araw para magkaroon ng mariwasang buhay. Lumalagpas sila sa oras ng trabaho at nauuwi sa pagkakaroon ng mga sakit sa murang edad. Ang ilang tao, para magtagumpay sa kanilang mga karera, ay gumagamit ng lahat ng uri ng panlilinlang at pakana, ginagamit at niloloko ang iba, walang-awang tinatapakan ang iba para umangat. Kahit na magtagumpay sila, wala silang kapayapaan sa kanilang mga puso at nabubuhay pa rin sa pagdurusa. Marami rin ang nagsisikap nang husto pero hindi pa rin magawang mamukod-tangi. Dahil dito, sila ay nagiging pesimista at nawawalan ng pag-asa, at nagkakaroon pa nga ng pagkasawa sa mundo, at pinipili ng ilan na wakasan ang kanilang buhay sa pamamagitan ng pagpapakamatay. Ang lahat ng ito ay sanhi ng pagpapahirap ni Satanas sa mga tao.” Nag-iwan ng malalim na impresyon sa akin ang pakikipagbahaginan ng brother, at naalala ko ang mga paghihirap na naranasan ko. Dahil nakita kong nagpapakahirap sa pagtatrabaho ang mga magulang ko mula pa noong bata ako, gusto kong maging doktor sa pamamagitan ng masigasig na pag-aaral para magkamit ng katayuan at katanyagan, at sa gayon ay mabigyan ng masayang buhay ang pamilya ko. Para dito, nagsikap ako nang husto. Lalo na pagkatapos kong lumipat sa isang English-medium school, lalo akong nagsikap sa pag-aaral. Itinigil ko ang paglabas-labas kasama ang mga kaibigan, at inisip ko pa nga kung ano ang pag-aaralan ko habang gumagawa ng mga gawaing-bahay. Madalas din akong mag-aral hanggang dis-oras ng gabi. Para mamukod-tangi sa mga kaklase ko, nag-aaral ako ng 12 hanggang 15 oras sa isang araw. Pero sa huli, nabigo pa rin ako. Nagkaroon din ako ng depresyon at napilitang ihinto ang mga plano ko para sa medical school. Tuwing naiisip kong masyado na akong napag-iiwanan ng mga kaibigan ko, sumasakit ang puso ko, at parang may nakadagan na malaking bato sa dibdib ko. Pakiramdam ko ay ganap na madilim ang kinabukasan ko, at madalas akong hindi makatulog buong magdamag, nag-aalala kung ano ang mangyayari sa akin. Nagsimula akong mag-isip, “Bakit naging ganito kahirap ang buhay ko? Ano ba talaga ang pinagsisikapan ko nang husto? Matagal ko nang hinahangad ang isang masayang buhay, kaya bakit palala nang palala ang buhay ko?” Pero ngayon, naunawaan ko na. Ang ugat ng aking pagdurusa ay ang paggawang tiwali ni Satanas. Lubusan na akong naging alipin ng pera, kasikatan, at pakinabang. Kung hindi dahil sa paglalantad ng mga salita ng Diyos, hindi ko na sana malalaman na ginagamit pala ni Satanas ang pera, kasikatan, pakinabang, at katayuan para gawing tiwali ang mga tao. Ang katayuan, kasikatan, at pakinabang ay ang mga hindi nakikitang tanikala na inilalagay ni Satanas sa mga tao, kaya napakahirap para sa kanila na makalaya. Upang magkamit ng reputasyon at katayuan, lubusan kong ibinigay ang aking sarili kay Satanas at tiniis ang walang katapusang paghihirap. Ang maunawaan ko ang mga katotohanang ito at magkaroon ng ganitong pagkamulat—ito ang pag-ibig at pagliligtas ng Diyos!

Pagkatapos, nagpadala ng isa pang tanong ang brother: “Kung gayon, paano tayo makatatakas sa pagdurusang ito?” Pagkatapos ay nagpadala siya ng ilan pang sipi: “Anuman ang pagkakaiba sa kanilang mga abilidad at talino, at mayroon man silang determinasyon o wala, ang lahat ng tao ay pantay-pantay sa harap ng kapalaran, kung saan hindi sila pinag-iiba sa pagitan ng dakila at hamak, mataas at mababa, marangal at aba. Kung anong trabaho ang ginagawa ng isang tao, kung ano ang ginagawa niya para mabuhay, at kung gaano karaming yaman ang mayroon siya sa buhay ay hindi nakasalalay sa kanyang mga magulang, sa kanyang mga talento, o sa kanyang mga pagsisikap at ambisyon—ito ay nakasalalay sa paunang pag-orden ng Lumikha” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi III). “Kapag hindi alam ng mga tao kung tungkol saan ang kapalaran o kapag hindi nila nauunawaan ang kataas-taasang kapangyarihan ng Diyos, sutil lang silang gumagapang at nangangapa sa hamog, at masyadong mahirap ang paglalakbay na iyon, at nagdudulot ito ng masyadong pasakit sa puso. Kaya kapag napagtanto ng mga tao na ang Diyos ay may kataas-taasang kapangyarihan sa kapalaran ng tao, pinipili ng matatalino na alamin at tanggapin ang kataas-taasang kapangyarihan ng Diyos, at magpaalam sa masasakit na araw ng ‘pagsubok na bumuo ng isang mabuting buhay gamit ang sarili nilang mga kamay’ sa halip na patuloy na makipagbuno laban sa kapalaran at hangarin ang mga diumano’y mga layon sa buhay sa sarili nilang paraan. Kapag walang Diyos ang isang tao, kapag hindi niya makita ang Diyos, kapag hindi niya tunay at malinaw na malaman ang kataas-taasang kapangyarihan ng Diyos, ang araw-araw ay walang kabuluhan, walang halaga, at di-mailarawan ang sakit. Nasaan man ang isang tao, at anuman ang kanyang trabaho, ang paraan niya para manatiling buhay at ang mga layong hinahangad niya ay walang ibang idinudulot sa kanya kundi walang-katapusang pasakit sa puso at pasakit na hindi mapangibabawan, na mga karanasan na hindi niya makayanang lingunin. Sa pamamagitan ng pagtanggap sa kataas-taasang kapangyarihan ng Lumikha, pagpapasakop sa Kanyang mga pamamatnugot at pagsasaayos, at paghahangad na matamo ang tunay na buhay ng tao, saka lang unti-unting makakalaya ang isang tao mula sa lahat ng pasakit sa puso at pighati, at unti-unting maiwawaksi sa sarili niya ang lahat ng kahungkagan ng buhay ng tao” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi III). “Kung tutuusin, ang tao ay tao, at ang katayuan at buhay ng Diyos ay hindi mapapalitan ng sinumang tao. Ang kailangan ng sangkatauhan ay hindi lang ang isang patas na lipunan kung saan ang lahat ng tao ay kumakain nang sapat, pantay-pantay, at malaya; ang kailangan ng sangkatauhan ay ang kaligtasan ng Diyos at ang Kanyang pagtutustos ng buhay sa kanila” (Ang Salita, Vol. I. Ang Pagpapakita at Gawain ng Diyos. Apendise 2: Ang Diyos ang May Kataas-taasang Kapangyarihan sa Kapalaran ng Buong Sangkatauhan). Pagkatapos basahin ang mga siping ito, nakipagbahaginan ang brother, “Ang Diyos ang may kataas-taasang kapangyarihan sa tadhana ng sangkatauhan. Bago pa man ang mga kapanahunan, pauna nang itinakda ng Diyos kung sa anong uri ng pamilya tayo isisilang, kung anong propesyon ang kukunin natin, at kung gaano karaming yaman ang tataglayin natin. Bilang mga nilikha, hindi tayo dapat makipaglaban sa tadhana, at dapat tayong magpasakop sa mga pamamatnugot at pagsasaayos ng Diyos, at tanggapin ang lahat ng inihanda ng Lumikha para sa atin. Sa ganoong paraan lang magkakaroon ng kapayapaan at kagalakan ang ating mga puso, at sa ganoong paraan lang tayo mabubuhay nang panatag at walang alalahanin.” Pagkatapos makipagbahaginan ng brother, naisip ko kung gaano kalaki ang pagod at pagsisikap na inilaan ko para maabot ang layon kong maging doktor. Pero sa huli, nauwi lang ito sa kabiguan, at hindi ko maintindihan kung bakit nangyari sa akin ang lahat ng ito. Dahil ba sa ipinanganak akong malas, o hindi lang ba sapat ang naging pagsisikap ko? Ngayon, naunawaan ko na ang dahilan kung bakit labis akong nagdusa ay dahil hindi ko alam ang kataas-taasang kapangyarihan ng Diyos. Ang Diyos ang may kataas-taasang kapangyarihan sa kapalaran ng tao, at ang mga bagay tulad ng kung sa anong uri ng pamilya ako isisilang, ang propesyon na kukunin ko, kung gaano karaming yaman ang tataglayin ko sa buhay ko, at kung sa anong edad ako mamamatay ay pauna nang itinadhana lahat ng Diyos. Kung gusto kong makatakas sa pagkabalisa at pagdurusa, kailangan kong tanggapin ang kataas-taasang kapangyarihan ng Diyos at magpasakop sa mga sitwasyong isinaayos Niya. Tulad ng sa nalalapit na IELTS exam, handa akong tumanggap at magpasakop, anuman ang maging resulta. Pagkatapos ng pagtitipon, nanalangin ako sa Diyos, “O Diyos, maraming-maraming salamat sa pagpapahintulot Mong makadalo ako sa pagtitipong ito. Ngayon ko lang napagtanto na ang lahat ng pasakit at paghihirap ng mga tao ay kagagawan ni Satanas. Ginamit ni Satanas ang katayuan, kasikatan, at pakinabang para iligaw at gawin akong tiwali, kaya naging mangmang ako sa Iyong kataas-taasang kapangyarihan. Dahil dito, ginusto kong hawakan ang tadhana sa sarili kong mga kamay kaya naman nabuhay ako sa kadiliman. Salamat sa pagbibigay-liwanag sa akin at pagpapahintulot na makita ko ang mga pakana ni Satanas. Anuman ang resulta ng exam bukas, malugod ko itong tatanggapin.” Kinabukasan, habang kumukuha ako ng exam, napakakalmado ng puso ko. Pagkatapos kong masagutan ang exam nang walang isyu, umuwi na ako. Kalaunan, nalaman kong nakapasa ako sa exam, at sobrang saya ko. Sa mga sumunod na araw, habang naghahanda akong pumunta sa Australia, dumadalo rin ako sa mga pagtitipon ng Ang Iglesia ng Makapangyarihang Diyos. Noong panahong iyon, marami akong binasang mga salita ng Makapangyarihang Diyos. Naunawaan ko ang tatlong yugto ng gawain ng Diyos para iligtas ang sangkatauhan, ang hiwaga ng mga pangalan ng Diyos, ang hiwaga ng pagkakatawang-tao, ang panloob na kuwento ng Bibliya, ang gawain ng paghatol ng Diyos sa mga huling araw, at marami pa. Mula sa puso ko, tinanggap ko na ang Makapangyarihang Diyos ay ang nagbalik na Panginoong Jesus.

Pagkalipas ng ilang panahon, sinimulan kong ipangaral ang ebanghelyo sa aking mga magulang at kapatid, at tinanggap nilang lahat ang bagong gawain ng Diyos. Nang makita ko ang pagsiklab ng digmaan sa pagitan ng Russia at Ukraine, at ang madalas na mga sakunang nagaganap sa lahat ng dako, napagtanto kong malapit nang matapos ang gawain ng Diyos. Pero marami pa ring tao ang hindi pa tumatanggap sa pagliligtas ng Diyos, at napagtanto kong napakahalaga ngayon na ipangaral ang ebanghelyo. Kung pupunta ako sa Australia, magiging limitado ang oras ko para gawin ang aking tungkulin. Pero napakahirap na makuha ang pagkakataong ito na makapunta sa Australia, at kung hindi ako pupunta, masasayang lang ang lahat ng dati kong pagsisikap. Ano na kaya ang magiging kinabukasan ko? Ayokong palampasin ang magandang pagkakataong ito. Alam na ng pamilya, mga kapitbahay, at mga kaibigan ko na malapit na akong pumunta sa Australia, kaya kung hindi ako pupunta, ano na lang ang iisipin nila sa akin? Ang mas mahalaga, gusto kong kumita ng mas maraming pera at mamuhay nang mariwasa, at kung hindi ako pupunta para mag-aral, hindi ko matutupad ang pangarap ko. Sa isang panig ay ang pag-aaral ko, at sa kabila naman ay ang tungkulin ko. Nagtatalo ang kalooban ko kung ano ang pipiliin.

Isang araw, may napanood akong pelikula sa website ng Ang Iglesia ng Makapangyarihang Diyos na tinatawag na Ang Pag-Ibig ng Isang Ina. May ilang sipi ng mga salita ng Diyos doon na talagang nakaantig sa akin. Sabi ng Makapangyarihang Diyos: “Ang kaalaman ng tao ay hindi lang binubuo ng mga simpleng pahayag at prinsipyo, kundi pati na rin ng ilang kaisipan at pananaw, pati na ng pagiging baligho ng tao, mga pagkiling, at mga satanikong lason, at may ilang kaalaman pa ngang nakapanlilihis at nagtitiwali sa mga tao. Ito ang lason ni Satanas. Sa sandaling matanggap ng isang tao ang lasong ito at maging dalubhasa siya rito, magiging tumor ito sa kanyang puso. Kakalat ang tumor na ito sa buong katawan niya, tiyak na magdudulot ng kamatayan kung hindi siya mapagagaling ng mga salita ng Diyos at ng katotohanan. Kaya, habang mas maraming kaalaman ang nakakamit at naaarok ng mga tao, mas malamang na hindi sila maniwala sa pag-iral ng Diyos, at sa halip ay itatatwa at lalabanan nila ang Diyos. Ito ay dahil ang kaalaman ay isang bagay na kanilang nakikita at nakukuha, at direkta itong nauugnay sa kanilang mga buhay, kinabukasan, at tadhana. Ang mga tao ay maaaring magtamo ng maraming kaalaman sa paaralan, pero bulag sila sa pinagmumulan ng kaalaman at sa kaugnayan nito sa espirituwal na mundo. Karamihan sa kaalamang natututunan at naaarok ng mga tao ay sumasalungat sa katotohanan ng mga salita ng Diyos. Sa partikular, ang pilosopikal na materyalismo at ebolusyon ay nasa ilalim ng mga maling pananampalataya at maling kaisipan ng ateismo, at walang dudang mga maling kaisipan na lumalaban sa Diyos. … Ano’t anuman, ang mga bagay na ito na may kinalaman sa kaalaman ay naglilihis at nagtitiwali sa mga tao, idinudulot na sila ay lumayo sa Diyos, magtatwa sa Diyos, lumaban sa Diyos, at maging mapanlaban pa nga sa Kanya. Hindi mahalaga kung pinaniniwalaan ninyo ito o hindi, o kung kaya ninyo itong tanggapin ngayon—darating ang araw kung kailan aaminin ninyo ang katunayang ito. Kayang dalhin ng kaalaman ang mga tao tungo sa pagkawasak, sa impiyerno—nakikilatis ba ninyo ito?” (Ang Salita, Vol. III. Ang mga Diskurso ni Cristo ng mga Huling Araw. Ang Landas ng Pagsasagawa Tungo sa Pagbabago ng Disposisyon ng Isang Tao). “Ano naman kaya ang kaalamang ito—maaari ba ninyong sabihin sa Akin? Hindi ba’t ito ang mga panuntunan at pilosopiya sa pamumuhay na ikinikintal ni Satanas sa tao, tulad ng ‘Mahalin ang Partido, mahalin ang bayan, at mahalin ang iyong relihiyon’ at ‘Ang matalinong tao ay nagpapasakop sa mga sitwasyon’? Hindi ba ito ang ‘matatayog na adhikain’ ng buhay na ikinintal sa tao ni Satanas, gaya ng mga kaisipan ng mga dakilang tao, ang integridad ng mga sikat o ang matatapang na espiritu ng mga bayani, o ang pagkamaginoo at kabaitan ng mga kabalyero at mga eskrimador sa mga nobela ng sining ng pakikipaglaban? Ang mga ideya at pahayag na ito ay nakakaimpluwensiya sa sali’t salinlahi; maraming tao ang tumatanggap sa mga ideyang ito, at sila ay naghahangad, nakikibaka, at handa pa ngang isakripisyo ang kanilang buhay para tuparin ang ‘matatayog na adhikain’ na ito. Ito ang kaparaanan at metodo kung saan ginagamit ni Satanas ang kaalaman para gawing tiwali ang mga tao. Kaya matapos akayin ni Satanas ang mga tao sa landas na ito, nagagawa ba nilang magpasakop at sumamba sa Diyos? At nagagawa ba nilang tanggapin ang mga salita ng Diyos at hangarin ang katotohanan? Talagang hindi—dahil nailigaw na sila ni Satanas” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi VI). Pagkatapos basahin ang mga siping ito ng mga salita ng Diyos, naunawaan ko kung paano ginagamit ni Satanas ang kaalaman para gawing tiwali ang mga tao. Tulad sa pelikulang ito, hindi makahanap ng magandang trabaho ang nanay ng bida dahil hindi siya nakapagtapos sa kolehiyo, at wala siyang anumang pagkakataon para maitaas ang posisyon sa kanyang kompanya. Kaya, umasa siyang makapasok ang kanyang anak sa isang magandang unibersidad, para makahanap ito ng magandang trabaho, maitaas sa mas mataas na posisyon, at makamit ang kasikatan at pakinabang. Ginagamit ni Satanas ang kaalaman para gawing tiwali ang mga tao, ipinaiisip sa kanila na sa pamamagitan lamang ng kaalaman at mga degree sila magkakaroon ng magandang kinabukasan, at na kapag may kaalaman ang isang tao, makukuha na niya ang lahat. Hindi sila naniniwala na nilikha ng Diyos ang lahat, at hindi sila naniniwala sa kataas-taasang kapangyarihan ng Diyos. Ang ganitong mga kaisipan ay mapanlaban sa Diyos. Ginagamit din ni Satanas ang kaalaman at agham para ikintal ang lahat ng uri ng satanikong lason sa mga tao, at habang mas maraming kaalaman ang natatamo ng mga tao, mas lalo silang nagiging tiwali at mapagmataas. Habang mas edukado ang mga tao, mas lalo nilang hinahangad ang katayuan at katanyagan, at nananabik sa isang marangyang buhay. Nag-aaway-away sila para sa kasikatan at pakinabang, ginagawa ang lahat sa anumang paraan. Kung hindi matupad ang mga pagnanais na ito, nanlulumo sila, at ang ilan ay nagdurusa pa hanggang sa puntong pinipili na nilang magpakamatay. Habang mas hinahangad ng mga tao ang kaalaman, mas lalo silang napapalayo sa Diyos. Isa ako sa mga nalason ni Satanas. Mula pa noong bata ako, gusto kong baguhin ang aking tadhana sa pamamagitan ng sarili kong pagsisikap, at sa pamamagitan ng pag-aaral ng kaalaman. Nagsikap ako nang husto para dito at labis akong nagdusa. Sa huli, nagkaroon ako ng depresyon, at lalong sumama ang buhay ko. Ngayon, naunawaan ko na ginamit ni Satanas ang kaalaman para akitin ako sa isang landas kung saan hindi na ako makababalik. Kung nagpatuloy ako sa landas na ito, tiyak na lalo pa akong gagawing tiwali ni Satanas, at sa huli ay mahuhulog sa impiyerno kasama nito. Nasa mga kamay ng Diyos ang tadhana ng isang tao, pero palagi kong gustong baguhin ang aking tadhana sa pamamagitan ng kaalaman. Hindi ba’t sumasalungat ako sa pag-orden ng Diyos? Sa pag-iisip ko, kaya ba talagang baguhin ng kaalaman ang tadhana ko? Talaga bang magkakamit ako ng pera at reputasyon sa pamamagitan ng kaalaman? Mabibigyan ba nito ng masayang buhay ang mga magulang at pamilya ko? Ang ilang tao ay may napakaraming kaalaman at may matataas na kalipikasyong akademiko, pero nabibigo silang mahanap ang kanilang pinapangarap na trabaho o kumita ng malaking pera. Samantala, ang iba na hindi nakapag-aral o walang gaanong kaalaman ay nagkakaroon ng malaking yaman. Mula rito, makikita natin na matagal nang paunang itinadhana ng Diyos ang kapalaran ng isang tao. Wala itong kinalaman sa kung gaano karami ang alam niya. Pinagnilayan ko ang mga tanong na ito habang nanonood ng pelikula.

Pagkatapos, binasa ko ang ilan pang sipi ng mga salita ng Diyos at nahanap ko ang mga kasagutan sa loob ng mga ito. Sabi ng Makapangyarihang Diyos: “Kapag ang mga tao ay tunay na nakakikilala sa Diyos, nakakaunawa sa katotohanan, at nakakamit ang katotohanan, nagkakaroon ng tunay na pagbabago sa kanilang pananaw sa mundo at pagtingin sa buhay, na susundan ng tunay na pagbabago sa kanilang buhay disposisyon. Kapag ang mga tao ay may mga tamang layon sa buhay, nagagawang hangarin ang katotohanan, at umaasal ayon sa katotohanan, kapag ganap silang nagpapasakop sa Diyos at nabubuhay ayon sa Kanyang mga salita, kapag panatag at maliwanag ang pakiramdam nila sa kaibuturan ng kanilang puso, at walang kadiliman sa kanilang puso, at kapag nakakapamuhay sila nang lubos na malaya at napalaya sa presensya ng Diyos, saka lamang sila nagtatamo ng tunay na buhay ng tao, at tanging ang gayong mga tao ang nagtataglay ng katotohanan at pagkatao. Bukod pa rito, ang lahat ng katotohanang naunawaan at nakamit mo ay mula sa mga salita ng Diyos at mula sa Diyos Mismo. Kapag nakamit mo ang pagsang-ayon ng Kataas-taasang Diyos—ang Lumikha, at sinabi Niyang isa kang nilikha na pasok sa pamantayan, at na isinasabuhay mo ang isang wangis ng tao, saka lamang magiging pinakamakabuluhan ang iyong buhay” (Ang Salita, Vol. III. Ang mga Diskurso ni Cristo ng mga Huling Araw. Paano Malalaman ang Kalikasan ng Tao). “Tumutok lamang kayo sa pagsusumikap at paghahangad sa katotohanan, at malulutas ninyo ang lahat ng inyong problema. Kapag kaya na ninyong lutasin ang inyong mga sariling problema, bumuti na at umunlad na kayo. Kapag nakakaranas ang mga tao hanggang sa araw na ang kanilang pananaw sa buhay at ang kahulugan at batayan ng kanilang pag-iral ay lubusang nagbago na, ibig sabihin, nagbago na sila hanggang sa kanilang pinakabuto at naging ibang tao na, hindi ba’t kahanga-hanga ito? Ito ay malaking pagbabago, isang nakakayanig-ng-mundo na pagbabago. Nakararating ka sa isang punto kung saan hindi na mahalaga sa iyo kung mayroon ka mang kasikatan, katayuan, kayamanan, mga kalayawan, o kapangyarihan at kaluwalhatian ng mundo—madali mong mabibitiwan ang lahat ng iyon. Saka ka lamang maituturing na may wangis ng isang tao. Ang mga tao na sa huli ay gagawing ganap ng Diyos ay isang grupong katulad nito; nabubuhay sila para sa katotohanan, nabubuhay para sa Diyos, at nabubuhay para sa kung ano ang makatarungan. Ito ang wangis ng isang tunay na tao” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Dati, akala ko na sa pamamagitan lamang ng pagkakamit ng kaalaman at pagkita ng mas maraming pera ako magkakaroon ng magandang kinabukasan, pero sa totoo lang, lahat ng bagay na ito ay walang kabuluhan. Hindi kayang baguhin ng kaalaman ang aking tadhana. Kahit na magkamit ako ng kaalaman at kumita ng pera, hindi ito makapagbibigay ng kapayapaan sa puso ko. Pagkatapos basahin ang mga salita ng Diyos, napagtanto kong hindi kayang baguhin ng kaalaman ang aking tadhana, at sa pamamagitan lamang ng paghahangad sa katotohanan at pamumuhay ayon sa mga salita ng Diyos makatatanggap ang isang tao ng pagsang-ayon ng Diyos at magkakaroon ng magandang tadhana. Ang pananampalataya sa Diyos at paghahangad sa katotohanan ang tanging paraan para mamuhay nang may halaga at kabuluhan. Sa mundong ito, maraming tao ang nakikipagpaligsahan sa isa’t isa para kumita ng pera at magkamit ng mas maraming materyal na kasiyahan, gumagawa ng lahat ng uri ng masasamang bagay. Ginagamit at niloloko ng mga taong ito ang iba para magtagumpay sa kanilang mga karera, pero nahihirapan sila at hindi mapalagay sa loob. Napakasakit na mamuhay nang ganyan! Sa pamamagitan lamang ng pananampalataya sa Diyos, pagkain at pag-inom ng Kanyang mga salita, pagbitiw sa mga satanikong pilosopiyang ito, at pamumuhay ayon sa mga salita ng Diyos, maiiwasan ng isang tao ang pagpapahirap ni Satanas at makapapamuhay nang makabuluhan. Binuksan ng mga salita ng Diyos ang puso ko. Napagtanto ko na kayang mabuhay ng mga tao kahit walang yaman, reputasyon, o katayuan, pero kung walang proteksyon at patnubay ng Diyos, mahirap manatiling buhay. Ngayon, kumakain at umiinom ako ng mga salita ng Diyos at ginagawa ang aking tungkulin araw-araw, at bagama’t hindi ko nakamit ang katanyagan o katayuang pinahahalagahan ng mundo, sa pagbabasa ng mga salita ng Diyos, unti-unti kong naisasabuhay ang normal na pagkatao, nakikilala ang aking katiwalian at satanikong kalikasan, at nagsasanay na tingnan ang lahat ng bagay gamit ang katotohanan. Ito ang tunay na makabuluhang buhay! Kung pupunta ako at mag-aaral sa Australia, kahit pa magkamit ako ng yaman, reputasyon, at tagumpay, hindi ko makakamit ang katotohanan at buhay. Kung gayon, hindi ba’t mamumuhay lang ako nang walang saysay? Kinailangan kong baguhin ang pananaw ko sa buhay. Hindi ko na hahangarin pa ang makamundong kayamanan, katayuan, o katanyagan, at sa halip, magsisikap akong tuparin nang maayos ang aking tungkulin at hangarin ang katotohanan. Sa pamumuhay lamang sa ganitong paraan nagkakaroon ng halaga at kabuluhan ang buhay.

Isang araw sa isang pagtitipon, binasa ng mga kapatid ang isang sipi ng mga salita ng Diyos na talagang nakaantig sa puso ko. Sabi ng Makapangyarihang Diyos: “Alam mo ba ang pasaning nasa iyong mga balikat, ang iyong atas, at ang iyong responsabilidad? Nasaan ang iyong kamalayan sa makasaysayang misyon? Paano ka magsisilbi nang wasto bilang isang panginoon ng susunod na kapanahunan? Mayroon ka bang malakas na pakiramdam ng pagiging panginoon? Paano dapat ipaliwanag ang panginoon ng lahat ng bagay? Ito ba talaga ang panginoon ng lahat ng nabubuhay na nilalang at lahat ng pisikal na bagay sa mundo? Ano ang mga plano mo para sa pag-usad ng susunod na yugto ng gawain? Ilang tao ang naghihintay sa iyo na pastulan sila? Mabigat ba ang iyong gampanin? Sila ay dukha, kaawa-awa, bulag, at hindi alam ang gagawin, tumatangis sa kadiliman—nasaan ang daan? Lubha silang nananabik sa liwanag, tulad ng isang bulalakaw, na biglang bumaba at itaboy ang mga puwersa ng kadiliman na nang-api sa tao sa loob ng maraming taon. Sila ay balisang umaasa, at nananabik, araw at gabi, para dito—sino ang ganap na makaaalam nito? Kahit sa araw na nagdaraan nang mabilis ang liwanag, ang mga taong ito na labis na nagdurusa ay nananatiling nakakulong sa isang madilim na piitan nang walang pag-asang mapalaya; kailan sila titigil sa pagtangis? Malubha ang kasawian ng marurupok na espiritung ito na hindi kailanman napagkalooban ng kapahingahan, at matagal nang nananatiling nakagapos sa kalagayang ito ng walang-awang mga gapos at napakong kasaysayan. At sino na ang nakarinig sa tunog ng kanilang pagtangis? Sino na ang nakakita sa kanilang miserableng kalagayan? Naisip mo na ba kung gaano kalungkot at kabalisa ang puso ng Diyos? Paano Niya matitiis na makita ang inosenteng sangkatauhan, na nilikha ng sarili Niyang mga kamay, na nagdurusa ng gayong pagpapahirap? Kunsabagay, ang sangkatauhan ang mga biktimang nalason na. At bagama’t nanatiling buhay ang tao hanggang sa araw na ito, sino ang makakaalam na matagal nang nalason ng masama ang sangkatauhan? Nalimutan mo na ba na isa ka sa mga biktima? Hindi ka ba handang magsikap, dala ng iyong pagmamahal sa Diyos, na iligtas ang lahat ng natirang buhay na ito? Hindi ka ba handang ilaan ang lahat ng iyong lakas upang suklian ang Diyos, na nagmamahal sa sangkatauhan na parang sarili Niyang dugo’t laman? Paano mo ba mismo naaarok ang paggamit sa iyo ng Diyos upang maipamuhay mo ang iyong ekstraordinaryong buhay? Talaga bang mayroon kang determinasyon at pananalig na ipamuhay ang makabuluhang buhay ng isang taong madasalin at mapaglingkod sa Diyos?” (Ang Salita, Vol. I. Ang Pagpapakita at Gawain ng Diyos. Paano Mo Dapat Asikasuhin ang Misyon Mo sa Hinaharap?). Pagkatapos basahin ang siping ito ng mga salita ng Diyos, nakaramdam ako ng hiya. Marami pa ring tao sa bansa ko, sa Nepal, ang hindi pa nakatatanggap sa pagliligtas ng Diyos. Nabubuhay sila sa ilalim ng kapangyarihan ni Satanas sa matinding pagdurusa, na hindi makakita ng anumang pag-asa. Sa mga huling araw, nagkatawang-tao ang Diyos para iligtas ang sangkatauhan, at umaasa ang Diyos na maririnig ng mga tao ang Kanyang tinig at babalik sa panig ng Lumikha para tanggapin ang pagliligtas ng Lumikha. Biniyayaan ako ng Diyos sa paghahango Niya sa akin mula sa kadiliman tungo sa liwanag, na nagbigay-daan sa akin na marinig ang Kanyang tinig, kaya mayroon akong responsabilidad na ipangaral ang ebanghelyo ng Diyos sa mas maraming tao. Kung mag-aaral ako sa Australia, magiging mataas ang presyur sa pag-aaral doon, at hindi sigurado kung makadadalo ba ako sa mga pagtitipon at makagagawa ng aking tungkulin. Dapat ko bang palampasin ang pagkakataong ito na magkamit ng katotohanan at maligtas para lang maghangad ng isang makamundong kinabukasan? Bukod dito, nagsimula na ang malalaking kalamidad, at anumang sandali ay maaaring sumiklab ang mga digmaang pandaigdig, pero marami pa ring tao ang hindi nakaaalam tungkol sa bagong gawain ng Diyos. Kung sarili ko lang na kinabukasan ang aalalahanin ko, talagang walang-wala akong konsensiya! Sa pag-iisip nito, nagpasya akong isuko ang pagkakataong mag-aral sa Australia, at sa halip ay hangarin ang katotohanan at gawin nang maayos ang aking tungkulin.

Dalawang taon na akong gumagampan ng aking tungkulin sa iglesia, at sa paggawa ng aking tungkulin, naunawaan ko ang maraming katotohanang hindi ko naaarok noon. Araw-araw, kumakain at umiinom ako ng mga salita ng Diyos at ginagawa ang aking tungkulin, at namumuhay ako nang may lubos na kaganapan. Naranasan ko na ang pagtupad sa tungkulin ng isang nilikha ang tanging paraan para mamuhay nang makabuluhan. Salamat sa Makapangyarihang Diyos!


19. Hindi Na Ako Naghahabol sa Pera, Kasikatan, at Pakinabang

Ni Emily, Pilipinas

Lumaki ako sa isang mahirap na pamilya at labing-isa kaming magkakapatid. Mula pa sa pagkabata, gusto ko nang kumita ng maraming pera para maiahon ang pamilya ko sa kahirapan. Lubos akong nabigyang-inspirasyon noong kolehiyo ako nang imbitahan ako ng isang kaklase na dumalo sa isang business seminar kung saan ibinahagi ng mga nagsasalita ang mga karanasan nila ng pag-ahon mula sa kahirapan tungo sa pagyaman. Gusto ko ring maging isang matagumpay na businesswoman, at gumawa ng mga bagay tulad ng pagkita ng maraming pera, pagkakaroon ng sariling bahay at kotse, at paglalakbay sa iba’t ibang panig ng mundo. Sa ganoong paraan, makikita ako ng mga nakakikilala sa akin bilang isang huwaran ng isang mahirap na babaeng nakawala sa kahirapan, at hahangaan nila ako. Pagkagradweyt ko, pumunta ako sa UAE at nagtrabaho bilang isang receptionist sa isang kompanya. Dahil maliit lang ang kita ko, patuloy akong naghahanap ng mga part-time na trabaho. Madalas akong nagtatrabaho sa araw at pagkatapos ay nagpapatakbo ng side business sa gabi. Sinubukan ko ring pumasok sa iba’t ibang investment, pero nauwi lang sa wala ang lahat ng iyon, at lalo pang humirap ang buhay ko. Talagang pinanghinaan ako ng loob noong panahong iyon, at hindi ko maunawaan: Nagsikap naman ako nang husto para kumita ng pera, pero bakit laging ganito ang kinahihinatnan? Bakit palagi akong nabibigo gaano man ako magsikap sa trabaho o sa pag-i-invest? Pakiramdam ko ay sagad na sagad na ako sa pagod.

Noong Pebrero 2020, tinanggap ko ang gawain ng Makapangyarihang Diyos sa mga huling araw. May isang sipi ng mga salita ng Diyos na talagang nakaantig sa akin. Sabi ng Makapangyarihang Diyos: “Bilang mga miyembro ng sangkatauhan at tapat na mga Kristiyano, pananagutan at obligasyon nating lahat na ialay ang ating isipan at katawan para sa katuparan ng atas ng Diyos, dahil ang ating buong pagkatao ay nagmula sa Diyos, at ito ay umiiral salamat sa kataas-taasang kapangyarihan ng Diyos. Kung ang mga isipan at katawan natin ay hindi inilalaan para sa atas ng Diyos at sa makatarungang kapakanan ng sangkatauhan, ang ating mga kaluluwa ay mahihiya sa harap ng mga naging martir para sa atas ng Diyos, at lalong mas mahihiya sa harap ng Diyos, na naglaan sa atin ng lahat ng bagay” (Ang Salita, Vol. I. Ang Pagpapakita at Gawain ng Diyos. Apendise 2: Ang Diyos ang May Kataas-taasang Kapangyarihan sa Kapalaran ng Buong Sangkatauhan). Mula sa mga salita ng Makapangyarihang Diyos, naunawaan ko na bilang mga nilikha, dapat nating tuparin ang tungkulin ng isang nilikha dahil ito ang ating responsabilidad at obligasyon. Ito ay dahil isinaayos ng Diyos ang lahat para sa atin, kabilang na ang ating pamilya, mga magulang, at ang kapaligirang kinalakihan natin—ang lahat ng ito ay pauna nang inorden ng Diyos noon pa man, at bilang mga nilikha, dapat nating suklian ang Kanyang pagmamahal. Labis akong naantig ng mga salita ng Diyos at ginusto kong gawin ang aking tungkulin para suklian ang pagmamahal ng Diyos. Pero dahil kakaunti pa lang ang nauunawaan kong katotohanan, hindi ko mapaglabanan ang tukso ng pera, at ang puso ko ay laging nakatuon sa pagkita ng pera.

Kalaunan, mula sa pagiging receptionist ay naging HR assistant ako, at tumaas din ang sahod ko. Pero hindi ako gaanong masaya dahil hindi ako mapapayaman ng trabahong ito ni hindi nito magagawang hangaan ako ng iba. Kung magpapatuloy ako nang ganito, kailan ako makapagpapatayo ng bahay sa amin, mapabubuti ang buhay ng aking pamilya, at maipapasyal sila? Kaya kailangan kong humanap ng trabahong may mas malaking sahod o kumuha ng mas maraming trabaho bilang sideline. Kaya, nagpasa pa ako ng mga resume. Hindi nagtagal, nagsimula ako sa bago kong trabaho sa ibang kompanya bilang isang administrative assistant sa sales department. Masayang-masaya ako, dahil bukod sa pirmihang sahod, mayroon ding mga komisyon, at basta’t pagbubutihin ko ang trabaho ko, makakukuha rin ako ng mga bonus. Naisip ko, “Sa wakas ay may pagkakataon na akong kumita ng mas maraming pera, at kapag nakapagpatayo na ako ng bahay sa amin, tiyak na titingalain at hahangaan ako ng mga tao sa amin.” Dahil bago ang trabahong ito at wala akong karanasan, kinailangan kong maglaan ng maraming oras sa pag-aaral para kitain ang gusto kong malaking sahod. Para kumita ng mas maraming pera, madalas akong magtrabaho nang lampas sa oras. Noong panahong iyon, ibinuhos ko ang lahat ng oras at lakas ko sa trabaho. Sa trabaho, madalas ay wala sa oras ang pagkain ko o nakalilimutan ko pa ngang kumain. Lalo na kapag may apurahang ipinapagawa sa akin ang manager o mga katrabaho ko, kahit may sakit ako, kailangan ko pa ring patuloy na magtrabaho. Noong panahong iyon, isa akong manggagawa ng ebanghelyo, pero abalang-abala na ako sa trabaho na wala na akong masyadong oras para ipangaral ang ebanghelyo. Kahit pagkauwi ko ng bahay, nagtatrabaho pa rin ako. Kapag hinihiling sa akin ng lider na manguna sa mga pagtitipon, kadalasan ay tumatanggi ako dahil wala akong oras para pagnilayan ang mga salita ng Diyos. Bukod pa rito, pagod na ako sa maghapong pagtatrabaho at wala na akong lakas para manguna; gusto ko na lang magpahinga. Noong panahong iyon, madalas na lumilipad ang isip ko sa mga pagtitipon, at madalas akong dumadalo sa mga online na pagtitipon habang nagtatrabaho. Minsan ay nakatutulog pa ako habang nasa pagtitipon. Dahil nakatuon lang ako sa pagkita ng pera, hindi maganda ang mga resulta ko sa pangangaral ng ebanghelyo. Nakonsensiya ako nang husto, iniisip na, “Handa akong magpatuloy sa trabaho kahit pagod o may sakit ako, pero naging pabasta-basta ako sa tungkulin ko at ginawa ko ito nang pasibo.” Bagama’t medyo sinisisi ko ang sarili ko, magaling akong magpatawad sa sarili, iniisip na, “Bago pa lang ako sa sales, pero kapag naging mahusay na ako rito, magkakaroon na ako ng mas maraming oras para sa tungkulin ko.” Gayumpaman, hindi nangyari ang inaasahan ko. Habang mas nagiging pamilyar ako sa trabaho, mas humahaba ang oras na kailangan kong magtrabaho. Hindi lang sa hindi ako nagkaroon ng mas maraming libreng oras—mas naging abala pa ako. Nagsimulang mabalisa ang puso ko, dahil alam ko na bilang isang nilikha, ang tungkulin ko ay aking obligasyon at responsabilidad, at na dapat kong gampanan nang wasto ang aking tungkulin para suklian ang pagmamahal ng Diyos. Gayumpaman, hindi ko tinupad ang sarili kong tungkulin. Kasabay nito, talagang natakot din ako, dahil palagi akong naghahangad ng mga makamundong bagay—palayo nang palayo ang puso ko sa Diyos. Hindi ko maramdaman ang gabay ng Banal na Espiritu sa aking tungkulin, at hindi nagbubunga ang pangangaral ko ng ebanghelyo. Nanalangin ako sa Diyos sa puso ko, “Makapangyarihang Diyos, pakiramdam ko ay nawalan ako ng direksyon. Hindi ko maramdaman ang gawain ng Banal na Espiritu o ang Iyong gabay. Pakiusap, tulungan Mo ako.”

Kalaunan, nabasa ko ang isang sipi ng mga salita ng Diyos at nagkamit ako ng kaunting pagkaunawa sa problema ko. Sabi ng Makapangyarihang Diyos: “Marami sa inyo ang nag-alinlangan sa pagitan ng tama at mali, hindi ba? Sa lahat ng pakikibaka sa pagitan ng positibo at negatibo, ng itim at puti—sa pagitan ng pamilya at ng Diyos, ng mga anak at ng Diyos, ng pagkakasundo at pagkakawatak, ng kayamanan at kahirapan, ng katayuan at pagiging ordinaryo, ng masuportahan at ng maitakwil, at iba pa—tiyak na hindi kayo walang malay sa mga ginawa ninyong desisyon! Sa pagitan ng nagkakasundong pamilya at ng watak-watak na pamilya, pinili ninyo ang nauna, at ginawa ninyo iyon nang walang pag-aatubili; sa pagitan ng kayamanan at ng tungkulin, muli ninyong pinili ang nauna, at ayaw pa nga ninyong bumalik sa pampang; sa pagitan ng luho at ng kahirapan, pinili ninyo ang nauna; sa pagpili sa pagitan ng alinman sa inyong mga anak, misis, at mister o Ako, pinili ninyo ang nauna; at sa pagitan ng mga kuru-kuro at ng katotohanan, pinili pa rin ninyo ang nauna. Nahaharap sa lahat ng klase ng inyong masasamang gawa, talagang nawalan na Ako ng tiwala sa inyo, talagang namangha Ako. Hindi inaasahan na ang inyong puso ay walang kakayahan na maging malambot. Ang dugo ng puso na ginugol Ko sa loob ng maraming taon ay, kagulat-gulat, walang idinulot sa Akin kundi ang inyong pang-aabandona at pagbibitiw, ngunit lumalago ang pag-asa Ko para sa inyo sa bawat araw na lumilipas, dahil ang araw Ko ay ganap nang nailatag sa harapan ng lahat. Ngunit ngayon ay hinahangad pa rin ninyo ang madidilim at masasamang bagay, at ayaw ninyong pakawalan ang mga ito. Ano, kung gayon, ang inyong kalalabasan? Naisaalang-alang na ba ninyo itong mabuti? Kung papipiliin kayong muli, ano kaya ang magiging saloobin ninyo? Ang nauna pa rin kaya? Susuklian pa rin ba ninyo Ako ng pagkabigo at masakit na kalungkutan? Ang puso ba ninyo ay magtataglay pa rin ng kaunting pagkagiliw lang? Hindi pa rin kaya ninyo malalaman kung paano aaliwin ang puso Ko? Sa sandaling ito, ano ang pipiliin ninyo?” (Ang Salita, Vol. I. Ang Pagpapakita at Gawain ng Diyos. Kanino Ka Mismo Tapat?). Ang inilalantad ng Diyos ay ang aking aktuwal na kalagayan. Maraming beses, alam natin kung ano ang tama at kung ano ang mali, kung ano ang mga positibong bagay at kung ano ang mga negatibong bagay, pero pinipili pa rin natin ang mga mali at negatibong bagay na ito. Mula nang tanggapin ko ang gawain ng Makapangyarihang Diyos, alam ko na bilang isang nilikha, dapat kong tuparin ang aking tungkulin, pero nagtrabaho ako nang husto sa buong maghapon at gumugol ng napakaraming oras at lakas upang hangaan at kainggitan ng iba, at para kumita ng mas maraming pera at magtamasa ng mas magandang materyal na buhay. Hindi ko talaga ginawa nang buong puso ang tungkulin ko. Pagkatapos ng trabaho, sa gabi, kung kailan dapat sana ay gumugugol ako ng oras sa aking tungkulin, ang tanging iniisip ko ay kung paano kumita ng mas maraming pera; wala man lang akong ganang mangaral ng ebanghelyo o magampanan ang tungkulin ko. Inakala ko na basta ginagawa ko ang tungkulin ko, sapat na ito, at wala akong pakialam kung nagbubunga man ng mga resulta ang tungkulin ko. Nakita ko na talagang wala akong paggalang sa aking tungkulin. Nananampalataya ako sa Diyos pero hindi ko nagagawang tunay na sumunod sa Kanya, pinipili pa rin ang mga makamundong bagay at tinatahak ang landas ng isang walang pananampalataya. Dahil binibigyan pa ako ng Diyos ng pagkakataong gawin ang aking tungkulin, dapat ko itong samantalahin at pahalagahan, at ituon ang aking oras at lakas sa paghahangad sa katotohanan at pagtupad nang maayos sa aking tungkulin. Ito ang pinakamahalaga at pinakamakabuluhan. Mula noon, nagsimula na akong aktibong dumalo sa mga pagtitipon, at hindi ko na hinayaang maging hadlang sa aking tungkulin ang pagiging abala sa trabaho. Dati, nagtatrabaho ako nang lampas sa oras pagkauwi ko ng bahay, sumasagot pa nga sa mga tawag sa trabaho kahit alas-onse na ng gabi, pero ngayon, hindi na ako sumasagot sa anumang tawag sa trabaho o tumitingin ng mga mensahe pagkalipas ng alas-otso ng gabi. Gayundin, madalang akong manalangin noon at hindi ako regular na nagdedebosyonal, pero ngayon gumigising ako nang maaga para magbasa ng mga salita ng Diyos, makinig sa mga himno, at manood ng mga video ng patotoong batay sa karanasan. Sa umaga ng araw ng pahinga ko, nag-iimbita ako ng mga potensyal na tatanggap ng ebanghelyo sa mga pagtitipon, at sa hapon, nakikipagtipon ako sa kanila. Ginagamit ko pa nga ang mga pahinga ko sa trabaho para magmadaling gawin ang tungkulin ko. Sa pagsasagawa nang ganito, nakaramdam ng kapayapaan at kagalakan ang puso ko.

Hindi nagtagal, inimbita ako ng isang kaibigan na sumali sa isang investment, ipinapangakong kikita ako ng malaking pera sa pagsali sa investment na iyon, at hindi lang ako makabibili ng kotse, kundi makapagpapatayo rin ako ng bahay, at makapaglalakbay pa sa ibang bansa. Pangarap ko ang lahat ng ito! Naisip ko, “Ang pag-i-invest ay paglalagay lang ng pera at may tubo kada buwan, kaya hindi nito maaapektuhan ang tungkulin ko.” Kaya, naglabas kami ng kapatid ko ng 500,000 piso para sumali sa investment. Nakatanggap kami ng tubo sa unang dalawang buwan pagkatapos mag-invest, pero noong ikatlong buwan, tumigil na sila sa pagbibigay ng tubo, kaya hiningi namin ang pera namin pabalik, pero panay ang dahilan nila at tumanggi sila. Galit na galit ako. Gusto kong mabawi ang puhunan, pero kahit anong pagsisikap ko, hindi ko ito makuha pabalik. Talagang sumama ang loob ko, dahil ito ang perang itinabi ko para ipadala sa amin para makapagpatayo ng bahay. Gusto ko lang makahanap agad ng paraan para kitain uli ang perang nawala sa akin sa investment. Kaya, mas nagsumikap ako sa pagtatrabaho, at madalas nagtatrabaho nang lampas sa oras. Pero naantala ang sahod ko dahil sa reorganisasyon ng kompanya. Noong panahong iyon, wala na akong masyadong natitirang pera, at naging problema pati ang pambayad sa upa o pambili ng pagkain. Ang mga bagay na ito ang umokupa sa puso ko, at muli, naging pasibo at pabasta-basta na naman ako sa tungkulin ko. Nag-iimbita lang ako ng mga potensyal na tatanggap ng ebanghelyo sa mga pagtitipon, pero hindi ko talaga inuunawa o nilulutas ang mga problema nila. Napagtanto kong kung magpapatuloy ako nang ganito, lalo lang sasama ang kalagayan ko, at baka sa huli ay mawala sa akin ang gawain ng Banal na Espiritu at abandonahin ako ng Diyos. Kaya nanalangin ako sa Diyos, “O Diyos, sa nakalipas na tatlong buwan, mas inuna ko ang sarili kong trabaho kaysa sa aking tungkulin. Napuno ang puso ko ng pagkita ng mas maraming pera at pagbawi ng investment ko. O Diyos, pakiusap, huwag Mo akong iwan. Pakiusap, bigyang-liwanag at gabayan Mo ako pabalik sa Iyong tabi, pabalik sa tamang landas. Gusto kong bitawan ang mga bagay na gumugulo sa puso ko at naglalayo sa akin sa Iyo.”

Pagkatapos nito, nabasa ko ang isang sipi ng mga salita ng Makapangyarihang Diyos na malaki ang naitulong sa akin. Sabi ng Makapangyarihang Diyos: “Ang kapalaran ng tao ay nasa kontrol ng mga kamay ng Diyos. Ikaw ay walang kakayahang kontrolin ang iyong sarili: Kahit na parating nagkukumahog at nagpapakaabala ang tao para sa kanyang sarili, nananatili siyang walang kakayahan na kontrolin ang kanyang sarili. Kung kaya mong malaman ang iyong sariling kinabukasan, kung makokontrol mo ang iyong sariling kapalaran, matatawag ka pa rin bang isang nilikha? Sa madaling sabi, paano man gumagawa ang Diyos, ang lahat ng Kanyang gawain ay alang-alang sa tao. Katulad lang ito ng kung paanong ang mga langit at lupa at ang lahat ng bagay ay nilikha ng Diyos para magserbisyo sa tao: Nilikha ng Diyos ang buwan, ang araw, at ang mga bituin para sa tao, nilikha Niya ang mga hayop at mga halaman para sa tao, nilikha Niya ang tagsibol, tag-araw, taglagas at taglamig para sa tao, at iba pa—ang lahat ng ito ay ginawa alang-alang sa pag-iral ng tao. At kaya, paano man kinakastigo at hinahatulan ng Diyos ang tao, ang lahat ng ito ay alang-alang sa kaligtasan ng tao. Kahit na tanggalin Niya sa tao ang makalamang mga inaasam nito, ito ay alang-alang pa rin sa pagdadalisay sa tao, at ang pagdadalisay sa tao ay ginagawa alang-alang sa pag-iral ng tao. Ang hantungan ng tao ay nasa mga kamay ng Lumikha, kaya paano makokontrol ng tao ang kanyang sarili?” (Ang Salita, Vol. I. Ang Pagpapakita at Gawain ng Diyos. Pagpapanumbalik ng Normal na Buhay ng Tao at Pagdadala sa Kanya sa Isang Kamangha-manghang Hantungan). Mula sa mga salita ng Diyos, naunawaan ko na ang kapalaran ng tao ay nasa mga kamay ng Diyos, at hindi mababago ng mga tao ang kanilang kapalaran. Gaano man magsikap ang mga tao na makamit ang kanilang mga layon, o gaano man nila kagustong magkaroon ng isang maginhawa at magandang buhay, hindi sa kanila nakasalalay kung makakamit nila ito o hindi. Gaya lang ng nangyari sa akin—gusto kong lumipat ng trabaho at mag-invest para kumita ng mas maraming pera at matupad ang mga pangarap ko, at magkaroon ng magandang kinabukasan. Pero hindi lang sa hindi ako kumita ng mas maraming pera—sa halip, nabigo ang investment ko at malaki ang nawala sa akin, at nagsayang lang din ako ng maraming oras at lakas. Nabigo akong tuparin nang maayos ang aking tungkulin, at lalo pang humirap ang buhay ko. Ipinaunawa nito sa akin na mayaman man o mahirap ang isang tao, matagal na itong paunang inorden bago pa man siya ipanganak. Kung paunang inorden ng Diyos na wala sa kapalaran ko ang kayamanan at ang suwerte, gaano man ako magsikap na kumita ng pera, mauuwi lang ako sa kabiguan.

Kalaunan, nagbasa pa ako ng mas maraming salita ng Diyos at mas nalinawan ako sa aking mga problema. Sabi ng Makapangyarihang Diyos: “Pilosopiya ni Satanas ang ‘Pera ang nagpapaikot sa mundo.’ Napakalaganap nito sa gitna ng mga tao, sa bawat lipunan; maaari ninyong sabihin na ito ay isang kalakaran. Ito ay dahil ikinintal ito sa puso ng bawat isang tao, na sa una ay hindi tinanggap ang kasabihang ito, ngunit pagkatapos ay binigyan ito ng tahimik na pagtanggap noong maranasan na nila ang tunay na buhay, at nagsimula nilang maramdaman na totoo nga ang mga salitang ito. Hindi ba ito proseso ni Satanas na ginagawang tiwali ang mga tao? Marahil, ang mga tao ay may magkakaibang antas ng kaalamang batay sa karanasan sa kasabihang ito, ngunit ang lahat ay mayroong magkakaibang mga antas ng interpretasyon at pagkilala sa kasabihang ito batay sa mga bagay na nangyari sa kanilang paligid at sa kanilang mga sariling karanasan. Hindi ba’t ganito ang sitwasyon? Gaano man kalalim ang karanasan ng isang tao sa kasabihang ito, anong negatibong epekto ang naidulot nito sa puso niya? Ito ay na ang mga tao sa mundong ito—at masasabing kasama rito ang bawat isa sa inyo—ay nagbubunyag ng isang bagay mula sa kanilang disposisyon. Ano ito? Ito ay ang pagsamba sa pera. Madali bang alisin ito sa puso ng mga tao? Hindi, hindi ito madali! Nagpapakita ito na malalim talaga ang paggawang tiwali ni Satanas sa tao! Ginagamit ni Satanas ang pera para akitin ang mga tao, at ginagawa niyang tiwali silang lahat para sumamba sa pera at mga materyal na bagay. At paano naipapamalas sa mga tao ang pagsambang ito sa pera? Hindi ba’t iniisip ninyo na sa mundong ito ay hindi kayo mabubuhay kung walang pera, at na hindi ninyo kakayanin kahit isang araw kung walang pera? Kung gaano karaming pera mayroon ang mga tao ang nagtatakda kung gaano kataas ang kanilang katayuan, at kung gaano sila kagalang-galang. Nararamdaman ng mahihirap na hindi nila kayang magtaas-noo, samantalang ang mayayaman ay may mataas na katayuan, taas-noo, at kayang magsalita nang malakas at mamuhay sa paraang mapagmataas at walang pagpipigil. Ano ba ang dinadala ng kasabihan at kalakarang ito sa mga tao? Hindi ba totoo na handa ang maraming tao na gumawa ng anumang sakripisyo para kumita ng pera? Hindi ba’t ang maraming tao ay nawawalan ng kanilang dignidad at integridad sa paghahanap ng mas maraming pera? Hindi ba marami ang mga taong nawawalan ng pagkakataon na gawin ang kanilang tungkulin at sumunod sa Diyos para lamang sa pera? Hindi ba ang pagkawala ng pagkakataong matamo ang katotohanan at maligtas ang pinakamalaki sa lahat ng nawala sa mga tao? Gamit lang ang pamamaraang ito at ang kasabihang ito, ginagawang tiwali ni Satanas ang tao hanggang sa gayong antas. Hindi ba’t masama ang intensyon ni Satanas? Hindi ba’t isa itong mapaminsalang panlalansi?” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi V). Mula sa mga salita ng Diyos, naunawaan ko na ang “Pera ang nagpapaikot sa mundo” ay isang satanikong pilosopiya. Noong una, wala akong pagkilatis tungkol sa kasabihang ito, at ang alam ko lang ay kung walang pera, hindi makakapamuhay nang maayos ang mga tao o hindi nila makukuha ang gusto nila. Kung iisipin ito ngayon, isa nga itong pamamaraan na ginagamit ni Satanas para gawing tiwali ang mga tao. Ginagawang tiwali at inaakit ni Satanas ang mga tao sa pamamagitan ng pera, pinapaniwala silang kapag may pera lang sila, saka sila irerespeto, magkakaroon ng katayuan sa lipunan, at titingalain. Namuhay ako ayon sa mga satanikong pilosopiyang ito, at uhaw na uhaw akong kumita ng pera. Hindi ako nakontento sa pirmihang buwanang sahod, kaya pumasok ako sa investment. Inakala kong sa ganitong paraan ay kikita ako ng mas maraming pera at matutupad ang mga pangarap ko—makapagpatayo ng bahay, makapaglakbay kasama ang pamilya ko, at mamuhay ng buhay na titingalain at hahangaan ng iba. Para hangarin ang pera at materyal na kasiyahan, paulit-ulit kong isinasantabi ang tungkulin ko, at palayo nang palayo ang puso ko sa Diyos. Namuhay ako sa kadiliman, at hindi ko maramdaman ang gawain ng Banal na Espiritu. Ngayon ay malinaw ko nang nakita ang mga pakana at sabwatan ni Satanas, na bitagin ang mga tao sa silo ng pera, inilalayo ang puso nila sa Diyos at itinutulak silang ipagkanulo ang Diyos, hanggang pagdating sa huli ay itapon sila sa impiyerno kasama nito. Nakita ko rin na maraming mayayaman—kahit na namumuhay sila sa karangyaan at nabibili ang anumang gusto nila, gaya ng magagandang bahay, mamahaling kotse, at iba pa, na tila namumuhay nang walang alalahanin—ay hindi talaga masaya. Ang ilan ay namamatay sa malulubhang sakit dulot ng matagal na pag-abuso sa alak at droga, at hindi maililigtas ng kahit gaano karaming kayamanan o katayuan ang mga buhay nila. Ang iba ay gumugugol ng maraming taon ng pagsisikap sa pagtatayo ng negosyo nila, pero nauuwi pa rin sa pagkalugi, at nalulubog sa utang. Hindi makayanan ng ilang tao ang presyur, nalulugmok sa matagalang depresyon, at sa huli ay nagpapakamatay. Napakaraming halimbawa nito. Ginagamit ni Satanas ang pera at marangyang pamumuhay para akitin ang mga tao, na nagiging dahilan para mamuhay ang mga tao nang lalong hungkag, masama, at imoral. Nang makilatis ko ito, hindi ko na inisip kung paano mababawi ang investment ko, at naging handa akong magpasakop sa kataas-taasang kapangyarihan at mga pagsasaayos ng Diyos, at buong-pusong gampanan ang aking tungkulin.

Noong Enero 2, 2024, nagkaroon ng bagong manager ang kompanya namin, at nadagdagan ang trabaho ko. Bukod sa orihinal kong trabaho, naging personal assistant niya rin ako. Dahil dito, lalo akong naging abala, at halos 24 na oras akong nakahandang magtrabaho. Pero sa pagkakataong ito, sinabi ko sa sarili ko na anuman ang mangyari, hindi ko puwedeng hayaang maapektuhan nito ang aking tungkulin. Kalaunan, tinanong ako ng isang superbisor ng iglesia kung payag akong magsanay na mangaral ng ebanghelyo at magpatotoo, at pumayag ako. Talagang nagalak ako at pakiramdam ko ay isa itong pagkakataong ibinigay sa akin ng Diyos. Napakatagal ko nang nananampalataya sa Diyos, pero palagi akong naghahabol sa pera at hindi ko nagawa nang maayos ang tungkulin ko, kaya sa pagkakataong ito, talagang pahahalagahan ko ang tsansang ito. Mula noon, naglaan ako ng mas maraming oras sa pangangaral ng ebanghelyo. Pero lalo akong naging abala sa trabaho, at hindi ako makatigil kahit pagkauwi ko sa bahay sa gabi galing trabaho. Madalas pa akong tawagan o padalhan ng mensahe ng manager ko. Minsan kapag nakikipagbahaginan ako sa isang potensyal na tatanggap ng ebanghelyo, tumatawag ang manager o mga katrabaho ko, na humahadlang sa pagpapatahimik ko ng aking puso. Pero ayaw kong mawala uli ang pagkakataong gawin ang tungkulin ko, kaya nanalangin ako sa Diyos na gabayan ako at bigyan ako ng lakas na makawala sa mga gapos ni Satanas. Naalala ko ang mga salita ng Panginoong Jesus: “Ano ang pakikinabangan ng tao, kung makakamtan niya ang buong sanlibutan at maiwawala niya ang kanyang sariling buhay? O ano ang ibibigay ng tao na katumbas sa kanyang buhay?” (Mateo 16:26). Mula sa mga salita ng Panginoon, naunawaan ko na kahit magkamit ako ng malaking kayamanan at magkamit din ng reputasyon at katayuan, kung wala naman sa akin ang proteksyon ng Diyos at hindi ko nakamit ang katotohanan at buhay, sa huli, ang kalalabasan ko ay pagkawasak pa rin. Sa mundong ito, maraming mayayaman ang may saganang materyal na yaman, pero kapag dumating ang mga kalamidad, hindi sila maililigtas man lang ng pera nila, at mamamatay pa rin sila kung iyon ang kanilang kapalaran. Walang silbi ang pera at katayuan sa harap ng mga kalamidad. Pagkatapos ay nagbasa ako ng isang sipi ng mga salita ng Makapangyarihang Diyos at labis akong naantig. Sabi ng Makapangyarihang Diyos: “Ang pinakasimpleng paraan upang mapalaya ang sarili mula sa ganitong kalagayan ay ang magpaalam sa dating sariling paraan ng pamumuhay; ang magpaalam sa sariling dating mga layon sa buhay; ibuod at himayin ang dating paraan ng pamumuhay, pananaw sa buhay, mga paghahangad, mga pagnanais, at mga adhikain; at pagkatapos ay ihambing ang mga ito sa mga layunin at mga hinihingi ng Diyos sa tao, at tingnan kung kaayon ang alinman sa mga ito sa mga layunin ng Diyos, kung may alinman sa mga ito ang alinsunod sa mga hinihingi ng Diyos, kung may alinman sa mga ito ang naghahatid ng mga tamang pagpapahalaga sa buhay, umaakay sa isang tao na makaunawa ng paparami pang katotohanan, at nagtutulot sa kanya na mamuhay nang may pagkatao at wangis ng tao. Kapag paulit-ulit mong sinisiyasat at maingat na hinihimay ang iba’t ibang layon sa buhay na pinagsisikapan ng mga tao at ang kanilang iba’t ibang paraan ng pamumuhay, matutuklasan mo na ni isa sa mga ito ay hindi umaayon sa orihinal na layunin ng Lumikha nang Kanyang likhain ang sangkatauhan. Lahat ng ito ay naglalayo sa mga tao mula sa kataas-taasang kapangyarihan at pangangalaga ng Lumikha; lahat ng ito ay mga bitag na nagsasanhi na maging napakasama ng mga tao, at naghahatid sa kanila sa impiyerno. Matapos mong makilala ito, ang dapat mong gawin ay bitiwan ang iyong lumang pananaw sa buhay, manatiling malayo sa sari-saring mga patibong, hayaan ang Diyos na mamahala sa iyong buhay at gumawa ng mga pagsasaayos para dito, hangarin lamang na magpasakop sa mga pamamatnugot at gabay ng Diyos nang hindi gumagawa ng sarili mong mga pagpili, at maging isang tao na sumasamba sa Diyos” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi III). Mula sa mga salita ng Diyos, naunawaan ko na dapat akong kumawala sa dati kong paraan ng pamumuhay, at mamuhay ayon sa mga layunin at hinihingi ng Diyos. Sa pagninilay sa sarili ko, nakita ko na bagama’t ilang taon na akong nananampalataya sa Diyos, dahil hindi pa nababago ang mga pananaw ko sa mga bagay-bagay, palagi kong gustong kumita ng maraming pera, at naghangad ako ng katayuan at kasikatan para tingalain ako ng iba. Lagi akong abala sa trabaho, na ginagawa nang pabasta-basta ang tungkulin ko at walang pasanin, at bilang resulta, nawala sa akin ang gawain ng Banal na Espiritu at namuhay ako sa kahungkagan at kadiliman, na pinalalampas ang maraming pagkakataong isagawa ang katotohanan at gampanan ang aking tungkulin. Pansamantala lang ang kasiyahang idinulot sa akin ng pera, kasikatan, at pakinabang, at hindi nito maililigtas ang buhay ko. Sa pamamagitan lang ng paghahangad sa katotohanan ko maiwawaksi ang aking tiwaling disposisyon at matatamo ang kaligtasan. Sa panahong ito, madalas akong manalangin, hinihiling sa Diyos na gabayan ako na gumawa ng tamang desisyon.

Noong Pebrero 6, 2024, ipinasa ko ang resignation letter ko sa manager ko. Gulat na gulat siya at tinanong ako kung bakit ako aalis, at sinabi pa niyang hindi siya papayag dito. Pero matatag kong sinabi, “May mas importante akong gagawin sa gabi at sa mga araw ng pahinga ko, kaya hindi ko na maipagpapatuloy pa ang trabahong ito.” Sa huli, wala siyang nagawa kundi ang pumayag at pumirma. Noong Pebrero 12, umalis ako sa kompanya. Nakaramdam ako ng malaking ginhawa pagkaalis ko, na para bang naalis ang isang mabigat na pasanin sa puso ko. Tunay akong nakaramdam ng kagalakan at kaligayahan sa loob ko. Noong Pebrero 28, 2024, natanggap ako sa bagong trabahong inaplayan ko, at maayos ang mga benepisyo, at nangako ang manager na tataasan ang sahod ko pagkalipas ng anim na buwan. Talagang nakatutukso ang trabahong ito. Pero naisip ko na magiging kasing-abala ang trabahong ito gaya ng dati kong trabaho, at hindi ko magagampanan ang aking tungkulin. Nanalangin ako sa Diyos na gabayan ako sa paggawa ng tamang desisyon. Naisip ko ang mga salita ng Diyos: “Bilang mga normal na tao, at bilang mga taong naghahangad na mahalin ang Diyos, ang pagpasok sa kaharian at pagiging mga tao ng Diyos ang inyong tunay na hinaharap, at isang buhay na siyang pinakamahalaga at pinakamakabuluhan; walang sinuman ang higit na pinagpala kaysa sa inyo. Bakit Ko sinasabi ito? Sapagkat yaong mga hindi nananampalataya sa Diyos ay nabubuhay para sa laman, at sila ay nabubuhay para kay Satanas, ngunit sa kasalukuyan kayo ay nabubuhay para sa Diyos, at nabubuhay upang sumunod sa kalooban ng Diyos. Kaya sinasabi Ko na ang inyong mga buhay ang pinakamakabuluhan. Ang grupong ito lamang ng mga tao, na pinili ng Diyos, ang nakakapagsabuhay ng isang buhay na pinakamakabuluhan: Walang sino pa man sa lupa ang magagawang isabuhay ang isang buhay na may gayong halaga at kahulugan nang gaya sa buhay ninyo” (Ang Salita, Vol. I. Ang Pagpapakita at Gawain ng Diyos. Alamin ang Pinakabagong Gawain ng Diyos at Sumunod sa Kanyang mga Yapak). Mula sa mga salita ng Diyos, naunawaan ko na ang paghahangad sa katotohanan at paggampan nang maayos sa tungkulin ang nagbibigay sa buhay ng tunay na halaga at kabuluhan, at ito ang dapat kong hangarin bilang isang nilikha. Tanging ang mga naghahangad at nagkakamit ng katotohanan ang kalipikadong pumasok sa kaharian ng Diyos, at sila ang mga tunay na pinagpala. Pero ang mga patuloy na naghahangad ng pera, yaman, kasikatan, at pakinabang ay namumuhay sa ilalim ng impluwensiya ni Satanas, at sa huli ay aabandonahin sila ng Diyos. Kung isusuko ko na naman ang aking tungkulin alang-alang sa trabaho, tiyak na mauuwi akong muli sa pamumuhay sa kadiliman at kahungkagan, at sa huli ay sisirain ko ang aking pagkakataong maligtas. Kaya, tinanggihan ko ang trabaho. Sa ganoong paraan, magkakaroon ako ng mas maraming oras para gampanan ang aking tungkulin. Makalipas ang anim na buwan, nakahanap ako ng angkop na trabaho. Hindi sagabal ang oras ng trabaho sa aking tungkulin, at walang trabaho ng lampas sa oras. Kahit medyo mas mababa ang sahod, panatag ang loob ko, dahil may oras na ako ngayon para gampanan ang aking tungkulin. Ngayon, ginagampanan ko ang aking tungkulin sa iglesia, at may pagkakataon akong mangaral ng ebanghelyo at magpatotoo sa gawain ng Diyos sa mga huling araw. Isa itong tunay na pagpapala! Napagtanto ko na sapat na para sa atin na matugunan lang ang ating mga pangunahing pangangailangan, at na ang pagtupad nang maayos sa ating mga tungkulin at paghahangad sa katotohanan upang makamit ang pagliligtas ng Diyos ang pinakamahalaga at pinakamakabuluhang mga bagay. Salamat sa Diyos!


20. Sa Pagiging Matapat, Nagkamit Ako ng Kapayapaan at Kagalakan

Ni Yang Cheng, Tsina

Ang sitwasyong pinansiyal ng pamilya ko ay medyo katamtaman: Walang anumang partikular na kasanayan ang mga magulang ko kaya sa pagsasaka lang sila kumukuha ng ikinabubuhay. May pabrika sa tabi ng aming nayon, at kumikita rin doon ng kaunting pera ang tatay ko. Kahit maliit lang ang kita nila, sapat na iyon para itaguyod ang aming pamilyang may limang miyembro. Gayumpaman, noong kakalabindalawang taong gulang ko pa lang, hindi ako kontento rito at lalo kong kinainggitan ang buhay ng mayayaman. Mayroon akong isang matalik na kaibigan na may malaking trak ang pamilya. Ang antas ng pamumuhay nila ang isa sa pinakamaganda sa lahat ng pamilya sa aming nayon, at kinaiinggitan sila ng lahat. Madalas ding sumasangguni ang kanyang mga kamag-anak sa pamilya niya kapag mayroong mga isyu ang mga ito. Nang makita ang mga bagay na ito, nagpasya ako na paglaki ko, kailangan kong kumita ng mas maraming pera at mamuhay tulad ng pamilya nila. Talagang tumatak sa puso ko ang pagnanais na iyon. Hindi maganda ang mga grado ko noong nag-aaral ako, kaya nagtrabaho ako sa isang construction site para kumita ng pera pagkatapos kong magtapos ng elementarya. Nagsimula akong matuto ng pagkakarpintero noong labimpitong taong gulang ako. Unti-unti, sa ilalim ng humuhubog na impluwensiya ng kapaligirang panlipunan, naging mga motto ko ang “Una ang pera” at “Pera ang nagpapaikot sa mundo,” at lalo pang nagpatindi ang mga ito sa pagnanais ko para sa pera.

Nagtrabaho ako para sa isang karpintero sa loob ng ilang taon pero hindi ako masyadong kumita. Naisip ko, “Kung magpapatuloy ako nang ganito, kailan pa ako makakapamuhay ng isang buhay na hinahangaan ng iba?” Kaya, humanap ako ng ibang landas at naging sarili kong boss, gumagawa ng interior renovation. Noong una, para makakuha ng mas maraming trabaho, ibinaba ko nang husto ang aking singil at bumili ako ng materyales kasama ang mga kostumer, nagtrabaho nang mabuti para magawa ko nang maayos ang trabaho. Kapag mahina ang kalidad ng mga materyales na dala ng may-ari ng tindahan ng mga materyales para sa konstruksiyon, pinapapalitan ko sa kanya ng magagandang materyales. Labis na nagpapasalamat ang mga kostumer ko dahil sa pagiging maalalahanin ko sa kanila. Maganda ang kalidad ng aming trabaho at mababa ang singil ko, kaya pinuri kami ng aming mga kostumer, at unti-unti, dumami ang aming kliyente. Kalaunan, ang may-ari ng tindahan ng mga materyales para sa konstruksiyon ay partikular akong niyaya sa isang hapunan upang makakuha ng dagdag na suki. Tinanong niya ako, “Magkano ang ibinibigay na komisyon sa iyo ng ibang mga boss kapag bumibili ka ng materyales?” Nagtanong ako nang may pagtataka, “Anong komisyon? Walang nagbibigay sa akin ng anuman.” Nagulat ang may-ari at sinabi, “Masyado ka namang matapat. Magkano ang kikitain mo kung ganyan ka magtrabaho? Anong panahon na ba ngayon? Kailangan mong sumabay sa takbo ng panahon! Sabi nga nila, ‘Walang kayamanan ang walang kalakip na katusuhan.’ Normal lang ang pangungumisyon sa kahit anong industriya. Karaniwan, gumagastos ang mga kostumer ng sampu hanggang dalawampung libong yuan sa mga materyales kapag nagpapagawa ng renobasyon ng bahay. Puwede kang mangumisyon ng isa o dalawang libo mula doon. Kikitain mo nang walang kahirap-hirap, laway lang ang puhunan. Bakit mo pa papalampasin? Ganito na lang kaya? Magdala ka ng mga kostumer sa akin, at nangangako akong tutulungan kang kumita ng sampu-sampung libo pa sa isang taon.” Nang una ko itong marinig, naisip kong maganda ngang paraan iyon para kumita, pero naisip ko, “Hindi ba panloloko ito sa mga kostumer?” Naramdaman kong hindi ito kaya ng konsensiya ko, kaya sinabi ko, “Sa tingin ko ay hindi ko puwedeng gawin iyan. Karamihan sa mga kostumer ko ay ipinakilala ng mga kakilala. Kapag nalaman nilang niloloko ko sila, masisira itong negosyo ko!” Kumpiyansang sinabi ng boss, “Ilang dekada ko nang ginagawa ito, at wala pang kostumer ang naghanap kailanman sa akin, kaya huwag kang mag-alala! Kailangan mong baguhin ang diskarte mo, kung hindi, hindi ka kikita. Sabi nga nila, ‘Hangal lang ang tumatanggi sa pera.’ Pag-isipan mo. Hindi ba totoo?” Naisip kong may punto ang sinabi niya, at mas malaki ang kikitain ko kung makikipagtulungan ako sa kanya. Saka, kung magpapatuloy akong magtrabaho nang matapat, kailan ko makakamit ang nakaiinggit at de-kalidad na buhay na hinahangad ko? Dagdag pa, iyong mga kasabayan ko sa trabaho, lahat sila ay nakakotse, na mukhang napakagarbo, at hinahangaan din sila ng mga kostumer nila. Sa kabilang banda, kahit gaano kaliit ang kompanya ko, boss din naman ako, pero nakamotor nga lang. Masyadong nakakababa ng pagkatao! Nang maisip ko ito, pumayag ako. Pagkaraan ng ilang araw, lumapit sa akin ang kamag-anak ng kaibigan ko dahil kailangan niyang ipaayos ang opisina niya, at ipinakiusap niyang tumulong ako na bumili ng mga materyales. Sinabi sa akin ng may-ari ng tindahan ng mga materyales para sa konstruksiyon, “Bihira lang ang pagkakataong ito. Kung papatungan mo nang kaunti ang presyo para sa kanya, mas malaki ang magiging komisyon mo.” Pakiramdam ko ay hindi ito kakayanin ng konsensiya ko. Pero nang makita niyang hindi ko ito kayang gawin, sinabi niya, “Masyado kang totoo; sino pa ba ang nagseseryoso sa konsensiya ngayon? Kahit na makatipid ka para sa kostumer, hindi ka pa rin niya pupurihin. Huwag kang mag-alala, hindi siya makakahalata sa listahan ng binili.” Pero medyo nag-aalangan pa rin ako, kaya pumayag lang akong kumuha ng mas maliit na komisyon. Pagkatapos, pumunta sa kompanya ang may-ari ng tindahan ng materyales at iniabot ang listahan ng binili sa kamag-anak ng kaibigan ko. Nag-alala akong baka may matuklasan siya, at ang puso ko ay kumakabog tulad ng isang kunehong nasilo. Naisip ko, “Matalinong tao ang kamag-anak ng kaibigan ko. Kung malalaman niyang may kalokohan dito, hindi ba at ganap akong mapapahiya?” Dahil kinakabahan ako, hindi ako nangahas na tumingin nang deretso sa kamag-anak ng kaibigan ko. Noong nababalisa ako, tinanong niya ako, “Sinuri mo na ba ang lahat ng materyales?” Naisip ko, “May nakita kaya siyang mali?” Medyo natakot ako, at nakokonsensiya kong sinabi, “Oo, nasuri ko na.” Sa hindi inaasahan, tiningnan niya lang ang presyo at pinirmahan iyon, at direktang sinabihan ang may-ari na nagbenta ng mga materyales na pumunta sa departamento ng pananalapi para kunin ang bayad. Sa sandaling iyon, medyo napalagay ako. Naisip ko, “Mas mabuting huwag nang gumawa ng maraming bagay na gaya nito na labag sa konsensiya ko sa hinaharap. Kung gagawin ko, hindi mapapanatag ang konsensiya ko!”

Pagkatapos, binigyan ako ng komisyon na 2,800 yuan ng may-ari ng tindahan ng materyales para sa konstruksiyon at inilibre niya rin akong kumain. Tiningnan ko ang perang madali kong nakuha at naisip ko, “Kumita ako ng ganito kalaking pera sa pagsasalita lang, nang walang kahirap-hirap. Totoo nga pala ang kasabihang ‘Walang kayamanan ang walang kalakip na katusuhan.’ Maliit na proyekto lang ito. Kung makakakuha ako ng ilang malalaking proyekto, gaano pa kaya kalaking pera ang kikitain ko? Kung magpapatuloy ako nang ganito, tiyak na magiging malaki ang kita ko. Sa loob lang ng ilang taon, magbubuhay-mayaman na ako.” Gayumpaman, kapag naiisip kong ito ay perang kinita ko sa pagkakanulo ng aking reputasyon, hindi pa rin ako mapakali. Sa kabilang banda, kung magtatrabaho lang ako nang matapat tulad ng dati, hindi talaga ako kikita nang malaki. Nagtalo ang kalooban ko sa loob ng ilang araw, at sa huli, habang tinitingnan ang perang abot-kamay ko na, pinili ko pa rin ang pakinabang. Mula noon, naging motto ko na ang “Walang kayamanan ang walang kalakip na katusuhan.” Para kumita ng mas maraming pera at mamuhay ng buhay na superyor sa iba, palagi kong nililinlang ang aking mga kostumer at gumagawa ako ng mga bagay na labag sa aking konsensiya. Minsan, bumili ako ng isang talaksan ng mga tabla na mababa ang kalidad at sinabi ko sa mga trabahador, “Kapag dumating ang kostumer, huwag ninyo munang simulan ang trabaho. Huwag ninyong ipapakita sa kanila ang materyales na ginagamit ninyo.” Pero noong umuusad na ang trabaho, biglang dumating ang kostumer. Matindi ang kabog ng dibdib ko at pinagpapawisan ang mga palad ko; takot na takot akong makita ng kostumer ang mga kapintasan. Kung matutuklasan ito, hindi lang mawawala ang bayad sa akin, kundi pati na rin ang perang ginastos ko sa materyales. Sa kabutihang-palad, hindi ito napansin ng kostumer noong panahong iyon. Pag-uwi ko galing sa trabaho, nag-alala pa rin ako, “Pupunta kaya ang kostumer sa site sa gabi? Paano kung makita niyang may problema sa mga materyales?” Palagi akong hindi mapakali, at hindi ako napapanatag hangga’t hindi natatapos ang trabaho at nabayaran na nila ang lahat. Unti-unti, palaki nang palaki ang kinikita kong pera, at hindi lang ako nakabili ng bahay at nakaipon, kundi kinainggitan at pinuri din ng aking mga kamag-anak at kaibigan. Noong mga panahong wala akong pera, sa tuwing nakakakita ako ng mga kakilala, kinakausap ko sila pero hindi nila ako pinapansin. Ngayon, kapag nakikita nila ako, sila ang palaging unang bumabati sa akin, at sinasalubong ako nang nakangiti. Minsan humihingi ako ng tulong sa kanila, at karamihan sa kanila ay agad na pumapayag. Naramdaman ko na ang mga kasabihang, “Hindi kalahatan ang pera, ngunit kapag wala ito, wala kang magagawa,” at “Pera ang nagpapaikot sa mundo,” ay totoo nga. Pero minsan, humihinto ako at iniisip ko kung paanong kahit na kumita ako ng pera at bumili ng bahay at kotse sa pamamagitan ng paglabag sa aking konsensiya sa mga nakaraang taon, hindi naman ako gaanong masaya. Sa halip, namumuhay ako sa gitna ng mga pag-aalala at agam-agam buong araw. Kung malalaman ng mga kostumer ang mga ginawa kong hindi etikal, tiyak na duduruin nila ako at papagalitan. Hindi ko kayang isipin kung ano ang magiging eksena. Taga-iisang bayan lang kami ng mga kostumer ko, kaya lagi kaming nagkikita-kita, pero minsan kapag nakasasalubong ko sila, hindi ako nangangahas na mag-angat ng mukha at tumingin sa kanila nang deretso. Hindi ko maalis ang pagkondena at mga akusasyon sa puso ko, at minsan ay napapanaginipan ko pa nga na pinupuntahan ako sa bahay ng mga kostumer, na gumigising sa akin sa matinding takot. Minsan naiisip ko rin, “Huwag nang manloko ng mga tao. Mas mabuting bumalik sa kung paano ako dati, ginagawa ang trabaho nang matapat at maayos. Ayos lang kahit kaunti lang ang kitain ko.” Pero pagkatapos ay naisip kong kakailanganin ng mga anak ko ang pera para sa iba’t ibang bagay kapag lumaki na sila, saka, kung walang pera, bababa rin ang antas ng materyal na pamumuhay ko. Medyo labag sa loob ko at naiipit ako sa isang alanganing sitwasyon. Madalas akong mapabuntong-hininga, “Bakit napakasakit mabuhay?”

Noong Oktubre 2013, tinanggap ko ang gawain ng Makapangyarihang Diyos sa mga huling araw at nagsimula akong mamuhay ng buhay iglesia. Sa mga pagtitipon, natuklasan kong lahat ng mga kapatid ay bukas na naglalahad ng niloloob nila, at tinatalakay ang katiwaliang ibinubunyag nila sa kanilang buhay. Ito ay isang bagay na hindi mo makikita sa lipunan. Minsan sa isang pagtitipon, isang sister ang nagbahagi ng kanyang karanasan sa pagiging matapat na tao. Nang ikuwento niya kung paano silang mag-asawa nagsinungaling at nanloko ng mga tao para makabenta, sinabi ko, nang gayundin ang nararamdaman, “Palala nang palala ang mga tao sa mundong ito. Puro na lang lokohan, niloloko mo ako, niloloko kita. Katulad ko, kung tapat lang akong magtatrabaho sa konstruksiyon, hindi talaga ako kikita. Kailangan mong gumamit ng mga pakana at manloko para kumita ng mas malaki.” Pagkatapos ay sinabi ng sister, “Bunga lang lahat ito ng pagtitiwali ni Satanas sa mga tao. Itinutulak tayo nito na mamuhay sa kasalanan, mawala ang ating mga pangunahing hangganan sa sariling asal, at halos hindi na natin maramdaman ang ating mga konsensiya.” Noong panahong iyon, nagbasa kami ng isang sipi ng mga salita ng Diyos: “Sa anong mga aspekto ng tao ginagawang tiwali ni Satanas ang tao gamit ang bawat isa sa mga kalakarang ito? Ginagawang tiwali ni Satanas higit sa lahat ang konsensiya ng tao, kanyang katwiran, pagkatao, moralidad, at mga pananaw sa pag-iral. At hindi ba’t unti-unting pinabababa at ginagawang lalong tiwali ng mga kalakarang panlipunang ito ang mga tao? Ginagamit ni Satanas ang mga kalakarang panlipunang ito upang hakbang-hakbang na akitin ang mga tao sa yungib ng mga diyablo, nang sa gayon ay hindi namamalayan ng mga tao na sumasamba sila sa salapi, mga materyal na pagnanais, kasamaan, at karahasan sa gitna ng mga kalakarang panlipunan. Sa sandaling sambahin ng mga tao ang mga negatibong bagay na ito, nagiging ano sila? Sila ay nagiging mga diyablo at mga Satanas! Ito ay dahil ang puso ng mga tao ay sinasakop ng anumang kanilang sinasamba; kapag sinasamba ng mga tao ang mga negatibong bagay, nagsisimula silang mahalin ang kasamaan at karahasan, at hindi na nila gusto ang kagandahan, kabutihan, at kapayapaan. Ayaw na nilang mamuhay nang simple sa normal na pagkatao, kundi sa halip ay nais na tamasahin ang mataas na katayuan at malaking kayamanan, magpakasaya sa laman, ginagawa ang lahat para bigyang-kasiyahan ang sarili nilang laman, nang walang mga paghihigpit o gapos—sa madaling salita, ginagawa ang anumang naisin nila. … Wala nang anumang pagkagiliw at katapatan sa gitna ng mga tao, wala nang anumang pagmamahal sa pagitan ng mga miyembro ng pamilya, wala nang anumang pagkakaunawaan sa mga magkakamag-anak at magkakaibigan; ang mga ugnayan ng tao ay puno ng karahasan. Nais mamuhay ng bawat tao kasama ng iba gamit ang mararahas na pamamaraan, masiguro ang kanilang kabuhayan gamit ang karahasan, masunggaban ang kanilang mga posisyon at matamo ang kanilang mga pakinabang gamit ang karahasan, at gamitin ang mararahas at mga buktot na paraan para gawin ang anumang gusto nila. Hindi ba’t nakakatakot ang ganitong sangkatauhan?” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi VI). Mula sa mga salita ng Diyos, naunawaan kong ginagamit ni Satanas ang kasikatan, pakinabang, at pera para tuksuhin tayo, at gawing mahalaga sa atin ang pera nang higit sa lahat. Para makakuha ng pera at hangaan ng iba, tayo ay walang-pakundangan at nanloloko ng iba nang labag sa ating konsensiya. Ni hindi natin binibigyang-pansin ang pagmamahal sa pamilya o pagkakaibigan, at naglalaho ang lahat ng konsensiya at katwiran. Naisip ko kung paanong noong nagsisimula pa lang akong magnegosyo, kaya ko pang matapat na kumita ng pera, pero nang makita kong nanloloko ang ibang tao kaya kumikita ng malaking pera, nagtatamasa ng magandang materyal na buhay, at hinahangaan, nagsimula akong sumabay sa daloy at ipinagkanulo ko ang aking konsensiya, gumagamit ng iba’t ibang pamamaraan para lokohin ang aking mga kostumer. Hindi lang ako kumuha ng komisyon, dinaya ko rin ang mga materyales para sa konstruksiyon. Kahit kumita naman ako, lahat ng perang iyon ay nakuha sa pamamagitan ng panloloko at panlilinlang, at lagi akong kinakabahan buong araw. Ang lahat pala ng ito ay kahihinatnan ng pagtitiwali ni Satanas sa sangkatauhan.

Kalaunan, nagbasa ako ng higit pang mga salita ng Diyos at naunawaan ko kung anong uri ng mga tao ang kinalulugdan ng Diyos. Sabi ng Makapangyarihang Diyos: “Dapat ninyong malamang gusto ng Diyos ang mga matapat. Ang Diyos ay may diwa ng katapatan, kaya naman palaging mapagkakatiwalaan ang mga salita Niya; higit pa rito, walang mali at hindi mapag-aalinlanganan ang mga kilos Niya. Kung kaya’t gusto ng Diyos ang mga lubos na matapat sa Kanya. Ang pagkamatapat ay nangangahulugang pagbibigay ng puso ninyo sa Diyos, hindi pagiging huwad sa Diyos sa anumang bagay, pagiging bukas sa Kanya sa lahat ng bagay, hindi pagtatago kailanman ng mga katunayan, hindi pagtatangkang manlinlang sa mga nasa itaas ninyo at maglihim sa mga nasa ibaba ninyo, at hindi paggawa ng mga bagay na pagtatangka lamang upang makuha ang pabor ng Diyos. Sa madaling salita, ang pagiging matapat ay pagiging dalisay sa inyong mga kilos at salita, at hindi panlilinlang sa Diyos o sa tao” (Ang Salita, Vol. I. Ang Pagpapakita at Gawain ng Diyos. Tatlong Paalaala). Mula sa mga salita ng Diyos, naunawaan kong ang Diyos ay tapat at banal. Nagsasalita ang Diyos nang may ganap na pagkamatapat, at dalisay sa Kanyang mga salita, at gusto Niya ang matatapat na tao. Umaasa ang Diyos na palagi tayong magsasalita at kikilos alinsunod sa Kanyang mga salita, magiging prangka at direkta, hindi sinusubukang lokohin ang Diyos o ang mga tao. Sa ganitong paraan lamang natin maisasabuhay ang wangis ng tao at masasang-ayunan ng Diyos. Nang maunawaan ko ang layunin ng Diyos, nalaman kong dapat kong tanggapin ang pagsisiyasat ng Diyos kapag gumagawa ng trabaho ng konstruksiyon at maging matapat sa lahat ng aking kostumer. Naisip ko kung paano ako nagsisinungaling at nandaraya sa buong araw para kumita ng pera sa mga nakaraang taon, at umaasal sa paraang nagkakanulo sa aking konsensiya. Nagdulot ito ng pagkasuklam at pagkamuhi ng Diyos. Kaya, sinimulan kong isagawa ang pagiging matapat na tao, tumigil ako sa paniningil nang sobra sa mga kostumer at pandaraya sa trabaho o materyales. Sa pagtatrabaho nang ganito, mas napalagay ako, at nakaramdam ako ng kaunti pang kapayapaan at kapanatagan. Gayumpaman, pagtagal-tagal, napagtanto ko na hindi talaga ako kikita ng maraming pera sa paggawa ng mga proyekto sa ganitong paraan. Naisip ko kung paanong kahit na hinihingi ng Diyos sa atin na maging matatapat na tao, sa panahon ngayon, ang mga tao sa bawat industriya ay kumikita lang ng pera sa pamamagitan ng panlalansi at pandaraya, at labis na nagtalo ang kalooban ko. Hindi ko alam kung paano magsagawa. Matapos ang ilang pag-aalinlangan, pinili ko na naman ang aking personal na mga interes. Naisip ko, “Kailangan ng panahon para maging matapat na tao. Hindi pa huli para isagawa ang pagiging matapat na tao sa hinaharap.” Minsan, pinalitan ko ng mas mababang kalidad na materyales iyong magaganda, gumagamit ng ordinaryo at imitasyon ng de-kalidad na materyales noong gumagawa ako ng renobasyon para sa isang kostumer. Hindi nagtagal, aksidenteng nababad ng kostumer sa tubig ang lugar na naayos na, at dahil doon, lumitaw ang mga problema sa kalidad. Napansin ng kostumer na hindi maganda ang kalidad ng mga materyales na ginamit ko, kaya iginiit niyang ibawas ang 10,000 yuan sa pinal na bayarin. Kahit ganoon, hindi pa rin ako nagising sa katotohanan. Kalaunan, isang may-ari ng tindahan ng damit ang nagpadekorasyon sa akin ng harapan ng kanyang tindahan. Batay sa aking karanasan, medyo madalas na pinapalitan ang harapan ng isang tindahan ng damit. Naisip ko, “Kahit hindi ko siya bigyan ng magagandang materyales, hindi niya mahahalata, at mas malaki ang kikitain ko. Puwede ko ring gamitin ang proyektong ito para mabawi ang sampung libong yuan na nalugi sa akin dati.” Kaya, gumamit ako ng mga ordinaryong materyales para sa kanyang tindahan. Habang ginagawa ang trabaho, sinabi ng isang trabahador, “Boss, ang galing mo talagang magnegosyo. Ang mga panel na ginagamit mo ay hindi lang aluminum-plastic composite, kundi mga materyales din na mababa ang kalidad. Malaki siguro ang kita mo sa proyektong ito, ano?” Galit kong sinabi, “Kung hindi ko ito gagawin, babayaran mo ba ang nalugi sa akin dati?” Mabilis na natapos ang proyekto, pero bago pa mabayaran, tumawag ang kostumer at sinabing may nahulog na panel at muntik nang makatama at makasakit ng tao. Pagdating ko roon, galit na sinabi ng may-ari ng tindahan ng damit, “Gumamit ka ng mababang kalidad na materyales sa proyekto ko. Kaya, paano natin aayusin ang bayad?” Wala akong nagawa kundi umamin sa pagkakamali at humingi ng paumanhin, “Aayusin ko agad ito para sa iyo. Ang sisingilin ko lang ay para sa materyales, hindi na para sa trabaho.” Pumayag din ang kostumer. Pagkatapos, hindi ko maiwasang mapaisip sa pagkalito, “Bakit palaging may maling nangyayari nitong mga araw na ito? Gusto ko sanang samantalahin ang pagkakataong ito para makabawi sa mga nalugi sa akin, pero ngayon, palaki nang palaki ang pagkalugi. Mabuti na lang at walang natamaan sa pagkakataong ito, kung hindi, malaking gulo sana.” Noong panahong iyon, nagsimula akong mag-isip-isip, “Alam na alam kong mahal ng Diyos ang matatapat na tao, pero kapag gumagawa ako ng mga renobasyon, ipinipilit ko pa ring manloko ng tao. Ano kaya ang sanhi nito?”

Kalaunan, nabasa ko ang mga salita ng Diyos at medyo naliwanagan ang puso ko. Sabi ng Makapangyarihang Diyos: “Bago danasin ng mga tao ang gawain ng Diyos at maunawaan ang katotohanan, ang kalikasan ni Satanas ang namamahala at nagdodomina sa kanilang kalooban. Ano ba ang partikular na nakapaloob sa kalikasang iyon? Halimbawa, bakit ka makasarili? Bakit mo pinoprotektahan ang sarili mong katayuan? Bakit ka mayroong gayong katitinding damdamin? Bakit gusto mo ang mga di-matuwid na bagay na iyon at ang masasamang bagay na iyon? Ano ang batayan ng pagkagusto mo sa ganoong mga bagay? Saan nagmumula ang mga bagay na ito? Bakit mo gusto at tinatanggap ang mga ito? Sa ngayon, naunawaan na ninyong lahat na: Ang pangunahing dahilan ay dahil nasa kalooban ng tao ang mga lason ni Satanas. Kaya, ano ang mga lason ni Satanas? Paano maipapahayag ang mga ito? Halimbawa, kung magtatanong ka ng, ‘Paano dapat mamuhay ang mga tao? Para saan ba dapat nabubuhay ang mga tao?’ sasagot ang lahat ng tao: ‘Ang bawat tao para sa kanyang sarili at bahala na ang iba.’ Ipinahahayag ng nag-iisang parirala lang na ito ang pinakaugat ng problema. Ang pilosopiya at lohika ni Satanas ay naging buhay na ng mga tao. Anuman ang hinahangad ng mga tao, ang totoo ay ginagawa nila ito para sa kanilang sarili—kaya’t nabubuhay silang lahat para sa kanilang sarili. ‘Ang bawat tao para sa kanyang sarili at bahala na ang iba’—ito ang pilosopiya sa buhay ng tao, at kinakatawan din nito ang kalikasan ng tao. Naging kalikasan na ng tiwaling sangkatauhan ang mga salitang ito at ang mga ito ang tunay na larawan ng satanikong kalikasan ng tiwaling sangkatauhan. Ang satanikong kalikasang ito ang ganap na naging pundasyon para sa pag-iral ng tiwaling sangkatauhan. Sa loob ng ilang libong taon, namuhay ang tiwaling sangkatauhan ayon sa lason na ito ni Satanas, hanggang sa kasalukuyang panahon” (Ang Salita, Vol. III. Ang mga Diskurso ni Cristo ng mga Huling Araw. Paano Tahakin ang Landas ni Pedro). Mula sa paglalantad ng mga salita ng Diyos, naunawaan ko na gumagamit si Satanas ng mga satanikong lason tulad ng “Ang bawat tao para sa kanyang sarili at bahala na ang iba,” “Una ang pera,” at “Walang kayamanan ang walang kalakip na katusuhan” para tuksuhin at gawing tiwali ang mga tao. Kapag namumuhay ang mga tao ayon sa mga bagay na ito, lalo silang nagiging makasarili at kasuklam-suklam at tanging pakinabang na lang ang inuuna. Mula sa mga bansa at bayan hanggang sa mga pamilya at indibidwal, handang manlansi at mandaya ang lahat para sa kanilang sariling mga interes. Handa pa nga silang pinsalain ang mga interes ng iba para tugunan ang kanilang sariling mga pagnanais. Nauubos ang kanilang konsensiya at nawawala ang kanilang pagkatao. Noong una, kaya ko pang gumawa ng renobasyon batay sa aking konsensiya, at handa akong mas magdusa pa para magtrabaho nang mabuti para sa aking mga kostumer. Bagama’t medyo nakapapagod, payapa at panatag naman ang puso ko. Kalaunan, nakita ko ang mga tao sa aking industriya na lahat ay de-kotse at kumikita ng mahigit isandaang libong yuan sa loob ng isang taon, at labis akong nainggit. Para makuha ang paghanga ng iba at mamuhay nang de-kalidad, nandaya ako at nangumisyon nang labag sa aking konsensiya. Gumamit ako ng imitasyon ng mga de-kalidad na materyales para palabasing magagandang produkto ang mabababang kalidad, at hindi ako tumigil kahit nang mabisto na ako ng aking mga kostumer; mas pipiliin kong labagin ang konsensiya ko kaysa sa isuko ang aking paghahangad sa pera. Nakita kong ganap na akong nilamon ng agos ng kasamaan. Tinalikuran ko ang mga pangunahing hangganan ng aking sariling asal para sa personal na pakinabang, walang pakundangang dinaya ang aking mga kostumer, at lalo akong naging makasarili at sakim, nawalan ng integridad at dignidad. Sa mga taon na iyon, bagama’t kumita ako ng pera sa pamamagitan ng pandaraya sa iba, hindi naging masaya ang aking mga araw. Sa tuwing naiisip kong nanloloko ako ng mga tao, pinahihirapan ang aking puso, at hindi ko magawang harapin ang aking mga kaibigan at mga kostumer. Palaging nababalisa ang puso ko at sinisisi ako ng aking konsensiya. Hindi man lang ako makatulog nang mahimbing sa gabi, at minsan ay nagigising akong takot dahil sa mga bangungot. Matapos akong magsimulang manampalataya sa Diyos, alam na alam kong mahal ng Diyos ang matatapat na tao at ang matatapat na tao lamang ang maliligtas at makapapasok sa kaharian ng Diyos. Gayumpaman, inudyukan ako ng kasakiman, at naging mapanlinlang ako para sa pakinabang, namumuhay sa gitna ng kasalanan at hindi ko mapalaya ang aking sarili. Kung hindi dahil sa paglalantad ng mga salita ng Diyos, hindi ko mauunawaan ang kalubhaan ng pagsisinungaling at panloloko. Patuloy sana akong lulubog nang lulubog sa agos ng kasamaan, kumikita ng perang galing sa masama sa paglabag sa aking konsensiya. Sa huli, lalamunin lamang ako ni Satanas, at bababa sa impiyerno kasama nito upang maparusahan. Nagpasalamat ako sa Diyos mula sa kaibuturan ng aking puso para sa Kanyang pagliligtas, at lihim na nagpasyang hindi na manlilinlang o manloloko pa ng aking mga kostumer. Kailangan kong magsalita nang matapat, magtrabaho nang matapat, at maging isang taong may integridad at dignidad.

Pagkaraan ng ilang panahon, dumating sa akin ang tukso. Sa pamamagitan ng isang referral, kumuha ako ng isang proyekto na nagkakahalaga ng 70,000 yuan. Ang kliyente ay nasa dadalawampuin at walang alam tungkol sa dekorasyon. Nagkasundo kami ng kliyente na hindi siya magbabayad ayon sa badyet ng proyekto kundi sisingilin siya batay sa dami ng materyales na ginamit sa proyekto. Nang magkasundo kami, sinimulan namin ang trabaho. Bihirang pumunta sa site ang kliyente, at naisip ko, “Napakagandang pagkakataon nito. Sa pandaraya sa trabaho o materyales, makakatipid ako ng libo-libong yuan para punuin ang sarili kong bulsa.” Pero naisip ko rin, “Kailangan kong maging matapat na tao at tumigil sa pagsisinungaling at panloloko.” Gayumpaman, sa puso ko, hindi ko pa rin kayang bitiwan ang magandang pagkakataong ito para kumita ng pera. “Kung isasagawa ko ang pagiging matapat na tao, mawawala ang libreng perang ito na abot-kamay ko na. Saka, bihira lang ang ganitong pagkakataon. Kung papalampasin ko ito, hindi ko na alam kung kailan ulit darating ang ganito.” Noong hindi ko alam kung ano ang pipiliin, nagbasa ako ng mga salita ng Diyos at nagkaroon ako ng lakas sa aking puso. Sabi ng Diyos: “Na hinihingi ng Diyos sa mga tao na maging matapat ay nagpapatunay na talagang kinasusuklaman Niya ang mga taong mapanlinlang at hindi Niya gusto ang mga ito. Ang pag-ayaw ng Diyos sa mga taong mapanlinlang ay pag-ayaw sa kanilang paraan ng paggawa ng mga bagay-bagay, sa kanilang mga disposisyon, at pati sa kanilang mga intensyon, at kanilang mga pamamaraan ng panlilinlang; ayaw ng Diyos ang lahat ng bagay na ito. Kung ang mga taong mapanlinlang ay nagagawang tanggapin ang katotohanan, aminin ang kanilang mapanlinlang na disposisyon, at handa silang tanggapin ang pagliligtas ng Diyos at isagawa ang katotohanan para maging matatapat na tao, sila man ay may pag-asang maligtas, sapagkat hindi nagpapakita ang Diyos ng pagkiling sa sinuman, at gayundin ang katotohanan. Kaya nga, kung nais nating maging mga taong kalugod-lugod sa Diyos, una ay dapat nating baguhin ang ating mga prinsipyo ng sariling asal, tumigil sa pamumuhay nang ayon sa mga satanikong pilosopiya, tumigil sa pag-asa sa pagsisinungaling at panlilinlang para maipamuhay ang ating buhay, at iwaksi ang lahat ng ating kasinungalingan at subukang maging matatapat na tao. Sa gayon ay magbabago ang pagtingin sa atin ng Diyos” (Ang Salita, Vol. III. Ang mga Diskurso ni Cristo ng mga Huling Araw. Ang Pinakasaligang Pagsasagawa ng Pagiging Isang Taong Matapat). Pinakakinasusuklaman ng Diyos ang mga taong mapanlinlang at mandaraya. Hinihingi ng Diyos sa mga tao na maging matapat, na maging prangka at direkta sa lahat ng kanilang sinasabi at ginagawa, at na huwag maging mapanlinlang o mandaya ng iba. Kinailangan kong isagawa ang pagiging isang matapat na tao, at kinailangan kong tumigil sa pagiging mapanlinlang at sa pandaraya sa iba. Kaya, maingat kong kinalkula ang mga ginamit na materyales. Nang malapit nang matapos ang proyekto, sa kuwenta ko ay 57,000 yuan lang ang nagastos, at may mahigit 10,000 na natira. Katumbas ito ng isang buwang sahod para sa dalawang empleyado. Pinag-isipan kong mabuti kung dapat ko bang itago ang natirang pera o sabihin ang totoo sa kostumer, o siguro ay hatiin sa dalawa, kalahati sa akin, kalahati sa kanya—makatwiran naman siguro iyon dahil mura ang mga materyales na binili ko, walang nasayang sa proyekto, at natulungan ko siyang makatipid. Pero noong gagawin ko na ang invoice, hindi mapakali ang puso ko. Napagtanto kong sinusubukan ko na namang mandaya ng mga tao, at naisip ko ang mga salita ng Diyos: “Nasa tabi mo ang Diyos, inoobserbahan ang bawat salita at kilos mo, at minamatyagan ang lahat ng ginagawa mo at ang mga pagbabagong nagaganap sa iyong isipan—ito ay gawain ng Diyos” (Ang Salita, Vol. II. Ukol sa Pagkakilala sa Diyos. Paano Malalaman ang Disposisyon ng Diyos at ang mga Resultang Makakamtan ng Kanyang Gawain). Sa pagninilay-nilay ko sa mga salita ng Diyos, nakaramdam ako ng kaunting takot, na parang nakatayo sa tabi ko ang Diyos at pinagmamasdan ako. Muling ipinaalala sa akin ng mga salita ng Diyos na maging matapat na tao at huwag magsinungaling o manloko para sa pera. Kaya, mabilis kong siningil sa kostumer ang aktuwal na halaga. Nagpapasalamat na sinabi ng kostumer, “Salamat nang marami rito! Nakatipid ako dahil sa iyo. Tama ang taong nilapitan ko sa pagkakataong ito. Kung hindi tapat ang nakuha ko, mas malaki sana ang nagastos ko.” Nang marinig ko siyang sabihin iyon, sobrang saya at panatag ng puso ko.

Pagkatapos niyon, minsan kapag may malaking potensyal na kita sa mga proyekto sa konstruksiyon, may mga kaisipan pa rin ako tungkol sa pagiging mapanlinlang at pandaraya, pero nagdarasal ako sa Diyos at nagsasagawa alinsunod sa mga salita ng Diyos, isinasagawa ang pagiging isang matapat na tao. Sa pagsasagawa sa ganitong paraan, naging napakapanatag ng puso ko, at mas marami akong nakuha na proyekto kaysa dati. 80% ng mga ito ay resulta ng mga referral ng ibang mga kostumer sa isa’t isa. Pinuri kami ng aming mga kostumer sa pagiging matapat, sa paggawa ng magandang trabaho, at sa paggamit ng magagandang materyales. Hindi nila kailangang bantayan kami palagi habang nagtatrabaho, at lubos silang nagtitiwala sa trabahong ginagawa namin. Ang pagbabagong ito na nagawa kong matamo ay dahil lahat sa pagsasagawa nang ayon sa mga salita ng Diyos. Nagpapasalamat ako sa Diyos sa pag-aabot ng Kanyang kamay ng kaligtasan sa akin at sa pagliligtas sa akin mula sa kumunoy ng kasalanan. Nagpapasalamat ako sa Diyos mula sa kaibuturan ng aking puso!


21. Ang Paghahangad ba Para Lang Magtamasa ng mga Biyaya ay Tunay na Pananampalataya sa Diyos?

Ni Mu Sheng, Tsina

Bago ko pa man natagpuan ang Panginoong Jesus, nagdusa ako ng maraming pasakit, pagsubok, kabiguan, at kasawian. Una, nagkaroon ako ng kambal na anak na lalaki na ipinanganak nang kulang sa buwan at hindi nabuhay, pagkatapos, sunod-sunod akong nalugi sa negosyo at nagpakana pa ang mga tao laban sa akin, hanggang sa puntong hindi ko na kayang ipagpatuloy pa ang negosyo. Pero ang pinakamahirap tiisin para sa akin ay ang pagtataksil ng asawa ko. Ang sunod-sunod na mga dagok na ito ay labis na nagpahirap sa akin hanggang sa halos mawalan na ako ng lakas ng loob na magpatuloy na mabuhay. Hanggang noong 2001, nang matagpuan ko ang Panginoong Jesus, saka lang ako nakakita ng pag-asa. Matapos matagpuan ang Panginoon, nagsimula akong magbasa ng Bibliya, dumalo sa mga pagtitipon, magdasal sa Panginoon araw-araw, ipagkatiwala sa Kanya ang aking mga pasanin at pasakit, at hindi ko namalayan, nawala ang aking pasakit at mga alalahanin, at nagkaroon ng kapayapaan at kapanatagan ang puso ko na hindi ko pa kailanman naranasan. Naging mas masaya at mas magaan din ang pakiramdam ko. Kalaunan, nagkaroon ako ng isa pang anak na lalaki, at unti-unting naging mas maayos ang buhay. Ipinadama sa akin ng mga pagbabagong ito na ang Panginoong Jesus ay talagang tapat at kamangha-mangha, at masayang-masaya ako na natagpuan ko ang Panginoon at talagang nagpapasalamat ako sa pagliligtas sa akin ng Panginoong Jesus.

Noong Mayo 2003, tinanggap ko ang gawain ng Makapangyarihang Diyos sa mga huling araw at sinalubong ang pagbabalik ng Panginoon. Nalaman ko na ito ang huling yugto sa gawain ng Diyos na pagliligtas sa sangkatauhan, at nilalayon nitong lutasin ang ugat ng kasalanan ng tao at ang kanilang mga tiwaling disposisyon, at sa huli ay dalhin ang mga naligtas sa kaharian ng Diyos. Pakiramdam ko ay tunay akong pinagpala at sabik na sabik at masayang-masaya ako, at nagpasya akong maghangad nang masigasig. Pagkatapos niyon, nagdasal ako at binasa ko ang mga salita ng Makapangyarihang Diyos araw-araw, at walang palya akong dumalo sa mga pagtitipon, umulan man o umaraw. Kahit na tinutulan ng asawa ko ang pananalig ko, hindi ako nalimitahan, ginawa ko ang tungkulin ng pagpapatuloy sa bahay, at nangaral ako ng ebanghelyo sa tuwing may oras ako. Inakala ko na sa paghahangad nang may gayong sigasig, tiyak na sasang-ayon sa akin ang Diyos, mas lalo pa akong bibiyayaan at pagpapalain, at ipagkakaloob sa akin ang isang buhay na payapa at ligtas sa hinaharap.

Kalaunan, ang isang taong gulang kong anak na lalaki ay laging nilalagnat, na minsan ay umaabot pa sa 39 degrees Celsius, kasabay pa ng matinding hika. Minsan ay nagsusuka siya, at walang nagiging epekto ang gamot, at kailangan siyang dalhin sa ospital para sa tuloy-tuloy na suwero sa loob ng ilang araw o kahit hanggang kalahating buwan bago gumaling. Ang makita ang anak ko na araw-araw iniineksiyunan o pinaiinom ng gamot, na ang mataba niyang mukha ay lalong pumapayat at nawawala na ang dati nitong mamula-mulang kulay at sigla, ay dumurog sa puso ko at pinaiyak ako, at hiniling kong sana ay ako na lang ang magkasakit. Sinabi ng doktor na ito ay congenital allergic asthma, at na medyo problematiko raw ang sakit na ito dahil walang espesyal na pamamaraan ng paggamot na magagamit, tanging karaniwang gamutan lang para makontrol ang kondisyon, pero sabi niya, habang lumalaki ang anak ko at lumalakas ang kanyang immune system, baka bumuti ang kanyang kondisyon. Napuno ako ng pasakit at kawalang-magawa sa pakikinig sa malalabong salita ng doktor. Madalas akong magdasal sa Diyos, hinihiling sa Kanya na pagalingin ang sakit ng anak ko. Pero hindi gumaling-galing ang sakit ng anak ko, at nagsimula akong magkaroon ng mga kuru-kuro, iniisip na, “Noon pa man ay masigasig na ako sa aking paghahangad, nagdarasal at nagbabasa ng mga salita ng Diyos araw-araw, at hindi ko kailanman ipinagpaliban ang mga pagtitipon at aktibo kong ginagawa ang aking mga tungkulin. Dapat akong pagpalain ng Diyos, hindi ba? Noong nananampalataya ako sa Panginoong Jesus, nagkaroon ako ng biyaya, mga pagpapala, kapayapaan, at kagalakan. Pero ngayong nananampalataya na ako sa Makapangyarihang Diyos, bakit hindi Niya pinagagaling ang sakit ng anak ko? Ang Diyos ay makapangyarihan sa lahat, kaya hindi ba Niya kayang pagalingin ang sakit ng anak ko sa isang salita lang? Bakit hindi pinakikinggan ng Diyos ang mga panalangin ko?” Partikular kong naalala ang anak ng isang kamag-anak na napinsala ang utak dahil sa naantalang paggamot sa mataas na lagnat. Napakabata pa ng anak ko, at napaisip ako kung ang madalas niyang pagkakaroon ng mataas na lagnat ay makapipinsala sa kanyang utak at makaaapekto sa kanyang talino. Isipin ko pa lang ito ay napupuno na ako ng nakadudurog sa pusong pasakit. Wala na ang kambal ko noon, at sinabi ng doktor na nahihirapan ang katawan kong magbuntis, kaya kung may mangyari sa anak ko, paano pa ako magpapatuloy? Sa pag-iisip sa lahat ng ito, hindi ko napigilang mapait na tumangis, at umiyak ako habang desperadong nagdarasal sa Diyos, hinihiling sa Kanya na kaawaan at protektahan ang aking anak, at pagalingin siya kaagad. Pero kahit anong dasal ko, tila hindi ako pinakikinggan ng Diyos. Pagkaraan ng ilang panahon, hindi na nga gumaling ang sakit ng anak ko, mas dumalas pa ang pagkakaroon niya ng lagnat, at sa tuwing nilalagnat siya, hindi siya makahinga nang maayos, hindi siya makakain ng kahit ano, at nagsusuka siya pagkatapos kumain. Ang makita ang anak kong nagtitiis ng labis na paghihirap sa ganoong kabatang edad ay halos ikadurog ng puso ko, at nagsimula akong mag-alinlangan sa Diyos, iniisip na, “Noong nananampalataya ako sa Panginoong Jesus, lagi Siyang nagpapagaling kapag nagdarasal ako tungkol sa sakit, pero ngayong nananampalataya na ako sa Makapangyarihang Diyos, bakit walang epekto ang mga panalangin ko? Mali ba ang aking sinasampalatayahan? Ang Makapangyarihang Diyos ba talaga ang nagbalik na Panginoong Jesus?” Dahil sa madalas na pagkakasakit ng anak ko, lahat ng atensiyon ko ay nasa pag-aalaga sa kanya. Hindi na ako regular na nakadadalo sa mga pagtitipon, hindi ako makapagtuon sa pagkain at pag-inom ng mga salita ng Diyos, at wala akong masabi sa aking mga panalangin. Unti-unting lumalayo ang puso ko sa Diyos.

Kalaunan, may ilang sister na pumunta para tulungan at suportahan ako, at nakahanap sila ng ilang sipi ng mga salita ng Diyos para basahin ko. Nabasa ko ang mga salitang ito ng Makapangyarihang Diyos: “Ang bawat hakbang ng gawaing ginagawa ng Diyos sa mga tao sa panlabas ay mukhang pakikipag-ugnayan sa pagitan ng mga tao, na para bang mula sa pagsasaayos ng tao, o mula sa panggugulo ng tao. Ngunit sa likod ng bawat hakbang ng gawain, at lahat ng nangyayari, ay isang pustahan na ginawa ni Satanas sa harap ng Diyos, at hinihingi nito sa mga tao na manindigan sa kanilang patotoo para sa Diyos. Gaya nang si Job ay sinubok, halimbawa: Sa likod ng mga eksena, nakikipagpustahan si Satanas sa Diyos, at ang nangyari kay Job ay mga gawa ng mga tao, at ang panggugulo ng mga tao. Sa likod ng bawat hakbang ng gawaing ginagawa ng Diyos sa inyo ay ang pakikipagpustahan ni Satanas sa Diyos—sa likod nito ay isang labanan. … Sa lahat ng ginagawa ng mga tao, kinakailangan ng partikular na dami ng dugo ng kanilang puso. Kung walang aktuwal na pagdurusa, hindi nila mabibigyang-kasiyahan ang Diyos; hindi man lamang sila nakakaabot sa pagbibigay-kasiyahan sa Diyos, at naglilitanya lamang sila ng mga hungkag na islogan! Mabibigyang-kasiyahan ba ng mga hungkag na islogang ito ang Diyos? Kapag naglalaban sa espirituwal na mundo ang Diyos at si Satanas, paano mo dapat bigyang-kasiyahan ang Diyos, at paano ka dapat manindigan sa iyong patotoo para sa Kanya? Dapat mong malaman na ang lahat ng nangyayari sa iyo ay isang malaking pagsubok at ang oras na kailangan ka ng Diyos na magpatotoo” (Ang Salita, Vol. I. Ang Pagpapakita at Gawain ng Diyos. Ang Pagmamahal Lamang sa Diyos ang Tunay na Pananalig sa Diyos). Sabi ng isa sa mga sister, “Maraming hindi kanais-nais na bagay ang mangyayari sa ating buhay, at sa likod ng bawat isa ay isang espirituwal na labanan. Mula sa panig ng Diyos, inilalagay tayo ng Diyos sa mga pagsubok, tinitingnan kung may pananalig tayo sa Kanya at kung makapaninindigan tayo sa ating patotoo; mula naman sa panig ni Satanas, inaatake at tinutukso tayo ni Satanas, na ang layon ay pagdudahin tayo sa gawain ng Diyos, at pagkatapos ay itanggi at ipagkanulo natin ang Diyos. Katulad na lang ito ng nangyari kay Job. Sa panlabas, tila mga magnanakaw lang ang kumuha ng kanyang ari-arian, at napuno siya ng nagnanaknak na pigsa, pero sa katotohanan, ito ay pakikipagpustahan ni Satanas sa Diyos, para lang makita kung kaninong panig maninindigan si Job. Ngayon, dumating ang Makapangyarihang Diyos para ipahayag ang katotohanan para iligtas tayo, at hindi ito matiis ni Satanas, kaya ginagamit ni Satanas ang mga sakit ng ating mga anak para atakihin at guluhin tayo, sinusubukang pagdudahin tayo sa Diyos, o kaya naman ay itanggi at iwan natin Siya. Kailangan nating mas magdasal at umasa sa Diyos para makilatis ang mga pakana ni Satanas.” Matapos marinig ang pagbabahagi ng sister, pinagnilayan ko ang aking mga pag-uugali at ang mga bagay na aking ibinubunyag, at nakita kong wala akong tunay na pananalig o pagpapasakop sa Diyos, at wala rin akong pagkilatis sa mga pakana ni Satanas. Umaasa lang ako sa aking kasigasigan sa aking pananalig, at naisip ko sa aking mga kuru-kuro at imahinasyon na nagpagaling ng maysakit ang Panginoong Jesus, nagpalayas ng mga demonyo, at nagbigay ng biyaya at mga pagpapala, at dahil ang Makapangyarihang Diyos ang nagbalik na Panginoong Jesus, tiyak na makapagpapakita Siya ng mga tanda at kababalaghan para pagalingin ang maysakit at palayasin ang mga demonyo, kaya patuloy akong nagdasal sa Diyos, hinihiling sa Kanya na pagalingin ang anak ko. Inakala ko na tiyak na isasaalang-alang ng Diyos ang aking masigasig na paghahangad at mabilis na pagagalingin ang aking anak. Pero nang ang realidad ay ganap na kabaligtaran ng aking inakala, at nang hindi bumuti ang kondisyon ng anak ko, kundi lalo pang lumala, nagsimula akong mag-alinlangan sa Diyos, at nawalan ako ng motibasyon na magdasal, dumalo sa mga pagtitipon, at gawin ang aking mga tungkulin. Nagbunyag ako ng napakaraming katiwalian nang hindi ko man lang namamalayan. Inakala ko pa ngang talagang tama ang aking mga ideya, pero napagtanto kong gulong-gulo pala ako sa aking pananalig sa Diyos! Nang mapagtanto ko ang aking mga pagkukulang, sinadya kong kumain at uminom ng higit pang mga salita ng Diyos at dumalo sa mas maraming pagtitipon, at nagdasal din ako sa Diyos, hinihiling sa Kanya na gabayan ako na matuto ng mga aral mula sa sakit ng aking anak.

Sa kalagitnaan ng aking mga debosyonal isang araw, nabasa ko ang ilang sipi ng mga salita ng Diyos at nagkamit ako ng kaunting pagkaunawa sa gawain ng Diyos. Sabi ng Makapangyarihang Diyos: “Sa mga kuru-kuro ng tao, kailangang laging magpakita ang Diyos ng mga tanda at kababalaghan, kailangang laging magpagaling ng maysakit at magpalayas ng mga demonyo, at kailangang laging maging katulad lamang ni Jesus. Subalit sa pagkakataong ito, hindi talaga ganoon ang Diyos. Kung, sa mga huling araw, nagpakita pa rin ang Diyos ng mga tanda at mga kababalaghan, at nagtaboy pa rin ng mga demonyo at nagpagaling ng maysakit—kung gagawin Niya ang ginawa mismo ni Jesus—uulitin ng Diyos ang parehong gawain, at mawawalan ng kabuluhan o halaga ang gawain ni Jesus. Sa gayon, isinasagawa ng Diyos ang isang yugto ng gawain sa bawat kapanahunan. Kapag natapos na ang bawat yugto ng Kanyang gawain, agad itong sinusubukang gayahin ng masasamang espiritu, at matapos simulang sundan ni Satanas sa likod ang mga yapak ng Diyos, nag-iiba ng pamamaraan ang Diyos. Kapag natapos na ng Diyos ang isang yugto ng Kanyang gawain, sinusubukan itong gayahin ng masasamang espiritu. Kailangang maging malinaw sa inyo ang tungkol dito. Bakit iba ang gawain ng Diyos ngayon sa gawain ni Jesus? Bakit hindi nagpapakita ng mga tanda at kababalaghan, hindi nagpapalayas ng mga demonyo, at hindi nagpapagaling ng mga maysakit ang Diyos ngayon? Kung naging pareho ang gawain ni Jesus sa gawaing ginawa noong Kapanahunan ng Kautusan, maaari kayang kinatawan Niya ang Diyos ng Kapanahunan ng Biyaya? Maaari kayang natapos Niya ang gawain ng pagpapapako sa krus? Kung pumasok si Jesus sa templo at sinunod ang Sabbath gaya noong Kapanahunan ng Kautusan, nang hindi inuusig ng sinuman at tinatanggap ng lahat, maaari kayang naipako Siya sa krus? Natapos kaya Niya ang gawain ng pagtubos? Ano ang magiging punto kung magpapakita ng mga tanda at kababalaghan ang Diyos na nagkatawang-tao sa mga huling araw, tulad ng ginawa ni Jesus? Tanging kung ginagawa ng Diyos ang isa pang bahagi ng Kanyang gawain sa mga huling araw, isang kumakatawan sa bahagi ng Kanyang plano ng pamamahala, saka lamang magkakaroon ang tao ng mas malalim na kaalaman tungkol sa Diyos, at matatapos ang plano ng pamamahala ng Diyos” (Ang Salita, Vol. I. Ang Pagpapakita at Gawain ng Diyos. Kaalaman sa Kasalukuyang Gawain ng Diyos). “Ang gawaing ginagawa ng Diyos sa kapanahunang ito ay pangunahing ang pagtutustos ng mga salita ng buhay para sa tao; ang paglalantad sa kalikasang diwa ng tao at sa kanyang tiwaling disposisyon; at ang pag-aalis ng kanyang mga kuru-kurong panrelihiyon, piyudal na pag-iisip, lipas na pag-iisip, at kaalaman at kultura. Ang lahat ng bagay na ito ay dapat linisin sa pamamagitan ng paglalantad gamit ang mga salita ng Diyos. Sa mga huling araw, gumagamit ang Diyos ng mga salita, hindi ng mga tanda at kababalaghan, para gawing perpekto ang tao. Ginagamit Niya ang Kanyang mga salita para ibunyag ang tao, hatulan ang tao, kastiguhin ang tao, at gawing perpekto ang tao, upang sa mga salita ng Diyos, makikita ng tao ang karunungan at pagiging kaibig-ibig ng Diyos, at mauunawaan ang disposisyon ng Diyos, at upang sa pamamagitan ng mga salita ng Diyos, makikita ng tao ang mga gawa ng Diyos” (Ang Salita, Vol. I. Ang Pagpapakita at Gawain ng Diyos. Kaalaman sa Kasalukuyang Gawain ng Diyos). “Ngayon, dapat ay maging malinaw sa inyong lahat na, sa mga huling araw, pangunahing ang katunayan na ‘ang Salita ay nagkatawang-tao’ ang isinasakatuparan ng Diyos. Sa pamamagitan ng Kanyang praktikal na gawain sa lupa, ginagawa Niyang makilala Siya ng tao at makipag-ugnayan sa Kanya, at makita ang Kanyang praktikal na mga gawa. Binibigyang-daan Niya na malinaw na makita ng tao na kaya Niyang magpakita ng mga tanda at kababalaghan at na mayroon ding mga pagkakataon na hindi Niya magawa iyon; nakadepende ito sa kapanahunan. Mula rito, makikita mo na hindi walang kakayahan ang Diyos na magpakita ng mga tanda at kababalaghan, ngunit sa halip ay binabago Niya ang Kanyang paraan ng paggawa ayon sa gawaing gagawin at ayon sa kapanahunan. Sa kasalukuyang yugto ng gawain, hindi Siya nagpapakita ng mga tanda at kababalaghan; nagpakita Siya ng ilang tanda at kababalaghan sa kapanahunan ni Jesus dahil iba ang Kanyang gawain sa kapanahunang iyon. Hindi ginagawa ng Diyos ang gawaing iyon ngayon, at naniniwala ang ilang tao na hindi Niya kayang magpakita ng mga tanda at kababalaghan, o iniisip nila na sapagkat hindi Siya nagpapakita ng mga tanda at kababalaghan, hindi Siya Diyos. Hindi ba’t maling kaisipan iyan? Kaya ng Diyos na magpakita ng mga tanda at kababalaghan, ngunit gumagawa Siya sa ibang kapanahunan, kaya hindi Siya gumagawa ng gayong gawain. Sa iba’t ibang kapanahunan at ayon sa iba’t ibang hakbang ng Kanyang gawain, nagpapamalas ang Diyos ng iba’t ibang gawa. Ang pananampalataya ng tao sa Diyos ay hindi paniniwala sa mga tanda at kababalaghan, ni hindi paniniwala sa mga himala, kundi paniniwala sa Kanyang praktikal na gawain sa bagong kapanahunan. Nakikilala ng tao ang Diyos sa pamamaraan ng paggawa ng Diyos, at ang kaalamang ito ay nagbubunga sa tao ng pananampalataya sa Diyos, na ibig sabihin, pananampalataya sa gawain at mga gawa ng Diyos. Sa yugtong ito ng gawain, pangunahing nagsasalita ang Diyos. Huwag hintaying makakita ng mga tanda at kababalaghan; wala kang makikitang anuman! Ito ay dahil hindi ka isinilang sa Kapanahunan ng Biyaya. Kung isinilang ka noon, maaaring nakita mo ang mga tanda at kababalaghan, ngunit isinilang ka sa mga huling araw, kaya nga ang nakikita mo lamang ay ang pagiging praktikal at normal ng Diyos. Huwag mong asahang makita ang sobrenatural na Jesus sa mga huling araw. Nagagawa mo lamang makita ang praktikal na Diyos na nagkatawang-tao, na hindi naiiba sa sinumang normal na tao. Sa bawat kapanahunan, nagpapamalas ang Diyos ng iba’t ibang gawa. Sa bawat kapanahunan, nagpapamalas Siya ng parte ng Kanyang mga gawa, at ang gawain ng bawat kapanahunan ay kumakatawan sa isang bahagi ng disposisyon ng Diyos, at isang bahagi ng mga gawa ng Diyos. Ang mga gawang ipinapamalas Niya ay nag-iiba ayon sa kapanahunan kung saan Siya gumagawa, ngunit binibigyang-daan ng lahat ng ito na lumalim ang pagkilala ng tao sa Diyos, at nagbibigay-daan ito na magkaroon ng mas totoo at mas matatag na pananampalataya sa Diyos ang tao. Nananampalataya ang tao sa Diyos dahil sa lahat ng gawa ng Diyos, dahil ang Diyos ay lubhang kamangha-mangha, napakadakila, at makapangyarihan sa lahat, at dahil Siya ay hindi maarok—kaya nananampalataya sa Diyos ang tao” (Ang Salita, Vol. I. Ang Pagpapakita at Gawain ng Diyos. Kaalaman sa Kasalukuyang Gawain ng Diyos).

Matapos basahin ang mga salita ng Diyos, mas naliwanagan ang puso ko. Sa paggampan ng Diyos sa gawain sa mga huling araw, hindi naman sa hindi Siya makapagpapakita ng mga tanda at kababalaghan, kundi sa huling kapanahunang ito, hindi na gumagawa ang Diyos sa ganoong paraan. Ang ginagawa ng Diyos ngayon ay ang gawain ng paggamit ng mga salita upang perpektuhin at dalisayin ang mga tao. Sa pamamagitan ng Kanyang mga salita, inilalantad Niya ang mga bagay tulad ng mga satanikong tiwaling disposisyon ng mga tao, mga lumang kaisipan ng mga tao, at iba’t ibang relihiyosong kuru-kuro ng mga tao tungkol sa Diyos, na nagbibigay-daan sa mga tao na iwaksi ang kanilang mga satanikong tiwaling disposisyon. Kung ang gawain ng Diyos sa mga huling araw ay tungkol pa rin sa pagpapagaling ng maysakit, pagpapalayas ng mga demonyo, at pagpapakita ng mga tanda at kababalaghan, na nagpapahintulot sa mga tao na makita ang Diyos bilang lubos na sobrenatural, ang mga tiwaling disposisyon ng mga tao, at ang kanilang pagrerebelde at paglaban sa Diyos, ay hindi madaling mabubunyag, at hindi natin kailanman mapagtatanto ang ating mga tiwaling disposisyon, lalo namang hindi tayo madadalisay at mababago. Tulad na lang sa akin, kung gumaling agad ang sakit ng anak ko pagkatapos kong magdasal, hindi ako magkakaroon ng mga kuru-kuro tungkol sa Diyos, ni hindi ako mag-aalinlangan sa Kanya, at iisipin kong mayroon akong malaking pananalig sa Diyos at na talagang naghahangad ako. Pero nang hindi gumaling ang sakit ng anak ko, nakabuo ako ng mga maling pagkaunawa at kuru-kuro tungkol sa Diyos, at nagreklamo akong hindi pinakikinggan ng Diyos ang mga panalangin ko, at nag-alinlangan pa nga ako sa Diyos. Ayaw kong magdasal o dumalo sa mga pagtitipon, at ang sigasig ko noong una ay mabilis na naglaho. Nang maharap sa mga katunayan, ang aking katiwalian, paghihimagsik, at mga kuru-kuro tungkol sa Diyos ay ganap na nabunyag. Noon ko lang napagtanto na walang-katotohanan ang aking pananaw ng pagsukat sa kung ang gawain ba ay mula sa Diyos batay sa kung may mga tanda at kababalaghan bang naipapakita, o napagagaling ang mga sakit at napalalayas ang mga demonyo. Gumagawa ang Diyos ng isang yugto ng gawain sa bawat kapanahunan, at ang isang bagong kapanahunan ay nangangailangan ng bagong gawain. Sa Kapanahunan ng Biyaya, isinagawa ng Panginoong Jesus ang gawain ng pagtubos, at nagpagaling Siya ng maysakit, nagpalayas ng mga demonyo, at nagpakita ng ilang tanda at kababalaghan. Ngunit ngayon ay ang Kapanahunan ng Kaharian, ang huling kapanahunan, at isinasagawa ng Diyos ang gawain ng paghatol at pagdadalisay sa mga tao sa pamamagitan ng Kanyang mga salita, sa gayon ay ibinubukod-bukod ang lahat ng tao ayon sa kanilang uri, pagkatapos ay ginagantimpalaan ang mabubuti at pinarurusahan ang masasama, at winawakasan ang lumang kapanahunang ito. Kung ang Makapangyarihang Diyos ay gumagawa pa rin tulad ng Panginoong Jesus, na nagpapakita ng mga tanda at kababalaghan, nagpapagaling ng maysakit, at nagpapalayas ng mga demonyo, hindi ba’t inuulit lang Niya ang Kanyang gawain? Paano pa matatapos ang kapanahunan kung gayon? Higit pa rito, kaya ring gayahin ng masasamang espiritu ang gawaing nagawa na ng Diyos, at kung susukatin ko kung ang gawain ay mula sa Diyos sa pamamagitan ng kung may mga tanda at kababalaghang ipinapakita o kung pinagagaling ang mga sakit ng mga tao, sa huli ay maituturing ko ang gawain ni Satanas at ng masasamang espiritu bilang gawain ng Diyos, at malalapastangan ko ang Diyos! Sa pangalan, tinanggap ko ang gawain ng Makapangyarihang Diyos sa mga huling araw, pero wala akong tunay na pagkaunawa sa Diyos, at tinitingnan ko pa rin ang pinakabagong gawain ng Diyos sa pananaw ng paghahangad na makinabang hangga’t nais sa Kapanahunan ng Biyaya. Sinusubukan ko lang na tahakin ang lumang landas nang may bagong sapatos. Ang ganitong uri ng pananalig ay hindi natutugunan ang pagsang-ayon ng Diyos. Ang gawain ng Diyos sa mga huling araw ay hindi naglalayong gawing perpekto ang mga tao sa pamamagitan ng mga tanda at kababalaghan, kundi sa pamamagitan ng Kanyang mga salita. Ito talaga ang pagkamakapangyarihan-sa-lahat at karunungan ng Diyos! Kung ipapakita ang mga tanda at kababalaghan, maniniwala ang lahat ng tao kapag nakita nila ang mga ito, at hindi na magkakaroon ng paglaban, pero paano pa makikilatis ang pagkakaiba ng mga kambing at mga tupa, ang mga mapanirang damo at ang trigo, ang mga tunay na mananampalataya at mga huwad, at ang mabubuting lingkod at masasamang lingkod? Paano magagawa ng Diyos ang gawain ng pagperpekto, pagbubunyag, at pagtitiwalag sa mga tao? Ngayon, gumagawa ang Makapangyarihang Diyos sa pamamagitan ng pagpapahayag ng katotohanan upang lupigin at iligtas ang mga tao, at hindi Siya nagpapakita ng mga tanda at kababalaghan. Tinitingnan lang Niya kung kaya ng mga taong tanggapin ang katotohanan, at sa ganitong paraan, tanging ang mga tunay na nananampalataya sa Diyos ang maliligtas, at ang mga kabilang sa diyablong si Satanas ay mabubunyag at matitiwalag. Nakikita ko na habang mas nagiging normal at praktikal ang gawain ng Diyos, mas lalong naroon ang Kanyang karunungan. Ang ganitong paraan ng paggawa ng Diyos ay tunay na kamangha-mangha! Kung hindi dahil sa pagbubunyag ng mga katunayan at sa paglalantad ng mga salita ng Diyos, hindi ko kailanman mapagtatanto na nananampalataya pala ako sa Diyos nang may kalabuan at may mga kuru-kuro, ni hindi ko mapagtatanto na lumalaban at naghihimagsik pa rin pala ako laban sa Diyos, at lalong hindi ako magkakaroon ng anumang pagkaunawa sa praktikal na gawain ng Diyos. Sa sandaling iyon, nakaramdam ako ng malaking kagaanan at kalayaan sa aking puso, at hindi na ako desperadong umasa na magpapakita ang Diyos ng mga tanda at kababalaghan para alisin ang sakit ng anak ko.

Sa pamamagitan ng pagkakasakit ng anak ko, napagtanto ko ang aking walang-katotohanang pananaw sa pananalig sa Diyos. Pagkatapos, nagsimula akong magnilay-nilay: Ano ba ang tamang pananaw sa pananalig sa Diyos? Nabasa ko ang mga salita ng Diyos: “Ngayon nauunawaan ba ninyo kung ano ang pananampalataya sa Diyos? Nangangahulugan ba ang pananampalataya sa Diyos ng pagkakita ng mga tanda at mga kababalaghan? Nangangahulugan ba ito ng pagpunta sa langit? Hindi isang simpleng usapin ang pananampalataya sa Diyos. Dapat maalis ang mga relihiyosong paraan ng pananampalataya; ang paghahangad sa paglunas sa mga maysakit at pagpapatalsik sa mga demonyo, ang pagtutuon sa mga tanda at kababalaghan, pag-iimbot sa higit pang biyaya, kapayapaan at kagalakan ng Diyos, paghahangad sa kinabukasan at mga kaginhawahan ng laman—mga relihiyosong paraan ng pananampalataya ang mga ito, at malabong uri ng pananalig ang mga ganoong paraan ng pananampalataya. Ano ang praktikal na pananampalataya sa Diyos ngayon? Ito ay ang pagtanggap sa salita ng Diyos bilang buhay realidad mo, pagkilala sa Diyos mula sa Kanyang salita, at sa gayon ay pagkamit ng tunay na pagmamahal sa Kanya. Upang maging malinaw: Ang pananampalataya sa Diyos ay upang magpasakop ka sa Diyos, mahalin ang Diyos, at tuparin ang tungkulin na dapat isakatuparan ng isang nilikha. Ito ang layunin ng pananampalataya sa Diyos. Dapat mong makilala ang pagiging kaibig-ibig ng Diyos, kung gaano kakarapat-dapat ang Diyos sa paggalang, at kung paanong ang gawaing ginagawa ng Diyos sa Kanyang mga nilikha ay ang pagliligtas at paggawang perpekto sa kanila—ito ang mga pangunahing kinakailangan ng iyong pananampalataya sa Diyos. Ang pananampalataya sa Diyos ay pangunahing ang paglipat mula sa isang pamumuhay ng laman tungo sa isang buhay ng pagmamahal sa Diyos, at mula sa pamumuhay sa katiwalian tungo sa pamumuhay sa buhay ng mga salita ng Diyos; ito ay paglabas mula sa ilalim ng kapangyarihan ni Satanas at pamumuhay sa ilalim ng pangangalaga at pag-iingat ng Diyos; ito ay upang magawa mong magpasakop sa Diyos sa halip na sa laman, nang sa gayon ay makamit ng Diyos ang iyong buong puso at magawa kang perpekto, at nang sa gayon ay mapalaya ka mula sa mga satanikong tiwaling disposisyon. Ang pananampalataya sa Diyos ay pangunahing upang ang dakilang kapangyarihan at kaluwalhatian ng Diyos ay maipamalas sa iyo, nang sa gayon maaari kang makasunod sa kalooban ng Diyos, nang sa gayon ay maisakatuparan ang plano ng Diyos, at nang sa gayon ay magawa mong magpatotoo sa Diyos sa harap ni Satanas. Ang pananampalataya sa Diyos ay hindi dapat umikot sa pagnanais na makita ang mga tanda at mga kababalaghan, ni hindi ito dapat alang-alang sa iyong sariling laman. Tungkol ito dapat sa paghahangad sa pagkilala sa Diyos, kakayahang magpasakop sa Diyos, at, tulad ni Pedro, magpasakop sa Kanya hanggang kamatayan. Ang pangunahing layunin ay ang kamtin ito. … Kung, sa iyong pananampalataya sa Diyos, palagi mong gustong makakita ng mga tanda at mga kababalaghan, kung gayon ay mali ang pananaw na ito sa pananampalataya sa Diyos. Ang pananampalataya sa Diyos ay pangunahing pagtanggap sa mga salita ng Diyos bilang buhay realidad ng isang tao. Kapag ang mga salitang nagmumula sa bibig ng Diyos ay isinasagawa ng mga tao at naisasakatuparan sa kanila, sa gayon ay nakakamit ang layunin ng Diyos. Sa pananampalataya sa Diyos, dapat hangarin ng tao na magawang perpekto ng Diyos, na makapagpasakop sa Diyos, at makamit ang ganap na pagpapasakop sa Diyos. Kung makakapagpasakop ka sa Diyos nang hindi dumaraing, makapagsasaalang-alang ng mga layunin ng Diyos, makapagkakamit ng tayog ni Pedro, at makapagtataglay ng estilo ni Pedro na sinabi ng Diyos, kung gayon, iyon ang magiging hudyat na natamo mo ang tagumpay sa pananampalataya sa Diyos, at ito ang magpapahiwatig na nakamit ka na ng Diyos” (Ang Salita, Vol. I. Ang Pagpapakita at Gawain ng Diyos. Ang Lahat ay Naisasakatuparan ng Salita ng Diyos). Mula sa mga salita ng Diyos, naunawaan ko ang tamang perspektiba sa pananampalataya sa Diyos. Ang pananampalataya sa Diyos ay hindi para sa kapakanan ng pagkakamit ng biyaya at mga pagpapala, ni hindi ito para sa isang payapa at maayos na buhay ng laman. Hindi iyon tunay na pananampalataya sa Diyos. Umaasa ang Diyos na kaya nating hangarin ang katotohanan, mamuhay ayon sa Kanyang mga salita kapag may mga nangyayari, at gamitin ang ating aktuwal na pagsasabuhay upang magpatotoo at luwalhatiin ang Diyos. Ito ang tunay na pananampalataya sa Diyos. Nakatuon lang ako sa pag-asang gumaling ang sakit ng anak ko, pero hindi ko alam kung ano ang layunin ng Diyos, o kung paano ako dapat manindigan sa aking patotoo para sa Diyos. Lubos akong nagpakalugmok sa aking tiwaling disposisyon, hinuhusgahan at nililimitahan ang Diyos batay sa sarili kong mga kuru-kuro, at nag-aalinlangan pa nga sa Diyos at itinatanggi ang Kanyang gawain. Sa anong paraan ako nagkaroon ng anumang sinseridad sa Diyos o pagpapasakop sa Kanya? Wala talaga akong patotoo kahit katiting! Noong may sakit ang anak ko, sinisiyasat din ng Diyos ang aking saloobin, tinitingnan kung mayroon akong tunay na pananalig at pagpapasakop sa Kanya. Kinailangan kong isantabi ang sarili kong mga kuru-kuro, at anuman ang mangyari sa sakit ng anak ko, hindi ako maaaring patuloy na magpakanegatibo, magpakahina, o magpakalayo sa Diyos.

Pero madaling gawin ang mga resolusyon. Mas mahirap ang tunay na pagsasagawa ng katotohanan. Isang hapon, nang magtitipon na sana kami, nilagnat na naman ang anak ko, at malinaw kong napagtanto sa aking puso na ito ay si Satanas na sinusubukan akong tuksuhin, at sinusubukang isuko ko ang pagtitipon. Naisip ko ang mga salita ng Diyos: “Kung hindi mo kayang magpatotoo sa harap ni Satanas, tatawanan ka ni Satanas, ituturing ka nito bilang isang katatawanan, bilang isang laruan, at madalas ka nitong gagawing hangal at guguluhin ang isip mo” (Ang Salita, Vol. I. Ang Pagpapakita at Gawain ng Diyos. Ang Pagmamahal Lamang sa Diyos ang Tunay na Pananalig sa Diyos). Alam ni Satanas na ang pinakaikinababahala ko ay ang aking anak, kaya patuloy nitong ginagamit ang sakit ng anak ko para subukang guluhin ako at pigilan sa pagdalo sa pagtitipon. Dati, hindi ko nauunawaan ang katotohanan at hindi ko makilatis ang mga pakana ni Satanas, at sa tuwing nagkakasabay ang pagtitipon at ang pagkakasakit ng anak ko, natataranta ako at mabilis na iniiwan ang pagtitipon para dalhin ang anak ko sa doktor, hila-hila ni Satanas. Kapag wala akong pagtitipon, hindi nilalagnat ang anak ko, pero sa sandaling magkaroon, lalagnatin siya. Habang mas pinag-iisipan ko ito, mas lalong luminaw na ito ay ganap na pakana ni Satanas, at alam kong hindi na ako maaaring magpagapos at magpakontrol pa kay Satanas. Nagdasal ako sa Diyos sa aking puso, “O Diyos, ayaw ko nang malinlang o mapahirapan pa ni Satanas. Gusto kong makipagtipon sa aking mga kapatid. Pakiusap, tulungan Mo ako.” Pagkatapos magdasal, medyo kumalma ang puso ko. Tiningnan ko ang kalagayan ng anak ko, at hindi gayon kataas ang lagnat niya, at mukha naman siyang masigla, kaya iniwan ko siya sa aking biyenan, hiniling ditong painumin siya ng gamot sa lagnat, at pumunta ako sa pagtitipon. Sa gulat ko, pagkatapos ng pagtitipon, umuwi ako at nakita kong masayang naglalaro ng mga laruan ang anak ko. Sinabi ng biyenan ko na bumaba ang lagnat niya kahit hindi uminom ng gamot. Sobra ang saya at pagkaantig ko kaya bigla akong napaiyak. Naisip ko kung paanong dati, hindi nawawala ang lagnat ng anak ko, at kung paanong kailangan naming pumunta sa ospital para sa suwero para gumaling siya, pero sa pagkakataong ito, bumaba na lang ang lagnat nang walang anumang gamot. Halos hindi ako makapaniwala, at sa puso ko, patuloy kong pinasalamatan at pinuri ang Diyos. Sa pamamagitan ng karanasang ito, naunawaan ko rin na bagama’t noong una, nang may sakit ang anak ko ay nagdasal ako sa Diyos, hindi pinagaling ng Diyos ang anak ko, at mayroong karunungan ng Diyos dito. Noong panahong iyon, puno ang puso ko ng mga kuru-kuro, imahinasyon, at limitasyon tungkol sa Diyos, at wala akong pagkaunawa sa gawain ng Diyos sa mga huling araw na nilulupig at piniperpekto ang mga tao sa pamamagitan ng Kanyang mga salita, at wala akong anumang pagkilatis sa mga panunukso at panggugulo ni Satanas. Kaya hinayaan ng Diyos na patuloy na dumating ang mga panggugulo at panunukso ni Satanas para dalisayin ako, at nang sa gayon ay maunawaan ko ang katotohanan at makilala ang Diyos. Sa prosesong ito, nagbunyag ako ng mga kuru-kuro, maling pagkaunawa, reklamo, at pag-aalinlangan sa Diyos, at pagkatapos ay ginamit ng Diyos ang Kanyang mga salita para bigyang-liwanag at gabayan ako, inilalantad at hinahatulan ang aking mga kuru-kuro at katiwalian, na nagpahintulot sa aking maunawaan ang normal at praktikal na kalikasan ng gawain ng Diyos sa mga huling araw, at makilala ang sarili kong pagrerebelde at paglaban, at tinutulungan din akong matutong kilatisin ang mga pakana ni Satanas. Sa huli, nagawa kong isantabi ang aking mga kuru-kuro, maghimagsik laban sa aking laman, at isagawa ang katotohanan. Nakita ko na ang paggawa ng Diyos sa ganitong paraan ay tunay na makapangyarihan sa lahat at praktikal, at napakadunong. Sa pamamagitan ng karanasang ito, nagawa ko talagang makilala ang awtoridad at kapangyarihan ng mga salita ng Diyos, at nakita kong ginagamit ng Diyos ang mga praktikal na salita at praktikal na gawain upang lupigin at gawing perpekto ang mga tao, at para makuha ang kanilang mga puso. Ang paggawa ng Diyos sa ganitong paraan sa mga huling araw ay higit na mas makabuluhan kaysa sa pagpapakita ng mga tanda at kababalaghan. Naalala ko dahil dito ang isang sipi ng mga salita ng Diyos: “Sa gawain sa mga huling araw, ang kapangyarihan ng salita ay higit kaysa sa pagpapamalas ng mga tanda at mga kababalaghan, at nahihigitan ng awtoridad ng salita ang sa mga tanda at mga kababalaghan” (Ang Salita, Vol. I. Ang Pagpapakita at Gawain ng Diyos. Ang Hiwaga ng Pagkakatawang-tao (4)). Napakatotoo ng mga salitang ito!

Kalaunan, nabasa ko ang dalawa pang sipi ng mga salita ng Diyos, at nagkaroon ako ng kaunting pagkaunawa sa aking tiwaling disposisyon. Sabi ng Makapangyarihang Diyos: “Napakaraming naniniwala sa Akin para lamang pagalingin Ko sila. Napakaraming naniniwala sa Akin para lamang gamitin Ko ang Aking kapangyarihan upang itaboy ang maruruming espiritu mula sa kanilang mga katawan, at napakaraming naniniwala sa Akin para lamang makatanggap sila ng kapayapaan at kagalakan mula sa Akin. Napakaraming naniniwala sa Akin para lamang hingan Ako ng mas maraming materyal na kayamanan. Napakaraming naniniwala sa Akin para lamang gugulin ang buhay na ito sa kapayapaan at maging ligtas at matiwasay sa mundong darating. Napakaraming nananampalataya sa Akin para maiwasan ang pagdurusa ng impiyerno at para matanggap ang mga pagpapala ng langit. Napakaraming nananampalataya sa Akin para lang sa pansamantalang kaginhawahan, ngunit hindi naghahangad magkamit ng anuman sa mundong darating. Kapag ibinuhos Ko ang Aking matinding galit sa mga tao at binabawi Ko ang lahat ng kagalakan at kapayapaan na dati nilang taglay, napupuno sila ng pagdududa. Kapag ibinigay Ko sa mga tao ang pagdurusa ng impiyerno at binabawi Ko ang mga pagpapala ng langit, nagagalit sila nang husto. Kapag hinihiling sa Akin ng mga tao na pagalingin Ko sila, at hindi Ko sila pinapakinggan at nakadarama Ako ng pagkapoot sa kanila, nililisan nila Ako upang sa halip ay hanapin ang paraan ng malademonyong panggagamot at pangkukulam. Kapag inaalis Ko ang lahat ng hiningi ng mga tao sa Akin, naglalaho silang lahat nang walang bakas. Samakatwid, sinasabi Ko na ang mga tao ay may pananalig sa Akin sapagkat masyadong masagana ang biyaya Ko, at dahil masyadong maraming pakinabang na makakamit” (Ang Salita, Vol. I. Ang Pagpapakita at Gawain ng Diyos. Ano ang Alam Mo sa Pananalig?). “Dapat ninyong maunawaan kung bakit kayo nananampalataya sa Akin; kung gusto lang ninyong maging Aking ‘aprentis’ o Aking ‘pasyente,’ o maging isa sa Aking mga banal sa langit, kung gayon ang inyong pagsunod sa Akin ay magiging walang kabuluhan. Ang pagsunod sa Akin sa ganoong paraan ay pag-aaksaya lamang ng lakas; ang pagkakaroon ng gayong paraan ng pananalig sa Akin ay pag-aaksaya lamang ng inyong mga araw, pagsasayang ng inyong kabataan. At sa huli, wala kayong matatanggap. Hindi ba’t pagpapakana iyon nang walang kabuluhan? Matagal Ko nang nilisan ang mga Hudyo at hindi na Ako isang manggagamot ng tao ni ang gamot para sa tao. Hindi na Ako isang hayop na pantrabaho na maaaring manehuhin o katayin kung kailan naisin ng tao; sa halip, Ako ay dumating sa mga tao upang hatulan at kastiguhin ang tao, upang makilala Ako ng tao. Dapat mong malaman na minsan Ko nang ginampanan ang gawain ng pagtubos; minsan Akong naging si Jesus, ngunit hindi Ako maaaring manatiling si Jesus habang panahon, tulad lang ng minsan Akong naging si Jehova ngunit sa paglaon ay naging si Jesus. Ako ang Diyos ng sangkatauhan, ang Lumikha, ngunit hindi Ako maaaring manatiling si Jesus o Jehova magpakailanman. Ako ay naging ang maituturing ng tao na manggagamot, ngunit hindi ito nagpapahiwatig na ang Diyos ay isang manggagamot lang para sa sangkatauhan. Kaya kung taglay mo ang lumang pananaw sa iyong pananalig sa Akin, wala kang makakamit kung ganoon. Gaano mo man Ako purihin ngayon: ‘Mahal na mahal ng Diyos ang tao; pinagagaling Niya ako at binibigyan ako ng mga pagpapala, kapayapaan, at kagalakan. Tunay na mabuti ang Diyos sa tao; hangga’t nananampalataya tayo sa Kanya, hindi natin kailangang mag-alala tungkol sa pera…,’ hindi Ko pa rin puwedeng gambalain ang Aking naunang gawain. Kung ikaw ay nananampalataya sa Akin ngayon, tatanggapin mo lang ang Aking kaluwalhatian at magkakaroon ng karapatang magpatotoo sa Akin, at magiging pangalawahin ang lahat ng iba pa. Dapat mo itong malinaw na maunawaan” (Ang Salita, Vol. I. Ang Pagpapakita at Gawain ng Diyos. Ano ang Alam Mo sa Pananalig?). Habang pinag-iisipang mabuti ang mga salita ng Diyos, nakita ko ang kasuklam-suklam na mga intensyon sa aking pananalig. Noong nananampalataya ako sa Panginoong Jesus dati, natamasa ko ang biyaya, kapayapaan, at kagalakang bigay ng Panginoon, kaya inakala kong tunay akong pinagpala sa pananampalataya sa Panginoon. Pero matapos matagpuan ang Makapangyarihang Diyos, nakita ko kung paano ipinapahayag ng Diyos ang katotohanan para iligtas ang mga tao at sa huli ay dalhin sila sa kaharian ng langit, kaya lalo pa akong naging aktibo sa aking paghahangad. Araw-araw akong kumakain at umiinom ng mga salita ng Diyos at nagdarasal sa Diyos, hindi ako kailanman nahuli ng dating sa mga pagtitipon, at nangaral din ako ng ebanghelyo at ginawa ang tungkulin ng pagpapatuloy. Ginawa ko ang lahat ng ito para palugurin ang Diyos, iniisip na sa paggawa nito, mas lalo pa akong bibiyayaan at pagpapalain ng Diyos. Nakita ko na nananampalataya lang pala ako sa Diyos para gamitin Siya upang matugunan ang aking pagnanais para sa mga pagpapala. Wala akong kahit anong pakialam kung ano ang gawaing ginagawa ng Diyos, ni hindi ako nagmalasakit sa kung ano ang hinihingi ng Diyos sa mga tao, kung paano dapat manampalataya ang mga tao sa Diyos upang umayon sa Kanyang mga layunin at mapalugod Siya, kung anong uri ng mga tao ang makapapasok sa kaharian, kung ang paraan ko ng pananampalataya ay may pagsang-ayon ng Diyos, o kung ano ang tamang pananaw sa pananalig sa Diyos. Hindi ko alam alinman sa mga bagay na ito, ni hindi ko naisip ang mga ito. Umaasa lang ako sa aking sigasig na makipagtipon at mangaral ng ebanghelyo, iniisip na sa paggawa ng mga bagay na ito, pinalulugod ko ang Diyos at dapat akong makatanggap ng Kanyang mga pagpapala. Nang magkaroon ang anak ko ng mataas na lagnat na hindi bumababa, hindi natupad ang mga biyaya at pagpapalang ipinagdasal ko, pero hindi ako naghanap ng katotohanan o nagnilay sa aking sarili. Sa halip, sa puso ko, nag-alinlangan ako sa Diyos at itinanggi ang Kanyang gawain. Nakita ko na napakatindi ng pagnanais ko para sa mga pagpapala. Ang Diyos ang Lumikha, at ako ay isang nilikha, kaya ganap na likas at may katwiran para sa isang nilikha na manampalataya sa Diyos at gawin ang kanyang tungkulin. Hindi ako dapat makipagtawaran sa Diyos, lalo namang hindi ako dapat gumawa ng mga di-makatwirang kahilingan sa Kanya. Ngayon ko lang tunay na naunawaan na may mabubuting layunin ang Diyos sa pagkakasakit ng anak ko. Nagbigay-daan ito sa akin upang pagnilayan at unawain ang aking satanikong disposisyon at walang-katotohanang mga pananaw sa pananalig. Natanto ko rin na kapag sinusuri kung ang isang bagay ay tunay na gawain ng Diyos, hindi ito dapat ibatay sa kung may mga tanda at kababalaghang ipinapakita, o kung may nagaganap na pagpapagaling sa maysakit at pagpapalayas ng mga demonyo, o kung may mga biyaya at pagpapalang ipinagkakaloob, kundi sa halip ay kung maipapahayag ang katotohanan sa pamamagitan nito, kung maaakay ba ng gawaing ito ang mga tao na magkaroon ng lalo pang pagkaunawa sa Diyos, kung kaya ba nitong linisin at baguhin ang mga satanikong tiwaling disposisyon ng mga tao, at kung kaya ba ng gawaing ito na iligtas at gawing perpekto ang mga tao. Kung makakamit nito ang ganitong mga epekto, tiyak nga na gawain ito ng Diyos.

Sa pagdanas sa sakit ng anak ko, nagkaroon ako ng kaunting pagkaunawa sa Kanyang gawain, at nagkaroon ako ng mga tamang pananaw at tamang paghahangad sa aking pananalig. Ito ang tunay na pagliligtas ng Diyos para sa akin, at ang Kanyang dakilang pagmamahal sa akin. Ang pagmamahal na ito ay hindi mabilang na mas dakila kaysa sa mga biyaya at pagpapalang dati kong hiniling. Nagpasalamat ako sa Diyos mula sa kaibuturan ng aking puso! Nang mapagtanto ko ito, nakaramdam ako ng hiya at konsensiya sa paghahanap lamang ng mga biyaya at pagpapala sa aking pananalig at sa hindi paghahangad ng katotohanan, at na ako pala ay naging tunay na hangal, mangmang, at bulag! Dapat kong bitawan ang aking mga intensyon na magkamit ng mga pagpapala at tahakin ang tamang landas sa aking pananalig.


22. Hindi Na Ako Sumusuko sa Sarili Ko Dahil sa Mahina Kong Kakayahan

Ni Su Yan, Tsina

Noong Nobyembre 2023, sinimulan kong gawin ang tungkulin ng pagsusuri at pagpili ng mga sermon. Nang maisip ko kung paano ako tinanggal noong dati akong lider dahil mahina ang kakayahan ko at hindi ako makagawa ng tunay na gawain, alam kong pagtataas at biyaya ng Diyos na magawa ko itong tungkuling nakabatay sa teksto. Kahit sa mahina kong kakayahan, handa akong gawin ang lahat ng makakaya ko para makipagtulungan, kaya pagkatapos, masigasig kong pinag-aralan ang mga prinsipyo. Nakita ko na nagawang ilapat ng lahat ng ibang mga kapatid ang mga prinsipyong natutunan nila sa kanilang mga tungkulin, at pagkalipas ng kaunting panahon, lahat sila ay umunlad. Talagang nainggit ako sa kanila. Pero pagkatapos ay tiningnan ko ang aking sarili: Nauunawaan ko ang mga prinsipyo habang pinag-aaralan ko ang mga ito, pero pagdating sa aktuwal na paglalapat ng mga ito, hindi ko mapagdugtong-dugtong o mailapat ang mga prinsipyo nang angkop sa pangangailangan. Ang mga sermon na pinili ko ay palaging may mga paglihis at problema. Naisip ko, “Ang hina-hina talaga ng kakayahan ko. Mukhang iyong mga may mahusay na kakayahan lang at mabilis makaunawa ang makagagawa nang maayos sa tungkuling ito. Dati, bilang isang lider, responsable ako sa ilang aytem ng gawain, pero dahil sa mahina kong kakayahan at kawalan ng kapabilidad sa gawain, wala akong nakuhang resulta sa tungkulin ko. Ngayon, pinag-aralan ko itong iisang gampanin ng pagsusuri ng mga sermon, pero wala pa rin akong natamo na anumang resulta. Kung hindi ko man lang magagawa nang maayos ang tungkuling ito, natatakot akong mawawalan ako ng pagkakataong matamo ang kaligtasan.” Sa sandaling naisip ko ito, nawalan ako ng lahat ng ganang mag-aral. Pakiramdam ko ay walang saysay ang pag-aaral dahil sa mahina kong kakayahan. Pagkatapos niyon, iniraos ko na lang ang tungkulin ko, at ayaw ko nang magsikap pa sa mga prinsipyo; madalas ding nagkakaproblema ang mga sermon na pinipili ko. Kalaunan, isinaayos ng lider na tulungan ako ni Sister Zhao Ying. Nais kong matuto nang husto mula sa kanya at makabisado ang mga prinsipyo sa lalong madaling panahon para magawa nang maayos ang aking tungkulin. Pero nang makita ko kung gaano kahusay ang kakayahan ni Zhao Ying, at kung gaano siya kabilis makaunawa, kayang isagawa ang mga prinsipyo, at nakakukuha ng magagandang resulta sa kanyang tungkulin, at pagkatapos ay tiningnan ko ang aking sarili—mahina ang kakayahan, mabagal makaunawa, at hindi magaganda ang resultang nakukuha sa aking tungkulin—naisip ko, “Sa kakayahang katulad ng sa akin, magagawa ko ba talaga nang maayos ang tungkuling ito? Kung hindi ko magagawa, at matitiwalag ako, hindi ba’t mawawala ang pagkakataon kong matamo ang kaligtasan?” Sa isiping ito, nagsimula akong magreklamo sa loob-loob ko, “O Diyos, nilikha Mo kaming lahat. Bakit binigyan Mo ng gayon kahuhusay na kakayahan ang iba, at ang sa akin ay mahina?” Habang lalo ko itong iniisip, mas lalong dumidilim ang puso ko. Nang mapagtanto kong nagrereklamo na pala ako tungkol sa Diyos, hindi na ako nangahas na isipin pa iyon at nagmakaawa ako sa Diyos na protektahan ang puso ko. Kalaunan, nakipagbahaginan sa akin si Zhao Ying tungkol sa mga paglihis sa aking mga pagsusuri ng sermon. Nang isa-isa niyang tinukoy ang aking mga kakulangan, lalo akong nasiraan ng loob. Naramdaman ko na ilang buwan ko nang ginagawa ang tungkuling ito pero napakarami ko pa ring problema rito. Talagang hindi sapat ang kakayahan ko. Habang pinag-aaralan namin ang mga prinsipyo, hiniling sa akin ni Zhao Ying na makipagbahaginan, pero naisip ko na sa aking kakayahan, kahit makipagbahaginan ako, hindi ko rin ito mailalapat kalaunan, kaya ilang pabasta-bastang salita lang ang sinabi ko. Dahil dito, wala akong natutuhan mula sa dalawang araw na pag-aaral. Napagtanto kong mali ang kalagayan ko, kaya nanalangin ako sa Diyos, “O Diyos, palagi kong nararamdaman na mahina ang kakayahan ko, at kung hindi ko magagawa nang maayos ang tungkuling ito, tatanggalin ako at ititiwalag. Hindi ako makausad sa mga negatibong damdaming ito at hindi ako makaalis. Mahal na Diyos, nakikiusap ako sa Iyo na bigyang-liwanag Mo at gabayan Mo ako.” Kalaunan, naisip ko ang mga salita ng Diyos: “Kung kaya ng isang tao na gampanan nang maayos ang kanyang tungkulin ay hindi lamang nakasalalay sa kanyang kakayahan, kundi pangunahin sa kanyang saloobin kapag ginagampanan ang kanyang tungkulin, sa kanyang karakter, kung mabuti o masama ang kanyang pagkatao, at kung kaya niyang tanggapin ang katotohanan. Ito ang mga ugat na isyu” (Ang Salita, Vol. III. Ang mga Diskurso ni Cristo ng mga Huling Araw. Ang Wastong Pagtupad ng Tungkulin ay Nangangailangan ng Pagtutulungan na may Pagkakasundo). Sinasabi ng Diyos na kung magagampanan nang maayos ng isang tao ang kanyang tungkulin ay hindi naman lubos na nakadepende sa kanyang kakayahan, kundi pangunahing nakadepende sa kanyang saloobin sa kanyang tungkulin at kung kaya niyang tanggapin ang katotohanan. Kung anong uri ng kakayahan mayroon ang isang tao ay pauna nang inorden ng Diyos. Basta’t ibinibigay niya ang lahat ng makakaya at kumikilos ayon sa mga prinsipyo sa kanyang tungkulin, magiging naaayon siya sa mga layunin ng Diyos. Pero pagkatapos ay tiningnan ko ang sarili kong saloobin sa aking tungkulin: Noong maraming paglihis ang mga pagsusuri ko ng sermon, hindi ko piniga ang isip ko kung paano malalampasan ang mga paghihirap. Sa halip, naging negatibo ako at nagbigay-hatol sa sarili ko. Naisip ko na dahil napag-aralan ko na ang dapat kong pag-aralan, sa kakayahan ko, hinding-hindi ko makakabisado ang mga prinsipyo o magagawa nang maayos ang tungkulin ko gaano man ako magsumikap. Kaya, nawalan na ako ng ganang magpunyagi. Kung iisipin, hindi ito ang mga pagpapamalas ng isang taong tumatanggap ng katotohanan. Kung hindi ako magpupunyagi, hindi makagagawa ang Banal na Espiritu para gabayan ako, at tiyak na hindi ko magagawa nang maayos ang tungkulin ko.

Pagkatapos, nagbasa ako ng mga salita ng Diyos at nagkamit ako ng higit pang pagkaunawa sa problema ko. Sabi ng Makapangyarihang Diyos: “Pakiramdam ng ilang tao ay napakababa ng kanilang kakayahan at na wala silang abilidad na makaarok, kaya nagbibigay-hatol sila sa kanilang sarili. Pakiramdam nila na gaano man nila hangarin ang katotohanan, hindi nila matutugunan ang mga hinihingi ng Diyos, at na gaano man sila magsumikap, ganito lang talaga sila. Palagi silang negatibo. Bilang resulta, kahit pagkaraan ng maraming taong pananampalataya sa Diyos, wala pa silang natatamong anumang katotohanan. Nang hindi nagsusumikap para hangarin ang katotohanan, sinasabi mo na napakababa ng iyong kakayahan, sinusukuan mo ang sarili mo, at lagi kang namumuhay sa negatibong kalagayan, at dahil dito, hindi mo nauunawaan ang katotohanang dapat mong maunawaan o isinasagawa ang katotohanan na kaya mong isagawa—hindi ba’t ikaw ang pumipigil sa sarili mo? Palagi mong sinasabi na mababa ang iyong kakayahan at nagkukulang—hindi ba’t pag-iwas at pag-urong ito sa responsabilidad? Kung kaya mong magdusa, magbayad ng halaga, at matamo ang gawain ng Banal na Espiritu, tiyak na mauunawaan mo ang ilang katotohanan at makakapasok ka sa ilang realidad. Kung hindi ka babaling o umaasa sa Diyos, at sinusukuan mo ang sarili mo nang hindi ka nagsisikap kahit paano o nagbabayad ng halaga, at sumusuko ka na lang, ikaw ay isang walang silbi, at wala ka ni katiting na konsensiya at katwiran. Anuman ang iyong kakayahan, hangga’t mayroon kang kaunting konsensiya at katwiran, dapat mong masigasig na tuparin nang maayos ang iyong tungkulin at kumpletuhin ang iyong misyon. Ang pagiging isang taong tumatakas sa tungkulin ay isang karumal-dumal na akto ng paghihimagsik; kapag ipinagkanulo ng isang tao ang Diyos, hindi na ito matutubos. Ang paghahangad sa katotohanan ay nangangailangan ng isang matatag na kalooban, at ang mga taong masyadong marupok at may labis na pagkanegatibo sa loob nila ay walang maisasakatuparan. Hindi sila makakapanampalataya sa Diyos hanggang sa huli, at lalong mas kaunti ang pag-asa para sa kanila na makamit ang katotohanan at matamo ang pagbabago ng disposisyon. Tanging ang mga naghahangad sa katotohanan at may determinasyon ang makapagkakamit nito at magagawang perpekto ng Diyos” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Ang isiniwalat ng Diyos ay ang kalagayan ko mismo. Nakita ko ang mga kapatid na inilalapat ang mga prinsipyong natutunan nila at nagtatamo ng magagandang resulta sa kanilang mga tungkulin. Samantalang pagkatapos kong mag-aral, hindi na nga ako humusay, palagi pa akong may mga paglihis at problema. Dahil dito, nagbigay-hatol ako sa sarili ko bilang isang taong may mahinang kakayahan at mabagal makaunawa, namumuhay sa gitna ng mga negatibong damdamin at ayaw nang magsikap sa mga prinsipyo. Isinaayos ng lider na gabayan ako ni Zhao Ying, na kapaki-pakinabang para sa akin at sa gawain. Pero nang makita ko na mayroon siyang mahusay na kakayahan, mabilis na naarok ang mga prinsipyo, at nagtamo ng mga resulta sa kanyang tungkulin, hindi ako natuto mula sa kanyang mga kalakasan para punan ang sarili kong mga kakulangan. Sa halip, sinisi ko ang Diyos sa hindi pagbibigay sa akin ng mahusay na kakayahan, at nagbigay-hatol ako sa sarili ko bilang isang taong walang kakayanang gawin nang maayos ang kahit ano dahil sa aking mahinang kakayahan. Nawalan ako ng motibasyon sa tungkulin ko, at ayaw ko nang magsikap na pagnilayan ang mga prinsipyo. Nakita ko na napakahina ng loob ko at walang pagtitiyaga—isa akong inutil na duwag. Ang mga taong may mabuting pagkatao ay isinasaalang-alang ang mga layunin ng Diyos at may pagpapahalaga sa responsabilidad pagdating sa kanilang tungkulin. Kahit na nahaharap sila sa mga paghihirap, hindi sila nagiging negatibo, nagpapabaya, o sumusuko sa kanilang sarili. Hindi nila ibinubunton ang kanilang mga kabiguan sa kanilang tungkulin, lalong hindi sila nakikipagtalo o nagkakamali ng pagkaunawa sa Diyos. Pero nagbigay-hatol ako sa sarili ko, kumbinsido na sa aking mahinang kakayahan, hinding-hindi ko magagawa nang maayos ang tungkulin ko gaano man ako magsumikap. Ayaw ko na ring pag-aralan ang mga prinsipyo at ginawa ko ang tungkulin ko nang pabasta-basta, iniraos ko lang. Nagdulot ito ng maraming paglihis at problema sa aking mga pagsusuri ng sermon, na nakaantala sa gawain. Tinustusan ako ng Diyos ng napakaraming katotohanan at nagsaayos ng mga kapatid para tulungan ako, pero wala sa puso ko at iresponsable ako sa aking tungkulin. Kapag nahihirapan ako, kumikilos ako na parang isang taong tumatakas sa gawain. Talagang hindi ako karapat-dapat sa pagkain, pag-inom, at pagtatamasa ng mga salita ng Diyos. Kung magpapatuloy ako nang ganito, talagang matitiwalag ako. Sa pag-iisip nito, napagtanto kong hindi ko na maaaring tratuhin ang tungkulin ko nang negatibo at pasibo: Kailangan kong gawin ang lahat ng makakaya ko para magawa ito nang maayos. Unti-unti, nagsimula akong makahanap ng kaunting landas sa aking tungkulin at nakapagtatamo na ng ilang resulta.

Isang araw, nabasa ko ang mga salita ng Diyos at nagkamit ako ng kaunting pagkaunawa sa mga layunin ng Diyos. Sabi ng Makapangyarihang Diyos: “‘Kahit mababa ang kakayahan ko, mayroon akong matapat na puso.’ Ang mga salitang ito ay napakatotoo pakinggan, at naglalaman ng hinihingi ng Diyos sa mga tao. Anong hinihingi? Na hindi malaking bagay ang pagkakaroon ng mababang kakayahan, pero dapat magtaglay ng matapat na puso ang isang tao, at kung mayroon sila noon, makatatanggap sila ng pagsang-ayon ng Diyos. Anuman ang iyong sitwasyon o pinagmulan, dapat kang maging matapat na tao, magsabi nang tapat, kumilos nang tapat, gumampan ng iyong tungkulin nang buong puso at isipan, maging deboto sa iyong tungkulin, hindi kumilos nang tuso, hindi maging madaya o mapanlinlang na tao, hindi magsinungaling o manlinlang, at hindi magpaligoy-ligoy sa pagsasalita. Kailangan mong kumilos ayon sa katotohanan at maging isang taong naghahangad sa katotohanan. Maraming tao ang nag-iisip na mababa ang kanilang kakayahan, at hindi nila kailanman ginagawa nang maayos ang kanilang tungkulin o nang pasok sa pamantayan. Ibinubuhos nila ang kanilang puso at lakas sa kanilang ginagawa, ngunit hindi nila kailanman maarok ang mga prinsipyo, at hindi pa rin sila makapagbunga ng napakagagandang resulta. Sa huli, ang nagagawa na lamang nila ay dumaing na napakababa ng kanilang kakayahan, at sila ay nagiging negatibo. Kaya, hindi na ba makasusulong kung mababa ang kakayahan ng isang tao? Ang pagkakaroon ng mababang kakayahan ay hindi isang nakamamatay na sakit, at hindi kailanman sinabi ng Diyos na hindi Niya ililigtas ang mga taong may mababang kakayahan. Sinabi noon ng Diyos na nalulungkot Siya sa mga taong matapat ngunit mangmang. Anong ibig sabihin ng pagiging mangmang? Sa maraming kaso, ang kamangmangan ay nagmumula sa pagiging mababa ang kakayahan. Mababa ang kakayahan ng gayong mga tao, at may mababaw silang pagkaunawa sa katotohanan; hindi ito sapat na espesipiko o praktikal, at madalas itong nananatili sa isang mababaw o literal na pagkaunawa, isang pagkaunawa sa doktrina at mga regulasyon. Iyon ang dahilan kung kaya’t hindi nila makita nang malinaw ang maraming problema, at hindi kailanman maarok ang mga prinsipyo habang ginagampanan ang kanilang mga tungkulin, o mahusay na magawa ang kanilang mga tungkulin. Ayaw ba ng Diyos, kung gayon, sa mga taong may mababang kakayahan? (Gusto Niya sila.) Anong landas at direksiyon ang itinuturo ng Diyos sa mga tao? (Na maging isang matapat na tao.) Maaari ka bang maging matapat na tao kung sasabihin mo lamang ito? (Hindi, kailangang mayroon kaming mga pagpapamalas ng isang matapat na tao.) Ano ang mga pagpapamalas ng isang matapat na tao? Una, ang hindi pagkakaroon ng pagdududa sa mga salita ng Diyos. Isa iyon sa mga pagpapamalas ng isang matapat na tao. Bukod dito, ang pinakamahalagang pagpapamalas ay ang paghahanap at pagsasagawa ng katotohanan sa lahat ng bagay—ito ang pinakamahalaga” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Mula sa mga salita ng Diyos, naunawaan ko na ang pagkakaroon ng mahinang kakayahan ay hindi isang malubhang kapintasan. Hindi kailanman sinabi ng Diyos na ang mga taong may mahinang kakayahan ay hindi makapagtatamo ng kaligtasan. May iba’t ibang hinihingi ang Diyos sa mga tao batay sa iba’t iba nilang kakayahan. Basta’t kayang harapin ng isang tao ang kanyang tungkulin nang may matapat na puso, isagawa ang katotohanang nauunawaan niya, at gawin ang lahat ng makakaya sa kanyang tungkulin, hindi siya ititiwalag ng Diyos. Totoong mahina ang kakayahan ko, na hindi ako marunong maghinuha mula sa mga prinsipyo, at na ang abilidad kong umarok ay hindi kasinghusay ng sa sister ko. Pero hindi naman sa wala akong kayang maarok na prinsipyo kahit kaunti; medyo mabagal lang ako. Kaya, dapat mas manalangin ako sa Diyos at maglaan ng mas maraming pagsisikap sa pagninilay sa Kanyang mga salita. Kapag tinutukoy ng sister ko ang mga problema sa aking mga pagsusuri ng sermon, dapat akong tumuon sa mga isyung iyon at pag-aralan ang mga prinsipyo para punan ang aking mga kakulangan. Iyon ang paraan para mabilis na umunlad. Ito ang pagmamahal ng Diyos, isang espesyal na pabor para lang sa akin! Matapos maunawaan ang mga layunin ng Diyos, hindi na ako naging negatibo, at hindi na ako nagplano para sa sarili kong kinabukasan. Naging handa na akong matuto mula sa magagandang landas ng pagsasagawa ng aking mga kapatid, pag-aralan ang mga prinsipyo sa praktikal na paraan, hindi maging tuso o magtago ng anuman, at gawin ang lahat ng makakaya para tuparin nang maayos ang aking tungkulin.

Pagkatapos, nagbasa pa ako ng mga salita ng Diyos at nagkamit ako ng kaunting pagkaunawa sa pinagmulan ng aking pagiging negatibo. Sabi ng Diyos: “Ang pinakamalungkot na bagay tungkol sa pananampalataya ng sangkatauhan sa Diyos ay na isinasagawa ng tao ang kanyang sariling proyekto sa gitna ng gawain ng Diyos, subalit hindi pinapansin ang pamamahala ng Diyos. Ang pinakamalaking kabiguan ng pananampalataya ng tao sa Diyos ay na, habang hinahangad niya ang pagpapasakop sa Diyos at pagsamba sa Diyos, kasabay nito ay bumubuo siya ng sarili niyang pangarap tungkol sa isang inaasam na hantungan at nagpapakana kung paano makamit ang pinakamalaking pagpapala at pinakamagandang hantungan. Kahit nauunawaan ng mga tao kung gaano sila kahabag-habag, kamuhi-muhi, at kaawa-awa, ilan ang madaling makakabitiw sa kanilang mga adhikain at inaasam? At sino ang nagagawang pahintuin ang sarili niyang mga hakbang at itigil ang pagbuo ng mga plano para sa sarili niya? Kailangan ng Diyos yaong mga makikipagtulungan nang husto sa Kanya upang tapusin ang Kanyang pamamahala. Kailangan Niya yaong mga maglalaan ng kanilang buong isipan at katawan sa gawain ng Kanyang pamamahala para magpasakop sa Kanya. Hindi Niya kailangan ang mga taong naglalahad ng kanilang mga kamay para mamalimos sa Kanya araw-araw, lalong hindi Niya kailangan yaong mga gumugugol nang kaunti para sa Kanya at pagkatapos ay naghihintay na gumiit ng sukli mula sa Kanya. Kinamumuhian ng Diyos yaong mga gumagawa ng maliit na kontribusyon at pagkatapos ay kontento na sa kanilang mga tagumpay. Kinamumuhian Niya yaong mga taong walang damdamin na kontra sa gawain ng Kanyang pamamahala at nais lamang pag-usapan ang tungkol sa pagtungo sa langit at pagtatamo ng mga pagpapala. Higit pa ang pagkamuhi Niya sa mga nagsasamantala sa pagkakataong hatid ng Kanyang gawain ng pagliligtas para sa sarili nilang kapakinabangan. Iyon ay dahil hindi kailanman nagmalasakit ang mga taong ito sa gustong matamo at makamit ng Diyos sa pamamagitan ng gawain ng Kanyang pamamahala. Ang inaalala lamang nila ay kung paano nila magagamit ang pagkakataong laan ng gawain ng Diyos upang magtamo ng mga pagpapala. Wala silang pagsasaalang-alang sa puso ng Diyos kahit kaunti, lubos silang abala sa sarili nilang kinabukasan at kapalaran. Yaong mga nasusuklam sa gawain ng pamamahala ng Diyos, at na wala ni katiting na interes sa kung paano inililigtas ng Diyos ang sangkatauhan at sa Kanyang mga layunin, ay pawang ginagawa ang mga bagay na gusto nilang gawin sa labas ng saklaw ng gawain ng pamamahala ng Diyos. Ang kanilang mga kilos ay hindi tinatandaan ni sinasang-ayunan ng Diyos, lalong hindi tinitingnan nang may pabor ng Diyos” (Ang Salita, Vol. I. Ang Pagpapakita at Gawain ng Diyos. Apendise 3: Maaari Lamang Maligtas ang Tao sa Gitna ng Pamamahala ng Diyos). “Itinuturing ng isang anticristo ang pagiging pinagpala na higit pa kaysa sa kalangitan, higit pa kaysa sa buhay, mas mahalaga pa kaysa sa paghahangad ng katotohanan, pagbabago ng disposisyon, o personal na kaligtasan, at mas mahalaga pa kaysa sa maayos na paggawa sa kanilang tungkulin, at pagiging isang nilikha na pasok sa pamantayan. Iniisip niya na ang pagiging isang nilikha na pasok sa pamantayan, ang paggawa nang mabuti sa kanyang tungkulin at pagkaligtas ay pawang mumunting mga bagay na hindi na kailangang banggitin o pagkomentuhan pa, samantalang ang pagkakamit ng mga pagpapala ay ang tanging bagay sa buong buhay niya na hindi kailanman malilimutan. Sa anumang masagupa niya, gaano man kalaki o kaliit, inuugnay niya ito sa pagiging pinagpala, at napakaingat at napakaalisto niya, at lagi siyang may nakahandang malulusutan para sa kanyang sarili” (Ang Salita, Vol. IV. Paglalantad sa mga Anticristo. Ikalabindalawang Aytem). Mula sa paglalantad ng mga salita ng Diyos, nakita ko na nananampalataya ang mga anticristo sa Diyos para makatanggap ng mga pagpapala at pakinabang para sa kanilang sarili. Hindi nila hinahangad ang katotohanan upang makapagtamo ng pagbabago sa disposisyon at matugunan ang Diyos; sa halip, sinusubukan nilang ipagpalit ang kanilang mga pagsisikap at paggugol sa kanilang mga tungkulin para sa mga pagpapala ng Diyos. Ginagamit nila ang Diyos at sinusubukang makipagtawaran sa Diyos. Mas mahalaga sa kanila ang pagtanggap ng mga pagpapala kaysa sa paghahangad sa katotohanan o pagbabago ng disposisyon. Nakita ko na ang sarili kong mga pagpapamalas ay katulad ng sa isang anticristo. Mula pa noong nagsimula akong manampalataya sa Diyos, palagi akong handang magdusa at magbayad ng halaga para makipagtulungan, isinaayos man ng iglesia na diligan ko ang mga baguhan o maging isang lider o manggagawa. Iyon ay dahil alam ko na sa paggawa ng mas maraming tungkulin at paghahanda ng mas maraming mabubuting gawa, magtatamo ako ng kaligtasan at makapapasok sa kaharian ng langit. Pero nang makita ko na hinadlangan ako ng mahina kong kakayahan na gawin ang tungkulin ng pamumuno, at hindi ko mailapat ang mga prinsipyo kapag nagsusuri ng mga sermon, nag-alala ako na hindi ko magagawa nang maayos ang anumang tungkulin at matitiwalag ako, at mawawala ang pag-asa kong matamo ang kaligtasan. Nang maramdaman kong nawasak na ang pagnanais ko sa mga pagpapala, naging negatibo ako, nagbigay-hatol ako sa sarili ko, at sumuko ako sa sarili ko; pagdating sa tungkulin ko, iniraos ko na lang at naging pabasta-basta ako. Nakita ko na sa aking pananampalataya sa Diyos at sa aking tungkulin, sinusubukan ko lang makipagtawaran sa Diyos. Nililinlang at ginagamit ko ang Diyos: Isa akong kasuklam-suklam na tao na puro pakinabang lang ang iniisip. Ginagawa ko ang aking tungkulin na may intensyong makipagtawaran, sa halip na hangarin ang pagbabago sa aking disposisyon. Kung magpapatuloy ito, hindi lang sa hindi ko matatamo ang kaligtasan, kundi ititiwalag at parurusahan din ako ng Diyos. Nang mapagtanto ko ito mula sa aking pagninilay, sobrang nakonsensiya ako, kaya lumuhod ako at nanalangin, “Mahal na Diyos, biniyayaan Mo ako ng pagkakataong ito na gawin ang aking tungkulin, pero palagi akong kumakapit sa pagnanais ko sa mga pagpapala. Sobra akong makasarili at kasuklam-suklam! O Diyos, handa akong magsisi.”

Kalaunan, sa pamamagitan ng mga salita ng Diyos, nagawa kong maunawaan nang mas malinaw ang mga layunin at hinihingi ng Diyos. Sabi ng Makapangyarihang Diyos: “Ang nais ng Diyos ay magawang perpekto ang bawat tao, sa kahuli-hulihan ay makamit Niya, ganap na malinis Niya, at maging mga tao na Kanyang minamahal. Sinasabi Ko man na kayo ay paurong o may mahinang kakayahan, pawang totoo ang mga ito. Gayumpaman, ang pagsasabi Ko nito ay hindi nagpapatunay na binabalak Kong abandonahin kayo, na nawalan na Ako ng pag-asa sa inyo, lalong hindi na ayaw Kong iligtas kayo. Naparito Ako ngayon upang gawin ang gawain ng pagliligtas sa inyo, na ang ibig sabihin ay ang gawain na Aking ginagawa ay isang pagpapatuloy ng gawain ng pagliligtas. Ang bawat tao ay may pagkakataon upang magawang perpekto: Basta’t ikaw ay handa, basta’t patuloy kang naghahangad, sa huli ay magagawa mong makamit ang resultang ito, at walang sinuman sa inyo ang maaabandona. Kung mahina ang iyong kakayahan, ang Aking mga hihingin sa iyo ay alinsunod dito; kung mahusay ang iyong kakayahan, ang Aking mga hihingin sa iyo ay alinsunod sa iyong mahusay na kakayahan; kung ikaw ay ignorante at mangmang, ang Aking mga hihingin sa iyo ay alinsunod dito; kung ikaw ay may pinag-aralan, ang Aking mga hihingin sa iyo ay alinsunod sa katunayan na ikaw ay may pinag-aralan; kung ikaw ay nakatatanda, ang Aking mga hihingin sa iyo ay alinsunod sa iyong katandaan; kung ikaw ay may kakayahang gawin ang tungkulin ng pagpapatuloy sa bahay, ang Aking mga hihingin sa iyo ay magiging alinsunod dito; kung sinasabi mong hindi mo magagawa ang tungkulin ng pagpapatuloy sa bahay, at magagampanan mo lamang ang isang partikular na tungkulin, ito man ay pangangaral ng ebanghelyo, o pag-aalaga sa iglesia, o pag-aasikaso sa iba’t ibang mga pangkalahatang usapin, ang Aking pagpeperpekto sa iyo ay magiging alinsunod sa tungkulin na iyong ginagampanan. Ang pagiging tapat, ang pagpapasakop hanggang sa pinakahuli, at ang paghahangad na magkaroon ng pinakadakilang pagmamahal para sa Diyos—ang mga ito ang kailangan mong isakatuparan, ang tatlong bagay lang na ito, at ang mga ito ang mga pinakamainam na pagsasagawa. Sa kahuli-hulihan, hinihingi sa mga tao na makamit ang tatlong bagay na ito, at ang mga nakakapagkamit ng mga ito ay gagawing perpekto. Ngunit, sa ibabaw ng lahat, dapat kang talagang maghangad, dapat kang aktibong magpatuloy nang pasulong at pataas, at huwag maging negatibo sa bagay na iyan. Nasabi Ko na ang bawat tao ay may pagkakataong magawang perpekto at may kakayahang magawang perpekto, at ito ay totoo, ngunit hindi ka nagsusumikap umangat. Ang mga hindi nagkakamit ng tatlong pamantayang ito ay ititiwalag pa rin sa huli” (Ang Salita, Vol. I. Ang Pagpapakita at Gawain ng Diyos. Pagpapanumbalik ng Normal na Buhay ng Tao at Pagdadala sa Kanya sa Isang Kamangha-manghang Hantungan). Mula sa mga salita ng Diyos, naunawaan ko na nagbibigay ang Diyos sa mga tao ng iba’t ibang kakayahan, at magkakaiba rin ang Kanyang mga hinihingi sa kanila. Ang mga may mahuhusay na kakayahan ay may mga hinihinging angkop sa kanila; gayundin ang mga may mahinang kakayahan. Mataas man o mababa ang kakayahan mo, basta’t kaya mong ialay ang iyong debosyon, isagawa ang katotohanan, at matugunan ang Diyos, magkakaroon ka ng pagkakataong matamo ang kaligtasan. Pero hindi ko naunawaan ang masisidhing layunin ng Diyos sa pagliligtas sa sangkatauhan. Akala ko, dahil sa mahina kong kakayahan, hindi ako maliligtas, at tanging ang mga may mahusay na kakayahan at mabilis makaunawa ang may pag-asa. Napakabaluktot ng pananaw ko! Kung matatamo ng isang tao ang kaligtasan ay nakabatay sa kung hinahangad niya ang katotohanan, kung nagbabago ang kanyang disposisyon, at kung nagpapakita siya ng debosyon at pagpapasakop sa kanyang tungkulin. Naisip ko ang isang lider ng distrito na kilala ko na may kaunting talino at kakayahan. Mataas ang pagtingin sa kanya ng lahat ng kapatid. Pero noong ginawa niya ang kanyang tungkulin, hindi niya magawang makipagtulungan nang may pagkakasundo sa iba. Kumilos siya nang mala-diktador, ginagambala at ginugulo ang gawain ng iglesia. Noong nakipagbahaginan sa kanya ang mga kapatid, hindi niya ito tinanggap at matigas siyang tumangging magsisi. Sa huli, pinatalsik siya. Sa kabilang banda, may isa pang sister na medyo mahina ang kakayahan, pero napakamatapat niya. Kapag nakatatagpo siya ng mga paghihirap sa kanyang tungkulin, nananalangin siya sa Diyos at tumutuon sa paghahanap sa katotohanan upang malutas ang sarili niyang katiwalian, at nagagawa niyang matamo ang ilang resulta sa kanyang tungkulin. Mula sa mga katunayang ito, naunawaan ko na kahit na may mahusay na kakayahan ang isang tao at mabilis makaunawa, hindi niya matatamo ang kaligtasan kung hindi niya hinahangad ang katotohanan at hindi nagbabago ang kanyang disposisyon. Kahit na mahina ang kakayahan ko, dapat ko pa ring isagawa ang lahat ng katotohanang prinsipyo na kaya kong maarok at ibuhos ang lahat ng pagsisikap sa paggawa ng aking tungkulin. Sa ganoong paraan, kahit na isang araw ay talagang hindi ko na kaya at ako ay tatanggalin, wala akong pagsisisihan. Napagtanto ko rin na may layunin ang Diyos sa likod ng hindi Niya pagbibigay sa akin ng mahusay na kakayahan at mga kaloob. Mayroon akong mapagmataas na disposisyon. Malinaw na wala akong kuwenta, pero noong makipagtulungan ako sa aking mga tungkulin kasama ng mga kapatid, mapagmataas at mapagmagaling pa rin ako at hindi ko nagawang makipagtulungan nang may pagkakasundo sa kanila. Ngayon, dahil sa mahina kong kakayahan, palagi akong sumasablay sa tungkulin ko, kaya hindi na ako puwedeng maging mapagmataas. Nagagawa kong gawin lang ang aking tungkulin nang may pagpapakumbaba. Kapag may bagay akong hindi alam o hindi naiintindihan, kaya kong maghanap, at kaya kong tanggapin ang mga mungkahi ng aking mga kapatid. Pinipigilan din ako nito na magdulot ng mga paggambala at panggugulo dahil sa aking tiwaling disposisyon. Pinoprotektahan pala ako ng mahina kong kakayahan!

Pagkatapos niyon, nanalangin ako sa Diyos at gumugol ng mas maraming oras sa pagninilay sa mga prinsipyo at mga salita ng Diyos. Paglipas ng kaunting panahon, nagkaroon ako ng kaunting pag-unlad sa aking tungkulin at nakapagtamo ng ilang resulta rito. Isang araw, nagbabahagi ako tungkol sa aking mga karanasan sa isang sister, at sinabi niya, “Talagang may pag-unlad ka nitong mga nakaraang araw kumpara sa dati. Hindi mahalaga ang pagkakaroon ng mahinang kakayahan. Basta’t handa tayong isagawa ang katotohanan at kayang makamit ang gawain ng Banal na Espiritu, pupunan ng Diyos ang kakulangan ng pagkakaroon ng mahinang kakayahan.” Talagang sang-ayon ako rito, at naunawaan ko ang sinasabi ng Diyos: “Marahil ay wala kayong gaanong abilidad na umarok ng salita ng Diyos, ngunit sa pamamagitan ng pagsasagawa ninyo sa Kanyang salita, maaari Niyang lunasan ang pagkukulang na ito” (Ang Salita, Vol. I. Ang Pagpapakita at Gawain ng Diyos. Sa Sandaling Maunawaan Mo ang Katotohanan, Dapat Mo Itong Isagawa). Naunawaan ko na hindi tinitingnan ng Diyos ang kakayahan ng isang tao, kundi kung kaya ba niyang isagawa ang katotohanan pagkatapos niyang maunawaan ito. Kapag isinasagawa ng isang tao ang katotohanan, binibigyang-liwanag at ginagabayan siya ng Diyos batay sa kanyang likas na kakayahan, na nagbibigay-daan sa kanya na makahanap ng landas sa kanyang tungkulin. Salamat sa Diyos!


23. Kung Paano Ko Nilutas ang Aking Pagseselos

Ni Wang Shen, Tsina

Noong 2019, nahalal ako bilang lider ng pangkat ng mga gumagawa ng video. Sa isip-isip ko, “Mukhang medyo mahusay ako, kung hindi, hindi naman nila ako ihahalal.” Kasabay nito, nagpasya akong ibubuhos ko ang puso ko sa paggawa nang maayos sa tungkulin ko. Noong panahong iyon, talagang bukod-tangi ang mga kasanayan ni Sister Xiao Ya sa 3D, at lumalapit sa kanya ang lahat kapag mayroon silang anumang mga problemang teknikal. Kapag nakikita kong palaging nakapalibot ang lahat kay Xiao Ya para magtanong, nakararamdam ako ng kaunting inggit, pero nagagawa ko naman itong harapin nang tama. Tutal, 2D animation naman ang linya ko, at wala akong masyadong alam sa teknolohiyang 3D, kaya normal lang na sa kanya humingi ng tulong ang mga tao. Isa pa, madalas magtanong sa akin si Sister Su Jie ng ilang teknikal na katanungan, na nakatulong para mabalanse ang mga bagay-bagay para sa akin. Pero kinalaunan, lumapit ang mga sister kay Xiao Ya hindi lang para sa mga isyung teknikal, kundi para din magbahagi ng tungkol sa mga problema at paghihirap sa kanilang buhay pagpasok. Doon na ako nagsimulang talagang mainggit. “Ako ang lider ng pangkat, kaya bakit walang lumalapit sa akin? Sa tingin ba nila ay hindi ako kasinggaling ni Xiao Ya? Kung ganoon ay bakit pa nila ako inihalal bilang lider sa simula pa lang? Hindi ba’t inilalagay lang ako nito sa isang nakahihiyang sitwasyon?” Tuwing nakikita kong nagbabahaginan ang mga sister, gusto kong sumali, pero kapag nakikita kong nakapalibot silang lahat kay Xiao Ya, agad na nagbabago ang isip ko. “Nasa iyo na ang lahat ng atensyon. Kung lalapit ako diyan bilang lider ng pangkat, hindi ba’t lalo ka pang magmumukhang magaling at mistulang mas may kakayahan, habang magmumukha naman akong walang kuwenta?” Kaya, tumatalikod ako at pumupunta sa kabilang kuwarto para mapag-isa sa aking espirituwal na debosyon. Mula sa labas, paminsan-minsan kong naririnig ang tawa ni Xiao Ya, at talagang masakit iyon sa tainga ko, na para bang sinasadya niyang ipangalandakan ang kanyang “katanyagan.” Pagkatapos niyon, lalo akong hindi nasiyahan sa kanya. “Malinaw na ako ang lider ng pangkat, pero sa iyo nakapalibot ang lahat ng tao. Paano ako hindi mapapahiya niyan? Hindi mo man lang isinaalang-alang ang nararamdaman ko. Inaya mo man lang sana akong sumali sa inyo, para hindi naman ako mapahiya! Nakikita kong wala ka talagang respeto sa akin bilang lider mo sa pangkat.” Kalaunan, nagsimula akong mapaisip, kung mas may liwanag ang pakikipagbahaginan ko sa mga pagtitipon, magsisimula kayang lumapit sa akin ang mga tao para magbahagi tungkol sa mga problema nila? Sa ganoong paraan, mababawi ko ang reputasyon ko kahit paano. Kaya, sa mga pagtitipon, piniga ko ang utak ko sa kaiisip kung paano mas mapapansin ang pakikipagbahaginan ko, pero habang lalo ko itong sinusubukan, lalo namang nabablangko ang isip ko. Naging kainip-inip at walang laman ang pagbabahaginan ko, at pagkatapos, wala pa ring lumapit para makipagbahaginan sa akin. Unti-unti, naging negatibo ang tingin ko sa ibang mga sister. Ayaw ko silang kausapin, at partikular na ayaw kong pansinin si Xiao Ya. Kinakausap ko lang siya nang napipilitan kapag kailangang-kailangan lang para pag-usapan ang gawain, at kahit ganoon, ginagawa ko iyon nang walang ekspresyon sa mukha at sa napakasungit na tono. Dahil nakikita akong ganoon, hindi nangangahas si Xiao Ya na kausapin ako.

Isang gabi, nakapalibot na naman ang lahat kay Xiao Ya para magtanong, at nakisali pa si Su Jie. Habang pinanonood silang nagsasalita at nagtatawanan habang nag-uusap-usap, bigla kong naramdamang naetsapuwera ako at inisip kong sinasadya ito ni Xiao Ya para inisin ako. Habang lalo ko itong iniisip, lalo akong nagagalit. Maya-maya niyon, tinanong ako ni Xiao Ya. Wala akong balak na sagutin siya, kaya nagbingi-bingihan ako. Nagtanong siya uli, at iritado ko siyang sinagot nang pabalang. Medyo nagulat si Xiao Ya at nagtanong, “Ano ang problema?” Galit akong sumagot nang pabalang, “Wala!” Dahil nakikita akong ganoon, walang nagawa si Xiao Ya kundi bumalik sa upuan niya. Sobrang sama ng loob ko at nasasakal ako kaya pumunta ako sa kabilang kuwarto at umiyak. Lumapit si Xiao Ya para tingnan kung kumusta ako, pero hindi ko siya pinansin, dahil pakiramdam ko ay kasalanan niya ang lahat ng sakit na nararamdaman ko. Pagkatapos niyon, nagsimula akong lihim na makipagkumpitensya sa kanya sa puso ko. Tuwing umaga sa aming espirituwal na debosyon, sasang-ayon ako pagkatapos ng pagbabahaginan ng ibang mga sister, pero kapag si Xiao Ya ang nakatatapos, nananahimik lang ako. Sa isip-isip ko, “Babalewalain lang kita, at ipararanas ko sa iyo kung ano ang pakiramdam ng mapahiya.” Kapag tinatalakay namin ang gawain, mabilis kong idinaragdag ang mga opinyon ko pagkatapos magsalita ng iba, pero kapag nakatatapos nang magsalita si Xiao Ya, umaakto ako na parang wala akong narinig, at hindi ko siya pinapansin. Dahil sa laki ng kaibahan ng trato ko kay Xiao Ya at sa ibang mga sister, nagsimula na ring bahagyang malimitahan ang ibang mga sister. Hindi sila makapangahas na malayang sabihin ang nasa isip nila sa mga pag-uusap-usap sa gawain, na pinababa ang pagkaepektibo at mga resulta sa mga pagtitipon namin. Akala ko, sa pag-asal ng ganito ay maibababa ko nang kaunti si Xiao Ya, pero hindi naman pala talaga siya naapektuhan. Maganda pa rin ang ugnayan niya sa lahat, at sa kanya pa rin sila lumalapit para sa mga problema nila. Galit na galit ako dahil dito. Kalaunan, hindi na ako nagkusang talakayin ang mga bagay na may kinalaman sa tungkulin namin. Ayaw kong kausapin si Xiao Ya, at ayaw ko ring pansinin ang iba pang mga sister. Nagsosolo ako araw-araw, at sikil na sikil at miserableng-miserable ang loob ko.

Sa loob ng isang panahon pagkatapos niyon, nagsimulang manigas ang tiyan ko tuwing gabi pagkatapos ng hapunan, at lubha itong hindi komportable. Sinubukan ko ang lahat ng klase ng lunas, pero walang gumana. Isang gabi, ipinaalala sa akin nina Xiao Ya at ng sister na nagpapatuloy na kapag nakararanas ako ng ganitong karamdaman, kailangan kong pagnilayan ang sarili ko at matuto ng mga aral. Noon lang ako nagdasal sa Diyos, hinihiling sa Kanya na bigyang-liwanag at gabayan akong kilalanin ang sarili ko. Habang nagdadasal ako, sunod-sunod na sumagi sa isip ko ang mga eksena ng pagseselos ko kay Xiao Ya, at napagtanto kong kailangan kong pagnilayan ang isyung ito.

Sa panahon ng espirituwal na debosyon ko, nagbasa ako ng ilang salita ng Diyos at nagkamit ng kaunting pagkaunawa sa sarili kong kalagayan. Sabi ng Makapangyarihang Diyos: “Ang ilang tao ay palaging natatakot na ang iba ay mas mahusay o mas mataas kaysa sa kanila, na ang iba ay kikilalanin habang sila ay hindi napapansin, at dahil dito ay binabatikos at ibinubukod nila ang iba. Hindi ba ito isang kaso ng pagkainggit sa mga taong may talento? Hindi ba’t makasarili at kasuklam-suklam ito? Anong klaseng disposisyon ito? Ito ay isang malupit na disposisyon. Iyong mga iniisip lamang ang sarili nilang mga interes, binibigyang-kasiyahan lamang ang sarili nilang mga makasariling pagnanais, nang hindi iniisip ang iba o isinasaalang-alang ang mga interes ng sambahayan ng Diyos, ay may masamang disposisyon, at hindi sila gusto ng Diyos. Kung talagang kaya mong magpakita ng pagsasaalang-alang para sa mga layunin ng Diyos, magagawa mong tratuhin nang patas ang ibang mga tao. Kung nagrerekomenda ka ng isang mabuting tao at hinahayaan mo siyang magsanay at gumampan ng tungkulin, at sa gayon ay nagdaragdag ka ng isang taong may talento sa sambahayan ng Diyos, hindi ba’t padadaliin niyon ang iyong gawain? Kung gayon, hindi ba’t magiging deboto ka sa iyong tungkulin? Isa iyong mabuting gawa sa harap ng Diyos; ito ang pinakamababang antas ng konsensiya at katwiran na dapat taglayin ng mga naglilingkod bilang lider. Yaong mga may kakayahang isagawa ang katotohanan ay kayang tanggapin ang pagsisiyasat ng Diyos sa mga bagay na kanilang ginagawa. Kapag tinatanggap mo ang pagsisiyasat ng Diyos, maitutuwid ang puso mo. Kung gumagawa ka lamang ng mga bagay para makita ng iba, at lagi mong nais na makuha ang papuri at paghanga ng iba, at hindi mo tinatanggap ang pagsisiyasat ng Diyos, nasa puso mo pa ba ang Diyos? Ang gayong mga tao ay walang may-takot-sa-Diyos na puso. Huwag kang laging gumawa ng mga bagay para sa sarili mong kapakanan at huwag mong palagiang isaalang-alang ang iyong mga sariling interes; huwag mong isipin ang iyong sariling pride, reputasyon, at katayuan, huwag mong isaalang-alang ang mga personal mong interes. Kailangan mong isaalang-alang higit sa lahat ang mga interes ng sambahayan ng Diyos, at unahin ang mga iyon. Dapat kang maging mapagsaalang-alang sa mga layunin ng Diyos at higit sa lahat magnilay-nilay kung mayroon ba o walang karumihan sa paggampan mo sa iyong tungkulin, kung ikaw ba ay naging deboto, kung natupad mo ang iyong mga responsabilidad, at kung naibigay mo ang lahat mo, gayundin kung buong-puso mo bang iniisip o hindi ang iyong tungkulin at ang gawain ng iglesia. Kailangan mong isaalang-alang ang mga bagay na ito. Kung madalas mong isipin ang mga ito at unawain ang mga ito, magiging mas madali para sa iyo na gampanan nang maayos ang iyong tungkulin” (Ang Salita, Vol. III. Ang mga Diskurso ni Cristo ng mga Huling Araw. Makakamit Lamang ang Kalayaan at Pagpapalaya sa Pamamagitan ng Pagwawaksi sa Sariling mga Tiwaling Disposisyon). Pagkatapos basahin ang mga salita ng Diyos, napagtanto kong namumuhay pala ako sa kalagayan ng pagseselos. Mula noong dumating si Xiao Ya, kapag nakikita kong sa kanya lumalapit ang lahat para sa mga problema nila sa halip na sa akin, na lider ng pangkat, hindi mapakali ang puso ko. Pakiramdam ko ay inagaw niya sa akin ang atensyon, at nagseselos at naghihinanakit ako. Para maisalba ang tinatawag kong dignidad bilang lider ng pangkat, piniga ko ang utak ko sa mga pagtitipon, sinusubukang malaman kung paano magiging maliwanag ang pananaw ko sa pagbabahaginan para tingalain ako ng mga sister. Sa ganoong paraan, sa akin sila lalapit para makipagbahaginan at lutasin ang anumang mga problema o paghihirap na mayroon sila sa kanilang buhay pagpasok. Pero habang lalo ko itong sinusubukan, lalo namang wala akong maibahagi. Pagkatapos, hindi ko pinagnilayan ang sarili ko; sa halip, lalo pang tumindi ang hinanakit ko kay Xiao Ya. Sa mga pagtitipon man o pag-uusap-usap sa gawain, masigasig akong tumutugon sa anumang sabihin ng iba, pero kapag si Xiao Ya ang nagsasalita, hindi ko siya pinapansin, sadyang gumagawa ng nakaiilang na katahimikan para ilagay siya sa nakahihiyang sitwasyon. Iyon ang pailalim kong pag-atake at pambubukod sa kanya. Pero laking gulat ko, nanatiling maganda ang ugnayan ng lahat kay Xiao Ya. Galit na galit ako na ayaw kong kausapin ang kahit sino, at ibinunton ko pa ang mga sama ng loob ko sa tungkulin ko. Dahil sa pagseselos sa mga mas mahusay ang kakayahan kaysa sa akin, naging makitid ang isip ko at naging mababaw; hindi ko matanggap na makakita ng iba na mas magaling kaysa sa akin. Sa sandaling may makita akong mas malakas kaysa sa akin, sinusubukan ko ang lahat ng paraan para atakehin at ibukod sila. Kapag hindi nasusunod ang gusto ko, nagiging negatibo ako at nagsisimulang magpakatamad, pinababayaan ang tungkulin ko. Lubos kong pinababayaan ang wastong gawain ko! Sa realidad, may magagandang kasanayang propesyonal si Xiao Ya, at kaya niyang magbahagi tungkol sa katotohanan para lumutas ng mga problema. Kapaki-pakinabang para sa tungkulin namin at sa buhay pagpasok ng mga sister kapag lumalapit sila sa kanya para sa mga isyu nila. Inihanda ng Diyos na nasa tabi ko ang mga taong mas magaling kaysa sa akin para matuto kami sa kalakasan ng isa’t isa para mapunan ang sarili naming mga kahinaan, tulungan ang isa’t isa na magawa nang maayos ang tungkulin namin, at kasabay nito, maaari akong patuloy na lumago. Dapat sana ay nakikipagtulungan ako kay Xiao Ya, hindi nagseselos sa kanya o ibinubukod siya. Pagkatapos niyon, nagbukas ako ng damdamin sa lahat at ibinahagi ang tungkol sa kalagayan ng pagseselos ko kay Xiao Ya noong panahong iyon. Hindi lang sa hindi nagtanim ng sama ng loob sa akin si Xiao Ya, kundi naghanap pa siya ng ilang salita ng Diyos para tulungan ako. Hiyang-hiya ako at medyo nagsisisi, at naisip kong dapat akong magsimulang makipagtulungan nang maayos sa kanya para matupad nang maayos ang tungkulin namin. Hindi ko inaasahan, mula noong araw na iyon, nawala ang paninigas ng tiyan ko. Pagkatapos niyon, kapag nakikita kong nakapalibot ang lahat kay Xiao Ya para magtanong, hindi na ganoon kasama ang loob ko, at nakakaya ko nang makipagtulungan nang maayos sa mga sister ko.

Dahil masyadong mababaw ang pagkaunawa ko sa tiwali kong disposisyon, makalipas ang ilang panahon, bumalik na naman ako sa dati kong gawi. Kapag nakikita ko ang ilang sister na laging nakapalibot kay Xiao Ya para magtanong, nagsisimula na namang umiral ang pagnanais ko sa katayuan. Noong panahong iyon, nagkaroon ng masamang palagay si An Jie kay Xiao Ya dahil sa ilang isyu. Dapat sana ay tumulong ako na lutasin ang problema at alisin ang harang sa pagitan nila. Pero habang nagmumukhang nakikipagbahaginan ako kay An Jie, ginamit ko talaga ang pagbabahaginan namin bilang pagkakataon para sadyang tukuyin ang mga pagkakamali ni Xiao Ya. Naging dahilan ito para lalo pang tumindi ang maling palagay ni An Jie kay Xiao Ya, at pagkatapos niyon, tumigil na si An Jie sa paglapit kay Xiao Ya para sa mga problema niya at sa halip ay nagsimulang lumapit sa akin. Gayumpaman, laging may dalawang sister na nakapalibot kay Xiao Ya, kaya kung ikukumpara, dehado pa rin ako. Pagkatapos nakaisip ako ng taktika: “Kung magkukunwari akong ibinababa ang pride ko sa harap niya, at ‘magkakaayos’ kami, susuportahan niya ang gawain ko. Hindi ba’t masisiguro na ang katayuan ko bilang lider ng pangkat?” Kaya sinabi ko kay Xiao Ya, “Alam mo, kahit na ako ang lider ng pangkat, hindi ako kasinggaling mo sa maraming paraan. Halos katulad ka na rin ng isang lider ng pangkat, wala lang sa iyo ang titulo. Mula ngayon, magtulungan tayo para magawa nang maayos ang gawain ng pangkat.” Pagkatapos niyon, nagkusa akong talakayin kay Xiao Ya ang lahat ng bagay na may kinalaman sa tungkulin namin. Tuwing mayroon siyang anumang mga ideya o suhestiyon tungkol sa tungkulin namin, nagkukusa rin siyang hingin muna ang opinyon ko, at saka ako makikipag-usap sa ibang mga sister. Nang makita kong nagkukusang sumangguni sa akin si Xiao Ya sa lahat ng bagay, tuwang-tuwa ako sa loob-loob ko. “Sa wakas ay nagawa kong maging tauhan ang karibal ko at nararapat na nakuha ang dominanteng katayuan.” At sa ganoon lang, “nagkaisa kami sa pagtutulungan” nang mahabang panahon. Kalaunan, nagkahiwalay kami ni Xiao Ya dahil sa pagbabago sa pagkakatalaga ng tungkulin ko.

Hindi nagtagal, nagkataong nakabasa ako ng isang sipi ng mga salita ng Diyos na naglalantad kung paano umaatake at nambubukod ng mga hindi sumasang-ayon ang mga anticristo, at agad nitong ipinaisip sa akin kung paano ako kumilos noon. Sabi ng Makapangyarihang Diyos: “Maraming instrumento at paraan ang anticristo para batikusin at ihiwalay ang mga hindi sumasang-ayon. Maliban sa lantarang komprontasyon at pagpapabulaanan, ang pinakamakapangyarihang instrumento niya ay may kaakibat na pang-aakit at panghahatak sa mga hindi sumasang-ayon na kumampi sa kanya, para ang lahat ng ito ay makinig sa kanya. Kung hindi makikinig ang mga hindi sumasang-ayon, susupilin at pipigilin ng anticristo ang mga ito, at sisirain ng anticristo ang reputasyon ng mga ito katulad ng paraan ng pakikitungo ng mga walang pananampalataya sa mga kalaban ng mga ito sa politika. Ganito kabuktot at kalupit ang mga anticristo. Ngunit minsan, ang mga anticristo ay gagamit ng malumanay na paraan upang akitin ang mga tao. Halimbawa, kung may isang hindi sumasang-ayon na ang opinyon ay iba sa kanila, titingnan nila kung ano ang hilig ng taong iyon at kung ano ang mga kahinaan nito, gagamit sila ng lahat ng uri ng kasuklam-suklam na paraan upang mapasunod ang taong iyon. O kaya ay magpapanggap silang nagpapasakop at umaamin sa mga pagkakamali nila sa harap ng hindi sumasang-ayon, o gagawin nila ang lahat upang magdulot ng mga pakinabang sa hindi sumasang-ayon at bigyang-kasiyahan ito, o marahil ay hihikayatin ang malalapit nilang kaibigan na himukin ang hindi sumasang-ayon; at pagkatapos, magkukunwari silang nagbabahagi tungkol sa katotohanan sa hindi sumasang-ayon na iyon, sasabihing: ‘Perpekto talaga ang pagtatambal natin para sa gawain ng iglesia; maaari nating paghatian nang patas ang iglesiang ito sa hinaharap. Kahit na ako ang lider, pakikinggan ko ang anumang mungkahi mo. Sa katunayan, ako ang makikipagtulungan sa iyo.’ Kung ang hindi sumasang-ayon ay isang taong hindi nakauunawa sa katotohanan, magiging madali para sa anticristo na makuha ang loob niya. Mapapansin agad ito ng mga nakakaunawa sa katotohanan at sasabihing, ‘Ang taong ito ay mapagpakana, tiyak iyon; hindi siya lantarang nang-aatake, kundi nanlalansi—sa halip na matitinding taktika, malumanay ang diskarte niya.’ Para sa isang anticristo, ang hindi sumasang-ayon ay isang banta sa kanyang katayuan at kapangyarihan. Sa magbabanta sa kanilang katayuan at kapangyarihan, maging sinuman ito, gagawin ng mga anticristo ang lahat para ‘maasikaso’ siya. Kung talagang hindi mapapasunod o makukuha ang loob ng mga taong ito, pababagsakin o paaalisin sila ng mga anticristo. Sa huli, makakamit ng mga anticristo ang kanilang layon na magkaroon ng lubos na kapangyarihan, at maging ang mismong batas. Ito ang isa sa mga diskarte na madalas gamitin ng mga anticristo para mapanatili ang kanilang katayuan at kapangyarihan—binabatikos at inihihiwalay nila ang mga hindi sumasang-ayon” (Ang Salita, Vol. IV. Paglalantad sa mga Anticristo. Ikalawang Aytem: Binabatikos at Inihihiwalay Nila ang mga Hindi Sumasang-ayon). Pagkatapos basahin ang mga salita ng Diyos, nabigla ako. Hindi ba’t iyon din ang pandarayang ginamit ko kay Xiao Ya noon? Napagtanto kong noong nagkunwari akong ibinaba ko ang pride ko sa harap niya, sinusubukan ko talaga siyang makuha, na isang pamamaraan ng pag-atake at pambubukod sa mga hindi sumasang-ayon. Sa pagbabalik-tanaw sa panahong iyon, nakita kong laging may mga sister na nakapalibot kay Xiao Ya, at ang lahat, may mga problema man sila sa gawain o paghihirap sa kanilang buhay pagpasok, ay gustong lumapit sa kanya. Pakiramdam ko ay hinding-hindi ako mananalo laban sa kanya. Kaya, para masiguro ang katayuan ko bilang lider ng pangkat, gumamit ako ng mas banayad na pamamaraan. Sadya akong nagkunwaring nagpapakumbaba sa harap niya, sinasabi ang mga bagay na gaya ng “Hindi ako kasinggaling mo” at “Halos katulad ka na ng isang lider ng pangkat.” Sa panlabas, nagmukha akong napakamapagpakumbaba, pero sa realidad, gusto ko siyang makuha sa panig ko, gawin siyang katulong ko, at makipagtulungan siya sa gawain ko. Sa ganoong paraan, sa akin papalibot ang lahat. Sa panlabas, mukhang “magkasundo” kami, pero ang mga motibo ko sa likod niyon ay kasuklam-suklam at napakarumi, at kamuhi-muhi ang mga iyon sa Diyos. Naisip ko iyong mga politiko sa mundong walang pananampalataya na gumagamit ng lahat ng klase ng pamamaraan para makipaglaban sa mga karibal nila sa kapangyarihan. Sinisiraan nila ang mga kalaban nila o nagpapakana para makuha ang mga ito at magamit. Para protektahan ang sarili kong katayuan, piniga ko rin ang utak ko, handang gumamit ng anumang kasuklam-suklam at maruming paraan. Paano naging pag-uugali iyon ng isang mananampalataya? Wala akong ipinagkaiba sa isang hindi mananampalataya! Talagang kasuklam-suklam ako!

Nagsimula akong magnilay-nilay kung bakit lagi akong nakikipagkumpitensya kay Xiao Ya. Ito ay pangunahing dahil pakiramdam ko, bilang lider ng pangkat, kailangan kong maging numero uno sa lahat, at wala dapat miyembro ng pangkat ang magiging mas magaling o nakahihigit sa akin. Pagkatapos ay nakita ko ang isang sipi ng mga salita ng Diyos: “Anuman ang gawin mo, mahalaga man ito o hindi, palagi kang mangangailangan ng isang taong tutulong sa iyo, para bigyan ka ng mga paalala at payo, o para gumawa ng mga bagay-bagay sa pakikipagtulungan sa iyo. Ito ang tanging paraan para masigurong magagawa mo ang mga bagay-bagay nang mas tama, mas magiging kaunti ang mga pagkakamali at mas malamang na hindi ka maliligaw—mabuting bagay ito. Ang paglilingkod sa Diyos, sa partikular, ay hindi isang maliit na usapin, at ang hindi paglutas sa iyong tiwaling disposisyon ay maaaring maglagay sa iyo sa panganib! Ang mga tao ay may mga satanikong disposisyon, at maaaring maghimagsik at sumalungat sa Diyos anumang oras at saanmang lugar. Ang mga taong namumuhay ayon sa mga satanikong disposisyon ay maaaring itatwa, salungatin, at ipagkanulo ang Diyos anumang oras. Napakahangal ng mga anticristo, hindi nila ito napagtatanto, iniisip nila na, ‘Ang dami ko nang problemang pinagdaanan para magkaroon ng kapangyarihan, bakit ko ito ibabahagi sa iba? Ang pagbibigay nito sa iba ay nangangahulugang wala nang matitira para sa sarili ko, hindi ba? Paano ko maipakikita ang aking mga talento at abilidad nang walang kapangyarihan?’ Hindi nila alam na ang ipinagkatiwala ng Diyos sa mga tao ay hindi kapangyarihan o katayuan, kundi isang tungkulin. Ang tinatanggap lamang ng mga anticristo ay kapangyarihan at katayuan, isinasantabi nila ang kanilang mga tungkulin, at hindi sila gumagawa ng aktuwal na gawain. Sa halip, naghahangad lamang sila ng kasikatan, pakinabang at katayuan, at gusto lamang nilang maging nasa kapangyarihan, kontrolin ang mga hinirang na tao ng Diyos, at magpakasasa sa mga pakinabang ng katayuan. Ang paggawa ng mga bagay sa ganitong paraan ay lubhang mapanganib—ito ay pagsalungat sa Diyos! Sinumang naghahangad lang ng kasikatan, pakinabang at katayuan sa halip na maayos na gampanan ang kanyang tungkulin ay naglalaro ng apoy at naglalagay ng kanyang buhay sa panganib. Ang mga naglalaro ng apoy at ng kanilang buhay ay maaaring magpahamak sa kanilang sarili anumang sandali. Ngayon, bilang isang lider o manggagawa, naglilingkod ka sa Diyos, na hindi isang ordinaryong bagay. Hindi ka gumagawa ng mga bagay para sa sinumang tao, lalong hindi ka nagtatrabaho para mabayaran ang mga bayarin at matustusan ang mga pangangailangan mo; sa halip, ginagampanan mo ang iyong tungkulin sa iglesia. Sa partikular, ang tungkuling ito ay nagmula sa atas ng Diyos. Kaya ano ang ipinapahiwatig ng paggawa nito? Na kailangan mong panagutan sa Diyos ang iyong tungkulin, gawin mo man ito nang maayos o hindi; sa huli, dapat kang managutan sa Diyos, dapat may kinalabasan. Ito ay dahil ang tinanggap mo ay atas ng Diyos, isang banal na responsabilidad, at gaano man kahalaga o kaliit ang responsabilidad na ito, ito ay isang seryosong bagay. Gaano ito kaseryoso? Sa maliit na antas, kinapapalooban ito ng kung makakamit mo ba ang katotohanan sa buhay na ito at kinapapalooban ito ng kung paano ka tinitingnan ng Diyos. Sa mas malaking antas, direkta itong nauugnay sa iyong mga kinabukasan at kapalaran, sa iyong kalalabasan; kung gagawa ka ng kasamaan at sasalungatin mo ang Diyos, kokondenahin at parurusahan ka. Ang lahat ng ginagawa mo kapag ginagampanan mo ang iyong tungkulin ay itinatala ng Diyos, at ang Diyos ay may sarili Niyang mga prinsipyo at pamantayan kung paano ito mamarkahan at susuriin; itinatakda ng Diyos ang iyong kalalabasan batay sa kabuuan ng paggampan mo ng iyong tungkulin. Seryosong usapin ba ito? Talagang seryoso ito! Kaya, kung itinalaga sa iyo ang isang gawain, sariling usapin mo ba ito para pangasiwaan? (Hindi.) Ang gawaing iyon ay hindi isang bagay na kaya mong kompletuhin nang mag-isa, subalit hinihingi nitong akuin mo ang responsabilidad para dito. Ang responsabilidad ay sa iyo; dapat mong kompletuhin ang atas na iyon. Ano ang tinatalakay nito? Tinatalakay nito ang pagtutulungan, kung paano makikipagtulungan sa pagseserbisyo, kung paano makikipagtulungan para magampanan ang iyong tungkulin, kung paano makikipagtulungan para makompleto ang iyong atas, kung paano makikipagtulungan nang sa gayon ay masusunod mo ang kalooban ng Diyos. Tinatalakay nito ang mga bagay na ito” (Ang Salita, Vol. IV. Paglalantad sa mga Anticristo. Ikawalong Aytem (Unang Bahagi)). Pagkatapos basahin ang mga salita ng Diyos, naunawaan ko na noong ihalal ako ng mga kapatid bilang lider ng pangkat, hindi nila ako binibigyan ng katayuan, kundi isang responsabilidad. Dapat sana ay nakikipagtulungan ako nang maayos sa lahat, at sinuman ang may mga kalakasan, dapat sana ay hinayaan ko silang gamitin nang husto ang mga kalakasang iyon. Tanging sa pagkatuto sa mga kalakasan ng isa’t isa para mapunan ang mga kahinaan namin kami makatutupad nang maayos sa aming tungkulin. Halimbawa, magaling ang kasanayang teknikal ni Xiao Ya at seryoso rin siya sa kanyang buhay pagpasok. Dapat ay hinayaan ko siyang mas gamitin ang mga kalakasan niya. Hindi lang ito naging kapaki-pakinabang sana para sa gawain ng iglesia, kundi nakatulong din sana ito sa akin sa pagtupad nang maayos sa sarili kong tungkulin. Pero mula noong maging lider ako ng pangkat, itinaas ko ang sarili ko sa katayuan ng isang lider ng pangkat. Sa maghapon, ang laman ng isipan ko ay hindi ang kung paano makipagtulungan nang maayos sa lahat para magampanan nang maayos ang aming tungkulin; sa halip, masyado akong hibang sa sarili kong katayuan at imahe. Itinuring kong karibal ang sinumang nahihigitan ako at sinubukan ang lahat ng paraan para supilin sila, nang hindi man lang isinasaalang-alang kung makapipinsala ba sa kanila ang mga kilos ko o makaaapekto sa pag-usad ng gawain namin. Paggampan ba iyon sa tungkulin ko? Malinaw na ginugulo ko ang gawain ng iglesia! Naisip ko kung paanong hindi kailanman pinapayagan ng mga opisyal sa bansa ng malaking pulang dragon ang mga nasasakupan nila na maging mas magaling sa kanila o masapawan sila. Sa sandaling maramdaman nilang banta ang isang tao sa katayuan nila, sinusupil at pinapahirapan nila ito, at hindi tumitigil hangga’t hindi napababagsak ang taong iyon. At nariyan ang mga anticristo sa iglesia na nakikipag-agawan sa katayuan. Itinuturing nilang tinik sa lalamunan ang sinumang mas magaling sa kanila, sinusupil at ibinubukod ang mga ito, seryosong ginagambala ang gawain ng sambahayan ng Diyos nang walang anumang pagsisisi, at sa huli ay pinatatalsik sila sa iglesia. Nakita ko na nakakikilabot ang mga kahihinatnan ng paghahangad sa katayuan! Noong panahon ko bilang lider ng pangkat, palagi akong nakikipagkumpitensya para sa kasikatan at pakinabang. Kahit na kumapit ako sa katayuan ko bilang lider ng pangkat, hindi ko natupad nang maayos ang tungkulin ko. Inatake at ibinukod ko pa nga ang mga mas magaling sa akin at ginulo ang gawain ng iglesia. Ang natira lang sa akin ay mga pagsalangsang na kasuklam-suklam sa Diyos. Talagang pinagsisihan ko ito. Kung maibabalik lang ang panahon, gustong-gusto ko sanang makipagtulungan nang maayos kay Xiao Ya at sa iba pa para matupad nang maayos ang tungkulin namin.

Kalaunan, nanood ako ng isang video ng patotoong batay sa karanasan, at angkop na angkop sa kalagayan ko ang isang sipi ng mga salita ng Diyos na sinipi roon. Sabi ng Makapangyarihang Diyos: “Upang magkamit ng kapangyarihan at katayuan, ang unang ginagawa ng mga anticristo sa iglesia ay ang subukang kunin ang tiwala at pagpapahalaga ng ibang mga tao, para makakumbinsi sila ng mas maraming tao, at mahikayat ang mas maraming tao na tingalain at sambahin sila, nang sa gayon ay makamit ang kanilang layon na magkaroon ng huling salita, at humawak ng kapangyarihan sa iglesia. Pagdating sa pagkakaroon ng kapangyarihan, pinakabihasa sila sa pakikipagkompetensiya at pakikipaglaban sa ibang tao. Yaong mga naghahangad sa katotohanan, yaong mga may katanyagan sa iglesia, at yaong mga minamahal ng mga kapatid, ay ang kanilang pangunahing katunggali. Ang sinumang tao na nagbabanta sa kanilang katayuan ay ang kanilang katunggali. Nakikipagkompetensiya sila sa mga mas malakas sa kanila nang hindi natitinag; at nakikipagkompetensiya sila sa mga mas mahina sa kanila, nang walang anumang nararamdaman na awa. Ang puso nila ay puno ng mga pilosopiya ng pakikipagkompetensya at pakikipaglaban. Naniniwala sila na kung ang mga tao ay hindi nakikipagkompetensiya at nakikipaglaban, hindi sila makakakuha ng anumang pakinabang, at na makukuha lamang nila ang mga bagay na gusto nila sa pamamagitan ng pakikipagkompetensiya at pakikipaglaban. Upang magtamo ng katayuan at makakuha ng nangungunang posisyon sa isang grupo ng mga tao, gagawin nila ang lahat para makipagkompetensiya sa sinuman, at hindi nila pinapalampas ang kahit isang tao na nagsisilbing banta sa kanilang katayuan. Kahit sino ang kanilang nakakasalamuha, ang mga pakikisalamuhang ito ay puno ng pakikipagkompetensiya at pakikipaglaban, at patuloy silang nakikipagkompetensya at nakikipaglaban hanggang sa katandaan. Madalas nilang sinasabi na: ‘Kaya ko bang talunin ang taong iyon kung makikipaglaban ako sa kanya?’ Ang sinumang mahusay magsalita at kayang magsalita sa isang lohikal, nakabalangkas, at sistematikong paraan ay nagiging puntirya ng kanilang inggit at panggagaya. Dagdag pa rito, nagiging katunggali nila ito. Ang sinumang naghahangad sa katotohanan at nagtataglay ng pananalig, at kayang tumulong at sumuporta sa mga kapatid nang madalas, at nakapagpapaahon sa mga ito mula sa pagiging negatibo at mahina, ay nagiging katunggali rin nila, pati na rin ang sinumang mahusay sa isang partikular na propesyon, at medyo pinahahalagahan ng mga kapatid. Ang sinumang nakakakuha ng mga resulta sa kanilang gawain at nagtatamo ng pagkilala ng ang Itaas ay natural na nagiging mas malaki pang katunggali para sa kanila. … Hindi naman palaging ninanais ng mga anticristo na mag-okupa ng pinakamataas na posisyon saanman sila naroroon. Sa tuwing pumupunta sila sa isang lugar, mayroon silang disposisyon at mentalidad na pumupuwersa sa kanila na kumilos. Ano ang mentalidad na ito? Ito ay ‘Kailangan kong makipagkompetensiya! Makipagkompetensiya! Makipagkompetensiya!’ Bakit tatlong ‘makipagkompetensiya,’ bakit hindi iisang ‘makipagkompetensiya’? (Kompetisyon na ang naging buhay nila; namumuhay sila ayon dito.) Ito ang kanilang disposisyon. Isinilang sila na may disposisyon na napakayabang at mahirap pigilan, ibig sabihin, ang pagturing nila sa kanilang sarili bilang pinakamagaling sa lahat, at pagiging lubhang mapagmataas. Walang makapipigil sa kanilang napakayabang na disposisyon; sila rin mismo ay hindi ito makontrol. Kaya, ang buhay nila ay tungkol lamang sa pakikipaglaban at pakikipagkompetensiya. Ano ang ipinaglalaban at pinagkokompetensiyahan nila? Likas na nakikipagkompetensiya sila para sa kasikatan, pakinabang, katayuan, dangal, at sarili nilang mga interes. Anumang mga pamamaraan ang kailangan nilang gamitin, basta’t nagpapasakop ang lahat sa kanila, at basta’t natatamo nila ang mga pakinabang at katayuan para sa kanilang sarili, nakamit na nila ang kanilang layon. Ang kagustuhan nilang makipagkompetensiya ay hindi isang pansamantalang libangan; ito ay isang uri ng disposisyon na nagmumula sa isang satanikong kalikasan. Katulad ito ng disposisyon ng malaking pulang dragon na nakikipaglaban sa Langit, nakikipaglaban sa lupa, at nakikipaglaban sa mga tao. Ngayon, kapag nakikipaglaban at nakikipagkompetensiya ang mga anticristo sa iba sa iglesia, ano ang gusto nila? Walang duda, nakikipagkompetensiya sila para sa reputasyon at katayuan. Ngunit kung magkamit sila ng katayuan, ano ang silbi nito sa kanila? Anong buti ang idudulot sa kanila kung pakinggan, hangaan, at sambahin sila ng iba? Ni hindi nga ito maipaliwanag ng mga anticristo mismo. Ang totoo, gusto nilang magtamasa ng reputasyon at katayuan, na ngitian sila ng lahat ng tao, at batiin sila nang may pambobola at paninipsip. Kaya, tuwing pumupunta sa iglesia ang isang anticristo, isa lang ang ginagawa niya: nakikipaglaban at nakikipagkompetensiya sa iba. Kahit magkaroon siya ng kapangyarihan at katayuan, hindi pa siya tapos. Para maprotektahan ang kanyang katayuan at masiguro ang kanyang kapangyarihan, patuloy siyang nakikipaglaban at nakikipagkompetensiya sa iba. Gagawin niya ito hanggang sa mamatay siya. Kaya, ang pilosopiya ng mga anticristo ay, ‘Hangga’t buhay ka, huwag kang tumigil sa pakikipaglaban.’ Kung may isang masamang taong katulad nito sa loob ng iglesia, makakagulo ba ito sa mga kapatid? Halimbawa, sabihin nang ang lahat ay tahimik na kumakain at umiinom ng mga salita ng Diyos at nagbabahaginan tungkol sa katotohanan, at ang atmospera ay payapa at masaya ang lagay ng loob. Sa panahong ito, magngingitngit sa kawalang-kasiyahan ang isang anticristo. Maiinggit siya sa mga nagbabahaginan tungkol sa katotohanan at kamumuhian niya ang mga ito. Sisimulan niyang batikusin at husgahan ang mga ito. Hindi ba nito magugulo ang payapang kapaligiran? Masamang tao siya na dumating para guluhin ang iba at maging kasuklam-suklam sa kanila. Ganyan ang mga anticristo. Kung minsan, walang balak ang mga anticristo na sirain o talunin ang mga kinokompetensiya at sinusupil nila; basta’t nagtatamo sila ng reputasyon, katayuan, banidad, at dangal, at napapahanga nila ang mga tao, nakamit na nila ang kanilang layon. Habang nakikipagkompetensiya sila, nagbubunyag sila ng isang uri ng malinaw na satanikong disposisyon. Anong disposisyon ito? Ibig sabihin, sa anumang iglesia man sila naroroon, palagi nilang gustong makipagkompetensiya at makipaglaban sa ibang tao, palagi nilang gustong makipagkompetensiya para sa kasikatan, pakinabang, at katayuan, at nararamdaman lamang nila na naisakatuparan na nila ang kanilang layon kapag nasadlak ang iglesia sa kaguluhan at kaligaligan, at kapag nagkamit na sila ng katayuan at ang lahat ay sumuko na sa kanila. Ito ang kalikasan ng mga anticristo, ibig sabihin, ginagamit nila ang kompetisyon at pakikipaglaban para matamo ang kanilang mga layon” (Ang Salita, Vol. IV. Paglalantad sa mga Anticristo. Ikasiyam na Aytem (Ikatlong Bahagi)). Mula sa mga salita ng Diyos, naunawaan ko na ang patuloy na pakikipag-away sa iba alang-alang sa reputasyon at katayuan, at panggugulo nang husto sa iglesia, ay paglakad sa landas ng mga anticristo, na kinokondena at itinitiwalag ng Diyos. Sa paglingon sa nakaraan, naniwala ako noon pa man na bilang lider ng pangkat, dapat na pinakamataas ang katayuan ko sa pangkat at na dapat sa akin pumalibot ang lahat. Nang makita kong nakapalibot ang lahat kay Xiao Ya para magtanong, naniwala akong ninakaw niya ang katayuan ko. Kinontrol ako ng lason ni Satanas na “Isa lang ang lalaking maaaring manguna.” Pinuntirya ko si Xiao Ya sa bawat pagkakataon at patalikod pang gumawa ng gulo sa pagitan nila ni An Jie. Nang mapagtanto kong hindi ako mananalo, hinila ko si Xiao Ya sa panig ko. Sa panlabas, tinawag ko itong pakikipagtulungan, pero sa realidad, gusto kong makinig siya sa akin at magamit ko siya, para sa akin pumalibot ang lahat. Sa ganoong paraan, masisiguro ko ang posisyon ko bilang lider ng pangkat. Sa pakikipaglaban ko para sa kasikatan at pakinabang, hindi ko lang nasaktan si Xiao Ya, kundi naging dahilan din para malimitahan ang ibang mga sister at hindi makapagsalita nang malaya kapag tinatalakay ang gawain, na nakaapekto sa pag-usad ng gawain. Ang buong dahilan kung bakit inihalal ako bilang lider ng pangkat ay para pangunahan ang lahat sa pagtupad nang maayos ng tungkulin namin, pero sa halip, abalang-abala ako sa pakikipagkumpitensya para sa katayuan, pagsisimula ng selos at mga alitan, panghuhusga sa iba nang patalikod, at pag-uudyok ng hidwaan sa mga sister ko. Ginulo ko nang husto ang pangkat. Hindi ba’t umaakto lang ako bilang isang alipin ni Satanas? Nakita ko ang sarili ko bilang isang mabahong langaw na gumagambala sa puso ng mga tao, iniinis ang lahat. Tinalikuran ko ang pamilya at karera ko para gawin ang tungkulin ko upang hangarin ang katotohanan at magkamit ng kaligtasan. Pero, itinuring kong pinakamahalagang bagay ang paghahangad sa katayuan, walang tigil na nakikipaglaban para sa kasikatan at pakinabang. Bilang resulta, ginambala at ginulo ko ang gawain ng iglesia at lumakad sa landas ng isang anticristo nang wala man lang kamalay-malay. Habang lalo ko itong iniisip, lalong sumasama ang pakiramdam ko. Naisip ko si Pablo. Noon, nang makita niya ang mataas na katanyagan ni Pedro sa mga mananampalataya, nagselos siya. Kahit na alam na alam niyang si Pedro ang itinalaga ng Panginoong Jesus na magpastol sa iglesia, ginawa niya ang lahat para hamakin si Pedro at itaas ang sarili niya, sinasabing siya ang pinuno ng mga apostol, para tingalain at hangaan siya ng lahat. Kalaunan, nanatili siyang matigas na hindi nagsisisi at sinubukan pa ngang makipag-agawan ng katayuan sa Diyos, walang kahihiyang sinasabi na para sa kanya ang mabuhay ay cristo. Malubha niyang sinalungat ang disposisyon ng Diyos at pinarusahan siya ng Diyos. Lumalakad ako sa parehong landas gaya ng kay Pablo. Kung hindi ako magsisisi, kasusuklaman at ititiwalag ako ng Diyos, tulad niya.

Kinalaunan, nakahanap ako ng landas ng pagsasagawa sa mga salita ng Diyos. Sabi ng Makapangyarihang Diyos: “Dapat mong matutuhang talikuran at bitiwan ang mga bagay na ito, matutuhang irekomenda ang iba, at hayaang mamukod-tangi ang iba kapag may magagandang pagkakataon. Huwag makipag-agawan o makipagkompetensya para sa mga pagkakataong mamukod-tangi at sumikat sa tuwing makakaharap mo ang mga ito. Dapat magawa mong isuko ang iyong mga personal na interes, pero hindi mo rin dapat maantala ang paggampan sa iyong tungkulin. Maging isang taong gumagawa nang hindi napapansin, hindi nagpapasikat, at deboto ring ginagampanan ang kanyang tungkulin. Habang mas tinatalikuran mo ang iyong pride at katayuan, at habang mas isinusuko mo ang iyong mga interes, mas magiging payapa ang pakiramdam mo, mas magkakaroon ng liwanag sa iyong puso, at mas bubuti ang iyong kalagayan. Habang mas nakikipag-agawan at nakikipagkompetensya ka, mas magiging madilim ang iyong kalagayan. Kung hindi ka naniniwala sa Akin, subukan mo at tingnan! Kung gusto mong baguhin ang ganitong uri ng tiwaling kalagayan, at hindi makontrol ng kasikatan, pakinabang, at katayuan, dapat mong hanapin ang katotohanan, makilatis ang diwa ng kasikatan, pakinabang, at katayuan, at pagkatapos ay bitiwan at talikuran ang mga ito” (Ang Salita, Vol. III. Ang mga Diskurso ni Cristo ng mga Huling Araw. Makakamit Lamang ang Kalayaan at Pagpapalaya sa Pamamagitan ng Pagwawaksi sa Sariling mga Tiwaling Disposisyon). “Ano ang inyong mga prinsipyo sa inyong pag-asal? Dapat kayong umasal ayon sa inyong posisyon, hanapin ang inyong tamang lugar, at gawin nang mabuti ang tungkulin na nararapat ninyong gampanan; saka lang kayo isang taong may katwiran. Bilang halimbawa, kung mahusay ka sa mga partikular na propesyonal na kasanayan at may pagkaarok sa mga prinsipyo, dapat mong akuin ang iyong responsabilidad at magsakatuparan ng maayos na pagsusuri sa larangang iyon; kung makapagbibigay ka ng mga ideya at kabatiran, nagbibigay-inspirasyon sa iba para mapabuti ng mga ito ang kanilang paggampan sa kanilang mga tungkulin, dapat kang magbigay ng mga ideya. Kung matatagpuan mo ang tamang lugar para sa iyo at magagawa mong makipagtulungan nang may pagkakasundo sa iyong mga kapatid, magiging pagtupad mo iyon sa iyong tungkulin—ito ang ibig sabihin ng pag-asal nang ayon sa posisyon mo” (Ang Salita, Vol. III. Ang mga Diskurso ni Cristo ng mga Huling Araw. Ang mga Prinsipyong Dapat Gumabay sa Sariling Asal ng Isang Tao). Pagkatapos basahin ang Kanyang mga salita, naunawaan ko na kung gusto kong makalaya mula sa mga limitasyon at gapos ng reputasyon at katayuan, dapat akong matutong tumalikod at bumitaw sa mga bagay na ito, at unahin ang tungkulin ko. Sinuman ang may mga kalakasan, dapat hayaan ko silang gamitin nang husto ang mga kalakasang iyon, para matuto kami sa isa’t isa upang mapunan ang aming mga kahinaan at matupad nang maayos ang tungkulin namin. Magiging kapaki-pakinabang ito para sa gawain ng iglesia at sa buhay pagpasok ng mga kapatid, at maaari din akong matuto mula sa mga kalakasan ng iba para mapunan ang sarili kong mga kakulangan. Nang maunawaan ito, sinabi ko sa sarili ko: Mula ngayon, anuman ang tungkuling gawin ko, kapag nakatagpo ako ng mga kapatid na mas magaling sa akin, dapat akong matuto nang higit mula sa kanila at makipagtulungan sa kanila nang maayos.

Noong 2025, nakikipagtulungan ako kina Li Bing at Su Ting sa tungkuling nakabatay sa teksto. Nang makita kong madalas na nagtatanong si Li Bing kay Su Ting tungkol sa mga prinsipyo sa pagsusuri ng mga artikulo, medyo hindi ako komportable. “Alam ko rin naman ang mga prinsipyong iyon. Sa tingin ba ni Li Bing ay hindi ako kasinggaling ni Su Ting, kaya hindi man lang sumagi sa isip niya na tanungin ako?” Napagtanto kong umiiral na naman ang pagseselos ko, at naisip ko ang mga salita ng Diyos: “Huwag kang laging gumawa ng mga bagay para sa sarili mong kapakanan at huwag mong palagiang isaalang-alang ang iyong mga sariling interes; huwag mong isipin ang iyong sariling pride, reputasyon, at katayuan, huwag mong isaalang-alang ang mga personal mong interes. Kailangan mong isaalang-alang higit sa lahat ang mga interes ng sambahayan ng Diyos, at unahin ang mga iyon. Dapat kang maging mapagsaalang-alang sa mga layunin ng Diyos at higit sa lahat magnilay-nilay kung mayroon ba o walang karumihan sa paggampan mo sa iyong tungkulin, kung ikaw ba ay naging deboto, kung natupad mo ang iyong mga responsabilidad, at kung naibigay mo ang lahat mo, gayundin kung buong-puso mo bang iniisip o hindi ang iyong tungkulin at ang gawain ng iglesia. Kailangan mong isaalang-alang ang mga bagay na ito. Kung madalas mong isipin ang mga ito at unawain ang mga ito, magiging mas madali para sa iyo na gampanan nang maayos ang iyong tungkulin” (Ang Salita, Vol. III. Ang mga Diskurso ni Cristo ng mga Huling Araw. Makakamit Lamang ang Kalayaan at Pagpapalaya sa Pamamagitan ng Pagwawaksi sa Sariling mga Tiwaling Disposisyon). Si Su Ting ang pinakamatagal nang gumagawa ng tungkuling ito sa aming lahat at mas naaarok niya ang mga prinsipyo. Kung mas magbabahagi siya, mas marami kaming makakamit, na magiging kapaki-pakinabang para sa amin sa paggawa nang maayos sa tungkulin namin. Isa pa, hindi mahalaga kung sino ang tanungin ng mga kapatid, basta’t nalulutas ang problema. Hindi kailangang makipagkumpitensya para sa walang kuwentang katayuang iyon; kailangan kong unahin ang tungkulin ko. Nang maisip ko ito, hindi na ganoon kasama ang loob ko. Kalaunan, tumuon ako sa pagsasagawa ayon sa mga salita ng Diyos. Tuwing may nakikita akong kapatid na mas magaling sa akin sa isang larangan, sinisiguro kong natututo ako sa kanila, para mapakinabangan namin ang mga kalakasan ng isa’t isa at makapagtulungan para magawa nang maayos ang tungkulin namin. Unti-unti, naramdaman kong mas lumawak ang isip ko, at hindi na ako sobrang nalilimitahan ng reputasyon at katayuan. Pabuti nang pabuti ang kalagayan ko. Lalo ko pang napagtanto na walang kabuluhan ang pakikipagkumpitensya para sa kasikatan at pakinabang at itinutulak lang nitong mamuhay ang isang tao sa pasakit at pagkasikil. Tanging ang paghahangad ng katotohanan at paggampan nang maayos sa tungkulin ang may tunay na halaga at kabuluhan.


24. Ang Mahirap na Landas ng Pananalig ng Isang Babaeng Indian

Ni Lydia, India

Isinilang ako sa isang Kristiyanong pamilya. Isang pastor ang tatay ko, at nagsisilbi rin sa simbahan ang nanay ko. Simula noong bata pa ako, kasama na nila ako sa pananampalataya sa Panginoon. Ang mga magulang ko ay napakadebotong mananampalataya sa Panginoon at napakapalakaibigan din sa iba. Magkasundong-magkasundo ang aming pamilya. Naiinggit sa akin ang lahat ng kaibigan ko noong bata pa ako dahil may masaya akong pamilya, at pakiramdam ko rin ay napakaswerte ko. Habang lumalaki ako, nakita kong madalas magkasala ang mga tao sa paligid ko, at namumuhay rin ako sa gapos ng kasalanan. Para protektahan ang sarili kong mga interes, nagsisinungaling ako at kumikilos nang may pagkamainitin ng ulo, at naiinggit at namumuhi rin ako sa iba. Sobra akong nabagabag. Kahit ako, hindi ko gusto ang sarili ko, paano pa kaya ako magugustuhan ng Diyos? Madalas akong umiiyak at nagtatapat ng mga kasalanan ko sa Diyos, pero pagkatapos, hindi ko pa rin mapigilang magkasala. Sobra akong nag-alala—kung magpapatuloy ako nang ganito nang hindi nagsisisi at nagbabago, makakapasok pa kaya ako sa kaharian ng langit sa huli? Kaya tinanong ko ang tatay ko, “Lagi akong nagkakasala—patatawarin kaya ako ng Panginoon? Ano ang magagawa ko para magkamit ng tunay na pagsisisi?” Sabi ng tatay ko, “Huwag kang mag-alala. Basta’t nagtatapat at nagsisisi tayo sa Panginoon, patatawarin Niya ang mga kasalanan natin. Hindi tayo aabandonahin ng Panginoon.” Hindi talaga nalutas ng sagot ng tatay ko ang pagkalito ko.

Noong Marso 2020, lalong lumubha ang pandemya, at inutusang magsara ang lahat ng institusyon. Noong panahong iyon, nag-aaral ako para sa bachelor’s degree sa nursing, at umuwi rin ako dahil nagsara ang eskuwelahan namin. Noong Abril, nakatanggap ako ng imbitasyon sa Facebook mula sa kaibigan kong si Ella na dumalo sa isang online na pagtitipon ng Ang Iglesia ng Makapangyarihang Diyos. Pagkatapos ng isang panahon ng pagsisiyasat, naunawaan ko ang katotohanan ng pagkakatawang-tao ng Diyos, at nalaman ko na gumawa ang Diyos ng tatlong yugto ng gawain para iligtas ang sangkatauhan, at na ang gawain ng paghatol ng Diyos sa mga huling araw ay para linisin at baguhin ang mga satanikong disposisyon ng mga tao, palayain sila mula sa gapos ng kasalanan, at lubusan silang iligtas. Ito mismo ang landas para makawala sa kasalanan na hinahanap ko. Pinawi ng mga salitang ipinahayag ng Makapangyarihang Diyos ang pagkalito na bumabagabag sa akin sa loob ng maraming taon, at mula sa puso ko, natiyak ko na ang Makapangyarihang Diyos ay ang nagbalik na Panginoong Jesus. Pagkatapos niyon, madalas na akong dumalo sa mga pagtitipon. May nauunawaan akong ilang katotohanan sa bawat pagtitipon, at talagang natutustusan ang puso ko. Kalaunan, nagbahagi ako sa Facebook ng mga himno ng mga salita ng Diyos mula sa Ang Iglesia ng Makapangyarihang Diyos, at nakita iyon ng isang pastor. Pagkatapos ay sinabi niya sa tatay ko ang tungkol sa pananampalataya ko sa Makapangyarihang Diyos. Tinanong ako ng tatay ko, “Dumadalo ka ba sa mga online na pagtitipon ng Ang Iglesia ng Makapangyarihang Diyos? May nagsabi sa akin na naniniwala ka raw sa isang maling pananampalataya. Alam mo ba iyon? Ang daang ipinapangaral ng Ang Iglesia ng Makapangyarihang Diyos ay hindi naaayon sa Bibliya. Bawal ka nang manampalataya riyan! Paano nagawa ng anak ko na suwayin ako at manampalataya sa ibang daan?” Sobrang nag-aalala ang tatay ko na hindi mapahiya, at sinabi pa nga niya, “Ang sarili kong anak ay ayaw makinig sa mga turo ko. Paano pa ako makapagtuturo sa iba?” Sinabi ko, “Tay, alam mo rin na lahat tayo ay namumuhay sa kasalanan at madalas na hindi mapigilang magkasala, at hindi tayo nakakawala kahit gustuhin pa natin. Ito ay dahil hindi pa nalulutas ang makasalanang kalikasan sa kalooban natin. Sa mga huling araw, ipinapahayag ng Makapangyarihang Diyos ang katotohanan at ginagawa ang gawain ng paghatol, para mismo lutasin ang ating makasalanang kalikasan, para linisin at iligtas tayo mula sa kasalanan.” Pagkarinig nito, galit na galit na sinabi ng tatay ko, “Imposibleng gumawa ang Diyos ng bagong gawain! Kahit hindi pa tayo nalilinis, kung mananalangin at magtatapat tayo sa Panginoon, patatawarin Niya tayo. Hindi na kailangan pa ng anumang gawain ng paghatol at paglilinis.” Sinabi ko sa tatay ko, “Maraming propesiya sa mga kasulatan na nagsasabing gagawa ang Panginoon ng isa pang yugto ng gawain pagbalik Niya. Sinabi ng Panginoong Jesus: ‘Mayroon pa Akong maraming bagay na sa inyo ay sasabihin, ngunit ngayon ay hindi ninyo kakayanin. Gayon man ay kapag Siya, ang Espiritu ng katotohanan, ay dumating, ay papatnubayan Niya kayo sa buong katotohanan: sapagkat hindi Siya magsasalita ng mula sa Kanyang sarili; kundi ang anomang bagay na Kanyang marinig, ang mga ito ang Kanyang sasalitain: at Kanyang ipahahayag sa inyo ang mga bagay na magsisidating’ (Juan 16:12–13). ‘Pakabanalin Mo sila sa katotohanan: ang salita Mo’y katotohanan’ (Juan 17:17). Sinasabi nito sa atin na dumarating ang Diyos sa mga huling araw upang ipahayag ang katotohanan at linisin ang mga tao sa kanilang mga kasalanan. Lubos na tinutupad ng gawain ng Makapangyarihang Diyos sa mga huling araw ang mga propesiyang ito. Banal ang Panginoon. ‘Kung walang kabanalan, walang taong makakakita sa Panginoon’ (Mga Hebreo 12:14). Lahat tayo ay namumuhay sa kasalanan ngayon: Tayo ay makasarili, sakim, mayabang, mapagmagaling, at madalas na nagpapakitang-gilas; nagsisinungaling tayo, nanloloko, nag-aagawan para sa kasikatan at pakinabang, at iba pa. Kung hindi maiwawaksi ang mga kasalanang ito, talagang hindi tayo karapat-dapat na pumasok sa kaharian ng langit!” Pero hindi talaga nakinig sa akin ang tatay ko. Para mahikayat akong itatwa ang Makapangyarihang Diyos, sinabi niya sa akin ang lahat ng walang batayang tsismis na ginagamit ng CCP para siraan ang Ang Iglesia ng Makapangyarihang Diyos, at sinabi niya nang may malungkot na mukha, “Kasalanan ko ang lahat. Hindi kita naalagaang mabuti, kaya ka nila nailigaw.” Sobra akong nalungkot nang marinig ko ang mga salitang ito, at medyo naapektuhan ako. Tahimik akong nanalangin sa Diyos sa puso ko, nagmamakaawang gabayan Niya ako. Naisip ko kung paanong, sa dalawang buwan kong pananampalataya sa Makapangyarihang Diyos, marami na akong nabasang salita ng Diyos at nakitang ang mga salita ng Makapangyarihang Diyos ay pawang katotohanan. Ginagabayan ako ng mga iyon na iwaksi ang aking tiwaling disposisyon at isabuhay ang normal na pagkatao. Binigyan din ako ng mga iyon ng kaunting kaalaman tungkol sa matuwid na disposisyon ng Diyos. Talagang pinanabikan ko sa puso ko ang mga salita ng Diyos, at sa tuwing kumakain at umiinom ako ng mga salita ng Diyos, natatamasa ko ang presensya ng Banal na Espiritu. Natutustusan ang puso ko at nagkakaroon ako ng kapayapaan at kagalakan. Ito ang personal kong naranasan. Malinaw kong alam na tanging ang mga katotohanang ipinahayag ng Makapangyarihang Diyos ang makapaglilinis ng tiwali kong disposisyon, at makapagliligtas sa akin mula sa gapos ng kasalanan. Anuman ang sabihin ng tatay ko, kailangan kong magpatuloy sa pananampalataya sa Makapangyarihang Diyos. Gusto kong ipakita sa tatay ko ang mga salita ng Makapangyarihang Diyos sa cellphone ko, pero ayaw niyang ilabas ko ito, at sinigawan niya ako, “Kung may gusto kang malaman, basahin mo ang Bibliya. Kung hindi mo maintindihan, lumapit ka at magtanong sa akin. Huwag kang basta-basta na lang nakikinig sa ibang mga turo!” Labis akong nanlumo na kumakapit ang tatay ko sa literal na mga salita ng Bibliya at hindi tinatanggap ang katotohanan. Noong oras na iyon, kinuha ng tatay ko ang cellphone ko, at hindi ko alam kung ibabalik niya pa ba ito sa akin, o kung makakadalo pa ba ako sa mga online na pagtitipon. Alam kong hindi madaling maranasan ang pag-uusig ng aking pamilya, at nag-alala ako na baka hindi ako makapanindigan dahil sa mababa kong tayog. Tahimik akong nanalangin sa Diyos sa puso ko, nagmamakaawang gabayan at protektahan Niya ako.

Pagkalipas ng ilang panahon, muling hiniling sa akin ng tatay ko na iwanan ang Ang Iglesia ng Makapangyarihang Diyos. Nang makita niyang hindi ako umiimik, labis siyang nagalit, at tinanong niya ako, “Susundin mo ba ang mga turo ko, o susundan mo ang mga Tsinong iyon na nangangaral ng pagbabalik ng Panginoong Jesus?” Sumagot ako, “Susunod ako sa Diyos.” Pagkasabing-pagkasabi ko niyon, sinampal ako ng tatay ko. Dalawang beses pa niya akong tinanong, at sa parehong pagkakataon ay hindi nagbago ang sagot ko. Sa tuwing sumasagot ako, sinasampal niya ako. Sabi ng nakababata kong kapatid, “Ate, bakit ba ang tigas ng ulo mo? Makinig ka na lang kay Tatay, para manatiling magkakasundo ang pamilya natin gaya ng dati.” Hindi ako nagsalita, at galit na pumunta ang tatay ko sa kabilang kuwarto. Naalala ko na sinabi ng Panginoong Jesus: “Huwag ninyong isiping Ako ay naparito upang magdala ng kapayapaan sa lupa: hindi Ako naparito upang magdala ng kapayapaan, kundi ng tabak. Sapagkat Ako ay naparito upang paglabanin ang lalaki at ang kanyang ama, at ang anak na babae at ang kanyang ina, at ang manugang na babae at ang kanyang biyenang babae” (Mateo 10:34–35). Alam kong nagbalik na ang Panginoon, at na may ilang taong nakakakilala sa tinig Niya at sumusunod sa Kanya, samantalang ang ibang hindi nakakakilala sa tinig Niya ay lalaban sa Kanya. Bagama’t iisang pamilya kami, mahahati kami dahil dito. Isa itong bagay na kailangan kong harapin. Makalipas ang dalawa o tatlong minuto, tinawag ako ng tatay ko sa kabilang kuwarto. Hawak ang isang mahaba at makapal na patpat, kinuwestiyon niya ako, sinasabing, “Sabihin mo sa akin! Sino ang pakikinggan mo?” Sinabi ko, “Nakikinig ako sa Diyos!” Sumabog sa galit ang tatay ko, tinusok niya ang balikat ko gamit ang dulo ng patpat, na naglagay ng pasa sa balikat ko. Sumigaw din ang kapatid ko mula sa gilid, sinasabihan akong huwag manampalataya sa Makapangyarihang Diyos. Sabi ng tatay ko, “Sa ngayon, ako si Satanas! Kung hindi ka makikinig sa akin, papatayin kita!” Sa sandaling iyon, labis akong nagulat. Hindi ko kailanman inakala na ang tatay ko, na dati kong pinagkakatiwalaan at iginagalang, isang taong mukhang napakabait at mapagpakumbaba sa kanyang pananalig sa Panginoon, ay makapagsasabi ng gayong mga bagay. Maraming taon na siyang mananampalataya at isa siyang mahusay na pastor na nangaral na sa kung saan-saang lugar. Siya ay ganap na nabunyag sa gawain ng Diyos sa mga huling araw. Nang marinig niya ang balita ng pagbabalik ng Panginoong Jesus, wala siyang anumang puso na maghanap. Sa diwa, isa siyang hindi mananampalataya! Noong una, akala ko ay makikinig ang tatay ko sa aking pagpapatotoo sa Diyos, ngunit sa sandaling iyon, nalaman ko na kahit isa siyang pastor, wala siyang may-takot-sa-Diyos na puso. Isa siyang huwad na pastol na nagsilbi sa Diyos pero lumaban sa Kanya. Hindi niya minahal ang katotohanan; ang mahalaga sa kanya ay ang reputasyon niya. Mukha lang siyang deboto sa panlabas, pero sa kaibuturan, kinamumuhian niya ang katotohanan. Sinabi ko kay tatay, “Hindi ko isusuko ang tunay na daan.” Galit na galit ang tatay ko at inutusan akong burahin ang contact information ng lahat ng kapatid sa cellphone ko. Patuloy rin niya akong pinagbantaan at sinimulan akong sampalin sa mukha. Nang makita kong ganito ang tatay ko, labis akong natakot at medyo nanghina. Hindi ko kailanman inakala na daranas ako ng ganitong pag-uusig dahil sa pananampalataya sa Diyos. Hindi ko alam kung ano pa ang kakaharapin ko. Kung kailangan kong dumanas ng higit pang pasakit o humarap sa kamatayan sa hinaharap, makakapanindigan pa kaya ako sa aking patotoo? Sa sandaling iyon, naisip ko ang mga karanasan ng mga kapatid sa Tsina na nagdusa sa pang-uusig ng CCP. Nagawa nilang manindigan sa kanilang patotoo para sa Diyos sa gitna ng lahat ng uri ng pagpapahirap. Ano namang binatbat nitong maliit na pag-uusig na pinagdurusahan ko? Nagbigay ng biyaya sa akin ang Diyos sa pagdadala sa akin sa Kanyang harapan at pagtutustos sa akin ng katotohanan. Dapat akong manindigan sa aking patotoo. Hindi ko puwedeng isuko ang tunay na daan dahil lang sa kaduwagan. Nang makita ang matigas kong paninindigan, biglang pinalo nang malakas ng tatay ko ang ulo ko gamit ang patpat. Dahil nag-alala ang kapatid ko na baka mabiyak ang ulo ko, lumapit siya para pigilan ang tatay ko, at sinigawan ako, “Gusto mo bang mamatay sa kamay ni Tatay? Bakit ba ang tigas ng ulo mo? Bakit hindi mo na lang aminin na mali ka?” Hinablot ng tatay ko ang buhok ko at itinulak-tulak ako, habang patuloy na tinutusok ang balikat ko gamit ang dulo ng patpat. Hindi siya tumigil hangga’t hindi nangingitim sa mga pasa ang balikat ko. Nang makita kong ganito ang tatay ko, medyo nanghina ang puso ko.

Kalaunan, may nabasa akong sipi ng mga salita ng Diyos na nagbigay sa akin ng pananalig at lakas. Sabi ng Makapangyarihang Diyos: “Dapat mong maabot ang isang punto kung saan, anumang mga pangyayari ang nakahaharap mo, hindi mababago ang determinasyon mo na hangarin at kamtin ang katotohanan. Saka ka lang magiging isang taong tunay na nagmamahal at naghahangad sa katotohanan. Kung ikaw ay umaatras, nagiging negatibo at nalulumbay, at sinusukuan mo ang iyong determinasyon kapag may nangyayari sa iyo at nakatatagpo ka ng kaunting paghihirap, hindi ito maaari. Dapat mong taglayin ang determinasyon na itaya ang iyong buhay, at sabihin na, ‘Anuman ang mangyari—kahit na ibig sabihin nito ay mamamatay ako, hindi ko susukuan ang katotohanan o ang aking layon na hangarin ang katotohanan.’ Kung gayon ay wala nang paghihirap ang makakapigil sa iyo. Kung talagang makatatagpo ka ng mga paghihirap, at maiipit sa isang mahirap na sitwasyon, kikilos ang Diyos. Bukod dito, kailangang mayroon ka ng pagkaunawang ito: ‘Anuman ang mga sitwasyong mararanasan ko, ang lahat ng ito ay isinaayos na ng Diyos, at may mga aral sa loob nito na dapat kong matutunan. Maaaring mahina ako, pero hindi ako negatibo, at nagpapasalamat ako sa Diyos sa pagbibigay sa akin ng pagkakataong matuto ng mga aral. Nagpapasalamat ako sa Diyos para sa paghahanda ng sitwasyong ito para sa akin. Hindi ko puwedeng sukuan ang aking determinasyon na sundan ang Diyos at kamtin ang katotohanan. Kung susukuan ko ang aking determinasyon, katulad lang iyon ng pagsuko kay Satanas, pagpapahamak sa aking sarili, at pagkakanulo sa Diyos.’ Ito ang uri ng determinasyon na dapat mayroon ka. Anuman ang mga bagay na nararanasan mo, lahat ito ay maliliit na yugto sa paglago ng iyong buhay. Hindi mo dapat hayaan ang mga ito na baguhin ang direksiyon na iyong tinatahak pasulong. Kapag nakatatagpo ka ng mga paghihirap, maaari kang maghanap at maghintay, ngunit hindi dapat magbago ang direksiyon na iyong tinatahak pasulong, hindi ba’t tama iyon? (Tama.) Anuman ang sabihin ng iba, o paano ka man nila tratuhin, at paano ka man tratuhin ng Diyos, hindi dapat magbago ang determinasyon mo” (Ang Salita, Vol. III. Ang mga Diskurso ni Cristo ng mga Huling Araw. Sa Madalas na Pamumuhay Lamang sa Harap ng Diyos Magkakaroon ng Normal na Relasyon ang Isang Tao sa Kanya). Naunawaan ko mula sa mga salita ng Diyos na umaasa ang Diyos na magpapatuloy ako sa pagsunod sa Kanya. Kahit walang susuporta sa akin at itatakwil ako ng lahat, hindi ko puwedeng ipagkanulo ang Diyos. Kailangan kong manindigan sa aking patotoo. Dati, kapag naririnig kong ibinabahagi ng mga kapatid na ang mga paghihirap at pagsubok ay mga pagpapala ng Diyos, hindi ko naunawaan kung ano ang ibig sabihin niyon. Pero sa pamamagitan ng karanasang ito, nagkamit ako ng kaunting pagkaunawa. Sa pamamagitan ng pag-uusig ng pamilya ko, nakita ko ang kapangitan at kabuktutan ni Satanas. Gusto ni Satanas na gamitin ang pamilya ko para puwersahin akong ipagkanulo ang Diyos at mawala ang pagkakataon kong magkamit ng kaligtasan, pero palagi akong pinoprotektahan ng Diyos, binibigyan ako ng pananalig, at ginagabayan ako na malagpasan ang sunod-sunod na mga paghihirap. Pinahintulutan ng Diyos na dumating sa akin ang pag-uusig mula sa aking pamilya upang maperpekto ako, para maunawaan ko ang katotohanan at magkamit ako ng pagkilatis. Nadama kong tanging ang Diyos ang pinakanagmamahal sa mga tao. Nagpasya ako, “Gaano man kahina ang laman ko, hindi ako kailanman susuko sa paghahangad sa katotohanan.” Kalaunan, nabawi ko ang cellphone ko dahil kinailangan kong kumuha ng nursing exam online. Pero dahil nag-aalala ang mga magulang ko na baka magpatuloy ako sa pagdalo sa mga online na pagtitipon ng Ang Iglesia ng Makapangyarihang Diyos, mahigpit nila akong binantayan. Madalas akong pagalitan, at malamig at masakit ang pananalita sa akin ng pamilya ko. Nakaramdam ako ng matinding pasakit at panghihina, at madalas akong manalangin sa Diyos na bigyan ako ng pananalig at palakasin ang puso ko.

Isang araw noong Nobyembre 2020, dumadalo ako sa isang online na pagtitipon, at biglang pumasok si nanay, sinasabing, “May nakakaalam na nananampalataya ka sa Makapangyarihang Diyos at tinatanong nila ang tatay mo tungkol dito.” Pagkatapos ay tinawag ako ng tatay ko sa kusina at tinanong kung dumadalo pa rin ako sa mga pagtitipon ng Ang Iglesia ng Makapangyarihang Diyos. Sumagot ako, “Opo.” Sinabi ng tatay ko sa malumanay na tono, “Mahal kong anak, bakit dumadalo ka pa rin sa mga pagtitipon ng Ang Iglesia ng Makapangyarihang Diyos? Binalaan na kita noon, hindi iyan ang tunay na daan. Sinabi ko sa mga katrabaho ko na umalis ka na sa Ang Iglesia ng Makapangyarihang Diyos, pero dumadalo ka pa rin sa mga pagtitipon nila. Labis akong nadidismaya sa iyo!” Sinubukan kong magpaliwanag, pero dinuraan ako ng tatay ko sa mukha at sinuntok ako sa mata. Pumagitna si nanay para pigilan siya, at sinubukan akong sabunutan ng tatay ko, sinasabing kung hindi ko siya susundan sa pananampalataya sa Panginoon sa simbahan, papatayin niya ako. Labis akong natakot noon, at tahimik akong nanalangin sa Diyos sa puso ko. Nang makitang hindi ko itinatatwa ang Makapangyarihang Diyos, sumubok ng ibang taktika ang tatay ko. Sinabi niya, “Napakaraming taon ko nang nangangaral, at wala pang sinumang nagsabi na may problema sa mga sermon ko, pero ngayon ay kinokontra ako ng sarili kong anak. Dahil ayaw mong makinig sa mga sermon ko at iniisip mong tama ang mga sermon ng iba, magbibitiw ako bilang pastor. Mag-impake ka na, uuwi na tayo sa probinsya natin ngayong gabi!” Umiyak si nanay at ang mga kapatid ko, nagmamakaawang magbago ako ng isip. Galit na galit ang tatay ko, hindi lang ako pinagbantaan at sinubukang bugbugin, kundi galit ding sinuntok ang pader. Sinabi niyang magmamaneho siya sa mismong gabing iyon para wakasan ang buhay niya. Takot na takot ako. Kung talagang may mangyaring masama sa tatay ko, mararamdaman ko na labis ko siyang binigo. Bagama’t napagtanto ko na pagsubok sa akin ang kapaligirang ito, takot na takot pa rin ako. Pinilit ako ng nanay ko na humingi ng tawad sa tatay ko, sinabi niya na kung may anumang mangyari sa tatay ko, magiging pananagutan ko ang lahat ng iyon, at na hindi niya ako mapapatawad, at gayundin ng mga kapatid ko. Sinabi rin niyang napakatigas ng kalooban ko at hindi ko isinasaalang-alang ang nararamdaman nila. Nang makita kong labis na nasasaktan at nalulungkot ang pamilya ko, labis akong nanghina. Noong oras na iyon, naisip ko ang mga salita ng Diyos na naglalarawan sa mga paraang ginagamit ni Satanas para gawing tiwali ang mga tao: “Ang una ay pagkokontrol at pamumuwersa. Iyon ay, gagawin ni Satanas ang lahat ng maaaring gawin upang kontrolin ang iyong puso. Ano ang ibig sabihin ng ‘pamumuwersa’? Nangangahulugan ito ng paggamit ng pagbabanta at sapilitang taktika upang pilitin kang sumunod dito, na pinag-iisip ka sa mga kahihinatnan kung hindi ka susunod. Natatakot ka at hindi nangangahas na salungatin ito, kaya sumusuko ka” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi VI). Naunawaan ko mula sa mga salita ng Diyos na sa likod ng lahat ng ito ay ang panlalansi ni Satanas. Gumagamit si Satanas ng iba’t ibang paraan at diskarte para kontrolin at puwersahin ang mga tao, idinudulot na ipagkanulo nila ang Diyos. Sa buhay ko, napakahalaga sa akin ng pamilya ko. Kung may mangyaring masama sa kanila dahil sa akin, hinding-hindi ko mapapatawad ang sarili ko. Nang sabihin ng tatay ko na magmamaneho siya para kitilin ang buhay niya, at sinabi ng nanay ko na hindi niya ako mapapatawad, pakiramdam ko na kung magpapatuloy ako sa pananampalataya sa Makapangyarihang Diyos, susumbatan ako at palalayasin sa bahay ng lahat ng kapamilya ko. Dahil dito ay nanghina ako. Pero dahil sa mga salita ng Diyos, napagtanto ko na ginagamit ni Satanas ang pagmamahal sa pamilya para pagbantaan ako sa pagtatangka nitong ipagkanulo ko ang Diyos. Kapag sinunod ko ang tatay ko at ipinagkanulo ko ang Diyos, mawawalan ako ng patotoo. Nagpasya akong kailangan ko talagang sumunod sa Makapangyarihang Diyos, at na hindi ko sila puwedeng sundin.

Noong gabing iyon, kinuha na naman ng tatay ko ang cellphone ko, at tinabihan ako ng nanay ko sa pagtulog para bantayan ako. Sinabi rin nilang ibabalik nila ako sa kolehiyo sa lalong madaling panahon, dahil doon, hindi ako papayagang gumamit ng telepono ko at halos hindi ako papayagang makalabas, kaya magiging napakahirap para sa akin na dumalo sa mga pagtitipon o makipagkita sa mga kapatid. Habang nakahiga sa kama, hindi ko mapigilang umiyak. Nanalangin ako sa Diyos, hinihiling sa Kanya na bigyan ako ng lakas at tapang. Alam ko na kung gusto kong patuloy na manampalataya sa Diyos at gumawa ng tungkulin ko, ang tanging pagpipilian ko ay umalis ng bahay. Kung hindi, tiyak na ibabalik nila ako sa eskuwelahan para pagbawalan ang pananampalataya ko sa Diyos. Pero estudyante lang ako; saan naman ako pupunta? Wala akong pera, kaya paano ako mabubuhay sa hinaharap? Pero kung mananatili ako sa bahay, hindi nila ako hahayaang sumunod sa Diyos. Ano ang dapat kong gawin? Sa loob ng ilang araw na iyon, hindi ako makatulog, at gulong-gulo ang puso ko. Minsan, naiisip ko na dahil ako ang panganay na anak na babae, dapat ay maging responsable ako sa pagtulong sa mga magulang ko na mag-alaga sa mga nakakabatang kapatid ko. Sumasailalim ako sa propesyonal na pagsasanay sa eskuwelahan at makakahanap ako ng trabaho pagkagradweyt. Labis ang pag-asa ng mga magulang ko sa akin. Paano ko magagawang sumuko sa pag-aaral ko? Pero bilang isang nilikha, biniyayaan ako ng Diyos ng pagkakataong gawin ang tungkulin ko sa Kanyang sambahayan. Ito ay pagtataas sa akin ng Diyos, at higit pa rito, ito ang responsabilidad na dapat kong tuparin nang maayos. Paano ako pipili sa pagitan ng pag-aaral at pananalig ko? Paulit-ulit ko itong pinag-isipan, at labis na nagtatalo ang kalooban ko at nasasaktan ako. Noong oras na iyon, naisip ko ang isang sipi ng mga salita ng Diyos: “Gising, mga lalaking kapatid! Gising, mga babaeng kapatid! Hindi maaantala ang Aking araw; ang oras ay buhay, at ang bawiin ang nasayang na panahon ay pagliligtas sa buhay! Hindi na malayo ang oras! Kung hindi kayo makapasa sa pagsusulit sa pagpasok sa kolehiyo, maaari kayong mag-aral para dito nang paulit-ulit. Gayumpaman, hindi na maaantala pa ang Aking araw. Tandaan! Tandaan! Ito ang mabubuting salita Ko ng panghihikayat. Nalantad na sa inyo ang katapusan ng mundo sa harap mismo ng inyong mga mata, at malapit nang dumating ang malalaking kalamidad. Ano ang mas mahalaga: ang buhay ninyo, o ang inyong pagtulog, ang inyong pagkain at inumin at kasuotan? Dumating na ang oras para timbangin ninyo ang mga bagay na ito! Huwag nang magduda pa! Masyado kayong natatakot na seryosohin ang mga bagay na ito, hindi ba?” (Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 30). Nalaman ko mula sa mga salita ng Diyos na nagsimula na ang mga sakuna. Noong 2016, may 6.7 magnitude na lindol sa lugar kung saan ako nakatira, at noong 2020, naganap ang pandaigdigang pandemya ng COVID-19. Palaki nang palaki ang mga sakuna. Malapit nang magwakas ang lihim na pagdating ng Diyos para gawin ang gawain ng pagliligtas sa sangkatauhan, at labis na limitado na ngayon ang oras. Kung ipagpapatuloy ko ang pag-aaral ko, maaantala nito ang paghahangad ko sa katotohanan at ang paglago ng buhay ko, kaya ayaw ko nang ipagpatuloy ang pag-aaral ko. Alam kong marami akong haharaping paghihirap sa hinaharap, pero naniniwala akong bubuksan ng Diyos ang isang daan para sa akin.

Noong panahong iyon, minsan ay ginagamit ko ang cellphone ng nakababata kong kapatid na babae para mag-log in sa Facebook account ko para tingnan ang mga mensahe. Madalas akong padalhan ng mga kapatid ng mga salita ng Makapangyarihang Diyos para tulungan ako. Nabasa ko ang mga salita ng Diyos: “Ang mga tinutukoy ng Diyos bilang ‘mga mananagumpay’ ay mga taong kaya pa ring manindigan sa kanilang patotoo, magpanatili ng kanilang pananalig at ng kanilang katapatan sa Diyos, at anuman ang mangyari, magpanatili ng isang dalisay na puso sa harap ng Diyos at magpanatili ng kanilang tunay na pagmamahal sa Diyos, habang nasa ilalim ng impluwensiya ni Satanas at habang kinukubkob ni Satanas—ibig sabihin, habang nasa gitna sila ng mga puwersa ng kadiliman. Sa ganitong paraan, nakapanindigan sila sa kanilang patotoo sa harap ng Diyos. Ang gayong mga tao ang mga tinutukoy ng Diyos bilang ‘mga mananagumpay.’ Kung napakaganda ng iyong paghahangad kapag pinagpapala ka ng Diyos, ngunit umuurong ka kapag wala ang Kanyang mga pagpapala, kadalisayan ba ito? Yamang nakatitiyak ka na ito ang tunay na daan, kailangan mo itong sundan hanggang sa dulo; kailangan mong panatilihin ang iyong katapatan sa Diyos. Yamang nakita mo na ang Diyos ay naparito sa lupa upang personal na gawin kang perpekto, dapat mong ibigay nang lubusan ang iyong puso sa Kanya. Kung, anuman ang gawin ng Diyos—marahil ay bibigyan ka ng isang hindi kanais-nais na kinalabasan sa pinakahuli—kaya mo pa ring sumunod sa Kanya, nangangahulugan ito na napanatili mo ang iyong kadalisayan sa harap ng Diyos. Ang pag-aalay ng isang banal na espirituwal na katawan at isang dalisay na birhen sa Diyos, na nabanggit na, ay nangangahulugang pagpapanatili ng isang sinserong puso sa harap ng Diyos. Ang sinseridad ng tao ay kadalisayan, at ang mga kayang maging sinsero sa Diyos ay napanatili ang kadalisayan. Ito ang dapat mong isagawa” (Ang Salita, Vol. I. Ang Pagpapakita at Gawain ng Diyos. Dapat Mong Panatilihin ang Iyong Debosyon sa Diyos). Naunawaan ko mula sa mga salita ng Diyos na ang mga taong nais ng Diyos na gawing mga mananagumpay ay yaong mga kayang ibigay ang kanilang tunay na puso sa Diyos sa gitna ng mga pagsubok. Habang mas matindi ang mga pagsubok na nararanasan ng mga taong ito, mas lalong tumitibay ang kanilang mapagmahal-sa-Diyos na puso. Nakita ko na ginagamit ng Diyos ang mga pagsubok para gawing perpekto ang mga tao. Kung iisipin, totoo nga ito. Sa tuwing nakararanas ako ng pag-uusig, medyo mas tumitibay ang pananalig ko sa Diyos. Ang paulit-ulit na pag-uusig na ito ay ang praktikal na paghahanda ng Diyos ng mga kapaligiran ayon sa aking tayog para gawing perpekto ang aking pananalig at tulutan ang paglago ng aking tayog. Nagpasalamat ako sa Diyos mula sa aking puso. Binigyan ako ng mga salita ng Diyos ng pananalig at lakas ng loob na panghawakan ang tunay na daan. Nanalangin ako sa Diyos, hinihiling sa Diyos na tulungan ako, para magawa kong magpasakop sa Diyos at manindigan sa aking patotoo para sa Kanya, at hindi magreklamo tungkol sa Diyos anuman ang pasakit na maaari kong harapin sa hinaharap. Isang gabi, naalala ko ang mga karanasan ni Pedro, na napagbahaginan na namin dati sa isang pagtitipon. Noong 18 taong gulang siya, tinalikuran ni Pedro ang kanyang mga magulang, pamilya, at mga makamundong kinabukasan para lumakad sa landas ng pananampalataya sa Diyos. Kalaunan, nang marinig niya ang tawag ng Panginoon, sumunod siya sa Panginoon, isinasantabi ang iba pa. Napaisip ako nang husto dahil dito. Alam kong ang Makapangyarihang Diyos ang tunay na Diyos, ang Panginoong Jesus na nagbalik, pero wala pa akong anumang halagang ibinayad para sa pagsunod sa Diyos. Hindi ko magawang sumunod sa Diyos nang determinado. Talagang nahiya ako. Nang maisip ko ito, lumiwanag ang puso ko, at nadama kong ginagabayan ako ng Diyos para gumawa ng pagpili. Kinailangan kong magpursige sa pagsunod sa Diyos at paggawa ng tungkulin ko. Kaya, ginamit ko ang cellphone ng kapatid ko para makipag-ugnayan sa mga kapatid, sinasabi sa kanila na gusto ko nang isuko ang aking pag-aaral at sumunod sa Diyos, at na kung susubukan na naman akong pigilan ng mga magulang ko, tatakas ako sa bahay. Isang sister ang nakipagbahaginan sa akin, sinasabing, “Babae ka, at mag-aalala ang pamilya mo kung tatakas ka nang ganyan. Ganap na likas at may katwiran na sumunod tayo sa Diyos. Maaari mong ipaliwanag nang malinaw ang mga bagay-bagay sa mga magulang mo, sinasabi sa kanila na pinipili mong sumunod sa Diyos. Kung susubukan ka pa rin nilang pigilan, kailangan mo nang piliin ang landas sa buhay na dapat mong tahakin.” Nadama kong tama ang sinabi ng sister, at nagsimula akong mag-isip kung paano ko ipapahayag ang aking paninindigan kay tatay.

Sa hindi inaasahan, sa mga sumunod na araw, biglang naging napakabuti ng pakikitungo sa akin ng mga magulang ko. Sinabi nila sa akin kung gaano sila nagsikap para alagaan ako mula pa noong ipinanganak ako. Madalas sabihin ng tatay ko, “Mahal kong anak, alam mo ba kung gaano ka namin kamahal? May hika ka noong bata ka, at sa gabi, nahihirapan kang huminga. Kinakarga ka namin ni nanay mo sa aming kandungan at pinapainom ka ng gamot. Sa gabi, nagsasalitan kami sa pagkarga sa iyo, tinutulungan kang baguhin ang posisyon mo sa pagtulog. Kung hindi ka namin inalagaan nang ganoon, paano ka gagaling? Nagtipid kami para mabigyan ka ng pinakamagandang edukasyon para mamukod-tangi ka sa iba sa hinaharap. Lahat ng pera namin ay ginastos sa iyo. Hindi mo maaaring kalimutan ang kabutihan namin!” Nang marinig ko ang mga salita ng mga magulang ko, kumirot ang puso ko, at naramdaman kong may pagkakautang ako sa kanila. Kalaunan, sa isang pagtitipon, nagtapat ako sa pagbabahaginan tungkol sa aking kalagayan. Isang sister ang nagbasa sa akin ng isang sipi ng mga salita ng Makapangyarihang Diyos: “Ang buhay natin at kaluluwa ay nagmula lahat sa Diyos at nilikha Niya—ang mga ito ay hindi mula sa mga magulang natin, at lalong hindi mula sa kalikasan, kundi ipinagkaloob sa atin ng Diyos; sadya lang na ang laman natin ang isinilang ng mga magulang natin, at ang mga anak natin ay isinilang natin, gayumpaman, ang mga kapalaran nila ay ganap na nasa kamay ng Diyos. Na tayo ay nakakapanampalataya sa Diyos ay isang oportunidad na ipinagkaloob Niya; ito ay inorden Niya at biyaya Niya. Kaya, hindi mo na kailangang tuparin pa ang obligasyon o responsabilidad mo sa kahit kaninuman; dapat mo lang tuparin ang tungkulin sa Diyos na nararapat mong tuparin bilang isang nilikha. Ito ang dapat gawin ng mga tao higit sa ano pa man, at ito ang pinakapangunahing usapin na pinakanararapat na tapusin ng mga tao sa buhay nila. Kung hindi mo gagampanan nang maayos ang tungkulin mo, hindi ka isang nilikhang pasok sa pamantayan. Sa paningin ng iba, maaaring isa kang mabuting asawa at mapagmahal na ina, isang mahusay na maybahay, isang mabuting anak, at isang mabuting miyembro ng lipunan, ngunit sa harap ng Diyos, ikaw ay isang taong naghihimagsik laban sa Kanya, isang taong nananampalataya sa Diyos ngunit hindi tumutupad sa tungkulin at obligasyon ng isang nilikha, isang taong nananampalataya sa Diyos ngunit hindi naghahangad ng katotohanan, hindi tunay na nagpapasakop sa Diyos, at ilalantad at ititiwalag. Makakamit ba ng isang tulad nito ang pagsang-ayon ng Diyos? Ang mga taong tulad nito ay walang halaga” (Ang Salita, Vol. III. Ang mga Diskurso ni Cristo ng mga Huling Araw. Sa Pagkilala Lamang sa Sariling mga Maling Pananaw Maaaring Tunay na Magbago ang Isang Tao). Matapos basahin ang mga salita ng Diyos, napagtanto kong mali ang paniniwala ko na napakaraming naibigay para sa akin ng mga magulang ko at na sila ang pinakanagmamalasakit sa akin at na ang pagpili kong sumunod sa Diyos ay nangangahulugang may pagkakautang ako sa kanila. Sa katunayan, ang Diyos ang nagkaloob ng lahat ng ito sa akin. Ang buhay ko at lahat ng kailangan ko para lumaki ay ipinagkaloob sa akin ng Diyos. Ang pagpapalaki sa akin ng mga magulang ko ay dahil din sa kataas-taasang kapangyarihan at mga pagsasaayos ng Diyos. Sa Diyos ako may pagkakautang, hindi sa mga magulang ko. Naisip ko kung paanong sinabi ng mga magulang ko na ibinigay nila sa akin ang lahat ng magagandang bagay para matamasa ko at ang isang magandang edukasyon, at na mahal na mahal nila ako. Sa katunayan, sa panlabas lang sila naging mabuti sa akin. Nang maharap sa napakahalagang bagay ng pagbabalik ng Panginoon, palagi nila akong sinusubukang pigilan na tanggapin ang tunay na daan. Pagmamahal ba iyon? Sinabi nila ang gayong mga bagay para tuksuhin akong ipagkanulo ang Diyos! Nagpasalamat ako sa gabay ng mga salita ng Diyos sa pagpapahintulot sa akin na makita ang mga pakana ni Satanas. Kalaunan, ginugol ko ang isang buong gabi sa pagsusulat ng liham para sa tatay ko, kung saan muli akong nagpatotoo sa kanya tungkol sa gawain ng Makapangyarihang Diyos. Isinulat ko rin ang tungkol sa naramdaman ko nang hindi ko magawang basahin ang mga salita ng Makapangyarihang Diyos, at ipinahayag ko ang aking matatag na pasya na sumunod sa Makapangyarihang Diyos. Sa dulo ng liham, isinulat ko, “Ang mga propesiya ng pagbabalik ng Panginoon ay natupad na. Ang Makapangyarihang Diyos ay ang nagbalik na Panginoong Jesus. Marami na akong ibinahagi sa iyo, pero ayaw mong makinig at inuusig at hinahadlangan mo pa ako. Hinihiling ko na ngayon na bigyan mo ako ng kalayaan sa paniniwala at na tulutan mo akong dumalo sa mga pagtitipon. Kung patuloy mo akong hahadlangan, isang araw ay aalis ako sa bahay. Namumuhay tayo sa isang demokratikong bansa, pero inalis mo ang karapatan ko sa kalayaan sa paniniwala. Determinado akong palaging sumunod sa Makapangyarihang Diyos; hindi mo ako mapipigilan.” Pagkatapos ay ipinakita ko ang liham sa tatay ko. Pagkatapos niyang basahin ito, sinabi sa akin ni tatay, “Pinagbabawalan na kitang manampalataya sa Makapangyarihang Diyos. Tatlong beses na kitang binalaan. Bakit ba ipinagpipilitan mo pa ring manampalataya? Bakit mo paulit-ulit na binabanggit ito? Bakit gusto mo pa ring sumali sa iglesia nila?” Sinabi ko sa tatay ko, “Nasabi ko na sa iyo ang dapat sabihin. Anuman ang mangyari, hindi ko isusuko ang pagsunod sa Makapangyarihang Diyos!” Sandaling natahimik ang tatay ko, tapos sinabi niya, “Pinag-aral kita para matulungan mo ako sa iba’t ibang paraan, pero mas higit na ang kaalaman mo ngayon kaysa sa akin, at bukod sa hindi mo ako tinutulungan, sinasabi mo pang mali ang mga turo ko. Paano pa ako makakapangaral sa iba? Paano pa ako magiging pastor? Kung mahal mo ang Tatay, dapat mong gawin ang sinasabi ko. Sinasabi ng Bibliya na dapat sumunod ang mga anak sa mga magulang nila. Tanging sa pagsunod sa akin mo mapapatunayan na ang landas na pinaniniwalaan mo ay tama.” Alam kong takot ang tatay na ang pagsunod ko sa Makapangyarihang Diyos ay makakaapekto sa kanyang katayuan bilang pastor at makakasira sa reputasyon niya sa mga mananampalataya. Sinabi ko, “Napakapalad ko na isinilang ako sa isang Kristiyanong pamilya at na makilala ang Diyos simula pagkabata. Pero hindi lahat ng tinuturo mo ay tama. Susundin ko ang mga tamang bagay na sinasabi mo, pero hindi ko puwedeng sundin ang mga maling bagay na sinasabi mo. Tinanggap ko ang gawain ng Diyos sa mga huling araw at sinalubong ang pagbabalik ng Panginoong Jesus. Sa pamamagitan ng paghadlang sa akin, pinipigilan mo akong marinig ang tinig ng Diyos at magpasakop sa Diyos. Paano ko magagawang makinig sa iyo?” Nang makitang hindi ako makikipagkompromiso, nagpatuloy ang tatay ko, “Hindi kita pipilitin. Maaari mong piliin ang sarili mong landas. Pero dapat mong malaman na kung makikinig ka sa akin, maaari tayong magkasamang mamuhay nang magkasundo. Kung pipiliin mong sumunod sa Makapangyarihang Diyos, masisira ang pamilya natin, dahil magkaiba ang mga daan na sinusunod natin. Ibig sabihin, kailangan na nating maghiwa-hiwalay ng landas mula ngayon!” Medyo natakot ako, at naisip ko, “Kung mahihiwalay ako sa pamilya ko, saan ako pupunta? Paano ako mamumuhay nang mag-isa?” Pero alam kong kahit mawala sa akin ang lahat, hindi ko maaaring ipagkanulo ang Diyos. Kaya muli kong mariing sinabi sa tatay ko, “Gusto kong sumunod sa Makapangyarihang Diyos at tahakin ang tamang landas!”

Pagkatapos nito, nakituloy ako sa bahay ng isang kaibigan sa ibang lugar. Kahit hindi nananampalataya sa Diyos ang kaibigan ko, naunawaan niya ako nang marinig niya ang karanasan ko sa pag-uusig. Kalaunan, humingi ako ng tulong sa isang organisasyon para sa mga karapatang pantao. Sinabi sa akin ng mga staff, pagkatapos marinig ang pahayag ko, na kung makikialam ang pamilya ko sa aking kalayaan sa paniniwala, maaari silang magsampa ng kaso at magbigay ng babala sa mga magulang ko. Pagkatapos, dinala nila ako sa isang bahay-kanlungan. Dito, mayroon ako ng mga kailangan ko para mabuhay, pero hindi ako makapamuhay ng buhay iglesia o makapagbasa ng mga salita ng Diyos, at labis pa ring nasasaktan ang puso ko. Kalaunan, ginamit ko ang cellphone ng ibang tao para makipag-ugnayan sa mga kapatid. Sinabi sa akin ni Sister Sylvia na ang mga magulang ko, para mahanap ako, ay nakipagsabwatan sa mga pulis na nag-aresto sa tatlong kapatid na nakipag-ugnayan sa akin. Nagulat ako. Hindi ko kailanman inakala na gagawin ng mga pulis ang ganoong bagay. Kaya pumunta ako sa organisasyon para sa mga karapatang pantao para humingi ng tulong. Sa hindi inaasahan, nang hapong iyon, dinala ng mga magulang ko ang maraming pulis sa lokasyon ng organisasyon para sa mga karapatang pantao. Umiyak ang nanay ko at nagmakaawang umuwi ako, sinasabi sa akin na hindi nila pakikialaman ang pananalig ko. Pagkatapos ay nagkaroon kami ng kasunduan, at pinapirma ng organisasyon para sa mga karapatang pantao ang nanay ko sa kasunduan. Nilinlang ako ng mga pulis, sinasabing pinalaya na nila ang mga kapatid. Pero pagdating ko sa istasyon ng pulis, nakakulong pa rin sa detention center ang mga kapatid, at brutal silang binugbog. Isang sister pa nga ang binugbog hanggang sa mawalan ng malay. Sinabi ko sa mga pulis kung bakit ako umalis ng bahay, at kung paano ako inusig ng pamilya ko, at ipinaliwanag ko na ang India ay isang demokratikong bansa kung saan protektado ng batas ang kalayaan sa paniniwala, at na ang paulit-ulit na pagtatangka ng mga magulang ko na pilitin akong isuko ang aking pananalig ay hindi naaayon sa batas ng India. Isang lalaking pulis ang galit na sumigaw sa akin, “Anong pananalig? Itigil mo na iyan! Ipinagkanulo mo ang mga magulang mo para sa pananalig mo. Anuman ang mangyari, dapat kang sumunod sa mga magulang mo!” Natakot ako sa pagsigaw ng pulis. Dati, ang alam ko lang ay nilalabanan ng gobyerno ng CCP ang Diyos. Ngayon, nakita ko na marami ring pulis dito ang lumalaban at namumuhi sa Diyos. Sa huli, sinabi ng hepe ng pulisya, “Kailangan nating magkaroon ng kasunduan. Uuwi ka at maninirahan kasama ng mga magulang mo, at hindi ka na maaaring usigin ng mga magulang mo o pigilan sa pananampalataya sa Diyos. Ayon sa mga Artikulo 25-28 ng Konstitusyon ng India, may kalayaan sa relihiyon ang mga Indian. Dapat ninyong lahat na tandaan ito.” Sumang-ayon si nanay.

Sa ikatlong araw pagkatapos bumalik mula sa istasyon ng pulis, nilinlang ako ng mga pinsan ko, sa pakikipagsabwatan sa mga magulang ko, para bumalik sa aming bayan at pumunta sa isang simbahan doon. Ipinadasal nila ako sa pastor doon para palayasin ang tinatawag nilang “mga demonyo.” Sinubukan kong tumangging pumunta, pero wala akong laban sa kanila. Kaya, maingat kong pinagmasdan kung ano ang gagawin nila. Sabay-sabay silang umawit, parang napakalungkot ng tinig nila, nakapikit ang kanilang mga mata, nakataas ang kanilang mga kamay, at lumuluha. Isang babae ang nahimatay, at binuhat nila siya papunta sa isang bangko, sinasabing pumanaw na siya pero magigising din. Naniniwala sila na magdadala ng balita mula sa langit ang babae. Pagkatapos ay nagsimula silang magsalita ng walang katuturan, sinasabing nailigaw ako. Mula sa kanilang mga kilos, nakita ko kung paano niloloko ng mga relihiyosong taong ito ang iba, at naunawaan ko rin na pinahintulutan ng Diyos na maranasan ko ang mga bagay na ito para lumago ako sa pagkilatis, makita nang malinaw ang kabuktutan ni Satanas, at makita nang malinaw kung paano nililinlang at nililigaw ng mga relihiyosong taong ito ang ibang mga tao. Sa loob lang ng ilang oras, marami na silang nalokong tao. Tahimik kong sinabi sa sarili ko, “Anuman ang sabihin nila, anuman ang mangyari, dapat akong manindigan sa aking posisyon.” Sa huli, kahit pinagtulungan nila ako, hindi ako naapektuhan. Nang makitang matatag pa rin ang pananalig ko sa Makapangyarihang Diyos, may ginawa ang pamilya ko na mas hindi kapani-paniwala. Kinabukasan, sapilitan akong dinala ng mga pinsan at magulang ko sa isang lugar kung saan nagsasagawa ng pangkukulam. Ito ay isang bagay na hindi ko kailanman inakala—ang mga magulang ko pa mismo, na maraming taon nang nananampalataya sa Panginoong Jesus, ay gagawa ng ganoong bagay! Narinig ko na noon na kapag kinulam ng isang mangkukulam ang isang tao, maaaring mabaliw ang taong iyon. Medyo natakot ako sa puso ko. Pero pagkatapos ay naalala ko ang isang pelikula na pinamagatang Isang Bagong Buhay Mula sa mga Pagpapahirap sa website ng Ang Iglesia ng Makapangyarihang Diyos. Sa pelikula, dinroga ng mga pulis ang isang sister para pilitin siyang ipagkanulo ang Diyos, sa pagtatangkang sirain ang kanyang pag-iisip. Pero umasa ang sister sa mga salita ng Diyos para malampasan ang mga kalupitan at pagpapahirap ng mga pulis, at sa huli ay nanindigan sa kanyang patotoo, na nagpahiya kay Satanas. Nang maisip ko ito, medyo lumakas ang loob ko. Nagpadala ako ng text message kay Sister Sylvia, sinasabi sa kanya ang lahat ng nangyari. Sinabi niya sa akin na umasa sa Diyos at pinadalhan din niya ako ng ilang salita ng Diyos. Pinalakas ako ng isang sipi ng mga salita ng Diyos, at binigyan ako ng higit na pananalig para harapin ang mga darating na pangyayari. Sabi ng Makapangyarihang Diyos: “Kapag pinipili ng Diyos ang isang tao at inaakay ito palabas sa kapangyarihan ni Satanas at patungo sa sambahayan ng Diyos, naglalakas-loob ba si Satanas na magtakda ng anumang kondisyon para sa Diyos? Hindi ito naglalakas-loob na magtakda ng anumang kondisyon, ni naglalakas-loob na magsalita ng anumang bagay. Kung sasabihin ng Diyos, ‘Akin ang taong ito, hindi ka na pinahihintulutang galawin siya,’ masunuring isusuko ni Satanas ang taong iyon. Ang pagkain, damit, tirahan, transportasyon, at bawat galaw ng taong ito ay nasa ilalim lahat ng pangangalaga at pagmamasid ng Diyos, at hindi maglalakas-loob si Satanas na galawing muli ang taong iyon nang walang pahintulot ng Diyos. Ano ang ipinahihiwatig nito? Ang ibig sabihin nito ay ganap nang namumuhay sa ilalim ng pangangalaga at proteksyon ng Diyos ang taong iyon, nang hindi napapakialaman o nasisira ng anumang mga panlabas na puwersa, at na ang pang-araw-araw na kagalakan, kalungkutan, at pasakit nito ay lahat nasa ilalim ng pagsisiyasat ng mga mata ng Diyos, at nasa ilalim ng Kanyang pangangalaga at proteksyon” (Ang Salita, Vol. III. Ang mga Diskurso ni Cristo ng mga Huling Araw. Sa Paggampan Lamang Nang Maayos sa Tungkulin ng Isang Nilikha Mayroong Halaga ang Pamumuhay). Naunawaan ko mula sa mga salita ng Diyos na si Satanas ay nasa mga kamay rin ng Diyos, at na kung walang pahintulot ng Diyos, hindi nangangahas si Satanas na gumawa ng kahit ano. Hindi na ako natakot sa anumang paraan na maaaring subukan ng pamilya ko para takutin ako, o sa anumang taktikang maaaring gamitin nila para pilitin akong ipagkanulo ang Diyos. Nang makitang sila, bilang mga Kristiyano, ay kayang humayo at sumamba sa masasamang espiritu, at na pagkatapos manampalataya sa Panginoon sa loob ng maraming taon, nagawa nilang gumawa ng mga bagay na nagkakanulo at nagbibigay-kahihiyan sa Diyos, labis akong nadismaya sa kanila. Dahil lang tinanggap ko ang Makapangyarihang Diyos, gumamit sila ng mga paraang ito para guluhin ako at pilitin akong ipagkanulo ang tunay na daan. Sobra ang pagkamuhi nila sa katotohanan! Sinabi ko kay nanay, “Bakit mo ito ginagawa? Hindi mo ba alam na pangkukulam ito, na ito ay si Satanas at masasamang espiritu? Mga mananampalataya kayo sa Panginoon, pero, para pigilan akong tanggapin ang bagong gawain ng Diyos, bumaling pa talaga kayo kay Satanas at sa masasamang espiritu!” Sabi ng nanay ko, “Ginagawa namin ito para sa ikabubuti mo. Hindi ka nabago ng mga panalangin namin sa Diyos, pero makakatulong si Satanas dito. Hindi kami naparito para sumamba sa kanila.” Labis akong nalungkot nang makita ko ang mga tunay nilang kulay. Wala silang ipinagkaiba sa mga hindi mananampalataya. Ang hindi ko inaasahan ay na ang mangkukulam, na alam ang layunin ng pamilya ko sa pagdala sa akin doon, ay nagsabi sa akin, “Mahal, magdasal ka sa Diyos na sinasampalatayanan mo. Mayroon lang iisang Diyos, at ang Diyos na sinasampalatayanan mo ay ang tamang Diyos.” Labis akong natuwa, at tunay kong nakita ang proteksyon ng Diyos. Pinamamahalaan ng Diyos ang lahat ng bagay. Pagkatapos ng lahat ng kanilang pagtatangka, nakita ng mga magulang ko na wala silang magagawa sa akin, kaya pumayag silang hindi na pagbawalan ang aking pagdalo sa mga pagtitipon, na itigil na ang pakikialam sa aking pananalig, at huwag nang pakialaman kung mag-aaral pa ako o hindi. Noong Enero 12, 2021, sa wakas ay hayagan na akong nakadalo sa mga pagtitipon online sa bahay. Bagama’t minsan ay pinapagalitan pa rin ako ng mga magulang ko at sinusubukang hikayatin na bumalik sa eskuwelahan para tapusin ang pag-aaral ko kapag nakikita nila akong dumadalo sa mga pagtitipon, hindi na ako naapektuhan. Kalaunan, umalis ako sa bahay at nagsimula nang gawin ang tungkulin ko nang full-time sa iglesia.

Nang mapagdaanan ko ang karanasang ito, tunay kong nadama na ang lahat ng bagay ay nasa mga kamay ng Diyos. Ginamit ng Diyos ang mahihirap na sitwasyong ito para gawing perpekto ang pananalig ko at para din tulutan akong lumago sa pagkilatis ko sa pamilya ko at sa mga relihiyosong tao. Maraming henerasyon nang nananampalataya sa Panginoon ang pamilya ko, at marami sa kanila ay mga pastor. Dati ay inakala kong sinsero silang naglilingkod sa Diyos at nagmamahal sa Diyos, pero inihayag silang lahat ng gawain ng Diyos sa mga huling araw. Ngayon ay malinaw kong nakikita ang diwa nila ng pagkamuhi sa katotohanan. Hindi talaga sila sinserong nananampalataya sa Diyos. Nilalabanan nila ang Diyos. Ang pamumuno at paggabay ng mga salita ng Diyos ang nagbigay-kakayahan sa akin na manindigan sa gitna ng mga pag-atake ng pamilya ko mula sa lahat ng panig. Salamat sa Diyos! Hindi ko kailanman pagsisisihan ang pagsunod sa Makapangyarihang Diyos.


25. Ang Paghihirap Ko Nang Malaman Kong Paaalisin ang Nanay Ko

Ni Nan Xin, Tsina

Noong Agosto 2021, isinasagawa ng iglesia ang gawain ng pag-aalis, at hiniling sa akin ng lider na magsulat ng ebalwasyon tungkol sa nanay ko. Hindi ko maiwasang mag-alala nang kaunti. Kamakailan lang kasi ay ibinukod sa bahay ang nanay ko, at bagama’t hindi ko alam kung kumusta ang paggampan niya sa tungkulin, alam kong pagkatapos siyang maibukod, palagi na niyang iniisip na magtrabaho para kumita ng pera at mamuhay nang marangya, at ang mga perspektiba sa likod ng kanyang paghahangad ay tulad ng sa mga walang pananampalataya, na nagpapakita ng ilang pag-uugali ng isang hindi mananampalataya. Nang maisip kong iniimbestigahan ang nanay ko at posibleng mapaalis sa iglesia, naghalo-halo ang nararamdaman ko. “Tatlumpung taon nang nananampalataya sa Diyos ang nanay ko, tinitiis niya palagi ang pangungutya at paninirang-puri ng mga kamag-anak, at madalas din siyang usigin ng tatay ko, binubugbog at pinagagalitan, pero hindi niya iniwan ang Diyos. Pinalaki pa nga niya ako sa pananalig, at sinuportahan niya ako sa paggawa ko ng tungkulin nang full-time. Patuloy rin siyang gumagawa ng tungkulin niya sa iglesia, araw-araw siyang nagdarasal at nagbabasa ng mga salita ng Diyos. Siguro hindi lang maganda ang kalagayan niya nitong huli, at naging negatibo siya at lugmok ang espiritu, pero maibibilang pa rin siya na isang taong taos-pusong nananampalataya sa Diyos, kaya hindi naman siya dapat paalisin, hindi ba?” Pag-uwi ko sa bahay, gusto ko sanang ituro ang mga problema niya para makapagnilay-nilay siya, magkaroon ng pagkaunawa, at agad na magsisi at magbago. Tinanong ko ang nanay ko kung bakit siya ibinukod. Sabi niya, noong Oktubre ng nakaraang taon, nagsimula siyang gumawa ng tungkulin ng pagpapatuloy, pero nang lumipat siya sa isang bagong bahay, walang mga gamit sa bahay, kaya sumulat siya ng tatlong liham para hilingin sa pangkat ng mga pangkalahatang usapin na dalhin ang mga iyon, pero hindi nila dinala ang mga ito. Kaya umuwi ang nanay ko at nanatili roon nang mahigit sampung araw. Kalaunan, matindi siyang pinungusan ng lider, sinabing iniwan niya ang kanyang tungkulin at naging iresponsable siya. Sa isa pang pagkakataon, tumutulong ang nanay ko sa ilang kapatid na maglipat at hiniram niya ang scooter ng isang sister na naaresto. Kinabukasan, pinungusan ng lider ang nanay ko, sinabing maaari itong magdulot ng mga panganib, at sinabihan niya ang nanay ko na magtago kaagad. Labis na lumaban ang nanay ko noon at umuwi siya agad. Pagkatapos niyon, hindi na siya inatasan ng lider ng anumang tungkulin. Sinabi rin ng nanay ko na noong 2020, umalis siya ng bahay para gawin ang kanyang tungkulin nang full-time, pero makalipas lang ang dalawang araw, sinabihan siya ng lider na bumalik, sinabing kung isusuplong siya ng tatay ko sa pulis, mailalagay sa panganib ang mga kapatid. Pagkauwi niya, hindi na siya agad inatasan muli ng lider ng anumang tungkulin. Sobra akong nagalit nang marinig ko iyon, at naisip ko, “Nagkusa na ngang lumabas ang nanay ko para gawin ang tungkulin niya—bakit siya pinigilan ng lider? Pagkakait iyon sa karapatan niyang gawin ang tungkulin niya at pagdurog sa kanyang motibasyon. Kung hindi naaarok ng mga lider at manggagawa ang mga prinsipyo at basta na lang nilang paaalisin ang nanay ko, hindi ba’t ginagawan nila ng mali ang isang mabuting tao? Sobrang hindi patas! Hindi, kailangan kong alamin ang puno’t dulo nito—hindi ko puwedeng hayaang magdusa ang nanay ko sa mga di-makatarungang paratang.”

Makalipas ang ilang araw, nagkataong nakasalubong ko ang lider ng iglesia, kaya tinanong ko siya, “Hindi naging madali para sa nanay ko na lumabas at gawin ang tungkulin niya—bakit ninyo siya pinabalik? Naging negatibo tuloy ang kalagayan niya nang matagal dahil dito.” Sinabi ng lider na pangunahing dahilan nito ay ang pagkakaroon ng malupit na pagkatao ng tatay ko, at kung wala raw sa bahay ang nanay ko, baka tumawag siya sa pulis, na posibleng makadamay sa ibang mga kapatid. Sinabi rin niya na palaging kumikilos ang nanay ko ayon sa lagay ng kalooban niya at ginagawa kung ano ang gusto niya. Kapag positibo ang pakiramdam niya, handa siyang gawin ang lahat, pero kapag negatibo siya, ayaw niyang makinig kahit sino pa ang makipagbahaginan o tumulong sa kanya, at madali niyang talikuran ang kanyang tungkulin. Ginagawa niya ang tungkulin niya kung paano niya gusto at kumikilos siya ayon sa kagustuhan niya, at karamihan sa mga kapatid ay hindi naglakas-loob na magtiwala sa kanya. Dahil mas malaki ang pinsalang idudulot kaysa sa kabutihan ng pag-alis niya sa bahay para gawin ang tungkulin, isinaayos na lang na pauwiin siya. Sinabi pa ng lider, “Noong ginagawa niya ang tungkulin ng pagpapatuloy at lumipat siya sa bagong bahay, nakita niyang kulang sa gamit ang bahay, pero ayaw niyang gumastos ng sarili niyang pera, kaya sumulat siya sa pangkat ng mga pangkalahatang usapin at ipinilit na ipadala ang mga gamit sa loob ng isang araw. Pero kulang sa oras, at nang matanggap ng pangkat ng mga pangkalahatang usapin ang sulat, lampas na sa itinakda niyang deadline. Nagreklamo siya noon sa mga kapatid, at inabandona pa ang tungkulin niya, umuwi siya sa loob ng kalahating buwan. Kalaunan, pinungusan siya dahil sa pagiging iresponsable sa kanyang tungkulin, at bagama’t inamin niya sa salita ang kanyang pagkakamali, pagkatapos noon, ganoon pa rin siya. Sa isa pang pagkakataon, kahit na may sarili siyang electric scooter, ipinilit niyang gamitin ang electric scooter ng isang sister na naaresto, na lumikha ng isang mapanganib na sitwasyon. Nang pungusan siya ng mga kapatid pagkatapos noon, uminit ang ulo niya at sinabing, ‘Kapag maayos ang gawa ko, hindi ninyo pinapahalagahan, pero sa sandaling magkamali ako, pinupungusan ninyo ako. Hindi ko na kaya! Hindi ko na gagawin ang tungkuling ito. Uuwi na ako! Kahit mapunta pa ako sa impiyerno, ayaw ko na!’ Kami ng superbisor ay parehong nakipagbahaginan sa kanya, pero hindi niya talaga tinanggap at kinuha na lang niya ang mga gamit niya at umalis.” Nagulat ako nang marinig ang lahat ng ito mula sa lider. Hindi pala tulad ng sinabi ng nanay ko ang mga nangyari. Hindi ko inasahan na ganoon pala siya kasutil at na nakapagdulot siya ng napakaraming pagkagambala at panggugulo sa gawain ng iglesia. Kaya pala gustong maunawaan ng lider ang palagian niyang pag-uugali. Masyadong halata ang pag-uugali ng nanay ko bilang isang hindi mananampalataya, at natakot akong malamang na mapaalis nga siya sa pagkakataong ito. Kung talagang mapaaalis siya, matatapos na ang paglalakbay niya sa pananalig, at sa huli, mapaparusahan siya sa mga kalamidad. Kawawa naman! Sumama ang pakiramdam ko nang maisip ko ito. Talaga bang umabot na sa puntong kailangan nang paalisin ang nanay ko? Pakiramdam ko, baka kung makikipagbahaginan ulit ako sa kanya, at magpakita siya ng mga senyales ng pagsisisi, baka makapagtrabaho pa rin siya sa iglesia. Kaya tinanong ko ang lider, “Dahil sa pag-uugali ng nanay ko, naipaliwanag ba ninyo nang malinaw ang kalikasan at mga kahihinatnan ng mga isyung ito sa pakikipagbahaginan sa kanya? Hinimay at inilantad ba ninyo siya gamit ang mga salita ng Diyos? Kung mahina ang kanyang abilidad na umarok, mababa ang kakayahan, o lubhang tiwali ang kanyang disposisyon, mas lalo siyang nangangailangan ng pagbabahaginan at pagpupungos.” Pagkarinig nito, sinabi ng lider, “Nakipagbahaginan kami sa kanya, pero hindi niya tinanggap. Puwede mong subukang makipagbahaginan sa kanya at tingnan kung magpapakita siya ng anumang senyales ng pagsisisi at pagbabago.”

Pag-uwi ko sa bahay, nagmadali akong makipagbahaginan sa nanay ko, tinalakay ang lahat ng ginawa niya sa iglesia, nakipagbahaginan at hinimay ang bawat isa. Pero wala talaga siyang ipinakitang anumang senyales ng pagsisisi o pag-amin sa kasalanan, at sa halip, patuloy siyang nakatuon sa iba at sa mga partikular na bagay. Sabi niya, “Bakit ako lang ang sinasabihang magnilay-nilay? Wala bang pagkakamali ang mga lider? Huwag kang basta makikinig sa sinasabi nila—baka hindi rin sila tama. Minsan, ang mga pagsasaayos ng mga lider ay labag din sa mga prinsipyo. Kung hindi, bakit magpapahayag ang Diyos ngayon ng napakaraming salita tungkol sa pagkilatis sa mga huwad na lider? Kasi, napakaraming huwad na lider sa paligid ngayon….” Nang makita kong nakikipagtalo pa rin ang nanay ko tungkol sa tama at mali, sobrang nabalisa ako at nadismaya. Kaya binalaan ko siya, “Kung hindi ka magninilay-nilay at magsisisi, paaalisin ka!” Pagkarinig niyon, sinabi ng nanay ko sa salita na handa siyang magbago at magsisi, pero hindi nagtagal, sinabi niya sa akin, “Sa tingin ko, mas mabuting maghanap ka na ng trabaho—huwag mong masyadong seryosohin ang pananalig mo. Napakaraming tao na nagtatrabaho at ginagawa ang tungkulin nila nang sabay, at nananampalataya pa rin sila sa Diyos, hindi ba? At sa lahat ng taong gumagawa ng tungkulin nang full-time, hindi naman mahalaga kung mabawasan ng isa. Dapat magtira ka ng daan palabas para sa sarili mo at isipin mo ang kinabukasan mo. Nanay mo ako—sinasabi ko ang lahat ng ito para sa kapakanan mo. Kung hindi ka makikinig sa akin, pagsisisihan mo ito!” Nang marinig kong sabihin niya ang mga bagay na ito, nagalit ako at nabalisa. Sa sumunod na buwan o higit pa, kahit paano ako makipagbahaginan sa kanya, ayaw niya talagang magnilay-nilay o kilalanin ang sarili niya. Sa halip, patuloy siyang nakikipagtalo at binibigyang-katwiran ang sarili niya, binabaluktot ang mga katunayan at hinahanapan ng butas ang mga lider at manggagawa. Tinangka niya akong akitin na hangarin ang mga makamundong bagay, at paulit-ulit niya akong hinadlangan sa pagpunta sa mga pagtitipon at paggawa ng tungkulin ko. Lubusan kong nakita ang kanyang diwa—isa siyang hindi mananampalataya.

Naisip ko ang mga salita ng Diyos: “Kung walang-ingat at walang pagpipigil ang pananalita at asal ng mga mananampalataya na tulad ng mga walang pananampalataya, mas buktot pa sila kaysa mga walang pananampalataya; sila ay tipikal na masasamang demonyo” (Ang Salita, Vol. I. Ang Pagpapakita at Gawain ng Diyos. Isang Babala sa mga Hindi Nagsasagawa ng Katotohanan). “Hindi ba’t ubod ng sama na may mga taong gustong magbusisi at maipit sa mga pag-iisip na walang patutunguhan sa tuwing may nangyayari sa kanila? Isa itong malaking problema. Ang mga taong malinaw ang pag-iisip ay hindi gagawa ng pagkakamaling ito, ngunit ganito ang mga taong wala sa katwiran. Palagi nilang iniisip na ginagawang mahirap ng iba ang mga bagay-bagay para sa kanila, na sadyang pinahihirapan sila ng iba, kaya palagi nilang ginagawang mahirap ang mga bagay-bagay para sa ibang tao. Hindi ba’t paglihis ito? Hindi sila naglalaan ng pagsisikap sa katotohanan, at hindi nila hinahanap ang katotohanan para makilala ang kanilang sarili; palagi silang kumakapit sa maliliit na detalye kapag may nangyayari sa kanila, humihingi ng mga paliwanag, sinusubukang maiwasan ang kahihiyan, at palagi nilang gustong gamitin ang mga solusyong pantao para harapin ang mga usaping ito. Ito ang pinakamalaking hadlang sa buhay pagpasok. Kung nananampalataya ka sa Diyos sa ganitong paraan, o nagsasagawa sa ganitong paraan, hinding-hindi mo makakamit ang katotohanan dahil hindi ka kailanman lumalapit sa harap ng Diyos. Hindi ka kailanman lumalapit sa harap ng Diyos para tanggapin ang lahat ng inihanda ng Diyos para sa iyo, ni hindi mo ginagamit ang katotohanan para harapin ang lahat ng ito. Sa halip ay palagi kang gumagamit ng mga solusyong pantao para harapin ang mga bagay-bagay. Sa mga mata ng Diyos, kung gayon, masyado ka nang nalihis mula sa Kanya. Hindi lang lumayo sa Kanya ang iyong puso, kundi ang buo mong pagkatao ay hindi namumuhay sa Kanyang presensiya. Ganito tinitingnan ng Diyos ang mga may tendensiyang kumapit sa mga regulasyon at palaging kumakapit sa maliliit na detalye. … Sinasabi ko sa inyo na anuman ang tungkuling ginagampanan ng isang mananampalataya sa Diyos—pinangangasiwaan man niya ang mga panlabas na bagay, o ginagampanan ang isang tungkulin na may kaugnayan sa iba’t ibang gawain o larangan ng kadalubhasaan sa sambahayan ng Diyos—kung hindi siya madalas na humaharap sa Diyos, at namumuhay sa Kanyang presensiya, at hindi siya naglalakas-loob na tanggapin ang Kanyang pagsisiyasat, at hindi niya hinahanap ang katotohanan mula sa Diyos, kung gayon, isa siyang hindi mananampalataya, at siya ay hindi naiiba sa isang taong walang pananampalataya” (Ang Salita, Vol. III. Ang mga Diskurso ni Cristo ng mga Huling Araw. Sa Madalas na Pamumuhay Lamang sa Harap ng Diyos Magkakaroon ng Normal na Relasyon ang Isang Tao sa Kanya). Sinasabi ng Diyos na kung, matapos manampalataya sa Diyos, ang pananalita at asal ng isang tao ay tulad pa rin ng sa mga walang pananampalataya, at anuman ang mangyari, hindi siya kailanman tumatanggap ng mga bagay mula sa Diyos, palagi siyang nakatuon sa mga tao at isyu, at hindi niya kailanman tinatanggap ang katotohanan, kung gayon ang taong iyon ay isang hindi mananampalataya. Naisip ko kung paanong maraming taon nang nananampalataya sa Diyos ang nanay ko, pero hindi siya kailanman tumanggap ng mga bagay mula sa Diyos. Sinasabi niyang handa siyang dumalo sa mga pagtitipon at gawin ang kanyang tungkulin, pero hindi iyon kailanman naging taos-puso. Sa tuwing nasasangkot ang mga interes ng kanyang laman, isinasantabi niya ang kanyang tungkulin, at gaano man karaming beses siyang pinagbahaginan ng mga kapatid, hindi niya kailanman tinanggap ni isa man dito. Kahit na pagkatapos maibukod ay hindi pa rin siya nagnilay-nilay sa kanyang mga isyu, at sa halip, binaluktot niya ang mga katunayan, dumaing siya ng hinanakit niya, at nagreklamo. Tumanggi siyang aminin ang katunayan na nagdulot siya ng mga pagkagambala at panggugulo; nakatuon siya sa mga tao at bagay-bagay, walang-tigil na kinulit ang mga tao, at pinanghawakan ang mga pagkakamali ng mga lider at manggagawa. Nang makita niyang wala na siyang pag-asang makatanggap ng mga pagpapala, sinimulan niyang hangarin ang isang buhay na mayaman, at tumuon sa pagkain, pananamit, at kasiyahan. Nagpakalat pa nga siya ng mga kuru-kuro, nagbulalas ng pagkanegatibo, at ginulo at hinadlangan ako sa pagdalo sa mga pagtitipon at paggawa ng aking tungkulin. Tinangka niya akong akitin na magtrabaho para sa pera tulad niya, at tahakin ang isang makamundong landas. Nakita ko na maraming taon nang nananampalataya sa Diyos ang nanay ko pero hindi niya talaga tinanggap ang katotohanan, at ang kanyang mga salita, pag-uugali, at mga pananaw ay ganap na katulad ng sa mga walang pananampalataya; isa siyang ganap na hindi mananampalataya. Dahil isinasagawa ng iglesia ang gawain ng pag-aalis, dapat kong isulat ang lahat ng kanyang pag-uugali at iulat ito sa mga lider. Pero kung gagawin ko iyon, tiyak na paaalisin siya. Naisip ko kung paanong mas pabor sa mga lalaki kaysa sa mga babae ang pamilya ko noong bata pa ako. Naging malalamig sa akin ang lola, tiya, at tiyo ko, at hindi rin ako kailanman inalagaan ng tatay ko. Ang tanging ginagawa niya araw-araw ay manigarilyo at uminom, at kapag masama ang mood niya, nagmumura siya, nananakit ng tao, at nagbabasag ng mga gamit. Sa bahay, kaming dalawa lang ng nanay ko ang nagdadamayan. Dinala rin ako ng nanay ko sa harap ng Diyos at sinuportahan ako sa paggawa ng aking tungkulin nang full-time. Napakaraming dugo ng puso niya ang ibinayad niya para sa akin. Kung malaman niyang iniulat ko ang kanyang pag-uugali, hindi ba madudurog ang puso niya? Hindi ba siya lubos na madidismaya sa akin? Pakiramdam ko, ang paggawa nito ay mangangahulugang talagang wala akong konsensiya at talagang bibiguin ko siya. Sa isiping ito, hindi ko na napigilan pa ang aking mga luha, at nakaramdam ako ng matinding pagkabagabag at pasakit. Matapos itong pag-isipan nang paulit-ulit, hindi ko na iniulat ang pag-uugali ng nanay ko bilang isang hindi mananampalataya, at isinantabi ko na lang ang usapin.

Makalipas ang mahigit isang buwan, muling hiniling sa akin ng lider na isulat ang tungkol sa pag-uugali ng nanay ko. Medyo nabagabag pa rin ako, kaya nagdasal ako at dumulog sa Diyos, “O Diyos, nag-iipon ang iglesia ng impormasyon tungkol sa nanay ko bilang isang hindi mananampalataya. Kailangan nilang iulat ko ang pag-uugali niya, pero nag-aatubili pa rin ako, iniisip na ang pag-uulat sa pag-uugali niya ay mangangahulugang wala akong konsensiya. Hindi ko alam kung paano ito haharapin—pakiusap, tulungan Mo akong malutas ang kalagayang ito.” Kalaunan, naalala ko ang isang sipi ng mga salita ng Diyos na nabasa ko dati, kaya hinanap ko ito para basahin. Sabi ng Makapangyarihang Diyos: “Kapag nagsisimulang gumawa ang Diyos sa isang tao, kapag napili Niya ang isang tao, hindi Niya ito ipinoproklama kaninuman, ni hindi Niya ito ipinoproklama kay Satanas, lalo nang hindi Siya gumagawa ng anumang maringal na kilos. Napakatahimik at napakanatural lamang Niyang ginagawa kung ano ang nilalayon Niya. Una, pumipili Siya ng isang pamilya para sa iyo; ang pinagmulan ng iyong pamilya, ang iyong mga magulang, ang iyong mga ninuno—lahat ng ito ay maagang pinagpapasiyahan ng Diyos. Samakatwid, hindi ginagawa ng Diyos ang mga pagpapasiyang ito nang padalus-dalos, sa halip, matagal na Niyang sinimulan ang gawaing ito. Kapag nakapili na ang Diyos ng isang pamilya para sa iyo, pinipili naman Niya ang petsa kung kailan ka isisilang. Pagkatapos, nanonood ang Diyos habang isinisilang kang umiiyak sa mundo. Pinanonood Niya ang iyong pagdating, pinanonood habang natututo kang bumigkas, pinanonood habang natutumba-tumba kang maglakad, hakbang-hakbang. Ngayon ay kaya mo nang tumakbo, tumalon, magsalita, at ipahayag ang iyong mga damdamin…. Habang lumalaki ang mga tao, nakapako ang titig ni Satanas sa bawat isa sa kanila, kagaya ng isang tigreng nakamasid sa bibiktimahin nito. Ngunit sa paggawa ng Kanyang gawain, hindi kailanman nasasailalim ang Diyos sa mga limitasyong nagmumula sa sinumang tao, anumang pangyayari o bagay, sa espasyo o panahon; ginagawa Niya kung ano ang dapat at nilalayon Niyang gawin. Sa proseso ng paglaki, maaari kang makasagupa ng maraming di-kanais-nais na bagay, kabilang ang karamdaman at mga di-patag na landas sa buhay. Ngunit habang lumalakad ka sa landas na ito, ang iyong buhay at ang iyong kinabukasan ay nasa maingat na pangangalaga ng Diyos. Nagbibigay ang Diyos ng tunay na garantiya para sa buong buhay mo, sapagkat Siya ay nasa tabi mo, pinoprotektahan at inaalagaan ka” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi VI). Matapos basahin ang mga salita ng Diyos, naunawaan ko na ang pamilyang ating sinilangan, ang pagpapalaki sa atin, at ang ating mga kalagayan sa buhay ay pauna nang inorden at isinaayos lahat ng Diyos. Ang katunayang buhay ako ngayon, nakakapanampalataya sa Diyos at nakakagawa ng tungkulin sa iglesia ay ganap na dahil sa gabay at proteksyon ng Diyos. Nang isilang ako ng nanay ko, nahirapan siya sa panganganak at kritikal ang sitwasyon. Tinanong ng doktor ang tatay ko kung sino ang ililigtas, ang nanay ko o ako. Sobrang natakot ang tatay ko na nanginginig ang mga kamay niya at hindi niya alam ang gagawin. Nagdasal noon ang nanay ko sa Panginoong Jesus, at dahil sa proteksyon ng Diyos, pareho kaming nakaligtas ng nanay ko. Isa pa, noong bata ako, naglalaro ako at naitusok ko sa mata ko ang isang patpat na may buhangin. Agad na nabulag ang kanang mata ko. Nataranta ako at inakalang mabubulag na ako. Kinusot ko nang kinusot ang mata ko, pero hindi ko mailabas ang buhangin. Sa sobrang pagkabalisa ko, ang tanging nagawa ko ay tumawag sa Panginoong Jesus sa puso ko. Pagkatapos, patuloy na lumuha ang mata ko, at naanod palabas ang buhangin. Sa huli, bahagya lang lumubog ang kanang mata ko kumpara sa kaliwa, pero normal pa rin ang paningin ko. Dati, akala ko masuwerte lang ako, pero matapos basahin ang mga salita ng Diyos, sa wakas ay napagtanto kong ang Diyos pala ang nagbabantay at nagpoprotekta sa akin sa likod ng lahat. Sa paningin ng tao, mukhang sobrang naghirap ang nanay ko para palakihin ako, at inilapit pa nga niya ako sa Diyos, pero ayon sa mga salita ng Diyos, kung kailan ako ipinanganak, ang uri ng kapaligirang kinalakihan ko, ang mga taong makikilala ko, ang mga bagay na mararanasan ko, at kung kailan ako darating sa iglesia para gumawa ng tungkulin ay nasa ilalim lahat ng kataas-taasang kapangyarihan at mga pagsasaayos ng Diyos. Inakay ako ng Diyos sa bawat hakbang ko. Nang maisip ko ito, labis akong naantig, at naisip ko, “Talagang napakadakila ng Diyos. Ang pag-ibig Niya ay totoong-totoo!” Pero patuloy kong nararamdaman na dahil tiniis ng nanay ko ang hirap at pagod para palakihin ako, may utang na loob ako sa kanya. Kaya para mapanatili siya sa iglesia, sinadya kong pagtakpan ang marami niyang pagpapamalas bilang isang hindi mananampalataya, pinrotektahan ko siya, at hindi ko pinangalagaan ang gawain ng iglesia. Ito ang talagang nagpakita ng kawalan ng konsensiya!

Pagkatapos, nabasa ko ang dalawang sipi ng mga salita ng Diyos na labis na umantig sa akin: Sabi ng Makapangyarihang Diyos: “Natutukoy ang kinalabasan ng lahat ayon sa diwa ng kanilang mga gawa, at palagi itong angkop na natutukoy. Walang sinumang makapapasan sa mga kasalanan ng iba; higit pa, walang sinumang makatatanggap ng kaparusahan na nauukol sa iba. Ito ay lubos. … Ang mga gumagawa ng katuwiran ay mga gumagawa ng katuwiran sa huli, at ang mga taong gumagawa ng masama ay mga taong gumagawa ng masama sa huli. Magagawa ng mga gumagawa ng katuwiran na manatiling buhay sa huli, samantalang mawawasak ang mga taong gumagawa ng masama. Ang mga banal ay mga banal; hindi sila madumi. Ang madudumi ay madudumi, at walang isa mang bahagi nila ang banal. Ang mga taong lilipulin ay ang lahat ng masasama, at ang mga makaliligtas ay ang lahat ng mga matuwid—kahit pa ang mga anak ng masasama ay tagagawa ng matutuwid na gawa, at kahit pa ang mga magulang ng matutuwid ay tagagawa ng masasamang gawa. Walang ugnayan sa pagitan ng isang nananampalatayang esposo at ng isang di-nananampalatayang esposa, at walang ugnayan sa pagitan ng mga nananampalatayang anak at mga di-nananampalatayang magulang; hindi magkaayon ang dalawang uring ito ng mga tao. Bago pumasok sa pamamahinga, ang mga tao ay may makalamang pagmamahal sa pamilya, ngunit sa sandaling pumasok sila sa pamamahinga, wala nang magiging anumang pagmamahal sa laman, sa pamilya” (Ang Salita, Vol. I. Ang Pagpapakita at Gawain ng Diyos. Papasok sa Pahinga ang Diyos at ang Tao Nang Magkasama). “Raragasa ang mga tubig, guguho ang mga bundok, magkakahiwa-hiwalay ang malalaking ilog, magbabago palagi ang tao, lalamlam ang araw, magdidilim ang buwan, wala nang mga panahon na mamumuhay sa kapayapaan ang tao, mawawalan na ng katahimikan sa lupa, hindi na kailanman muling mananatiling panatag at tahimik ang kalangitan, at hindi na nito pipigilan ang sarili nito. Mapapanibago ang lahat ng bagay at mababawi ang kanilang orihinal na anyo. Magkakawatak-watak ang lahat ng sambahayan sa lupa, at mahahati-hati ang lahat ng bansa sa mundo; mawawala na ang mga panahon na magsasama ang mag-asawa, hindi na muling magkikita ang ina at anak na lalaki, hindi na kailanman magtatagpo ang ama at anak na babae. Lahat ng dating kalagayan ng mga bagay sa lupa ay Aking wawasakin. Hindi Ko binibigyan ng pagkakataon ang mga tao na magpahayag ng kanilang mga damdamin, sapagkat wala Akong mga damdamin ng laman, at kinamuhian Ko nang sukdulan ang mga damdamin ng mga tao. Dahil sa mga damdamin sa pagitan ng mga tao kaya Ako naitaboy sa isang tabi, at sa gayon ay naging ‘taong mapanghimasok’ Ako sa kanilang paningin; dahil sa mga damdamin sa pagitan ng mga tao kaya Ako nakalimutan; dahil sa mga damdamin ng tao kaya niya kinukuha ang pagkakataong damputin ang kanyang ‘konsensiya’; dahil sa mga damdamin ng tao kaya siya laging tumututol sa Aking pagkastigo; dahil sa mga damdamin ng tao kaya niya Ako palaging tinatawag na hindi patas at hindi makatarungan, at sinasabing hindi Ko iniintindi ang mga damdamin ng tao sa Aking pamamahala sa mga bagay-bagay. May kamag-anak din ba Ako sa ibabaw ng lupa? Sino, katulad Ko, ang nakapagtrabaho na araw at gabi, na hindi iniisip ang pagkain o pagtulog, para sa kapakanan ng buong plano ng Aking pamamahala? Paanong maikukumpara ang tao sa Diyos? Paanong magiging kaayon ng Diyos ang tao? Paano maaaring maging kauri ng tao, na nilikha, ang Diyos, na lumilikha? Paano Ako maaaring palaging manahan at kumilos na kasama ng tao sa lupa? Sino ang nagmamalasakit sa Aking puso? Ang mga dalangin ba ng tao?” (Ang Salita, Vol. I. Ang Pagpapakita at Gawain ng Diyos. Mga Salita ng Diyos Para sa Buong Sansinukob, Kabanata 28). Matapos basahin ang mga salita ng Diyos, naunawaan ko ang takbo ng gawain ng Diyos. Ito ay para ihiwalay ang lahat ng lumalaban sa Diyos mula sa mga tunay na nananampalataya sa Kanya. Ang mga tunay na nananampalataya sa Diyos ay tatanggap ng Kanyang proteksyon at biyaya, habang ang mga lumalaban sa Kanya ay isusumpa at paparusahan. Tinutukoy ng Diyos ang kalalabasan ng bawat tao batay sa kanilang asal at mga gawa, pati na rin sa kanilang kalikasang diwa, at walang puwang ang paboritismo o palakasan. Sa sambahayan ng Diyos, ang katotohanan ang may kapangyarihan, at walang pagkiling o paboritismo. Ngayong malapit nang magwakas ang gawain ng Diyos, isa-isang nabubunyag ang lahat ng uri ng tao. Ito ang panahon para ihiwalay ang mga panirang-damo sa trigo. Ito ang panahon ng pagtatahip ng Diyos. Bagama’t napakalapit ng kaugnayan namin ng nanay ko sa dugo, ang kanyang huling kalalabasan ay isang bagay na hindi ko kayang pagdesisyunan. Sinabi ng Panginoong Jesus: “Kung magkagayo’y sasa bukid ang dalawang lalaki; ang isa’y kukunin, at ang isa’y iiwan: Dalawang babaeng nagsisigiling sa isang gilingan; ang isa’y kukunin, at ang isa’y iiwan” (Mateo 24:40–41). Kung anong uri ng pagdurusa ang pagdadaanan ng nanay ko sa buhay na ito, at kung ano ang kanyang magiging huling kalalabasan at hantungan ay nakasalalay sa kanyang sariling mga pagpili, at tinutukoy ng landas na kanyang tinatahak. Gaano man ako karaming beses na nakipagbahaginan sa kanya o sinubukang panatilihin siya sa iglesia, ang kanyang kalikasang diwa ay sa isang hindi mananampalataya, at ang pananatili niya sa iglesia ay makakagulo lamang sa buhay iglesia, makakaapekto sa kalagayan ng mga kapatid, at hindi magtatagal, mabubunyag siya at matitiwalag. Ang pagtanggi kong iulat ang pag-uugali ng nanay ko ay pagkilos nang dahil sa damdamin. Sa kanyang tungkulin, palaging pabaya at lumalaktaw sa mga proseso ang nanay ko, at madalas niyang basta na lang inaabandona ang kanyang tungkulin. Kapag nakikipagbahaginan sa kanya ang mga kapatid, sumasang-ayon siya sa salita, pero pagkatapos ay kumikilos pa rin siya nang ayon sa gusto niya, nang walang anumang pagsasaalang-alang sa mga interes ng iglesia. Nang ilantad at pungusan siya ng lider, nakipagtalo siya gamit ang baluktot na pangangatwiran at nagalit. Matapos siyang matanggal, walang-tigil niyang kinulit ang mga tao, binaluktot ang mga katunayan, at dumaing na ginawan siya ng mali. Wala siyang ginampanang anumang positibong papel sa iglesia, at palagi siyang nagdudulot ng mga pagkagambala at panggugulo at naaapektuhan ang paggampan ng mga kapatid sa kanilang mga tungkulin. Napakaraming pagkagambala at panggugulo ang idinulot ng nanay ko sa iglesia, at hindi niya kailanman tinanggap ang katotohanan kahit katiting. Masyado nang halata ang kanyang pag-uugali bilang isang hindi mananampalataya, at alam na alam kong dapat na siyang paalisin. Pero pinrotektahan ko pa rin siya at ayaw kong iulat ang kanyang pag-uugali. Hindi ba’t pinoprotektahan ko lang si Satanas at pinagtatakpan ang isang hindi mananampalataya? Ang pamumuhay sa damdamin ay naging dahilan para hindi ko makilala ang tama sa mali at maging ganap na di-makatwiran. Hindi ba’t nasa posisyon ako na tumututol sa Diyos? Sa puntong ito ko lang sa wakas naranasan kung bakit labis na kinasusuklaman ng Diyos ang mga damdamin ng tao. Sabi ng Diyos: “Dahil sa mga damdamin sa pagitan ng mga tao kaya Ako naitaboy sa isang tabi, at sa gayon ay naging ‘taong mapanghimasok’ Ako sa kanilang paningin; dahil sa mga damdamin sa pagitan ng mga tao kaya Ako nakalimutan; dahil sa mga damdamin ng tao kaya niya kinukuha ang pagkakataong damputin ang kanyang ‘konsensiya’; dahil sa mga damdamin ng tao kaya siya laging tumututol sa Aking pagkastigo; dahil sa mga damdamin ng tao kaya niya Ako palaging tinatawag na hindi patas at hindi makatarungan….” Nang maisip ko ito, nakaramdam ako ng tunay na pagkakautang sa Diyos, at sa puso ko, nagkaroon ako ng matinding pagnanais na magsagawa ayon sa mga hinihingi ng Diyos. Alam kong hindi na ako puwedeng mag-atubili pa sa bagay na ito, kaya iniulat ko ang lahat ng pag-uugali ng nanay ko.

Makalipas ang isang buwan, bumalik ako sa bahay, at sinabi sa akin ng nanay ko nang walang ekspresyon na pinaalis na siya sa iglesia. Pagkatapos, sinisi niya ako, “Bakit mo sinabi sa kanila ang lahat ng sinabi ko sa iyo? Talagang wala kang utang na loob, at wala kang konsensiya. Hindi ako makapaniwalang ipagkakanulo mo pati ang sarili mong ina.” Nang marinig kong sabihin niya ito, labis akong nasaktan at nabagabag. Para bang may nagawa akong masama sa kanya, at nahiya akong harapin siya. Pero maya-maya, napag-isip-isip ko, “Bakit ako sobrang takot sa mga paratang at reklamo ng nanay ko? Kumilos naman ako ayon sa mga prinsipyo!” Napagtanto kong muli na naman akong nalilimitahan ng damdamin, kaya tahimik akong nagdasal sa Diyos sa puso ko, “O Diyos, sa usaping ito, ano ang tamang paraan para ako ay magsagawa?” Sa sandaling iyon, naisip ko ang isang sipi ng salita ng Diyos: “Mahalin kung ano ang minamahal ng Diyos, at kamuhian kung ano ang kinamumuhian ng Diyos. Ito ang prinsipyong dapat sundin ng mga tao” (Ang Salita, Vol. III. Ang mga Diskurso ni Cristo ng mga Huling Araw. Sa Pagkilala Lamang sa Sariling mga Maling Pananaw Maaaring Tunay na Magbago ang Isang Tao). Sa pag-iisip sa mga salita ng Diyos, naramdaman kong talagang nabigyang-liwanag ang kalooban ko. Pinaalis ang nanay ko dahil nagdulot siya ng napakaraming pagkagambala at panggugulo, hindi niya talaga tinanggap ang katotohanan, at wala siyang positibong epekto sa iglesia. Wala akong ginagawang masama sa kanya sa pag-uulat ng kanyang pag-uugali. Sa halip, isinasagawa ko ang katotohanan at kumikilos ako ayon sa prinsipyo, at hindi ko kailangang makonsensiya. Ang pagpapaalis sa nanay ko ay batay sa mga prinsipyo ng iglesia. Ngayon, hindi lang siya tumatangging magsisi, kundi nagsasabi pa ng ganoong mga bagay. Lalo akong nakatiyak na ang kanyang kalikasang diwa ay sa isang hindi mananampalataya. Kung mananatili ang ganoong tao sa iglesia, tiyak na guguluhin niya ang buhay iglesia ng mga kapatid, at wala siyang maidudulot na anumang pakinabang sa iba. Dapat siyang paalisin! Sinasabi ng Diyos na mahalin ang Kanyang minamahal at kamuhian ang Kanyang kinamumuhian. Wala akong ginawang masama sa pagkilos ayon sa mga prinsipyo. Nang maisip ko ito, gumaan ang pakiramdam ko, at wala na akong naramdamang anumang pagkakautang o pagkakonsensiya sa nanay ko.

Matapos pagdaanan ang karanasan ng pagpapaalis sa nanay ko, nagkaroon ako ng kaunting pagkilatis sa pag-uugali ng mga hindi mananampalataya, at nakita ko na kapag tinatrato mo ang mga tao batay sa damdamin, nawawalan ka ng mga prinsipyo sa iyong mga kilos. Alam kong hindi na ako puwedeng kumilos batay sa damdamin. Salamat sa Diyos sa pagbibigay sa akin ng pagkakataong ito para matutunan ang aral na ito!


26. Natutuhan Kong Gampanan ang Tungkulin Ko nang Praktikal

Ni Lu Heng, Tsina

Noong Abril 2023, nakatanggap ako ng liham mula sa mga lider na nagsasabing may mapagmataas akong disposisyon, na hindi ko hinahanap ang mga katotohanang prinsipyo kapag pumipili at nagtatalaga ng mga tao, at palaging pumipili ng mga hindi angkop na tao batay sa sarili kong kalooban, nagdudulot ng paggambala at panggugulo sa gawain ng iglesia. Sinabi rin nito na hindi ako nagbago kahit pagkatapos ng pagbabahaginan, at na sa loob ng taon ko bilang isang lider, hindi ako gaanong umusad. Sa kabuuan, tinasa ako na mayroong karaniwang kakayahan at hindi angkop para sa karagdagang paglilinang bilang isang lider o manggagawa. Dahil mayroon akong kaunting talento sa pagsusulat, itinalaga ako sa tungkuling nakabatay sa teksto. Isang matinding dagok sa puso ko ang mabasa ang liham ng mga lider. Ang ibig sabihin ng mga lider ay na dahil sa mahina kong kakayahan, hindi ako angkop sa tungkulin ng pamumuno. Ibig sabihin nito ay hindi na ako puwedeng maglingkod bilang isang lider o manggagawa. Dahil dito, hindi lang mawawala sa akin ang paghanga ng mga kapatid, kundi mawawalan din ako ng maraming pagkakataong magkamit ng katotohanan, at magiging malabo ang pag-asa kong maligtas. Sa isiping ito, nakaramdam ako ng matinding panlulumo. Sa gabi, pabiling-biling ako sa kama, talagang hindi makatulog, iniisip ko, “Inilipat ako dahil sa mahina kong kakayahan. Hindi na ako magkakaroon ng pagkakataong umangat ulit kailanman; magiging hamak na tao na lang ako habambuhay. Kapag ginagawa ang tungkuling nakabatay sa teksto, ang gagawin ko lang araw-araw ay magsuri ng mga artikulo at sumagot sa mga liham. Hindi ito katulad ng pagiging isang lider na nakakapagsaayos at nakakapagpasya ka sa lahat ng aspekto ng gawain, o nakakapagdaos ng mga pagtitipon kasama ang mga kapatid para gabayan ang gawain. Hindi ko na ulit matatamasa ang paghanga at suporta nila. Isa pa, siguradong sasabihin ng mga lider sa mga kapatid na nakakakilala sa akin kung bakit ako natanggal. Baka kilatisin pa nila ako. Pagkatapos ay masisira na ang reputasyon ko, at mapapahiya ako sa napakaraming tao!” Habang lalo ko itong iniisip, lalo kong nararamdamang madilim ang buhay ko at talagang walang pag-asa ang kinabukasan ko, at hindi ko mapigilang tumulo ang mga luha sa mukha ko. Napagtanto kong mali ang mga isiping ito, at ginusto kong tatagan ang loob ko at ilaan ang puso ko sa tungkulin ko. Pero tuwing naaalala kong inilipat ako dahil sa mahina kong kakayahan, para itong kutsilyong pinipilipit sa puso ko. Hindi ko mapatahimik ang puso ko sa paggawa ng tungkulin ko, at minsan ay nagtatago na lang ako at umiiyak nang palihim. Noong panahong iyon, iniraraos ko lang ang tungkulin ko araw-araw, kontento na sa pangangasiwa ng sarili kong mga gampanin nang hindi masyadong nagmamalasakit sa pangkalahatang gawain. Nang makita kong pabaya sa trabaho nila ang mga kapatid sa pangkat ko, at na walang pasanin sa tungkulin niya ang lider ng pangkat at hindi gumagawa ng makatwirang mga plano para dito, hindi ako nakikipagbahaginan para lutasin ito, dahil pakiramdam ko ay wala itong kinalaman sa akin. Dahil wala akong pasanin sa tungkulin ko, wala itong naging mga resulta. Pagkatapos lang tukuyin ng superbisor ang mga problema ko at pungusan ako saka ko napagtanto ang kalubhaan ng isyu. Nag-alala akong baka matanggal ako kung magpapatuloy ako nang ganito, kaya ginusto kong hanapin ang katotohanan para lutasin ang mga problema ko. Nagdasal ako, “O Diyos, talagang nasa masamang kalagayan ako at hindi ko kailanman magawang humugot ng lakas, pero hindi ko alam kung ano ang dahilan nito. Bigyang-liwanag Mo sana ako para maunawaan ko ang sarili kong mga problema at matuto ako ng mga aral.”

Habang nagdedebosyon, nakabasa ako ng isang sipi ng mga salita ng Diyos na tuwirang tumutukoy sa kalagayan ko. Sabi ng Diyos: “Kapag natatanggal ang ilang tao mula sa kanilang posisyon bilang lider at naririnig nilang sinasabi ng ang Itaas na hindi na sila lilinangin o gagamitin ulit, labis silang nalulungkot, at umiiyak nang mapait, na para bang itinitiwalag na sila—anong problema ito? Ang hindi ba paglinang o paggamit ulit sa kanila ay nangangahulugang itinitiwalag na sila? Ibig bang sabihin nito ay hindi na sila maaaring magtamo ng kaligtasan? Napakahalaga ba talaga para sa kanila ng kasikatan, pakinabang, at katayuan? Kung mga tao silang naghahangad sa katotohanan, dapat silang magnilay-nilay sa kanilang sarili kapag nawala ang kanilang kasikatan, pakinabang, at katayuan, at maramdaman ang tunay na pagsisisi; dapat nilang piliin ang landas ng paghahangad sa katotohanan, magbagong-buhay, at huwag masyadong sumama ang kanilang loob o umiyak nang husto. Kung alam nila sa kanilang puso na tinanggal sila ng sambahayan ng Diyos dahil hindi sila gumawa ng tunay na gawain at hindi nila hinangad ang katotohanan, at naririnig nilang sinasabi ng sambahayan ng Diyos na hindi na sila muling iaangat o gagamitin, dapat silang mahiya, na may pagkakautang sila sa Diyos, at na binigo nila ang Diyos; dapat alam nila na hindi sila karapat-dapat na gamitin ng Diyos, at sa ganitong paraan maituturing silang may kaunting katwiran. Gayumpaman, nagiging negatibo sila at sumasama ang loob nila kapag naririnig nilang hindi sila lilinangin o gagamitin ulit ng sambahayan ng Diyos, at ipinapakita nitong naghahangad sila ng kasikatan, pakinabang, at katayuan, at na hindi sila taong naghahangad sa katotohanan” (Ang Salita, Vol. IV. Paglalantad sa mga Anticristo. Ikalabindalawang Aytem). Tumagos sa puso ko ang mga salita ng Diyos. Hiyang-hiya ako at naantig din nang sobra. Sa pagbabagong ito ng pagkakatalaga ng tungkulin, isang matinding dagok ang marinig ang pagtasa ng mga lider sa akin na mayroon akong karaniwang kakayahan at hindi angkop linangin bilang isang lider. Pakiramdam ko na dahil inilipat ako dulot ng mahina kong kakayahan, hindi na ako kailanman makapagsasanay bilang isang lider o makakaangat ulit. Pakiramdam ko ay madilim ang buhay ko at walang pag-asa ang kinabukasan ko, at nanlamig ako sa tungkulin ko. Nakita kong masyadong matindi ang pagnanais ko sa katayuan. Noong lider pa ako, punong-puno ako ng sigla. Abala ako sa pag-aasikaso ng gawain ng iglesia mula umaga hanggang gabi, at kapag may nakikita akong problema, nakikisangkot ako para lutasin ito. Pakiramdam ko ay may tunay akong pasanin at isa akong taong nagsasaalang-alang sa mga layunin ng Diyos. Pero pagkatapos mawala ang tungkulin ko sa pamumuno, para akong lobong nawalan ng hangin at hindi ako makahugot ng lakas kahit kaunti. Iniraraos ko lang ang tungkulin ko araw-araw. Kapag nakikita kong walang pasanin ang lider ng pangkat sa tungkulin niya at magulo ang gawain ng pangkat, umaakto ako na parang hindi ko ito nakikita. Gaya ng isang tagalabas, hinahayaan ko lang na maantala ang gawain. Sa paggawa ng tungkulin ko nang ganito, hindi talaga ako naging mapagsaalang-alang sa mga layunin ng Diyos; nagpapakapagod at nagtatrabaho lang ako. Nakita kong ang dati kong sigla at ang pasaning dinala ko ay pawang para lang sa reputasyon at katayuan, at na hindi ako lumalakad sa landas ng paghahangad sa katotohanan. Sa totoo lang, isang dahilan lang ang mahina kong kakayahan kaya ako natanggal; ang pangunahing dahilan ay ang mapagmataas kong kalikasan at ang pagtanggi kong tanggapin ang katotohanan. Dapat ay ginamit ko ang pagkatanggal na ito para maayos na pagnilayan at unawain ang tiwali kong disposisyon at magkamit ng tunay na pagsisisi, sa halip na laging nalulumbay dahil sa pagkawala ng katayuan ko, na nakaantala sa gawain ng iglesia. Paggawa ito ng masama at kasuklam-suklam sa Diyos. Pagkatapos niyon, naghanap ako ng mga salita ng Diyos na nauugnay sa mga problema ko para mapagnilayan at makilala ang sarili ko. Nakita ko na noon, ginagawa ko ang tungkulin ko batay sa mapagmataas kong disposisyon, pumipili at nagtatalaga ng mga tao batay lamang sa talino at mga kaloob nila. Kapag ibinabahagi ng mga lider ang mga katotohanang prinsipyo sa akin, sadyang ayaw kong makinig. Bilang resulta, pumili ako ng maling mga tao, na nagdulot ng paggambala at panggugulo sa gawain ng iglesia at halos naparalisa ang iba’t ibang gawain. Tama lang na tanggalin ako ng mga lider; pinoprotektahan nila ang gawain ng iglesia. Binigyan pa rin ako ng iglesia ng pagkakataong gumawa ng tungkulin, kaya dapat ko itong pahalagahan at maayos na magsisi. Pagkatapos niyon, inilaan ko ang puso ko sa tungkulin ko at nagkusa akong makisangkot sa gawain ng pangkat. Maingat kong pinag-isipan ang mga dahilan ng mabagal naming pag-usad, at kapag nakakahanap ako ng mga problema, hinahanap ko ang nauugnay na mga katotohanang prinsipyo para ibahagi at lutasin ang mga iyon. Nang makita kong hindi nagdadala ng pasanin ang lider ng pangkat, tinukoy ko ito at nakipagbahaginan ako sa kanya. Nagkaroon siya ng kaunting pagkaunawa sa sarili niyang mga problema at handang magbago at magsisi. Pagkatapos, magkasama naming pinlano ang gawain, sinusubaybayan ang isa’t isa at natututo mula sa mga kalakasan ng isa’t isa. Makalipas ang ilang panahon, nagsimulang magpakita ng kaunting pagbuti ang mga resulta ng gawain.

Isang araw noong Hunyo, biglang itinanong ng mga nakatataas na lider kung payag ba akong gumawa ng tungkulin sa pangkat ng mga tagasuri ng teksto ng sambahayan ng Diyos. Nang marinig ito, halo-halo ang naramdaman ko. Sa pag-iisip sa kalagayan ko ng pagkasira ng loob pagkatapos italaga sa tungkuling nakabatay sa teksto, pakiramdam ko ay hindi ako karapat-dapat na maiangat. Kasabay nito, medyo nag-alala rin ako, “Kung pipiliin kong gumawa ng tungkuling nakabatay sa teksto sa pangkat ng mga tagasuri ng teksto, baka hindi na ako kailanman magkaroon ng pagkakataong maging lider ulit. Hindi ba’t mahihirapan na akong mamukod-tangi niyon?” Sa isiping ito, ginusto ko talagang tumanggi, pero alam ko ring laging isinasaayos ng iglesia ang mga tungkulin batay sa mga pangangailangan ng gawain, at na ang katwirang dapat taglayin ng isang nilikha ay ang magpasakop, kaya pumayag akong pumunta. Noong una, mayroon akong pagnanais na gawin nang maayos ang tungkulin ko, pero dahil hindi pa talaga nagbabago ang kalagayan ko, nabunyag na naman ako sa sandaling may nangyari. Minsan, nalaman kong ang isang sister na natanggal bilang lider ay nagkamit ng kaunting pagkaunawa sa sarili niya at nagsisi, at di-nagtagal ay nahalal na maging lider ulit. Inggit na inggit ako, “Bakit siya biniyayaan nang husto ng Diyos at binigyan ng ganoon kahusay na kakayahan? Halos magkaedad lang kami, pero dahil sa mahina kong kakayahan, nawalan na ako ng pagkakataong maging lider habambuhay. Maaari na lang akong maging isang hamak na miyembro ng pangkat mula ngayon. Bakit hindi ako binigyan ng Diyos ng mahusay na kakayahan?” Nang maisip ko ito, pakiramdam ko ay hindi ako itinataas o pinapaboran ng Diyos, ni hindi ako tinitingala ng iba, at nakaramdam ako ng hindi maipaliwanag na lungkot at kawalan. Minsan sinusubukan kong pigilan ang sarili ko na isipin ang mga bagay na ito, pero tuwing natatapos ako sa tungkulin ko at humihinto sandali, hindi mapigilang lumabas ang mga isiping ito. Habang lalo ko itong iniisip, lalo kong nararamdamang nababagabag ang puso ko. Kahit na hindi ako nangahas na talikuran ang tungkulin ko, wala akong mahugot na lakas para sa anumang ginagawa ko. Iniraraos ko lang ang mga bagay araw-araw, at wala akong nakamit na mga resulta.

Isang araw habang nagdedebosyon, nakabasa ako ng isang sipi ng mga salita ng Diyos, at medyo bumuti ang kalagayan ko. Sabi ng Makapangyarihang Diyos: “Sa pananampalataya sa Diyos, anuman ang mga problemang taglay ng isang tao, maging ang mga ito man ay ang paghahangad sa katayuan, kasikatan, pakinabang, at kayamanan, o sa pagtugon sa mga personal na ambisyon at pagnanais, ano’t anuman, dapat malutas ang lahat ng problema sa pamamagitan ng paghahangad sa katotohanan. Anuman ang tungkuling ginagampanan ng isang tao, hindi niya maaaring iwasan ang katotohanan, at anuman ang problema, hindi ito malulutas kung wala ang katotohanan. Sa sandaling lumayo ang isang tao mula sa katotohanan sa kanyang pananampalataya sa Diyos, hungkag ang lahat, at walang saysay ang paghahangad ng anupaman. Kontento na lang ang ilang tao sa paggawa ng mga maluwalhati at kahanga-hangang tungkulin, na tinitingala at kinaiinggitan sila ng iba. May anumang saysay ba ang mga bagay na ito? Ang mga bagay na ito ay hindi katumbas ng pagsang-ayon ng Diyos, ni mga gantimpala mula sa Kanya. Kaya, anuman ang tungkuling ginagawa mo, ito ay pansamantala lamang; hindi ito walang hanggan. Kung magkakamit man ng kaligtasan sa huli ang isang tao ay hindi nakasalalay sa kung anong tungkulin ang ginagawa niya, kundi sa kung kaya niyang maunawaan at makamit ang katotohanan, at sa huli ay magkamit ng ganap na pagpapasakop sa Diyos at ipailalim ang sarili sa pamamatnugot Niya, hindi na isinasaalang-alang ang kanilang hinaharap at tadhana, at maging isang nilikha na pasok sa pamantayan. Ang Diyos ay matuwid at banal, ginagamit Niya ang pamantayang ito para sukatin ang buong sangkatauhan, at hinding-hindi magbabago ang pamantayang ito—dapat mo itong tandaan. Panatilihin mong matatag ang pamantayang ito sa isipan mo, at huwag kailanman mag-isip na lisanin ang landas ng paghahangad sa katotohanan para hangarin ang mga di-totoong bagay na iyon. Ang hinihinging pamantayan ng Diyos para sa lahat ng maliligtas ay walang-hanggang hindi nagbabago. Nananatili itong pareho kahit sino ka pa. Makakamit mo lang ang kaligtasan sa pamamagitan ng pananampalataya sa Diyos ayon sa hinihinging pamantayan ng Diyos. Kung maghahanap ka ng ibang landas at hahangarin mo ang mga bagay na malabo, at magpapantasya ka na magtatagumpay ka sa pamamagitan ng suwerte, ikaw ay isang taong lumalaban at nagkakanulo sa Diyos, at tiyak kang susumpain at parurusahan ng Diyos” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Pagkatapos magbasa ng mga salita ng Diyos, naunawaan ko na ang pagiging lider o manggagawa ay hindi nangangahulugang magkakaroon ang isang tao ng magandang kalalabasan sa huli. Tinutukoy ng Diyos ang kalalabasan ng isang tao batay sa kung nagkamit ba siya ng katotohanan at kung nagbago ba ang tiwali niyang disposisyon. Hindi ko naunawaan ang matuwid na disposisyon ng Diyos. Palagi kong nararamdaman na ang pagiging isang lider ay hindi lang nagdadala ng katanyagan at mataas na pagtingin ng iba, kundi nagbibigay rin ng mas maraming pagkakataong magkamit ng katotohanan at mas malaking pag-asa na maligtas, kaya nainggit ako sa mga lider. Ang pananaw kong ito ay hindi naaayon sa katotohanan. Naisip ko ang maraming tao na naging lider pero nabunyag at natiwalag sa huli dahil hindi sila naghangad ng katotohanan at lumakad sa maling landas. Gamitin nating halimbawa si Yang, na kakilala ko. Hinangad niya ang kasikatan, pakinabang, at katayuan noong lider siya dahil sa mapagmataas niyang kalikasan; nakipagkompetensiya siya sa mga kapatid para sa kasikatan at pakinabang, at gumawa pa nga ng mga bagay na tulad ng paninira nang patalikod at pagtatakwil sa mga hindi sumasang-ayon sa kanya. Sa huli, malubha niyang nagambala at nagulo ang gawain ng iglesia at ibinukod siya. Nariyan din si Dan, na palaging lider o manggagawa. Namumukod-tangi ang mga kaloob at talento niya, pero sa tungkulin niya, madalas niyang itinataas ang sarili niya, nagpapasikat, nagmomonopolisa ng kapangyarihan, at isinasantabi ang mga kapatid na nakikipagtulungan sa kanya. Gumawa siya ng maraming masamang gawa at inilarawan na isang anticristo at pinatalsik. Mula sa mga halimbawa ng mga bigong indibidwal na ito, nakita kong ang pagiging isang lider ay hindi garantiya na maliligtas at mapeperpekto ka. Ang susi ay kung hinahangad mo ang katotohanan at lumalakad ka sa tamang landas. Mas maraming nakakaharap na mga tao, pangyayari, at bagay ang mga lider at manggagawa, kaya siguradong mas marami silang pagkakataong magsanay. Kung kaya nilang tumuon sa paghahangad ng katotohanan para lutasin ang mga tiwali nilang disposisyon, siguradong magkakamit sila ng mas maraming katotohanan, na kapaki-pakinabang para magawang perpekto. Pero kung hindi nila hinahangad ang katotohanan at hindi nagbabago ang mga tiwali nilang disposisyon, hindi sila maaaring maligtas kahit na mga lider pa sila. Kung, batay sa mga tiwali nilang disposisyon, gumagawa sila ng masama at nagdadala ng paggambala at panggugulo sa gawain ng iglesia, mabubunyag at matitiwalag sila sa huli. Hindi ang tungkuling ginagawa mo ngayon ang tumutukoy sa kalalabasan at hantungan mo sa hinaharap. Sa pamamagitan lang ng paghahangad ng katotohanan at pagwawaksi ng tiwali mong disposisyon ka makapananatiling buhay. Nagdala ng matinding liwanag sa puso ko ang pagkatanto rito, at nakita ko na hindi ko dapat hinahangad ang mga tungkuling nagdadala ng katanyagan at nagiging dahilan para tingalain at kainggitan ako ng mga tao. Dapat kong hangarin ang katotohanan para magkamit ng pagbabago sa disposisyon ko; iyon ang pinakamahalaga. Pagkatapos niyon, medyo nagbago ang mentalidad ko tungkol sa tungkulin ko. Tuwing may libreng oras ako, pinagninilayan ko ang mga salita ng Diyos at nagsusulat ako ng mga artikulo ng patotoong batay sa karanasan. Mas tumuon ako sa tungkulin ko kaysa dati, at nagsimula itong magbunga ng ilang resulta.

Kalaunan, nagbasa pa ako ng ilang sipi ng mga salita ng Diyos, na malaki ang naitulong sa pag-unawa sa sarili kong mga problema. Sabi ng Makapangyarihang Diyos: “Para sa mga anticristo, ang katayuan at reputasyon ang buhay nila. Paano man sila mabuhay, anuman ang kapaligiran na tinitirhan nila, anuman ang gawain na kanilang ginagawa, anuman ang kanilang hinahangad, anuman ang kanilang mga layon, anuman ang direksyon ng kanilang buhay, umiikot ang lahat ng ito sa pagkakaroon ng magandang reputasyon at mataas na katayuan. At hindi nagbabago ang pakay na ito; hinding-hindi nila kayang isantabi ang gayong mga bagay. Ito ang totoong mukha ng mga anticristo at ang kanilang diwa. Maaari mo silang ilagay sa isang sinaunang gubat sa pusod ng kabundukan, at hindi pa rin nila bibitiwan ang paghahangad nila sa reputasyon at katayuan. Maaari mo silang ilagay sa gitna ng anumang grupo ng mga tao, at ang pawang maiisip nila ay reputasyon at katayuan pa rin. Kahit na nananampalataya sa Diyos ang mga anticristo, itinutumbas nila ang paghahangad sa reputasyon at katayuan sa pananalig sa Diyos at tinatrato ang dalawang bagay na ito nang magkapantay. Ibig sabihin, habang tinatahak nila ang landas ng pananalig sa Diyos, hinahangad din nila ang kanilang sariling reputasyon at katayuan. Masasabi na sa puso ng mga anticristo, ang paghahangad sa katotohanan sa kanilang pananampalataya sa Diyos ay ang paghahangad sa reputasyon at katayuan, at ang paghahangad sa reputasyon at katayuan ay ang paghahangad din sa katotohanan—ang magkamit ng reputasyon at katayuan ay ang makamit ang katotohanan at buhay. Kung nararamdaman nila na hindi sila nagkamit ng kasikatan, pakinabang, o katayuan, na walang tumitingala sa kanila, nagpapahalaga sa kanila, o sumusunod sa kanila, nasisiraan sila ng loob, naniniwala silang wala nang saysay pang manampalataya sa Diyos, wala na itong kabuluhan, at napapaisip sila sa loob-loob nila, ‘Nabigo ba ako sa pananampalataya sa Diyos nang ganito? Wala na ba akong pag-asa?’ Madalas na kinakalkula nila ang gayong mga bagay sa kanilang puso. Kinakalkula nila kung paano sila makalilikha ng sariling puwang sa sambahayan ng Diyos, kung paano sila maaaring magkaroon ng matayog na reputasyon sa iglesia, kung paano nila mapapakinig ang mga tao kapag nagsasalita sila, at mapagsasabi ang mga ito ng paghanga sa kanila kapag kumikilos sila, kung paano nila mapapasunod sa kanila ang mga tao nasaan man sila, at kung paano sila magkakaroon ng maimpluwensiyang tinig sa iglesia, at ng kasikatan, pakinabang, at katayuan—talagang pinagtutuunan nila ang gayong mga bagay sa puso nila. Ang mga ito ang hinahangad ng gayong mga tao” (Ang Salita, Vol. IV. Paglalantad sa mga Anticristo. Ikasiyam na Aytem (Ikatlong Bahagi)). “Anuman ang direksyon o layon ng iyong hangarin, kung hindi ka nagninilay tungkol sa paghahangad ng katayuan at reputasyon, at kung nahihirapan kang isantabi ito, maaapektuhan niyon ang iyong buhay pagpasok. Hangga’t may puwang ang katayuan sa puso mo, ganap itong magkakaroon ng kapabilidad na kontrolin at impluwensiyahan ang direksyon ng buhay mo at ang layon ng paghahangad mo, kaya nga magiging napakahirap sa iyo na pumasok sa katotohanang realidad, maliban pa sa mahihirapan kang baguhin ang iyong disposisyon; makamit mo man sa bandang huli ang pagsang-ayon ng Diyos, siyempre pa, ay hindi na kailangang sabihin pa. Bukod pa riyan, kung hindi mo kailanman magawang isuko ang paghahangad mo ng katayuan, maaapektuhan nito ang abilidad mong gawin ang iyong tungkulin sa paraan na pasok sa pamantayan, kaya talagang mahihirapan kang maging isang nilikha na pasok sa pamantayan. Bakit Ko sinasabi ito? Wala nang higit pang kinapopootan ang Diyos kundi kapag naghahangad ang mga tao ng katayuan, dahil ang paghahangad ng katayuan ay isang satanikong disposisyon, isa itong maling landas, bunga ito ng katiwalian ni Satanas, isa itong bagay na kinokondena ng Diyos, at ito mismo ang bagay na hahatulan at lilinisin ng Diyos. Wala nang higit pang kinapopootan ang Diyos kundi kapag naghahangad ang mga tao ng katayuan, pero nagmamatigas ka pa ring nakikipagkompetensiya para sa katayuan, walang sawa mo itong iniingatan at pinoprotektahan, at laging sinusubukang makuha ito para sa iyong sarili. Hindi ba’t ang lahat ng ito ay antagonistiko sa Diyos? Hindi inorden ng Diyos ang katayuan para sa mga tao; ipinagkakaloob ng Diyos sa mga tao ang katotohanan, ang daan, at ang buhay, para sa huli ay maging isang nilikha sila na pasok sa pamantayan, isang maliit at hamak na nilikha—hindi isang tao na may katayuan at katanyagan at iginagalang ng libo-libong tao. Kung kaya, saanmang perspektiba ito tingnan, ang paghahangad ng katayuan ay isang daan tungo sa pagkawasak. Gaano man kamakatwiran ang iyong pagdadahilan para maghangad ng katayuan, mali pa rin ang landas na ito, at hindi ito sinasang-ayunan ng Diyos. Gaano ka man magpakahirap o gaano man kalaki ang halagang bayaran mo, kung nagnanais ka ng katayuan, hindi ito ibibigay sa iyo ng Diyos; kung hindi ito ibinibigay ng Diyos sa iyo, mabibigo ka sa pakikipaglaban para matamo ito, at kung patuloy kang makikipaglaban, isa lamang ang kalalabasan nito: Mabubunyag at matitiwalag ka—mapupunta ka sa daan patungo sa pagkawasak” (Ang Salita, Vol. IV. Paglalantad sa mga Anticristo. Ikasiyam na Aytem (Ikatlong Bahagi)).

Inilalantad ng Diyos na itinuturing ng mga anticristo ang reputasyon at katayuan bilang mas mahalaga kaysa sa sarili nilang buhay. Ginagawa nilang layon ng paghahangad nila ang pagtatamo ng magandang reputasyon at mataas na katayuan, at palagi silang nagpapakana sa puso nila kung paano magkakaroon ng puwang sa sambahayan ng Diyos at paano sila titingalain ng iba. Sa sandaling mawala sa kanila ang kasikatan, pakinabang, at katayuan, at wala na sa kanila ang paghanga at pagsamba ng mga kapatid, nawawalan sila ng lahat ng lakas at pakiramdam nila ay walang kabuluhan ang buhay. Nang ikumpara ko ang sarili ko rito, nakita kong parehong-pareho sa isang anticristo ang pag-uugali ko. Namuhay ako ayon sa mga satanikong lason na tulad ng “Mamukod-tangi,” “Nagsusumikap ang tao na umangat; dumadaloy ang tubig pababa,” at “Ang isang sundalo na hindi nais maging heneral ay hindi isang mabuting sundalo.” Naniwala ako na kailangan kong mamukod-tangi para mamuhay nang makabuluhan at may halaga. Sa paaralan, nag-aral ako nang mabuti. Pagkatapos kong mahalal na class monitor, tiningala at pinuri ako ng lahat ng kaklase ko. Naging sobrang mapagmalaki ako at naisip kong sulit ang anumang pagdurusa. Nang manampalataya ako sa Diyos, nakita kong nagdadala ng katayuan at katanyagan ang pagiging isang lider, kaya lagi kong hinahangad na maging isang lider. Nang mahalal ako bilang isang lider at nakuha ko ang paghanga ng mga kapatid, kasingtamis ng pulot ang pakiramdam ng puso ko. Pakiramdam ko ay may dapat pagsikapan sa pananampalataya sa Diyos at paggawa ng tungkulin ko kaya aktibo akong lumahok sa lahat ng aspekto ng gawain, nagpupuyat araw-araw at hindi kailanman napapagod dito. Nang marinig ko ang mga nakatataas na lider na nagsasabing hindi ako angkop na maging lider, pakiramdam ko ay para akong pinukpok ng maso. Ang isiping hindi na ako puwedeng maging lider at hindi na muling tatanggap ng pagtingin at pagsamba ng mga kapatid, at baka makilatis pa nila ako, ay nagparamdam sa akin na parang bumagsak na nang todo ang buhay ko. Nagdurusa nang matindi ang isip ko, at nawalan ako ng ganang gawin ang kahit ano. Nagreklamo pa nga ako na hindi ako binigyan ng Diyos ng mahusay na kakayahan, at pinalipas ang mga araw ko nang wala sa sarili, namumuhay sa maling pagkaunawa at pagkasira ng loob, hindi nagdadala ng pasanin sa tungkulin ko at walang nakakamit na mga resulta sa gawain ko. Itinuring ko ang reputasyon at katayuan bilang sarili kong buhay, itinuturing ang mga itong mas mahalaga kaysa sa paghahangad ng katotohanan at paggawa nang maayos sa tungkulin ko. Noong may katayuan ako, ganadong-ganado akong maghangad; pero nang mawala ang reputasyon at katayuan ko, para akong binunutan ng kaluluwa, at naging negatibo at pabaya ako sa tungkulin ko. Sobrang tindi ng pagnanais ko sa katayuan! Malinaw na mahina ang kakayahan ko at mapagmataas ako, na walang kahit katiting na katotohanang realidad, at talagang hindi angkop sa tungkulin ng pamumuno. Pero hindi ko pa rin mapigilang isipin ang pagiging lider, at ayaw kong maging isang ordinaryong manggagawang nakabatay sa teksto. Nangangarap ako nang gising na balang-araw ay puwede akong maging lider ulit at tamasahin ang paghanga at pagsamba ng mga kapatid. Napakamapagmataas ko at palalo, at talagang walang katwiran. Ang pagnanais kong maging lider ay hindi tungkol sa pagsasaalang-alang sa mga layunin ng Diyos o pagpapalugod sa Diyos, ni hindi ito tungkol sa tunay na paghahangad ng katotohanan para maligtas. Ang lahat ng ito ay para lang bigyang-kasiyahan ang sarili kong banidad at tamasahin ang mga pakinabang ng katayuan. Lumalakad ako sa landas ng isang anticristo! Kung patuloy akong magmamatigas na maghangad sa ganitong paraan, lalo lang akong magiging mapaghimagsik at lalaban sa Diyos, sa huli ay sumasalungat sa disposisyon ng Diyos at ibubunyag at ititiwalag Niya, katulad lang ng isang anticristo. Natakot ako nang mapagtanto ko ito. Pakiramdam ko ay masyadong malubha ang kalikasan at mga kahihinatnan ng paghahangad ng reputasyon at katayuan. Ang hindi ko pagiging lider ngayon ay paraan ng Diyos ng pagpupungos sa pagnanais ko sa katayuan, tinuturuan akong magpasakop sa Kanya, na tumayo sa posisyon ng isang nilikha nang masunurin, at gawin nang maayos ang tungkulin ng isang nilikha. Proteksyon at pagliligtas ito ng Diyos sa akin. Napuno ng pasasalamat sa Diyos ang puso ko, at ayaw ko nang hangarin ang reputasyon at katayuan.

Pagkatapos, nagbasa pa ako ng ilang sipi ng mga salita ng Diyos, at nakahanap ako ng mga prinsipyo at landas ng pagsasagawa. Sabi ng Makapangyarihang Diyos: “Ginagamit ng sambahayan ng Diyos ang mga tao sa paraang magagamit ang bawat isa sa pinakamainam na paraan, dinidisenyo ang mga tungkulin para umangkop sa bawat tao, at ginagawa ito sa paraang nararapat lang. Kung mayroon kang mabuting pagkatao pero mahina ang iyong kakayahan, dapat mong gawin nang maayos ang tungkulin mo nang buong puso at lakas; hindi ito nangangahulugan na dapat kang maging isang lider o manggagawa para masang-ayunan ng Diyos. Kahit na handa kang mag-abala, pero hindi mo magawang mag-abala sa paraang dapat gawin ng isang lider, at hindi ka nagtataglay ng kakayahang dapat mayroon ka para maging isang lider, at hindi mo ito maabot, ano ang puwede mong gawin, kung gayon? Huwag mong puwersahin o pahirapan ang iyong sarili; kung kaya mong magbuhat ng 25 kilo, magbuhat ka ng 25 kilo. Huwag mong subukang magpakitang-gilas sa pamamagitan ng pagpilit sa sarili mo nang lampas sa iyong limitasyon, sinasabi, ‘Hindi sapat ang 25 kilo. Gusto kong magbuhat ng mas mabigat pa. Gusto kong magbuhat ng 50 kilo. Handa akong gawin ito kahit mamatay ako sa sobrang pagod!’ Hindi mo kayang maging lider o manggagawa, pero kung patuloy mo pa ring pipilitin ang sarili mo nang lampas sa iyong limitasyon para magpakitang-gilas, bagama’t hindi ka mapapagod, magdudulot ka ng mga pagkaantala sa gawain ng iglesia, makakaapekto ka sa pag-usad at kahusayan ng gawain, at maaantala mo ang pag-usad ng buhay ng maraming tao—hindi ito isang pananagutan na kaya mong pasanin” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa (8)). “Kung mahina ang iyong kakayahan subalit ginugugol pa rin ang lahat ng oras mo sa kagustuhan na maging lider, o tumanggap ng ilang mahahalagang gampanin, o maging responsable sa pangkalahatang gawain, o gumawa ng isang bagay na nagtutulot sa iyo na maitangi ang iyong sarili, sinasabi Ko sa iyo: Ito ay ambisyon. Maaaring magdala ng sakuna ang ambisyon, kaya dapat kang mag-ingat dito. Lahat ng tao ay may pagnanais na umusad at handang magpunyagi tungo sa katotohanan, na hindi naman problema. Ang ilang tao ay may kakayahan, nakatutugon sa mga pamantayan ng pagiging mga lider, at nagagawang magpunyagi tungo sa katotohanan, at mabuting bagay ito. Ang iba ay walang taglay na kakayahan, kaya dapat silang tumuon sa sarili nilang tungkulin, gampanan nang maayos ang tungkuling nasa harapan nila mismo at gawin ito ayon sa prinsipyo, at ayon sa mga hinihingi ng sambahayan ng Diyos; para sa kanila, mas mabuti iyon, mas ligtas, mas makatotohanan” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa (5)). “Para maging isang lider o manggagawa, kinakailangang may taglay ang isang tao ng partikular na antas ng kakayahan. Ang kakayahan ng isang tao ang nagtatakda ng kapabilidad niya sa gawain at kung gaano niya naaarok ang mga katotohanang prinsipyo. Kung medyo kulang ang kakayahan mo at hindi sapat ang lalim ng pagkaarok mo sa katotohanan, pero nagagawa mong isagawa ang kaya mong maunawaan, at kaya mong isagawa ang nauunawaan mo, at sa puso mo ay dalisay at matapat ka, at hindi ka nagpapakana para sa sarili mong kapakinabangan o naghahangad ng kasikatan, pakinabang, at katayuan, at kaya mong tanggapin ang pagsisiyasat ng Diyos, ikaw ay isang tamang tao” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa (20)). Pagkatapos magbasa ng mga salita ng Diyos, naunawaan ko na sa sambahayan ng Diyos, ang pagiging lider o manggagawa ay nangangailangan hindi lang ng paghahangad ng katotohanan kundi pati na rin ng partikular na kakayahan at kapabilidad sa gawain. Sa gayon mo lang magagawa nang maayos ang gawain ng iglesia. Binigyan ako ng iglesia ng mga pagkakataong magsanay bilang lider noon, at nagsikap ako sa paghahangad ko. Kahit na kaya kong lutasin ang mga problema at paghihirap ng mga kapatid ayon sa mga salita ng Diyos, pagdating sa mahahalagang bagay gaya ng pagpili at pagtatalaga ng mga tao o gawain ng pagpapasya, hindi ako marunong kumilatis ng mga tao o pumili nang naaangkop. Alam ko ang ilang prinsipyo bilang doktrina, pero lagi akong nagkakamali kapag isinasagawa na ang mga iyon. Mapagmataas din ako at ayaw makinig sa mga suhestiyon ng iba, laging pumipili at nagtatalaga ng mga hindi angkop na tao, na nagdulot ng paggambala at panggugulo sa gawain ng iglesia. Nakita kong talagang mahina ang kakayahan ko. Kung magpapatuloy ako bilang lider, hindi ko lang mapipinsala ang mga kapatid kundi magagambala at magugulo ko rin ang gawain ng iglesia. Ngayon, itinalaga ako ng iglesia sa tungkuling nakabatay sa teksto batay sa kakayahan at mga kalakasan ko, na pinakamainam na gumagamit sa mga abilidad ko at akma sa sukat ko. Nagsisilbi rin itong proteksyon para sa akin. Napakatindi ng pagnanais ko sa reputasyon at katayuan na kung magiging lider ako, hindi ko mapipigilang magpakapagod para sa katayuan, nagpapasikat sa bawat pagkakataon sa gawain at mga sermon ko, at hindi mapatahimik ang sarili ko sa harap ng Diyos para hanapin ang mga katotohanang prinsipyo. Magdudulot din ako ng paggambala at panggugulo para bigyang-kasiyahan ang ambisyon ko sa katayuan at lalakad sa landas ng isang anticristo. Kaya, ang hindi pagiging lider ay talagang mabuting bagay para sa akin. Ngayon, sa tungkulin kong nakabatay sa teksto, mas napapatahimik ko ang puso ko para kumain at uminom ng mga salita ng Diyos at pagnilayan ang katotohanan. Nakakatulong ito sa akin na pagnilayan at kilalanin ang sarili ko at kapaki-pakinabang para sa buhay pagpasok ko. Pumipigil din ito sa pagmamataas at ambisyon ko, at napoprotektahan ako nito. Ito ang masisidhing layunin ng Diyos. Dapat akong magpasakop sa mga pagsasaayos ng iglesia, lumugar nang tama, at gawin nang maayos ang tungkulin kong nakabatay sa teksto. Nang isipin ko ito nang ganito, nagliwanag nang husto ang puso ko. Pakiramdam ko ay naibaba ko ang isang mabigat na pasanin, at naramdaman kong mas labis na akong napalaya.

Isang araw, nalaman kong nahalal si Sister Qi Ya bilang lider ng iglesia, at nakaramdam ako ng inggit. “Mahusay ang kakayahan niya at kaya niyang gumanap ng malaking papel bilang lider sa iglesia, pero ang kaya ko lang gawin ay tungkuling nakabatay sa teksto. Hindi na ako kailanman magkakaroon ng pagkakataong maging lider at tingalain ulit.” Nang lumabas ang mga isiping ito, mabilis kong napagtanto na lumilitaw na naman ang pagnanais ko sa katayuan, kaya naghimagsik ako laban sa mga naiisip ko. Naisip ko ang mga salita ng Diyos: “Bilang isang miyembro ng nilikhang sangkatauhan, kailangan mong manatili sa iyong wastong posisyon, at umasal nang maayos. Matapat na panghawakan ang ipinagkatiwala sa iyo ng Lumikha. Huwag kumilos nang wala sa lugar, o gawin ang mga bagay-bagay na labas sa saklaw ng iyong kakayahan o na kasuklam-suklam sa Diyos. Huwag hangarin na maging isang dakilang tao, isang superman, o isang engrandeng indibidwal, at huwag hangarin na maging Diyos. Ang lahat ng ito ay mga pagnanais na hindi dapat taglayin ng mga tao” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi I). “Hindi magkapareho ang mga tungkulin. May isang katawan. Bawat isa sa inyo ay dapat gawin ang kanyang tungkulin, at ang bawat isa sa inyo ay dapat nasa kanyang lugar nang ginagawa ang kanyang buong makakaya—para sa bawat siklab ay dapat may isang kislap ng liwanag—at dapat kang maghangad ng kahinugan sa buhay. Sa gayon Ako ay masisiyahan” (Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 21). Sa pagninilay sa mga salita ng Diyos, naunawaan ko ang layunin ng Diyos. Binibigyan ng Diyos ang bawat tao ng magkakaibang kakayahan at nagsasaayos ng magkakaibang tungkulin para sa kanila; walang mga tungkuling may mataas na katayuan o mababang katayuan. Dapat akong lumugar sa sarili kong posisyon, hangarin ang katotohanan, at gawin nang maayos ang tungkulin ko para aliwin ang puso ng Diyos. Iyon ang pinakamakabuluhan. Sa pag-iisip nito, napatahimik ko ang puso ko para sa tungkulin ko. Minsan, kapag hindi ko nagagawa nang maayos ang tungkulin ko, pinagninilayan ko kung saan ako nagkulang at kung paano ako bubuti at paano ko lalagpasan ang partikular na limitasyon. Pagkatapos magsagawa sa ganitong paraan nang ilang panahon, nagawa kong magkamit ng ilang magandang resulta sa tungkulin ko. Salamat sa Diyos sa pag-akay sa akin na magkaroon ng mga pagbabagong ito!


27. Bakit Hindi Ako Naglakas-loob na Tukuyin ang mga Problema ng Ibang Tao

Ni Xu Hui, Tsina

Dati, may kapitbahay ako na napakadirekta kung magsalita. Sa tuwing napapansin niyang may maling ginagawa ang isang tao, direkta niya iyong tutukuyin, at dahil doon, madalas napasasama niya ang loob ng mga tao. Patalikod siyang pinag-uusapan ng ibang mga kapitbahay, sinasabing, “Bakit gumagawa ng gayong kahangalan ang isang tao na mukha namang matalino?” Sa paglipas ng panahon, nagsisialisan ang mga kapitbahay kapag dumarating siya habang nag-uusap-usap sila. Unti-unti, nilalayuan siya ng mga ito. Malaki ang naging epekto sa akin ng mga bagay na ito, kaya naniwala ako na sa pakikisalamuha ko sa iba sa hinaharap, hindi ako dapat maging prangka na tulad niya, para hindi ako ayawan ng mga tao. Sabi nga sa kasabihan, “Tumatagal at gumaganda ang pagkakaibigan sa pananahimik sa mga kasalanan ng mabubuting kaibigan,” at “Kung hahampasin mo ang iba, huwag mo silang hampasin sa mukha; kung pupunahin mo ang iba, huwag mong punahin ang mga pagkukulang nila.” Kapag napapansin mo ang mga problema ng ibang tao, sapat nang alam mo ang mga iyon sa puso mo—hindi mo na kailangang tukuyin pa sa kanila. Kung gagawin mo iyon, maipapahiya mo sila, at malamang na mapasasama mo ang kanilang loob. Kaya, sa tuwing may napapansin akong problema sa ibang tao, hindi ko ito direktang sinasabi. Lahat ng kapitbahay sa paligid ko ay gustong-gusto akong kasama, at sinasabi nila sa akin ang kahit anong bagay. Pinupuri pa nila ako sa pagiging magaling makisama at madaling pakisamahan. Matapos akong magsimulang manampalataya sa Diyos, ganito ko rin pinakitunguhan ang relasyon ko sa mga kapatid. Kung may napapansin akong mga problema o pagbubunyag ng katiwalian sa kanila, ayaw kong tukuyin at ilantad ang mga iyon. Naniniwala ako na sa paggawa niyon ay mapapahiya sila at mapupuna lang ang mga pagkukulang nila, at mapasasama ko ang loob nila. Pagkatapos kong maranasan ang ilang bagay, saka ko lang naunawaan na ang pamumuhay nang umaasa sa ganitong mga paraan ng pakikitungo sa mundo ay salungat sa katotohanan.

Noong kalagitnaan ng Setyembre 2023, pumunta ako sa isang iglesia para maglingkod bilang lider. May ilang kapatid na nag-ulat na si Sister Zhao Zhen, na nangangaral ng ebanghelyo, ay may mapagmataas na disposisyon. Nagsasalita siya nang hindi isinasaalang-alang ang damdamin ng iba, at medyo nalilimitahan sila kapag kasama siya. Hiniling nila sa akin na makipagbahaginan kay Zhao Zhen at himayin ang kanyang mga problema, para tulungan siyang maunawaan ang sarili niya. Sa isip-isip ko, “Kailangan ko talagang tulungang himayin ang mga problema niya. Kung hindi, patuloy lang siyang magsasalita at kikilos batay sa mapagmataas niyang disposisyon. Hindi lang malilimitahan ang mga kapatid, kundi maaapektuhan din ang gawain.” Gayumpaman, naisip ko naman, “Bago pa lang ako sa iglesiang ito at hindi ko pa gaanong kilala si Zhao Zhen. Kung ilalantad at hihimayin ko siya agad pagdating ko, hindi ba’t mapapahiya siya? Paano na kami magkakasundo sa hinaharap?” Matapos kong pag-isipan, hindi ko pa rin alam kung ano ang gagawin, pero sa huli, napilitan akong puntahan si Zhao Zhen. Nang makita ko siya, parang binusalan ang bibig ko, at matagal bago ako nakapagsalita. Naisip ko kung paanong madalas ko pa siyang makakasama sa hinaharap. Kung mapasasama ko ang loob niya, hindi ba’t ako lang din ang mahihirapan? Nagdesisyon akong saka na himayin at ilantad ang mga problema niya. Kaya, binigyan ko na lang siya ng isang malumanay na paalala para mag-ingat sa paraan ng pananalita niya sa hinaharap, at huwag ipakita ang pagkayamot sa mukha niya dahil nalilimitahan nito ang mga tao. Narinig ito ni Zhao Zhen at sinabing, “Prangka ako at wala naman akong ibang ibig sabihin sa sinabi ko. Mag-iingat na ako sa susunod.” Habang pauwi, naisip ko kung paanong walang pagkaunawa si Zhao Zhen sa sarili niyang tiwaling disposisyon, at sa puso ko, medyo sinisi ko ang sarili ko. Gayumpaman ay naisip ko ulit, “Tinukoy ko naman sa kanya ang ilang problema. Kapag nakita kong nagbubunyag na naman siya ng mapagmataas na disposisyon sa hinaharap, doon na lang ako makikipagbahaginan sa kanya at ilalantad siya.” Hindi nagtagal, iniulat ng diyakono ng pagdidilig na si Wang Hong, ang lider ng pangkat ng pagdidilig, ay ilang beses nang idinahilan ang panganib sa kapaligiran para iwasan ang paggawa ng kanyang tungkulin at pagdalo sa mga pagtitipon, pinababayaan ang dalawang grupong responsabilidad niya. Matapos kong maunawaan ang sitwasyon, natuklasan kong takot siyang maaresto at makulong. Namumuhay sa takot, palagi siyang naghihinala na may sumusunod sa kanya. Maraming beses na siyang tumanggap ng pakikipagbahaginan pero wala siyang nakamit na anumang pagkaunawa, kaya gusto ng diyakono ng pagdidilig na ako ang makipagbahaginan sa kanya. Alam kong kailangan kong hanapin si Wang Hong para makipagbahaginan sa kanya sa lalong madaling panahon, pero naisip ko naman, “Hindi pa kami nagkikita ni Wang Hong. Kung ilalantad ko agad ang mga problema niya pagdating ko pa lang, iisipin ba niyang wala akong simpatiya? Paano kung mapasama ko ang loob niya? Bago pa lang ako sa iglesiang ito. Kung magpaparoo’t parito ako sa paghihimay at paglalantad ng mga tao sa simula pa lang, pinapasama ang loob ng lahat, masusuklam ang lahat sa akin at ihihiwalay nila ako. Mahihirapan na akong gawin ang gawain ng pamumuno sa hinaharap. Mas mabuti pang maghintay ako hanggang sa maging pamilyar na ako sa lahat ng aspekto ng gawain ng iglesia.” Kaya, hindi ko pinuntahan si Wang Hong para kausapin, sa halip ay humiling ako sa diyakono ng pagdidilig para makipagbahaginan sa kanya. Gayumpaman, hindi pa rin nagkaroon ng anumang resulta ang pakikipagbahaginan niya. Sa ganitong paraan, tumagal nang tumagal ang problema ni Wang Hong, at mahigit isang buwan siyang hindi dumalo sa mga pagtitipon o gumawa ng kanyang tungkulin. Makalipas ang dalawang buwan, sumulat sa amin ang mga nakatataas na lider para mag-usisa kung gaano namin kahusay na tinutupad ang aming mga tungkulin, at kung maagap ba kaming nagbibigay ng mga payo at tumutulong sa mga kapatid kapag natutuklasan namin ang kanilang mga paglihis, problema, o mga tiwaling kalagayan. Sinipi sa sulat ang isang sipi ng mga salita ng Diyos tungkol sa mga responsabilidad ng mga lider at manggagawa, na umantig sa puso ko. Naalala ko noong kararating ko pa lang sa iglesiang ito at iniulat sa akin ng mga kapatid ang problema ni Zhao Zhen, bahagya ko lang kinausap si Zhao Zhen tungkol sa problema niya, at hindi ko hinimay ang kalikasan at mga kahihinatnan ng pagkilos niyang nakakapit sa kanyang mapagmataas na disposisyon. Dahil doon, walang naging pagkaunawa si Zhao Zhen sa kanyang sarili, at hindi talaga nagbago ang mapagmataas niyang disposisyon. Isa pa, palaging namumuhay sa pagkaduwag si Wang Hong at hindi dumadalo sa mga pagtitipon. Hindi niya nagagawa ang kanyang mga tungkulin. Sa kabila nito, hindi ako nakipagbahaginan sa kanya o tumulong sa kanya. Bilang lider ng iglesia, kapag nakita ko ang problema ng isang brother o sister nang hindi ito tinutukoy, tinutulungan sila, o tinutupad nang maayos ang sarili kong mga responsabilidad, hindi ba’t nangangahulugan iyon na hindi ako gumagawa ng tunay na gawain? Nang maisip ko ito, nakonsensiya ako at hindi mapakali. Pagkatapos, pinuntahan ko si Zhao Zhen at inilantad at hinimay ang mga pagpapamalas, kalikasan, at kahihinatnan ng pagkilos niya dahil sa mapagmataas na disposisyon. Matapos makinig sa akin, nagkamit siya ng kaunting pagkaunawa sa sarili niya at naging handa siyang magbago. Pagkatapos, pinuntahan ko si Wang Hong kasama ang diyakono ng pagdidilig. Nakipagbahaginan kami at hinimay ang mga problema niya, isinasama ang mga salita ng Diyos, at naunawaan ni Wang Hong ang kanyang makasarili at kasuklam-suklam na tiwaling disposisyon. Nang maglaon, sinimulan na niyang gawin ulit ang kanyang tungkulin. Pagkatapos ng pagbabahaginan, nang makita kong hindi ko naman napasama ang loob nila tulad ng inakala ko, bagkus, sa kabaligtaran, ay nakatulong pa sa kanila, pinagsisihan ko na hindi ako nakipagbahaginan sa kanila nang mas maaga.

Pagkatapos, pinagnilayan ko ang sarili ko: Anong tiwaling disposisyon kaya ang dahilan kung bakit hindi ako naglakas-loob na ilantad at himayin ang mga problema ng mga kapatid? Nanalangin ako sa Diyos, “O Diyos, bilang isang lider, kapag may nakikita akong problema sa mga kapatid, dapat akong magbahagi tungkol sa katotohanan, tukuyin ang mga problema, at tulungan sila. Pero natakot akong mapasama ang loob nila, kaya hindi ako naglakas-loob na makipagbahaginan at ilantad ang mga problema nila. Alam kong hindi ito naaayon sa Iyong mga layunin. Nawa’y bigyan Mo ako ng kaliwanagan at akayin akong maunawaan ang sarili ko at matuto ng mga aral.” Sa aking paghahanap, nabasa ko ang mga salita ng Diyos: “May isang doktrina sa mga pilosopiya para sa mga makamundong pakikitungo na nagsasabing, ‘Tumatagal at gumaganda ang pagkakaibigan sa pananahimik sa mga kasalanan ng mabubuting kaibigan.’ Nangangahulugan ito na para mapanatili ang mabuting pagkakaibigang ito, dapat manahimik ang isang tao tungkol sa mga problema ng kanyang kaibigan, kahit malinaw niyang nakikita ang mga iyon. Sumusunod siya sa mga prinsipyo ng hindi paghampas sa mga tao sa mukha o pagpuna sa kanilang mga pagkukulang. Nililinlang nila ang isa’t isa, may mga bagay silang itinatago mula sa isa’t isa, at nagpapakana sila laban sa isa’t isa. Bagama’t alam na alam nila kung anong klaseng tao ang isa’t isa, hindi nila iyon sinasabi nang tahasan, kundi gumagamit sila ng mga tusong pamamaraan para mapanatili ang kanilang ugnayan. Bakit nanaisin ng isang tao na ingatan ang gayong relasyon? Tungkol iyon sa hindi pagnanais na magkaroon ng mga kaaway sa lipunang ito, sa loob ng grupo ng isang tao, na mangangahulugan ng madalas na paglalagay ng sarili sa mapanganib na mga sitwasyon. Dahil alam mong magiging kaaway mo ang isang tao at pipinsalain ka niya matapos mong punahin ang kanyang mga pagkukulang o matapos mo siyang saktan, at dahil ayaw mong ilagay ang sarili mo sa gayong sitwasyon, ginagamit mo ang doktrina ng mga pilosopiya para sa mga makamundong pakikitungo na nagsasabing, ‘Kung hahampasin mo ang iba, huwag mo silang hampasin sa mukha; kung pupunahin mo ang iba, huwag mong punahin ang mga pagkukulang nila.’ Batay rito, kung ganoon ang relasyon ng dalawang tao, maituturing ba silang tunay na magkaibigan? (Hindi.) Hindi sila tunay na magkaibigan, lalong hindi sila magkatapatang-loob. Kaya, ano ba talagang klaseng relasyon ito? Hindi ba’t isa itong batayang ugnayang panlipunan? (Oo.) Sa gayong ugnayang panlipunan, hindi puwedeng makipag-usap ang mga tao nang taos-puso, ni magkaroon ng malalalim na koneksyon, ni magsabi ng anumang gusto nila. Hindi nila masabi nang hayagan ang nasa puso nila, o ang mga problemang nakikita nila sa ibang tao, o ang mga salitang makakatulong sa ibang tao. Sa halip, pumipili sila ng magagandang bagay na sasabihin, para manuyo sa iba. Hindi sila nangangahas na sabihin ang totoo o itaguyod ang mga prinsipyo, kaya napipigilan ang iba na makabuo ng mga mapanlabang kaisipan tungkol sa kanila. Kapag walang sinumang nagiging banta sa isang tao, hindi ba’t mamumuhay ang taong iyon nang medyo maginhawa at mapayapa? Hindi ba’t ito ang layon ng mga tao sa pagtataguyod sa kasabihang, ‘Kung hahampasin mo ang iba, huwag mo silang hampasin sa mukha; kung pupunahin mo ang iba, huwag mong punahin ang mga pagkukulang nila’? (Oo.) Malinaw na ito ay isang baluktot at mapanlinlang na paraan para mamuhay, na may elemento ng pagiging mapagbantay, na ang layon ay pangalagaan ang sarili. Sa pamumuhay nang ganito, ang mga tao ay walang mga katapatang-loob, walang matatalik na kaibigan na mapagsasabihan nila ng kahit anong gusto nila. Sa pagitan ng mga tao, mayroon lang pagbabantay laban sa isa’t isa, pagsasamantala sa isa’t isa, at pagpapakana laban sa isa’t isa, kung saan kinukuha ng bawat tao ang kailangan nila mula sa ugnayan. Hindi ba’t ganoon iyon? Sa ugat nito, ang layon ng ‘Kung hahampasin mo ang iba, huwag mo silang hampasin sa mukha; kung pupunahin mo ang iba, huwag mong punahin ang mga pagkukulang nila’ ay para hindi mapasama ang loob ng iba at hindi magkaroon ng mga kaaway, para protektahan ang sarili sa pamamagitan ng hindi pananakit sa sinuman. Isa itong taktika at pamamaraan na ginagamit ng isang tao para hindi siya masaktan” (Ang Salita, Vol. VI. Ukol sa Paghahangad sa Katotohanan. Ang Kahulugan ng Paghahangad sa Katotohanan (8)). Mula sa paglalantad ng mga salita ng Diyos, napagtanto ko na kung mamumuhay ka sa pilosopiya para sa mga makamundong pakikitungo na “Kung hahampasin mo ang iba, huwag mo silang hampasin sa mukha; kung pupunahin mo ang iba, huwag mong punahin ang mga pagkukulang nila,” lalo mo lang gagawing mapanlinlang at tuso ang iyong sarili. Hindi mo na magagawang magsabi ng tunay mong saloobin sa iba, hindi ka mangangahas na sabihin ang mga bagay kahit na para sa ikabubuti pa nila, at hindi ka makapagbibigay ng anumang tunay na tulong sa kanila. Ito ang paraan ng mga walang pananampalataya sa pagharap sa mga makamundong pakikitungo. Sa lahat ng mga taon na ito, namuhay ako ayon sa pilosopiya ni Satanas para sa mga makamundong pakikitungo. Itinuring kong paraan para manatiling buhay ang “Kung hahampasin mo ang iba, huwag mo silang hampasin sa mukha; kung pupunahin mo ang iba, huwag mong punahin ang mga pagkukulang nila.” Naniniwala ako na kapag may napansin akong problema o kakulangan sa iba, sapat nang banggitin ito nang may pag-iingat, at hindi ko dapat ilantad o himayin ang mga iyon dahil kung hindi, mapasasama ko ang loob nila, magkakaroon ako ng kaaway, at makasasama pa sa akin. Kapag may napapansin akong mali sa sinuman sa mga kapitbahay ko, kailanman ay wala akong sinasabing kahit ano, sa takot na mapasama ko ang loob ng mga kapitbahay ko at ibukod nila ako dahil doon. Matapos akong manampalataya sa Diyos, patuloy akong namuhay ayon sa pananaw na ito. Bilang lider ng iglesia, kapag may nakikita akong anumang pagbubunyag ng katiwalian sa mga kapatid, dapat sana ay tinutulungan ko sila dahil sa pag-ibig at tinutukoy ang kanilang mga problema. Ito ang responsabilidad na dapat kong tuparin, pero wala man lang akong ginawang anumang tunay na gawain. Nang iulat ng mga kapatid ang problema ni Zhao Zhen, alam na alam ko na kung hindi ako makikipagbahaginan sa kanya at hihimayin ang problema niya para tulungan siyang maunawaan ang sarili niya at makapagbago, mas marami pang kapatid ang malilimitahan niya at maaapektuhan ang gawain. Gayumpaman, natakot ako na baka mapasama ko ang loob niya at mahirapan ako sa pakikisama sa kanya sa hinaharap, na magpapahirap sa aking gawin ang gawain ko ng pamumuno. Kaya, bahagya ko na lang itong binanggit. Dahil doon, walang naging pagkaunawa si Zhao Zhen sa mapagmataas niyang disposisyon at hindi siya nagbago kahit kaunti. Ganoon din ang nangyari kay Wang Hong. Malinaw kong nakita na namumuhay si Wang Hong sa karuwagan at sa takot, at hindi dumadalo sa mga pagtitipon o gumagawa ng kanyang tungkulin, na nakaantala na sa gawain. Gayumpaman, naisip ko na kung ilalantad at hihimayin ko ang mga problema niya sa unang pagkikita pa lang namin, sasabihin niyang hindi ako mapagsaalang-alang. Ano ang gagawin ko kung mapasama ko ang loob niya? Kaya, ayaw kong ilantad o tukuyin ang mga problema niya, at nagpakatuso pa ako sa pagtutulak ng isyu sa diyakono ng pagdidilig para ito ang lumutas. Ginamit ko ang mga satanikong pilosopiya para mapanatili ang mga relasyon ko sa mga tao at nakakasundo ko ang lahat, pero sa totoo lang, napahamak ko ang mga kapatid at naantala ko pa ang gawain. Kung naisagawa ko lang sana ang katotohanan nang mas maaga at inilantad at hinimay ang mga problema nina Zhao Zhen at Wang Hong, mas maaga sana nilang naunawaan ang kanilang mga sarili, at naiwasan sana ang pinsalang naidulot sa gawain ng iglesia at sa kanilang buhay pagpasok. Nakita ko na ang “Kung hahampasin mo ang iba, huwag mo silang hampasin sa mukha; kung pupunahin mo ang iba, huwag mong punahin ang mga pagkukulang nila” ay hindi isang positibong bagay, kundi isang tuso at mapanlinlang na paraan ng pakikitungo sa mundo. Ito ay ganap na salungat sa katotohanan. Kung nagpatuloy akong mamuhay ayon sa mga pilosopiya ni Satanas, malamang na nakagawa ako ng maraming bagay na makapipinsala sa sarili ko at sa iba, nagdudulot ng pagkagambala at panggugulo sa gawain ng iglesia at magiging dahilan ng pagkasuklam at pagkamuhi ng Diyos. At sa huli, mabubunyag at matitiwalag ako.

Kalaunan, nakabasa ako ng isa pang sipi ng mga salita ng Diyos at naunawaan ko kung ano ang pagpuna sa mga pagkukulang ng iba, at kung ano ang wastong pagtukoy at pagtulong. Sabi ng Makapangyarihang Diyos: “Ang salita bang ‘punahin’ sa kasabihang ‘kung pupunahin mo ang iba, huwag mong punahin ang mga pagkukulang nila’ ay mabuti o masama? Ang salita bang ‘punahin’ ay may dalang kahulugan ng pagkakabunyag o pagkakalantad ng mga tao gaya ng sa mga salita ng Diyos? (Wala.) Mula sa Aking pagkaunawa sa salitang ‘punahin’ batay sa pag-iral nito sa wika ng tao, wala itong gayong kahulugan. Ito ay medyo may kalikasan ng mapaminsalang uri ng paglalantad; nangangahulugan ito na ilantad ang mga problema at pagkukulang ng mga tao, o ang ilang bagay at pag-uugali na lingid sa kaalaman ng iba, o ilang intriga, ideya, o pananaw na nasa likod. Ito ang kahulugan ng salitang ‘punahin’ sa kasabihang ‘kung pupunahin mo ang iba, huwag mong punahin ang mga pagkukulang nila.’ Kung ang dalawang tao ay magkasundo at magkatapatang-loob, na walang mga hadlang sa pagitan nila, at kapwa sila umaasa na maging pakinabang at tulong sa isa’t isa, magiging pinakamainam para sa kanila na umupo nang magkatabi at magsalita nang malinaw tungkol sa mga isyung kinakaharap nang bukas at taos-puso. Ito ay nararapat, at hindi ito pagpuna sa mga pagkukulang ng iba. Kapag natuklasan mo ang mga problema ng ibang tao ngunit nakita mong hindi pa niya kayang tanggapin ang pagtukoy mo rito, huwag ka na lang magsalita ng kahit ano, para maiwasan ang away o alitan. Kung gusto mo siyang tulungan, maaari mong hingin ang kanyang opinyon at tanungin muna siya, ‘Nakikita kong medyo may problema ka, at nais kong bigyan ka ng kaunting payo. Hindi ko alam kung makakaya mo itong tanggapin. Kung makakaya mo, sasabihin ko sa iyo. Kung hindi mo makakaya, sasarilinin ko muna ito sa ngayon at hindi ako magsasalita.’ Kapag sinabi niyang ‘Pinagkakatiwalaan kita. Anuman ang sasabihin mo ay magiging angkop; kaya ko itong tanggapin,’ ang ibig sabihin niyon ay nabigyan ka ng pahintulot, at maaari mo nang isa-isang ibahagi sa kanya ang tungkol sa kanyang mga problema. Hindi lamang niya lubusang tatanggapin ang sasabihin mo, kundi makikinabang din siya mula rito, at maaari pa ring mapanatili ninyong dalawa ang isang normal na relasyon. Hindi ba’t iyan ay pagtrato sa isa’t isa nang may sinseridad? (Oo.) Ito ang tamang paraan ng pakikipag-ugnayan sa iba; hindi ito pagpuna sa mga pagkukulang ng iba” (Ang Salita, Vol. VI. Ukol sa Paghahangad sa Katotohanan. Ang Kahulugan ng Paghahangad sa Katotohanan (8)). Mula sa mga salita ng Diyos, naunawaan ko na ang pagpupuna sa mga pagkukulang ng isang tao ay isang mapaminsalang pag-atake, sinasadyang gamitin ang mga kakulangan, pribadong bagay, at kahit ang mga pinakasensitibong bagay ng ibang tao para ilantad sila; ito ay sadyang pagpapahiya sa iba, at pinsala lang ang idinudulot nito sa kanila. Sa sambahayan naman ng Diyos, sa kabilang banda, kapag nakikita nating nagbubunyag ng mga tiwaling disposisyon ang mga kapatid o kumikilos nang taliwas sa mga prinsipyo, inilalantad, hinihimay, at tinutukoy natin ang kanilang mga problema alinsunod sa mga salita ng Diyos, tinutulungan silang maunawaan ang kanilang tiwaling disposisyon. Kapaki-pakinabang ito sa kanilang buhay pagpasok. Ang ganitong uri ng paghimay at paglalantad ay hindi pagpuna, kundi pagtulong sa kanila dahil sa pagmamahal. Sa pagharap sa problema ni Zhao Zhen, nang ilantad at himayin ko ang mapagmataas niyang disposisyon batay sa mga salita ng Diyos, tinutulungan ko siyang pagnilayan at kilalanin ang kanyang mga problema para makapagbago siya, magkamit ng buhay pagpasok, at makipagtulungan nang may pagkakasundo sa mga kapatid para magampanan nang maayos ang kanyang tungkulin. Ito ay isang bagay na kapaki-pakinabang sa kanya. Isa pa, nang makipagbahaginan ako kay Wang Hong at hinimay ang problema niya sa pagiging makasarili at pangangalaga sa sarili, ang layunin ay tulungan siyang magkamit ng pagkaunawa sa kanyang makasarili at kasuklam-suklam na kalikasang diwa, para makapagsisi siya, makapagbago, at magawa ang kanyang tungkulin. Pagtulong din ito kay Wang Hong. Ang ganitong uri ng paglalantad at paghimay ay naaayon sa mga katotohanang prinsipyo at isang positibong bagay; hindi ito pagpupuna ng kamalian ng mga tao. Para matukoy ang pagkakaiba sa pagitan ng pagpuna at ng tamang paggabay at pagtulong, ang pangunahing tinitingnan ay ang intensyon at motibo. Isa pa, palagi akong nag-aalala na ang paglalantad at paghihimay sa mga problema ng ibang tao ay mapasasama ang loob nila at magtutulak sa kanilang ituring akong kaaway, na mas magpapahirap sa gawain ko ng pamumuno. Kaya, sa bawat pagkakataon ay pinananatili ko ang mga relasyon ko sa mga tao. Sa katunayan, iba ang sambahayan ng Diyos sa lipunan. Sa sambahayan ng Diyos, ang katotohanan ang naghahari. Para magampanan nang maayos ang iyong tungkulin, dapat kang kumilos ayon sa mga katotohanang prinsipyo, at hindi maaaring magagawa mo lang nang maayos ang iyong gawain sa pamamagitan ng pagpapanatili ng magandang relasyon sa iba. Napagtanto ko na masyadong baluktot ang mga ideya ko at talagang hindi naaayon sa katotohanan kahit kaunti.

Nagpatuloy ako sa paghahanap: anong uri ng tiwaling disposisyon ang naging dahilan kung bakit hindi ako naglakas-loob na ilantad ang mga problema ng iba? Nabasa ko ang mga salita ng Diyos: “Ang konsensiya at katwiran ay dapat kapwa maging bahagi ng pagkatao ng isang tao. Ang mga ito ang kapwa pinakapundamental at pinakamahalagang mga bagay. Anong uri ng tao ang isang taong walang konsensiya at walang katwiran ng normal na pagkatao? Sa pangkalahatan, siya ay isang taong walang pagkatao, at isang taong talagang napakasama ng pagkatao. Sa mas partikular, anong mga katangian ang matatagpuan sa gayong mga tao? Anong mga partikular na pagpapamalas ng kawalan ng pagkatao ang taglay nila? (Makasarili sila at mababang-uri.) Ang mga taong makasarili at mababang-uri ay pabasta-basta sa kanilang mga kilos at hinahayaang mangyari ang mga bagay kung hindi personal na nakakaapekto sa kanila ang mga ito. Hindi nila iniisip ang mga interes ng sambahayan ng Diyos, ni hindi sila nagpapakita ng pagsasaalang-alang para sa mga layunin ng Diyos. Wala silang pakiramdam ng pasanin o responsabilidad pagdating sa paggampan ng kanilang mga tungkulin o pagpapatotoo sa Diyos. … May konsensiya at katwiran ba ang ganitong klaseng tao? (Wala.) Nakadarama ba ng paninisi sa sarili ang isang taong walang konsensiya at katwiran dahil sa pagkilos nang ganito? Hindi siya nakadarama ng paninisi sa sarili; walang silbi ang konsensiya ng ganitong klaseng tao. Hindi sila kailanman nakaramdam ng paninisi ng kanilang konsensiya, kaya mararamdaman ba nila ang paninisi o disiplina ng Banal na Espiritu? Hindi, hindi nila ito mararamdaman” (Ang Salita, Vol. III. Ang mga Diskurso ni Cristo ng mga Huling Araw. Sa Pamamagitan ng Pagbibigay ng Isang Tao ng Puso Niya sa Diyos, Makakamit Niya ang Katotohanan). Pagkabasa ng mga salita ng Diyos, para akong sinaksak sa puso; nakonsensiya ako at hindi mapakali sa mga nagawa ko. Ang mga taong may konsensiya at pagkatao ay may pasanin sa kanilang mga tungkulin at may pagpapahalaga sa responsabilidad, sa bawat pagkakataon ay isinasaalang-alang ang mga interes ng iglesia at inilalantad at hinihimay ang mga taong gumagawa ng mga bagay na nakagagambala at nakagugulo sa gawain ng iglesia. Sa kabaligtaran, ang unang naiisip ng mga walang pagkatao ay ang takot na mapasama ang loob ng ibang tao at magkaroon ng mga kaaway. Pinoprotektahan lang nila ang sarili nilang mga interes at nagiging mga mapagpalugod ng mga tao, hindi pinoprotektahan ang mga interes ng iglesia kahit kaunti. Nang pagnilayan ko ang aking sarili, nakita ko na ako nga iyong uri ng taong makasarili at kasuklam-suklam na may mababang pagkatao na inilantad ng Diyos. Malinaw kong nalalaman na nalilimitahan ni Zhao Zhen ang aking mga kapatid, at nakaapekto na ito sa gawain ng iglesia at sa buhay pagpasok ng mga kapatid. Isa pa, ginamit ni Wang Hong ang mga banta sa kanyang kaligtasan bilang dahilan para talikuran ang kanyang mga tungkulin. Bilang lider ng iglesia, dapat sana ay nakipagbahaginan ako sa kanila at hinimay ang mga problemang ito sa lalong madaling panahon, para maunawaan nila ang pinsala at mga kahihinatnan ng pagpapatuloy nang ganito, para mabago nila kaagad ang kanilang mga maling kalagayan, at magampanan nila nang maayos ang kanilang tungkulin. Gayumpaman, natakot ako na kung mapasasama ko ang loob nila, magdaramdam sila at ibubukod ako, kaya hindi ako nakipagbahaginan sa kanila. Sa bawat pagkakataon, pinrotektahan ko ang sarili kong mga interes, at ang tanging iniisip ko lang ay mapanatili ang magagandang relasyon sa mga tao at mag-iwan ng magandang impresyon sa kanila. Hindi ko isinaalang-alang ang mga interes ng iglesia kahit kaunti, ni hindi ko inisip kung magdurusa ba ng kawalan ang buhay ng mga kapatid. Talagang napakamakasarili ko at kasuklam-suklam, at wala akong kahit katiting na pagpapahalaga sa katarungan! Hindi ko talaga ginagampanan ang tungkulin ko. Gumagawa ako ng masama at nilalabanan ang Diyos! Kung hindi ako magsisisi at magbabago, sa huli ay kasusuklaman at ititiwalag ako ng Diyos. Nang maunawaan ko ito, pinagsisihan ko ang aking mga nagawa. Naramdaman kong may pagkakautang ako sa Diyos, at na binigo ko ang mga kapatid. Nanalangin ako sa Diyos, “O Diyos, handa akong magsisi at maging isang taong may pagkatao at pagpapahalaga sa katarungan. Nais kong magpakita ng pagsasaalang-alang sa Iyong mga layunin sa hinaharap at protektahan ang mga interes ng iglesia.”

Sa pamamagitan ng panalangin at paghahanap, nakahanap ako ng landas ng pagsasagawa sa mga salita ng Diyos. Sabi ng Makapangyarihang Diyos: “Kung nais mong magtatag ng normal na kaugnayan sa Diyos, kailangang nakabaling sa Kanya ang puso mo; sa pundasyong ito, magkakaroon ka na rin ng mga normal na kaugnayan sa ibang tao. Kung wala kang normal na kaugnayan sa Diyos, anuman ang gawin mo upang mapanatili ang iyong mga kaugnayan sa ibang tao, gaano ka man magpunyagi o gaano mang pagsisikap ang iyong ibuhos, ang lahat ng ito ay magiging isang pilosopiya ng tao para sa mga makamundong pakikitungo. Pananatilihin mo ang iyong katayuan sa mga tao at makakamit ang kanilang papuri sa pamamagitan ng mga perspektiba ng tao at mga pilosopiya ng tao, sa halip na magtatag ng mga normal na interpersonal na kaugnayan ayon sa salita ng Diyos. Kung hindi ka magtutuon ng pansin sa iyong mga kaugnayan sa ibang mga tao, kundi sa halip ay magpapanatili ng isang normal na kaugnayan sa Diyos, at handa kang ibigay sa Diyos ang puso mo at matutunang magpasakop sa Kanya, kung gayon ay natural lamang na magiging normal din ang iyong mga kaugnayan sa lahat ng tao. Sa gayon, hindi itatatag sa laman ang mga kaugnayang ito, kundi sa pundasyon ng pagmamahal ng Diyos. Halos wala kang magiging pakikipag-ugnayan sa laman sa ibang mga tao, ngunit magkakaroon ng pagbabahaginan sa espirituwal na antas, gayundin ng pagmamahalan, pag-aalo, at paglalaan sa isa’t isa sa pagitan ninyo. Lahat ng ito ay ginagawa sa pundasyon ng pagnanais na mapalugod ang Diyos—ang mga kaugnayang ito ay hindi pinananatili sa pamamagitan ng mga pilosopiya ng tao para sa mga makamundong pakikitungo, kundi likas na nabubuo ang mga ito kapag may pagpapahalaga ka sa pasanin para sa Diyos. Hindi nangangailangan ang mga ito ng anumang pantaong pagsisikap mula sa iyo, at kailangan mo lamang magsagawa ayon sa mga prinsipyo ng mga salita ng Diyos” (Ang Salita, Vol. I. Ang Pagpapakita at Gawain ng Diyos. Napakahalagang Magtatag ng Isang Normal na Kaugnayan sa Diyos). Mula sa mga salita ng Diyos, naunawaan ko na sa ating mga relasyon sa mga kapatid, dapat nating pakitunguhan ang iba alinsunod sa mga katotohanang prinsipyo. Kapag natuklasan nating may anumang uri ng tiwaling disposisyon ang ating mga kapatid, dapat tayong makipagbahaginan sa kanila at tulungan sila dahil sa pag-ibig, para makapagnilay-nilay sila at maunawaan ang kanilang sarili at magkamit ng kaunting buhay pagpasok. Hindi tayo dapat umasa sa mga pilosopiya para sa mga makamundong pakikitungo para mapanatili ang ating relasyon sa iba. Minsan, kapag hindi nakikita ng iba ang sarili nilang mga problema, kailangan nating ilantad at himayin ang mga ito. Hangga’t sila ay mga kapatid na naghahangad sa katotohanan, magagawa nilang pakitunguhan ito nang tama at magbago pagkatapos. Gayumpaman, ang mga hindi naghahangad sa katotohanan ay makikipagtalo at lalaban kapag tinutukoy at inilalantad ang mga bagay-bagay. Ibinubunyag sila nito, at kasabay nito, tinutulungan tayong magkaroon ng kaunting pagkilatis sa kanila. Kalaunan, napansin ko na ang diyakono ng pagdidilig ay walang pasanin sa kanyang tungkulin. Nagpabagal-bagal siya sa pagpapatupad ng gawain, at nagdahilan pa, sinasabing mahina ang kanyang kakayahan at hindi niya nauunawaan ang katotohanan. Gusto kong tukuyin ang mga problema niya para magkaroon siya ng mas malaking pasanin sa kanyang tungkulin, pero naisip ko naman, “Kung direkta kong ilalantad ang mga problema niya na magpapasama sa loob niya, paano na kami magtutulungan sa hinaharap?” Nang maisip ko ito, medyo nag-alinlangan ako. Kalaunan, naisip ko ang ilang salita ng Diyos na nabasa ko noon, at napagtanto kong sinusubukan ko na namang panatilihin ang relasyon ko sa iba sa pamamagitan ng pag-asa sa mga satanikong pilosopiya para sa mga makamundong pakikitungo. Pero malinaw kong alam sa puso ko na gaano man kahusay kong mapanatili ang mga relasyon ko sa iba, hindi ito pagsasagawa ng katotohanan at hindi ito sinasang-ayunan ng Diyos. Nanalangin ako sa Diyos na bigyan ako ng determinasyon na maghimagsik laban sa laman at isagawa ang katotohanan. Kalaunan, tinukoy ko ang problema ng diyakono ng pagdidilig sa pagiging pabasta-basta sa kanyang tungkulin, at nakipagbahaginan tungkol sa kalikasan at mga kahihinatnan ng pagiging pabasta-basta. Pagkatapos ng aming pagbabahaginan, naunawaan niya ang kanyang problema, at naging handa siyang maghimagsik laban sa kanyang laman at isagawa ang katotohanan. Naranasan ko na kapag tinatrato mo ang mga tao ayon sa mga katotohanang prinsipyo, may katiwasayan sa iyong puso. Salamat sa Diyos!


28. Kaya Ko Nang Harapin ang Kamatayan Nang May Panatag na Loob

Ni Li Rui, Tsina

Noon pa man, mahina na talaga ang katawan ko. Pagkatapos kong ikasal, naging abala ako sa pag-aasikaso sa pamilya at sa negosyo, at hindi ako nakakakain o nakapagpapahinga sa tamang oras araw-araw. Dahil sa maraming taon ng pagiging abala at pagkapagod, lalong lumala ang kalusugan ko, at nagkaroon ako ng myocarditis, antral gastritis, cholecystitis, at vertigo. Nagkaroon din ako ng bone spurs, at madalas sumakit ang bandang itaas ng gulugod ko. Halos puro sakit na ang buong katawan ko. Partikular na malubha ang myocarditis ko, at kahit gumawa lang ako nang kaunti, hinihingal na ako at nahihirapang huminga. Sa mga taon na iyon, labis akong pinahirapan ng mga sakit ko at nagdusa ako nang matindi. Kadalasan, nasa bahay lang ako at nagpapahinga, at pakiramdam ko, para akong walang silbi. Sobra akong naiinggit kapag nakakikita ako ng mga tao sa kalsada na puno ng sigla, at madalas kong naiisip, “Kailan kaya ako magkakaroon ng malusog na katawan na tulad nila?”

Noong 2004, tinanggap ko ang gawain ng Makapangyarihang Diyos sa mga huling araw. Mahigit isang taon pagkatapos niyon, halos gumaling na ang mga sakit ko, at talagang nagpapasalamat ako sa Diyos. Tahimik akong nagpasya: “Kailangan kong manampalataya sa Diyos nang buong puso para masuklian ang pag-ibig Niya!” Pagkatapos niyon, sa tuwing may nakikita akong mga kapatid na nahihirapan, ginagawa ko ang lahat para tulungan sila, at anuman ang itinalagang tungkulin sa akin, sinisikap kong gawin iyon nang buong makakaya ko. Noong 2009, nakipagbahaginan sa akin ang lider at hiniling na diligan ko ang mga baguhan. Sa isip-isip ko, “Ang negosyo namin sa bahay ay sa akin lang talaga nakasalalay, at ang paminsan-minsang paggawa ng tungkulin ay hindi naman nakaaapekto sa pagkita ko ng pera. Pero kung didiligan ko ang mga baguhan, mas kakain ito ng oras at lakas, at kung walang mag-aasikaso ng negosyo, hindi ba’t kakailanganin na itong isara?” Medyo nagtatalo ang loob ko. Pero naisip ko kung paano pinagaling ng Diyos ang mga sakit ko, at ang napakalaking biyayang ibinigay Niya sa akin; alam kong kailangan kong gawin nang maayos ang tungkulin ko para masuklian ang pag-ibig ng Diyos. Naisip ko na kung isusuko ko ang pagkita ng pera ngayon at mas magsisikap ako sa tungkulin ko, tiyak na poprotektahan ako ng Diyos at bibigyan ng magandang kalusugan, at kapag natapos na ang gawain ng Diyos, marahil ay poprotektahan pa ako ng Diyos mula sa pagdurusa sa mga kalamidad at pahihintulutan akong pumasok sa kaharian ng langit para tamasahin ang malalaking pagpapala. Kaya tinanggap ko ang tungkuling ito at ipinasa ko sa asawa ko ang pamamahala sa negosyo. Kung minsan, naglalakad ako ng kilo-kilometro sa isang araw para ipangaral ang ebanghelyo, at pag-uwi ko, namamaga ang mga bukong-bukong ko. Pero hinding-hindi ako nagreklamo sa puso ko. Kapag naiisip ko na tatanggap ako ng mas marami pang biyaya at pagpapala ng Diyos sa hinaharap, at ang pagpasok sa kaharian ng langit, mas lalo akong ginaganahang gawin ang tungkulin ko.

Isang araw noong 2017, may nakapa akong matigas na bukol sa dibdib ko. Pagpunta ko sa ospital, sinabi ng doktor, “Kailangang i-biopsy ang bukol na ito para malaman kung benign o malignant. Kung malignant iyan, kailangan kang operahan.” Medyo natakot ako, iniisip na, “Kung malignant ito, hindi ba’t ibig sabihin nito ay katapusan ko na? Isa itong sakit na walang lunas!” Pero naisip ko, “Isa akong nilikha—kung mabubuhay man ako o mamamatay ay nasa mga kamay ng Diyos. Kung gusto ng Diyos na mabuhay pa ako, hindi ako mamamatay kahit may kanser ako.” Nang maisip ko iyon, nabawasan ang takot ko. Paglabas ng resulta ng biopsy, sinabi sa akin ng doktor na may breast cancer ako at iniskedyul niya ako para operahan. Naging matagumpay ang operasyon sa loob lang ng wala pang tatlong oras. Alam kong proteksyon ito ng Diyos at talagang nagpapasalamat ako sa Kanya. Naisip ko rin na sa kabila ng ganito kalubhang sakit, hindi ako nagreklamo sa Diyos, at na tiyak na aalisin Niya ang kanser ko. Pagkatapos ng operasyon, sumailalim ako sa chemotherapy. Akala ko, makalalabas na ako ng ospital pagkatapos nito, pero nagulat ako nang sabihin ng doktor na medyo malubha ang kondisyon ko, at kumalat na pala ang mga cancer cell sa mga kulani ko. Sinabi rin niya na hindi naging epektibo ang chemotherapy, at kailangan kong sumailalim sa radiation therapy. Natigilan ako. Narinig ko sa ibang mga pasyente na partikular daw na masakit ang radiation therapy, at na isinusuka nila ang lahat ng kinakain nila at labis silang nanghihina. Ang ilan ay hindi na makalakad at kailangan pang itulak sa wheelchair ng kanilang pamilya. Ang iba naman, kahit nagpa-radiation therapy na, hindi pa rin nakontrol ang kanser at namatay rin sa huli. Takot na takot ako. Naisip ko, “Napakasakit ng radiation therapy—kakayanin ko ba itong tiisin? Kung hindi makontrol ang mga cancer cell pagkatapos ng radiation therapy, mamamatay ba ako? Kung mamamatay ako nang ganito, hindi ba’t mawawala na ang pagkakataon kong maligtas? Kung ganoon, hindi ba’t masasayang lang ang lahat ng taon ng pagsasakripisyo at paggugol ko? Bakit hindi ako pinoprotektahan ng Diyos sa kabila ng lahat ng taon ng pagdurusa at paggugol ko? Ilang pasyente sa ward ang ni hindi man lang nananampalataya sa Diyos, pero pagkatapos ng chemotherapy, nakontrol ang kanser nila at nakalabas na sila sa ospital. Bakit ako na nananampalataya sa Diyos ay mas masama pa ang lagay kaysa sa mga walang pananampalataya? Posible kayang inabandona na ako ng Diyos?” Nang maisip ko ito, hindi ko mapigilang umiyak nang umiyak na parang bata at sa sobrang sama ng loob, hindi ako nakakain o nakatulog. Pinapasadahan ko lang ang mga salita ng Diyos kapag binabasa ang mga ito, at wala na akong masabi kahit sa panalangin. Puno ng kadiliman at pasakit ang puso ko. Sa gitna ng kawalan ng pag-asa, lumuhod ako at nagdasal sa Diyos, “O Diyos, isipin ko pa lang na sasailalim ako sa radiation therapy, sobra na akong natatakot. Nangangamba ako na kapag namatay ako, mawawala na ang pagkakataon kong maligtas. O Diyos, napakahina ko ngayon. Gabayan Mo ako para maunawaan ko ang layunin Mo.” Pagkatapos magdasal, naalala ko ang isang sipi ng mga salita ng Diyos: “Tama na sumunod ang mga tao sa Diyos, at habang mas lumalayo ang daan ay lalo itong nagiging maliwanag. Hindi ka ililigaw ng Diyos, at kahit na dalhin ka Niya kay Satanas, papasanin Niya ang responsabilidad hanggang sa huli. Dapat kang magkaroon ng ganitong pananalig, at ito ang saloobing dapat taglayin ng mga nilikha tungo sa Diyos” (Ang Salita, Vol. III. Ang mga Diskurso ni Cristo ng mga Huling Araw. Paano Malalaman ang Kataas-taasang Kapangyarihan ng Diyos). Nagbigay sa akin ng pananalig ang mga salita ng Diyos. Naalala ko si Job. Kahit na pinahintulutan ng Diyos na tuksuhin ni Satanas si Job, inutusan Niya si Satanas na huwag kunin ang buhay ni Job. Kaya kahit na labis na nagdusa ang laman ni Job, hindi siya namatay dahil sa pananakit ni Satanas. Kahit na may kanser ako at napakahina ng katawan ko, ang katunayang buhay pa rin ako at naging maayos ang operasyon ko, hindi ba’t dahil din iyon sa proteksyon ng Diyos? Dapat akong magkaroon ng pananalig sa Diyos.

Kalaunan, nabasa ko ang mga salita ng Diyos at nagkamit ako ng kaunting pagkaunawa sa layunin ng Diyos sa pagsubok at pagpipino sa mga tao. Sabi ng Makapangyarihang Diyos: “Habang mas pinipino ng Diyos ang mga tao, mas lalong nagagawang mahalin ng puso ng mga tao ang Diyos. Ang pagdurusa sa kanilang mga puso ay kapaki-pakinabang sa kanilang buhay; idinudulot nito na mas magawa nilang tumahimik sa harap ng Diyos, magkaroon ng mas malapit na ugnayan sa Diyos, at mas magawang makita nang malinaw ang hindi masukat na pagmamahal ng Diyos at ang Kanyang napakadakilang pagliligtas. Si Pedro ay dumanas ng pagpipino nang daan-daang beses, at si Job ay sumailalim sa ilang pagsubok. Kung nais ninyong maperpekto ng Diyos, dapat din kayong sumailalim sa pagpipino nang daan-daang beses—dapat kayong dumaan sa prosesong ito at umasa sa hakbang na ito—saka lang ninyo magagawang matugunan ang mga layunin ng Diyos at maperpekto ng Diyos. Ang pagpipino ang pinakamahusay na paraan kung saan ginagawang perpekto ng Diyos ang mga tao; sa pamamagitan lang ng pagpipino at mapapait na pagsubok nagkakaroon ng tunay na pag-ibig sa Diyos ang puso ng mga tao. Kung walang pagdurusa, walang tunay na pagmamahal ang mga tao para sa Diyos; kung hindi sila susubukin sa kanilang kalooban, kung hindi sila isasailalim sa tunay na pagpipino, ang kanilang mga puso ay palaging nagpapagala-gala sa labas. Sa pagkapino hanggang sa isang partikular na punto, makikita mo ang iyong sariling mga kahinaan at mga paghihirap, makikita mo na napakaraming kulang sa iyo at na hindi mo kayang mapagtagumpayan ang maraming suliranin na iyong kinakaharap, at makikita mo na labis kang naghimagsik. Sa panahon lamang ng mga pagsubok nagagawa ng mga tao na tunay na makilala ang kanilang totoong mga kalagayan; ang mga pagsubok ay mas kayang gawing perpekto ang mga tao” (Ang Salita, Vol. I. Ang Pagpapakita at Gawain ng Diyos. Sa Pamamagitan Lamang ng Pagdanas ng Pagpipino Maaaring Magtaglay ang Tao ng Tunay na Pag-ibig). “Ang hinahangad ng mga tao sa kanilang pananampalataya sa Diyos ay ang magtamo ng mga pagpapala para sa hinaharap; ito ang kanilang layon sa kanilang pananampalataya. Lahat ng tao ay may ganitong intensyon at inaasam, subalit ang katiwalian sa kanilang kalikasan ay dapat malutas sa pamamagitan ng mga pagsubok at pagpipino. Sa alinmang aspekto na ang mga tao ay hindi nadalisay at nagbubunyag pa rin ng katiwalian, ito ang mga aspekto kung saan dapat silang mapino—ito ang pagsasaayos ng Diyos. Naghahanda ang Diyos ng mga kapaligiran para sa iyo, pinipilit kang sumailalim sa pagpipino sa mga ito nang sa gayon ay makilala mo ang iyong sariling katiwalian. Sa huli, umaabot ka sa punto kung saan magiging handa kang isuko ang iyong mga plano at mga pagnanais at magpasakop sa kataas-taasang kapangyarihan at pagsasaayos ng Diyos kahit pa nangangahulugan ito ng pagkamatay. Samakatwid, kung ang mga tao ay hindi sasailalim sa ilang taon ng pagpipino, kung hindi sila magtitiis ng itinakdang dami ng pagdurusa, hindi nila mapapalaya ang sarili nila mula sa mga paglilimita ng katiwalian ng laman sa kanilang mga kaisipan at puso. Sa alinmang aspekto, ang mga tao ay nalilimitahan pa rin ng kanilang satanikong kalikasan, at sa alinmang aspekto na mayroon pa rin silang sarili nilang mga ninanais at hinihingi, ito ang mga aspekto kung saan dapat silang magdusa. Sa pagdurusa lamang matututunan ng mga tao ang mga aral, na ang ibig sabihin ay nakakamit nila ang katotohanan, at nauunawaan ang mga layunin ng Diyos. Sa katunayan, maraming katotohanan ang nauunawaan sa pagdanas ng pagdurusa at pagsubok. Walang nakakaunawa sa mga layunin ng Diyos, nakakakilala sa pagkamakapangyarihan-sa-lahat at karunungan ng Diyos, o walang nagpapahalaga sa matuwid na disposisyon ng Diyos kapag nasa isang maginhawa at magaan na kapaligiran o kapag ang mga kaganapan ay kaaya-aya. Iyon ay imposible!” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Pagkabasa ko ng mga salita ng Diyos, naunawaan ko na sinusubok at pinipino ng Diyos ang mga tao para linisin sila, nagtutulak sa kanilang hanapin ang katotohanan at malaman ang kanilang katiwalian, mga karumihan, at mga intensyon. Nagbibigay-daan ito sa mga tao na magkaroon ng tunay na pagkaunawa sa Diyos at magkaroon ng tunay na pagmamahal para sa Kanya. Ang pagkakaroon ko ng kanser ay hindi dahil sinusubukan akong ibunyag at itiwalag ng Diyos, kundi dahil mayroon akong tiwaling disposisyon at mga karumihan sa aking pananampalataya. Sa pamamagitan lang ng ganitong uri ng karamdaman maibubunyag ang mga bagay na ito. Dati, isinuko ko ang negosyo ko para manampalataya sa Diyos at gawin ang tungkulin ko, at gaano man ako nagdusa sa tungkulin ko, hindi ako nagreklamo. Palagi kong itinuturing ang mga sakripisyo at paggugol na ito bilang puhunan sa harap ng Diyos, at inakala ko pa na isa akong taong nagpapasakop at nagmamahal sa Diyos. Pero ngayong may kanser na ako at kailangan kong magpa-radiation therapy, wala na akong pananalig sa Diyos kahit kaunti at mali ang pagkaunawa ko sa Kanya, iniisip na ayaw na Niya sa akin. Ginamit ko pa nga ang mga pagsisikap at paggugol ko bilang puhunan para subukang makipagtalo sa Diyos, nagrereklamo na hindi Niya ako pinoprotektahan. Nakita ko na talagang mapaghimagsik ako, at puno ng mga kahingian at inaasahan sa Diyos. Kung hindi ko naranasan ang sakit na ito, hinding-hindi ko sana makikilala ang tiwali kong disposisyon o ang mga maling intensyon ko sa pananampalataya sa Diyos. Kung hindi ako magbabago man lang hanggang sa pagsapit ng panahon na matapos na ang gawain ng Diyos, tuluyang mawawala ang pagkakataon kong maligtas. Sa sakit na ito na kinaharap ko, hindi sinusubukan ng Diyos na itiwalag ako, kundi iligtas ako! Pero hindi ko naunawaan ang layunin ng Diyos at nagkamali pa ako ng pagkaunawa at nagreklamo tungkol sa Kanya. Nang maisip ko ito, nakaramdam ako ng matinding pagsisisi at kahihiyan. Tahimik akong nagdasal sa Diyos sa puso ko, handang magsisi sa Kanya at hanapin ang katotohanan para pagnilayan ang tiwali kong disposisyon.

Sa aking paghahanap, nabasa ko ang mga salita ng Diyos at nagkamit ako ng kaunting pagkakilala sa aking sarili. Sabi ng Makapangyarihang Diyos: “Ang ugnayan ng tao sa Diyos ay isang ugnayan lamang ng hayagang pansariling interes. Isa itong ugnayan sa pagitan ng isang tumatanggap at isang nagbibigay ng mga pagpapala. Sa madaling salita, ito ang ugnayan sa pagitan ng empleyado at ng amo. Nagtatrabaho nang husto ang empleyado para lang makatanggap ng mga gantimpalang ipinagkakaloob ng amo. Walang pagmamahal na parang sa magkapamilya sa ganitong uri ng relasyon na nakabatay sa pansariling interes, transaksiyon lamang. Walang nagmamahal o minamahal, kawanggawa at awa lamang. Walang pag-unawa, tanging walang magawang paglunok sa galit at panlilinlang. Walang pagiging matalik, isang malaking agwat lamang na hindi matatawid. Ngayong umabot na ang mga bagay-bagay sa puntong ito, sino ang makapagbabaligtad ng gayong kalakaran? At ilang tao ang may kakayahang tunay na maunawaan kung gaano na kalala ang ugnayang ito? Naniniwala Ako na kapag inilublob ng mga tao ang kanilang sarili sa masayang kapaligiran ng pagiging pinagpala, walang sinuman ang makakaisip kung gaano kahiya-hiya at kapangit tingnan ang gayong ugnayan sa Diyos” (Ang Salita, Vol. I. Ang Pagpapakita at Gawain ng Diyos. Apendise 3: Maaari Lamang Maligtas ang Tao sa Gitna ng Pamamahala ng Diyos). “Ano ang problema ng palaging paghingi sa Diyos ng mga tao? At ano ang problema sa palagi nilang pagkakaroon ng mga kuru-kuro tungkol sa Diyos? Ano ang nakapaloob sa kalikasan ng tao? Natuklasan Kong, anuman ang mangyari sa kanila o anuman ang kanilang pinakikitunguhan, palaging pinoprotektahan ng mga tao ang kanilang sariling mga interes at inaalala ang sariling laman, at palagi silang naghahanap ng mga katwiran o dahilang mapakikinabangan nila. Kahit kaunti ay hindi nila hinahanap o tinatanggap ang katotohanan, at lahat ng kanilang ginagawa ay pagbibigay-katwiran sa sarili nilang laman at pagpaplano para sa kapakanan ng sarili nilang kinabukasan. Palagi silang humihingi ng biyaya mula sa Diyos, nagnanais na makamit ang anumang bentaheng kaya nilang makamit. Bakit masyadong maraming hinihingi ang mga tao sa Diyos? Pinatutunayan nito na likas na sakim ang mga tao, at sa harap ng Diyos, wala man lang silang anumang katwiran. Sa lahat ng ginagawa ng mga tao—nagdarasal man sila o nakikipagbahaginan o nagbibigay ng mga sermon—ang iniisip nila, at ang hinahangad at inaasam nila, ay katumbas lamang ng paghingi at paghiling ng mga bagay mula sa Diyos, umaasang mayroon silang makukuha mula sa Kanya. Sinasabi ng ilang tao na ‘ito ay tumutukoy sa kalikasan ng tao,’ na tama naman. Dagdag pa rito, ang sobra-sobrang paghingi ng mga tao sa Diyos at pagkakaroon nila ng labis-labis na maluluhong pagnanais ay nagpapatunay na ganap na walang konsensiya at katwiran ang mga tao. Lahat sila ay nanghihingi at namamalimos ng mga bagay para sa sarili nilang kapakanan, o sinusubukan nilang mangatwiran at maghanap ng mga dahilan para sa kanilang sarili—ginagawa nila ang lahat ng ito para sa kanilang sarili. Sa maraming bagay, makikitang ang ginagawa ng mga tao ay talagang walang katwiran, na lubos na nagpapatunay na ang satanikong lohika na ‘Ang bawat tao para sa kanyang sarili at bahala na ang iba’ ay naging kalikasan na ng tao. Anong problema ang ipinapakita ng masyadong maraming kahingian ng mga tao sa Diyos? Ipinapakita nito na ang mga tao ay nagawa nang tiwali ni Satanas sa isang tiyak na punto, at sa kanilang pananampalataya sa Diyos, hindi nila talaga Siya itinuturing na Diyos” (Ang Salita, Vol. III. Ang mga Diskurso ni Cristo ng mga Huling Araw. Masyadong Maraming Hinihingi ang mga Tao Mula sa Diyos). Inilalantad ng Diyos na ang kalikasan ng tao ay makasarili at kasuklam-suklam, at anuman ang gawin niya, para lang iyon sa sarili niyang kapakanan. Kahit ang pananalig niya sa Diyos ay may taglay na pansariling mga intensyon, at walang saysay siyang umaasa na maipagpapalit ang pagdurusa at paggugol para sa isang magandang hantungan. Ang inilantad ng Diyos ay ang mismong kalagayan ko. Bago ko natagpuan ang Diyos, punung-puno ako ng sakit, at pagkatapos kong matagpuan ang Diyos, gumaling ang mga sakit ko. Kaya nagpasalamat at nagpuri ako sa Diyos at nagpasyang suklian ang pag-ibig Niya, at anuman ang tungkuling isinaayos ng iglesia para sa akin, aktibo ko itong isinagawa. Isinantabi ko pa nga ang negosyo ko at ginugol ko ang sarili ko para sa Diyos nang full-time. Nang malaman kong may kanser ako, bagama’t tila mapagpasakop ako, ang totoo, sinusubukan kong ipagpalit ang “pagpapasakop” para sa proteksyon ng Diyos, umaasang pagagalingin Niya ang sakit ko. Nang makita kong gumagaling sa kanser ang mga walang pananampalataya habang ako ay kailangan pang magpa-radiation pagkatapos ng chemotherapy—na hindi lang pagdurusa ang hinaharap, kundi pati panganib sa aking buhay—nalantad ang tunay kong kulay. Nagsimula akong magreklamo na hindi ako pinrotektahan ng Diyos, at walang katwiran kong hiningi na alisin Niya ang sakit ko. Nakita ko na ang pananalig ko pala ay bunsod ng mga intensyong magkamit ng mga pagpapala, at ang lahat ng taon ng pagsisikap at paggugol ko ay hindi para tuparin nang maayos ang tungkulin ng isang nilikha, kundi para subukang ipagpalit ang pagdurusa at paggugol ko para sa biyaya, mga pagpapala, at mga gantimpala sa langit. Talagang makasarili ako at kasuklam-suklam. Nangaral ng ebanghelyo si Pablo sa halos buong Europa at labis na nagdusa, pero para iyon humingi ng mga gantimpala at korona mula sa Diyos. Sa huli, sinabi pa niya ang mga walang kahihiyang salitang ito, “Nakipagbaka na ako ng mabuting pakikipagbaka, natapos ko na ang aking takbo, napanatili ko ang pananalig: Buhat ngayon ay natataan sa akin ang putong ng katuwiran” (2 Timoteo 4:7–8). Ang mga pagsisikap at paggugol ko, tulad ng kay Pablo, ay puno ng mga intensyon, at wala akong anumang sinseridad o katapatan sa Diyos. Itinuring ko ang Diyos bilang huling takbuhan, bilang isang amo na nagbibigay sa akin ng mga gantimpala at sahod. Ang pagdurusa at paggugol ko ay para lang makakuha ng mga pakinabang mula sa Diyos. Sa ganito, sinusubukan kong linlangin at samantalahin ang Diyos. Talagang kasuklam-suklam ito sa Diyos. Kung hindi ko babaguhin ang mga maling perspektiba ko sa likod ng aking paghahangad at hahangarin ang pagbabago ng disposisyon, kung gayon, gaano man ako kaaktibong gumawa ng tungkulin, hindi ko pa rin makakamit ang kaligtasan sa huli. Sa puso ko, nagdasal ako sa Diyos, “O Diyos, sa pamamagitan ng karanasang ito ng pagkakaroon ng kanser, nakita ko na bagama’t maraming taon na akong nananampalataya sa Iyo, wala akong sinseridad o katapatan sa Iyo. Kahit sa tungkulin ko, sinusubukan ko lang humingi ng biyaya at mga pagpapala mula sa Iyo. Nakikita ko na ngayon kung gaano ako kamakasarili at kasuklam-suklam. O Diyos, ayaw ko nang maghimagsik laban sa Iyo nang ganito. Anuman ang sitwasyong sumapit sa akin, handa akong tumuon sa paghahanap ng katotohanan at magpasakop sa Iyong mga pamamatnugot at pagsasaayos.”

Sa isa sa aking mga debosyonal, nabasa ko ang isang sipi ng mga salita ng Diyos at nagkamit ako ng tamang pagkaunawa sa kahulugan ng paggawa ng tungkulin ng isang tao. Sabi ng Makapangyarihang Diyos: “Walang kaugnayan sa pagitan ng tungkulin ng tao at kung siya ay nakatatanggap ng mga pagpapala o napupunta sa aba. Ang tungkulin ay kung ano ang nararapat tuparin ng tao; ito ang bokasyong mula sa langit, at dapat niya itong gampanan nang hindi naghahanap ng gantimpala, at nang walang mga kondisyon o dahilan. Ito lang ang matatawag na paggampan sa tungkulin ng isang tao. Ang pagtanggap ng mga pagpapala ay tumutukoy sa mga pagpapalang natatamasa ng isang tao kapag siya ay ginawang perpekto matapos makaranas ng paghatol. Ang mapunta sa aba ay tumutukoy sa kaparusahang natatanggap ng isang tao kapag ang kanyang disposisyon ay hindi nagbago matapos siyang sumailalim sa pagkastigo at paghatol—ibig sabihin, kapag hindi siya ginagawang perpekto. Ngunit nakatatanggap man sila ng mga pagpapala o napupunta sa aba, dapat tuparin ng mga nilikha ang kanilang tungkulin, gawin ang dapat nilang gawin, at gawin ang kaya nilang gawin; ito ang pinakamaliit na bagay na dapat gawin ng isang tao, isang taong naghahangad sa Diyos. Hindi mo dapat gampanan ang iyong tungkulin alang-alang sa pagtanggap ng mga pagpapala, at hindi ka dapat tumangging gampanan ang tungkulin mo dahil sa takot na mapunta sa aba. Sasabihin Ko sa inyo ang isang bagay na ito: Ang paggampan ng tao sa kanyang tungkulin ang dapat niyang gawin, at kung hindi niya ginagampanan ang kanyang tungkulin, ito ang kanyang paghihimagsik. Sa pamamagitan ng proseso ng paggampan ng kanyang tungkulin unti-unting nagbabago ang tao, at sa pamamagitan ng prosesong ito niya ipinamamalas ang kanyang katapatan. Sa gayon, kapag mas ginagampanan mo ang iyong tungkulin, mas maraming katotohanan ang makakamit mo, at magiging mas praktikal ang iyong pagpapahayag. Iyong mga pabasta-basta sa paggampan ng kanilang tungkulin at hindi hinahanap ang katotohanan ay ititiwalag sa bandang huli, sapagkat ang gayong mga tao ay hindi gumagampan ng kanilang tungkulin sa pagsasagawa ng katotohanan, at hindi nagsasagawa ng katotohanan sa paggampan ng kanilang tungkulin. Sila iyong mga nananatiling hindi nagbabago at mapupunta sa aba. Hindi lamang hindi dalisay ang kanilang mga pagpapahayag, kundi masama ang lahat ng kanilang ipinapahayag” (Ang Salita, Vol. I. Ang Pagpapakita at Gawain ng Diyos. Ang Pagkakaiba sa Pagitan ng Ministeryo ng Diyos na Nagkatawang-tao at ng Tungkulin ng Tao). Pagkabasa ko sa mga salita ng Diyos, naunawaan ko na tayo ay mga nilikha, kaya ang paggawa ng ating tungkulin ay ganap na likas at may katwiran. Ito ang dapat nating gawin. Hindi natin dapat gamitin ito bilang isang bentaha para makipagtawaran sa Diyos. Kung tayo man ay pagpapalain o magdurusa ng mga kasawian ay walang kinalaman sa paggawa natin ng ating tungkulin—hindi sa simpleng paggawa lang ng tungkulin ay garantisado na ang mga pagpapala sa huli. Ang tinitingnan ng Diyos ay kung nagkaroon ba ng pagbabago sa ating disposisyon. Kung sasailalim tayo sa paghatol at pagkastigo ng mga salita ng Diyos at magbabago ang ating tiwaling disposisyon, at magkakamit tayo ng tunay na pagpapasakop sa Diyos at magagawang tuparin ang tungkulin ng isang nilikha, saka lamang natin makakamit ang pagsang-ayon ng Diyos. Kung hindi malilinis ang ating tiwaling disposisyon, kung gayon, gaano man tayo magpakapagod o gumugol ng ating sarili, hindi pa rin tayo magkakamit ng mga pagpapala. Naisip ko noong ang sakit na ito ay usapin na ng buhay at kamatayan. Ginamit ko ang aking nagdaang pagdurusa at paggugol bilang puhunan para pilit na hingiin sa Diyos na protektahan ako, maling iniisip na dahil nagbayad ako ng halaga, dapat akong pagkalooban ng Diyos ng biyaya. Napakarami kong natamasang biyaya at pagpapala ng Diyos, pero hindi ko itinuring ang tungkulin ko bilang sarili kong responsabilidad. Humihingi ako sa Diyos ng mga pagpapala at gantimpala para lang sa kakaunting pagsisikap o paggugol. Talagang wala akong konsensiya at katwiran! Kinuha ako ng Diyos mula sa malawak na dagat ng mga tao pabalik sa Kanyang sambahayan at pinahintulutan akong gumawa ng tungkulin. Ang layunin ng Diyos ay para hanapin ko ang katotohanan habang ginagawa ang aking tungkulin, at para baguhin ko ang aking tiwaling disposisyon, upang sa ganito, ako ay madalisay at maligtas. Dapat akong magpasakop sa Diyos at hangaring palugurin Siya. Nang maisip ko ito, tahimik akong nagpasya, “Kung pagkatapos ng radiotherapy ay hindi gumaling ang kanser ko, kahit na mamatay ako, mananatili akong handang magpasakop sa mga pamamatnugot at pagsasaayos ng Diyos, at hindi na ako muling magrereklamo sa Diyos. Kung magagamot ang kanser sa pamamagitan ng radiotherapy, kung gayon, mas taimtim ko pang hahangarin ang katotohanan pagkatapos nito, at tutuparin ko nang maayos ang aking tungkulin para suklian ang pag-ibig ng Diyos.” Nang maunawaan ko ang mga bagay na ito, hindi na ako masyadong nag-isip, at nagpasama ako sa asawa ko sa ospital para sa radiotherapy. Sa ospital, sinabihan ako ng doktor na itaas ang braso ko para gumawa ng radiotherapy positioning mold. Pero sobrang sakit ng braso ko na hindi ko man lang ito maitaas hanggang sa may balikat. Hindi matarget ng makina ang apektadong bahagi, at hindi magawa ang mold. Walang nagawa ang doktor kundi pauwiin ako at pag-ehersisyuhin sa loob ng ilang araw, at pabalikin kapag kaya ko nang itaas ang braso ko. Pag-uwi sa bahay, hindi ako nangahas na mag-antala at patuloy akong nag-ehersisyo. Pero pagkatapos ng tatlong araw, hindi ko pa rin maitaas ang braso ko. Nakahiga ako sa kama ng ospital at tahimik na nagdasal sa Diyos, “O Diyos, makapagpa-radiotherapy man ako nang maayos ngayon o hindi, handa akong magpasakop sa Iyong mga pamamatnugot at pagsasaayos!” Hindi ko man lang namalayan, nagawa kong itaas ang braso ko at ipahinga sa likod ng ulo ko. Nang makita ito ng doktor, agad siyang gumawa ng mold para sa akin. Sa panahon ng radiotherapy, hindi ako gaanong nagdusa, at wala rin akong maraming side effect, at malinaw kong nalalaman na ito ay proteksyon ng Diyos para sa akin. Talagang nagpapasalamat ako sa Diyos. Sa ganitong paraan, pagkatapos ng labimpitong sesyon ng radiotherapy, nakontrol ang sakit ko. Pagkatapos niyon, ipinagpatuloy ko ang paggawa ng mga tungkulin kasama ng mga kapatid.

Noong 2020, ginagawa ko ang tungkulin ng pagpapatuloy sa bahay. Dahil kailangan sa gawain, paminsan-minsan ay kailangan kong lumabas para may asikasuhin, at kung minsan, pagkatapos ng mga lakad, pag-uwi ko sa gabi ay pagod na pagod ako. Naalala ko na sinabi minsan ng isang kapwa pasyente, “Pagkatapos magkakanser, hinding-hindi ka dapat magpakapagod nang husto, kung hindi, madali itong babalik. Kapag bumalik ang kanser, baka hindi na ito malunasan.” Pinayuhan din ako ng doktor na mas magpahinga at huwag magpakapagod nang husto. Lalo na kapag naiisip ko ang lahat ng kaso ng pagkamatay dahil sa pagbalik ng sakit na narinig ko habang nasa ospital, medyo natakot ako. Paano kung bumalik ang kanser? Mamamatay ba ako dahil dito? Pero noong panahong iyon, walang habas ang pag-aresto ng CCP sa mga kapatid, at kailangan kong pangalagaan ang kapaligiran at ingatan sila, kaya wala talaga akong oras para pumunta sa ospital para sa follow-up na pagsusuri. Bagama’t hindi ko iniwan ang aking tungkulin, madalas akong nag-aalala sa sakit ko, at paminsan-minsan, naiisip ko, “Kahit mahina ang katawan ko, hindi ako tumigil sa paggawa ng tungkulin sa lahat ng taon na ito. Siguro naman ay hindi papayagan ng Diyos na bumalik ang kanser ko, hindi ba?” Napagtanto kong nakikipagtawaran na naman ako sa Diyos, kaya agad akong nagdasal sa Diyos para maghimagsik laban sa intensyong ito. Kalaunan, nabasa ko ang isang sipi ng mga salita ng Diyos at mas naging malinaw sa akin ang usapin ng buhay at kamatayan. Sabi ng Diyos: “Ang isang tao na nagkamit, sa kanyang mga dekada ng karanasan sa buhay ng tao, ng kaalaman sa kataas-taasang kapangyarihan ng Lumikha ay isang tao na may dalisay na pagkaunawa sa kahulugan at halaga ng buhay. Ang taong ito ay may malalim na kaalaman sa layunin ng buhay, may tunay na pagkaunawa at karanasan sa kataas-taasang kapangyarihan ng Lumikha, at higit pa riyan ay may kakayahan na magpasakop sa awtoridad ng Lumikha. Nauunawaan ng ganoong tao ang kahulugan ng paglikha ng Lumikha sa sangkatauhan, nauunawaan niya na dapat sambahin ng tao ang Lumikha, na ang lahat ng pag-aari ng tao ay nagmumula sa Lumikha at babalik sa Kanya balang-araw sa hindi malayong hinaharap. Nauunawaan ng ganoong tao na ang Lumikha ang nagsasaayos ng kapanganakan ng tao at may kataas-taasang kapangyarihan sa kamatayan ng tao, at ang kapwa buhay at kamatayan ay paunang inorden ng awtoridad ng Lumikha. Kaya, kapag tunay na naaarok ng isang tao ang mga bagay na ito, siya ay natural na makakaharap sa kamatayan nang mahinahon, bibitiwan ang lahat ng panlabas na bagay niya nang mahinahon, nakahandang tatanggap at magpapasakop sa lahat ng kasunod, at malugod na tatanggapin ang huling sugpungan ng buhay na isinaayos ng Lumikha sa halip na palagiang katakutan at labanan ito” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi III). Pagkabasa ko ng mga salita ng Diyos, naunawaan ko na ang pagsilang, pagtanda, pagkakasakit, at pagkamatay ay nasa mga kamay lahat ng Diyos, at na ang oras ng kamatayan ng isang tao ay pauna nang itinadhana ng Diyos. Hindi ito tulad ng sinasabi ng mga walang pananampalataya, na ang sobrang pagod ay nagiging sanhi ng pagbalik ng kanser na humahantong sa kamatayan. Kung paunang itinadhana ng Diyos na mabubuhay lang ako hanggang sa isang tiyak na edad, kung gayon, kahit na magpahinga ako araw-araw sa higaan at hindi magpakapagod nang husto, hindi ko pa rin matatakasan ang kamatayan. Kung hihinto ako sa paggawa ng aking tungkulin dahil takot akong bumalik ang kanser ko, kung gayon, isa itong tunay na paghihimagsik laban sa Diyos. Kahit na hindi bumalik ang kanser ko sa huli, kung hindi ko naman natupad nang maayos ang aking tungkulin, magiging walang kabuluhan ang buhay ko, at kasusuklaman ako ng Diyos. Naunawaan ko rin na kung mabubuhay ako o mamamatay ay nakasalalay sa kataas-taasang kapangyarihan at mga pagsasaayos ng Diyos, at hindi iyon mababago ng aking mga pag-aalala at pangamba. Ang dapat kong gawin ay magpasakop sa mga pagsasaayos ng Diyos at tuparin nang maayos ang aking tungkulin. Sa gayon, kahit na isang araw ay lisanin ko ang mundong ito, naging makabuluhan naman ang buhay ko. Nang mapagtanto ko ito, hindi na ako nag-alala kung babalik ba ang kanser ko at kung mamamatay ba ako.

Pagkatapos ay nabasa ko ang isa pang sipi ng mga salita ng Diyos, at mas lalo pang naging malinaw ang landas ng pagsasagawa. Sabi ng Makapangyarihang Diyos: “Kung, sa iyong pananalig sa Diyos at paghahangad sa katotohanan, nasasabi mong, ‘Itulot man ng Diyos ang karamdaman o anumang hindi kaaya-ayang pangyayari na sumapit sa akin—anuman ang gawin ng Diyos—kailangan kong magpasakop, at manatili sa aking lugar bilang isang nilikha. Bago ang lahat, kailangan kong isagawa ang aspektong ito ng katotohanan—ang pagpapasakop—dapat ko itong ipatupad, at isabuhay ang realidad ng pagpapasakop sa Diyos. Bukod pa rito, hindi ko dapat isantabi ang inatas sa akin ng Diyos at ang tungkuling dapat kong gawin. Kahit sa aking huling hininga, kailangan kong panghawakan ang aking tungkulin,’ hindi ba ito pagpapatotoo? Kapag mayroon kang ganitong uri ng determinasyon at ganitong uri ng kalagayan, magrereklamo ka pa rin ba tungkol sa Diyos? Hindi, hindi ka magrereklamo. Sa gayong pagkakataon, iisipin mo sa iyong sarili, ‘Ibinibigay sa akin ng Diyos ang hiningang ito, tinustusan at pinrotektahan Niya ako sa lahat ng taong ito, inilayo Niya ako sa labis na pasakit, binigyan ako ng maraming biyaya, at maraming katotohanan. Naunawaan ko na ang mga katotohanan at hiwaga na hindi naunawaan ng mga tao sa maraming henerasyon. Napakarami kong nakamit mula sa Diyos, kaya kailangan kong suklian ang Diyos! Dati-rati, mababa ang tayog ko, hindi ko alam ang mas makakabuti, at palagi akong gumagawa ng mga bagay na nakakasakit sa Diyos. Maaaring wala na akong mga pagkakataon para suklian ang Diyos sa hinaharap. Gaano man kahabang panahon ang natitira sa akin para mabuhay, kailangan kong ilaan ang kaunting lakas na mayroon ako, at ialay sa Diyos ang lahat ng aking makakaya, upang makita ng Diyos na lahat ng taon ng pagtustos Niya para sa akin ay hindi nawalan ng saysay, kundi nagkaroon ng bunga, at nang sa gayon ay makapaghatid ako ng kapanatagan sa Diyos, at hindi ko na Siya saktan o biguin.’ Ano ang tingin mo roon? Huwag mong isipin kung paano iligtas ang sarili mo o tumakas, na iniisip, ‘Kailan gagaling ang karamdamang ito? Kapag gumaling ito, gagawin ko ang aking makakaya para gawin ang aking tungkulin at maging deboto. Paano ako magiging deboto kapag may karamdaman ako? Paano ko magagawa ang tungkulin ng isang nilikha?’ Hangga’t mayroon kang isang hininga, hindi mo ba kayang gawin ang iyong tungkulin? Hangga’t mayroon kang isang hininga, kaya mo bang hindi magbigay ng kahihiyan sa Diyos? Hangga’t mayroon kang isang hininga, hangga’t matino ang iyong pag-iisip, kaya mo bang hindi magreklamo tungkol sa Diyos? (Oo.) Madaling sabihing ‘Oo’ ngayon, pero kapag tunay kang nagkasakit, sasabihin mong ‘Hindi ito madali.’ Kaya, kailangan ninyong hangarin ang katotohanan, madalas na magsumikap sa katotohanan, at higit na pagnilayan kung paano ninyo matutugunan ang mga layunin ng Diyos, paano ninyo masusuklian ang pagmamahal ng Diyos, at paano ninyo matutupad ang tungkulin ng isang nilikha. Ano ang isang nilikha? Ang responsabilidad ba ng isang nilikha ay makinig lamang sa mga salita ng Diyos? Hindi—iyon ay para din isabuhay ang mga salita ng Diyos. Binigyan ka na ng Diyos ng napakaraming katotohanan, napakaraming daan, at napakaraming buhay, para maisabuhay mo ang mga bagay na ito, at magpatotoo ka para sa Kanya. Ito ang dapat gawin ng isang nilikha, at ito ang responsabilidad at obligasyon mo” (Ang Salita, Vol. III. Ang mga Diskurso ni Cristo ng mga Huling Araw. Sa Madalas na Pagbabasa Lamang ng mga Salita ng Diyos at Pagninilay sa Katotohanan Maaaring Magkaroon ng Landas na Susundin). Naunawaan ko na napakasimple lang pala ng mga hinihingi ng Diyos sa atin, at iyon ay ang isabuhay ang realidad ng pagpapasakop, at na kahit anuman ang sakit o iba pang paghihirap ang harapin natin, dapat nating tuparin nang maayos ang ating tungkulin. Ang buhay ko ay bigay ng Diyos, at sa hinaharap, kung babalik man ang sakit ko o kung mamamatay man ako, nasa mga kamay na lahat iyon ng Diyos, at handa akong magpasakop sa mga pamamatnugot at pagsasaayos ng Diyos. Medyo pagod lang ang katawan ko, pero hindi ibig sabihin nito ay bumalik na ang kanser ko, at hindi naman ako pagod na pagod na hindi na ako makabangon sa kama. Lalo na sa walang habas na pag-aresto ng CCP sa mga kapatid, dapat kong ituon ang puso ko sa aking tungkulin, at dapat akong magdasal at umasa sa Diyos para protektahan ang mga kapatid upang magawa nila nang mapayapa ang kanilang mga tungkulin. Pagkatapos niyon, nagpatuloy lang ako sa paggawa ng tungkulin ko gaya ng dati. Minsan, mas nagpapahinga ako kapag hindi komportable ang katawan ko, at kapag bumuti na ang pakiramdam ko, bumabangon ako at nagbabasa ng mga salita ng Diyos. Kapag kailangan kong lumabas para asikasuhin ang mga bagay-bagay, lumalabas ako gaya ng dati, nang hindi masyadong iniisip ang sakit ko. Pagkaraan ng ilang panahon, pumunta ako sa ospital para sa follow-up na pagsusuri, at hindi bumalik ang kanser. Ipinagpatuloy ko ang paggawa ng tungkulin ko nang ganito, pumupunta sa ospital para sa follow-up na pagsusuri kada ilang buwan, at ngayon, ilang taon na ang lumipas at hindi pa rin bumabalik ang kanser ko. Talagang nagpapasalamat ako sa proteksyon at patnubay ng Diyos.

Sa pamamagitan ng sakit na ito, mas naunawaan ko ang layunin ng Diyos na iligtas ang sangkatauhan, at nakita ko na anuman ang ginagawa ng Diyos, ito ay para dalisayin ang tao at alisin ang tiwaling disposisyon ng tao at ang mga karumihan sa kanilang pananalig. Kasabay nito, naunawaan ko rin na habang nabubuhay ang isang tao, dapat niyang hangarin ang katotohanan, magpasakop sa kataas-taasang kapangyarihan at mga pagsasaayos ng Diyos, at tuparin nang maayos ang kanyang tungkulin. Ito ang tanging paraan para mamuhay nang may kabuluhan at halaga. Mula ngayon, seryoso kong hahangarin ang katotohanan, hahangarin ang pagbabago ng disposisyon, at tutuparin nang maayos ang aking tungkulin para mapalugod ang Diyos. Salamat sa Diyos!


29. Kung Paano Ako Nakaalis sa Mental Hospital

Ni Chenxiao, Tsina

Noong huling kalahating taon ng 2006, tinanggap ko ang gawain ng Makapangyarihang Diyos sa mga huling araw. Sa pamamagitan ng pagdalo sa mga pagtitipon at pagbabasa ng mga salita ng Diyos, naunawaan ko na nilikha ng Diyos ang mga tao, at na ang hininga ng ating buhay ay galing sa Kanya. Kalaunan, sinimulan kong gawin ang mga tungkulin ko sa loob ng iglesia sa abot ng aking makakaya, at naging mas makabuluhan ang buhay ko. Noong una, alam ng asawa ko na nananampalataya ako sa Diyos, pero hindi niya ako inusig at sinabi pang may kanya-kanyang paniniwala ang bawat isa. Kalaunan, nakita niya sa internet ang paninirang-puri at pag-aakusa ng CCP sa Ang Iglesia ng Makapangyarihang Diyos, at nagsimula na siyang hadlangan ako sa pananalig ko.

Noong huling kalahating taon ng 2009, pagkauwi ko mula sa isang pagtitipon, nadatnan ko sa aking bahay ang lolo ko, ang tiyuhin ko, at ang tiyahin ko. Sa kanilang ekspresyon, alam ko nang dahil sa pananampalataya ko sa Diyos kaya nandoon sila. Inakusahan ako ng panganay kong tiyo, “Hindi mo ba alam na ipinagbabawal ng gobyerno ang manampalataya sa Diyos at puwede kang maaresto? Kung maaaresto ka, masesentensiyahang makulong, at mapapahirapan, katapusan mo na!” Sumabad din ang iba pang mga kamag-anak, sumasang-ayon sa kanya. Pagkatapos ay pinagbantaan ako ng tiyo ko, “Ayaw mo talagang makinig sa amin, ano? Sige! Kung hindi ka namin mapipigilan, bahala na sa iyo ang batas! Ipadadala ka namin sa istasyon ng pulis!” Nang marinig kong dadalhin nila ako sa istasyon ng pulis, nag-alala talaga ako. Naisip ko, “Paano kung talagang ipakulong nila ako? Ang bata-bata pa ng anak ko—sino ang mag-aalaga sa kanya? Kapag dumating ang mga pulis at nakita ito ng mga kapitbahay, ano ang iisipin nila tungkol sa akin? Siguro dapat sabihin ko na lang sa mga kamag-anak ko na hindi na ako mananampalataya para lang mapaalis na sila agad.” Kaya, sinabi kong hindi na ako mananampalataya. Pagkasabi ko niyon, hindi na nila ako pinilit pa. Noong sandaling iyon, nagsisi akong sinabi ko iyon. Pero nang maisip ko kung gaano kahirap ang landas ng pananalig, at ang pag-uusig at mga insultong hinaharap ko mula sa pamilya ko, nanghina ang loob ko. Kaya nagdasal ako sa Diyos, hinihiling na bigyan Niya ako ng lakas at pananalig para makapagpatuloy. Kalaunan, nabasa ko ang isang sipi ng mga salita ng Diyos na labis na umantig sa akin. Sabi ng Makapangyarihang Diyos: “Wala ni isa mang tao sa inyo ang protektado ng batas—sa halip, kayo ay pinaparusahan ng batas. Ang mas malaking suliranin pa ay hindi kayo nauunawaan ng mga tao: Mga kamag-anak man ninyo, mga magulang, mga kaibigan, o mga kasamahan, walang isa man sa kanila ang nakauunawa sa inyo. Kapag kayo ay ‘inabandona’ ng Diyos, imposibleng patuloy kayong mamuhay sa mundong ito, ngunit magkagayon man, hindi pa rin kaya ng mga tao na mapalayo sa Diyos. Ito ang kabuluhan ng paglupig ng Diyos sa mga tao, at siyang kaluwalhatian ng Diyos” (Ang Salita, Vol. I. Ang Pagpapakita at Gawain ng Diyos. Simple ba ang Gawain ng Diyos na Tulad ng Inaakala ng Tao?). Matapos mabasa ang mga salita ng Diyos, dumaloy ang mga luha ko. Pakiramdam ko, nasa tabi ko lang ang Diyos, inaalo ako. Hindi tiningnan ng Diyos ang kahinaan at kahangalan ko, at alam Niyang parurusahan tayo ng batas at magkakamali ng pagkaunawa ang mga pamilya natin sa atin dahil sa ating pananampalataya sa Kanya, at na pagdurusahan natin ang mga bagay na ito. Talagang nauunawaan tayo ng Diyos. Pagkabasa ko sa mga salita ng Diyos, nanumbalik ang pananalig ko, at nagpasya akong anuman ang mangyari, hinding-hindi ko na itatatwa o ipagkakanulo ang Diyos, at buong-puso akong susunod sa Diyos at gagawin ang aking tungkulin. Pero inuusig pa rin ako ng aking asawa.

Noong Marso 2013, isang gabi, bandang alas-nuwebe, umuwi ako pagkatapos mangaral ng ebanghelyo. Nang makita ako ng asawa ko, nagsabi siyang lalabas para bumili ng sigarilyo. Hindi inaasahan, nagsama siya ng apat na pulis pagbalik. Inusisa ako ng namumunong pulis kung saan ako nagpupunta nitong mga nakaraang araw, pero hindi ako sumagot. Inakusahan nila ako ng “pakikilahok sa isang kultong organisasyon at paggambala sa pagpapatupad ng batas,” at pinosasan ako. Pagkatapos ay dinala nila ako sa istasyon ng pulis. Sa interrogation room, sinimulan nila akong interogahin tungkol sa pananampalataya ko sa Diyos. Nang hindi nila makuha ang impormasyong gusto nilang makuha sa akin, sinubukan nilang bolahin ako, “Saan nag-aaral ang anak mo? Kumusta ang mga grado niya? Tutol ang gobyerno sa pananalig mo, kaya kung magpapatuloy ka sa pananalig mo na iyan, sisirain mo ang kinabukasan ng anak mo!” Nang marinig ko ang sinabi ng mga pulis, naisip ko, “Alam ni Satanas na ang anak ko ang pinakamalaki kong alalahanin, kaya ginagamit nito ang kinabukasan ng anak ko para pagbantaan ako. Gusto nitong itatwa at ipagkanulo ko ang Diyos. Hindi ako puwedeng mahulog sa patibong ni Satanas!” Sa loob ko ay binalaan ko ang sarili ko, “Hinding-hindi ako dapat mahulog sa patibong nila.” Nang makita ng mga pulis na hindi ako natitinag, dinala nila ang pinakamalapit kong tiyahin para subukang kumbinsihin ako. Nang makita kong kumakampi sa mga pulis ang tiyahin ko, napuno ako ng galit. Naisip ko, “Hindi ba’t magkasama na tayong nagbasa ng mga salita ng Diyos noon? Alam mo namang hindi tulad ng sinasabi ng mga pulis ang mga mananampalataya. Ngayong naaresto na ako, hindi ka na nga nagsasalita para sa tama, kumakampi ka pa sa kanila!” Galit ko siyang itinaboy bago pa siya matapos magsalita. Paglaon, ilang minuto na kinausap ng mga pulis sa labas ang asawa ko, at saka nila ako sapilitang isinakay sa kotse ng mga pulis.

Bandang alas-diyes ng gabi, dinala ako ng mga pulis sa isang mental hospital. Pagkababa ko pa lang ng kotse, hinawakan ako sa magkabilang braso ng dalawang pulis na nasa tatatlumpuin ang edad at pilit akong ipinasok sa opisina ng ospital, at ibinigay ako sa direktor. Wala silang anumang sinabi sa akin at hindi ako sinuri man lang, basta na lang nila tinalian ng lubid ang dalawang kamay ko at malakas akong itinulak papasok sa isang kuwartong may bakal na pintuan. Pakiramdam ko, ikinulong ako sa isang hawla, at nasa ilalim ako ng kapangyarihan nila. Hindi ko alam kung ano ang gagawin nila sa akin. Kinabahan ako at natakot, kaya tahimik akong nagdasal sa Diyos, hinihiling na gabayan Niya ako. Pagpasok ko pa lang sa kuwarto, sinalubong ako ng mabahong amoy, kaya naduduwal ako at nasusuka. Naisip ko, “Paano maninirahan ang sinuman sa ganitong lugar?” Dinala nila ako sa isang silid kung saan naroon ang mga babaeng pasyenteng may sakit sa pag-iisip, at pagkatapos ay dalawang tao ang marahas na nagtali sa akin sa kama, itinali ang pupulsuhan ko sa magkabilang bahagi ng uluhan ng kama, at ang mga paa ko ay magkasamang itinali sa kabilang dulo. Anim o pitong pasyente ang nakatayo sa paligid ng kama, nakatitig sa akin, ang ilan ay may magulong buhok at ang iba naman ay tulala. Naisip ko, “Hindi ba’t lugar ito para sa mga baliw? Ano ang gagawin ko rito?” Bago ako mas makapag-isip, dumampot ng isang heringgilya ang direktor at naghandang turukan ako. Nang makita ko ang pulang likido sa heringgilya, napuno ako ng takot, dahil wala akong ideya kung anong gamot ang ituturok nila sa akin. Mababaliw kaya ako kapag tinurukan ako? Sinabi ko, “Wala akong sakit; hindi ako baliw. Bakit ninyo ako iineksiyunan?” Sinubukan kong pumiglas, pero hindi ako makagalaw dahil nakatali ako. Sapilitan akong tinurukan ng direktor sa puwit at sumigaw, “Tumahimik ka! Kung hindi ka baliw, ano ka?” Naisip ko kung paanong ang isang pamamaraang ginagamit ng CCP para ipahamak ang hinirang na mga tao ng Diyos ay ang turukan sila ng gamot para magdulot ng mental breakdown upang hindi na sila makapanampalataya sa Diyos. Talagang kinabahan at natakot ako. Mababaliw kaya ako sa ineksyon na ito? Kung mababaliw ako, hindi na ako makakapanampalataya sa Diyos. Sa kawalan ko ng magawa, kusa na lang tumulo ang aking mga luha. Tahimik akong nagdasal sa Diyos sa puso ko, “O Diyos, hindi ko alam kung anong ineksyon ang ibinibigay nila sa akin, at takot akong mabaliw. Pakiusap, protektahan Mo ako.” Pagkatapos magdasal, napagtanto kong nasa mga kamay ng Diyos kung mababaliw man ako o hindi, at medyo kumalma ang puso ko. Bandang ala-una ng madaling-araw, saka lang kinalagan ng isang nars ang mga tali ko, at dahan-dahan akong nahulog sa mababaw na pagtulog.

Nagising ako bandang alas-singko ng umaga kinabukasan, at nakita ko ang ilang pasyente na nakapalibot sa kama ko. Isa sa kanila ang umabot sa akin, sinusubukang pisilin ang tainga ko. Napuno ako ng matinding takot sa nakita kong ito, kaya agad akong nagtalukbong ng kumot at namaluktot nang husto. Namanhid ang anit ko sa takot, at naisip ko, “Dati, iniiwasan ko sa daan ang mga tao na may sakit sa pag-iisip, pero ngayon nakatira ako rito kasama nila. Paano ko ito malalampasan? Hindi ko alam kung gaano ako katagal mananatili sa mala-impiyernong lugar na ito.” Kaya nagdasal ako sa Diyos. Naisip ko si Daniel, na inihagis sa yungib ng mga leon. Nagdasal siya sa Diyos, at sumakanya ang Diyos. Hindi nangahas ang mga leon na saktan siya. Sa huli, lumabas si Daniel mula sa yungib ng mga leon na walang anumang galos. Nagdasal siya sa Diyos at nakita niya ang mga gawa ng Diyos. Kinailangan ko ring magdasal at umasa sa Diyos para pagdaanan ang karanasang ito. Sa ganoong kaisipan, hindi na ako gaanong natakot. Pagkatapos mag-almusal, narinig kong tinawag kami ng lalaking nars para uminom ng gamot at nagsimula na namang bumilis ang tibok ng puso ko, “Wala naman akong sakit—mababaliw ba ako o hihina ang isip ko dahil sa gamot nila? Mauuwi ba ako sa lubusang pagpapahiya ng sarili ko na tulad ng mga baliw na iyon sa kalye?” Nakita ko silang sapilitang pinaiinom ng gamot ang isang batang babae na mga nasa labindalawa o labintatlong taong gulang, at takot na takot ako. Mabilis akong nagtago sa huling kuwarto, pero dumating pa rin ang lalaking nars at sinabihan akong uminom ng gamot. Marahas niyang sinabi sa akin, “Ngayong nandito ka na, itatrato kang pasyente, may sakit ka man o wala!” Tumanggi pa rin akong lumapit at uminom ng gamot. Maya-maya, may dumating na may dalang lubid, handang talian ako, at pinagbantaan ako, “Ano, hindi ka ba talaga iinom ng gamot? Kung hindi, itatali ka namin at sapilitan naming ipapainom sa iyo! Kaya ano? Kusa mo bang iinumin o hindi?” Walang magawa at walang kalaban-laban, nagdasal ako sa Diyos. Naalala ko ang mga salita ng Diyos: “Bumalik ka ngayon sa presensiya ng Makapangyarihang Diyos nang madalas. Hingin mo sa Kanya ang lahat. Tiyak na bibigyan ka Niya ng mga paghahayag sa loob mo at, sa mahahalagang sandali, pangangalagaan ka Niya. Huwag kang matakot! Pagmamay-ari na Niya ang iyong buong pagkatao. Sa Kanyang proteksyon at Kanyang pangangalaga, ano ang dapat mong katakutan? … Maaaring magbago ang langit sa isang iglap. Ano ang dapat mong ikatakot? Sa bahagyang kumpas lang ng Kanyang kamay, kaagad mawawasak ang langit at lupa. Kaya’t anong mapapala ng tao sa pag-aalala? Hindi ba’t nasa kamay ng Diyos ang lahat?” (Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 42). Binigyan ako ng mga salita ng Diyos ng pananalig at lakas. Hindi ba’t nasa mga kamay ng Diyos ang lahat? Ang buhay ko ay nasa mga kamay rin ng Diyos, at kung mababaliw man ako pagkatapos inumin ang gamot na ito ay nasa Diyos din, at kung walang pahintulot ng Diyos, hindi ako magkakasakit sa pag-iisip. Nang maisip ko ito, kumalma ang puso ko. Inabutan ako ng lalaking nars ng anim o pitong tableta, at atubili ko itong ininom. Nang maglaon, pinapila kami ng lalaking nars para uminom na naman ng gamot, at gusto kong itapon ang mga tableta noong hindi sila nakatingin. Gayumpaman, napakahigpit ng pagbabantay nila. May isang nag-aabot ng gamot, at may isa pang nagbabantay sa pag-inom namin. May isang pasyente na hindi uminom ng gamot ayon sa utos nila, at pinaghahampas nila ito sa ulo gamit ang isang malaking bungkos ng mga susi, saka nila ito marahas na sinuntok at sinipa. Alam kong kung hindi ako susunod sa sinabi nila, sapilitan akong paiinumin o kaya ay bubugbugin. Wala akong magawa, at wala akong ibang pagpipilian kundi inumin ang gamot. Naisip ko kung paanong nananampalataya at sumusunod lang naman ako sa Diyos, pero puwersahang ipinadala ako ng mga pulis sa isang mental hospital, kung saan, kahit hindi ako baliw, tinrato nila akong parang baliw, pinahihirapan ako sa mga ineksiyon at gamot. Talagang napakalupit ng mga taong ito! Doon ay kinailangan kong uminom ng gamot dalawang beses sa isang araw. Napakasama ng pakiramdam ko, at wala akong ideya kung ano ang mangyayari sa akin pagkatapos uminom ng napakaraming gamot. Kapag nararamdaman ko ang lungkot at kawalan ng magawa, naaalala ko ang ilang himno na natutunan ko noon at hindi ko namamalayang hinihimig ko na pala ang mga ito: “Bagama’t ang landas ng pagmamahal sa Diyos ay puno ng mga balakid, magkakamit ako ng pananalig sa pamamagitan ng pagkilos batay sa Kanyang mga salita. Gaano man katindi ang mga kapighatian, magiging tapat ako hanggang kamatayan, at mamahalin ko ang Diyos at papatotohanan ko Siya magpakailanman!” (Sundan ang Kordero at Kumanta ng mga Bagong Awitin, Kasama Natin ang Diyos Hanggang sa Araw na Ito). “May dakilang awtoridad ang mga salita ng Diyos, inaakay tayo sa pagdaig sa kapighatian. Ginagabayan at pinoprotektahan tayo ng mga ito sa bawat sandali, lalong ipinararamdam sa atin ang pagiging natatangi at kaibig-ibig ng Diyos. Nagagawang perpekto ang ating pananalig sa kapighatian; nakikita natin ang karunungan at pagkamakapangyarihan-sa-lahat ng Diyos. Anuman ang mga pagsubok na sumapit sa atin, hindi kailanman magbabago ang ating mapagmahal-sa Diyos na puso” (Sundan ang Kordero at Kumanta ng mga Bagong Awitin, Nalupig ng mga Salita ng Diyos ang Ating Puso). Habang lalo akong kumakanta, lalong lumalakas ang loob ko, at lumalakas ang aking pananalig. Bagama’t nasa mental hospital ako, sa ilalim ng kanilang kontrol, at walang kalayaan, at pinipilit nila akong uminom ng gamot araw-araw at pinahihirapan ako sa mga gamot, ramdam ko pa ring hindi ako inaabandona ng Diyos. Anuman ang susunod na mangyari, aasa ako sa Diyos para danasin ito, at hinding-hindi ko iiwan o ipagkakanulo ang Diyos.

Makalipas ang isang buwan, nagsimula akong magdusa sa matinding insomnia. Hindi ako makatulog araw man o gabi, iritable ako at hindi mapakali, at parang lalabas ang puso ko mula sa dibdib ko. Sa araw, uupo ako nang ilang minuto at pagkatapos ay mararamdaman ko ang kagustuhang tumayo at maglakad, pero pagkatapos maglakad-lakad nang ilang minuto, gusto ko na namang umupo. Ganoon din sa gabi; pagkatapos ng ilang minutong pagtulog, gusto ko na namang bumangon, at habang tulog ang lahat, mag-isa akong naglalakad-lakad sa pasilyo. Halos hindi ako makahinga, malabo ang isipan ko, at pakiramdam ko ay malapit na akong masiraan ng bait. Nang makita ko ang mga baliw na pasyente na hindi natutulog sa araw o gabi at palaging sumisigaw kapag sinusumpong sila, naisip ko, “Hindi kaya hindi ako makatulog dahil nababaliw na ako? Kung nababaliw na nga ako, hindi na ako makakapanampalataya pa sa Diyos, at kung ganoon, ano pa ang silbi ng mabuhay? Siguro dapat ay mamatay na lang ako; kung patay na ako, hindi ko na kailangang danasin ang pagpapahirap na ito.” Sa pasakit, lumapit ako sa Diyos at ibinuhos ko ang puso ko sa Kanya, “O Diyos, pakiramdam ko ay masisiraan na ako ng bait, at sobrang sakit ng puso ko. Pakiusap, protektahan Mo ang puso ko, dahil hindi ko kayang iwan Ka.” Pagkatapos kong magdasal, naalala ko ang ilang salita ng Diyos: “Kung hindi mo kayang magpatotoo sa harap ni Satanas, tatawanan ka ni Satanas, ituturing ka nito bilang isang katatawanan, bilang isang laruan, at madalas ka nitong gagawing hangal at guguluhin ang isip mo” (Ang Salita, Vol. I. Ang Pagpapakita at Gawain ng Diyos. Ang Pagmamahal Lamang sa Diyos ang Tunay na Pananalig sa Diyos). Kung mawawalan ako ng pananalig sa Diyos at pipiliin kong mamatay dahil hindi ko na makayanan ang ganitong pagpapahirap sa isip, magtatagumpay ang pakana ni Satanas. Gustong-gusto ni Satanas na maging negatibo ako, manghina, at lumayo sa Diyos. Sadyang hindi ako puwedeng mahulog sa mga panlilinlang o pagpapakana ni Satanas. Mabaliw man ako o hindi, hindi ako puwedeng magpakamatay. Kailangan kong mabuhay nang maayos at maniwala na nasa mga kamay ng Diyos ang lahat. Unti-unti, nakatutulog na ako at hindi na gaanong balisa.

Sa paglipas ng mga araw, walang nagsabi sa akin kung gaano ako katagal mananatili rito. Araw-araw akong namumuhay kasama ng mga baliw na ito, at pakiramdam ko ay usad-kuhol ang takbo ng bawat araw. Pagsikat ng araw, gusto ko nang dumating ang gabi, at pagdating ng gabi, gusto ko nang mag-umaga. Sa kalaliman ng gabi, naiisip ko ang mga panahon na nakikipagtipon ako at ginagawa ang mga tungkulin ko kasama ng mga kapatid. Minsan, napapanaginipan ko pa na kasama ko ang mga kapatid, pero paggising ko, makikita kong nakakulong pa rin ako sa mental hospital, at nanaisin kong sana ay hindi na lang ako nagising mula sa mga panaginip na iyon. Isang araw, naglalakad sa bakuran ang direktor, at tinanong ko siya, “Kailan ako makakaalis?” Pabalang na sumagot ang direktor, “Sino ba ang nagsabi sa iyong manampalataya sa Diyos! Nananampalataya ka sa Diyos, at tutol diyan ang gobyerno. Baliw ka na!” Hindi ko siya direktang sinagot. Gusto ko lang malaman kung gaano ako katagal ikukulong, kaya nagtanong uli ako. Nagpupuyos sa galit na dinuro ako ng direktor at pinagbantaan, “Kapag itinanong mo uli iyan, ikukulong kita ng dalawang taon!” Nang marinig kong sinabi niyang nabaliw na ako at ikukulong niya ako ng dalawang taon, lalong sumama ang loob ko. Ayoko nang manatili roon kahit isang araw pa, paano ko pa matitiis ang dalawang taon? Kung magpapatuloy ang ganito, kahit hindi ako mabaliw, pahihirapan nila ako hanggang masira ang ulo ko, at hindi na ako makakapanampalataya sa Diyos. Hindi ba’t katapusan ko na iyon? Nawalan ako ng pag-asa, kaya sa puso ko, tumawag ako sa Diyos, sinasabi sa Kanya ang aking kalagayan at mga paghihirap. Kalaunan, naisip ko si propeta Jeremias na naghahatid ng kalooban ng Diyos. Hindi ba’t sinabi rin ng hari na nabaliw siya? Hindi ba’t sinabi rin ng mga tao na nabaliw si Noe noong ginawa niya ang arka? At sa marami pang ibang tapat na mananampalataya at sumasamba sa Diyos, hindi ba’t sinabi ng mga diyablo na nabaliw ang mga ito sa pananampalataya sa Diyos? Tanging mga diyablo lang ang magbibitiw ng ganyang maladiyablong mga salita! Naisip ko rin si Noe, na matapos marinig ang salita ng Diyos ay gumugol ng mahigit 100 taon sa paggawa ng arka, tiniis ang paninira at pangungutya ng mundo. Pero hindi kailanman nagreklamo si Noe, ni hindi siya naimpluwensiyahan ng mga tao sa mundo, at tinapos niya ang paggawa ng arka ayon sa utos ng Diyos at ginanap ang atas ng Diyos. Pero nang marinig kong sinabi ng direktor na nabaliw ako at ikukulong niya ako ng dalawang taon, naging negatibo at nabalisa ako. Hindi ba’t sobrang hina ko at nahulog ako sa patibong ni Satanas? Nang maisip ko ang mga bagay na ito, hindi na gaanong sumama ang loob ko. Gaano man nila ako katagal ikulong o anuman ang mangyari sa akin, magpapasakop ako nang hindi nagrereklamo.

Makalipas ang tatlong buwan, nagpunta ang asawa ko sa akin at sinabing, “Sabi ng mga pulis, basta pumirma ka ng isang kasulatan na nagsasabing hindi ka na mananampalataya sa Diyos, puwede ka nang umalis anumang oras.” Gusto ko talagang lisanin ang mala-impiyernong lugar na ito, pero natakot akong pupuwersahin nila akong pumirma sa isang kasulatan ng pagtalikod sa Diyos. Kung pipirma ako at ipagkakanulo ko ang Diyos, magkakaroon ako ng permanenteng mantsa at itataboy ako ng Diyos. Anuman ang mangyari, hindi ko puwedeng pirmahan ang kasulatan na ito, kaya nagdasal ako sa Diyos, “O Diyos, ayaw kong ipagkanulo Ka. Pero mahina ako at walang kalaban-laban, at nag-aalala talaga ako na patuloy nila akong ikukulong dito. O Diyos, nananampalataya akong nasa mga kamay Mo ang lahat ng bagay, at kung makalalabas man ako o hindi ay nasa mga kamay Mo rin. Handa akong bumaling at umasa sa Iyo, at dalangin kong akayin Mo ako at buksan ang isang daan palabas para sa akin.” Noong panahong iyon, araw-araw ko itong ipinagdarasal. Makalipas ang ilang araw, habang kumakain ako, biglang sinabi sa akin ng direktor, “Iligpit mo na ang mga gamit mo at umuwi ka na.” Hindi niya ako hiningan ng pirma sa kasulatan. Napakasaya ko, dahil alam kong dininig ng Diyos ang panalangin ko. Alam ng Diyos na napakababa ng tayog ko at naawa Siya sa akin, at nagbukas Siya ng daan palabas para sa akin. Walang humpay akong nagpasalamat sa Diyos sa puso ko!

Pagkalabas ko sa mental hospital, dahil takot ang asawa ko na manampalataya uli ako sa Diyos, ipinadala niya ako sa bahay ng mga magulang ko, at pinabantayan niya ako sa nanay at kapatid kong lalaki. Nang makita niyang hindi nila ako mapigilan, pinilit ako ng asawa kong sumama sa kanya para magtrabaho sa ibang bayan, at dahil tumanggi akong sumama, nagalit siya, at sinabing, “Ayaw mong sumama sa akin dahil gusto mong hanapin ang ibang mga mananampalataya, tama ba? Isa sa mga araw na ito ay ibabalik kita sa mental hospital at gagawin kitang isang tunay na baliw!” Nang marinig ko ang sinabing ito ng asawa ko, lubos akong nawalan ng pag-asa at naging miserable. Hindi ko inaasahan na ganoon siya kawalang-puso para sabihin ang ganoong mga bagay. Hindi ko maiwasang isipin ang mga salita ng Diyos: “Sa panahong ito, iyong mga naghahangad at iyong mga hindi naghahangad ay dalawang uri ng mga tao, na may magkakaibang hantungan. Iyong mga naghahangad ng pag-alam sa katotohanan at pagsasagawa ng katotohanan ang mga ililigtas ng Diyos. Iyong mga hindi nababatid ang tunay na daan ay mga demonyo at kaaway; mga inapo sila ng arkanghel at magiging mga pakay ng pagwasak. Kahit iyong mga maka-Diyos na mananampalataya ng isang malabong Diyos—hindi ba’t mga demonyo rin sila? Ang mga taong nagtataglay ng mabubuting konsensiya ngunit hindi tinatanggap ang tunay na daan ay mga demonyo; paglaban sa Diyos ang kanilang diwa. Iyong mga hindi tinatanggap ang tunay na daan ay iyong mga lumalaban sa Diyos, at kahit nagtitiis ng labis na pagdurusa ang gayong mga tao, lilipulin pa rin sila. Iyong lahat ng atubiling tumalikod sa mundo, na hindi matiis na mawalay sa kanilang mga magulang, at hindi makatiis na alisin sa kanilang mga sarili ang mga pagtatamasa sa laman ay mapaghimagsik sa Diyos, at magiging mga pakay ng pagkawasak. Sinumang hindi nananampalataya sa Diyos na nagkatawang-tao ay isang demonyo at, higit pa rito, sila ay wawasakin” (Ang Salita, Vol. I. Ang Pagpapakita at Gawain ng Diyos. Papasok sa Pahinga ang Diyos at ang Tao Nang Magkasama). Naniwala ang asawa ko sa mga walang batayang tsismis ng CCP at inudyukan ang mga kamag-anak na pagtulungan akong atakihin at usigin. Nakipagsabwatan pa siya sa mga pulis para ipadala ako sa mental hospital, tinatrato akong parang baliw. Wala siyang pakialam kung mabuhay man ako o mamatay. Ngayon pinipilit niya akong sumama sa kanya para magtrabaho, sinusubukang ilayo ako sa Diyos at ipagkanulo Siya, kung hindi, ibabalik niya ako sa mental hospital at gagawin akong isang tunay na baliw. Walang pakialam ang asawa ko sa lahat ng taon ng aming pagsasama bilang mag-asawa at nag-isip siya ng kahit anong paraan para pigilan ako sa pananampalataya sa Diyos. Ang diwa niya ay pagkamuhi sa Diyos. Isa siyang diyablo at kaaway ng Diyos. Labing-apat na taon na kaming kasal ng asawa ko, at bago ko natagpuan ang Diyos, halos magkandakuba ako sa pagtatrabaho para sa pamilya, hindi lang inaalagaan ang mga anak kundi kumikita rin ng pera para suportahan ang pamilya. Nakita ng asawa ko na may silbi ako sa kanya, kaya inalagaan niya ako nang mabuti, pero ngayon na natagpuan ko na ang Diyos, natakot siyang maaresto ako at hindi na magawang kumita ng pera at masuportahan ang pamilya, na kinasasangkutan ng kanyang mga interes. Kaya paulit-ulit siyang gumamit ng mga mapaminsalang pamamaraan para subukang usigin ako, na nagdulot ng malaking pinsala sa aking katawan at isipan. Naging malinaw sa akin na hindi niya ako tunay na minahal, at ginagamit niya lang ako. Naniwala ang asawa ko sa maladiyablong mga salita ng CCP at sumusunod sa CCP, samantalang nananampalataya ako sa Diyos at gustong hangarin ang katotohanan at gawin ang tungkulin ko. Magkaibang-magkaiba ang aming mga landas. Magkaibang-magkaiba kaming tao, at kahit magkasama kami sa bahay, hindi kami magkaintindihan. Gusto ko siyang hiwalayan, pero naisip ko rin, “Ang bata-bata pa ng anak ko—ano ang mangyayari sa kanya kung maghihiwalay kami at aalis ako? Hindi ibibigay sa akin ng asawa ko ang bahay, kaya paano na lang ako mabubuhay sa hinaharap? Kung hindi kami maghihiwalay, pipigilan niya lang akong manampalataya sa Diyos, kaya dapat bang sumama na lang ako sa kanya para magtrabaho?” Noong panahong iyon, ipinagdarasal ko sa Diyos ang paghihirap na ito, “O Diyos, sa harap ng pang-uusig ng aking asawa, hindi ko alam kung anong landas ang tatahakin ko. Pakiusap, gabayan Mo ako at bigyan ng determinasyon na magtiis ng pagdurusa.”

Isang araw, narinig ko ang isang himno ng mga salita ng Diyos:

Ialay ang Buong Pagkatao Mo sa Gawain ng Diyos

1  Ngayon na ang panahon kung kailan ang Aking Espiritu ay gumagawa ng dakilang gawain, at ang panahon kung kailan sinisimulan Ko ang Aking gawain sa mga bayan ng Hentil. Higit pa riyan, ito ang panahon kung kailan ikinaklasipika Ko ang lahat ng nilikha, inilalagay ang bawat isa sa kanya-kanyang kaukulang kategorya, upang ang Aking gawain ay maaaring magpatuloy nang mas mabilis at mas madaling makamit ang mga resulta. Kung kaya, ang Aking hinihingi pa rin sa iyo ay ang ialay mo ang iyong buong pagkatao sa lahat ng Aking gawain, at, higit pa rito, ang malinaw mong makilatis at makita nang may katumpakan ang lahat ng gawaing Aking ginagawa sa iyo, at gugulin ang lahat ng iyong lakas upang ang Aking gawain ay makapagkamit ng mas magagandang resulta. Ito ang dapat mong maunawaan.

2  Tigilan ang pakikipagkompetensiya sa isa’t isa, ang paghahanap ng alternatibong plano, o ang paghahanap ng kaginhawahan para sa iyong laman, para maiwasan na maantala ang Aking gawain at na mahadlangan ang iyong magandang kinabukasan. Ang paggawa ng gayon, sa halip na protektahan ka, ay maaari lamang magdulot sa iyo ng pagkawasak. Hindi ba’t kahangalan ito para sa iyo? Iyang pinagpapakasasahan mo ngayon ay ang mismong bagay na sumisira sa iyong kinabukasan, samantalang ang pasakit na iyong tinitiis ngayon ay ang mismong bagay na nagpoprotekta sa iyo. Dapat mong malinaw na malaman ang mga bagay na ito, upang maiwasang mabitag sa mga tukso kung saan mahihirapan kang makawala, at upang maiwasang mapunta sa makapal na hamog at hindi na muling makita ang araw kailanman. Kapag nahawi ang makapal na hamog, masusumpungan mo ang iyong sarili sa kalagitnaan ng paghatol ng dakilang araw.

—Ang Salita, Vol. I. Ang Pagpapakita at Gawain ng Diyos. Ang Gawain ng Pagpapalaganap ng Ebanghelyo ay ang Gawain Din ng Pagliligtas sa Tao

Nagbigay-inspirasyon sa akin ang mga salita ng Diyos at binigyan ako ng lakas ng loob at landas ng pagsasagawa. Hindi ako puwedeng sumama sa asawa ko para magtrabaho sa ibang lugar dahil lang nag-aalala ako sa anak ko at nababahala tungkol sa aking laman, dahil kung gagawin ko iyon, hindi ako makakadalo sa mga pagtitipon o makakagawa ng aking tungkulin, at mapapalayo ako sa Diyos at mawawala ang pagkakataong maligtas. Kapag ginawa ko iyon, magsisisi ako kalaunan. Ang kapalaran ng lahat ay nasa ilalim ng kataas-taasang kapangyarihan ng Diyos, gayundin ang kapalaran ng anak ko. Ang buhay na kanyang tatahakin at ang pagdurusang kanyang haharapin ay pauna nang inorden ng Diyos, at hindi na kailangan ang mga pag-aalala at pangangamba ko. Kahit nasa tabi niya ako, hindi ko siya matutulungan kapag nagdurusa siya. Naisip ko rin kung paanong ang aking buhay sa hinaharap ay nasa mga kamay ng Diyos; kinailangan kong sumandig sa Diyos upang maranasan ito at magpasakop sa Kanyang kataas-taasang kapangyarihan at mga pagsasaayos.

Pagsapit ng Pebrero 2014, nagsimula akong muling gumawa ng aking tungkulin sa iglesia. Isang araw, niyaya ako ng asawa kong maglakbay kasama niya, pero tumanggi ako, at sinabi niya, “Kung hindi ka sasama, hindi na ito ang magiging tahanan mo, at hindi na rin ikaw ang babae sa kotse.” Ang ibig niyang sabihin ay gusto niya akong hiwalayan. Nasaktan ang puso ko at galit na galit ako, at alam kong oras na para pumili ako. Pero kapag naiisip kong ibibigay ko na lang sa kanya ang lahat sa bahay namin, medyo nag-atubili ako, kaya nagdasal ako sa Diyos, hinihiling na gabayan Niya ako. Sakto namang inilabas ang pinakabagong mga salita ng Diyos. Nabasa ko ang mga salitang iyon ng Diyos at nagkamit ako ng landas ng pagsasagawa. Sabi ng Makapangyarihang Diyos: “Kung gusto mong manampalataya sa Diyos, at gusto mong makamit ang Diyos at makamit ang Kanyang kasiyahan, kung gayon ay dapat kang magtiis ng kaunting paghihirap at magsikap nang kaunti, kung hindi ay hindi mo makakamit ang mga bagay na ito. Bagama’t nakinig na kayo sa maraming sermon, ang pakikinig lamang ay hindi nangangahulugang ang mga iyon ay sa iyo na; dapat mong namnamin ang mga iyon at gawing isang bagay na pag-aari mo. Dapat mong iangkop ang mga iyon sa iyong buhay at dalhin ang mga ito sa iyong pag-iral, hinahayaang gabayan ng mga salita at sermong ito ang direksiyon ng iyong pamumuhay, upang punuin ang iyong buhay ng halaga ng pag-iral at ng kabuluhan ng pagiging buhay. Sa ganitong paraan, magiging sulit para sa iyo na makinig sa mga salitang ito. Kung ang mga salitang Aking sinasabi ay hindi nagdudulot ng kritikal na punto ng pagbabago sa iyong pang-araw-araw na buhay o hindi nagdaragdag ng halaga ng pag-iral sa iyong buhay, kung gayon ay walang saysay ang pakikinig mo sa mga iyon. Nauunawaan ninyo ito, hindi ba? Ngayong naunawaan na ito, ang natitira ay nakasalalay na sa inyo. Kailangan ninyong magsikap! Kailangan ninyong seryosohin ang lahat ng bagay! Huwag kayong maging magulo ang isip; tumatakbo ang oras! Karamihan sa inyo ay nananampalataya na sa Diyos nang mahigit isang dekada. Magbalik-tanaw kayo sa panahong ito: Gaano karami na ang natamo ninyo? Ilang dekada pa ang natitira para sa inyo sa buhay na ito? Wala na kayong masyadong oras. Huwag na nating banggitin kung naghihintay ba sa iyo ang gawain ng Diyos, kung nag-iwan ba Siya sa iyo ng tsansa, o kung gagawin ba Niyang muli ang parehong gawain—isantabi muna natin ang mga bagay na ito. Maibabalik mo ba ang nakalipas na sampung taon ng buhay mo? Sa bawat araw na lumilipas, at sa bawat hakbang na ginagawa mo, nababawasan ka ng isang araw. Hindi naghihintay ang panahon sa sinuman! Dapat mong ituring ang pananampalataya sa Diyos bilang isang pangunahing usapin sa iyong buhay, mas mahalaga kaysa sa pagkain, pananamit, o anupaman—sa ganitong paraan, aani ka ng mga resulta. Kung nananampalataya ka lamang sa iyong libreng oras, at hindi mo inilalaan ang iyong sarili sa pananampalataya, at palaging magulo ang isip mo, kung gayon ay wala kang matatamo” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi X). Mula sa mga salita ng Diyos, naramdaman ko ang Kanyang apurahang layunin. Umaasa ang Diyos na kaya nating bitiwan ang mga kasiyahan ng laman, ibigay ang ating mga puso sa Kanya, at tuparin ang ating mga tungkulin bilang mga nilikha. Doon lang magkakaroon ng kabuluhan ang buhay. Sa pagbabalik-tanaw, bagama’t maraming taon na akong nananampalataya sa Diyos, hindi ako nakadadalo sa mga pagtitipon o nakagagawa ng mga tungkulin nang normal dahil sa pag-uusig ng asawa ko, at kahit kumakain at umiinom ako ng mga salita ng Diyos, iniraraos ko lang ang gawain ko, at hindi ako masigasig sa aking pananalig. Hindi ko kailanman itinuring ang pananampalataya sa Diyos bilang ang pinakamahalagang bagay sa buhay, at pinalampas ko ang maraming pagkakataon na magkamit ng katotohanan. Ngayong bata pa ako, kailangan kong pahalagahan ang napakahalagang oras na ito para hangarin at kamtin ang katotohanan. Kung patuloy kong hahangarin na bigyang-kasiyahan ang laman at mananampalataya sa Diyos sa paraang naguguluhan gaya ng dati, sa huli ay wala akong mapapala. Hindi na ako puwedeng magpatuloy na namamangka sa dalawang ilog, na sinusubukang panatilihin ang pamilya at ang laman habang gusto ring magkamit ng katotohanan at kaligtasan. Kailangan kong ituring ang pananampalataya sa Diyos bilang pinakamahalagang bagay na hahangarin, dahil tanging sa pagkakamit ng katotohanan nagkakaroon ng kabuluhan ang buhay. Isang araw, pag-uwi ko galing sa pagtitipon, tinanong ako ng asawa ko, “Magpapatuloy ka pa ba sa pananampalataya sa Diyos? Kung ganoon, lumayas ka sa bahay na ito at huwag ka nang babalik kailanman! At huwag mo nang isipin na makukuha mo ang anak natin o ang bahay!” Nang marinig kong sinabi ng asawa ko na hindi niya ibibigay sa akin ang anak ko o ang bahay namin, para bang pinuputol ang laman ko; masyado itong masakit. Tahimik akong nagdasal sa Diyos, hinihiling na gabayan Niya ako para hindi ako mahulog sa mga panlilinlang ni Satanas. Matapos magdasal, unti-unting kumalma ang puso ko, at mahinahon kong sinabi sa asawa ko, “Kung ganyan ang nararamdaman mo, dapat tayong maghiwalay at magkanya-kanya na ng landas.” Kinabukasan, pumunta kami sa civil affairs bureau para ayusin ang mga papeles ng diborsyo, at paglabas ko ng pinto ng civil affairs bureau, talagang nakaramdam ako ng paglaya. Sa wakas, malaya na akong manampalataya sa Diyos at gawin ang mga tungkulin ko.

Sa pagbabalik-tanaw sa karanasang ito noong ako ay nasa pasakit at kahinaan, ang Diyos ang nagbigay sa akin ng pananalig at ang Kanyang mga salita ang gumabay sa akin sa mga araw na iyon ng matinding paghihirap. Naramdaman kong palaging nasa tabi ko ang Diyos at hindi Niya ako iniwan kailanman, at nadagdagan din ang aking pananalig sa Diyos. Bagama’t nagdulot sa akin ng matinding pagdurusa ang pang-uusig mula sa aking asawa at ang pagpapahirap mula sa masasamang diyablo ng CCP, matapos itong danasin, malinaw kong nakita ang malademonyong diwa ng aking asawa at ng CCP. Hindi na ako tulad ng dati na lito, mahina, at hindi mapag-iba ang tama sa mali; lalong naging mas matibay ang aking determinasyon na sumunod sa Diyos, at naramdaman kong makabuluhan ang pagtitiis ng gayong pagdurusa. Ang mga ito ay mga bagay na hindi ko makukuha sa isang komportableng kapaligiran. Salamat sa Diyos!


30. Matapos Gumuho ang mga Inaasahan Ko Para sa Aking Anak

Ni Chen Mo, Tsina

Ipinanganak ako sa isang pamilya ng mga intelektuwal. Itinuro palagi sa akin ng mga magulang ko na “Maliliit ang ibang paghahangad, ang mga libro ang nakahihigit sa lahat ng ito,” “Iniiwan ng tao ang kanyang pangalan saanman siya maglagi, tulad ng pagputak ng gansa saanman ito lumipad,” at “Mamukod-tangi at magbigay karangalan sa iyong mga ninuno.” Isinapuso ko ang mga kaisipan at ideyang ito, at palagi akong nagsikap na abutin ang mga iyon. Gusto kong baguhin ang aking tadhana sa pamamagitan ng pagkakamit ng kaalaman, at naniwala akong kung makakapasok ako sa kolehiyo, magkakaroon ako ng isang kagalang-galang na trabaho. Makakaupo ako sa opisina nang hindi gumagawa ng mabigat na pisikal na trabaho, at magiging mataas ang tingin sa akin ng mga tao. Pero, hindi nangyari ang mga bagay ayon sa gusto ko, at hindi ako nakapasok sa kolehiyo. Kalaunan, naging trabahador ako sa isang pabrika ng mga produktong semento. Pagkatapos kong mag-asawa, hinamak ako ng biyenan kong babae dahil isa akong ordinaryong trabahador, at madalas niyang pinahihirapan ang buhay ko. Sinasabi niyang isa lang akong walang kuwentang trabahador. Hindi ako nangangahas na sumagot kapag sinasabi ng biyenan ko ang mga mapanuya at mapanlait na bagay na ito, at labis akong nalulungkot. Nagpasya akong mag-aral ng mga akademikong asignatura habang nagpapalaki ng anak, para pagkatapos kong makapasok sa kolehiyo ay puwede akong maging opisyal at hindi na ako mamaliitin ng biyenan ko.

Noong 1986, sa wakas ay nag-exam ako para makapasok ng kolehiyo at nakakuha ako ng associate degree gaya ng inaasahan ko. Pagkatapos ng graduation, bumalik ako sa pabrika at inangat ako sa posisyon ng kadre doon. Kalaunan, na-promote ako bilang direktor ng feed sub-plant. Labis akong hinangaan ng mga kaklase at kasamahan ko sa trabaho, sinasabing isa akong ubod ng galing na babae, at pinuri ako ng lahat ng kamag-anak at kaibigan ko. Lahat ng nakakakilala sa akin ay malugod na bumabati sa akin kapag nakakasalubong nila ako. Nagbago rin ang saloobin ng biyenan ko, at palagi na siyang nakangiti kapag kinakausap ako. Ipinagyayabang pa niya sa mga kapitbahay ang mga abilidad ko. Sa wakas ay taas-noo na ako. Hindi ko maiwasang mapabuntong-hininga, “Napakalaki pala talaga ng pagkakaiba ng may katayuan at walang katayuan!” Habang nagpapakasasa ako sa papuri ng ibang tao, naisip kong mayroon pa rin akong isang responsabilidad: kailangan kong linangin nang maayos ang anak kong lalaki, para, tulad ko, magkamit siya ng mas maraming kaalaman at makapasok sa kolehiyo. Pagkatapos, sa hinaharap, hihigitan niya ako, magkakaroon siya ng propesyon sa pamahalaan, magkakamit siya ng kapangyarihan at katayuan, mamumukod-tangi siya sa karamihan, at magbibigay siya ng karangalan sa aming mga ninuno. Kapag nangyari iyon, bilang ina niya, makikibahagi rin ako sa kanyang karangalan. Kaya noong nasa middle school na ang anak ko, ginamit ko ang mga koneksyon ko para maipasok siya sa pinakamagandang lokal na eskuwelahan, madalas ko siyang sinasabihang mag-aral nang mabuti, at itinuro ko sa kanya na sa pagpasok lang sa kolehiyo siya makakakuha ng magandang trabaho at magkakaroon ng magandang kinabukasan. Hindi naman ako binigo ng anak ko, at ang kanyang performance sa pag-aaral ay laging kasama sa top six sa klase niya. Sinabi sa akin ng guro niya sa klase, “Kailangan ninyong linangin nang maayos ang anak ninyo. Napakatalino niya, at may potensyal siyang makapasok sa Tsinghua o Peking University.” Pagkarinig sa sinabi ng guro, tuwang-tuwa ako, at naisip ko, “Matalino ang anak ko, hindi magiging problema para sa kanya na makapasok sa isang nangungunang unibersidad. Magiging madali lang para sa kanya na makahanap ng magandang trabaho sa hinaharap.” Mayroon akong matagumpay na karera at napakahusay ng anak ko sa pag-aaral. Napuno ako nito ng pag-asa para sa kinabukasan. Pero, ang sumunod na nangyari ay talagang hindi ko inaasahan.

Mula noong ikalawang kalahati ng 1995, mula sa pagiging kumikita ay nagsimulang malugi ang feed sub-plant na kinontrata ko. Sobra akong nag-alala tungkol dito. Nagkaroon din ako ng malubhang tuberculosis, at sobrang hina ko kaya hindi na ako makapagtrabaho, kaya maaga kong tinapos ang kontrata, at hindi ako binayaran ng pabrika. Noong panahong iyon, maraming taon nang nawalan ng trabaho ang asawa ko at hindi siya kailanman nakahanap ng angkop na trabaho. Pagkatapos bumili ng apartment, halos maubos na ang natitira naming ipon. Malapit nang mag-high school ang anak ko, at malaki ang gastos doon. Kung walang pagkukunan ng kita, paano namin patuloy na susuportahan ang kanyang pag-aaral? Kalaunan, niyaya ako ng asawa ko na magtayo ng puwesto sa kalye kasama niya para magbenta ng mga gamit. Sobrang nasasaktan ako at naisip ko, “Ako, na isang respetadong direktor ng pabrika, ay bumagsak sa punto na kailangan kong magtinda sa kalye. Kung makikita ito ng mga kasamahan ko sa pabrika o ng mga taong nakakakilala sa akin, ganap akong mapapahiya!” Pero naisip ko rin: “Mapapahiya man ako ngayon, pero kapag nakapagtapos ng unibersidad ang anak ko at naging matagumpay, magbibigay siya ng katanyagan sa akin. Para makapag-ipon ng pera para sa pag-aaral niya sa unibersidad, sulit lang na mapahiya ako nang kaunti at magtiis ng kaunting pagdurusa.”

Noong Abril 1998, pinalad akong tanggapin ang gawain ng Makapangyarihang Diyos sa mga huling araw. Naunawaan ko mula sa mga salita ng Diyos na ang yugtong ito ng gawain ng Diyos ang Kanyang huling gawain upang iligtas ang sangkatauhan, at na kung hindi mananampalataya ang mga tao sa Diyos at hindi nila tatanggapin ang Kanyang pagliligtas, gaano man karaming kaalaman ang makamit nila o gaano man kataas ang kanilang degree o katayuan, sa huli ay mamamatay sila. Pero ang mga kaisipan at ideya na maghangad ng kaalaman para baguhin ang tadhana ay napakalalim na nakaugat sa akin, at umasa pa rin akong mamumukod-tangi ang anak ko sa karamihan at magbibigay ng karangalan sa aming mga ninuno. Sa hindi inaasahan, noong nasa unang taon siya ng high school, ayaw na niyang mag-aral at gusto na lang niyang sumali sa militar. Nagulat ako, at naisip ko, “Mahirap na trabaho ang pagiging sundalo. Anong potensyal para sa pag-unlad sa hinaharap ang mayroon doon? Sa pagpasok lang sa unibersidad at pagkakaroon ng mataas na degree ka makakahanap ng magandang trabaho. Saka ka lang magkakaroon ng pagkakataong magkaroon ng mataas na posisyon at malaking sweldo, at maging nakatataas sa karaniwang tao.” Talagang hindi ko hahayaang gawin ng anak ko ang gusto niya. Kaya, sinubukan ko siyang himukin nang malumanay sa pagsasabing, “Anak, napakatalino mo. Sinabi ng lahat ng guro na may potensyal kang makapasok sa Tsinghua o Peking University. Dalawang taon na lang bago ang university entrance exam. Kung hihinto ka sa pag-aaral at sasali sa militar ngayon, pagsisisihan mo ito habambuhay. Kapag dini-discharge ang mga sundalo mula sa militar, palagi silang kinaklasipika bilang manggagawa anumang trabaho ang italaga sa kanila, at walang kinabukasan para sa pag-unlad. Makakahanap ka lang ng magandang trabaho kung mayroon kang degree sa unibersidad. Sa pinakamababa, makakakuha ka ng trabaho sa opisina, isang opisyal na posisyon, isang matatag na posisyon. Kung magsisikap ka, magkakaroon ka ng maraming pagkakataon para ma-promote. Makakakuha ka lang ng matatag na posisyon sa lipunang ito kung mayroon kang matagumpay na karera at katayuan. Sa panahon ngayon, napakatindi ng kompetisyon sa lipunan, at kung walang kaalaman at degree, isa kang taong mababa ang uri. Sinasabi ko sa iyo ang lahat ng ito alang-alang sa iyong kinabukasan.” Matapos ang paulit-ulit na panghihimok, nagpatuloy siya sa pag-aaral, bagama’t atubili. Isang umaga, nakita ng asawa ko na nagpapabagal-bagal ang anak namin sa bahay, ayaw pumasok sa eskuwela, kaya pinalo niya ito. Agad na naglayas ang anak ko at gabing-gabi na namin siya nahanap. Alam kong ayaw mag-aral ng anak ko at gusto niyang sumali sa militar, pero hindi ko siya mapagbigyan. Ginawa ko ang lahat para mapakiusapan siya, at sa huli, kahit atubili, pumayag siyang pumasok sa eskuwela. Noong panahong iyon, araw-araw na nakasimangot ang anak ko at ayaw niya kaming kausapin, pero naisip ko, “Maunawaan mo man ito ngayon o hindi, kapag naging sikat at matagumpay ka na sa hinaharap, mauunawaan mo ang aming masidhing layunin.” Kalaunan, nakapasok nga siya sa unibersidad, at tuwang-tuwa ako. Ang mga taon ko ng pag-aasam ay nagbunga na sa wakas. Pero, kahit masaya ako, nag-aalala rin ako sa gastos para sa pagpapaaral sa kanya sa unibersidad. Wala kaming sobrang pera para pag-aralin siya sa unibersidad, kaya ipinagbili ko ang apartment na pinaghirapan kong bilhin sa kalahati ng buhay ko para ipambayad sa matrikula niya, at umupa kami ng apartment na walang anumang kagamitan. Noong malapit nang magtapos ang anak ko, nagbayad ako ng 10,000 yuan sa isang tao para maipasok siya ng trabaho sa bangko. Inihanda ko ang lahat para sa kinabukasan ng anak ko, at hinihintay ko na lang siyang makuha ang kanyang diploma at magsimulang magtrabaho sa bangko. Gayumpaman, may isa na namang hindi inaasahang nangyari.

Isang araw, sinabi sa akin ng anak ko na huminto siya sa pag-aaral sa huling taon niya sa unibersidad. Hindi niya binayaran ang matrikula niya, kaya hindi niya makukuha ang kanyang diploma. Nang marinig ko ang balitang ito, hindi ako makapaniwala. Mali ba ang pagkakarinig ko? Pero, nang makita ko ang kalmadong ekspresyon ng anak ko, alam kong totoo iyon, at hindi ko mapigilan ang pag-iyak. Umiiyak ako habang pinagrereklamuhan at pinagagalitan ko ang anak ko. Sa sobrang galit ko, nanghina ang buong katawan ko. Naisip ko, “Nagsumikap ako nang husto sa mga nakaraang taon para lang mabigyan siya ng pagkakataong makapag-aral sa unibersidad. Inasam ko lang naman na magiging matagumpay siya at magbibigay ng karangalan sa akin bilang ina niya. Hindi ako makapaniwalang ginawa niya ito. Ano na lang ang mukhang ihaharap ko sa mga tao ngayon?” Noong oras na iyon, gusto ko na talagang magpakuryente para matapos na ang lahat. Noong mga panahong iyon, hindi ako makakain, at hindi rin ako makatulog. Puno ang isip ko ng mga pag-aalala tungkol sa kinabukasan ng anak ko. “Ano na ang dapat kong gawin sa hinaharap?” Naisip ko. “Ipinagbili ko na ang apartment para suportahan ang pag-aaral niya, at wala man lang kaming matatag na tirahan ngayon. Nasira na ang lahat ng pinaghirapan ko sa kalahati ng buhay ko!” Noong nasa kasukdulan na ang sakit na nararamdaman ko, nagdasal ako sa Diyos na akayin Niya ako para makaalis sa aking pasakit.

Habang naghahanap, narinig ko ang isang himno ng mga salita ng Diyos “Ang Kapalaran ng Tao ay Kontrolado ng mga Kamay ng Diyos”: “Ang kapalaran ng tao ay nasa kontrol ng mga kamay ng Diyos. Ikaw ay walang kakayahang kontrolin ang iyong sarili: Kahit na parating nagkukumahog at nagpapakaabala ang tao para sa kanyang sarili, nananatili siyang walang kakayahan na kontrolin ang kanyang sarili. Kung kaya mong malaman ang iyong sariling kinabukasan, kung makokontrol mo ang iyong sariling kapalaran, matatawag ka pa rin bang isang nilikha? Sa madaling sabi, paano man gumagawa ang Diyos, ang lahat ng Kanyang gawain ay alang-alang sa tao. Katulad lang ito ng kung paanong ang mga langit at lupa at ang lahat ng bagay ay nilikha ng Diyos para magserbisyo sa tao: Nilikha ng Diyos ang buwan, ang araw, at ang mga bituin para sa tao, nilikha Niya ang mga hayop at mga halaman para sa tao, nilikha Niya ang tagsibol, tag-araw, taglagas at taglamig para sa tao, at iba pa—ang lahat ng ito ay ginawa alang-alang sa pag-iral ng tao. At kaya, paano man kinakastigo at hinahatulan ng Diyos ang tao, ang lahat ng ito ay alang-alang sa kaligtasan ng tao. Kahit na tanggalin Niya sa tao ang makalamang mga inaasam nito, ito ay alang-alang pa rin sa pagdadalisay sa tao, at ang pagdadalisay sa tao ay ginagawa alang-alang sa pag-iral ng tao. Ang hantungan ng tao ay nasa mga kamay ng Lumikha, kaya paano makokontrol ng tao ang kanyang sarili?” (Ang Salita, Vol. I. Ang Pagpapakita at Gawain ng Diyos. Pagpapanumbalik ng Normal na Buhay ng Tao at Pagdadala sa Kanya sa Isang Kamangha-manghang Hantungan). Paulit-ulit kong pinakinggan ang himnong ito. Habang pinagninilayan ko ang mga salita ng Diyos, naunawaan ko na ang Diyos ang may kataas-taasang kapangyarihan at nag-orden sa kapalaran ng bawat tao. Gaano mo man subukan o gaano ka man magpumiglas, hindi mo mababago ang iyong kinabukasan o tadhana; lalong hindi mo mababago ang tadhana ng iba. Naisip ko ang unang kalahati ng buhay ko. Gusto kong baguhin ang aking tadhana sa pamamagitan ng pagkakamit ng mas maraming kaalaman, pero kalaunan, nalugi ang pabrika at nagkasakit ako. Wala akong pagpipilian kundi ang umalis sa trabaho. Lahat ng ito ay talagang hindi ko kontrolado. Tinuruan ko ang anak ko sa salita at gawa mula pa noong bata siya, umaasang papasok siya sa unibersidad at magiging opisyal tulad ng gusto ko. Nagsikap at nagsakripisyo ako ng dugo ng puso, pawis, at luha sa kalahati ng buhay ko para mangyari ito, pero hindi niya ginawa ang gusto ko, at sa huli ay hindi siya kailanman nakakuha ng degree sa unibersidad. Dahil sa mga katotohanang ito, napagtanto ko na kung magkakaroon ba o hindi ng magandang kinabukasan at tadhana ang anak ko ay wala sa aking kontrol. Gaano man ako magsumikap o magsakripisyo, lahat ay walang kabuluhan. Dahil isa lang akong maliit na nilikha, ang Diyos ang may kataas-taasang kapangyarihan at ang nag-oorden sa aking kapalaran at sa kapalaran ng aking anak. Ni hindi ko nga makontrol ang sarili kong tadhana, pero gusto ko pang kontrolin ang kinabukasan at tadhana ng anak ko. Napakamangmang ko at napakayabang! Kaya pala ako labis na nasaktan ay dahil wala akong anumang pagkaunawa sa kataas-taasang kapangyarihan ng Diyos, at hindi ako makapagpasakop dito. Nang maunawaan ko ito, handa na akong magpasakop sa kataas-taasang kapangyarihan at mga pagsasaayos ng Diyos at tumigil na sa pagrereklamo tungkol sa anak ko. Kung mamumuhay siya ng ordinaryong buhay, iyon ay dahil sa kataas-taasang kapangyarihan at pag-oorden ng Diyos, at dapat ko siyang ipagkatiwala sa Diyos at dapat kong hayaan kung ano ang mangyayari.

Pagkatapos noon, palagi kong pinag-iisipan: Bakit ako sobrang nasaktan noong hindi nakuha ng anak ko ang kanyang diploma? Bakit napakalaki ng pagpapahalaga ko sa kaalaman at diploma? Ano ba talaga ang pinakaugat nito? Nabasa ko ang mga salita ng Diyos: “Iniisip ng ilang tao na ang kaalaman ay isang mahalagang bagay sa mundong ito, at na kapag mas marami ang kaalaman nila, mas mataas ang kanilang katayuan at mas nakatataas sila sa lipunan, mas marangal at mas may pinag-aralan sila, kaya hindi nila kakayanin nang walang kaalaman. Iniisip ng ilang tao, ‘Kung gagalingan mo sa pag-aaral at magkakamit ka ng maraming kaalaman ay makukuha mo na ang lahat. Magkakaroon ka ng katayuan, pera, magandang trabaho at magandang kinabukasan; dapat ay mayroon kang kaalaman sa mundong ito. Kung wala kang kaalaman, mamaliitin ka ng lahat. Ikaw ay didiskriminahin, walang magnanais na makisama sa iyo; makakapamuhay lang ang mga taong walang kaalaman sa pinakalaylayan ng lipunan.’ At kaya, talagang sinasamba nila ang kaalaman, pinapahalagahan ito nang husto at itinuturing ito na napakahalaga—higit pang mahalaga kaysa sa katotohanan. … paano man nila ito tingnan, isa itong aspekto ng mga kaisipan at pananaw ng tao. May isang sinaunang kasabihan ang nagsasabing: ‘Magbasa ka ng sampung libong aklat, maglakbay ka ng sampung libong milya.’ Ano ang ibig sabihin nito? Nangangahulugan ito na habang mas marami kang nababasa, mas magiging maalam at masagana ka, at nasaang grupo ka man, titingalain ka nang lubos, at magkakaroon ka ng katayuan. Kinikimkim ng lahat ang ganitong uri ng mga kaisipan at pananaw sa kanilang puso. Kung hindi makapasok sa kolehiyo ang isang tao at makakuha ng diploma dahil walang kakayahan ang kanyang pamilya, habambuhay niya itong pagsisisihan, kaya’t magiging determinado siyang tiyakin na ang kanyang mga inapo ay mag-aaral pa nang higit, papasok sa unibersidad at makakakuha ng matataas na degree, o mag-aaral pa nga sa ibang bansa. Ito ang iniisip at pananaw ng lahat tungkol sa kaalaman; inaasam ng lahat na magtamo ng kaalaman. Kaya naman, maraming magulang ang hindi nagtitipid sa pagsisikap o paggastos—umaabot pa nga sa puntong nababangkarote na ang pamilya—upang mapag-aral ang kanilang mga anak at mabayaran ang pag-aaral ng mga ito. At paano naman ang mga pagsisikap na ginagawa ng ilang magulang sa pagdidisiplina sa kanilang mga anak? Pinahihintulutan lamang ang mga ito ng tatlong oras ng tulog sa isang gabi, pinipilit ang mga ito na mag-aral nang tuloy-tuloy, o pinapatularan pa nga sa mga ito ang mga sinaunang tao at itinatali ang buhok ng mga ito sa kisame, ganap na pinagkakaitan ng tulog ang mga ito. Ang ganitong mga uri ng mga kuwento, ang mga trahedyang ito, ay nangyayari na noon pang sinaunang panahon magpasahanggang ngayon, at ang mga ito ang mga bunga ng pananabik at pagsamba ng sangkatauhan sa kaalaman” (Ang Salita, Vol. III. Ang mga Diskurso ni Cristo ng mga Huling Araw. Ang Landas ng Pagsasagawa Tungo sa Pagbabago ng Disposisyon ng Isang Tao). Naantig ng mga salita ng Diyos ang puso ko. Naigapos ako ng mga satanikong kaisipan at ideya tulad ng “Maliliit ang ibang paghahangad, ang mga libro ang nakahihigit sa lahat ng ito,” “Magbasa ka ng sampung libong aklat, maglakbay ka ng sampung libong milya,” at “Kayang baguhin ng kaalaman ang iyong kapalaran,” at labis kong sinamba ang kaalaman. Naniwala akong magdadala ng magandang kinabukasan ang kaalaman, kung saan ikaw ay magiging nakatataas na tao at hahangaan ng iba; saka lang magkakaroon ng halaga ang buhay. Naniwala akong kung walang kaalaman o diploma, kailangan mong magpakapagod at mamuhay nang mababa ang uri, mamaliitin ka ng iba, at mananatili ka sa pinakailalim ng lipunan habambuhay, hindi kailanman makakaangat. Naniwala akong sa pamamagitan ng kaalaman, makukuha mo ang lahat, kaya hindi ako sumuko sa pagkuha ng kaalaman, kahit na may asawa’t anak na ako. Noong nakapagtapos ako sa kolehiyo at bumalik sa pabrika, agad akong naging opisyal, at pagkatapos ay sunud-sunod na na-promote at pinagkatiwalaan ng mahahalagang tungkulin. Hindi nagtagal, lumipat kaming tatlo sa isang malaking apartment, at lahat ng nakakakita sa akin ay tumitingin nang may inggit at kusang bumabati; lubos akong iginagalang ng lahat ng empleyado sa pabrika. Nakuha ko ang kasikatan at pakinabang na gusto ko, at naniwala akong lahat ng ito ay dala ng kaalamang natamo ko sa masikap na pag-aaral at ng diplomang nakuha ko. Kaya, lalo pa akong nakumbinsi na kayang baguhin ng kaalaman ang tadhana ng isang tao, at umasa akong makakakuha ng mataas na degree ang anak ko at magiging matagumpay at sikat sa hinaharap, para makibahagi ako sa karangalan niya. Nang sabihin sa akin ng anak ko na gusto niyang sumali sa militar, hindi ko tinanong kung ano talaga ang nasa isip niya. Sa halip, naniwala lang ako na walang mga kinabukasan sa hinaharap para sa kanya pagkatapos sumali sa militar, kaya pinilit ko siyang pumasok sa unibersidad. Para makapasok sa unibersidad ang anak ko, ipinagbili ko ang apartment na pinaghirapan kong bilhin sa kalahati ng buhay ko. Nang malaman kong hindi binayaran ng anak ko ang matrikula niya sa huling taon at hindi siya makakakuha ng diploma, ganap na gumuho ang mga inaasahan ko, at nasadlak ako sa ganap na kawalan ng pag-asa. Gusto ko na lang mamatay. Talagang nabulag ako ng kasikatan at pakinabang! Sa katunayan, ang tadhana ng lahat ay nasa mga kamay ng Diyos, at hindi ito mababago sa pamamagitan lang ng pagkakamit ng kaalaman. Naisip ko ang kapitbahay kong si Section Chief Wang, na hindi gaanong nakapag-aral pero ngayon ay section chief sa Personnel Bureau; sa kabilang banda, isang ka-eskuwela kong babae ang nakapasok sa Peking University pero maraming taon nang hindi makahanap ng angkop na trabaho pagkatapos ng graduation. Sa panahon ngayon, nagkalat ang mga nagsipagtapos sa unibersidad na walang trabaho, at kahit maraming may postgraduate degree ay hindi makahanap ng pormal na trabaho. Malinaw na mali ang ideyang “Kayang baguhin ng kaalaman ang iyong kapalaran,” at talagang wala itong basehan. Salungat ito sa katotohanan. Bagama’t nananampalataya ako sa Diyos, hindi ko naunawaan ang katotohanan at wala akong abilidad na kumilatis. Itinuring ko ang kaalaman, kasikatan at pakinabang bilang mas mahalaga kaysa sa anumang iba pang bagay, at wala akong ni katiting na ideya na ang mga ito ay mga paraan ni Satanas ng panunukso at paglamon sa mga tao. Dahil sa paglalantad ng mga salita ng Diyos, sa wakas ay natauhan ako. Tahimik akong nagdasal sa Diyos sa puso ko, “O mahal na Diyos, salamat sa panustos at kaliwanagan ng Iyong mga salita, na nagbigay-kakayahan sa aking makilatis ang mga kaisipan at ideya ni Satanas. Ayaw ko nang maigapos ng mga kaisipan at ideyang ito. Nawa’y akayin Mo ako na matahak ang landas ng paghahangad sa katotohanan.”

Kalaunan, nabasa ko ang ilan pang mga sipi ng mga salita ng Diyos at naunawaan na ang nasa likod ng paghahangad ng mga tao ng kasikatan at pakinabang ay ang mapanirang intensyon ni Satanas. Sabi ng Makapangyarihang Diyos: “Ang ilang tao ay magsasabing ang pagkatuto ng kaalaman ay hanggang sa pagbabasa lamang ng mga aklat at pagkatuto ng ilang bagay na hindi mo pa alam upang hindi mahuli sa panahon o hindi mapag-iwanan ng mundo. Ang kaalaman ay pinag-aaralan lamang upang makapaglagay ng pagkain sa iyong hapag, para sa iyong sariling kinabukasan, o para matustusan ang pangunahing mga pangangailangan. Mayroon bang kahit sinong tao ang magtitiis ng isang dekada ng puspusang pag-aaral para lamang sa pangunahing mga pangangailangan, para lamang lutasin ang usapin ng pagkain? Wala, walang mga taong ganito. Kaya bakit nagtitiis sa mga paghihirap na ito ang isang tao sa lahat ng mga taon na ito? Ito ay para sa kasikatan at pakinabang. Ang kasikatan at pakinabang ay naghihintay para sa kanila sa di-kalayuan, tumatawag sa kanila, at naniniwala sila na sa pamamagitan ng kanilang sariling sipag, mga paghihirap at pagpupunyagi saka lamang sila makakatahak sa daan na magdadala sa kanila sa kasikatan at pakinabang, sa gayon ay magkakamit ng mga bagay na ito. Ang gayong tao ay dapat magdusa ng mga paghihirap na ito para sa kanilang sariling landas sa hinaharap, para sa kanilang pagtamasa sa hinaharap at upang magkamit ng mas magandang buhay” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi VI). “Ano ang ginagamit ni Satanas upang mapanatili ang tao sa mahigpit nitong kontrol? (Kasikatan at pakinabang.) Ginagamit ni Satanas ang kasikatan at pakinabang upang kontrolin ang mga kaisipan ng mga tao, wala nang ibang ipinapaisip sa kanila kundi ang dalawang bagay na ito, at idinudulot sa kanila na makibaka para sa kasikatan at pakinabang, magdusa ng mga paghihirap para sa kasikatan at pakinabang, magtiis ng kahihiyan at magbuhat ng mabibigat na pasanin para sa kasikatan at pakinabang, magsakripisyo ng lahat ng mayroon sila para sa kasikatan at pakinabang, at gumawa ng bawat paghuhusga o pagpapasya alang-alang sa kasikatan at pakinabang. Sa ganitong paraan, naglalagay si Satanas ng mga di-nakikitang kadena sa mga tao, at, sa mga kadenang ito, wala silang abilidad ni tapang na makaalpas. Nang di-namamalayan, dala-dala nila ang mga kadenang ito habang mabigat silang humahakbang nang paunti-unti, nang may labis na paghihirap. Alang-alang sa kasikatan at pakinabang na ito, lumilihis ang sangkatauhan mula sa Diyos at ipinagkakanulo Siya at lalo silang nagiging buktot. Sa ganitong paraan, sunud-sunod na nawawasak ang mga henerasyon sa gitna ng kasikatan at pakinabang ni Satanas. Kung titingnan ngayon ang mga kilos ni Satanas, hindi ba’t lubos na kamuhi-muhi ang mga lihim na mapanirang motibo nito? Marahil ay hindi pa rin ninyo nakikilatis ngayon ang masasamang motibo ni Satanas dahil iniisip ninyo na kung walang kasikatan at pakinabang, mawawalan ng kabuluhan ang buhay, at hindi na makikita ng mga tao ang daan sa kanilang harapan, hindi na nila makikita ang kanilang mga layon, at magiging madilim, malabo at mapanglaw ang kanilang hinaharap. Ngunit, unti-unti, balang araw ay mauunawaan ninyong lahat na ang kasikatan at pakinabang ay malalaking kadenang inilalagay ni Satanas sa tao. Pagdating ng araw na iyon, lubusan mong lalabanan ang pagkontrol ni Satanas at ang mga kadenang dinadala sa iyo ni Satanas. Kapag ninais mong palayain ang sarili mo mula sa lahat ng bagay na ito na ikinintal sa iyo ni Satanas, ganap kang hihiwalay kay Satanas, at talagang kamumuhian mo ang lahat ng naidulot ni Satanas sa iyo. Saka ka lamang magkakaroon ng tunay na pagmamahal at pananabik sa Diyos” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi VI). Napakapraktikal ng mga salita ng Diyos. Ang dahilan sa likod ng paghahangad ng mga tao sa kaalaman ay para magkamit ng kasikatan at pakinabang. Upang magtamo ng kasikatan at pakinabang, nagpupunyagi at nagdurusa ng mga paghihirap ang mga tao at handa pa nga silang magbayad ng anumang halaga para dito. Ginagamit ni Satanas ang kaalaman para tuksuhin ang mga tao, at ginagamit ang kasikatan at pakinabang para kontrolin sila, para gawin silang tiwali nang hindi nila ito namamalayan. Ganitong-ganito ako. Tinuruan ako ng tatay ko mula pagkabata na ang pagkabisa ng mas maraming kaalaman ay gagawin akong nakatataas na tao; kung walang kaalaman, puwede lang akong maging isang taong mababa ang uri at gumawa ng mabigat na pisikal na trabaho. Tinuruan din kami ng mga guro na magkaroon ng matatayog na adhikain, at hangarin na mamukod-tangi sa karamihan at magbigay ng karangalan sa aming mga ninuno. Bago ko namalayan, tinanggap ko na ang mga kaisipan at ideyang ito. Para makakuha ng kasikatan, pakinabang at katayuan, handa akong magtiis ng anumang hirap at magbayad ng anumang halaga. Hindi ko lang hinangad mismo ang mga bagay na ito, pero pinilit ko rin ang anak ko na hangarin ang mga ito. Nang malaman ko na hindi makukuha ng anak ko ang kanyang diploma, biglang gumuho ang mga pangarap ko, at nakaramdam ako ng napakatinding sakit na gusto ko pa ngang takasan ito sa pamamagitan ng kamatayan. Kontrolado ako ng mga ideya ng paghahangad ng kasikatan at pakinabang na ikinintal sa akin ni Satanas. Hindi lang ito nagdulot ng matinding pasakit sa akin, napinsala rin nito ang isip at katawan ng aking anak. Isinuot sa akin ni Satanas ang mga di-nakikitang mga tanikala ng kasikatan at pakinabang, na naging dahilan para palagi akong lumaban at magpunyagi para sa kasikatan at pakinabang. Sa kabila ng pagkapagod ng katawan at isipan, wala akong abilidad na makawala rito. Dahil sa pagliligtas ng Diyos para sa akin, nagkamit ako ng kaunting pagkakilatis sa mga pamamaraan ni Satanas sa pamiminsala sa mga tao. Hindi na ako puwedeng maghangad pa ng kasikatan at pakinabang. Kailangan kong manatili nang wasto sa aking posisyon bilang isang nilikha at magpasakop sa kataas-taasang kapangyarihan at mga pagsasaayos ng Diyos.

Kalaunan, sinabi ko sa isang sister ang tungkol sa kalagayan ko, at naghanap siya ng isang sipi ng mga salita ng Diyos para sa akin: “Una sa lahat, tingnan natin ang mga hinihingi at pamamaraang ito na mayroon ang mga magulang sa kanilang mga anak—tama ba o mali ang mga ito? (Mali ang mga ito.) Kaya, sa huli, ano ang pangunahing salarin pagdating sa mga pamamaraang ito na ginagamit ng mga magulang sa kanilang mga anak? Hindi ba’t ang mga ekspektasyon ng mga magulang para sa kanilang mga anak? (Oo.) Sa loob ng subhetibong kamalayan ng mga magulang, mayroon silang lahat ng uri ng mga pag-aakala, plano, at pagpapasya tungkol sa kinabukasan ng kanilang mga anak, at bilang resulta, nabubuo nila ang mga ekspektasyong ito. … Naglalagay ang mga magulang na ito ng mga ekspektasyon sa kanilang mga anak nang ganap na ayon sa sarili nilang mga kagustuhan at pagnanais. Hindi ba’t ito ay subhetibo? (Oo.) Sa magandang pananalita, ito ay subhetibo—ano ba talaga ito? Ano ang iba pang pakahulugan dito? Hindi ba’t ito ay pagiging makasarili? Hindi ba’t ito ay pamimilit? (Ganoon na nga.) Gusto mo ang isang partikular na propesyon, gusto mong maging isang opisyal, yumaman, maging tanyag at matagumpay sa lipunan, kaya pinahahangad mo rin sa mga anak mo na maging ganoong uri ng tao at pinapatahak mo sila sa ganoong landas. Ngunit mahirap sabihin kung magagawa ba nila ang trabahong iyon sa hinaharap, o kung talaga bang nababagay sa kanila ang trabahong iyon. At ano ba mismo ang kanilang tadhana, kung gayon? Paano sila paghaharian ng Diyos at gagawan ng mga pagsasaayos? Alam mo ba ang mga bagay na ito? Sinasabi ng ilang tao: ‘Wala akong pakialam sa mga bagay na iyon. Hangga’t ito ay isang bagay na gusto ko, bilang isang magulang, ayos lang ito. Dahil gusto ko ito, naglalagay ako ng ganitong uri ng mga ekspektasyon sa kanila.’ Hindi ba’t masyadong makasarili iyon? (Oo.) Sa magandang pananalita, ito ay napakasubhetibo, nakikinig lang ito sa sarili, ngunit ano ba ito, sa realidad? Ito ay sobrang makasarili! Hindi isinasaalang-alang ng mga magulang na ito ang kakayahan o mga talento ng kanilang mga anak, at wala silang pakialam sa mga pagsasaayos ng Diyos sa tadhana at buhay ng bawat tao. Hindi nila isinasaalang-alang ang mga bagay na ito, ipinipilit lang nila sa kanilang mga anak ang sarili nilang mga kagustuhan at plano mula sa sarili nilang pangangarap nang gising” (Ang Salita, Vol. VI. Ukol sa Paghahangad sa Katotohanan. Paano Hangarin ang Katotohanan (18)). Pagkabasa sa mga salita ng Diyos, bigla akong natauhan. Dati, inakala kong lahat ng ginawa ko ay para sa kapakanan ng kinabukasan at tadhana ng anak ko. Sa pamamagitan ng paglalantad ng mga salita ng Diyos, sa wakas ay naunawaan ko na ang intensyon sa likod ng aking mga kilos ay palaging upang bigyang-kasiyahan ang aking pagnanais ng kasikatan, pakinabang, at katayuan. Dahil gusto ko ang kapangyarihan at katayuan at gusto kong maging isang opisyal upang tingalain ako ng iba, ipinilit ko ang sarili kong mga kagustuhan at pagnanais sa aking anak. Umasa akong mag-aaral siyang mabuti at mamumukod-tangi sa hinaharap, makakakuha ng mataas na posisyon ng opisyal at magandang sahod upang makibahagi rin ako sa karangalan niya. Lahat ng ginawa ko ay para sa kapakanan ng sarili kong mga ambisyon at pagnanais, at hindi ko man lang isinaalang-alang ang mga kagustuhan at nais ng anak ko. Nang sabihin ng anak ko na ayaw niyang pumasok sa unibersidad at gusto niyang sumali sa militar, ginawa ko ang makakaya ko para makumbinsi siyang huwag gawin iyon, at pinilit ko siyang pumasok sa unibersidad nang labag sa kanyang kalooban. Ang layon ko rito ay para himukin siyang maghangad ng karera ng isang opisyal at magkamit ng kapangyarihan at katayuan para magkaroon din ako ng katanyagan. Sa panlabas, lahat ng ginawa ko ay para sa kapakanan ng kinabukasan at tadhana ng anak ko. Ibinigay ko ang lahat ng makakaya ko para linangin ang anak ko. Pero, sa diwa, lahat ng ito ay para bigyang-kasiyahan ang sarili kong pagnanais para sa katayuan, sa kagustuhan kong matamasa ang respeto at paghanga ng mas maraming tao sa pamamagitan ng anak ko, at matamasa ang mas magandang materyal na buhay. Sa wakas ay malinaw kong nakita na ang lahat ng ginawa ko ay hindi talaga para sa ikabubuti ng anak ko. Lahat ng iyon ay para bigyang-kasiyahan ang sarili kong mga ambisyon at pagnanais. Labis na makasarili, ubod ng sama, at pangit ang kalikasan ko! Ang totoo, ayaw ng anak ko na magkaroon ng karera sa gobyerno. Minsan niyang sinabi sa akin, “Ma, hindi talaga ako bagay na maging opisyal. Kung gusto mong magkaroon ng matatag na posisyon sa burukrasya sa lipunang ito, kailangan ay kaya mong magpainom ng alak, manlibre ng pagkain, mambola, at manlinlang. Kailangan mo rin ng tamang pamilyang pinagmulan at mga koneksyon, at kailangan mong maging malupit at masama. Wala ako ni isa sa mga iyan. Mabuti nang maging isang ordinaryong tao lang.” Sa pagbabalik-tanaw, napakatotoo ng sinabi ng anak ko. Naisip ko ang anak ng pinakamatanda kong ate, na deputy director sa Kawanihan ng Industriya at Kalakalan. Minsan niyang sinabi sa akin, “Sa sandaling pasukin mo ang burukrasya, hindi mo na kontrolado ang sarili mo. Nagpapakana at nagpaplano ang mga tao laban sa isa’t isa, at hindi mo puwedeng sabihin kaninuman kung ano ang iniisip mo at hindi ka puwedeng masyadong mapalapit sa kanila. Hindi mo alam kung ano ang masasabi mo na makasasama ng loob ng isang tao. Maaaring ayaw mong ipahamak ang iba, pero sasaksakin ka pa rin nila sa likod. Kailangan mong mamuhay na laging pinagmamasdan ang ekspresyon ng mga tao. Nakakapagod mabuhay bilang opisyal!” Ang pagiging opisyal ay hindi isang magandang bagay. Ang burukrasya ay parang isang malaking tangke ng pangkulay, at kung pumasok ang anak ko roon tulad ng gusto ko, pagkatapos ng isang dekada o higit pa, hindi niya mapipigilan na mamantsahan siya ng lahat ng uri ng masasamang gawi. Magiging tuso at mapanlinlang na sana siya, maghahangad ng kasikatan at pakinabang, makikipagkompetensiya sa iba, at baka makagawa pa nga ng masasamang bagay. Pagkatapos, hindi na siya makakapamuhay nang normal at payapa. Magdudulot iyon sa kanya ng malaking pinsala at walang katapusang pasakit sa katawan at isip. Ayaw ng anak kong maging opisyal, at gusto lang niyang maging isang ordinaryong tao. Hindi ba’t magandang bagay iyon? Ngayon, may pormal na siyang trabaho, at ang buwanan niyang sahod ay sapat na para sa pang-araw-araw na gastusin ng kanyang pamilya. Hindi niya tinututulan ang pananampalataya ko sa Diyos at handang-handa siyang tumulong kapag kailangan ng iglesia ang tulong niya sa mga bagay-bagay. Napakaganda na niyon.

Pagkatapos ng karanasang ito, lalo kong napagtatanto na ang Diyos ang may kataas-taasang kapangyarihan at nag-oorden kung anong uri ng trabaho ang ginagawa ng bawat tao at kung ano ang ikinabubuhay nito. Gaya ng sinasabi ng Diyos: “Paunang inorden ng Diyos na maging isang ordinaryong manggagawa ang isang tao, at sa buhay na ito, magagawa lamang niyang kumita ng kaunting sahod para pakainin at bihisan ang kanyang sarili, ngunit iginigiit ng kanyang mga magulang na siya ay maging tanyag, mayaman, mataas na ranggong opisyal, pinaplano at isinasaayos ang mga bagay-bagay para sa kanyang kinabukasan bago pa siya umabot sa hustong gulang, binabayaran ang iba’t ibang uri ng tinatawag na halaga, sinusubukang kontrolin ang kanyang buhay at kinabukasan. Hindi ba’t kahangalan iyon? (Oo.)” (Ang Salita, Vol. VI. Ukol sa Paghahangad sa Katotohanan. Paano Hangarin ang Katotohanan (18)). Ipinatanto sa akin ng siping ito ng mga salita ng Diyos na hindi lang ako hangal: Ganap at sukdulan ang katangahan ko! Lahat ng pagdurusa na tiniis ko ay bunga ng sarili kong mga gawa. Nang bitiwan ko ang mga inaasahan ko para sa aking anak, tinigilan ang pakikipaglaban sa tadhana, tinigilan ang pagtahak sa landas ng paghahangad ng kasikatan at pakinabang, at nagawa kong tumayo sa posisyon ng isang nilikha at tanggapin, harapin, at danasin ang kataas-taasang kapangyarihan ng Diyos nang may positibo at mapagpasakop na saloobin, nakita ko na napakaganda ng mga pagsasaayos ng Diyos. Salamat sa Diyos!


31. Nakamit Ko ang Landas para Malutas ang Aking Pakiramdam na Pagiging Mababa

Ni Xiaoyi, Espanya

Noong bata ako, dahil abala sa paghahanapbuhay ang mga magulang ko at wala silang oras sa pag-aalaga sa akin, ipinadala nila ako sa lola ko para doon na ako palakihin. Noong panahong iyon, kasagsagan ng family planning census, at dahil hindi ako nakarehistro sa bahay ng lola ko, para maiwasan ang multa, sa tuwing may inspeksyon ng family planning sa nayon, kinakarga ako ng lola ko at itinatago ako. Kinukutya ako ng mga kapitbahay dahil wala akong household registration, tinatawag akong “balewala,” at sinasabing wala akong nanay. Kahit bata pa lang ako noon, alam kong kinukutya nila ako. Sobra akong nasaktan. Ayaw ko silang makita o ang makipaglaro sa ibang mga bata. Kadalasan, nakakulong lang ako mag-isa sa loob ng bahay at nanonood ng TV, o hindi kaya ay nakikipaglaro ako sa lola ko. Ang pagkabata ko ay puno ng pagkasikil at walang sigla. Kalaunan, noong puwede na akong mag-aral, kinuha na ako ng mga magulang ko. Dahil introvert ako, hindi palasalita, at hindi bumabati sa mga tao, sinasabi ng nanay ko na mahina ang ulo ko, at hindi kasingtalino ng nakababata kong kapatid na babae. Naisip ko rin na marami akong kakulangan, kaya lalo pa akong naging mailap sa pakikipag-usap sa mga tao. Unti-unti, nahirapan na akong makipag-usap sa iba, at kapag nakikipag-usap sa kanila, hindi ko alam kung ano ang sasabihin o kung paano magsisimula ng usapan. Minsan, may mga nasa isip ako at mga opinyon na gusto kong sabihin, pero kapag nagsasalita ako, nagkakandabulol-bulol ako dahil sa kaba at takot. Lalo na kapag nakikipag-usap sa malalaking grupo ng tao na mga hindi ko kakilala, sobra akong kinakabahan na namumula ang mukha ko. Kaya sa tuwing may dumarating na mga kamag-anak o kailangan kong dumalo sa isang panggabing salusalo, palagi kong sinusubukang umiwas dito kung kaya ko, at kung hindi ko matanggihan, tahimik lang akong uupo sa isang sulok, pinapanood ang iba na nag-uusap-usap at nagtatawanan.

Ganito pa rin ako pagkatapos matagpuan ang Diyos. Naaalala ko, minsan sa isang pagtitipon, nakita kong may 50 o 60 katao na dumalo. Natakot agad ako, at sa dami ng tao, hindi ako nangahas na magsalita. Wala akong kakayahang magpahayag, kaya naramdaman ko na kung magsasalita ako nang hindi malinaw o hindi ako maiintindihan ng iba, sobrang nakaiilang at nakahihiya iyon. Kaya sa tuwing hinihiling sa akin ng superbisor na makipagbahaginan, pinipili kong manahimik at makinig na lang. Minsan, kapag nag-aaral ako ng mga propesyonal na kasanayan kasama ang mga kapatid, hinihiling sa amin ng superbisor na ibahagi ang aming mga opinyon, at hindi ko mapigilang kabahan at hindi ako nangangahas na makipagbahaginan, dahil takot akong hindi malinaw ang masabi ko. Ilang beses, napilitan akong makipagbahaginan matapos akong tawagin ng superbisor, at habang nakikipagbahaginan ako, sobra ang kaba ko kaya nagbago ang boses ko, at lalong umiinit ang mukha ko habang mas nagsasalita ako. Sa huli, hindi ako nakapagsalita nang malinaw at talagang nahiya ako. Naisip ko, “Bakit ba wala akong kuwenta? Nagsasabi lang naman ako ng mga opinyon ko, kaya bakit napakahirap nito at nakakakaba? Hindi man lang ako makapagsalita nang malinaw, hangal talaga ako!” Nang makita kong napakanatural at matatas makipagbahaginan ang mga sister na katuwang ko, inggit na inggit ako, “Bakit wala akong ganitong kumpiyansa at lakas ng loob? Bakit napakahirap para sa akin na magsalita o magpahayag ng aking mga iniisip?” Kalaunan, isinaayos ng superbisor na maging lider ako ng pangkat. Naisip ko, “Introvert ako at hindi magaling magsalita, at kapag maraming tao, hindi ako nangangahas na magsalita. Paano kung may mga tanong ang mga kapatid at hindi ko masagot nang malinaw ang mga iyon? Hindi ba’t nakaiilang iyon?” Gusto ko na lang sanang humanap ng iba ang superbisor, at mas gugustuhin kong maging isang tahimik na miyembro na lang ng pangkat. Pero natakot ako na baka magkaroon ng masamang impresyon sa akin ang superbisor kung tatanggihan ko ang tungkulin, kaya binalewala ko na lang ang isiping iyon. Nang subaybayan ko ang gawain ng mga kapatid pagkatapos, natatakot pa rin ako, at kapag nagtatanong sila sa akin, gusto kong iba na lang ang sumagot, dahil takot akong hindi ko maipaliwanag nang malinaw ang mga bagay-bagay o hindi ko malutas ang mga problema nila. Kapag hindi ko na maiwasan, pinipilit ko ang sarili kong magsabi ng ilang salita, pero kabadong-kabado pa rin ako. Dahil nakikita ko ang sarili ko na ganito, hirap na hirap ang kalooban ko, at napagtanto ko na ang kalagayang ito ay lubhang nakaaapekto sa normal na pakikipag-usap ko sa iba at sa abilidad kong gawin ang aking mga tungkulin. Kung hindi ko ito babaguhin sa lalong madaling panahon, lalo akong magiging pasibo sa mga tungkulin ko, at siguradong maaantala nito ang gawain. Kaya sinadya kong hanapin ang katotohanan para malutas ang mga isyu ko.

Isang araw, nagbasa ako ng isang sipi ng mga salita ng Diyos na tumpak na tumugon sa kalagayan ko. Sabi ng Diyos: “Anuman ang sitwasyon, kapag nahaharap sa ilang paghihirap ang isang duwag na tao, umaatras siya. Bakit niya ito ginagawa? Ang isang dahilan ay sanhi ito ng kanyang emosyon ng pagiging mas mababa. Dahil pakiramdam niya ay mas mababa siya at hindi nangangahas na humarap sa mga tao, ni hindi niya maako ang mga obligasyon at responsabilidad na dapat niyang akuin, hindi rin niya maako ang pasanin ng kaya naman talaga niyang maisakatuparan sa saklaw ng sarili niyang abilidad at kakayahan, at sa saklaw ng karanasan niya bilang isang normal na tao. Ang emosyong ito ng pagiging mas mababa ay nakakaapekto sa bawat aspekto ng kanyang pagkatao, naaapektuhan nito ang kanyang karakter, at siyempre, naaapektuhan din nito ang kanyang personalidad. Sa isang grupo ng mga tao, madalang niyang ipinapahayag ang sarili niyang mga pananaw, at halos hindi maririnig na ipinapahayag niya ang sarili niyang posisyon o opinyon. Kapag nahaharap siya sa isang isyu, hindi siya naglalakas-loob na magsalita, sa halip, palagi siyang umiiwas at umaatras. Kapag kaunti lang ang tao roon, kaya niyang humugot ng lakas ng loob na umupo kasama ang mga ito, pero kapag marami ang tao roon, pumupunta siya kung saan man may sulok at malamlam na ilaw, hindi naglalakas-loob na humarap sa ibang tao. Sa tuwing nararamdaman niya na nais niyang aktibong magsabi ng isang bagay at magpahayag ng sarili niyang mga pananaw at opinyon para ipakita na tama ang kanyang iniisip, ni wala man lang siyang lakas ng loob na gawin iyon. Sa tuwing siya ay may gayong mga ideya, sabay-sabay na lumalabas ang kanyang emosyon ng pagiging mas mababa, at kinokontrol, sinasakal siya nito, sinasabi sa kanya na, ‘Huwag kang magsabi ng kahit na ano, wala kang silbi. Huwag mong ipahayag ang mga pananaw mo, sarilinin mo na lang ang mga ideya mo. Kung may anumang bagay sa puso mo na nais mo talagang sabihin, itala mo na lang ito sa kompyuter at pag-isipan mo ito nang mag-isa. Hindi mo dapat hayaang malaman ito ng sinuman. Paano kung may masabi kang mali? Sobrang nakakahiya iyon!’ Sinasabi palagi ng tinig na ito sa iyo na huwag mong gawin ito, huwag mong gawin iyon, huwag mong sabihin ito, huwag mong sabihin iyon, kaya’t nilulunok mo na lang ang bawat salitang nais mong sabihin. Maaaring mayroong isang bagay na matagal mo nang paulit-ulit na pinag-isipan sa iyong puso, ngunit pagdating ng oras para magsalita, umaatras ka, hindi ka nangangahas na sabihin ito, nahihiya kang magsalita, at nararamdaman mong ito ay isang bagay na hindi mo dapat gawin, na ang paggawa nito ay parang paglabag sa isang panuntunan o paglabag sa batas. At kapag isang araw ay kusa mong ipinahayag ang iyong pananaw, sa kaibuturan mo ay mararamdaman mo na hindi mapapantayan ang iyong pagkabagabag at pagkabahala. Bagama’t unti-unting naglalaho ang pakiramdam na ito ng walang kapantay na pagkabahala, unti-unting pinagtatakpan ng emosyon mo ng pagiging mas mababa ang mga ideya, intensyon, at planong mayroon ka sa kagustuhan mong magsalita, magpahayag ng sarili mong mga pananaw, maging normal na tao, at maging katulad lang ng lahat. Iyong mga hindi talaga nakakakilala sa iyo ay naniniwala na hindi ka palasalita, na tahimik ka, na may mahiyain kang personalidad, na isa kang taong ayaw pagtinginan, na nahihiya ka at namumula ang mukha mo kapag nagsasalita ka sa harap ng maraming tao, at na medyo introverted ka. Ang totoo, ikaw lang ang nakakaalam na pakiramdam mo ay mas mababa ka. … Bagama’t hindi masasabi na isang tiwaling disposisyon ang emosyon na ito, nagdulot na ito ng malubhang negatibong epekto sa mga tao; lubha nitong sinusupil ang kanilang pagkatao at may malaking negatibong epekto ito sa iba’t ibang emosyon at sa pananalita at mga kilos ng kanilang normal na pagkatao. Napakalubha ng mga kahihinatnan na ito. Sa maliit na saklaw, nakakaapekto ito sa kanilang personalidad, sa kanilang mga kagustuhan, at sa kanilang mga ambisyon; sa malaking saklaw, nakakaapekto ito sa kanilang mga layon at direksiyon sa buhay. Mula sa mga sanhi ng emosyon na ito ng pagiging mas mababa, sa proseso nito at sa mga kahihinatnan na idinudulot nito sa isang tao, sa alinmang aspekto mo ito titingnan, hindi ba’t isa itong bagay na dapat bitiwan ng mga tao? (Oo.)” (Ang Salita, Vol. VI. Ukol sa Paghahangad sa Katotohanan. Paano Hangarin ang Katotohanan (1)). Pagkatapos basahin ang mga salita ng Diyos, napagtanto ko na talagang mababa ang tingin ko sa sarili. Ang kalagayan at mga pagpapamalas ng mababang tingin sa sarili na inilantad ng Diyos ay nakita sa akin. Nakagapos ang puso ko sa pakiramdam ng pagiging mababa, at palagi kong nararamdaman na hindi ako sapat sa iba’t ibang paraan. Kapag nakikisalamuha sa mga tao, natatakot akong magsalita kapag maraming tao, o nagtatago ako sa isang sulok at nananatiling tahimik. Sa mga tungkulin ko, sa tuwing kailangan kong magpahayag ng aking mga iniisip, hindi ko maiwasang kabahan, at ang iniisip ko ay hindi kung paano makikipagtulungan sa lahat para tuparin nang maayos ang aking mga tungkulin, kundi sa halip, nararamdaman ko na hindi ako mahusay magsalita, na wala sa punto ang aking sinasabi, at mas gugustuhin kong hayaan na lang ang iba na makipagbahaginan. Kapag may mga opinyon o ideya ako sa ilang mga isyu, palagi akong nag-aatubili, iniisip na, “Dapat ba akong magsalita o hindi? Tama ba ang opinyon ko? Sasang-ayon ba sa akin ang iba? Huwag na lang, mas mabuti pang hindi ko na sabihin. Makikinig na lang ako sa opinyon ng iba.” Madalas akong naiimpluwensiyahan ng mga kaisipang ito, na para bang selyado ang bibig ko at barado ang lalamunan ko, kaya hindi ko maipahayag ang aking mga pananaw at paninindigan sa maraming sitwasyon. Hiniling ng superbisor sa akin na maging lider ako ng pangkat, at alam kong sa pag-ako ng tungkuling ito, dapat kong tuparin ang aking mga responsabilidad, pero sa tuwing kailangan kong sumubaybay sa gawain, hindi ko talaga masabi ang mga salita, natatakot na hindi ko maipaliwanag nang malinaw ang mga bagay-bagay at hindi maiintindihan ng iba. Talagang nakahihiya iyon! Kaya palagi kong gusto na isang taong may mas magaling na kasanayan sa pakikipag-usap ang sumagot sa mga tanong ng mga kapatid, at makikinig at sasang-ayon na lang ako sa gilid. Bilang resulta, hindi ko natupad ang mga responsabilidad na dapat kong tuparin, at lalo pa akong naging pasibo sa aking mga tungkulin. Ang negatibong pakiramdam na ito ng pagiging mababa ay talagang nagkaroon ng malaking epekto sa akin, na nagiging dahilan para lalo akong maging mahiyain at pasibo, at hindi ko man lang magawang makipag-usap nang normal sa iba. Nawala ang aking pagiging responsable at ang sigasig, at lalo kong hinuhusgahan nang negatibo at binibigyang-hatol ang aking sarili, at lalong lumalakas ang pagnanais kong umatras. Nakita ko kung gaano kasakit maigapos at mapigilan ng mga pakiramdam na ito ng pagiging mababa.

Pagkatapos, naghanap ako ng mga solusyon para sa isyung ito. Binasa ko ang mga salita ng Diyos: “Sa panlabas, ang pagiging mas mababa ay isang emosyon na naipapamalas sa mga tao; pero sa katunayan, ang ugat nito ay ang katiwalian ni Satanas, ang kapaligirang ginagalawan ng mga tao, at sariling mga obhetibong dahilan ng mga tao. Ang buong sangkatauhan ay nasa ilalim ng kapangyarihan ng masama, lubos na ginawang tiwali ni Satanas, at walang nag-eeduka sa kanilang mga anak nang alinsunod sa katotohanan at mga salita ng Diyos; sa halip, ginagawa nila ito nang alinsunod sa mga bagay na nagmumula kay Satanas. Kaya naman, maliban sa ginagawa nitong tiwali ang mga disposisyon at diwa ng mga tao, ang kahihinatnan ng pagtuturo sa susunod na henerasyon at buong sangkatauhan gamit ang mga bagay na kay Satanas ay ang pag-usbong ng mga negatibong emosyon sa mga tao. Kung pansamantala lamang ang mga umuusbong na negatibong emosyon, hindi ito magkakaroon ng malaking epekto sa buhay ng isang tao. Gayumpaman, kung malalim nang nakaugat ang isang negatibong emosyon sa kaibuturan ng puso at kaluluwa ng isang tao at hindi maalis-alis sa pagkabaon doon, at ganap na hindi niya ito makalimutan o maiwaksi, kung gayon ay hindi maiiwasan na makakaapekto ito sa lahat ng uri ng pagpili na ginagawa ng taong iyon, sa paraan ng pagharap niya sa iba’t ibang uri ng tao, pangyayari, at bagay, sa kung ano ang pinipili niya kapag nahaharap sa malalaking usapin ng prinsipyo, at sa landas na kanyang tinatahak sa buhay niya—ito ang tunay na epekto ng lipunan ng tao sa bawat indibidwal. Ang isa pang aspekto ay ang sariling mga obhetibong dahilan ng mga tao. Ibig sabihin, ang edukasyon at mga turo na natatanggap ng mga tao habang lumalaki sila, lahat ng kaisipan at ideya kasama ang mga paraan ng pag-asal na tinatanggap nila, gayundin ang iba’t ibang kasabihan ng tao, ay lahat nagmumula kay Satanas, kaya wala nang kakayahan ang mga tao na pangasiwaan at pawiin mula sa tamang perspektiba at posisyon ang mga isyung ito na nakahaharap nila. Samakatwid, nang hindi nalalaman, sa ilalim ng impluwensiya ng malupit na kapaligirang ito, at nang nasisiil at nakokontrol nito, hindi sinasadya na nagkakaroon ang tao ng iba’t ibang negatibong emosyon, gaya ng emosyon ng pagiging mas mababa, at ginagamit ang mga ito para subukang labanan ang mga problemang wala siyang kakayahan na lutasin, baguhin, o pawiin. Ipagpalagay na ang iyong mga magulang, guro, nakatatanda, at ang ibang tao sa paligid mo ay pawang may hindi makatotohanang pagsusuri sa iyong kakayahan, pagkatao, at karakter, at sa huli, ang ginagawa nito sa iyo ay aatakihin ka, aapihin, susupilin, itatali, at igagapos. Sa huli, kapag wala ka nang anumang abilidad na lumaban, wala kang ibang pagpipilian kundi ang pumili ng isang buhay ng tahimik na paglunok sa iyong mga hinaing, at piliing labag sa loob na tanggapin at tahimik na pagtiisan ang ganitong uri ng hindi patas at hindi makatarungang realidad. Kapag tinanggap mo ang realidad na ito, ang damdaming sa huli ay lilitaw sa iyo ay hindi kaligayahan, kasiyahan, o isang bagay na positibo o nakapagpapasigla; hindi ka mamumuhay nang may higit na motibasyon at mas malaking pagkadama ng direksyon, lalo namang hindi mo hahangarin ang tumpak at tamang mga layon para sa buhay ng tao, kundi sa halip ay isang malalim na emosyon ng pagiging mas mababa ang lilitaw sa iyo. Kapag lumitaw ang emosyong ito sa iyo, pakiramdam mo ay wala kang magawa. Kapag naharap ka sa isang isyu kung saan nangangailangan na magpahayag ka ng pananaw, hindi mabilang na beses mong pag-iisipan ang gusto mong sabihin at ang pananaw na nais mong ipahayag sa kaibuturan ng iyong puso, pero hindi ka pa rin mangangahas na sabihin ito. Kapag may isang tao na nagpapahayag ng pananaw na pareho ng sa iyo, nadarama mo lang sa puso mo ang isang kumpirmasyon—isang kumpirmasyon na hindi ka mas masahol kaysa sa ibang tao. Pero kapag nangyayaring muli ang ganoong sitwasyon, sinasabi mo pa rin sa iyong sarili, ‘Hindi ako pwedeng magsalita nang walang ingat, pagtinginan, o maging katatawanan. Wala akong kwenta, ako ay estupido, hangal, at tunggak. Kailangan kong matutong magtago; kailangan kong makinig lang at hindi magsalita.’ Mula rito ay makikita natin na simula sa punto ng pag-usbong ng emosyon ng pagiging mas mababa hanggang sa kapag malalim na itong nakabaon sa kaibuturan ng puso ng isang tao, pagkatapos ay napagkakaitan siya ng sarili niyang malayang kalooban at ng mga lehitimong karapatan na ipinagkaloob sa kanya ng Diyos, hindi ba? (Oo.) Sa ganitong paraan siya napagkaitan ng mga bagay na ito” (Ang Salita, Vol. VI. Ukol sa Paghahangad sa Katotohanan. Paano Hangarin ang Katotohanan (1)). Pagkatapos basahin ang mga salita ng Diyos, sinimulan kong pagnilayan kung bakit napakaduwag ko at may ganoong pakiramdam ng pagiging mababa, at hindi ko maiwasang isipin ang aking nakaraan. Noong bata ako, para maiwasan ang family planning census, pinalaki ako sa bahay ng lola ko, at madalas ay kailangan kong tumakbo at magtago kasama ang lola ko. Nag-iwan ito ng anino sa aking puso, at talagang naging duwag ako. Dahil wala ang mga magulang ko sa tabi ko, kinutya ako ng isang ale mula sa pamilya ng aming kapitbahay bilang “balewala,” at kinutya rin ako ng mga batang kasing-edad ko bilang isang batang walang ina. Pakiramdam ko, nabubuhay ako sa ilalim ng isang walang kulay at walang araw na langit, at nakaramdam ako ng matinding kalungkutan at pagkasikil, iniisip na iba ako sa ibang mga bata. Mayroon silang parehong mga magulang sa kanilang tabi, pero ako ay wala. Pagkatapos ng lahat ng ito, hindi ko na gustong lumabas, natatakot akong makipagkita sa mga tao, at lalo akong naging hindi palakibo. Pagkatapos magsimula sa eskuwela, dahil mahiyain ako at walang pakiramdam ng seguridad, bihira akong makipag-usap sa aking mga kaklase tuwing break. Pinapanood ko silang nag-uusap, nagtatawanan, at naglalaro pagkatapos ng klase, pero hanggang sa panonood at pagkainggit lang ako, palaging nararamdaman na iba ako sa kanila. Isang karanasang nag-iwan ng malalim na marka sa akin ay nangyari sa klase sa Chinese. Dahil napakahina ng boses ko noong sumagot ako sa isang tanong, sarkastikong sinabi ng guro, “Dapat yata kitang ikuha ng megaphone,” at pagkasabi niya nito, nagtawanan ang buong klase. Noong sandaling iyon, pakiramdam ko ay ako ang katatawanan ng buong klase, at gusto ko na lang itago ang mukha ko. Dahil sa karaniwan kong mga grado at sa paghamak ng guro, pagkatapos ng ganoong pangungutya, lubhang nasugatan ang pagpapahalaga ko sa sarili. Pagbalik ko sa bahay ng mga magulang ko, nakita kong madalas silang mag-away, at lalo akong nakaramdam ng pagkasikil at kalungkutan. Dahil matagal akong naipit sa ganitong emosyonal na kalagayan, kinailangan kong sarilinin ang maraming iniisip at nararamdaman. Dahil palagi akong tahimik at mukhang naiilang kapag nakikitungo sa mga tao o humaharap sa mga sitwasyon, may galit at kawalang-magawa ang mga magulang ko sa pakikitungo sa akin, at sinasabi nila sa akin, “Hangal ka ba? Hindi ka man lang makapagsalita nang maayos, ang hirap mong intindihin!” Sa paglipas ng panahon, sinimulan kong tanggapin na wala akong kuwenta at hindi ako magaling magsalita, at ang mga ebalwasyong ito ay dumikit sa akin na parang mga sticker, na nag-iwan sa akin ng pangmatagalang pakiramdam ng pagiging mababa. Hanggang sa puntong ito, kapag kailangan kong ipahayag ang aking mga pananaw sa aking mga tungkulin, malinaw na may mga opinyon at ideya ako pero sobrang takot akong magsalita, palaging natatakot na baka hindi angkop ang aking mga salita kaya hindi ito tatanggapin, na lalo pa akong magmumukhang mahina. Pero sa totoo lang, marami sa aking mga pananaw at mungkahi ay napatunayang angkop at karapat-dapat isaalang-alang. Sa pagninilay sa mga bagay na ito, nagsimula akong mas malinaw na maunawaan ang mga dahilan ng aking pakiramdam ng pagiging mababa. Dahil sa impluwensiya ng mga panlabas na pangyayari, palagi kong hinuhusgahan nang negatibo at binibigyang-hatol ang aking sarili, at sa paglipas ng panahon, nawala ang aking inisyatiba, at sa pakikipag-usap ko sa iba at sa paggampan ko ng aking mga tungkulin, lalo akong naging pasibo at mahiyain.

Pagkatapos ay patuloy akong naghanap, at binasa ko ang mga salita ng Diyos: “Anuman ang sitwasyong nagdulot ng iyong emosyon ng pagiging mas mababa o kung sino o anong pangyayari ang sanhi nito, dapat kang magkaroon ng tamang pagkaunawa sa iyong sariling kakayahan, mga kalakasan, talento, at karakter. Hindi tama na makaramdam ng pagiging mas mababa, hindi rin tama na makaramdam ng pagiging mas nakatataas—parehong negatibong emosyon ang mga ito. Maaaring gapusin ng pagiging mas mababa ang iyong mga kilos at kaisipan, at iimpluwensiyahan ang iyong mga pananaw at posisyon. Gayundin, ang pagiging mas mataas ay mayroon ding negatibong epekto. Kaya, ito man ay pagiging mas mababa o iba pang negatibong emosyon, dapat kang magkaroon ng tamang pagkaunawa sa mga komento mula sa mga tao na humahantong sa paglitaw ng emosyong ito. Una, dapat mong maunawaan na ang mga komentong iyon ay hindi tumpak, at ito man ay tungkol sa iyong kakayahan, talento, o sa iyong karakter, ang mga pagsusuri at kongklusyon nila sa iyo ay pawang hindi tumpak. Kaya, paano mo tumpak na masusuri at makikilala ang iyong sarili, at paano ka makalalaya sa emosyon ng pagiging mas mababa? Dapat mong gamitin ang mga salita ng Diyos bilang batayan sa pagkilala sa iyong sarili—subukang alamin kung ano ang iyong pagkatao, kung ano talaga ang iyong kakayahan at mga talento, at kung anong mga kalakasan ang mayroon ka. … Sa ganitong sitwasyon, kailangan mong gumawa ng tamang pagsusuri at sukatin nang tama ang iyong sarili batay sa mga salita ng Diyos. Dapat mong masiguro kung ano ang natutunan mo at kung saan naroroon ang mga kalakasan mo, at gawin mo ang anumang kaya mo; para naman sa mga bagay na hindi mo kayang gawin, ang iyong mga kakulangan at kapintasan, dapat mong pagnilayan at kilalanin ang mga ito, at dapat ka ring magkaroon ng tumpak na pagsusuri at kaalaman sa kung ano ang kakayahan mo, kung mahusay o mahina ba ito. Kung hindi mo maunawaan o wala kang malinaw na pagkilala sa sarili mong mga problema, kung gayon, hilingin mo sa mga tao sa paligid mo na may pagkaunawa na kilatisin ka. Tumpak man o hindi ang sasabihin nila, kahit papaano ay mabibigyan ka nito ng pagbabatayan at mabibigyang-kakayahan ka nito na magkaroon ng batayang paghusga o paglalarawan sa iyong sarili. Pagkatapos, malulutas mo na ang esensiyal na problema ng negatibong emosyong ito—ang emosyon mo ng pagiging mas mababa—at unti-unti kang makakaahon mula rito. Ang emosyon ng pagiging mas mababa ay madaling lutasin kung makakakilatis at mamumulat mula rito ang isang tao, at kung hahanapin niya ang katotohanan” (Ang Salita, Vol. VI. Ukol sa Paghahangad sa Katotohanan. Paano Hangarin ang Katotohanan (1)). Pagkatapos basahin ang mga salita ng Diyos, natagpuan ko ang paraan upang mabitawan ang aking pakiramdam ng pagiging mababa. Ito ay ang suriin ang aking sarili nang obhetibo at makatarungan batay sa mga salita ng Diyos. Hindi ako maaaring patuloy na maglublob sa mga lumang alaalang ito, na nalilimitahan ng mga anino ng nakaraan at ng mga maling ebalwasyon ng iba sa akin, hanggang sa punto na hinahayaan ko pang kontrolin ng mga bagay na ito ang aking pag-iisip at buhay. Dapat kong sukatin at suriin ang aking sarili ayon sa mga salita ng Diyos, at tingnan nang tama ang aking mga kalakasan at kahinaan. Maaari ko ring isaalang-alang ang mga ebalwasyon ng mga taong nakapaligid sa akin upang obhetibong husgahan ang aking sarili. Naalala ko kung paano ako sinuri ng mga kapatid na nakikipagtulungan sa akin. Sinabi nila na karaniwan lang ang kakayahan ko, na hindi baluktot ang aking pag-unawa, na mayroon akong sariling mga iniisip kapag nahaharap sa mga sitwasyon, at na mayroon akong pasanin at responsabilidad sa aking mga tungkulin. Nakita ko na bagama’t hindi ako masyadong may kapabilidad at matalino, at hindi masyadong mataas ang aking kakayahan, hindi ako isang taong may mahinang kakayahan o walang mga pananaw. Higit pa rito, hindi ako inayawan ng aking mga kapatid dahil sa pagiging introvert at hindi magaling magsalita. Sa halip, kapag kinakabahan ako at hindi makapagsalita nang malinaw, tinutulungan nila akong linawin at dagdagan ang sinusubukan kong sabihin. Ipinadama nito sa akin ang tunay na tulong sa pagitan ng mga kapatid, na walang pangmamaliit o paghamak.

Isang araw, nabasa ko ang isang sipi ng mga salita ng Diyos na sinipi sa isang artikulo ng patotoong batay sa karanasan, at bahagya nitong pinagliwanag ang puso ko, na nagpalaya sa akin mula sa paglilimita ng aking pagiging introvert. Sabi ng Makapangyarihang Diyos: “Ang mga taong namumuhay sa normal na pagkatao ay nalilimitahan din ng maraming instinto ng katawan at ng maraming pangangailangan ng katawan. … Kung minsan ay maaaring nalilimitahan ang mga tao ng mga damdamin at pangangailangan ng katawan, at minsan ay maaaring sumasailalim sila sa mga limitasyon ng mga instinto ng katawan, o sa mga limitasyon ng oras at personalidad—ito ay normal at natural. Halimbawa, may ilang tao na labis na introvert mula pa noong bata sila; hindi sila mahilig magsalita at nahihirapan silang makipag-ugnayan sa iba. Kahit nasa hustong gulang na sila sa edad na trenta o kuwarenta, hindi pa rin nila mapangibabawan ang personalidad na ito: Hindi pa rin sila magaling magsalita o mahusay sa mga salita, hindi rin sila magaling sa pakikipag-ugnayan sa iba. Pagkatapos nilang maging lider, medyo nagiging limitasyon at hadlang sa kanilang gawain ang personalidad nilang ito, at dahil dito ay madalas silang nababagabag at nadidismaya, kaya’t nararamdaman nilang nalilimitahan sila. Ang pagiging introvert at hindi pagkahilig na magsalita ay mga pagpapamalas ng normal na pagkatao. Dahil ang mga ito ay mga pagpapamalas ng normal na pagkatao, maituturing ba na mga pagsalangsang sa Diyos ang mga ito? Hindi, hindi mga pagsalangsang ang mga ito, at tatratuhin ng Diyos nang tama ang mga ito. Anuman ang iyong mga problema, depekto, o mga kapintasan, hindi isyu ang mga ito sa mga mata ng Diyos. Tinitingnan lang ng Diyos kung paano mo hinahanap ang katotohanan, isinasagawa ang katotohanan, kung paano ka kumikilos ayon sa mga katotohanang prinsipyo, at sumusunod sa daan ng Diyos sa ilalim ng mga likas na kalagayan ng normal na pagkatao—ang mga ito ang tinitingnan ng Diyos” (Ang Salita, Vol. VII. Ukol sa Paghahangad sa Katotohanan. Paano Hangarin ang Katotohanan (3)). Palagi kong inaayawan ang sarili ko dahil sa pagiging introvert at hindi magaling magsalita, at madalas akong minamaliit at hinahamak ng mga kaklase at kasamahan, pero sinasabi ng Diyos na ang mga bagay na ito ay mga pagpapamalas ng normal na pagkatao. Sa wakas ay napagtanto ko na ang pagiging introvert at hindi magaling magsalita ay hindi mali, at na hindi ito isang bagay na dapat ikahiya. Hindi maaaring baguhin ang likas na personalidad ng isang tao, at ang gawain ng Diyos ay hindi upang baguhin ang personalidad ng isang tao, na gawing extrovert ang mga introvert, o gawing matatas magsalita ang mga hindi magaling magsalita. Sa halip, ang gawain ng Diyos ay nakatuon sa paglilinis at pagbabago ng tiwaling disposisyon ng isang tao, at hindi kinokondena ng Diyos ang mga pagkukulang at kakulangan sa loob ng normal na pagkatao. Ang tinitingnan ng Diyos ay kung kaya ng isang tao na hangarin ang katotohanan, at kung kaya niyang makinig at magsagawa ayon sa mga salita ng Diyos. Nang maunawaan ko ito, hindi na ako nabagabag dahil sa pagiging introvert ko o sa mahinang kasanayan ko sa pagsasalita, at hindi ko na rin inayawan ang sarili ko. Dapat kong tratuhin nang tama ang aking mga pagkukulang, at kapag kailangan kong magpahayag ng aking opinyon, hindi ko dapat palaging isipin, “Hindi ko kaya. Introvert ako at hindi ako magaling magsalita,” sa halip, dapat kong tuparin ang aking mga responsabilidad at kumilos ayon sa mga prinsipyo. Sa pagpapatuloy sa aking mga tungkulin, sinadya kong magsagawa ayon sa mga salita ng Diyos.

Kalaunan, nang subaybayan ko ang gawain, napansin ko na may ilang kapatid na pasibo sa kanilang mga tungkulin. Naisip kong himukin sila, pero nang magpapadala na ako ng mensahe, nag-alala ako, iniisip na, “Paano ko ito sasabihin? Tutugon kaya sila nang aktibo sa mensahe? Kung magtatanong sila sa akin at hindi ko masasagot nang malinaw, magiging sobrang nakaiilang!” Sa pag-iisip nito, hindi ako nangahas na magpadala ng mensahe. Napagtanto ko na muli na naman akong naigapos ng aking pakiramdam ng pagiging mababa. Naisip ko ang mga salita ng Diyos na nabasa ko ilang araw na ang nakalipas: “Anuman ang iyong mga problema, depekto, o mga kapintasan, hindi isyu ang mga ito sa mga mata ng Diyos. Tinitingnan lang ng Diyos kung paano mo hinahanap ang katotohanan, isinasagawa ang katotohanan, kung paano ka kumikilos ayon sa mga katotohanang prinsipyo, at sumusunod sa daan ng Diyos sa ilalim ng mga likas na kalagayan ng normal na pagkatao—ang mga ito ang tinitingnan ng Diyos” (Ang Salita, Vol. VII. Ukol sa Paghahangad sa Katotohanan. Paano Hangarin ang Katotohanan (3)). Sa sandaling iyon, naramdaman kong mayroon akong direksyon at landas. Tumugon man nang aktibo ang aking mga kapatid o hindi, dapat ko pa ring tuparin ang aking responsabilidad. Kaya nagpadala ako ng mensahe para himukin sila sa kanilang gawain. Nang tanungin nila ako ng ilang bagay, sinagot ko sila sa abot ng aking nalalaman, at sa pagsasagawa nang ganito, napanatag ang kalooban ko. Naranasan ko na ang mga salita ng Diyos ay tunay na direksyon at pamantayan sa kung paano dapat kumilos ang mga tao.

Kalaunan, pinaalalahanan ako ng isang sister na magnilay: Bukod sa pagiging apektado ng pakiramdam ng pagiging mababa, anong mga tiwaling disposisyon ang naglilimita sa akin noong palagi akong pasibo at umiiwas sa aking tungkulin? Pinadalhan ako ng sister ng isang sipi ng mga salita ng Diyos, at saka ko lang napagtanto ang ugat na dahilan sa likod ng pakiramdam ko ng pagiging mas mababa. Sabi ng Makapangyarihang Diyos: “Kinokondisyon ng pamilya ang mga tao gamit ang hindi lamang isa o dalawang kasabihan, kundi napakaraming sikat na kasabihan at salawikain. Halimbawa, madalas bang binabanggit ng mga nakatatanda sa iyong pamilya at ng iyong mga magulang ang kasabihang ‘Iniiwan ng tao ang kanyang pangalan saanman siya maglagi, tulad ng pagputak ng gansa saanman ito lumipad’? (Oo.) Sinasabi nila sa iyo: ‘Dapat mamuhay ang mga tao para sa kapakanan ng kanilang reputasyon. Wala nang iba pang dapat hangarin ang mga tao sa kanilang buhay, maliban sa bumuo ng magandang reputasyon at mag-iwan ng magandang impresyon sa isipan ng iba. Sinuman ang kausapin mo, magsabi ka sa kanila ng mga salitang magandang pakinggan, magsabi ka lang ng mga salita ng pambobola at kabaitan, at huwag pasamain ang kanilang loob. Sa halip, gumawa ka ng mas maraming kabutihan.’ Itong partikular na epekto ng pagkokondisyon ng pamilya ay may tiyak na epekto sa pag-uugali o mga prinsipyo ng pag-asal ng mga tao, na may hindi maiiwasang kahihinatnan kung saan binibigyang-halaga nila ang kasikatan at pakinabang. Ibig sabihin, binibigyang-halaga nila ang kanilang sariling reputasyon, katanyagan, ang impresyong nililikha nila sa isipan ng mga tao, at ang ebalwasyon ng iba sa lahat ng kanilang ginagawa at bawat opinyon na kanilang ipinapahayag. Lubos na pinahahalagahan ng mga tao ang kasikatan at pakinabang, kaya ang mga salita ng mga sikat na kasabihang iyon at mga prinsipyo sa pakikitungo sa mga bagay-bagay sa tradisyonal na kultura ay nagkakaroon ng nangingibabaw na posisyon sa kanilang puso, tuluyan pa ngang sumasakop sa mga ito. Nang hindi namamalayan, itinuturing na nilang hindi mahalaga kung ginagawa ba nila ang kanilang tungkulin alinsunod sa katotohanan at mga prinsipyo, at maaari pa nga nilang talikuran nang lubusan ang gayong mga pagsasaalang-alang. Sa kanilang puso, ang mga satanikong pilosopiyang iyon at mga sikat na kasabihan ng tradisyonal na kultura, tulad ng ‘Iniiwan ng tao ang kanyang pangalan saanman siya maglagi, tulad ng pagputak ng gansa saanman ito lumipad,’ ay nagiging napakahalaga. … Ang lahat ng ginagawa mo ay hindi para maisagawa ang katotohanan, ni hindi para mapalugod ang Diyos, sa halip, ito ay para sa sarili mong reputasyon. Sa ganitong paraan, ano ang hindi sinasadyang kinahinatnan ng lahat ng iyong ginagawa? Ito ay naging isang relihiyosong gawain. Ano ang nangyari sa iyong diwa? Naging tipikal na modelo ka ng isang Pariseo. Ano ang nangyari sa landas mo? Ito ay naging landas ng isang anticristo. Ganyan ito inilalarawan ng Diyos. Kaya, ang diwa ng lahat ng iyong ginagawa ay nagbago, iba na ito ngayon; hindi mo isinasagawa ang katotohanan o hinahangad ito, sa halip ay hinahangad mo ang kasikatan at pakinabang. Sa huli, para sa Diyos, ang pagganap ng iyong tungkulin—sa isang salita—ay hindi pasok sa pamantayan. Bakit ganoon? Dahil nakatuon ka lamang sa sarili mong reputasyon, sa halip na sa ipinagkatiwala sa iyo ng Diyos, o sa iyong tungkulin bilang isang nilikha. … Ito ay sapagkat ang diwa ng lahat ng ginagawa mo ay para lamang sa iyong reputasyon, at para lamang isagawa ang kasabihang ‘Iniiwan ng tao ang kanyang pangalan saanman siya maglagi, tulad ng pagputak ng gansa saanman ito lumipad’—hindi ito paghahangad sa katotohanan. Subalit ikaw mismo ay hindi alam ito. Sa tingin mo ay walang mali sa kasabihang ito, dahil hindi ba’t namumuhay ang mga tao para sa kapakanan ng kanilang reputasyon? Tulad ng karaniwang kasabihan na, ‘Iniiwan ng tao ang kanyang pangalan saanman siya maglagi, tulad ng pagputak ng gansa saanman ito lumipad.’ Ang kasabihang ito ay tila napakapositibo at marapat, kaya hindi mo namamalayang tinatanggap mo ang epekto ng pagkokondisyon nito at itinuturing ito bilang isang positibong bagay. Sa sandaling ituring mo ang kasabihang ito bilang isang positibong bagay, hindi mo namamalayang hinahangad at isinasagawa mo ito. Kasabay nito, hindi mo namamalayan at nalilitong itinuturing mo ito bilang ang katotohanang pamantayan. Kapag itinuring mo ito bilang ang katotohanang pamantayan, hindi mo na matanggap ang sinasabi ng Diyos, at hindi mo na rin nauunawaan ito. Pikit-mata mong isinasagawa ang salawikaing ito, ‘Iniiwan ng tao ang kanyang pangalan saanman siya maglagi, tulad ng pagputak ng gansa saanman ito lumipad,’ at kumikilos ka alinsunod dito, at sa huli, ang nakukuha mo roon ay isang magandang reputasyon. Nakamit mo ang nais mong makamit, ngunit sa paggawa nito ay nalabag at natalikuran mo ang katotohanan, at nawalan ka ng pagkakataong maligtas” (Ang Salita, Vol. VI. Ukol sa Paghahangad sa Katotohanan. Paano Hangarin ang Katotohanan (12)). Mula sa mga salita ng Diyos, napagtanto ko na palagi akong lubos na naiimpluwensiyahan ng ideya na “Iniiwan ng tao ang kanyang pangalan saanman siya maglagi, tulad ng pagputak ng gansa saanman ito lumipad,” at na palagi kong labis na pinahahalagahan ang aking reputasyon, labis na nag-aalala sa kung ano ang iisipin ng iba tungkol sa akin. Para akong isang papet, na nakagapos sa pride at katayuan. Naisip ko kung paanong ang pagtatalaga sa akin ng superbisor bilang lider ng pangkat ay talagang isang magandang pagkakataon para ako ay magsanay. Sa pakikipag-usap at pagkatuto kasama ang mga kapatid, isa rin itong magandang pagkakataon para mapunan ko ang aking mga kakulangan. Kung mali ang aking mga pananaw, matutulungan ako ng mga kapatid na itama ang anumang mga paglihis. Ngunit palagi akong nalilimitahan ng aking pride, at kapag nakikita kong maraming tao at kailangan kong magbahagi ng aking mga pananaw, ang una kong reaksyon ay palaging, “Hindi ko ito kaya.” Natatakot akong mailantad ang aking mga pagkukulang, na magkaroon ng masamang impresyon sa akin ang mga kapatid at maliitin ako. Bilang resulta, hindi ko nasabi ang dapat kong sabihin o natupad ang mga responsabilidad na dapat kong tuparin, na naging dahilan para maging napakapasibo ko sa paggawa ng aking mga tungkulin. Masyado kong pinahalagahan ang aking personal na pride at katayuan. Upang protektahan ang aking pride at katayuan, pinalampas ko ang maraming pagkakataon para isagawa ang katotohanan at tuparin ang aking mga responsabilidad, at pinalampas ko ang napakaraming pagkakataon para tanggapin ang gawain ng Banal na Espiritu. Kinailangan kong sadyang isagawa ang katotohanan at hindi na mamuhay para sa pride o katayuan.

Kalaunan, dahil sa mga pangangailangan sa gawain, kinailangan kong gawin ang aking mga tungkulin sa ibang pangkat, at hiniling sa akin ng lider ng pangkat na subaybayan ang gawain ng mga kapatid at pangunahan ang mga pagtitipon ng grupo. Naisip ko, “Hindi ako magaling magsalita. Kung hindi ko maipapaliwanag nang malinaw ang mga bagay-bagay, at hindi maintindihan ng mga kapatid, hindi ba’t mamaliitin ako ng mga tao?” Medyo kinabahan ako at hindi mapakali. Ngunit napagtanto ko na pinahintulutan ng Diyos na dumating sa akin ang tungkuling ito upang bigyan ako ng pasanin, at para mas makapagsanay ako. Kaya naman, tinanggap ko ang tungkuling ito. Noong una, kapag nakikipagtipon ako kasama ang mga kapatid, kasama ko ang aking katuwang sa pagho-host, at kinakabahan pa rin ako bago makipagbahaginan, nag-aalala na kung hindi ko magawang makipagbahaginan nang maayos, mamaliitin ako ng mga kapatid. Ngunit nang maisip ko kung paanong ito ay ang aking tungkulin, nakaramdam ako ng responsabilidad, at nagawa kong makipagbahaginan nang may lakas ng loob. Bagama’t kinakabahan pa rin ako habang nakikipagbahaginan, pagkatapos ng ilang pagtitipon, natuklasan ko na matapos kong maingat na pagnilayan ang mga salita ng Diyos, hindi na ako gaanong kinakabahan kapag nakikipagbahaginan. Hindi ko na masyadong inintindi kung maganda ba o hindi ang aking pakikipagbahaginan, at mas gumaan ang pakiramdam ko. Ang kaunting pagbabagong ito na nagawa ko ay bunga ng paggabay sa akin ng mga salita ng Diyos. Salamat sa Diyos!


32. Tama Ba ang Ideya na “Nagpapaganda ang isang babae para sa kanyang tagahanga”?

Ni Yifei, Tsina

Mula pa noong unang panahon sa Tsina, may kasabihan nang, “Nagpapaganda ang isang babae para sa kanyang tagahanga.” Maraming babae, para maipakita ang kanilang alindog at para bigyang-kasiyahan ang mga lalaking humahanga sa kanila, ang nagsusumikap na palamutian at bihisan ang kanilang sarili. Hindi rin ako naiiba. Noong labimpitong taong gulang ako, natanggap ako sa isang vocational school sa kabisera ng probinsya. Umalis ako sa aming bayan sa lalawigan at pumunta sa malaking lungsod para mag-aral. Napakabago at napakaganda ng lahat. Habang nag-aaral, nakilala ko ang aking kasintahan, at madalas kaming mag-usap at magkita. Para maganda ang maging impresyon niya sa akin, palagi kong pinag-iigihan ang aking pag-aayos kapag nagkikita kami. Madalas din niya akong isama para makilala ang kanyang pamilya at mga kaibigan. Gustung-gusto nila akong lahat at madalas akong purihin dahil sa aking ganda at karisma. Sa tuwing pinupuri nila ako, natutuwa talaga ang nobyo ko. Sabi niya, ipinagmamalaki niya ako kapag isinasama niya ako sa labas, kaya palagi niya akong gustong isama saanman siya magpunta. Noong mga panahong iyon, hindi kami mapaghiwalay. Kalaunan, ikinasal kami. Sa simula, napakamaalalahanin niya sa akin. Naaalala ko noong buntis ako, napakalubha ng morning sickness ko, at hindi ako makakain o makainom ng kahit ano. Palagi niya akong iniisip kapag nasa trabaho siya, at umuuwi siya para alagaan ako sa tuwing may oras siya. Gumaan talaga ang loob ko. Pero pagkatapos isilang ang aming anak, bumaliktad ang mundo ko. Nagbago ang hubog ng katawan ko, at hindi na ako kasingpayat o kasingganda ng dati. Araw-araw, abala ako sa pag-aalaga sa aming anak hanggang sa punto na halos hindi ko na kaya, at wala na akong oras o gana para mag-ayos. Nang makita akong magbago mula sa isang batang dalaga tungo sa isang losyang na maybahay, hindi na pareho ang pakikitungo sa akin ng asawa ko. Hindi na niya ako inilalabas, at sa halip, halos araw-araw siyang kasama ng barkada niya, at bihira na siyang manatili sa bahay kasama ko. Sa tuwing gusto kong lumabas kaming mag-anak para mag-relax, tinatamad siya, pero kapag mga kaibigan niya ang tumawag, agad siyang umaalis nang hindi nagdadalawang-isip. Mahilig siyang mag-alaga ng aso, at isang beses, hindi ko naisara nang maayos ang pinto, at sa isang saglit na paglingat ko, nakatakbo palabas ang aso at hindi na bumalik. Dahil doon, nagalit siya sa akin at hindi umuwi nang dalawang araw. Maraming ganoong pangyayari. Pakiramdam ko, wala siyang anumang pakialam sa akin, at labis akong nasasaktan. Noong una, hindi ko maintindihan kung bakit ganoon kalaki ang ipinagbago ng pakikitungo sa akin ng asawa ko. Isang araw, pumunta sa bahay ko ang asawa ng pinsan ko, at umabot pa sa puntong kinutya niya ako, sabi niya, “Tiningnan mo na ba ang sarili mo sa salamin nitong kamakailan? Sobrang losyang ka na—sinong lalaki ang magkakagusto sa iyo? Alam mo ba kung bakit ayaw umuwi ng asawa mo? Ako rin naman hindi uuwi kung ang madaratnan ko ay ganyan ang mukha.” Sobrang nasaktan ako sa mga sinabi niya. Iyon pala, kaya ganoon ang pakikitungo sa akin ng asawa ko ay dahil hindi na ako kasingganda ng dati, at nagsawa na siya sa akin. Para sa kanya, isa akong bagay na hindi siya nasisiyahan, pero hindi niya magawang itapon. Sobrang sakit ng nararamdaman ko, pero hindi ko alam kung paano isasalba ang sitwasyon. Kalaunan, nagpasya akong magsimula sa pamamagitan ng pagbago sa aking pangangatawan. Sinimulan kong pagtuunan ang pagpapaganda at pagpapapayat. Para pumayat, madalas akong uminom ng mga pampapayat na tableta at bumili ng mga shapewear. Nagpa-acupuncture at nagpabentosa pa nga ako. Sinubukan ko ang lahat ng paraan para pumayat. Dahil sa sobra kong pagpapapayat, madalas akong makaramdam ng pagkahilo at pagduduwal, at kapag malala na talaga, ni hindi na ako makagalaw habang nakahiga sa kama. Sobrang sakit ng nararamdaman ko at ayaw kong sirain ang sarili ko nang ganito, pero kapag naiisip ko ang makuhang muli ang pagmamahal ng asawa ko, nagtitiim-bagang ako at tinitiis ang lahat ng sakit. Nagbunga ang pagsisikap ko—sa pagtitiyaga ko sa aking programa ng pagpapapayat, sa wakas ay pumayat ako nang husto. Nagsimulang magbago ang tingin sa akin ng asawa ko, at mas naging mabuti ang pakikitungo niya sa akin kaysa dati. Kung minsan, isinasama pa niya ako sa mga pagtitipon ng mga kaibigan niya. Tila bumalik na sa wakas ang matagal kong nawalang kaligayahan, at tuwang-tuwa ako. Sa puso ko, lalo pa akong nakumbinsi na may katwiran talaga ang kasabihang “Nagpapaganda ang isang babae para sa kanyang tagahanga.”

Pero hindi nagtagal ang magagandang panahon. Ang mga pagbabago ko ay tila isang panandaliang interes lang sa paningin ng asawa ko, at sa paglipas ng panahon, bumalik siya sa dati niyang gawi, bihira pa ring manatili sa bahay para samahan ako. Kahit kapag wala siyang mga lakad, natutulog lang siya o nanonood ng TV sa bahay, halos hindi siya nagpapakita ng pag-aalala o nakikipagkuwentuhan sa akin. Labis akong nanlulumo at dismayado. Binitiwan ko ang aking trabaho at itinigil ko ang pakikisalamuha sa lahat ng aking mga kaibigan noon, at sa kanya lang ako umasa. Alang-alang sa kanya, hindi ko lang inako ang lahat ng gawaing-bahay, kundi inalagaan ko rin ang bata at matanda sa aming pamilya, kasabay pa ng pagtuon sa pagpapapayat at pagpapaganda para mahalin niya ako. Pero ang kapalit lang na natanggap ko ay ang kanyang kawalang-pakialam at pagkawalang-bahala. Madalas akong makaramdam ng kalungkutan, kawalang-magawa, pighati, at kawalang-pag-asa. Napakaraming beses na naglakad akong mag-isa sa kalsada o sa tabi ng kanal, at gusto ko na talagang tapusin ang lahat. Pero kapag naiisip ko ang aking maliit na anak at matatandang magulang, sadyang hindi ko magawang sumuko. Paulit-ulit akong tumitingala sa langit, at sa puso ko, patuloy akong sumisigaw, “O Langit sa kaitaasan, bakit ganito kasakit ang buhay ko? Ano ang dapat kong gawin?”

Kalaunan, dumating sa akin ang pagliligtas ng Diyos sa mga huling araw, at sa pagkain at pag-inom ng mga salita ng Diyos kasama ang mga kapatid sa mga pagtitipon, naunawaan ko na binabantayan ng Diyos ang sangkatauhan araw at gabi, pero ang sangkatauhan ay ginawang tiwali ni Satanas. Hindi natin alam kung saan tayo nanggaling, o kung saan tayo patungo, lalo na kung paano mamuhay. Kaya lang nating magpumiglas nang walang magawa sa gitna ng pasakit. Ang lahat ng ito ay dahil hindi tayo nakikinig sa mga salita ng Diyos at napalayo tayo mula sa Kanyang pangangalaga, at ito ay idinulot ng panlilihis at pamiminsala sa atin ni Satanas. Napagtanto ko rin na bilang isang nilikha, dapat hangarin ng isang tao ang katotohanan at tuparin ang kanyang mga tungkulin, at saka lamang magkakaroon ng kabuluhan ang buhay. Nang makita ko ang mga kapatid na nangangaral ng ebanghelyo, ginagawa ang kanilang mga tungkulin, at namumuhay nang makabuluhan at masaya araw-araw, labis akong nainggit. Ang mga araw ko ay umiikot lang sa mga gawain sa kusina at sa asawa ko. Namumuhay ako nang walang nararating sa buhay, at bilang resulta, wala akong nakamit, at naiwan akong niyurakan, sugatan, at nilamon ng di-matiis na pasakit. Anong halaga o kabuluhan mayroon ang ganoong buhay? Sinuri ko ang puso ko, tinanong ko ang aking sarili, “Ito ba talaga ang buhay na gusto ko? Hindi. Hindi ito iyon. Hindi ako puwedeng mamuhay nang ganito.” Kaya sinimulan kong gawin ang mga tungkulin ko sa iglesia.

Noong mga panahong iyon, hindi ko pinagnilayan kung tama ba ang ideya na “Nagpapaganda ang isang babae para sa kanyang tagahanga,” o inisip kung may problema ba sa aking paghahangad. Hanggang sa kalaunan, nang mabasa ko ang tungkol sa paglalantad ng Diyos sa mga walang-katotohanang aspekto ng kasabihang “Nagpapaganda ang isang babae para sa kanyang tagahanga,” saka ko lang sinimulang magbalik-tanaw tungkol sa lahat ng bagay na nangyari sa akin, at pagnilayan at unawain kung gaano kawalang-kabuluhan at katawa-tawa ang mga dati kong paghahangad. Sabi ng Makapangyarihang Diyos: “Ang kasabihan mismo na ‘Nagpapaganda ang isang babae para sa kanyang tagahanga’ ay inilalagay ang mga kababaihan sa isang di-pantay na posisyon sa mga lalaki. Hinihingi nito sa mga babae na magpaganda para mapalugod ang mga kalalakihan, na mamuhay alang-alang sa kaligayahan ng mga kalalakihan, at na madama ang isang karangalan sa tuwing may nagkakagusto at humahanga sa kanila. Ito ay hindi pantay; ito mismo ay isang tunay na pagsasalamin ng mababang katayuan ng mga kababaihan. Ang implikasyon ng kasabihan na ‘Nagpapaganda ang isang babae para sa kanyang tagahanga’ ay na nagugustuhan man ng iba ang isang babae dahil sa kanyang magandang hitsura, o nakakaakit man siya ng pagmamahal ng mga kalalakihan dahil marunong siyang magpaganda ng sarili para maging kaaya-aya sa paningin, dapat siyang makaramdam ng kaligayahan at karangalan dahil dito. Ito mismo ay isang paghamak sa mga kababaihan. Sinasabi ng kasabihang ito sa mga babae na ang halaga ng kanilang pag-iral, ang pinagmumulan ng kanilang kaligayahan, ay ang magkaroon ng isang tao na nagkakagusto sa kanila, at na kung walang nagkakagusto sa kanila, dapat maramdaman nila na sawimpalad sila at sumama ang loob nila, at dapat nilang pagnilayan kung bakit walang nagkakagusto sa kanila, at kung, bilang mga kababaihan, namumuhay ba sila ng isang buhay na walang halaga at bigo. Kaya, hindi ba’t ang kasabihan na ‘Nagpapaganda ang isang babae para sa kanyang tagahanga’ ay isang paghamak sa mga kababaihan? (Oo.) Sa parirala na ‘Nagpapaganda ang isang babae para sa kanyang tagahanga,’ hindi ba’t ang tagahanga ay karaniwang tumutukoy sa isang lalaki? Ang kasabihang ito mismo ay naglalagay sa mga kalalakihan sa posisyon ng mga panginoon, na mas mataas kaysa sa mga kababaihan. Ibig sabihin nito na ang isang babae ay dapat makaramdam ng karangalan na ang isang lalaki—ang isang panginoon—ay may gusto at pagpapahalaga sa kanya. Kung ang isang lalaki—ang isang panginoon—ay walang gusto sa kanya, kung gayon ay may mali sa kanya, hindi siya kaibig-ibig, isa siyang kabiguan sa buhay, at hindi siya kalipikado na maging babae. Kita mo, hindi halatang itinataas nito ang katayuan ng mga lalaki, na tinutulutan ang mga ito na tapakan ang leeg ng mga kababaihan at maging dominante sa kanila. Naririto ang mali sa kasabihan na ‘Nagpapaganda ang isang babae para sa kanyang tagahanga’” (Ang Salita, Vol. VII. Ukol sa Paghahangad sa Katotohanan. Paano Hangarin ang Katotohanan (14)). Pagkatapos basahin ang mga salita ng Diyos, naunawaan ko na ang pariralang “Nagpapaganda ang isang babae para sa kanyang tagahanga” ay likas na mali. Sa paglalagay sa mga lalaki bilang mas mataas kaysa sa mga babae, walang dudang pinabababa nito ang halaga ng mga babae. Nagiging dahilan ito para hindi namamalayang ituring ng mga babae ang mga lalaki bilang kanilang mga pinuno, para isipin na ang buhay ng mga babae ay dapat umikot sa mga lalaki, at para maging masaya kapag natatamo nila ang pabor at paghanga ng mga lalaki. Ang ideyang ito ay nagpapaisip sa mga babae na kung walang pabor at paghanga ng isang lalaki, walang halaga ang kanilang buhay, na para bang, talagang likas sa mga babae na mabuhay lamang para sa kasiyahan ng mga lalaki. Labis na katawa-tawa at hindi patas ang pananaw na ito para sa mga babae. Mula pa noong tinedyer ako, malaki na ang naging impluwensiya sa akin ng kasabihang ito. Naniwala ako na kung makukuha ng isang babae ang pagmamahal ng isang lalaki, magiging masaya at walang alalahanin ang kanyang buhay. Kaya matagal ko nang pinangarap na makahanap ng asawang magmamahal at mag-aalaga sa akin, at inakala kong ang paghawak sa kanyang kamay habang kami ay magkasamang tumatanda ang tanging paraan para mamuhay nang tunay na masaya. Kalaunan, nakilala ko ang kasalukuyan kong asawa, at noong mga panahong iyon, ako ay bata pa, marikit, at maganda ang pangangatawan, at gustung-gusto niya ako. Sa tuwing may oras siya, inilalabas niya ako para magsaya, at isinasama rin niya ako para makilala ang kanyang pamilya at mga kaibigan. Pinupuri ng lahat ang itsura ko, at dahil dito, lalo pa niya akong binigyang-layaw. Nalunod ako sa napakagandang pag-ibig na ito at napakasaya ko. Para mapanatiling sariwa ang pag-ibig, pinag-iigihan ko ang aking pag-aayos sa tuwing nagkikita kami para makita niya ang aking pinakakaakit-akit na anyo. Pagkatapos naming ikasal, nanganak ako, at mula sa pagiging batang dalaga, naging losyang na maybahay ako. Lumala ang pakikitungo sa akin ng asawa ko, at ang paghanga niya ay unti-unting naging paghamak. Para makuha ang pabor ng asawa ko at mapanatili ang aming masayang pagsasama, nagpaganda ako, nagpapayat, at sinubukan ko ang lahat ng paraan para baguhin ang sarili ko. Kahit na mangahulugan itong masira ang katawan ko, wala akong pakialam. Nang makita kong bumuti ang pakikitungo sa akin ng asawa ko, labis akong nasiyahan, at lalo kong itinuring ang “Nagpapaganda ang isang babae para sa kanyang tagahanga” bilang susi sa pagpapanatili ng aming pagsasama. Inako ko rin ang lahat ng gawaing-bahay, pinanatiling malinis ang bahay, at nag-ayos ako nang maganda. Ibinuhos ko sa aking asawa ang buong puso at isipan ko, pero ang naging kapalit lang nito ay ang kanyang kawalang-pakialam. Pakiramdam ko, wala nang pag-asa sa buhay, at ayaw ko na ngang mabuhay pa. Sa pamamagitan ng pagkain at pag-inom ng mga salita ng Diyos, naunawaan ko na ang lahat ng pagdurusa na tiniis ko ay dala sa akin ni Satanas. Dati, sinusunod ko ang satanikong maling paniniwala at maling kaisipan na “Nagpapaganda ang isang babae para sa kanyang tagahanga,” at ginugol ko ang lahat ng oras ko sa pag-iisip kung paano siya palulugurin at mapapanatili ang kanyang puso, at iniasa ko ang aking kaligayahan sa aking asawa. Pero ang kapalit ay walang katapusang pasakit at kapaitan lamang. Napakatanga at napakahangal ko pala!

Pagkatapos ay nabasa ko ang isa pang sipi ng mga salita ng Diyos, na nagbigay-daan sa akin na mas malinaw pang makita ang maling kaisipang ito na “Nagpapaganda ang isang babae para sa kanyang tagahanga.” Sabi ng Makapangyarihang Diyos: “Nagugustuhan ba ng mga kalalakihan ang mga kababaihan dahil lang sa kanilang hitsura at mga pagpapaganda? O nagugustuhan ba nila ang mga kababaihan dahil lang nakikita nila na ang mga ito ay malumanay, mabuti, may dignidad, at magiliw? Gusto ba ng mga kalalakihan ang mga kababaihan para lang maging kaaya-aya sa mga mata nila? (Hindi, ito ay para tugunan ang seksuwal na pagnanasa ng laman.) Kung gayon ay ano ang layon ng pagsubok ng mga kababaihan na palugurin at pasayahin ang mga lalaki? (Ito rin ay para bigyang-layaw ang seksuwal na pagnanasa ng laman.) Ibig sabihin, ang mga kalalakihan at kababaihan ay kapwa may mga pangangailangan pagdating sa isa’t isa, at ang pinakabatayan sa mga pangangailangang ito ay ang seksuwal na pagnanasa ng laman. Ang pangangailangan ng isang lalaki sa isang babae ay hindi lang tungkol sa pagkagusto sa hitsura nito, kundi, batay roon, ang matamo ito sa isang pisikal na paraan—sa deretsahang pananalita, ang matamo ang katawan nito para matugunan ang sarili niyang seksuwal na pagnanasa. Samakatwid, ang layon sa likod ng kasabihan na ‘Nagpapaganda ang isang babae para sa kanyang tagahanga,’ sa aktuwal, ay para tugunan ang seksuwal na pagnanasa ng mga kalalakihan. Hinihingi nito sa mga kababaihan na hindi lang gawing kaaya-aya sa mga lalaki ang kanilang hitsura at mga pagpapaganda, kundi para din tugunan ang seksuwal na pagnanasa ng mga kalalakihan. Hindi ba’t napakahamak ng gayong paraan ng pamumuhay? Kung iniisip pa rin ng mga kababaihan na tama ang kasabihang ito, na isa itong bagay na dapat nilang makamit at sundin, kung gayon ay hinahamak ng mga kababaihan ang sarili nila. Ang mga lalaki ay may mga seksuwal na pangangailangan sa mga babae at gustong paglaruan ang katawan ng mga ito; kung ang mga kababaihan, sa halip na makita ito bilang kasuklam-suklam at kamuhi-muhi, ay nagpapaganda pa rin para sa kanilang mga tagahanga, na pakiramdam nila ay ito ang pinakamalaking karangalan sa buhay nila, ang pinakamataas na karangalan, hindi ba’t hinahamak nila ang sarili nila? (Oo.) Ito ay ganap na pagkakait sa mga kababaihan ng kanilang mga karapatan. Hindi lang nito pinagkakaitan ang mga kababaihan ng kanilang karapatan na umiral, ng kanilang dignidad, at ng kanilang mga karapatang pantao, kundi ipinapaisip din nito sa kanila na ito ang pinakamalaking karangalan. Hindi ba’t malupit ito? Labis itong malupit! Bukod sa kawalan ng awtonomiya at kawalan ng anumang mga karapatang pantao, ang kaligayahan, kagalakan, at kasiyahan ng isang babae ay makakamit lang batay sa pagpapalugod sa mga kalalakihan at ganap na pagpapasaya sa mga ito. Anumang uri ng di-makataong pagtrato ang pinagdurusahan ng mga kababaihan, hinihingi pa rin sa kanila na ipagmalaki ito. Hindi ba’t ito ay pang-aabuso at pagwasak sa mga kababaihan? Mga makabago o sinaunang kababaihan man, itinuturing nilang lahat ang kasabihan na ‘Nagpapaganda ang isang babae para sa kanyang tagahanga’ bilang ang motto nila, bilang ang layon ng kanilang buhay. Hindi ba’t ganap itong mali? Hindi ba’t isa itong panlalansi na ginagamit ni Satanas para abusuhin at ilihis ang mga tao? (Oo.) … Ang layon ng pagsasabi ng mga tao na ‘Nagpapaganda ang isang babae para sa kanyang tagahanga’ ay tiyak na hindi kasingsimple ng pagpapahalaga ng isang lalaki sa isang babae. Tiyak na inilalagay nito ang mga lalaki sa isang posisyon kung saan dominante sila sa mga babae. Sa mas tumpak na pananalita, lumitaw ang kasabihang ito sa ilalim ng pananaw sa moralidad na ang mga lalaki ay superyor at ang mga babae ay mas mababa. Dagdag pa, ang realidad ay na ang mga kababaihan ay isang madaling maapektuhan na grupo sa ilalim ng anumang sistemang panlipunan, na tinitingnan bilang mga kadugtong at laruan ng mga kalalakihan. Samakatwid, ang kasabihan na ‘Nagpapaganda ang isang babae para sa kanyang tagahanga’ ay tiyak na isang kahihiyan sa lahat ng kababaihan. Kung ang mga kababaihan ay partikular na sumasang-ayon sa kasabihang ito, isa itong kapighatian para sa mga kababaihan, at dapat makaramdam ng pagkasuklam ang isang tao sa lahat ng kababaihang sumasang-ayon dito” (Ang Salita, Vol. VII. Ukol sa Paghahangad sa Katotohanan. Paano Hangarin ang Katotohanan (14)). Mula sa mga salita ng Diyos, malinaw kong nakita na kung gusto man ng mga lalaki ang mga babae o sinusubukan man ng mga babae na palugurin ang mga lalaki, ang layunin nila ay magpakasasa sa mga pagnanasa ng laman. Ang tiwaling sangkatauhan ay walang tamang pananaw sa buhay, at hindi alam kung paano tuparin ang mga responsabilidad nito para mapanatili ang isang normal na buhay may-asawa. Kapag nagsasama ang mga lalaki at babae, kadalasan ay tungkol ito sa pagpapakawala ng kanilang mga makalamang pagnanasa. Ang mga babae, para matugunan ang mga pagnanasa ng mga lalaki, ay kailangang gumawa ng lahat ng paraan para palamutihan ang kanilang sarili upang subukang palugurin ang mga lalaki. Subalit pinaglalaruan ng mga lalaki ang mga babae habang inaasahan nilang magpapaganda ang mga babae para sa kanilang kasiyahan. Ang lohika nito ay lubos na kakatwa. Isa lamang itong pakana ni Satanas para yurakan at wasakin ang mga babae! Kung hindi dahil sa paglalantad ng Diyos sa lahat ng ito, iisipin ko pa rin na tama ang kasabihang ito. Napakatanga at napakahamak ko pala! Noong ako ay bata pa, marikit, at may magandang pangangatawan, ang paglabas kasama ang aking asawa ay nagpaganda ng imahe niya, at lubos na nabigyang-kasiyahan ang kanyang banidad, kaya naging mabuti ang pakikitungo niya sa akin. Pagkatapos kong manganak, hindi na ako kasingpayat at kasingganda ng dati, kaya lumabas ang tunay niyang kulay. Ang dati niyang labis na paghanga at pagkagiliw ay unti-unting naging paghamak at panlalamig. Para mahalin akong muli ng asawa ko, sinubukan kong gumawa ng mga paraan para palugurin siya, sinubukan ko ang lahat ng paraan para pagandahin ang sarili ko at magpapayat. Ngunit nasiyahan lamang siya rito bilang isang pansamantalang interes, at wala itong nagawa para mapabuti ang aming buhay may-asawa. Namumuhay kami sa ilalim ng iisang bubong pero para kaming mga estranghero. Ang pakiramdam na iyon ay madalas na nagdulot sa akin ng pagkabalisa at pasakit, humantong pa nga na maisip kong tapusin na ang aking buhay. Pagkatapos ko lang basahin ang mga salita ng Diyos ako nagnilay-nilay, at napagtanto kong hindi pala tunay ang dating pagkagusto sa akin ng asawa ko. Gusto niya lang pala ang itsura ko. Sa diretsahang pananalita, gusto niya lang ako dahil sa aking kabataan at kagandahan, at nang kumupas ang aking ganda at nagbago ang hubog ng katawan ko, nalantad na lahat ang kanyang paghamak at panlalamig. Hindi pala talaga siya nagmalasakit sa akin, at hindi niya naunawaan kung paano tuparin ang kanyang mga tungkulin bilang asawa. Paano magiging masaya ang ganoong pagsasama? Itinali ko sa pagpapalugod sa aking asawa ang aking mga pananaw sa buhay at mga pinahahalagahan, maling inaakala na sa pagkuha sa pabor ng aking asawa ay mapapanatili ko ang kanyang puso, at na sa ganitong paraan lamang magiging masaya at may kagalakan ang aking buhay. Bilang resulta, pinahirapan ko ang aking sarili hanggang sa puntong hindi na matiis ang pagdurusa. Ang lahat ng ito ay dahil sa aking mga maling perspektiba sa likod ng aking paghahangad. Saka ko lamang malinaw na nakita na kung mamumuhay ang isang babae ayon sa ideya na “Nagpapaganda ang isang babae para sa kanyang tagahanga,” maloloko lang siya ni Satanas at sa huli ay magiging biktima siya nito. Tunay na kaawa-awa at kalunos-lunos ito!

Nagbasa pa ako ng mga salita ng Diyos at naunawaan ko kung paano tingnan nang tama ang ugnayan sa pagitan ng mga kalalakihan at mga kababaihan. Sabi ng Makapangyarihang Diyos: “Nakikita mo na ba ngayon nang malinaw kung ang kasabihan na, ‘Nagpapaganda ang isang babae para sa kanyang tagahanga,’ ay tama o hindi? (Hindi ito tama.) Ang kasabihang ito ay hindi isang positibong bagay, ni hindi ito isang tamang kaisipan o pananaw. Tumingin sa Bibliya at sa mga salitang ipinahayag ng Diyos—mayroon bang anumang pangungusap na nagsasabi sa mga kababaihan na dapat silang magpaganda para sa mga humahanga sa kanila? Mayroon bang anumang pangungusap na naghahati sa katayuan ng mga kalalakihan at kababaihan sa mga antas, na nagsasabi na ang mga lalaki ay nakatataas sa mga babae? Wala, walang ganoon. Ang nakatala sa Aklat ng Genesis sa Bibliya ay na ang babae ay buto ng mga buto ng lalaki at laman ng laman nito. Ang mga lalaki at mga babae ay kapwa mga tao na nilikha ng Diyos; pantay sila sa harap ng Diyos, nang walang pagkakahati ng mga antas, nang walang pagkakaiba sa pagitan ng nakatataas at ng nakabababa. Ang paghahati sa mga tao sa nakatataas at nakabababa at pagtukoy ng mga antas ng katayuan ay isang bagay na ginagawa ni Satanas; ito ay tunay na pruweba ng pang-aapi at pang-uusig ni Satanas sa mga kababaihan. Simula nang likhain ng Diyos ang sangkatauhan sa umpisa, ang mga kalalakihan at kababaihan ay pantay sa mga mata ng Diyos. Sila ay kapwa mga nilikha at pakay ng pagliligtas ng Diyos. Hindi kailanman sinabi ng Diyos na ang mga kalalakihan ay nakatataas at na ang mga kababaihan ay nakabababa, ni hindi Niya kailanman sinabi na ang mga kalalakihan ay dapat na ang pinuno ng mga kababaihan o ang kanilang mga panginoon, na ang mga kalalakihan ay dapat na maging dominante sa mga kababaihan, na dapat maging priyoridad ang mga kalalakihan kaysa sa mga babae sa anumang gawain, o na ang mga kalalakihan ay may sarili nilang mga opinyon at ang mga pangunahing puwersa habang ang mga kababaihan ay dapat na mas makinig sa mga kalalakihan. Hindi kailanman sinabi ng Diyos ang gayong mga bagay. Dahil lang sa pagtitiwali ni Satanas kaya lumitaw sa gitna ng mga tao ang mga kasabihan tungkol sa pagiging mas nakatataas ng mga kalalakihan at pagiging mas nakabababa ng mga kababaihan, at pagkatapos ay nabuo ang kalakarang ito sa buong lipunan at sa buong sangkatauhan, nang palaging sinusupil ang mga kababaihan sa ilalim ng awtoridad ng lalaki. Dahil sa kawalan ng pagkaunawa sa katotohanan, pagkatapos maimpluwensiyahan at malihis ang mga kababaihan ng lahat ng uri ng masasamang kalakaran ni Satanas, pakiramdam nila ay sekundarya sila sa mga kalalakihan at mas mababa ang katayuan nila kaysa sa mga kalalakihan. Iyon ang dahilan kung bakit, hanggang sa kasalukuyang panahon, maraming kababaihan pa rin ang naniniwala na ang kasabihan na ‘Nagpapaganda ang isang babae para sa kanyang tagahanga’ ay tama. Ito ay isang napakalungkot na bagay. Kung hindi nauunawaan ng mga tao ang katotohanan, nalilihis at nakokontrol pa rin sila ng iba’t ibang kaisipan at pananaw ni Satanas sa maraming partikular na usapin. Kahit ang maliit na usaping ito ay isang napakalinaw na paglalarawan, hindi ba? (Oo.) … Bilang mga miyembro ng nilikhang sangkatauhan, ang mga kababaihan ay naiiba sa mga kalalakihan tanging sa kasarian at pisyolohiya; sa ibang mga aspekto, walang anumang mga pagkakaiba. Sa mga mata ng Diyos, ang mga kalalakihan at kababaihan ay walang anumang mga pagkakaiba sa katayuan. Sa anumang mga sitwasyon, hindi kailanman humingi ang Diyos sa mga kababaihan nang naiiba sa mga hinihingi Niya sa mga kalalakihan. Sa mga aspekto gaya ng bilang ng mga taong hinihirang ng Diyos, ng pag-asa ng kaligtasan, ng kanilang mga oportunidad na gumampan ng mga tungkulin, ng mga tungkuling maaari nilang gampanan, at ng gawaing maaari nilang gawin, sa pangkalahatan, ang mga kababaihan ay pantay sa mga kalalakihan; ang mga kababaihan ay hindi mas mababa kaysa sa mga kalalakihan. Ito ang aktuwal na sitwasyon” (Ang Salita, Vol. VII. Ukol sa Paghahangad sa Katotohanan. Paano Hangarin ang Katotohanan (14)). Mula sa mga salita ng Diyos, naunawaan ko na lalaki man o babae, lahat ng tao ay mga nilikha at pantay-pantay sa harap ng Diyos. Walang bagay na gaya ng mas nakatataas ang lalaki o mas nakabababa ang babae. Nilikha ng Diyos ang lalaki at babae, at isinaayos para sa kanila ang pag-aasawa at pamilya, umaasang sasamahan ng mga tao ang isa’t isa at tutuparin nila ang kanilang mga responsabilidad. Ngunit ikinikintal ni Satanas sa mga tao ang mga maling paniniwala at maling kaisipan tulad ng “Nagpapaganda ang isang babae para sa kanyang tagahanga” at “Ang mga lalaki ay nakatataas sa mga babae,” na naglalayong supilin at usigin ang mga babae. Dati, palagi akong namumuhay ayon sa walang-katotohanang ideya na “Nagpapaganda ang isang babae para sa kanyang tagahanga” at itinuring ko ang aking asawa bilang ang aking sandigan at ang aking lahat-lahat. Piniga ko ang aking utak sa pag-iisip ng mga paraan para palugurin siya, at patuloy pa ngang binago ang aking sarili para sa kanya. Ngunit hindi naging ayon sa inaasahan ko ang mga bagay, at gaano ko man sinubukang palugurin siya, hindi ko kailanman nakuha ang kanyang tunay na pagmamahal, at naging parang mga estranghero kami sa isa’t isa. Nagreklamo ako na wala siyang malasakit o pagmamahal sa akin, at nagreklamo naman siya na hindi ko siya naiintindihan. Walang pagmamahal o pagsasaalang-alang sa pagitan namin, nagsimula kaming magtanim ng sama ng loob sa isa’t isa, at unti-unting nasira ang aming ugnayan. Ngunit, sa pamamagitan ng pagkain at pag-inom ng mga salita ng Diyos, naunawaan ko na sa buhay-pamilya, bilang isang asawa, kailangan ko lang tuparin ang sarili kong mga responsabilidad, at hindi ako dapat magpakaabalang magsikap na panatilihin ang pagmamahal ng aking asawa, ni hindi ko rin kailangang subukan ang lahat ng makakaya ko para palugurin siya. Ang paggawa noon ay pagwasak sa sarili ko. Ang mag-asawa ay pantay sa isa’t isa, at bawat isa ay may sariling mga responsabilidad at obligasyon. Ibig sabihin, sa loob ng balangkas ng pag-aasawa na inorden ng Diyos, dapat nilang tuparin ang kanilang mga responsabilidad sa isa’t isa at suportahan ang isa’t isa sa bawat yugto ng buhay.

Mula sa mga salita ng Diyos, naunawaan ko rin ang isa sa pinakamahahalagang katotohanan: Bilang isang nilikha, dapat tuparin ng isang tao ang atas at misyon na ibinigay ng Diyos. Ito ang tunay na kabuluhan at halaga ng buhay, at ito rin ang pinakatamang paghahangad. Tulad ng sinasabi ng Diyos: “Ano ang halaga ng buhay ng isang tao? Ito ba ay para lamang sa mga layaw ng laman tulad ng pagkain, pag-inom, at pagpapakaaliw? (Hindi.) Kung gayon, ano ito? Ibahagi ang inyong mga iniisip. (Upang matupad nang maayos ang tungkulin ng isang nilikha, ito man lang ay dapat na makamit ng isang tao sa kanyang buhay.) Tama iyan. … Sa isang aspekto, ito ay tungkol sa pagtupad nang maayos sa tungkulin ng isang nilikha. Sa isa pa, ito ay tungkol sa paggawa nang mabuti ng lahat ng bagay na kaya mo at sa lahat ng bagay na kaya mong isakatuparan, kahit umabot man lang sa punto kung saan hindi ka inuusig ng iyong konsensiya, kung saan maaaring maging payapa ang konsensiya mo at makitang katanggap-tanggap ka sa paningin ng iba. Sa mas malalim na pagtingin, sa buong buhay mo, saang pamilya ka man isinilang, anuman ang pinag-aralan mo, o ang iyong kakayahan, dapat mong pagbulayan kung ano ang pinakamahahalagang katotohanan na dapat maunawaan ng mga tao sa buhay—halimbawa, anong uri ng landas ang dapat tahakin ng mga tao, pati na kung paano sila dapat mamuhay para magkaroon ng mga makabuluhang buhay. Kahit papaano ay dapat tuklasin mo nang kaunti ang tunay na halaga ng buhay; hindi mo maaaring ipamuhay ang buhay na ito nang walang saysay, at hindi ka maaaring pumarito sa mundong ito nang walang saysay. Sa isa pang aspekto, habang nabubuhay ka, dapat mong tuparin ang iyong misyon; ito ang pinakamahalaga. Hindi ang pagtapos ng isang malaking misyon, tungkulin, o responsabilidad ang pag-uusapan natin, pero kahit papaano, dapat may maisakatuparan ka. Halimbawa, sa iglesia, ibinubuhos ng ilang tao ang lahat ng kanilang pagsisikap sa tungkulin ng pangangaral ng ebanghelyo, inilalaan ang lakas ng kanilang buong buhay, nagbabayad ng malaking halaga, at nakapagpapabalik-loob ng maraming tao. Dahil dito, pakiramdam nila ay hindi naging walang kabuluhan ang buhay nila, at na mayroon silang halaga at nagdadala sa kanila ng kaginhawaan. Kapag nahaharap sa sakit at kamatayan, o kapag ibinubuod ang kanilang buong buhay, ginugunita nila ang lahat ng kanilang ginawa, ang landas na kanilang tinahak, at nakakasumpong sila ng kaginhawaan sa kanilang puso; malaya sila sa pag-aakusa sa sarili at sa pagsisisi. Ang ilang tao ay nagsisikap nang husto habang naglilingkod bilang lider ng iglesia o habang responsable para sa isang partikular na aspekto ng gawain. Ginagawa nila ang pinakamakakaya nila, ibinibigay ang lahat ng kanilang lakas, iginugugol ang lahat ng dugo ng kanilang puso at binabayaran ang halaga para sa gawain nila. Sa pamamagitan ng kanilang pagdidilig, pamumuno, tulong, at suporta, maraming tao na nasa gitna ng pagkanegatibo at kahinaan ang nagiging matatag at naninindigan, hindi umaatras, at sa halip ay bumabalik sa presensya ng Diyos at nagpapatotoo pa nga para sa Kanya sa wakas. Higit pa rito, sa panahon ng kanilang pamumuno, naisasakatuparan nila ang maraming mahalagang gampanin, inaalis ang higit sa iilang masamang tao, pinoprotektahan ang maraming hinirang ng Diyos, at binabawi ang ilang mabigat na kawalan. Ang lahat ng ito at higit pa ay nagaganap sa panahon ng kanilang pamumuno. Sa pagbabalik-tanaw sa landas na kanilang tinahak, sa paggunita sa gawain nila at sa halagang binayad nila sa paglipas ng mga taon, wala silang nararamdamang pagsisisi o pagkakonsensiya. Wala silang nararamdamang pagsisisi tungkol sa paggawa ng mga bagay na ito at naniniwala sila na namuhay sila ng buhay na may halaga, at nakakaramdam sila ng kapanatagan at kaginhawaan sa puso nila. Kamangha-mangha iyon! Hindi ba’t ito ang bungang nakamit nila? (Oo.) Ang pakiramdam na ito ng kapayapaan at kaginhawaan, at ang kawalan na ito ng pagsisisi, ang mga ito ang resulta at ani ng paghahangad sa mga positibong bagay at sa katotohanan. Huwag nating taasan ang ating ekspektasyon sa mga tao. Isaalang-alang natin ang isang sitwasyon kung saan nahaharap ang isang tao sa isang gampanin na dapat niyang gawin o handa silang gawin sa kanyang buhay. Matapos mahanap ang kanilang lugar, matatag silang naninindigan sa kanilang posisyon, pinanghahawakan ang kanilang posisyon, ginugugol ang lahat ng dugo ng puso nila at ang lahat ng enerhiya nila, at ginagawa nang mabuti at tinatapos ang dapat nilang gawin at tapusin. Kapag sa wakas ay tumayo na sila sa harap ng Diyos upang magbigay-ulat, medyo nasisiyahan sila, walang paratang o pinagsisisihan sa kanilang puso. Nakakaramdam sila ng kaginhawahan at nararamdaman nilang may nakamit sila, na nakapamuhay sila ng buhay na may halaga” (Ang Salita, Vol. VI. Ukol sa Paghahangad sa Katotohanan. Paano Hangarin ang Katotohanan (6)). Naisip ko kung gaano karaming babae ang nabubuhay para sa kanilang mga asawa, ginugugol ang kanilang buong buhay sa pagsisikap na palugurin ang kanilang mga asawa. Bagama’t maaaring mapanatili nilang maayos ang kanilang pagsasama at pamilya, hindi nila alam kung para saan dapat mabuhay ang isang tao, o kung paano mamuhay nang may tunay na halaga. Kung hindi ito nalalaman, anong kabuluhan mayroon ang kanilang buhay? Sa huli, hindi ba’t nabubuhay lang sila nang walang kabuluhan? Naisip ko kung paano ko dating hinangad ang kaligayahan sa pag-aasawa. Gumawa ako ng lahat ng uri ng walang kabuluhang bagay para lang subukang palugurin ang aking asawa, at tiniis ko ang napakaraming hindi kinakailangang pagdurusa, pero sa huli, ano ang napala ko, maliban sa isang napinsalang katawan? Sa pagninilay-nilay, ang karanasang iyon ay talagang tumatak sa aking alaala. Iyon ang pinakamababang punto ng aking buhay, at ang panahon kung kailan ako pinakawalang pag-asa at pinakanasaktan. Ang mga salita ng Diyos ang nagpaunawa sa akin na ang tiwaling sangkatauhan ay puno ng mga disposisyon ni Satanas, puno ng pagnanasa, at ganap na walang alam kung ano talaga ang pag-ibig, lalo na kung paano panatilihin ang kanilang sariling pagsasama. Ginagamit at nililinlang lang ng mga tao ang isa’t isa. Walang tunay na pag-ibig. Tanging ang pag-ibig ng Diyos para sa sangkatauhan ang walang pag-iimbot, walang transaksyon, at walang hinihingi. Ito ang pinakatotoo at pinakatunay na pag-ibig. Kung nabubuhay ang isang babae para lamang palugurin ang kanyang asawa nang hindi hinahangad ang katotohanan o ginagawa ang tungkulin ng isang nilikha, napakahamak talaga ng ganoong buhay!

Ngayon, umalis na ako ng bahay para gawin ang aking tungkulin, at sa proseso ng paggawa ng aking tungkulin, nakatuon ako sa pagsusuri kung anong mga tiwaling disposisyon at walang-katotohanang kaisipan at pananaw ang mayroon ako, at sadya kong hinahanap ang katotohanan para lutasin ang mga ito. Pakiramdam ko, sa pamumuhay lamang sa ganitong paraan nagkakaroon ng kabuluhan ang buhay. Salamat sa Diyos sa pag-akay sa akin palabas sa maling kaisipan at pananaw na “Nagpapaganda ang isang babae para sa kanyang tagahanga”!


33. Ano ang Dapat Hangarin ng mga Tao sa Buhay?

Ni Wang Yin, Tsina

Ipinanganak ako sa isang ordinaryong pamilyang taga-probinsya noong dekada ‘70. Marami kaming magkakapatid, at namuhay kami sa kahirapan. Sa kabilang banda, may ilang pamilya sa nayon namin ang nagtatrabaho sa bayan. May sahod sila, masarap ang kinakain, at disente ang pananamit. Masyado ring magalang at marespeto sa kanila ang mga tao sa nayon. Nang makita ko ang lahat ng ito, napaisip ako, “Mas mabuti pa rin talagang may pera. Sagana ang buhay mo at mataas ang tingin sa iyo ng mga tao.” Madalas din akong hinihimok ng nanay ko, “Wala tayong mayayamang kamag-anak, at wala rin tayong paraan para makakuha ng trabaho. Kailangan mong mag-aral nang mabuti, makapasok sa kolehiyo at makahanap ng trabaho sa hinaharap. Kapag nagtagumpay ka, mapapanatag na ako.” Kaya naman, itinuring kong tanging pag-asa para mabago ang kapalaran ko ang makapasok sa kolehiyo. Pero, noong malapit na ang entrance examination sa kolehiyo, may nangyaring hindi inaasahan. Nagkaroon ng esophageal cancer ang nanay ko at kinailangang maospital para operahan, na nangailangan ng malaking pera. Wala na talagang pera ang pamilya namin para pag-aralin ako. Noong sandaling iyon, pakiramdam ko ay gumuho ang mundo ko. Sa mga sumunod na araw, sinamahan ko ang nanay ko sa ospital para magpagamot at magpa-chemotherapy, pero pumanaw pa rin siya. Gumuho na ang pangarap kong makapasok sa kolehiyo at may isang tao pa ngang harap-harapan akong tinuya, sinasabing, “Nakatadhana kang maging katulad ni Qingwen sa A Dream of Red Mansions. Mas mataas pa sa langit ang mga ambisyon mo, pero mas manipis pa sa papel ang kapalaran mo. Tanggapin mo na ang kapalaran mo!” Sa harap ng panunuyang ito, naramdaman ko ang pabago-bago at makasariling kalakaran ng mundo. Kapag wala kang pera, mababa ang tingin sa iyo ng lahat. Noong panahong iyon, nagpasya akong kailangan kong manindigan para ipaglaban ang dignidad ko. Kailangang-kailangan kong humanap ng paraan para kumita ng pera para isang araw, magbago ang tingin sa akin ng mga taong nanuya sa akin!

Pagkatapos kong ikasal, nakita kong magandang opsyon ang pagiging doktor, dahil malaki ang kikitain mo at igagalang ka ng mga tao. Kaya naman, hiniling ko sa asawa ko na gamitin ang mga koneksyon niya para tulungan akong makapag-enroll sa paaralan ng medisina. Pagkatapos ng tatlong taon kong pag-aaral ng medisina, nagtayo ako ng sarili kong klinika. Mabait ako sa mga tao, at unti-unti, parami nang parami ang mga taong nagpapagamot sa klinika ko. Nagpatuloy rin ako sa pag-aaral ng medisina, at kumuha ng iba’t ibang kredensiyal. Patuloy ring bumuti ang mga kasanayan ko sa medisina, at hindi nagtagal, naging medyo kilala akong doktor sa aming lugar. Mas malaki pa ang kinikita ko sa pagpapatakbo ng klinika ko kaysa sa kinikita ng asawa ko sa trabaho niya, iginagalang ako ng mga pasyente ko, at hinahangaan ako ng mga kamag-anak at kaibigan ko. Pinuri pa nga ako nang personal ng asawa ng kaibigan ko, sabi niya, “Napaka-elegante mong manamit ngayon. Kumpara sa ilang taong nakalipas, para ka nang isang ganap na ibang tao!” Halos hindi ko namalayan, parami na nang parami ang mga kaibigan ko, at parami nang parami ang mga taong humihingi ng pabor sa akin. Kahit iyong taong nanuya sa akin noon ay puro ngiti at pambobola na kapag nakikita ako. Totoo nga na “Pera ang nagpapaikot sa mundo,” at “Kapag mahirap ka sa lungsod, walang pumapansin sa iyo, pero kapag mayaman ka sa kabundukan, may mga kamag-anak kang lilitaw na hindi mo alam na mayroon ka.” Nagdulot sa akin ng kasikatan at pakinabang ang pagbubukas ng klinika, at lubos nitong nabigyang-kasiyahan ang banidad ko.

Sa paglipas ng mga taon, patuloy na humusay ang aking mga kasanayan sa panggagamot, at dumarami nang dumarami ang mga taong pumupunta sa akin para magpagamot. Inanyayahan ako ng ilang guro mula sa isang kalapit na paaralan na magbukas ng klinika sa kanilang eskuwelahan. Siyempre, hindi ko pinalampas ang ganoong kagandang pagkakataon para kumita ng pera. Pinagsabay kong patakbuhin ang dalawang klinika, at lalo akong naging abala. Ipinangaral sa akin ng hipag ko ang ebanghelyo ng Makapangyarihang Diyos ng mga huling araw, pero wala akong panahong magsiyasat dahil inilaan ko ang lahat ng oras at lakas ko sa mga klinika. Minsan, natapos na ang trabaho ko pagkatapos kong turukan ang isang batang babae na dalawang taong gulang. Habang kumakain ako, bigla akong nakatanggap ng tawag mula sa pamilya niya, sinasabing bumubula ang bibig ng bata at kinukumbulsiyon ang buong katawan niya, at nilalapatan ng emergency treatment sa Central Hospital. Pinapupunta nila ako doon sa lalong madaling panahon. Sobra akong natakot kaya namutla ako at nagmamadaling pumunta sa ospital. Sabi ng doktor na naka-duty, “Okay na siya ngayon. Maaaring allergic lang sa gamot ang bata.” Minsan naman, isang pasyente ang nagpa-skin allergy test, at wala namang naging reaksiyon. Pero, habang sinusuweruhan siya, biglang nagsimulang manginig ang buong katawan niya. Yumuyugyog ang buong kama, at halos lumundag ang puso ko sa kaba. Pagkatapos lang ng emergency treatment saka siya dahan-dahang nakabawi. Pagkatapos ng dalawang insidenteng ito, araw-araw na akong tensyonado, at palagi akong hindi mapakali buong araw, takot na takot na baka may mangyaring aksidenteng medikal. Bagama’t kumikita ako ng pera sa pagpapatakbo ng mga klinika, at natugunan ang aking banidad ng paghanga at respeto ng iba, pagkatapos ng isang abalang araw, ang nararamdaman ko lang ay kahungkagan at kawalan ng direksiyon. Nananampalataya na ako sa Panginoong Jesus mula pagkabata, at bago ako nagbukas ng klinika, madalas akong magdasal at magbasa ng Bibliya. Pero ngayon, ang iniisip ko na lang buong araw ay kung paano mag-ingat sa panggagamot at kung paano pagbutihin ang mga kasanayan ko sa medisina para mahigitan ang mga kasamahan ko sa propesyon. Hindi na ako nagdarasal o nagbabasa ng Bibliya; palayo nang palayo ang puso ko sa Diyos, at namumuhay na akong tulad ng isang walang pananampalataya. Gusto kong magbago, pero sa sobrang abala ko buong araw, wala akong lakas para kumawala.

Ang malaking pagbabago sa buhay ko bilang mananampalataya sa Diyos ay noong 2008. Ako ay 36 na taong gulang noon, at buntis sa pangalawa kong anak. Sa ikaapat na buwan ng pagbubuntis, na-diagnose ako na may altapresyon, at pagsapit ng ikaanim o ikapitong buwan, namanas ang buong katawan ko, umuga ang mga ngipin ko, at hindi ko namalayan, pumuti na rin ang buhok ko. Naospital ako dahil patuloy na tumataas ang presyon ng dugo ko. Isang gabi, nagsimulang magdugo ang marami sa aking mga ngipin, at nagsimula ring sumakit ang tiyan ko. Lumitaw ang mga senyales ng matinding pagdurugo, at pagkatapos ng emergency na konsultasyon sa maraming doktor, agad na nagpasya ang doktor ko na magsagawa ng C-section. Sinabi rin niya na may posibilidad na pareho kaming hindi makaligtas ng anak ko sa operasyon. Nakahiga ako sa operating table, pinakikinggan ang kalansing ng mga instrumentong pang-opera, at napuno ang isip ko ng sari-saring kaisipan: “Ako ay 36 na taong gulang pa lang at palagi kong hinahangad ang pera, kasikatan, at pakinabang. Kung mamamatay ako, ano pang silbi ng lahat ng pera sa mundo? Walang anumang halaga ng pera ang makapagliligtas sa buhay ko! Hindi ba’t ang pera, kasikatan, pakinabang, at paghanga ay pawang lumilipas lang?” Habang inooperahan ako, gulat na sinabi ng doktor, “Tatlong-kapat na ang natanggal na inunan, at walang matinding pagdurugo. Ligtas kayo ng anak mo. Isang malaking biyaya ito!” Pagkalabas sa ospital, napakahina ko at kinailangan kong magpagaling sa bahay. Muling nagpatotoo sa akin ang hipag ko tungkol sa gawain ng Makapangyarihang Diyos sa mga huling araw. Habang nakikinig sa kanyang pagbabahaginan, naunawaan ko na ang Diyos ay nagkatawang-tao sa mga huling araw upang ipahayag ang katotohanan at iligtas ang mga tao. Sa pagtanggap lamang sa katotohanan malilinis at mababago ang mga tiwaling disposisyon ng mga tao; saka lamang sila mapoprotektahan ng Diyos sa mga kalamidad at mananatiling buhay para makatanggap ng isang napakagandang hantungan. Binalikan ko ang mga taon kung kailan inilaan ko ang lahat ng oras at lakas ko sa aking negosyo. Hindi ko kailanman hinangad na siyasatin ang gawain ng Diyos sa mga huling araw. Kung isasara ko ang pinto sa tunay na Diyos, lalabanan ko ang Diyos! Medyo natakot ako sa naisip kong ito, kaya nagpasya akong siyasatin ang tunay na daan. Sa mga sumunod na araw, nagbasa ako ng maraming salita ng Makapangyarihang Diyos, at natiyak ko na ang Panginoong Jesus ay nagbalik bilang Makapangyarihang Diyos. Tinanggap ko noon ang gawain ng Makapangyarihang Diyos sa mga huling araw at nagsimulang mamuhay ng buhay iglesia.

Matapos ang ilang panahon, gumaling ang katawan ko, at hindi nagtagal, napili ako bilang diyakono ng pagdidilig. Lubos akong nagpapasalamat sa Diyos sa pagtataas sa akin para makagawa ako ng tungkulin. Madalas akong wala sa mga klinika dahil marami akong dinadaluhang pagtitipon, at paunti nang paunti ang mga pasyenteng dumarating. Labis akong nabalisa, at naisip ko, “Ano na lang ang mangyayari kung magpapatuloy ito?! Kung lahat ng regular kong pasyente ay magpapagamot sa iba, paano na ako kikita ng pera sa hinaharap? Kung magpapatuloy ito, hindi ba’t mapipilitan akong isara ang mga klinika? Hindi puwede iyon! Kailangan kong kausapin ang mga lider ng iglesia at hilingin sa kanilang bawasan ang mga grupo ng pagtitipon na ako ang namumuno.” Pero naisip ko: Isa akong nilikha at dapat kong gawin ang tungkulin ko sa abot ng aking makakaya; ito ang konsensiya at katwirang dapat kong taglayin. Kaya, wala akong sinabi sa mga lider. Sa mga pagtitipon, labis akong nabagabag at hindi mapalagay, at palihim kong tinutuos kung gaano kalaking pera ang nawala sa akin sa pagdalo sa pagtitipon. Hindi ko man lang pinatahimik ang puso ko sa harap ng Diyos para pagnilayan ang Kanyang mga salita. Alam kong hindi tama ang kalagayan ko, kaya nagdasal ako sa Diyos at hinanap ko Siya. Isang araw, binasa ko ang dalawang sipi ng mga salita ng Diyos na labis na nakatulong sa akin. Sabi ng Makapangyarihang Diyos: “Kung hindi ka naghahanap ng mga pagkakataong maperpekto ng Diyos, at kung hindi ka nagpupunyaging makaungos sa grupo sa iyong paghahangad na maperpekto, sa bandang huli ay pagsisisihan mo ito. Ang kasalukuyan ang pinakamainam na pagkakataon na magperpekto ng mga tao; ngayon ay napakagandang panahon. Kung hindi mo taimtim na hinahangad na maperpekto ng Diyos, kapag nagwakas na ang Kanyang gawain, nalagpasan mo na ang pagkakataon—magiging huli na ang lahat. Gaano man kalaki ang iyong determinasyon, kung hindi na gumagampan ng gawain ang Diyos, hindi ka na kailanman mapeperpekto kahit magpakapagod ka nang husto. Kailangan mong samantalahin ang pagkakataong ito at makipagtulungan habang ginagawa ng Banal na Espiritu ang Kanyang dakilang gawain. Kung makalagpas sa iyo ang pagkakataong ito, hindi ka na mabibigyan ng isa pa, anuman ang gawin mo” (Ang Salita, Vol. I. Ang Pagpapakita at Gawain ng Diyos. Maging Mapagsaalang-alang sa mga Layunin ng Diyos Para Makamit ang Pagiging Perpekto). “Kung maglalatag Ako ng kaunting pera sa harap ninyo ngayon mismo at bibigyan kayo ng kalayaang pumili—at hindi Ko kayo kokondenahin nang dahil sa pinili ninyo—pipiliin ng karamihan sa inyo ang pera at tatalikuran ang katotohanan. Ang mas mabubuti sa inyo ay bibitiw sa pera at atubiling pipiliin ang katotohanan, habang yaong mga nasa gitna ay susunggaban ang pera sa isang kamay at ang katotohanan sa kabilang kamay. Hindi ba kusang lalabas ang tunay ninyong kulay sa ganoon? Sa pagpili sa pagitan ng katotohanan at ng anumang bagay na tapat kayo, lahat kayo ay pipili sa ganitong paraan, at magiging pareho pa rin ang saloobin ninyo. Hindi ba’t ganoon? Marami sa inyo ang nag-alinlangan sa pagitan ng tama at mali, hindi ba? Sa lahat ng pakikibaka sa pagitan ng positibo at negatibo, ng itim at puti—sa pagitan ng pamilya at ng Diyos, ng mga anak at ng Diyos, ng pagkakasundo at pagkakawatak, ng kayamanan at kahirapan, ng katayuan at pagiging ordinaryo, ng masuportahan at ng maitakwil, at iba pa—tiyak na hindi kayo walang malay sa mga ginawa ninyong desisyon! Sa pagitan ng nagkakasundong pamilya at ng watak-watak na pamilya, pinili ninyo ang nauna, at ginawa ninyo iyon nang walang pag-aatubili; sa pagitan ng kayamanan at ng tungkulin, muli ninyong pinili ang nauna, at ayaw pa nga ninyong bumalik sa pampang; sa pagitan ng luho at ng kahirapan, pinili ninyo ang nauna; sa pagpili sa pagitan ng alinman sa inyong mga anak, misis, at mister o Ako, pinili ninyo ang nauna; at sa pagitan ng mga kuru-kuro at ng katotohanan, pinili pa rin ninyo ang nauna. Nahaharap sa lahat ng klase ng inyong masasamang gawa, talagang nawalan na Ako ng tiwala sa inyo, talagang namangha Ako. Hindi inaasahan na ang inyong puso ay walang kakayahan na maging malambot. Ang dugo ng puso na ginugol Ko sa loob ng maraming taon ay, kagulat-gulat, walang idinulot sa Akin kundi ang inyong pang-aabandona at pagbibitiw, ngunit lumalago ang pag-asa Ko para sa inyo sa bawat araw na lumilipas, dahil ang araw Ko ay ganap nang nailatag sa harapan ng lahat. Ngunit ngayon ay hinahangad pa rin ninyo ang madidilim at masasamang bagay, at ayaw ninyong pakawalan ang mga ito. Ano, kung gayon, ang inyong kalalabasan? Naisaalang-alang na ba ninyo itong mabuti? Kung papipiliin kayong muli, ano kaya ang magiging saloobin ninyo?” (Ang Salita, Vol. I. Ang Pagpapakita at Gawain ng Diyos. Kanino Ka Mismo Tapat?). Mula sa mga salita ng Diyos, nakita ko ang masidhing layunin ng Diyos na iligtas ang sangkatauhan. Ngayon, ang gawain ng Diyos ay umabot na sa kritikal na sandali ng pagtatakda ng mga kalalabasan ng mga tao. Iba’t ibang kalamidad ang nananalasa sa lahat ng dako, kabilang ang madalas na mga lindol, taggutom, at salot. Malapit nang matapos ang gawain ng Diyos, at ang pagsunod sa Diyos at pagtanggap sa Kanyang pagliligtas ang tanging pagkakataon nating maligtas. Kung palalampasin natin ang pagkakataong ito, pagsisisihan natin ito habang-buhay. Ang pagkakaroon ko ng pagkakataon na gumawa ng tungkulin ng pagdidilig ay biyaya ng Diyos. Ang Kanyang layunin ay hayaan akong magkamit ng mas maraming katotohanan sa pamamagitan ng paggawa ng aking tungkulin. Gayumpaman, natakot ako na kung dadalo ako sa napakaraming pagtitipon, mawawalan ako ng pagkakataong kumita ng pera. Sa mga pagtitipon, hindi ko mapanatag ang puso ko para pagnilayan ang mga salita ng Diyos, at gusto ko pa ngang hilingin sa mga lider ko na bawasan ang mga grupo ng pagtitipon na ako ang namumuno. Sa pagitan ng pera at tungkulin, kumapit pa rin ako sa mga panlabas na bagay tulad ng pera, kasikatan, at pakinabang, na hindi ko kayang bitawan. Kapag natapos na ang gawain ng Diyos at dumating na ang malalaking kalamidad, kung hindi ko nakamit ang katotohanan, mamamatay ako sa mga kalamidad. Sa puntong iyon, gaano man ako tumangis at magngalit ng mga ngipin, o gaano man kapait ang aking pagsisisi, huli na ang lahat. Mula sa mga salita ng Diyos, naunawaan ko rin na bagama’t ang paghahangad ng pera, kasikatan, at pakinabang ay maaaring magdulot ng kasiyahan sa laman at magbigay sa iyo ng respeto at paghanga mula sa iba, pansamantalang kasiyahan lang ito. Kapag dumating ang kalamidad, hindi talaga maililigtas ng pera ang buhay mo. Naisip ko kung paanong kahit na kumita ako ng kaunting pera sa pagpapatakbo ng mga klinika ko, halos mamatay ako sa matinding pagdurugo noong nanganganak ako. Kung hindi dahil sa pangangalaga at proteksyon ng Diyos, walang anumang halaga ng pera ang makapagliligtas sa buhay ko. Isang guro ang asawa ng kaibigan ko, at na-diagnose siya na may breast cancer noong nasa edad siya na 30. Kahit ang mamahaling imported na gamot ay hindi nakapagligtas sa buhay niya, at sa huli ay pumanaw siya sa edad na 36. Isa pa, isang kaklase ko ang nagpatakbo ng isang orthopedic hospital at medyo kilala sa aming bayan. Bigla na lang, na-diagnose siya na may kanser sa atay at sa kasamaang-palad ay pumanaw pagkalipas lang ng anim na buwan. Naalala ko ang mga salita ng Panginoong Jesus: “Ano ang pakikinabangan ng tao, kung makakamtan niya ang buong sanlibutan at maiwawala niya ang kanyang sariling buhay? O ano ang ibibigay ng tao na katumbas sa kanyang buhay?” (Mateo 16:26). Palala nang palala ang mga kalamidad nitong mga nakaraang taon, kung saan madalas nangyayari ang mga lindol, taggutom, at salot sa buong mundo. Napakaraming tao ang bigla na lang namamatay sa mga kalamidad na ito. Gaano man karami ang pera mo, lagi kang walang magawa sa harap ng kamatayan. Hindi kayang iligtas ng pera ang buhay ng sinuman. Sa pamamagitan lamang ng pagsunod sa Diyos, paghahangad sa katotohanan, at paggawa nang maayos sa tungkulin ng isang nilikha, maliligtas ka ng Diyos at mananatiling buhay; saka ka lamang magkakaroon ng magandang kapalaran at hantungan. Ngayon, hindi pa natatapos ang gawain ng Diyos sa pagliligtas sa sangkatauhan. Dapat kong taimtim na hangarin ang katotohanan at pahalagahan ang kasalukuyan kong pagkakataon na gawin ang aking tungkulin. Pagkatapos niyon, mas madalas na akong nagbabasa ng mga salita ng Diyos kapag may oras ako, at nagagawa ko nang patahimikin ang puso ko sa mga pagtitipon.

Kalaunan, ipinag-utos ng Health Bureau na pagsamahin ang lahat ng community clinic, isailalim sa iisang pamamahala, at ipatupad ang sistema ng pagbabalik ng bayad sa gastusing medikal sa pamamagitan ng kooperatiba; hindi na maibabalik ang mga gastusing medikal ng mga pasyente para sa pagpapagamot sa mga pribadong klinika. Nilapitan ako ng ilang doktor na may klinika malapit sa aming komunidad para pag-usapan ang pagsasanib ng aming mga klinika. Naisip ko kung paano lalaki ang saklaw ng mga klinika pagkatapos ng pagsasanib, at tiyak na mas malaki ang kikitain ko. Naging malaking tukso sa akin ang pagsasanib ng mga klinika. Gayumpaman, naisip ko kung paanong gumagawa na ako ngayon ng tungkulin ng pagdidilig, at halos araw-araw na may mga pagtitipon. Noong nagpapatakbo ako ng sarili kong mga klinika, medyo maluwag ang iskedyul ko, pero kung magsasanib ang mga klinika, tiyak na hahadlangan ako ng mga kasosyo ko na regular na dumalo sa mga pagtitipon para sa sarili nilang kapakanan, at hindi na ako magiging ganoon kalaya na dumalo sa mga pagtitipon at gawin ang mga tungkulin ko. Tiyak na magdurusa rin ang buhay espirituwal ko. Talagang hindi ko maaaring ipagsanib ang mga klinika nang hindi ito makasagabal sa pagdalo ko sa mga pagtitipon at paggawa ng tungkulin ko. Gayumpaman, kung hindi ko isasanib ang mga klinika ko, tiyak na magiging paunti nang paunti ang mga pasyente ko dahil makikita nilang hindi maibabalik ang kanilang mga gastusing medikal sa mga klinika ko. Sa paglipas ng panahon, tiyak na mababangkarote ang mga klinika ko, at pagkatapos ay tuluyan na akong mawawalan ng paraan para kumita ng pera. Sa harap ng pagpiling ito, nag-alinlangan ako at sinabi sa kanila, “Hayaan muna ninyong pag-isipan ko pa ito nang mabuti.” Sa mga sumunod na araw, nakaramdam ng sobrang bigat ang puso ko na parang dinadaganan ito ng malaking bato. Nagdasal ako sa Diyos, “Mahal kong Makapangyarihang Diyos, nahaharap po ngayon ang mga klinika ko sa planong ito ng pagsasanib. Naguguluhan po ako sa bagay na ito at hindi ko alam kung ano ang gagawin. Nawa’y akayin Mo po ako.”

Pagkatapos, nabasa ko ang isang sipi ng mga salita ng Diyos at nagtamo ako ng kaunting pagkaunawa sa ugat na sanhi ng aking paghahangad ng pera, kasikatan, at pakinabang. Sabi ng Makapangyarihang Diyos: “‘Pera ang nagpapaikot sa mundo’; ito ba ay isang kalakaran? Hindi ba’t mas makapangyarihan ito kaysa sa mga kalakaran sa moda at masasarap na pagkain na inyong binanggit? Pilosopiya ni Satanas ang ‘Pera ang nagpapaikot sa mundo.’ Napakalaganap nito sa gitna ng mga tao, sa bawat lipunan; maaari ninyong sabihin na ito ay isang kalakaran. Ito ay dahil ikinintal ito sa puso ng bawat isang tao, na sa una ay hindi tinanggap ang kasabihang ito, ngunit pagkatapos ay binigyan ito ng tahimik na pagtanggap noong maranasan na nila ang tunay na buhay, at nagsimula nilang maramdaman na totoo nga ang mga salitang ito. Hindi ba ito proseso ni Satanas na ginagawang tiwali ang mga tao? Marahil, ang mga tao ay may magkakaibang antas ng kaalamang batay sa karanasan sa kasabihang ito, ngunit ang lahat ay mayroong magkakaibang mga antas ng interpretasyon at pagkilala sa kasabihang ito batay sa mga bagay na nangyari sa kanilang paligid at sa kanilang mga sariling karanasan. Hindi ba’t ganito ang sitwasyon? Gaano man kalalim ang karanasan ng isang tao sa kasabihang ito, anong negatibong epekto ang naidulot nito sa puso niya? Ito ay na ang mga tao sa mundong ito—at masasabing kasama rito ang bawat isa sa inyo—ay nagbubunyag ng isang bagay mula sa kanilang disposisyon. Ano ito? Ito ay ang pagsamba sa pera. Madali bang alisin ito sa puso ng mga tao? Hindi, hindi ito madali! Nagpapakita ito na malalim talaga ang paggawang tiwali ni Satanas sa tao! Ginagamit ni Satanas ang pera para akitin ang mga tao, at ginagawa niyang tiwali silang lahat para sumamba sa pera at mga materyal na bagay. At paano naipapamalas sa mga tao ang pagsambang ito sa pera? Hindi ba’t iniisip ninyo na sa mundong ito ay hindi kayo mabubuhay kung walang pera, at na hindi ninyo kakayanin kahit isang araw kung walang pera? Kung gaano karaming pera mayroon ang mga tao ang nagtatakda kung gaano kataas ang kanilang katayuan, at kung gaano sila kagalang-galang. Nararamdaman ng mahihirap na hindi nila kayang magtaas-noo, samantalang ang mayayaman ay may mataas na katayuan, taas-noo, at kayang magsalita nang malakas at mamuhay sa paraang mapagmataas at walang pagpipigil. Ano ba ang dinadala ng kasabihan at kalakarang ito sa mga tao? Hindi ba totoo na handa ang maraming tao na gumawa ng anumang sakripisyo para kumita ng pera? Hindi ba’t ang maraming tao ay nawawalan ng kanilang dignidad at integridad sa paghahanap ng mas maraming pera? Hindi ba marami ang mga taong nawawalan ng pagkakataon na gawin ang kanilang tungkulin at sumunod sa Diyos para lamang sa pera? Hindi ba ang pagkawala ng pagkakataong matamo ang katotohanan at maligtas ang pinakamalaki sa lahat ng nawala sa mga tao? Gamit lang ang pamamaraang ito at ang kasabihang ito, ginagawang tiwali ni Satanas ang tao hanggang sa gayong antas. Hindi ba’t masama ang intensyon ni Satanas? Hindi ba’t isa itong mapaminsalang panlalansi?” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi V). Ipinaunawa sa akin ng mga salita ng Diyos na sa tuwing kailangan kong pumili sa pagitan ng tungkulin at pera, palagi kong pinipili ang pera at mga pakinabang. Ang ugat nito ay ang pinsalang dulot ng mga satanikong kaisipan at ideya. Mula pagkabata, ang mga satanikong kaisipan at ideya tulad ng “Pera ang nagpapaikot sa mundo,” at “Kapag mahirap ka sa lungsod, walang pumapansin sa iyo, pero kapag mayaman ka sa kabundukan, may mga kamag-anak kang lilitaw na hindi mo alam na mayroon ka” ay nakatatak na sa puso ko. Naniwala ako na ang pera ay nagbibigay sa iyo ng katayuan sa mata ng iba, at sa pamamagitan lang ng pera ka makakatindig nang taas-noo, makakapamuhay ng buhay na angat sa iba, at makapapamuhay nang maningning at magarbo; kung wala kang pera, magiging mababa ka sa iba. Noong bata ako, dahil mahirap ang pamilya namin, determinado akong makapasok sa kolehiyo at mabago ang aking kapalaran. Gayumpaman, gumuho ang pangarap kong makapasok sa kolehiyo nang ma-diagnose ang nanay ko na may sakit na walang lunas bago ang entrance examination sa kolehiyo. Ang panunuya ng mga makamundong tao ay lalo pang nagpatindi sa determinasyon kong maging mayaman. Nang makita kong maaaring magdulot ng kasikatan at pakinabang ang pagiging doktor, pumasok ako sa paaralang pang-medisina, kumuha ng mga pagsusulit para maging kalipikado at nagbukas ng klinika. Makalipas ang ilang taon, nagkamit ako ng ilang tagumpay, at nabigyang-kasiyahan ang banidad ko sa paghanga at papuri ng mga tao. Lalo pa akong naging kumbinsido na ang pagkakaroon ng pera ay ginagawang marangal ang buhay ng isang tao. Itinuring ko ang pera, kasikatan, at pakinabang bilang layon ng paghahangad ko sa buhay. Sa mga taon na iyon, inilaan ko ang lahat ng oras at lakas ko sa negosyo ng aking mga klinika sa paghahangad ng kayamanan. Dahil sa matinding stress buong araw, nagkaroon ako ng altapresyon, at nagkaroon ng komplikasyon ng altapresyon na dulot ng pagbubuntis noong nanganganak ako. Kung hindi dahil sa proteksyon ng Diyos, matagal na sana akong namatay. Sa loob ng walong taon, paulit-ulit na masigasig na ipinangaral sa akin ng hipag ko ang ebanghelyo, pero abala ako para kumita ng pera. Parang nabalot ng ulap ang kaluluwa ko, at wala akong interes na siyasatin ang tunay na daan; paulit-ulit kong tinanggihan ang pagliligtas ng Diyos at muntik ko nang pinalampas ang dakilang pagkakataon ng pagliligtas ng Diyos. Kahit matapos akong magsimulang manampalataya sa Diyos, hindi pa rin nagbago ang pananaw ko sa mga bagay-bagay. Natakot ako na kung masyado akong maraming gagawing tungkulin o dadaluhang pagtitipon, mawawalan ako ng pagkakataong kumita, kaya ayaw kong maging responsable sa napakaraming grupo ng pagtitipon. Sa mga pagtitipon, hindi ko mapanatag ang puso ko para pagnilayan ang mga salita ng Diyos, at naapektuhan ang buhay pagpasok ko. Tulad ng isiniwalat ng Diyos: “Hindi ba marami ang mga taong nawawalan ng pagkakataon na gawin ang kanilang tungkulin at sumunod sa Diyos para lamang sa pera? Hindi ba ang pagkawala ng pagkakataong matamo ang katotohanan at maligtas ang pinakamalaki sa lahat ng nawala sa mga tao?” Namuhay ako ayon sa mga satanikong tuntunin ng pananatiling buhay, at tinahak ang maling landas ng paghahangad ng pera, kasikatan, at pakinabang. Nagdulot ito ng pagdurusa sa aking laman at, higit pa, ng kawalan sa aking buhay. Ipinapakita ng mga katunayan na ang “Pera ang nagpapaikot sa mundo,” at “Hindi kalahatan ang pera, ngunit kapag wala ito, wala kang magagawa” ay mga satanikong maling kaisipan na inililihis, ginagawang tiwali, at nilalamon ang mga tao. Kung hindi ko pa rin makikilatis ang mga paraan ng pamiminsala ni Satanas sa mga tao, at patuloy na magsusumikap para sa pera, kasikatan, at pakinabang, sa huli, tiyak na mabibihag ako ni Satanas at masisira ang pagkakataon kong maligtas. Nang maunawaan ko ito, nagpasya akong hindi na isanib ang mga klinika, at kapag natapos na ang upa, isasara ko ang mga klinika at magtutuon sa paggawa ng aking tungkulin. Nang tawagan akong muli ng mga kapwa ko doktor, nilinaw ko na hindi ko isasanib ang mga klinika. Bagama’t mas kaunti ang kinikita kong pera, malaya akong makipagtipon at gawin ang aking tungkulin. Sa pagsasagawa sa ganitong paraan, naging payapa at panatag ang puso ko.

Hindi nagtagal, natapos na ang upa, at nagsimula na naman akong mag-alinlangan. Naisip ko kung paanong inabot ako ng isang buong dekada mula sa pag-aaral ng medisina hanggang sa pagbubukas ng mga klinika, at ang lahat ng hirap na pinagdaanan ko at lahat ng dugo ng puso na ginugol ko para buksan ang mga klinika ko. Talagang nanghihinayang akong bitawan ang mga iyon. Naisip ko rin na kung isasara ko ang mga klinika, hindi lang magiging masahol ang materyal na buhay ko kaysa dati, mawawala rin sa akin ang papuri at paghanga ng iba. May nangyayaring labanan sa puso ko, at hindi ko alam kung ano ang gagawin, kaya lumuhod ako at taimtim na nagdasal sa Diyos, “O mahal na Makapangyarihang Diyos, sinabi ko po minsan na isasara ko ang mga klinika para gawin nang maayos ang aking tungkulin kapag natapos na ang upa. Pero hindi ko pa rin po lubusang kayang bitawan ang mga iyon. Nawa’y bigyang-liwanag at gabayan Mo po ako, at bigyan ng pananalig at lakas.” Pumasok ako sa klinika noong araw na iyon. Habang papunta roon, bigla akong nakakita ng isang kabaong na napakaitim sa harap ng isang pribadong ospital, na may mga korona ng bulaklak sa tabi nito. Bahagya kong naririnig ang tunog ng pag-iyak, at nabigla ako. May nangyaring aksidenteng medikal! Pagkatapos magtanong, nalaman kong namatay ang isang babae at ang kanyang sanggol habang ipanganganak niya ito sa ospital na ito. Hindi ko maiwasang isipin kung paanong bagama’t may ilang maliliit na aksidente sa mga klinika ko sa mga nakaraang taon, nalagpasan ang lahat ng iyon nang walang malubhang pinsala. Hindi ito dahil sa napakahusay kong kasanayan sa panggagamot, ni hindi rin dahil sa maingat kong panggagamot. Lahat ng iyon ay dahil sa pangangalaga at proteksyon ng Diyos! Kung walang pangangalaga at proteksyon ng Diyos, isang aksidenteng medikal lang ay sapat na para maubos ang lahat ng ari-arian ko. Lubos akong nagpapasalamat sa Diyos sa puso ko, at alam kong kailangan kong suklian ang pagmamahal ng Diyos. Naisip ko kung paanong malapit nang matapos ang gawain ng Diyos, at nagmamadali na ang lahat ng mga kapatid na gawin ang kanilang mga tungkulin para makapaghanda ng sapat na mabubuting gawa para sa kani-kanilang mga hantungan. Gayumpaman, nagapos ako sa mga klinika, at hindi ako makapaglaan ng mas maraming oras at lakas sa aking mga tungkulin. Ang maligamgam kong pananalig sa Diyos ay hindi lamang nakakaabala sa tungkulin ko, kundi napipinsala rin nito ang sarili kong buhay. Pagkatapos ay nabasa ko ang mga salita ng Diyos at nalaman kung paano isabuhay ang isang makabuluhang buhay. Sabi ng Diyos: “Isa kang nilikha—mangyari pa ay dapat mong sambahin ang Diyos at hangaring mamuhay nang makahulugan. Kung hindi mo sasambahin ang Diyos kundi mamumuhay ka sa loob ng iyong maruming laman, hindi ba isang hayop ka lamang na nakasuot ng damit ng tao? Dahil isa kang tao, dapat mong gugulin ang sarili mo para sa Diyos at tiisin ang lahat ng pagdurusa! Dapat mong tanggapin nang masaya at may katiyakan ang kaunting pagdurusang pinagdaraanan mo ngayon at mamuhay ka nang makahulugan, kagaya nina Job at Pedro. … Kayo ay mga taong naghahangad sa tamang landas at naghahanap ng pag-unlad. Kayo ay tumitindig sa bansa ng malaking pulang dragon, at kayo ang mga tinatawag na matuwid ng Diyos. Hindi ba iyon ang pinakamakahulugang buhay?” (Ang Salita, Vol. I. Ang Pagpapakita at Gawain ng Diyos. Pagsasagawa (2)). Sa pamamagitan ng pagbabasa ng mga salita ng Diyos, naunawaan ko na bilang isang nilikha, kung mapipili kong sumunod sa Diyos sa buong buhay ko at gawin nang maayos ang tungkulin ko bilang isang nilikha, ito ang pinakamahalaga at pinakamakabuluhang uri ng buhay. Naisip ko si Pedro. Nang tawagin siya ni Jesus, iniwan niya ang kanyang mga lambat at binitiwan ang mga kagamitang ginagamit niya sa paghahanapbuhay. Iniwan niya ang lahat para sumunod sa Panginoong Jesus, at sa huli ay nakamit niya ang katotohanan at ginawang perpekto ng Diyos. Sa kabaligtaran, nang tingnan ko ang aking sarili, nakita kong namuhay ako ayon sa mga satanikong kaisipan at ideya, na hinahangad ang pera, kasikatan, at pakinabang. Unti-unti, nawalan ng lugar ang Diyos sa puso ko at bumagsak ako sa pagiging isang hindi mananampalataya. Awa ng Diyos ang nagbalik sa akin sa Kanyang sambahayan, at dapat kong lubos na pahalagahan ang pagkakataong gawin ang aking tungkulin ngayon. Naisip ko ang sinabi ng Diyos: “Bihira para sa mga tao, na naparito sa mundo, na matagpuan Ako, at bihira ding magkaroon ng oportunidad na hanapin at matamo ang katotohanan. Bakit hindi ninyo pahalagahan ang magandang panahong ito bilang tamang landas na hahangarin sa buhay na ito?” (Ang Salita, Vol. I. Ang Pagpapakita at Gawain ng Diyos. Mga Salita Para sa mga Kabataan at Matatanda). Totoo ito. Ito ang tanging pagkakataon kong maligtas. Kung hindi pa rin ako magseseryoso tungkol sa pagsunod sa Diyos at paghahangad sa katotohanan, kapag dumating ang mga kalamidad, mawawala ang buhay ko. Kung gayon, kahit kitain ko pa ang lahat ng pera sa mundo, ano pa ang halaga o kabuluhan niyon? Nagpapatakbo ako ng mga klinika habang ginagawa ang aking mga tungkulin, at wala akong masyadong oras para magbasa ng mga salita ng Diyos at hangarin ang katotohanan para malutas ang sarili kong tiwaling disposisyon. Bilang isang taong nananampalataya lang sa Diyos sa aking libreng oras, kailan ko mauunawaan ang katotohanan? Sa pamamagitan lamang ng paghahangad sa katotohanan at paggawa nang maayos sa tungkulin ng isang nilikha tayo maliligtas at magkakaroon ng isang napakagandang hantungan. Ito ang tamang landas sa buhay. Kinailangan kong bitiwan ang mga klinika at ilaan ang lahat ng oras ko sa paggugol ng sarili ko para sa Diyos. Pagkatapos, isinara ko ang mga klinika.

Ang pamumuno at gabay ng mga salita ng Diyos ang nagbigay sa akin ng pagkilatis sa masamang intensyon ni Satanas na iligaw at gawing tiwali ang mga tao gamit ang pera, kasikatan, at pakinabang, at tinulungan akong maunawaan ang halaga at kabuluhan ng paghahangad sa katotohanan sa buhay. Nagpapasalamat ako sa Diyos para sa pamumuno at gabay ng Kanyang mga salita, na nagbigay-daan sa akin na gumawa ng isang matalinong pagpili sa pagitan ng negosyo at tungkulin. Patuloy kong ginagawa ang tungkulin ko sa iglesia sa nakalipas na ilang taon. Nagpakita ako ng maraming katiwalian, at sa pamamagitan ng pagdarasal sa Diyos, paghahanap sa katotohanan, at pagninilay-nilay at pagkilala sa aking sarili, nagkaroon ng ilang pagbabago ang mga tiwali kong disposisyon at unti-unti na akong nagsimulang magsabuhay nang may wangis ng tao. Ang mga pagbabagong pinagdaanan ko ay bunga ng mga salita ng Diyos. Salamat sa Diyos para sa Kanyang pagliligtas!


34. Lalo Pang Dapat Hangarin ng Matatanda ang Katotohanan

Ni Xinkao, Tsina

Noong singkwenta anyos ako, tinanggap ko ang gawain ng Diyos sa mga huling araw. Ni sa panaginip, hindi ko inakala na sa tanang buhay ko ay maririnig ko ang mismong mga pagbigkas ng Diyos at masasalubong ang pagbabalik ng Panginoong Jesus. Ang makita ang pag-asa na makapasok sa kaharian ng langit ay nagbigay sa akin ng tunay na layon. Araw-araw, maaga akong bumabangon at gabing-gabi nang natutulog para magbasa ng mga salita ng Diyos, at tinanggap ko ang anumang tungkuling isinaayos ng iglesia at nagpasakop ako sa mga ito. Sa isip-isip ko, “Basta’t magpursige lang ako sa tungkulin ko, maliligtas ako at makapapasok sa kaharian ng langit.” Pagsapit ng 2023, umabot na ako sa edad na 75. Matanda na ako, mahina na ang memorya ko, mahina ang pandinig at malabo ang paningin, at hindi na rin ako gaanong matatag tumayo. Isinaayos ng iglesia na gawin ko ang tungkulin ng pagpapatuloy sa bahay ayon sa kondisyon ko. Naisip ko kung paanong tumatanda na ako at kung paanong lumalala ang kalusugan ko. Palagi kong nakalilimutan ang mga bagay-bagay dahil sa mahina kong memorya, at kung minsan ay magulo ang isip ko. Ilang taon pa, kung magiging ulyanin na ako at hindi ko na magagawa ang tungkulin ko, hindi ba’t mawawalan na ako ng silbi? Maliligtas pa kaya ako? Isang beses, kalilipat ko lang ng bahay at naligaw ako sa paghahanap ng daan pabalik. Nang malaman ito ng isang sister, kaswal niyang sinabi, “Nalilito ka na ba?” Mabilis kong sinabi, “Hindi ako nalilito.” Sa isip-isip ko, “Sana naman huwag nilang isipin na nalilito na ako at patigilin ako sa paggawa ng tungkulin ko. Kung wala na akong tungkuling gagawin, hindi ba’t katapusan ko na? Paano pa ako maliligtas kung ganoon?” Pero nang pag-isipan ko ulit kalaunan, napagtanto ko na madalas kong makalimutang maglagay ng asin o dahon ng sibuyas kapag nagluluto, at kung minsan naliligaw ako sa kalye at hindi na makauwi. Nagsimula na akong matakot. Naisip ko, “Talaga bang nalilito na ako? Magagamit pa kaya ako ng iglesia para gumawa ng tungkulin? Kung hindi ako makagagawa ng tungkulin, maliligtas pa kaya ako?” Nagsimula akong maglunoy sa pag-aalala at pagkabahala.

Noong Hunyo 2023, nag-host ako ng isang pagtitipon para sa mga kapatid. Noong panahong iyon, ipinapaayos ang apartment sa itaas, at may palagiang kalampagan araw-araw. Pagkatapos niyon, matagal-tagal kong hindi nakita ang mga kapatid na pumunta sa mga pagtitipon, at nagtaka ako, “Bakit hindi na sila pumupunta nitong mga nakaraan? Hindi na ba nila ako ginagamit bilang host? Sa edad kong ito, ang kaya ko na lang gawin ay ang tungkulin ng pagpapatuloy sa bahay. Kung kahit ang mga tungkulin ng pagpapatuloy sa bahay ay hindi ko na magagawa, hindi ba’t mawawala na ang pagkakataon kong maligtas?” Labis akong nabalisa at sabik na umasang pupunta silang muli. Isang gabi, may kumatok na sister, at ang manugang kong babae ang nagbukas ng pinto. Sabi ng sister, tatlo o apat na beses na silang nagpunta sa bahay pero walang sumasagot. Nakonsensiya ako. Naisip ko, “Hindi ba’t dahil matanda na ako at mahina na ang pandinig kaya hindi ko sila narinig? Hindi ko natupad nang maayos ang tungkulin ko. Ngayon, mahina na ang pandinig ko, malabo ang paningin, mabagal tumugon, at hindi na matatag tumayo. Talagang wala na akong magawang maayos! Kahit ang tungkulin ng pagpapatuloy sa bahay ay hindi ko magawa nang maayos! Talagang nagiging wala kang silbi kapag tumatanda ka na!” Sobra akong nainggit sa mga kabataan kung gaano sila kabilis matuto at kung paano nila nagagawa ang anumang tungkulin. Pakiramdam ko ay gusto ng Diyos ang mga kabataan, at na tiyak na maliligtas sila sa huli. Naisip ko na kung sana ay maibabalik ko lang ang kahit sampung taon, makagagawa pa rin ako ng ilang tungkulin sa sesenta anyos ko. Unti-unti, lumala ang kalagayan ko, at araw-araw akong naglulunoy sa pagkabalisa at pagkabahala. Hindi na normal ang mga panalangin ko, at walang liwanag o kaliwanagang dala ang pagbabasa ng mga salita ng Diyos. Palayo nang palayo ang puso ko sa Diyos. Isang araw habang naglalakad, nadapa ako at nabanat ang litid sa binti ko. Bagama’t hindi nito naantala ang mga pagtitipon, lalo pa akong nag-alala. Bagama’t sa pagkakataong ito, hindi naantala ng pagkadapa ko ang mga pagtitipon, kung isang araw ay magkakasakit ako, baka hindi na ako makadalo sa mga pagtitipon o makagawa ng tungkulin. Kalaunan, talagang nagkasakit ako at kinailangang maospital. Sobrang negatibo ako noong mga oras na iyon. Naisip ko, “Sa pagkakataong ito, talagang katapusan ko na—ni hindi na ako makadadalo man lang sa mga pagtitipon, lalo na ang gumawa ng anumang uri ng tungkulin. Hindi ba’t talagang wala na akong silbi niyan?” Pagkalabas sa ospital, nanatiling masama ang kalagayan ko. Nag-alala ako kung maliligtas pa ba ako kung kahit ang mga tungkulin ng pagpapatuloy sa bahay ay hindi ko na magawa. Hindi ba’t mangangahulugan iyon na nasayang lang ang lahat ng taon ko ng pananalig? Habang mas iniisip ko ito, mas lalo akong namimighati at nababalisa. Kaya nagdasal ako sa Diyos, hinihiling sa Kanya na bigyan ako ng kaliwanagan at tanglawan ako para makaahon ako sa negatibong kalagayan ko.

Isang araw, nabasa ko ang isang artikulo ng patotoong batay sa karanasan na isinulat ng isang matandang sister, at isinasalamin nito ang mismong kalagayan ko. Isang sipi ng mga salita ng Diyos na sinipi roon ang labis na nakaantig sa akin. Sabi ng Diyos: “Mayroon ding mga kapatid na matatanda na ang edad ay 60 hanggang bandang 80 o 90, at dahil sa kanilang katandaan, nakakaranas din sila ng ilang paghihirap. Sa kabila ng kanilang edad, hindi palaging tama o makatwiran ang kanilang pag-iisip, at ang kanilang mga ideya at pananaw ay hindi palaging naaayon sa katotohanan. May mga problema rin ang mga matatandang ito, at palagi silang nag-aalala, ‘Hindi na masyadong maayos ang kalusugan ko at may mga limitasyon na sa kung anong tungkulin ang aking kayang gawin. Kung gagawin ko lamang itong maliit na tungkulin na ito, tatandaan kaya ako ng Diyos? Minsan ay nagkakasakit ako, at kailangan ko ng mag-aalaga sa akin. Kapag walang nag-aalaga sa akin, hindi ko magawa ang aking tungkulin, kaya ano ang magagawa ko? Matanda na ako at hindi ko na matandaan ang mga salita ng Diyos kapag binabasa ko ang mga ito, at nahihirapan akong maunawaan ang katotohanan. Kapag nakikipagbahaginan tungkol sa katotohanan, magulo at hindi lohikal ang pagsasalita ko, at wala akong anumang magagandang karanasan na maibabahagi. Matanda na ako at hindi na sapat ang enerhiya ko, hindi masyadong malinaw ang aking paningin at wala na akong lakas. Ang lahat ay mahirap na para sa akin. Hindi lang sa hindi ko magawa ang aking tungkulin, kundi madali rin akong makalimot ng mga bagay-bagay at magkamali. Minsan ay nalilito ako at nagdudulot ako ng problema sa iglesia at sa aking mga kapatid. Napakahirap para sa akin na hangarin ang katotohanan at magkamit ng kaligtasan. Ano ang puwede kong gawin?’ Kapag naiisip nila ang mga bagay na ito, nababalisa sila: ‘Nagsimulang manampalataya sa Diyos ang ibang tao noong mga 20 o 30 anyos sila—paano nangyaring nagsimula akong manampalataya sa Diyos sa ganito katandang edad? Malapit nang dumating ang malalaking sakuna. Huli na akong nagsimulang manampalataya sa Diyos—makakamit ko pa rin ba ang kaligtasan? Bagama’t biyaya ng Diyos na natagpuan ko ang pagkakataon ng Kanyang gawain, masyado na akong matanda. Hindi matalas ang memorya ko, at hindi na sumusunod ang katawan ko sa akin. Inaantok ako at nakatutulog pagkatapos makinig nang sandali sa mga pagtitipon. Makakamit ko ba ang katotohanan nang ganito? Ano ang magagawa ko? Labis akong nag-aalala! Sa edad kong ito, malalaki na ang mga anak ko, at hindi na nila ako kailangan para alagaan o palakihin sila. Makakapanampalataya na ako ngayon sa Diyos nang walang anumang alalahanin o pagkabalisa. Wala nang ibang mahalaga. Ang pinakadakila kong hiling ay ang hangarin ang katotohanan at tuparin nang maayos ang tungkulin ng isang nilikha sa natitira kong panahon, at sa huli ay makamit ang kaligtasan. Naku, hindi na tulad ng dati ang katawan ko. Lumalabo na ang paningin ko, magulo ang isip ko, at hindi sumusunod ang katawan ko sa akin. Kahit na ginagawa ko ang kaunting gawaing kaya ko, madalas akong magkamali at magdulot ng problema sa iba. Mukhang magiging mahirap para sa akin ang magkamit ng katotohanan at magtamo ng kaligtasan! Para bang ang mga bagay na ito ay walang kinalaman sa matatanda, at ang mga kabataan ang pinagpala. Matanda na ako at bagama’t natagpuan ko ang dakilang panahong ito, hindi ako sapat na pinagpala para tamasahin ito!’ Lalong nababagabag at nababalisa ang kanilang puso. Minsan ay gusto nilang umiyak, at palaging may bahid ng kalungkutan sa kanilang puso. Kaya ano ang dapat nilang gawin? … Posible nga talaga kayang wala silang daan pasulong? May solusyon ba? (Dapat pa ring gawin ng matatanda ang kanilang mga tungkulin sa abot ng kanilang makakaya.) Maaaring magawa ng matatanda ang kanilang tungkulin sa abot ng kanilang makakaya, tama ba? Hindi na ba mahahangad ng matatanda ang katotohanan dahil sa kanilang edad? Wala na ba silang kakayahan na maunawaan ang katotohanan? (Kaya nila.) Kaya bang unawain ng matatanda ang katotohanan? Maaari nilang maunawaan ang ilan sa mga ito. Hindi rin naman ito kayang maunawaang lahat ng mga kabataan. Ang matatanda ay palaging may maling akala, iniisip nilang malilituhin na sila, na mahina na ang kanilang memorya, kaya hindi nila maunawaan ang katotohanan. Isa ba itong katunayan? (Hindi.) Bagaman higit na mas marami ang enerhiya ng mga kabataan kaysa sa matatanda, at mas malakas ang kanilang katawan, ang totoo, ang kanilang kakayahan na makaunawa, makaarok, at makaalam ay katulad lamang ng sa matatanda. Hindi ba’t minsan ding naging kabataan ang matatanda? Hindi sila ipinanganak na matanda, at darating din ang araw na ang mga kabataan ay tatanda rin. Hindi dapat palaging isipin ng matatanda na dahil sila ay matanda na, mahina ang katawan, hindi maayos ang kalusugan, at mahina ang memorya, ay naiiba na sila sa mga kabataan. Ang totoo, wala namang pagkakaiba. Ano ang ibig Kong sabihin na walang pagkakaiba? Bata man o matanda ang isang tao, pare-pareho ang kanilang mga tiwaling disposisyon, pare-pareho ang kanilang mga saloobin at opinyon sa lahat ng bagay, at pare-pareho ang kanilang mga perspektiba at paninindigan sa lahat ng bagay. … hindi sa walang gagawin ang mga matatanda, ni na hindi nila kayang gampanan ang kanilang mga tungkulin, o lalo naman na hindi nila kayang hangarin ang katotohanan—maraming bagay silang dapat gawin. Sa iyong buhay, nakaipon ka ng lahat ng uri ng mga maling paniniwala at maling kaisipan, pati na rin ng iba’t ibang tradisyonal na ideya at kuru-kuro, mga bagay na hangal at sutil, mga bagay na konserbatibo, mga bagay na hindi makatwiran, at mga bagay na baluktot. Masyado nang natambak ang mga ito sa iyong puso. Dapat kang gumugol ng mas maraming panahon kaysa sa mga kabataan para hukayin, himayin, at kilalanin mo ang mga bagay na ito. Hindi totoong wala kang gagawin. Kapag wala kang ginagawa, nababagabag, nababalisa, at nag-aalala ka, na hindi mo gampanin at hindi mo responsabilidad. Una sa lahat, dapat magkaroon ng tamang pag-iisip ang matatanda. Bagama’t tumatanda ka na at medyo matanda na rin ang iyong katawan, dapat ay bata pa rin ang iyong pag-iisip. Bagama’t tumatanda ka na, ang iyong pag-iisip ay bumagal na, at ang iyong memorya ay mahina na, kung nagagawa mo pa ring kilalanin ang iyong sarili, nauunawaan pa rin ang mga salitang sinasabi Ko, at nauunawaan pa rin ang katotohanan, pinatutunayan niyon na hindi ka pa matanda at hindi mahina ang iyong kakayahan. Kung ang isang tao ay mga 70 o 80 anyos na ngunit hindi pa rin niya nauunawaan ang katotohanan, ipinapakita nito na napakababa at kulang ang kanyang tayog. Samakatwid, walang kinalaman ang edad pagdating sa katotohanan” (Ang Salita, Vol. VI. Ukol sa Paghahangad sa Katotohanan. Paano Hangarin ang Katotohanan (3)). Ilang beses kong binasa ang siping ito ng mga salita ng Diyos, at habang lalo ko itong binabasa, mas lalong nagliliwanag ang puso ko. Talagang pinagmamasdan ng Diyos ang kaibuturan ng puso ng mga tao. Hindi ba’t direktang tungkol sa akin ang mga salitang ito? Nag-alala ako dahil matanda na ako, mahina ang kalusugan, mahina na ang pandinig, malabo ang paningin, at mahina na ang memorya ko. Natakot ako na sa pagtanda ko, hindi ko na magagawa ang tungkulin ko, at na mawawala na ang pagkakataon kong maligtas. Ginugol ko ang mga araw ko na naglulunoy sa pagkabalisa at pagkabahala. Pagkatapos basahin ang siping iyon ng mga salita ng Diyos, biglang lumaya ang puso ko. Alam ng Diyos ang mga paghihirap ng matatanda, at ipinahayag Niya ang mga salitang ito para maunawaan ng matatanda ang Kanyang layunin. Bata man o matanda, binibigyan ng Diyos ang lahat ng pagkakataong hangarin ang katotohanan at maligtas, at nakita ko na ang Diyos ay matuwid. Mula sa mga salita ng Diyos, nakahanap ako ng landas ng pagsasagawa. Kahit matanda na ako, kaya ko pa ring arukin ang mga salita ng Diyos, at dapat kong hanapin ang katotohanan sa mga bagay na sumasapit sa akin, at kilalanin ang sarili kong katiwalian at mga pagkukulang. Dapat ko ring hangarin ang katotohanan at magkamit ng pagsisisi at pagbabago dahil ang tiwaling disposisyon ng matatanda ay hindi mas kakaunti kaysa sa mga kabataan. Halimbawa, mayroon akong seryosong mapagmataas na disposisyon, at kung minsan kapag tinutukoy ng mga kapatid ang mga problema ko, ayaw kong tanggapin ito. Sa pang-araw-araw na buhay pampamilya, minsan kapag hindi nakikinig sa akin ang manugang kong babae, nagagalit ako at minamaliit ko siya nang may dating ng pagiging mas mataas. Lahat ng ito ay mga pagbubunyag ng isang tiwaling disposisyon, at kinailangan kong hanapin ang katotohanan para malutas ang mga ito, kaya hindi naman sa wala akong magagawa. Ngayon, marami na akong oras araw-araw para magbasa pa ng mga salita ng Diyos sa bahay, para hanapin ang katotohanan sa mga tao, bagay, at pangyayaring nakahaharap ko, at para lutasin ang tiwaling disposisyon ko. Maaari din akong manood ng mga video ng patotoong batay sa karanasan at matuto ng mga aral mula sa mga karanasan ng mga kapatid. Maaari din akong magsulat ng mga artikulo ng patotoong batay sa karanasan, isinusulat ang mga tunay kong karanasan para magpatotoo sa Diyos. Lahat ng ito ay mga bagay na dapat kong gawin. Ngayong naunawaan ko na ang layunin ng Diyos, hindi na ako nagkamali pa ng pagkaunawa sa Kanya o naglunoy pa sa isang negatibong kalagayan, at hindi na ako nag-alala pa kung makagagawa ba ako ng tungkulin o hindi. Nagpasya ako na magsaayos man ang iglesia ng tungkulin para sa akin o hindi, magpapasakop ako sa mga pamamatnugot at pagsasaayos ng Diyos. Mula noon, nagawa kong mahinahong maupo araw-araw at kumain at uminom ng mga salita ng Diyos, at kapag sumasapit sa akin ang mga bagay, kaya kong magdasal at hanapin ang mga layunin ng Diyos.

Kalaunan, nabasa ko ang dalawa pang sipi ng mga salita ng Diyos at nalaman ko ang pamantayan ng Diyos sa pagtatakda ng mga kalalabasan ng mga tao. Sabi ng Diyos: “Tinutukoy Ko ang hantungan ng bawat tao hindi batay sa gulang, senyoridad, o dami ng pagdurusa, lalong hindi batay sa kung gaano siya kaawa-awa, kundi batay sa kung taglay niya ang katotohanan. Wala nang ibang pagpipilian kundi ito” (Ang Salita, Vol. I. Ang Pagpapakita at Gawain ng Diyos. Maghanda ng Sapat na Mabubuting Gawa para sa Iyong Hantungan). “Ang nais ng Diyos ay magawang perpekto ang bawat tao, sa kahuli-hulihan ay makamit Niya, ganap na malinis Niya, at maging mga tao na Kanyang minamahal. Sinasabi Ko man na kayo ay paurong o may mahinang kakayahan, pawang totoo ang mga ito. Gayumpaman, ang pagsasabi Ko nito ay hindi nagpapatunay na binabalak Kong abandonahin kayo, na nawalan na Ako ng pag-asa sa inyo, lalong hindi na ayaw Kong iligtas kayo. Naparito Ako ngayon upang gawin ang gawain ng pagliligtas sa inyo, na ang ibig sabihin ay ang gawain na Aking ginagawa ay isang pagpapatuloy ng gawain ng pagliligtas. Ang bawat tao ay may pagkakataon upang magawang perpekto: Basta’t ikaw ay handa, basta’t patuloy kang naghahangad, sa huli ay magagawa mong makamit ang resultang ito, at walang sinuman sa inyo ang maaabandona. Kung mahina ang iyong kakayahan, ang Aking mga hihingin sa iyo ay alinsunod dito; kung mahusay ang iyong kakayahan, ang Aking mga hihingin sa iyo ay alinsunod sa iyong mahusay na kakayahan; kung ikaw ay ignorante at mangmang, ang Aking mga hihingin sa iyo ay alinsunod dito; kung ikaw ay may pinag-aralan, ang Aking mga hihingin sa iyo ay alinsunod sa katunayan na ikaw ay may pinag-aralan; kung ikaw ay nakatatanda, ang Aking mga hihingin sa iyo ay alinsunod sa iyong katandaan; kung ikaw ay may kakayahang gawin ang tungkulin ng pagpapatuloy sa bahay, ang Aking mga hihingin sa iyo ay magiging alinsunod dito; kung sinasabi mong hindi mo magagawa ang tungkulin ng pagpapatuloy sa bahay, at magagampanan mo lamang ang isang partikular na tungkulin, ito man ay pangangaral ng ebanghelyo, o pag-aalaga sa iglesia, o pag-aasikaso sa iba’t ibang mga pangkalahatang usapin, ang Aking pagpeperpekto sa iyo ay magiging alinsunod sa tungkulin na iyong ginagampanan. Ang pagiging tapat, ang pagpapasakop hanggang sa pinakahuli, at ang paghahangad na magkaroon ng pinakadakilang pagmamahal para sa Diyos—ang mga ito ang kailangan mong isakatuparan, ang tatlong bagay lang na ito, at ang mga ito ang mga pinakamainam na pagsasagawa. Sa kahuli-hulihan, hinihingi sa mga tao na makamit ang tatlong bagay na ito, at ang mga nakakapagkamit ng mga ito ay gagawing perpekto. Ngunit, sa ibabaw ng lahat, dapat kang talagang maghangad, dapat kang aktibong magpatuloy nang pasulong at pataas, at huwag maging negatibo sa bagay na iyan” (Ang Salita, Vol. I. Ang Pagpapakita at Gawain ng Diyos. Pagpapanumbalik ng Normal na Buhay ng Tao at Pagdadala sa Kanya sa Isang Kamangha-manghang Hantungan). Pagkatapos basahin ang mga salita ng Diyos, naunawaan ko na hindi pinagpapasyahan ng Diyos ang kalalabasan ng isang tao batay sa kanyang edad, tagal sa pananampalataya, o kung gaano siya nagdusa, kundi sa kung taglay ba niya ang katotohanan. Inakala kong matanda na ako at wala nang silbi, kaya natakot akong itiwalag ng Diyos—ipinakita nito na hindi ko nauunawaan ang layunin ng Diyos sa pagliligtas ng mga tao o ang Kanyang hinihinging pamantayan para sa pagpasya ng mga kalalabasan ng mga tao. Ang pagliligtas at pagpeperpekto ng Diyos sa mga tao ay hindi batay sa kanilang edad o kakayahan, kundi sa kung hinahangad ba nila ang katotohanan. Kung kayang tanggapin ng isang tao ang katotohanan at tapat siya sa Diyos, at nagpapasakop siya sa mga pamamatnugot at pagsasaayos ng Diyos, hindi siya aabandonahin ng Diyos. Itinuring ko ang sambahayan ng Diyos na kapareho ng mundong walang pananampalataya. Sa lipunan, ang matatanda ay hindi pinapansin at binabalewala, at inakala kong gayundin sa sambahayan ng Diyos—na kapag matanda ka na, ayaw na sa iyo ng Diyos. Ito ay maling pagkaunawa sa Diyos at isang kalapastanganan sa Diyos. Ang mundo ay pinamumunuan ni Satanas, at ginagamit ng diyablong si Satanas ang mga tao para magtrabaho para dito. Kapag tumanda na ang mga tao at hindi na makapagtrabaho, itinatapon na sila. Pero sa sambahayan ng Diyos, ang katotohanan ang may kapangyarihan. Binibigyan ng Diyos ang mga tao ng pagkakataong gawin ang kanilang tungkulin at hangarin ang katotohanan; sa paggawa ng kanilang tungkulin, nakikilala at nababago ng mga tao ang kanilang mga sarili, at naiwawaksi ang kanilang mga satanikong tiwaling disposisyon. Naisip ko kung gaano na ako katanda, pero hindi inalis ng Diyos ang pagkakataon kong kumain at uminom ng Kanyang mga salita o hangarin ang katotohanan. Patuloy na nagpapahayag ang Diyos ng mga salita para diligan at tustusan tayo. Ginamit din Niya ang Kanyang mga salita para bigyang-liwanag at gabayan ako nang sumapit sa akin ang mga bagay, at ako ang hindi nakaunawa sa layunin ng Diyos. Inakala ko na dahil matanda na ako at malilimutin, hindi ako ililigtas ng Diyos. Pero ang totoo, hangga’t taos-pusong nananampalataya sa Diyos ang isang tao at handang hangarin ang katotohanan, kahit dumating ang araw na hindi na niya magawa ang tungkulin, hindi siya paaalisin o ititiwalag ng sambahayan ng Diyos. Maraming matatandang kapatid sa paligid ko na halos kasing-edad ko. Bagama’t hindi na sila makagawa ng maraming tungkulin ngayon, nagpapatuloy sila sa pagkain at pag-inom ng mga salita ng Diyos at pamumuhay sa buhay iglesia, at hindi sila pinaalis ng iglesia. Samantalang may ilang kabataan na patuloy na gumagawa ng mga tungkulin, pero dahil hindi nila hinahangad ang katotohanan at nananatiling malubha at hindi nagbabago ang kanilang mga tiwaling disposisyon, sa huli ay gumagawa sila ng maraming kasamaan at pinaaalis sa iglesia. Mula rito, nakita ko ang matuwid na disposisyon ng Diyos. Hindi inililigtas ng Diyos ang mga tao batay sa kung sila ay bata o matanda, kundi sa pagtingin sa kanilang mga puso at sa kung hinahangad ba nila ang katotohanan. Mula noon, may tungkulin man ako o wala, nagpasya akong taimtim na kumain at uminom ng mga salita ng Diyos, maranasan ang gawain ng Diyos, kilalanin ang aking mga pagkukulang at kakulangan, unawain ang aking tiwaling disposisyon, at hindi na muling magkamali ng pagkaunawa o magreklamo laban sa Diyos.

Sa isang pagtitipon, matapos malaman ng isang sister ang kalagayan ko, pinabasa niya sa akin ang isang sipi ng mga salita ng Diyos: “Walang kaugnayan sa pagitan ng tungkulin ng tao at kung siya ay nakatatanggap ng mga pagpapala o napupunta sa aba. Ang tungkulin ay kung ano ang nararapat tuparin ng tao; ito ang bokasyong mula sa langit, at dapat niya itong gampanan nang hindi naghahanap ng gantimpala, at nang walang mga kondisyon o dahilan. Ito lang ang matatawag na paggampan sa tungkulin ng isang tao. Ang pagtanggap ng mga pagpapala ay tumutukoy sa mga pagpapalang natatamasa ng isang tao kapag siya ay ginawang perpekto matapos makaranas ng paghatol. Ang mapunta sa aba ay tumutukoy sa kaparusahang natatanggap ng isang tao kapag ang kanyang disposisyon ay hindi nagbago matapos siyang sumailalim sa pagkastigo at paghatol—ibig sabihin, kapag hindi siya ginagawang perpekto. Ngunit nakatatanggap man sila ng mga pagpapala o napupunta sa aba, dapat tuparin ng mga nilikha ang kanilang tungkulin, gawin ang dapat nilang gawin, at gawin ang kaya nilang gawin; ito ang pinakamaliit na bagay na dapat gawin ng isang tao, isang taong naghahangad sa Diyos. Hindi mo dapat gampanan ang iyong tungkulin alang-alang sa pagtanggap ng mga pagpapala, at hindi ka dapat tumangging gampanan ang tungkulin mo dahil sa takot na mapunta sa aba” (Ang Salita, Vol. I. Ang Pagpapakita at Gawain ng Diyos. Ang Pagkakaiba sa Pagitan ng Ministeryo ng Diyos na Nagkatawang-tao at ng Tungkulin ng Tao). Pagkatapos basahin ang mga salita ng Diyos, naunawaan ko na ang Diyos ang Lumikha, at ang tao ay isang nilikha; ganap na likas at may katwiran para sa tao na gawin ang kanyang tungkulin. Ito ang responsabilidad at obligasyon ng tao, at wala itong kinalaman sa pagtanggap ng mga pagpapala o pagdanas ng kasawian. Sa pagdanas lamang ng paghatol at pagkastigo ng mga salita ng Diyos habang ginagawa ang tungkulin at pagtatamo ng pagbabago sa disposisyon, matatanggap ng isang tao ang mga pagpapala ng Diyos. Pero naniwala ako na hangga’t ginagawa ko ang aking tungkulin, pagpapalain ako ng Diyos, at palagi kong iniisip na ang paggawa ng tungkulin ay nangangahulugang pagpapalain ako. Ito ay pawang mga kuru-kuro at imahinasyon ko lamang. Sa pagbabalik-tanaw, marami-rami na rin akong nagawang tungkulin, pero hindi ko hinangad ang katotohanan sa aking tungkulin at palaging kumikilos ayon sa gusto ko, at bihirang-bihira akong magdasal para hanapin ang mga layunin ng Diyos o ang katotohanan, kaya bilang resulta, hanggang sa puntong ito, halos hindi nagbago ang disposisyon ko. Gaano man karaming tungkulin ang gawin ko sa ganitong paraan, hindi ko pa rin makukuha ang pagsang-ayon ng Diyos. Nasayang ko ang maraming taon sa hindi paghahangad sa katotohanan. Mula ngayon, kailangan kong hanapin ang mga layunin ng Diyos kapag may sumasapit sa akin, tanggapin ang paghatol at pagkastigo ng mga salita ng Diyos, at hangarin ang katotohanan para magtamo ng pagbabago sa disposisyon. Kahit na sa huli ay hindi ako maligtas, ito ay magiging dahil sa hindi nagbago ang disposisyon ko, at hindi dahil matanda na ako at ayaw na sa akin ng Diyos. Nagdasal ako sa Diyos, “O Diyos, nauunawaan ko na ang Iyong layunin. Handa akong magpasakop sa Iyong mga pamamatnugot at pagsasaayos at hindi na muling magkakamali ng pagkaunawa o magrereklamo laban sa Iyo. Anuman ang tungkuling gawin ko, gusto ko itong gawin nang buong puso’t isipan para palugurin Ka.”

Kalaunan, nakahanap ang sister ng isa pang sipi ng mga salita ng Diyos na may kaugnayan sa kalagayan ko. Sabi ng Diyos: “Nananampalataya ang lahat ng tao sa Diyos para makakuha ng mga pagpapala, gantimpala, at korona. Hindi ba’t bawat tao ay may ganitong intensiyon sa puso? Sa realidad, mayroon ang bawat tao. Isa itong katunayan. Bagama’t hindi ito madalas tinatalakay ng mga tao, at pinagtatakpan pa nga ang kanilang intensiyon at pagnanais na magtamo ng mga pagpapala, ang pagnanais na ito, ang intensiyon at motibong ito sa kaibuturan ng puso ng mga tao ay hindi kailanman natinag. Gaano man karaming espirituwal na teorya ang nauunawaan ng mga tao, anumang kaalaman na batay sa karanasan ang mayroon sila, anumang tungkulin ang kaya nilang gawin, gaano mang pagdurusa ang tinitiis nila, o gaano man ang halagang binabayaran nila, hinding-hindi nila binibitiwan ang intensiyon na magkamit ng mga pagpapala na nakatago sa kaibuturan ng kanilang mga puso, at palagi silang tahimik na nagpapakapagod at nagpapakaabala para magserbisyo rito. Hindi ba’t ito ang bagay na nakabaon sa pinakakaibuturan ng puso ng mga tao? Kung wala ang intensiyong ito na magkamit ng mga pagpapala, ano ang mararamdaman ninyo? Sa anong saloobin ninyo gagawin ang inyong tungkulin at susundan ang Diyos? Ano kaya ang mangyayari sa mga tao kung ganap na aalisin ang intensiyong ito na magkamit ng mga pagpapala na nakatago sa kanilang puso? Posible na magiging negatibo ang maraming tao, at ang ilan ay mawawalan ng gana sa kanilang mga tungkulin, at mawawalan ng interes sa kanilang pananampalataya sa Diyos. Para bang naglaho ang kanilang kaluluwa, at magmumukhang kinuha ang kanilang puso. Ito ang dahilan kung bakit sinasabi Kong ang intensiyon na magkamit ng mga pagpapala ay isang bagay na nakatago sa kaibuturan ng puso ng mga tao. Marahil, habang ginagawa nila ang kanilang tungkulin o ipinamumuhay ang buhay ng iglesia, nararamdaman nilang naunawaan nila ang ilang katotohanan at nagagawa nilang talikdan ang kanilang mga pamilya at masayang igugol ang kanilang sarili para sa Diyos, at na mayroon na silang kaalaman ngayon sa kanilang intensiyon na magkamit ng mga pagpapala, at natalikuran na nila ang intensiyong ito, at hindi na sila napamumunuan o nalilimitahan nito. Pagkatapos, iniisip nilang wala na silang intensiyon na magkamit ng mga pagpapala, pero kabaligtaran ang pinaniniwalaan ng Diyos. Mababaw lang kung tingnan ng mga tao ang mga bagay-bagay. Kapag walang mga pagsubok, maganda ang pakiramdam nila sa kanilang sarili. Basta’t hindi sila umaalis sa iglesia o hindi nila itinatatwa ang pangalan ng Diyos, at nagpupursigi silang gumugol ng kanilang sarili para sa Diyos, naniniwala silang nagbago na sila. Pakiramdam nila ay hindi na kasiglahan o pabugso-bugsong damdamin ang nagtutulak sa kanila sa paggampan ng kanilang tungkulin. Sa halip, naniniwala silang kaya na nilang hangarin ang katotohanan, at kaya na nilang patuloy na hanapin at isagawa ang katotohanan habang ginagawa ang kanilang tungkulin, nang sa gayon ay madalisay ang kanilang mga tiwaling disposisyon at makamit nila ang ilang tunay na pagbabago. Gayumpaman, kapag may mga nangyayari na tuwirang may kinalaman sa hantungan at kinalabasan nila, ano ang mga pagpapamalas nila? Nabubunyag ang totoong sitwasyon nila sa kabuuan nito” (Ang Salita, Vol. III. Ang mga Diskurso ni Cristo ng mga Huling Araw. Anim na Pahiwatig ng Paglago sa Buhay). Inilantad ng Diyos ang nakatagong intensyon sa loob ng mga tao na magkamit ng mga pagpapala. Nananampalataya ang mga tao sa Diyos hindi para palugurin Siya, kundi para magkamit ng mga pagpapala at pakinabang. Kahit na kaya nilang talikuran ang kanilang mga pamilya at karera para gawin ang isang tungkulin, ang lahat ng ito ay para lang subukang makipagtawaran sa Diyos. Sa pagbabalik-tanaw noong una kong natagpuan ang Diyos, naramdaman kong may pag-asa akong makapasok sa kaharian ng langit kaya masigasig kong ginugol ang aking sarili. Nagpasakop ako sa anumang tungkuling isinaayos ng iglesia para sa akin, at hindi ako nauubusan ng lakas araw-araw. Pero habang tumatanda ako at paunti na nang paunti ang mga tungkuling kaya kong gawin, nagsimula akong mag-alala na hindi ako makatatanggap ng mga pagpapala, kaya naging negatibo ako. Huminto na rin ako sa pagtutok sa pagkain at pag-inom ng mga salita ng Diyos. Hindi ko na hinanap ang mga layunin ng Diyos kapag may sumasapit sa akin, at ginugol ko ang mga araw ko sa paglulunoy sa pagkabalisa at pagkabahala. Nakita ko na sa lahat ng taon na ito, ginagawa ko ang aking tungkulin sa paghahangad ng mga pagpapala at pagpasok sa kaharian ng langit—hindi para palugurin ang Diyos. Ang pananampalataya ko sa Diyos at paggawa ng aking tungkulin sa ganitong paraan ay pagtatangka kong makipagtawaran at linlangin ang Diyos. Talagang kulang ako sa pagkatao! Sa pagninilay-nilay sa mga taon na ito, naunawaan ko ang ilang katotohanan sa pamamagitan ng pagbabasa ng mga salita ng Diyos, at nagkamit ako ng kaunting pagkaunawa sa aking satanikong kalikasan. Naunawaan ko rin nang kaunti ang masisidhing layunin ng Diyos sa pagliligtas sa tao. Napakarami ko nang natanggap mula sa Diyos, pero sinusubukan ko pa ring makipagtawaran sa Kanya. Sa sandaling maramdaman kong hindi ako makatatanggap ng mga pagpapala, nagiging negatibo ako at ayaw ko nang magsumikap. Talagang wala akong konsensiya o katwiran! Talagang makasarili at kasuklam-suklam ako! Tiningnan ko iyong mga kaedad ko na hindi nananampalataya sa Diyos—ginugugol nila ang kanilang mga araw sa pagkain, pag-inom, at paghahanap ng kasiyahan, at kung hindi sila nagtsitsismisan, naglalaro sila ng baraha o mahjong. Wala silang ideya kung ano ang kahulugan ng buhay, at ang ginagawa lang nila araw-araw ay umupo lang at hintayin ang kamatayan. Sa mga taon ko ng pananampalataya sa Diyos, naunawaan ko kung ano ang isang makabuluhang buhay, at hindi ko na hinangad ang mga makamundong kalayawan kundi sa halip ay ginusto kong hangarin ang katotohanan, gawin nang maayos ang tungkulin ko, at palugurin ang Diyos. Natagpuan ko ang layon ng buhay. Naging kontento at panatag ako, at kahit mamatay ako sa puntong ito, naging sulit na ang buhay ko. Hindi ko na dapat subukang makipagtawaran pa sa Diyos, o maghangad para lang mapagpala.

Hindi nagtagal, lumapit ang sister para hilingin sa akin na pasimulan uli ang aking tungkulin ng pagpapatuloy sa bahay. Masayang-masaya ako. Binigyan ako ng Diyos ng isa pang pagkakataong gumawa ng tungkulin, at gusto ko itong pahalagahan nang maayos. Kalaunan, nabasa ko ang isang sipi ng mga salita ng Diyos na labis na umantig sa akin. Sabi ng Diyos: “Bukod sa kakayahan nilang gawin nang maayos ang kanilang tungkulin sa abot ng kanilang makakaya, marami pang magagawa ang matatanda. Maliban na lamang kung ikaw ay naging mapurol ang isip at ulyanin, at hindi nakauunawa sa katotohanan, at maliban na lamang kung hindi mo na kayang alagaan ang iyong sarili, marami kang dapat gawin. Katulad mismo ng mga kabataan, maaari mong hangarin ang katotohanan, maaari mong hanapin ang katotohanan, at dapat kang madalas na lumapit sa Diyos upang manalangin, hanapin ang mga katotohanang prinsipyo, sikaping tingnan ang mga tao at bagay, at umasal at kumilos nang ganap na ayon sa mga salita ng Diyos, na ang pamantayan ay ang katotohanan. Ito ang landas na dapat mong tahakin, at hindi ka dapat palaging mabagabag, mabalisa, o mag-alala dahil matanda ka na, dahil marami kang karamdaman, o dahil tumatanda na ang iyong katawan. Ang pagkabagabag, pagkabalisa, at pag-aalala ay hindi ang tamang gawin—ito ay isang hindi makatwirang pagpapamalas. … Yamang ang matatanda ay may mga tiwaling disposisyon gaya lang din ng mga kabataan, at madalas silang nagbubunyag ng kanilang tiwaling disposisyon sa buhay at sa paggawa ng kanilang mga tungkulin gaya lang din ng mga kabataan, bakit hindi ginagawa ng matatanda kung ano ang tama, at sa halip ay palagi silang nababagabag, nababalisa, at nag-aalala tungkol sa kanilang katandaan at sa mangyayari sa kanila pagkatapos mamatay? Bakit hindi nila ginagawa ang kanilang mga tungkulin gaya ng ginagawa ng mga kabataan? Bakit hindi nila hinahangad ang katotohanan gaya ng ginagawa ng mga kabataan? Ibinigay sa iyo ang pagkakataong ito, pero kung hindi mo ito susunggaban, kapag talagang matanda ka na nang husto na hindi ka na makarinig o makakita o hindi mo na maalagaan ang iyong sarili, pagsisisihan mo ito, at ang iyong buhay ay talagang lilipas nang ganito” (Ang Salita, Vol. VI. Ukol sa Paghahangad sa Katotohanan. Paano Hangarin ang Katotohanan (3)). Pagkatapos basahin ang mga salita ng Diyos, naunawaan ko na hindi ako dapat maglunoy sa pagkabalisa o pagkabahala tungkol sa kung maliligtas ba ako, ni hindi ko dapat ipagpatuloy ang maling pagkaunawa at pagrereklamo laban sa Diyos gaya ng dati. Ang kailangan kong gawin ay hangarin ang katotohanan para malutas ang aking tiwaling disposisyon, at hindi ko dapat hintayin hanggang sa ako ay maging tunay na magulo ang isipan at hindi na makagalaw, dahil huli na para magsisi sa hindi paghahangad ng katotohanan sa panahong iyon. Gusto kong samantalahin ang huling yugtong ito ng panahon para hangarin ang katotohanan at magtamo ng pagbabago sa disposisyon. Sa pagbabalik-tanaw, palagi kong binabasa nang pahapyaw ang mga salita ng Diyos nang hindi lubusang nauunawaan ang mga ito, at hindi ko naunawaan ang mga layunin ng Diyos. Ngayong matanda na ako, wala na akong memorya ng isang kabataan, pero kaya kong basahin nang paulit-ulit ang mga salita ng Diyos at pagnilayan ang mga ito nang higit pa, at kapag may nangyayari, kaya kong hanapin ang mga layunin ng Diyos at humanap ng landas ng pagsasagawa sa Kanyang mga salita. Gaya ng sinasabi ng Diyos: “… sikaping tingnan ang mga tao at bagay, at umasal at kumilos nang ganap na ayon sa mga salita ng Diyos, na ang pamantayan ay ang katotohanan.” Dapat akong magsikap na maabot ang mga hinihingi ng Diyos at tumutok sa aking buhay pagpasok, at hindi ko maaaring patuloy na pabayaan ang aking wastong gawain. Nagpapasalamat ako sa Diyos sa paggabay sa akin palabas sa pagkabalisa!

Pagkatapos, sa aking mga tungkulin man o pakikisalamuha sa pamilya, kapag may sumasapit sa akin, natutunan kong tanggapin ang mga ito mula sa Diyos, at hinanap ko ang mga layunin ng Diyos at nagsagawa ayon sa Kanyang mga salita. Ang aking mapagmataas na disposisyon ay nagsimulang magbago nang paunti-unti, at sinabi ng anak kong lalaki na hindi na ako kasingdominante gaya ng dati. Tunay akong nagpapasalamat sa Diyos sa aking puso. Ang Diyos ang gumabay sa akin sa pagbabagong ito, at mula sa puntong ito, sa aking pang-araw-araw na buhay, naging handa akong isagawa at danasin ang mga salita ng Diyos at magpatotoo sa Diyos upang luwalhatiin Siya.


35. Mga Pagninilay sa Hindi Paggawa ng Tunay na Gawain

Ni Xu Yan, Tsina

Noong Mayo 2023, ako ang namamahala sa gawaing nakabatay sa teksto. Sa kalagitnaan ng Oktubre, isa sa mga lider ng grupo ang tinanggal dahil sa hindi paggawa ng tunay na gawain, at kalaunan, si Brother Li Zhi ang napili bilang lider ng grupo. Noong panahong iyon, partikular na nagpadala ang lider ng isang liham para paalalahanan ako, na nagsasabing si Li Zhi ay may pangkaraniwang kakayahan at kulang sa kapabilidad sa gawain, at hiniling sa akin na mas tulungan at alalayan siya. Kaya noong araw ring iyon, sinulatan ko si Li Zhi, ipinakilala ko ang mga partikular na sitwasyon ng mga miyembro ng grupo, at ang mga apurahang isyu sa grupo, at iba pa, at hiniling ko sa kanya na unahin ang mga gawain nang naaayon. Sumagot si Li Zhi, sinasabing noong una, pakiramdam niya ay hindi sapat ang kanyang kakayahan, na napakarami niyang kakulangan, at na hindi niya kayang gampanan ang tungkulin bilang lider ng grupo, pero pagkatapos niyang basahin ang mga salita ng Diyos, binago niya ang kanyang maling kalagayan, at gumawa siya ng plano para sa paparating na gawain. Sa isip-isip ko, “May kaunting buhay pagpasok si Li Zhi. Kahit na kulang ang kanyang kapabilidad sa gawain, basta’t tamang tao siya, hindi dapat katakutan ang mga pagkukulang, at maaari akong mas magbigay ng suporta at tulong sa kanya.” Pakiramdam ko na kapag naarok na niya ang ilang prinsipyo at nagkaroon na siya ng kaunting karanasan sa gawain, magiging maayos din ang lahat. Pagkatapos niyon, mahigpit kong sinubaybayan ang gawain ni Li Zhi. Natatanggap naman niya ang mga mungkahi na ibinibigay ko sa kanya, at nagbibigay siya ng napapanahong feedback sa mga detalye ng gawain.

Sa loob lang ng mahigit isang buwan, unti-unting nakahanap si Li Zhi ng tatlong miyembro ng pangkat ng gawaing nakabatay sa teksto, na lahat ay may kakayahan. Medyo natuwa ako, iniisip, “Dati nahihirapan akong makahanap ng mga angkop na tao, pero kararating lang ni Li Zhi ay nakahanap na siya agad ng mga angkop na tao. Mukhang hindi naman pala ganoon kasama ang kapabilidad sa gawain ni Li Zhi.” Naisip ko ang panahon noong responsable ako sa gawain ng tatlong grupo at sa paglilinang ng mga tao. Noon, araw-araw akong napakaabala, pero ngayong medyo gamay na ni Li Zhi ang gawain niya, puwede na akong makapag-relaks nang kaunti. Pagkatapos niyon, hindi ko na gaanong sinubaybayan ang gawain niya. Kalahating buwan pagkatapos, napansin kong hindi nagpasa ng anumang mga artikulo ng patotoong batay sa karanasan ang grupong pinamamahalaan ni Li Zhi. Medyo naguluhan ako, “Sabi ni Li Zhi, may kakayahan daw iyong tatlong sister na kasasali lang sa grupo, kung gayon, bakit walang anumang resulta sa mga tungkulin nila? Maaari kayang hindi pa nila naaarok ang mga prinsipyo dahil kasisimula pa lang nilang magsanay?” Nang maisip ko ito, sinuri ko kung kumusta ang grupo sa pagsasala ng mga artikulo ng patotoong batay sa karanasan. Nakita ko na natutukoy naman ni Li Zhi ang ilang problema sa mga artikulo ng patotoong batay sa karanasan, at wala namang malinaw na mga paglihis sa gawain. Naisip ko, “Dati pa namang hindi maganda ang mga resulta ng gawaing hawak ni Li Zhi. Imposibleng umasa na bubuti agad ang mga resulta. Siguro bubuti rin ito paglipas ng panahon.” Noong mga oras na iyon, naisip ko rin, “Dapat ko pa kayang alamin nang mas malalim?” Pero nang maisip kong kinakailangan kong gumugol ng napakaraming oras para lutasin ang mga problema, kung may problema nga talaga, at mayroon pa akong dalawang grupo na kailangan kong subaybayan ang gawain, naramdaman ko na kung makikisali pa ako sa lahat ng ito, sobrang mapapagod ako! Matapos mag-isip-isip, sa huli ay nagpasya ako na mabuti pang hayaan na lang si Li Zhi ang mag-imbestiga at lumutas nito. Minsan, nalaman ko na si Lu Yuan, isang bagong lipat na sister, ay lumalaban sa mga pangungumusta at pangangasiwa ni Li Zhi, pakiramdam niya ay nasasayang lang ang oras niya sa palagiang pagtatanong tungkol sa pag-usad ng gawain, at ipinapahayag pa niya ang pananaw na ito sa harap ng iba. Alam kong mali ang saloobin niya at magiging imposible para kay Li Zhi na subaybayan ang gawain, pero hindi ko na inimbestigahan pa nang malalim para subukang lutasin ito; hiniling ko na lang kay Li Zhi na makipagbahaginan kay Lu Yuan. Kalaunan, nag-ulat si Li Zhi na normal nang ginagawa ni Lu Yuan ang kanyang mga tungkulin, kaya hindi ko na ito muling sinubaybayan pa.

Hindi ko namalayan, kalagitnaan na pala ng Disyembre, at nalaman kong hindi pa rin nakapagpasa ng maraming artikulo ng patotoong batay sa karanasan ang grupong si Li Zhi ang responsable. Napagtanto kong may mali, kaya dali-dali akong sumulat para kumustahin ang sitwasyon kay Li Zhi. Sabi niya ay hindi maganda ang kanyang kalagayan, at sinabi raw ng ilang kapatid na hindi siya nakakagawa ng tunay na gawain o nakakalutas ng mga problemang kinakaharap nila sa kanilang mga tungkulin, at pinag-iisipan na nilang iulat siya. Noong mga oras na iyon, nabigla ako. Hindi ba’t nakakagawa naman siya ng ilang gawain noong una? Paanong bigla na lang siyang umabot sa puntong iuulat na siya? Medyo natakot ako. Ang kinahinatnan ng gawain ng grupong ito ay may kaugnayan sa katunayang hindi ako gumawa ng tunay na gawain sa panahong ito. Dali-dali akong pumunta sa grupo para alamin ang sitwasyon. Sa gulat ko, naramdaman ni Li Zhi na mahina ang kanyang kakayahan at hindi niya kaya ang maging lider ng grupo, kaya inako niya ang responsabilidad at nagbitiw. Kahit paano sinubukan ng lider na makipagbahaginan at tumulong, wala itong naging epekto. Pagkaalis ni Li Zhi, nalaman kong napakaraming problema sa grupong pinamamahalaan niya. Palaging nagbubulalas ng pagkanegatibo si Lu Yuan. Iniisip niya na sinasayang lang ni Li Zhi ang oras niya sa pangangasiwa at pagsusuri nito sa kanyang gawain, na naging dahilan para hindi masubaybayan ni Li Zhi ang gawain, na lubhang nakaapekto at nakahadlang sa gawaing nakabatay sa teksto. Ang mga bagong sister na kasisimula lang magsanay ay walang pagpipigil at walang disiplina, at hindi maayos sa kanilang mga tungkulin, at kapag nakakatagpo sila ng mga problema, basta na lang nila itong ipinapasa kay Li Zhi. Pero hindi kailanman tinukoy ni Li Zhi ang isyu sa saloobin nila sa kanilang mga tungkulin, ni hindi niya ito iniulat sa mga nakatataas. Hinayaan lang niya silang patuloy na magpalipas ng oras sa pangkat at sa pagiging pabaya. Pagkatapos kong malaman ang lahat ng ito, natigilan ako. Walang naging epekto ang pagsubaybay ni Li Zhi sa gawain sa loob ng tatlong buwang ito. Sobrang naging pabaya na pala sa kanilang tungkulin ang mga miyembro ng grupo at wala akong kaalam-alam tungkol dito. Naparalisa nito ang bahaging ito ng gawaing nakabatay sa teksto. Talagang nagsisi ako na hindi ako naging mas masigasig! Kalaunan, tinanggal ko ang mga hindi angkop na miyembro sa grupo at nagpasok ng ilang bagong tauhan, at saka lang nagsimulang unti-unting bumuti ang gawain.

Pagkatapos ng pangyayaring ito, labis akong nakonsensiya. Alam na alam ko na pangkaraniwan lang ang kakayahan ni Li Zhi at hindi mahusay ang kanyang kapabilidad sa gawain, kaya paano ko nagawang bitiwan ang pamamahala at pabayaan ang gawain ng grupong ito? Kung mas binigyan ko lang ng pansin ang pagsubaybay at pagsisiyasat sa gawain, mas maaga ko sanang natuklasan ang mga problema ni Li Zhi at naiwasan ang mga kinahinatnang ito. Hindi ko matatakasan ang responsabilidad sa paghantong ng gawain sa ganito. Noong mga panahong iyon, madalas akong naghahanap at nagbabasa ng mga salita ng Diyos na naglalantad sa mga huwad na lider. Sa mga iyon, may isang sipi na partikular na may kaugnayan sa aking kalagayan. Sabi ng Diyos: “Ang mga huwad na lider ay hindi kailanman nagtatanong o sumusubaybay sa mga sitwasyon sa gawain ng iba’t ibang superbisor ng pangkat. Hindi rin sila nagtatanong, sumusubaybay, o nakakaarok sa buhay pagpasok ng mga superbisor ng iba’t ibang grupo at ng mga tauhang responsable sa iba’t ibang mahalagang gawain, pati na rin sa mga saloobin ng mga ito sa gawain ng iglesia at sa mga tungkulin ng mga ito, at sa pananalig sa Diyos, sa katotohanan, at sa Diyos Mismo. Hindi nila alam kung ang mga indibidwal na ito ay sumailalim na sa anumang pagbabago o paglago, at hindi rin nila alam ang tungkol sa iba’t ibang isyung puwedeng umiiral sa gawain nila; sa partikular, hindi nila alam ang epekto ng mga pagkakamali at paglihis na nagaganap sa iba’t ibang yugto ng gawain sa gawain ng iglesia at sa buhay pagpasok ng hinirang na mga tao ng Diyos, pati na rin kung ang mga pagkakamali at paglihis na ito ay naitama na. Ganap silang ignorante tungkol sa lahat ng bagay na ito. Kung wala silang nalalaman tungkol sa mga detalyadong kondisyong ito, nagiging pasibo sila tuwing may lumilitaw na mga problema. Gayumpaman, hindi nag-aabala ang mga huwad na lider na harapin ang mga detalyadong isyung ito habang ginagawa ang gawain nila. Naniniwala sila na matapos maisaayos ang iba’t ibang superbisor ng pangkat at maitalaga ang mga gawain, tapos na ang gawain nila—itinuturing na nagawa na nila nang maayos ang trabaho nila, at kung may iba pang problemang lilitaw, hindi na nila problema iyon. Dahil hindi napapangasiwaan, nagagabayan, at nasusubaybayan ng mga huwad na lider ang iba’t ibang superbisor ng pangkat, at hindi nila natutupad ang mga responsabilidad nila sa mga aspektong ito, nagreresulta ito sa pagkakagulo-gulo sa gawain ng iglesia. Pagpapabaya ito ng mga lider at manggagawa sa mga responsabilidad nila. Kayang siyasatin ng Diyos ang kaibuturan ng puso ng tao; isa itong abilidad na wala sa mga tao. Samakatwid, kapag gumagawa, kailangang maging mas masikap at maingat ang mga tao, regular na bumisita sa lugar ng gawain para subaybayan, pangasiwaan, at gabayan ang gawain para matiyak ang normal na pag-usad ng gawain ng iglesia. Malinaw na lubos na iresponsable ang mga huwad na lider sa gawain nila, at hindi nila kailanman pinapangasiwaan, sinusubaybayan, o pinapatnubayan ang iba’t ibang gampanin. Bilang resulta, hindi alam ng ilang superbisor kung paano lutasin ang iba’t ibang isyung lumilitaw sa gawain, at nananatili sila sa papel nila bilang mga superbisor kahit na kulang na kulang ang kakayahan nila para gawin ang gawain. Sa huli, paulit-ulit na naaantala ang gawain at lubos nila itong nagugulo. Ito ang kinahinatnan ng hindi pagtatanong, pangangasiwa, o pagsubaybay ng mga huwad na lider sa mga sitwasyon ng mga superbisor, isang kinalabasang ganap na dulot ng pagpapabaya ng mga huwad na lider sa responsabilidad nila” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa (3)). Sinasabi ng Diyos na ang mga huwad na lider ay iresponsable sa kanilang mga tungkulin at hindi gumagawa ng tunay na gawain. Pagkatapos nilang pumili ng isang superbisor, iniisip nilang maayos na ang lahat at puwede na silang hindi na makialam. Kaya hindi nila sinisiyasat o inaarok ang mga detalye ng iba’t ibang aytem ng gawain. Hindi man lang nila alam kung may kakayahan ang superbisor o ang mga gumagawa ng tungkulin o kung naparalisa na ang gawain, na nagdudulot ng malubhang pinsala sa gawain. Ito ay isang tunay na huwad na lider. Ako mismo ang uri ng huwad na lider na tinutukoy ng Diyos. Mula nang mapili si Li Zhi bilang lider ng grupo, nakita kong nakahanap siya ng tatlong miyembro ng pangkat ng gawaing nakabatay sa teksto, at kapag kinakausap ko siya tungkol sa gawain, palaging napakaganda ng saloobin niya. Kaya inakala kong marunong gumawa ng praktikal na gawain si Li Zhi, at mapapanatag ako kung ipagkakatiwala ko sa kanya ang gawain. Naging isa na lang akong tagapangasiwa sa pangalan, hindi pinangangasiwaan o sinusubaybayan ang kanyang gawain. Dahil dito, hindi ko alam na nahihirapan pala si Li Zhi sa kanyang mga tungkulin, at wala rin akong kaalam-alam na pinababayaan ng mga miyembro ng grupo ang kanilang mga wastong gampanin at nagiging pabasta-basta. Sa totoo lang, alam ko na palaging walang resulta ang gawain sa kanilang grupo, pero natakot ako na kung aalamin ko ang mga detalye, kakailanganin kong gumugol ng oras at pagsisikap para lutasin ang mga problema, kaya hinayaan ko na lang si Li Zhi na asikasuhin ito. Dagdag pa rito, hindi pinayagan ni Lu Yuan na pangasiwaan siya ng iba sa kanyang mga tungkulin. Patuloy rin siyang nagbubulalas ng pagkanegatibo sa grupo, na nakahadlang sa gawaing nakabatay sa teksto. Hindi ko inilantad ang kanyang mga isyu kundi hinayaan ko na lang si Li Zhi na asikasuhin ang mga ito, at pagkatapos, hindi ko na sinubaybayan pa ang mga resulta. Nauwi ito sa pananatiling hindi nalulutas ang mga problema, na nakaantala sa pag-usad ng gawain. Nang makita ito, napagtanto kong isa nga akong huwad na lider. Puro mga pagsalangsang lang ang iniwan ko sa aking mga tungkulin.

Kalaunan, nagnilay-nilay ako, “Bakit labis akong nagtiwala kay Li Zhi?” Nabasa ko ang mga salita ng Diyos: “Hindi kailanman nag-uusisa ang mga huwad na lider tungkol sa mga superbisor na hindi gumagawa ng aktuwal na gawain, o hindi nag-aasikaso ng gawain na marapat nilang gawin. Iniisip nila na kailangan lang nilang pumili ng isang superbisor at tapos na ang usapin, at na pagkatapos ay puwede nang asikasuhin ng superbisor ang lahat ng gawain nang siya lang. Kaya paminsan-minsan lang nagdaraos ng mga pagtitipon ang mga huwad na lider, at hindi nila pinangangasiwaan o kinukumusta ang gawain, at kumikilos sila na parang mga boss na hindi nakikialam. … Hindi nila kayang gumawa ng tunay na gawain nang sila mismo, at hindi rin sila metikuloso tungkol sa gawain ng mga lider ng pangkat at ng mga superbisor—hindi nila ito sinusubaybayan o inuusisa. Ang pananaw nila sa mga tao ay batay lang sa sarili nilang mga impresyon at imahinasyon. Kapag nakakita sila ng isang tao na gumagampan nang maayos sa loob ng isang panahon, iniisip nila na ang taong ito ay mananatiling mahusay magpakailanman, na hindi magbabago ang tao na ito; hindi sila naniniwala sa sinumang nagsasabi na may problema sa tao na ito, at binabalewala nila kapag may nagbababala sa kanila tungkol sa tao na iyon. Sa tingin ba ninyo ay mangmang ang mga huwad na lider? Sila ay mangmang at hangal. Paano sila naging hangal? Basta-basta nilang pinagkakatiwalaan ang isang tao, naniniwala sila na noong mapili ang tao na ito, nanumpa ang tao na ito, at gumawa ng resolusyon, at nanalangin nang tumutulo ang mga luha sa kanyang mukha, kaya nangangahulugan iyon na maaasahan siya, at wala nang anumang magiging isyu sa pangangasiwa niya sa gawain. Walang pagkaunawa ang mga huwad na lider sa kalikasan ng mga tao; mangmang sila sa tunay na sitwasyon ng tiwaling sangkatauhan. Sinasabi nila, ‘Paanong mas sasama ang isang tao kung napili siya bilang isang superbisor? Paanong magagawa ng isang tao na mukhang napakaseryoso at maaasahan na pabayaan ang kanyang gawain? Hindi niya ito magagawa, hindi ba? Puno siya ng integridad.’ Dahil labis na nagtitiwala ang mga huwad na lider sa kanilang sariling mga imahinasyon at damdamin, sa huli ay nawawalan tuloy sila ng kakayahang lutasin sa tamang oras ang maraming problemang lumilitaw sa gawain ng iglesia, at napipigilan silang tanggalin kaagad ang sangkot na superbisor at iayos ang tungkulin nito. Tunay na mga huwad na lider sila. … may nakamamatay na kapintasan ang mga huwad na lider: Mabilis silang magtiwala sa mga tao batay sa sarili nilang mga imahinasyon. At bunga ito ng hindi pagkaunawa sa katotohanan, hindi ba? Paano inilalantad ng salita ng Diyos ang diwa ng tiwaling sangkatauhan? Bakit sila magtitiwala sa mga taong ni hindi pinagkakatiwalaan ng Diyos? Ang mga huwad na lider ay masyadong mayabang at nag-aakalang mas matuwid sa iba, hindi ba? Ang iniisip nila ay, ‘Hindi puwedeng nagkamali ako sa paghusga sa tao na ito, wala dapat na maging anumang problema sa taong ito na natukoy ko na angkop; siguradong hindi siya isang tao na nagpapakasasa sa pagkain, pag-inom, at paglilibang, o mahilig sa kaginhawahan at namumuhi sa mahirap na gawain. Siya ay lubos na maaasahan at mapagkakatiwalaan. Hindi siya magbabago; kung magbago man siya, mangangahulugan iyon na nagkamali ako tungkol sa kanya, hindi ba?’ Anong uri ng lohika ito? Eksperto ka ba? May paningin ka bang gaya ng x-ray? Mayroon ka bang natatanging kasanayan na iyon? Maaaring makasama mo ang isang tao nang isa o dalawang taon, pero magagawa mo kayang makita kung sino talaga siya nang walang angkop na kapaligiran para lubos na mailantad ang kalikasang diwa niya? Kung hindi siya ibinunyag ng Diyos, maaaring kasa-kasama mo siya sa loob ng tatlo, o kahit limang taon pa nga, at mahihirapan ka pa ring makita kung ano talaga ang uri ng kalikasang diwa mayroon siya. At gaano pa kaya ito katotoo kung madalang mo siyang makita, kapag madalang mo siyang makasama? Basta-bastang nagtitiwala sa isang tao ang mga huwad na lider batay sa isang pansamantalang impresyon o sa positibong pagtingin ng isang tao sa kanya, at nangangahas silang ipagkatiwala ang gawain ng iglesia sa gayong tao. Sa bagay na ito, hindi ba’t lubha silang nagiging bulag? Hindi ba’t kumikilos sila nang walang ingat? At kapag ganito sila gumawa, hindi ba’t lubhang nagiging iresponsable ang mga huwad na lider?” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa (3)). Pagkatapos basahin ang mga salita ng Diyos, naunawaan ko kung bakit madali akong nagtiwala sa mga tao. Ang pinakaugat ay hindi ko nauunawaan ang katotohanan at napakayabang ko, at sinusukat ko ang mga tao ayon sa aking mga kuru-kuro at imahinasyon. Ipinagpalagay kong kayang gumawa ng isang tao ng tunay na gawain dahil lang saglit siyang nagpakita ng kaunting magandang paggampan. Nagdulot ito na labis akong magtiwala sa mga tao at mapabayaan ang pangangasiwa at pagsubaybay sa gawain. Sa katunayan, pinaalalahanan na ako ng lider na hindi gaanong mahusay ang kakayahan at kapabilidad sa gawain ni Li Zhi, at sinabihan niya ako na magsubaybay nang mas detalyado sa gawain at mas gabayan at tulungan siya sa paggawa ng gawain. Pero dahil nakahanap si Li Zhi ng tatlong miyembro ng pangkat ng gawaing nakabatay sa teksto at napansin niya ang ilang isyu sa mga artikulo ng patotoong batay sa karanasan, binago ko ang pananaw ko sa kanya, iniisip na mayroon siyang kaunting kapabilidad sa gawain at hindi naman gaanong mahina ang kakayahan niya. Pagkatapos niyon, hindi ko na tinutukan ang kanyang gawain at bihira ko na lang subaybayan o kumustahin ito. Bilang resulta, hindi ko natuklasan o nalutas ang maraming problema, na nagdulot ng mga pagkaantala sa gawain. Sa totoo lang, kung iisipin kong mabuti, napagtanto ko na dalawa sa tatlong miyembro ay ibinigay ng lider, at si Li Zhi ay naging responsable lang sa pagsasaayos ng kanilang mga tungkulin. Isa pa, ang dahilan kung bakit nakikita niya ang ilang problema sa mga artikulo ay dahil nagsanay na siya sa pagsusulat ng mga artikulo dati, at nakakaarok siya ng ilang prinsipyo. Pero pagdating sa paggawa ng tunay na gawain at paggamit ng katotohanan para lutasin ang mga problema tulad ng pamumuhay ng mga miyembro ng grupo sa mga maling kalagayan at pagkakaroon ng masamang saloobin sa kanilang mga tungkulin, hindi niya iyon magawa. Hindi ko sinusukat ang mga tao ayon sa mga katotohanang prinsipyo, at bukod pa roon, nagpapasasa ako sa kaginhawahan at ayaw kong magdusa o magbayad ng halaga, hindi ko sinubaybayan o ginabayan nang detalyado ang gawain ni Li Zhi, na nakapinsala sa gawain. Sa pagninilay-nilay rito, nakaramdam ako ng matinding pagkakonsensiya at pagsisisi sa puso ko. Napagtanto kong talagang bulag ako sa mata at sa puso!

Pagkatapos, naghanap ako ng mga salita ng Diyos na babasahin tungkol sa kung paano gumawa ng aktuwal na gawain. Sabi ng Diyos: “Kahit ano pang mahalagang gawain ang ginagawa ng isang lider o manggagawa, at kahit ano pa ang kalikasan ng gawaing ito, ang numero uno niyang prayoridad ay unawain at arukin kung kumusta na ang gawain. Dapat naroroon mismo siya upang magsubaybay sa mga bagay-bagay at magtanong, upang siya mismo ang makakuha ng impormasyon. Hindi siya dapat umasa lang sa mga usap-usapan o makinig lang sa mga ulat ng ibang tao. Sa halip, dapat maobserbahan mismo ng kanyang mga mata ang sitwasyon ng mga tauhan, at kung kumusta ang pag-usad ng gawain, at unawain kung anong mga problema ang mayroon, kung may anumang aspekto ba ng gawain ang hindi ayon sa mga hinihingi ng ang Itaas, kung may mga paglabag ba sa mga prinsipyo, kung mayroon bang anumang kaguluhan o pagkagambala, kung kulang ba ang mga kailangang kagamitan o mga nauugnay na materyales sa pagtuturo tungkol sa propesyonal na gawain—dapat alam niya ang lahat ng ito. Kahit gaano pa karaming ulat ang pakinggan niya, o kahit gaano pa karami ang mahinuha niya mula sa mga sabi-sabi, wala sa mga ito ang makakatalo sa personal na pagbisita; mas tumpak at maaasahan kung makikita niya ang mga bagay-bagay sa sarili niyang mga mata. Sa sandaling pamilyar na siya sa lahat ng aspekto ng sitwasyon, magkakaroon siya ng malinaw na ideya sa kung ano ang nangyayari. Lalo nang dapat ay mayroon siya ng isang malinaw at tumpak na pagkaarok sa kung sino ang may mahusay na kakayahan at karapat-dapat na linangin, dahil ito lang ang magpapahintulot sa kanya na tumpak na linangin at gamitin ang mga tao, na siyang napakahalaga para magawa ng mga lider at manggagawa ang gawain nila nang mahusay” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa (4)). Sinasabi ng Diyos na para magawa nang maayos ang tunay na gawain, ang susi ay ang hindi dapat isaalang-alang ang laman at hindi lang basta makinig sa mga ulat ng iba. Dapat tayong personal na makilahok, pumunta mismo sa lugar ng gawain, at unawain ang mga detalye ng gawain. Kapag nakatuklas tayo ng mga problema, dapat personal tayong makilahok sa paglutas ng mga ito. Kailangan nating subaybayan ang mga resulta ng gawain pagkatapos ng ilang panahon, hindi lang basta ipatupad ito nang walang pagsubaybay. Kaya nanalangin ako sa Diyos sa aking puso, sinasabing hindi na ako magiging burukrata, at pagkatapos niyon, nagsimula akong magtuon sa paggawa ng detalyadong gawain, personal na nagtatanong tungkol sa ilang isyu at nagsisikap na lutasin ang mga ito. Noong panahong iyon, walang anumang nakukuhang resulta ang gawain sa grupong responsabilidad ni Sister Su Jing, at nang pumunta ako para alamin ang gawain, ang iniuulat niya ay kung paano siya gumawa ng tunay na gawain at kung paano siya nagdusa at nagbayad ng halaga. Sa pakikinig sa kanyang ulat, mukhang maraming ginawa si Su Jing, pero hindi ito tumutugma sa mga resulta ng gawain, kaya sinimulan kong alamin nang detalyado ang gawain. Natuklasan ko na labis na pinahahalagahan ni Su Jing ang kanyang reputasyon at katayuan, at kapag nag-uulat ng gawain, ang magagandang balita lang ang iniuulat niya at hindi ang masama. Kapag nagtatanong ako tungkol sa mga detalye ng gawain, palagi niyang iniiwasan ang mahahalagang isyu, at pagkatapos ng pagsisiyasat at pagtatanong, nakumpirma kong walang kapabilidad sa gawain si Su Jing, at pagkatapos ay tinanggal ko siya sa tungkulin. Dahil hindi ako makahanap ng angkop na tao para maging lider ng grupo noong sandaling iyon, ako na mismo ang umako sa ilan sa detalyadong gawain. Sa loob ng dalawang buwan ng aktuwal na pakikilahok at pagsubaybay sa gawain, bumuti ang mga resulta ng gawain ng artikulo at natikman ko ang tamis ng paggawa ng tunay na gawain.

Hindi ko namalayan, Abril na pala. Ang gawain ng tatlong grupong pinamamahalaan ko ay unti-unti nang umuunlad, at mayroon na rin kaming mga kandidato para sa lider ng grupo. Nagpaplano ako sa puso ko, “Sa wakas, nasa tamang landas na ang gawain, at basta’t regular ko itong susubaybayan, magiging maayos na dapat ito, at sa wakas ay makakapagpahinga na ako.” Unti-unti, sa mga ipinapasang artikulo ng patotoong batay sa karanasan na lang ako nakatuon araw-araw, at hindi na ako nagkukusang alamin pa ang mga detalye ng gawain. Isang araw noong Hunyo, nanood ako ng isang video ng patotoong batay sa karanasan, kung saan ang brother ay lider ng iglesia, responsable sa gawain ng ebanghelyo. Napakadetalyado niyang gumawa at alam na alam niya ang sitwasyon ng bawat potensyal na tatanggap ng ebanghelyo. Ikinumpara ko ang sarili ko sa kanya at napagtanto kong masyado akong napag-iwanan. Lalo na nitong nakalipas na kalahating buwan, naging kontento na lang ako na may naipapasang mga artikulo ng patotoong batay sa karanasan, at hindi ko na inalam ang mga detalye ng gawain ng bawat grupo. Napagtanto ko na medyo naging maluwag ako sa aking gawain at agad kong binago ang sitwasyon. Sinimulan kong suriin ang gawain ng ilang grupo, at saka ko lang natuklasan na ang isang grupo ay may sandamakmak na nakatambak na mga artikulo ng patotoong batay sa karanasan na hindi pa nasusuri, at na ang isa pang grupo ay sobrang hindi episyente sa paggawa ng kanilang tungkulin, at lubhang bumaba ang mga resulta ng kanilang gawain…. Habang mas marami akong sinusuri, mas marami akong natutuklasang problema. Galit na galit ako sa sarili ko: “Bakit hindi ko natuklasan ang mga problemang ito nang mas maaga? Paanong muli kong natahak ang landas ng isang huwad na lider nang hindi ko sinasadya?” Pagkatapos ay nanalangin ako at naghanap.

Sa aking paghahanap, nabasa ko ang isang sipi ng mga salita ng Diyos: “May isa pang uri ng huwad na lider, na madalas nating napag-uusapan habang nagbabahaginan tungkol sa paksa ng ‘ang mga responsabilidad ng mga lider at manggagawa.’ May kaunting kakayahan ang ganitong uri, hindi sila mangmang, sa gawain nila, mayroon silang mga paraan at diskarte, at mga plano para sa paglutas ng mga problema, at kapag binigyan sila ng isang piraso ng gawain, kaya nilang isakatuparan ito nang malapit sa mga inaasahang pamantayan. Kaya nilang tuklasin ang anumang mga problema na lumilitaw sa gawain at kaya rin nilang lutasin ang ilan sa mga ito; kapag naririnig nila ang mga problemang iniuulat ng ilang tao, o inoobserbahan nila ang pag-uugali, mga pagpapamalas, pananalita at mga kilos ng ilang tao, may reaksiyon sila sa puso nila, at may sarili silang opinyon at saloobin. Siyempre, kung hahangarin ng mga taong ito ang katotohanan at mayroon silang pagpapahalaga sa pasanin, maaaring malutas ang lahat ng problemang ito. Gayumpaman, hindi inaasahang hindi nalulutas ang mga problema sa gawaing nasa ilalim ng responsabilidad ng ganitong uri ng tao na pinagbabahaginan natin ngayon. Bakit ganoon? Ito ay dahil hindi gumagawa ang mga taong ito ng tunay na gawain. Mahilig sila sa kaalwanan at namumuhi sa mahirap na gawain, gumagawa lang sila ng mga pabasta-bastang pagsisikap sa panlabas, gusto nilang walang ginagawa at tinatamasa ang mga pakinabang ng katayuan, gusto nilang utus-utusan ang mga tao, at ibinubuka lang nila nang kaunti ang mga bibig nila at nagbibigay ng ilang suhestiyon, at pagkatapos ay itinuturing nilang tapos na ang gawain nila. Hindi nila isinasapuso ang alinman sa tunay na gawain ng iglesia o sa kritikal na gawaing ipinagkakatiwala ng Diyos sa kanila—wala sila ng ganitong pagpapahalaga sa pasanin, at kahit na paulit-ulit na binibigyang-diin ng sambahayan ng Diyos ang mga bagay na ito, hindi pa rin nila isinasapuso ang mga ito. … Ano ang problema ng ganitong uri ng tao? (Masyado silang tamad.) Sabihin ninyo sa Akin, sino ang may malubhang problema: mga taong tamad, o mga taong may mahinang kakayahan? (Mga taong tamad.) Bakit may malubhang problema ang mga taong tamad? (Ang mga taong mahina ang kakayahan ay hindi maaaring maging mga lider o manggagawa, pero maaari silang maging medyo epektibo kapag gumagawa sila ng isang tungkulin na ayon sa kanilang abilidad. Gayumpaman, ang mga taong tamad ay walang nagagawang anumang bagay; kahit na mayroon silang kakayahan, wala itong epekto.) Ang mga taong tamad ay walang anumang nagagawa. Para ibuod ito sa dalawang salita, sila ay walang silbi; mayroon silang second-class na kapansanan. Gaano man kahusay ang kakayahan ng mga taong tamad, paimbabaw lamang iyon; kahit na may mahusay silang kakayahan, wala itong silbi. Masyado silang tamad—alam nila ang dapat nilang gawin, ngunit hindi nila ito ginagawa, at kahit alam nila na may problema, hindi nila hinahanap ang katotohanan para lutasin ito, at bagama’t alam nila kung anong mga paghihirap ang dapat nilang danasin para maging epektibo ang gawain, ayaw nilang tiisin ang mga makabuluhang paghihirap na ito—kaya, hindi sila makapagkamit ng anumang katotohanan, at hindi sila makagawa ng anumang tunay na gawain. Hindi nila nais na magtiis ng mga paghihirap na dapat tiisin ng mga tao; ang alam lamang nila ay magpakasasa sa kaginhawahan, magtamasa ng mga panahon ng kagalakan at paglilibang, at magtamasa ng malaya at maluwag na buhay. Hindi ba’t wala silang silbi? Ang mga taong hindi kayang tiisin ang paghihirap ay hindi karapat-dapat na mabuhay. Iyong mga palaging nagnanais na mamuhay ng buhay ng isang parasito ay mga taong walang konsensiya o katwiran; sila ay mga hayop, at ang gayong mga tao ay hindi angkop kahit na gumampan ng trabaho. Dahil hindi nila kayang tiisin ang paghihirap, kahit na kapag gumagampan nga sila ng trabaho, hindi nila ito magawa nang maayos, at kung nais nilang makamit ang katotohanan, mas lalong wala silang pag-asang makamit iyon. Ang isang taong hindi kayang magdusa at hindi nagmamahal sa katotohanan ay isang walang silbing tao; ni hindi siya kalipikadong gumampan ng trabaho. Isa siyang hayop, na wala ni katiting na pagkatao. Dapat itiwalag ang gayong mga tao; ito lang ang naaayon sa mga layunin ng Diyos” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa (8)). Sa pagbabasa ng paglalantad ng Diyos sa mga huwad na lider na may kakayahan pero hindi ginagampanan nang maayos ang kanilang mga tungkulin, nakaramdam ako ng kirot sa puso ko. Dati, palagi kong iniisip na hindi naman ako masyadong tamad, at hindi ko kailanman iniugnay ang sarili ko sa walang-silbing tao na inilantad ng Diyos, pero sa pagkakataong ito, sa harap ng mga katunayan, kinailangan kong aminin na ang ugat ng hindi ko paggawa ng tunay na gawain ay dahil sa pagmamahal ko sa kaginhawahan, pagkamuhi sa pagsisikap, pag-iimbot sa kapanatagan, at pagiging sobrang tamad. Sa pagbabalik-tanaw sa panahon na pinangangasiwaan ko ang gawain, sa simula, kaya kong umako ng kaunting responsabilidad, magtiis ng kaunting hirap, at magbayad ng halaga, at nagpakita ng kaunting pag-usad ang gawain. Pero nang makakita ako ng kaunting resulta sa gawain, lumitaw ang pagnanais ko para sa kaginhawahan, at sinimulan kong ipasa ang gawain sa mga lider ng grupo at palihim na nagpapakasaya sa aking libreng oras. Kontento ako araw-araw sa pagsusuri lang ng mga artikulo, at ayaw kong pagurin ang aking isip para kusang pag-isipan ang mga problema ng bawat grupo. Nagsimula akong masigasig sa paggampan sa tungkulin ko, pero hindi ko ito naipagpatuloy hanggang dulo, at palagi kong pinipili ang pinakamadaling landas. Ibig sabihin, hindi natuklasan at nalutas sa tamang oras ang mga problema sa gawain. Binigyan ng Diyos ang mga tao ng isipan para pagnilayan ang mga tamang bagay, pero palagi kong isinasaalang-alang ang aking laman, at ayaw kong gamitin ang isip ko o pag-isipang mabuti ang mga problema. Isinaayos ng iglesia na gawin ko ang ganito kahalagang tungkulin, pero hindi ko iniisip kung paano magbayad ng halaga para maging epektibo ang gawain. Sa halip, nagpakasasa ako sa kaginhawahan at naging iresponsable ako sa aking mga tungkulin. Talagang wala akong konsensiya o pagkatao. Hindi ba’t ako mismo ang uri ng walang-silbing tao na tinutukoy ng Diyos? Pagkatapos ay nanalangin ako sa Diyos, na handang maghimagsik laban sa aking laman, magsisi sa Diyos, at gumawa ng tunay na gawain.

Isang araw, sa panahon ng mga debosyonal, nagbasa ako ng dalawang sipi ng mga salita ng Diyos at nakahanap ako ng isang landas ng pagsasagawa. Sabi ng Diyos: “Kakaunti ang mga oportunidad sa ngayon para gumampan sa isang tungkulin, kaya dapat mong sunggaban ang mga iyon kung kaya mo. Kapag naharap ka sa isang tungkulin, doon mo dapat ibigay ang tunay na pagsisikap; doon mo kailangang ialay ang iyong sarili at igugol ang sarili mo para sa Diyos at kung kailan kailangan mong magbayad ng halaga. Huwag kang mag-iwan ng anumang bagay, magkimkim ng anumang mga pakana, magbigay ng anumang palugit, o maghanda ng malulusutan. Kung ikaw ay nagiging maluwag, nanlalansi, o tuso at nagpapakatamad, malamang na hindi maging maganda ang trabaho mo” (Ang Salita, Vol. III. Ang mga Diskurso ni Cristo ng mga Huling Araw. Ang Buhay Pagpasok ay Nagsisimula sa Paggampan ng Tungkulin). “Kung talagang may kakayahan ka, tunay mong nauunawaan ang mga propesyonal na kasanayang saklaw ng iyong responsabilidad, at hindi ka isang tagalabas sa iyong propesyon, isang parirala lamang ang kailangan mong sundin, at magagawa mo nang maging tapat sa iyong tungkulin. Aling parirala? ‘Isapuso mo ito.’ Kung isinasapuso mo ang mga bagay-bagay, at isinasapuso mo ang mga tao, magagawa mong maging tapat at responsable sa iyong tungkulin. Madali bang isagawa ang pariralang ito? Paano mo ito isasagawa? Hindi ito nangangahulugan ng paggamit ng iyong mga tainga para makinig, o ng iyong isipan para mag-isip—ibig sabihin nito ay paggamit ng puso mo. Kung tunay na magagamit ng isang tao ang puso niya, kapag may nakita ang mga mata niya na isang tao na ginagawa ang isang bagay, kumikilos sa isang paraan, o may partikular na pagtugon sa isang bagay, o kapag naririnig ng kanyang mga tainga ang mga opinyon o argumento ng ilang tao, sa paggamit ng kanyang puso para pagnilayan at pag-isipan ang mga bagay na ito, papasok sa kanyang isipan ang ilang ideya, pananaw, at saloobin. Ang mga ideya, pananaw, at saloobing ito ay magbibigay sa kanya ng malalim, partikular, at tamang pagkaunawa sa tao o bagay na iyon, at kasabay nito, magpapausbong ito ng mga angkop at tamang paghusga at prinsipyo. Tanging kapag may mga pagpapamalas ang isang tao ng paggamit sa kanyang puso ay nangangahulugan na siya ay tapat sa kanyang tungkulin” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa (7)). Ipinaunawa sa akin ng mga salita ng Diyos na para magampanan nang maayos ang mga tungkulin ko at makagawa ng tunay na gawain, dapat ko munang sadyang paghimagsikan ang tiwaling disposisyon ko at isapuso ang mga tungkulin ko. Hangga’t isinasapuso ko ito, matutuklasan ko ang mga problema at malulutas ko talaga ang mga ito. Sa paggawa lang nito ko debotong magagawa ang mga tungkulin ko, at saka lang ito maituturing na paggawa ng tunay na gawain. Kung hindi ko ito isasapuso at ayaw kong pagsikapan nang husto o magbayad ng halaga, hindi ako magsisikap na hanapin ang katotohanan kapag nakakakita ako ng mga problema, at baka hindi ko pa nga matuklasan ang mga problema, lalo na ang lutasin ang mga ito, at sa huli, hindi ko magagampanan nang maayos ang aking mga tungkulin. Kalaunan, kinausap ko ang sister na katuwang ko at inisa-isa ang mga problema sa grupo. Maingat naming sinuri ang gawain sa grupo at nakakita kami ng ilang paglihis at pagkukulang, at pagkatapos ay sumulat ako ng liham para praktikal na makipag-ugnayan, at unti-unting nalutas ang isyu ng mababang kahusayan sa paggampan ng mga tungkulin sa grupo. Pero alam kong hindi ko puwedeng suriin at subaybayan ang mga gampaning ito nang isang beses at pagkatapos ay iyon na ang lahat, na kakailanganin ang mga regular na pagsubaybay at pangangasiwa, at na ito ay isang gawaing kailangang gawin sa mahabang panahon. Minsan, kapag dumarami ang gawain, nagpapakita pa rin ako ng kalagayan ng pagnanais na maging tamad, pero nagagawa kong maituwid agad ang aking maling kalagayan at paghimagsikan ang aking laman, at gumawa ng tunay na gawain batay sa mga salita ng Diyos. Hindi ko namamalayan, nagsimula nang magpakita ng malilinaw na resulta ang gawain ng artikulo sa mga grupong ako ang responsable, at talagang masaya ako. Nakaramdam ako ng kapanatagan sa puso ko habang ginagawa ang mga tungkulin ko sa ganitong paraan.

Matapos maranasan ito, napagtanto kong hindi mahirap gumawa ng tunay na gawain. Kailangan lang isapuso ito. Kapag itinuwid mo ang iyong mga layunin—inilayo sa kaginhawahan at kagaanan ng laman, at sa halip ay nakatuon sa pagsasaalang-alang kung paano gawin nang maayos ang tunay na gawain—mas nakatuon ang iyong puso sa mga tamang bagay, at sa mga tungkulin mo, mararanasan mo ang gabay at mga pagpapala ng Diyos, at mas malinaw at tumpak mong makikita ang mga problema. Ang pinakamahalaga, sa pamamagitan ng paggawa ng tunay na gawain, mas marami kang matutuklasang problema, at maaari mong sanayin ang iyong sarili na lutasin ang mga problema gamit ang katotohanan, mauunawaan ang marami pang katotohanang prinsipyo. Napagtanto ko na sa paggawa lang ng tunay na gawain mo magagawa nang maayos ang iyong tungkulin at magkakaroon ng kapayapaan at kapanatagan sa puso mo. Salamat sa Diyos!


36. Ang Nakamit Ko Matapos Mabulag

Ni Chen Zhuo, Tsina

Noong 2010, ipinangaral sa akin ng asawa ko ang ebanghelyo ng kaharian ng Diyos. Sa pamamagitan ng pagbabasa ng mga salita ng Diyos, nalaman kong ang Makapangyarihang Diyos ay ang nagbalik na Panginoong Jesus, at na ipinapahayag Niya ang katotohanan para linisin at iligtas ang sangkatauhan. Tuwang-tuwa ako at naisip ko, “Mula ngayon, dapat akong taimtim na manampalataya at sumunod sa Diyos. Napakapalad ko kung matatanggap ko ang mga pagpapala at pagliligtas ng Diyos sa mga darating na araw!” Makalipas ang ilang panahon, nagsimula akong magdilig ng mga baguhan sa iglesia, at kalaunan, naging lider ako ng iglesia. Abala ako araw-araw sa pangangasiwa ng iba’t ibang aytem ng gawain ng iglesia, at talagang masaya ako, iniisip na basta’t patuloy kong ginagawa ang tungkulin ko sa ganitong paraan, tiyak na magkakamit ako ng kaligtasan. Para mailaan ko ang sarili ko sa aking tungkulin nang full-time, inilipat ko sa isang kamag-anak ang kumikita kong negosyo sa troso.

Noong Enero 2017, inoperahan ang kaliwang mata ko dahil sa retinal detachment, pero hindi naging maayos ang operasyon, kaya 0.1 na lang ang paningin ko. Hindi ko man lang makita nang malinaw ang mga salita, at ang kanang mata ko lang ang nagagamit ko para makakita. Ang orihinal kong plano ay magpaopera ulit pagkalipas ng ilang panahon, pero noong Hunyo, dahil sa pagkakanulo ng isang Hudas, nagsimula ang pulis ng CCP na subukan kaming arestuhin sa lahat ng dako, kaya tumakas kami ng asawa ko papunta sa ibang lugar, at hindi ako nangahas na pumunta sa ospital para magpagamot. Noong panahong iyon, ang tanging nagagawa ko lang ay manatili sa bahay at gumawa ng mga tungkuling nakabatay sa teksto, pero kapag matagal akong nakatingin sa kompyuter, lumalabo ang paningin ko, at talagang nahihirapan akong gawin ang tungkulin ko. Nang makita kong may maayos na paningin ang mga kapatid sa paligid ko, naisip ko, “Sa nakalipas na ilang taong ito, binitiwan ko ang negosyo ko at ginagawa ko ang tungkulin ko sa iglesia, kaya bakit kailangang ako pa ang magkaroon ng sakit sa mata? Naoperahan na rin dati ang kanang mata ko, kaya kung may mangyayaring masama rin dito, anong tungkulin ang magagawa ko? Kung hindi ko gagawin ang tungkulin ko, paano ako maliligtas?” Gusto kong sumugal na pumunta sa ospital para magpagamot, pero natatakot akong maaresto ng CCP, kaya hindi ako nangahas na pumunta. Naisip ko kung paanong nagtiyaga sa kanilang tungkulin ang ilang kapatid matapos silang magkasakit, at kalaunan ay ganap na gumaling. Kung magtitiyaga ako sa tungkulin ko, hindi ba’t kaaawaan din ako ng Diyos at pagagalingin Niya rin ako? Baka gumaling din ang mata ko sa huli? Kaya ipinagpatuloy ko ang paggawa ng tungkulin ko sa ganitong paraan.

Noong Mayo 1, 2024, biglang namaga at sumakit nang husto ang kanang mata ko, at nahilo ako at naduduwal. Sa loob ng isang iglap, wala na akong makita. Maya-maya, nakaaninag ako ng mga hugis na gumagalaw-galaw sa harap ko, pero hindi ko makita nang malinaw kung saan ako naglalakad. Biglang hindi ko malaman ang gagawin ko, iniisip na, “Anong nangyayari? Mahigit dalawampung taon na ang nakararaan, nagkaroon ako ng retinal detachment surgery sa kanang mata ko. Bumalik na kaya ang dati kong sakit? Sobrang sama nito. Hindi pa gumagaling ang kaliwang mata ko, at ngayon ay hindi na ako makakita gamit ang kanang mata ko. Kung mabulag ang parehong mata ko, wala akong magagawang anumang tungkulin. Malapit nang matapos ang gawain ng Diyos, at sa kritikal na panahong ito, kung hindi na ako makakakita, hindi ba’t mawawalan ako ng silbi? Matitiwalag ba ako?” Nag-alala ako nang husto, at hindi ko alam ang gagawin. Tapos, nakaramdam ako ng sunod-sunod na hapdi at matinding sakit sa kanang mata ko, sumakit talaga ang ulo ko, at nasusuka pa rin ako. Dahil wala nang ibang pagpipilian, sumugal akong pumunta sa ospital para magpa-checkup. Sabi ng doktor, may acute angle-closure glaucoma ako, kaya mataas ang presyon sa mata ko, dilat na dilat ang pupil ko, at may malubhang hyperemia ang mata ko. Sabi niya, ang panlalabo ng paningin ko ay malamang na dahil sa vitreous opacity o pag-alis ng lens sa puwesto. Sinabi niyang kailangan ko raw ma-confine agad, kung hindi ay baka mabulag ang kanang mata ko. Nang marinig ko ito, naisip ko, “Katapusan ko na. Malabo na ang paningin ng kaliwang mata ko, at kung hindi na rin makakita ang kanang mata ko, hindi ba tuluyan na akong mabubulag? Huwag nang banggitin ang paggawa ng mga tungkulin—pati ang pag-aasikaso sa pang-araw-araw na buhay ay magiging problema. Ano na ang gagawin ko kung gayon? Ginagawa ko ang tungkulin ko nang full-time sa iglesia nitong nakalipas na ilang taon, kaya paanong nagkaroon ako ng ganitong klaseng sakit? Kung sakit lang sa likod o sa binti, ayos lang sana; kahit papaano ay hindi niyon maaantala ang tungkulin ko. Pero kung hindi makakita ang mga mata ko at hindi ako makagawa ng tungkulin, hindi ba’t mawawalan ako ng silbi? Paano pa ako maliligtas kung ganito?” Habang mas iniisip ko ito, mas lalo akong nagiging negatibo. Naospital ako nang tatlong araw, at sinubukan ng doktor ang iba’t ibang paraan ng paggamot, pero ang presyon sa mata ko ay patuloy na nagbabago-bago, tumataas at bumababa. Hindi makabalik sa normal ang mga pupil ko, at nagdodoble ang paningin ko sa mga bagay, na parang nakasuot ako ng salamin na may gradong 2,000. Nasa 0.04 lang ang paningin ko. Sabi ng doktor, wala raw mabisang gamutan sa ngayon, at ang tanging paraan ay magsagawa muna ng puncture surgery. Sa ganitong paraan, makikita niya kung mapapababa ang presyon sa mata, masusuri ang kondisyon ng lens, at saka magpapasya kung magsasagawa ng ikalawang operasyon. Nanlumo ako nang marinig ko ito, at habang nakahiga ako sa kama, kung ano-ano na ang pumasok sa isip ko: “Napakaraming taon na akong tinutugis ng CCP, at binitiwan ko ang negosyo ko para gawin ang tungkulin ko. Kahit isang mata lang ang maayos na gumagana, patuloy kong ginagawa ang tungkulin ko, at nagkaroon ng ilang resulta ang tungkulin ko, kaya bakit hindi ako pinoprotektahan ng Diyos? Maaari kayang hindi pa sapat ang halagang binayaran ko o hindi pa sapat ang paggugol ko ng aking sarili?” Sa doktrina, alam kong dapat akong magpasakop sa mga pamamatnugot at pagsasaayos ng Diyos, pero sa puso ko, umaasa pa rin akong pagagalingin ng Diyos ang mga mata ko. Napakaganda sana kung may mangyaring himala! Kalaunan, may nakita akong kapwa pasyente sa kabilang kama, na inoperahan sa retinal detachment, pero nanatiling mataas ang presyon sa mata niya pagkatapos. Halos wala na ang paningin niya sa parehong mata, kailangan niyang humawak sa balikat ng asawa niya para lang makalakad nang dahan-dahan, at wala nang pag-asang gumaling siya. Dahil dito, nagsimula na naman akong mag-alala kung matutulad ba ako sa kanya. Sinabi sa akin ng anak ko na sabi sa internet, ang pagkawala ng paningin dahil sa glaucoma ay hindi na maibabalik at wala pang lunas sa sakit na ito sa ngayon. Nang marinig ko ito, lalong sumama ang loob ko at nabagabag ako, at nagsimula akong magreklamo, “Napakaraming kapatid ang pinagaling ng Diyos nang magkasakit sila, kaya bakit hindi ako binibiyayaan ng Diyos?” Sadyang sa loob ng puso ko ay hindi ako makapagpasakop, at ayaw ko nang magdasal. Ginugol ko ang mga araw ko nang palaging nagbubuntong-hininga, ayaw kong kumain, at hindi ako makatulog nang maayos. Sa loob ng ilang araw, nabawasan ako ng ilang kilo. Pagkatapos ng ikalawang operasyon, naglagay ang doktor ng artipisyal na lens sa mata ko, at paglabas ko ng operating room, nakaramdam ako ng matinding hapdi at sakit sa mata ko, at sobrang sakit din ng ulo ko. Sobrang taas ng presyon sa mata ko na hindi na ito masukat. Ang tanging nagawa ng doktor ay maglabas ng aqueous humor sa pamamagitan ng hiwa ng operasyon kada kalahating oras at gumamit ng gamot para mapababa ang presyon sa mata. Pero lumipas ang anim na oras, at hindi pa rin bumaba ang presyon sa mata. Sabi ng doktor, napakadelikado nito, na baka mabalewala ang operasyon, at hindi na maisalba ang paningin ko. Sa pag-iisip na baka hindi na ako makakita gamit ang kanang mata ko sa hinaharap, nakaramdam ako ng matinding sakit sa kalooban. Noon lang ako nagsimulang magnilay. Mula nang una akong magkasakit sa mata hanggang sa puntong ito, wala akong saloobin ng pagpapasakop, puro reklamo at maling pagkaunawa lang sa Diyos, at wala akong anumang katwiran na dapat taglayin ng isang taong nananampalataya sa Diyos. Kaya nagdasal ako at ipinagkatiwala ang karamdaman ng mata ko sa mga kamay ng Diyos, handang magpasakop sa mga pamamatnugot at pagsasaayos ng Diyos anuman ang mangyari sa mga mata ko. Hindi inaasahan, pagkaraan ng ilang sandali, nakakaaninag na nang kaunti ang mga mata ko, at unti-unting bumalik sa normal ang presyon sa mata ko. Kinabukasan, kahit malabo pa rin ang paningin ko, tumaas ito sa 0.2. Bigla akong napuno ng kagalakan, at dahil alam kong ito ay awa ng Diyos at ang Kanyang pag-unawa sa kahinaan ko, paulit-ulit akong nagpasalamat sa Diyos sa puso ko.

Pagkalabas ko ng ospital, tumuloy muna ako sandali sa bahay ng isang kamag-anak para magpahinga at magpagaling. Sa panahong ito, sumulat din ang mga lider, superbisor, at iba pang mga kapatid para magpakita ng pagmamalasakit sa akin, kinukumusta ang kalagayan ko at naghahanap ng mga salita ng Diyos para tulungan at suportahan ako. Binasahan din ako ng asawa ko ng mga salita ng Diyos, at sa mga iyon, may dalawang sipi ng mga salita ng Diyos na talagang nakatulong sa akin. Sabi ng Makapangyarihang Diyos: “Nagdarasal ka ba sa Diyos at naghahanap mula sa Kanya kapag nahaharap ka sa karamdaman at pagdurusa? Paano gumagawa ang Banal na Espiritu para gabayan ka at akayin ka? Binibigyang-liwanag at tinatanglawan ka lang ba Niya? Hindi lang iyon ang Kanyang pamamaraan; susubukin at pipinuhin ka rin Niya. Paano sinusubok ng Diyos ang mga tao? Hindi ba’t sinusubok Niya ang mga tao sa pamamagitan ng pagdudulot ng pagdurusa sa kanila? Kalakip ng pagdurusa ang mga pagsubok. Kung hindi dahil sa mga pagsubok, paano magdurusa ang mga tao? At kung walang pagdurusa ng mga pagsubok, paano magbabago ang mga tao? Kalakip ng pagdurusa ang mga pagsubok—kung kaya ng mga taong magpasakop sa Diyos, gagawa ang Banal na Espiritu” (Ang Salita, Vol. III. Ang mga Diskurso ni Cristo ng mga Huling Araw. Sa Pananampalataya sa Diyos, Pinakamahalagang Bagay ang Pagkakamit ng Katotohanan). “Kapag dumadapo ang karamdaman sa mga tao, anong landas ang dapat nilang sundan? Paano sila dapat pumili? Hindi dapat malubog ang mga tao sa pagkabagabag, pagkabalisa, at pag-aalala, iniisip ang sarili nilang mga kinabukasan at mga daan palabas. Sa halip, habang mas nalalagay sa ganitong mga panahon at ganitong mga espesyal na sitwasyon at konteksto ang mga tao, at habang mas nalalagay sila sa ganitong mga personal na paghihirap, mas higit nilang dapat hanapin at hangarin ang katotohanan. Sa ganitong paraan lamang magkakabisa at hindi masasayang ang mga sermon na iyo nang narinig noon at ang mga katotohanan na iyo nang naunawaan. Habang mas nalalagay ka sa ganitong mga paghihirap, mas lalong dapat mong bitiwan ang sarili mong mga kahilingan at magpasakop ka sa mga pamamatnugot ng Diyos. Ang layunin ng Diyos sa paghahanda ng ganitong uri ng sitwasyon at pagsasaayos ng mga kondisyon na ito para sa iyo ay hindi para malubog ka sa mga emosyon ng pagkabagabag, pagkabalisa, at pag-aalala, at hindi ito upang masubok mo ang Diyos kung pagagalingin ka ba Niya talaga kapag dinapuan ka ng sakit, nang sa gayon ay malaman ang katunayan ng usapin; inihahanda ng Diyos ang mga espesyal na sitwasyon at kondisyong ito para sa iyo upang matutunan mo ang mga praktikal na aral sa gayong mga sitwasyon at kondisyon, makamit mo ang mas malalim na pagpasok sa katotohanan at sa pagpapasakop sa Diyos, at upang mas malinaw at tumpak mong malaman kung paano pinamamatnugutan ng Diyos ang lahat ng tao, pangyayari, at bagay. Ang mga kapalaran ng mga tao ay nasa mga kamay ng Diyos; nararamdaman man ito ng mga tao o hindi, tunay man nila itong namamalayan o hindi, dapat silang magpasakop at huwag lumaban, huwag tumanggi, at lalong huwag subukan ang Diyos. Maaari kang mamatay alinman ang mangyari, at kung lalabanan, tatanggihan, at susubukin mo ang Diyos, alam na alam na kung ano ang iyong huling kalalabasan. Sa kabaligtaran, ipagpalagay na kapag nakararanas ka ng karamdaman, kaya mong hanapin kung paano dapat magpasakop ang isang nilikha sa mga pamamatnugot ng Lumikha, hanapin kung anong mga aral ang nais ng Diyos na matutunan mo at kung alin sa mga tiwali mong disposisyon ang nais ng Diyos na makilala mo sa sitwasyong ito na nangyari sa iyo, at sa gayon ay maunawaan ang mga layunin ng Diyos, at magbigay ng isang magandang patotoo para matugunan ang mga hinihingi ng Diyos. Kung magsasagawa ka sa ganitong paraan, makakamit mo ang tunay na pagpapasakop sa Diyos” (Ang Salita, Vol. VI. Ukol sa Paghahangad sa Katotohanan. Paano Hangarin ang Katotohanan (3)). Pagkatapos basahin ang mga salita ng Diyos, naramdaman ko ang masisidhing layunin ng Diyos. Ang layunin ng Diyos ay hindi para mamuhay ako sa mga negatibong emosyon ng pagkabalisa at pagkabagabag, kundi para hayaan akong magdasal, sumandal sa Kanya, at magpasakop sa Kanyang mga pamamatnugot at pagsasaayos, upang mula sa bagay na ito, magagawa kong hanapin ang katotohanan, magnilay-nilay, at kilalanin ang sarili ko. Ginamit ng Diyos ang karamdaman ko para linisin ang katiwalian ko, at ito ang Kanyang pagmamahal. Nang maunawaan ko ang layunin ng Diyos, nagsimula akong magdasal araw-araw, hinihiling sa Diyos na gabayan akong matuto ng aral. Madalas din akong binabasahan ng asawa ko ng mga salita ng Diyos. Unti-unti, hindi na ako gaanong nasisiraan ng loob, at bumuti nang husto ang kalagayan ko. Makalipas ang ilang panahon, bumalik ako sa ospital para sa isa pang checkup, at laking gulat ko, umabot na sa 0.3 ang paningin ko. Kumuha ako ng isa pang pares ng salamin, at nakikita ko na nang medyo malinaw ang mga salita sa kompyuter, at hindi na masyadong apektado ang pagta-type ko.

Pagkatapos, nagsimula akong magnilay, “Sa karamdamang ito, nagbunyag ako ng napakaraming reklamo at maling pagkaunawa—anong aspekto ng tiwaling disposisyon ko ang dapat kong pagnilayan?” Isang araw, nabasa ko ang mga salita ng Diyos: “Nananampalataya ang lahat ng tao sa Diyos para makakuha ng mga pagpapala, gantimpala, at korona. Hindi ba’t bawat tao ay may ganitong intensiyon sa puso? Sa realidad, mayroon ang bawat tao. Isa itong katunayan. Bagama’t hindi ito madalas tinatalakay ng mga tao, at pinagtatakpan pa nga ang kanilang intensiyon at pagnanais na magtamo ng mga pagpapala, ang pagnanais na ito, ang intensiyon at motibong ito sa kaibuturan ng puso ng mga tao ay hindi kailanman natinag. Gaano man karaming espirituwal na teorya ang nauunawaan ng mga tao, anumang kaalaman na batay sa karanasan ang mayroon sila, anumang tungkulin ang kaya nilang gawin, gaano mang pagdurusa ang tinitiis nila, o gaano man ang halagang binabayaran nila, hinding-hindi nila binibitiwan ang intensiyon na magkamit ng mga pagpapala na nakatago sa kaibuturan ng kanilang mga puso, at palagi silang tahimik na nagpapakapagod at nagpapakaabala para magserbisyo rito. Hindi ba’t ito ang bagay na nakabaon sa pinakakaibuturan ng puso ng mga tao? Kung wala ang intensiyong ito na magkamit ng mga pagpapala, ano ang mararamdaman ninyo? Sa anong saloobin ninyo gagawin ang inyong tungkulin at susundan ang Diyos? Ano kaya ang mangyayari sa mga tao kung ganap na aalisin ang intensiyong ito na magkamit ng mga pagpapala na nakatago sa kanilang puso? Posible na magiging negatibo ang maraming tao, at ang ilan ay mawawalan ng gana sa kanilang mga tungkulin, at mawawalan ng interes sa kanilang pananampalataya sa Diyos. Para bang naglaho ang kanilang kaluluwa, at magmumukhang kinuha ang kanilang puso. Ito ang dahilan kung bakit sinasabi Kong ang intensiyon na magkamit ng mga pagpapala ay isang bagay na nakatago sa kaibuturan ng puso ng mga tao” (Ang Salita, Vol. III. Ang mga Diskurso ni Cristo ng mga Huling Araw. Anim na Pahiwatig ng Paglago sa Buhay). “Ang pakay ng mga taong ito sa pagsunod sa Diyos ay napakasimple, at ito ay para sa iisang layon: ang mapagpala. Hindi man lang nag-aabala ang mga taong ito na bigyang-pansin ang iba pang bagay na walang kinalaman sa layong ito. Para sa kanila, walang layon ng pananampalataya sa Diyos ang mas lehitimo kaysa sa pagkamit ng mga pagpapala—ito ang mismong halaga ng kanilang pananalig. Kung may isang bagay na hindi nakakatulong sa pakay na ito, anuman ito, nananatili silang hindi naaantig nito. Ganito ang kalagayan ng karamihan sa mga taong nananampalataya sa Diyos ngayon. Ang kanilang pakay at intensyon ay mukhang lehitimo, dahil habang nananampalataya sila sa Diyos, gumugugol din sila para sa Diyos, nag-aalay ng kanilang sarili sa Diyos, at ginagampanan ang kanilang tungkulin. Isinusuko nila ang kanilang kabataan, tinatalikuran ang pamilya at propesyon, at gumugugol pa nga ng maraming taon na malayo sa tahanan nang nagpapakaabala. Para sa kapakanan ng kanilang pinakalayon, binabago nila ang kanilang sariling mga interes, ang kanilang pananaw sa buhay, at maging ang direksyong kanilang hinahangad; subalit hindi nila mabago ang pakay ng kanilang pananampalataya sa Diyos. … Bukod sa mga pakinabang na lubos na nauugnay sa kanila, maaari kayang may iba pang dahilan kung bakit ang mga taong hindi kailanman nakakaunawa sa Diyos ay magbabayad ng gayong malaking halaga para sa Kanya? Dito, natutuklasan natin ang isang problema na dating hindi natukoy ng tao: Ang ugnayan ng tao sa Diyos ay isang ugnayan lamang ng hayagang pansariling interes. Isa itong ugnayan sa pagitan ng isang tumatanggap at isang nagbibigay ng mga pagpapala. Sa madaling salita, ito ang ugnayan sa pagitan ng empleyado at ng amo. Nagtatrabaho nang husto ang empleyado para lang makatanggap ng mga gantimpalang ipinagkakaloob ng amo. Walang pagmamahal na parang sa magkapamilya sa ganitong uri ng relasyon na nakabatay sa pansariling interes, transaksiyon lamang. Walang nagmamahal o minamahal, kawanggawa at awa lamang. Walang pag-unawa, tanging walang magawang paglunok sa galit at panlilinlang. Walang pagiging matalik, isang malaking agwat lamang na hindi matatawid. Ngayong umabot na ang mga bagay-bagay sa puntong ito, sino ang makapagbabaligtad ng gayong kalakaran? At ilang tao ang may kakayahang tunay na maunawaan kung gaano na kalala ang ugnayang ito? Naniniwala Ako na kapag inilublob ng mga tao ang kanilang sarili sa masayang kapaligiran ng pagiging pinagpala, walang sinuman ang makakaisip kung gaano kahiya-hiya at kapangit tingnan ang gayong ugnayan sa Diyos” (Ang Salita, Vol. I. Ang Pagpapakita at Gawain ng Diyos. Apendise 3: Maaari Lamang Maligtas ang Tao sa Gitna ng Pamamahala ng Diyos). Inilantad ng Diyos ang eksaktong kalagayan ko. Sa maraming taon ng pananampalataya ko sa Diyos, binitiwan ko ang aking tahanan at karera, nagtiis ng hirap, at gumugol ng sarili, at ang lahat ng ito ay para makamit ko ang mga pagpapala, maligtas, at makapasok sa kaharian ng langit. Sa pagbabalik-tanaw noong una akong nanampalataya sa Diyos, naniwala ako na basta’t ginagawa ko ang tungkulin ko, tinatalikuran ang mga bagay at ginugugol ang sarili, tiyak na tatanggap ako ng mga pagpapala ng Diyos. Dahil dito, aktibo kong ginawa ang tungkulin ko, at para hindi maantala ang tungkulin ko, binitiwan ko pa ang negosyo ko. Pakiramdam ko ay wala akong kapaguran, at ang tanging layon ko ay ang maghangad ng mga pagpapala. Kalaunan, nagkasakit ang kaliwang mata ko at lumabo ang paningin ko, pero nagpatuloy pa rin ako sa tungkulin ko. Akala ko ay isasaalang-alang ng Diyos ang pagpupursigi ko sa tungkulin ko at pagpapasakop sa Kanya, at dahil doon ay pagagalingin Niya ang mata ko, at bibigyan ako ng magandang hantungan sa hinaharap. Sa gulat ko, hindi lang hindi gumaling ang kaliwang mata ko, nagkaroon din ng glaucoma ang kanang mata ko. Wala na akong makita, at hindi na ako makagawa ng anumang tungkulin. Nang makita kong wala nang pag-asang magkamit ng mga pagpapala, lubos akong nasaktan at labis na nabagabag, at puno ako ng mga maling pagkaunawa at reklamo sa Diyos. Patuloy akong nakikipagtalo sa Diyos sa puso ko at iginigiit na pagalingin Niya ako. Sa pamamagitan ng paghatol at paglalantad ng mga salita ng Diyos, sa wakas ay nakita ko na sinusubukan kong gamitin ang tungkulin ko para makipagtawaran para sa mga pagpapala ng kaharian ng langit, at na ang relasyon ko sa Diyos ay isa lamang lantad na pansariling interes. Sa lahat ng taon ng paggawa ko ng tungkulin, hindi ko hinangad ang katotohanan, at hindi gaanong nagbago ang tiwali kong disposisyon. Sa likod ng aking pagdurusa at pagbabayad ng halaga ay ang mga nakatagong pagtatangka na makipagtawaran sa Diyos. Puno ako ng mga paghingi at panlilinlang sa Diyos at wala akong kahit katiting na sinseridad. Kalaunan, nagsimula akong maghanap, “Ano ang ugat ng palagian kong pagnanais ng mga pagpapala sa aking pananalig?”

Sa paghahanap ko, nabasa ko ang mga salita ng Diyos: “Sa lahat ng ginagawa ng mga tao—nagdarasal man sila o nakikipagbahaginan o nagbibigay ng mga sermon—ang iniisip nila, at ang hinahangad at inaasam nila, ay katumbas lamang ng paghingi at paghiling ng mga bagay mula sa Diyos, umaasang mayroon silang makukuha mula sa Kanya. Sinasabi ng ilang tao na ‘ito ay tumutukoy sa kalikasan ng tao,’ na tama naman. Dagdag pa rito, ang sobra-sobrang paghingi ng mga tao sa Diyos at pagkakaroon nila ng labis-labis na maluluhong pagnanais ay nagpapatunay na ganap na walang konsensiya at katwiran ang mga tao. Lahat sila ay nanghihingi at namamalimos ng mga bagay para sa sarili nilang kapakanan, o sinusubukan nilang mangatwiran at maghanap ng mga dahilan para sa kanilang sarili—ginagawa nila ang lahat ng ito para sa kanilang sarili. Sa maraming bagay, makikitang ang ginagawa ng mga tao ay talagang walang katwiran, na lubos na nagpapatunay na ang satanikong lohika na ‘Ang bawat tao para sa kanyang sarili at bahala na ang iba’ ay naging kalikasan na ng tao. Anong problema ang ipinapakita ng masyadong maraming kahingian ng mga tao sa Diyos? Ipinapakita nito na ang mga tao ay nagawa nang tiwali ni Satanas sa isang tiyak na punto, at sa kanilang pananampalataya sa Diyos, hindi nila talaga Siya itinuturing na Diyos” (Ang Salita, Vol. III. Ang mga Diskurso ni Cristo ng mga Huling Araw. Masyadong Maraming Hinihingi ang mga Tao Mula sa Diyos). “Kahit paano man sila sinusubukan, ang katapatan ng mga taong nasa mga puso nila ang Diyos ay nananatiling hindi nagbabago; ngunit para sa mga taong walang Diyos sa kanilang mga puso, sa sandaling ang gawain ng Diyos ay hindi kapaki-pakinabang sa kanilang laman, binabago nila ang kanilang pananaw tungkol sa Diyos, at nililisan pa ang Diyos. Ganoon ang mga hindi maninindigan sa katapusan, na naghahanap lamang ng mga pagpapala ng Diyos at walang anumang pagnanais na gumugol ng kanilang mga sarili para sa Diyos at ialay ang kanilang mga sarili sa Kanya. Ang gayong mga mababang-uri na tao ay ‘itataboy’ lahat kapag natapos na ang gawain ng Diyos, at hindi sila papakitaan ng awa kahit kaunti. Iyong mga walang pagkatao ay talagang hindi nagtataglay ng tunay na pagmamahal para sa Diyos. Kapag ang paligid ay komportable, o may bagay silang makakamit, sila ay lubusang masunurin sa Diyos, ngunit sa sandaling ang kanilang mga pagnanais ay nakompromiso o nawasak sa huli, agad silang tumitindig para maghimagsik. Kahit na pagkatapos lamang ng isang gabi, mula sa isang nakangiti at ‘mabait’ na tao, sila ay nagiging mamamatay-tao na malupit ang hitsura, di-inaasahan na itinuturing na mortal na kaaway ang kanilang tagapagbigay ng tulong kahapon, nang walang katwiran o kadahilanan. Kung ang masasamang demonyong ito na pumapatay nang hindi kumukurap ay hindi pinapalayas, hindi ba’t sila ay magiging isang malubhang nakatagong panganib?” (Ang Salita, Vol. I. Ang Pagpapakita at Gawain ng Diyos. Ang Gawain ng Diyos at ang Pagsasagawa ng Tao). Ipinaunawa sa akin ng mga salita ng Diyos na ang palagian kong paghahangad ng mga pagpapala ay nagmula sa pamumuhay ko ayon sa mga satanikong lason na gaya ng “Ang bawat tao para sa kanyang sarili at bahala na ang iba,” “Ang tao ay namamatay para sa kayamanan, gaya ng mga ibon para sa pagkain” at “Huwag kumilos kung walang gantimpala.” Lahat ng ginawa ko ay nakatuon sa sarili kong kapakinabangan, at ang kalikasan ko ay labis na sakim at makasarili. Noong una kong tanggapin ang gawain ng Diyos ng mga huling araw, nalaman kong isinasakatuparan ng Diyos ang Kanyang huling yugto ng gawain para iligtas ang sangkatauhan, at na sa pamamagitan lang ng pananampalataya sa Diyos at paggawa ng tungkulin ako magkakaroon ng pagkakataong maligtas at manatili. Itinuring ko itong isang minsan-sa-buhay na pagkakataon, kaya binitiwan ko ang negosyo ko nang walang pag-aalinlangan at piniling gawin ang tungkulin ko nang full-time. Kung hindi dahil sa mga pagpapala at pakinabang, hindi ako magkakaroon ng ganoong sigasig. Sa paglipas ng mga taon, kahit na isang mata lang ang malinaw na nakakakita, nagpatuloy pa rin ako sa tungkulin ko, iniisip na sa paggawa nito, maliligtas ako at magkakaroon ng magandang hantungan. Tinrato ko ang Diyos na parang isang amo, at pagkatapos gumawa ng kaunting tungkulin, walang-kahihiyan akong humingi ng mga pagpapala at pangako mula sa Diyos, iniisip kung paano ako makikinabang sa Diyos. Nang magkasakit ang kanang mata ko at naharap ako sa kinabukasang maging bulag at hindi na makagawa ng anumang tungkulin, inakala kong magiging isa na akong walang silbing tao at matitiwalag. Pakiramdam ko, ang lahat ng taon ng aking pagsisikap at paggugol ay mauuwi lang sa wala, at na ang pag-asa kong magkamit ng mga pagpapala ay mawawasak. Kaya hindi ko talaga ito matanggap at puno ako ng mga maling pagkaunawa at reklamo laban sa Diyos. Kinuwestiyon ko pa kung bakit Niya pinahintulutang dumapo sa akin ang ganitong karamdaman. Ang mga pag-uugali kong ito ay ang mismong inilantad ng Diyos: “Iyong mga walang pagkatao ay talagang hindi nagtataglay ng tunay na pagmamahal para sa Diyos. Kapag ang paligid ay komportable, o may bagay silang makakamit, sila ay lubusang masunurin sa Diyos, ngunit sa sandaling ang kanilang mga pagnanais ay nakompromiso o nawasak sa huli, agad silang tumitindig para maghimagsik. Kahit na pagkatapos lamang ng isang gabi, mula sa isang nakangiti at ‘mabait’ na tao, sila ay nagiging mamamatay-tao na malupit ang hitsura, di-inaasahan na itinuturing na mortal na kaaway ang kanilang tagapagbigay ng tulong kahapon, nang walang katwiran o kadahilanan.” Hindi ko man lang tinrato ang Diyos bilang Diyos sa aking pananalig. Itinuring ko ang tungkulin ko bilang isang bagay na magagamit sa pakikipagtawaran na maipagpapalit ko sa mga pagpapala at pagpasok sa kaharian ng langit. Sa diwa, sinusubukan kong gamitin ang Diyos at magpakana laban sa Kanya, iniisip na magagamit ko ang aking pagbabayad ng halaga at pagsisikap para ipagpalit sa malalaking pagpapala. Paanong mayroon akong anumang pagkatao o katwiran? Nang dumating ang pagsubok na ito, hindi ko inisip kung paano palugurin ang Diyos, at ang inalala ko lang ay ang sarili kong kinabukasan at hantungan. Talagang napakamakasarili at napakakasuklam-suklam ko! Mula nang tanggapin ko ang gawain ng Diyos sa mga huling araw, natatanggap ko na ang pagdidilig at pagtustos ng mga salita ng Diyos, at binigyan din ako ng Diyos ng mga pagkakataong gawin ang tungkulin ko, na nagpapahintulot sa akin, sa takbo ng aking tungkulin, na unti-unting maunawaan at makamit ang iba’t ibang aspekto ng katotohanan. Ang lahat ng ito ay pagmamahal at pagliligtas ng Diyos sa akin, pero itinuring ko ang tungkulin ko bilang tuntungan para magkamit ng mga pagpapala. Talagang nakasusuklam at nakamumuhi ito sa Diyos! Naisip ko ang sinabi ni Pablo, “Nakipagbaka na ako ng mabuting pakikipagbaka, natapos ko na ang aking takbo, napanatili ko ang pananalig: Buhat ngayon ay natataan sa akin ang putong ng katuwiran” (2 Timoteo 4:7–8). Ginamit ni Pablo ang kanyang pagsisikap at ang halagang binayaran niya para igiit ang korona ng katuwiran mula sa Diyos, sinasabing magiging hindi matuwid ang Diyos kung hindi ito ipagkakaloob ng Diyos sa kanya, at hayagan niyang kinalaban at sinalungat ang Diyos. Sinalungat nito ang disposisyon ng Diyos kaya pinarusahan si Pablo ng Diyos. Hindi ba’t tinatahak ko rin ngayon ang parehong landas ni Pablo? Kung hindi ako magsisisi, mapaparusahan ako sa impiyerno sa huli!

Kalaunan, nagbasa pa ako ng mas maraming salita ng Diyos at napagtanto kong ang paggawa ng tungkulin ng isang tao ay walang kinalaman sa pagtanggap ng mga pagpapala o pagdanas ng kasawian. Sabi ng Makapangyarihang Diyos: “Walang kaugnayan sa pagitan ng tungkulin ng tao at kung siya ay nakatatanggap ng mga pagpapala o napupunta sa aba. Ang tungkulin ay kung ano ang nararapat tuparin ng tao; ito ang bokasyong mula sa langit, at dapat niya itong gampanan nang hindi naghahanap ng gantimpala, at nang walang mga kondisyon o dahilan. Ito lang ang matatawag na paggampan sa tungkulin ng isang tao. Ang pagtanggap ng mga pagpapala ay tumutukoy sa mga pagpapalang natatamasa ng isang tao kapag siya ay ginawang perpekto matapos makaranas ng paghatol. Ang mapunta sa aba ay tumutukoy sa kaparusahang natatanggap ng isang tao kapag ang kanyang disposisyon ay hindi nagbago matapos siyang sumailalim sa pagkastigo at paghatol—ibig sabihin, kapag hindi siya ginagawang perpekto. Ngunit nakatatanggap man sila ng mga pagpapala o napupunta sa aba, dapat tuparin ng mga nilikha ang kanilang tungkulin, gawin ang dapat nilang gawin, at gawin ang kaya nilang gawin; ito ang pinakamaliit na bagay na dapat gawin ng isang tao, isang taong naghahangad sa Diyos. Hindi mo dapat gampanan ang iyong tungkulin alang-alang sa pagtanggap ng mga pagpapala, at hindi ka dapat tumangging gampanan ang tungkulin mo dahil sa takot na mapunta sa aba” (Ang Salita, Vol. I. Ang Pagpapakita at Gawain ng Diyos. Ang Pagkakaiba sa Pagitan ng Ministeryo ng Diyos na Nagkatawang-tao at ng Tungkulin ng Tao). Napakalinaw ng mga salita ng Diyos! Ang tungkulin ay atas ng Diyos sa tao, at ito ay responsabilidad na hindi matatakasan ng isang nilikha. Hindi dapat magkaroon ng anumang lihim na intensyon o karumihan dito. Katulad lang ng kung paanong ganap na likas at may katwiran para sa mga anak na maging magalang sa kanilang mga magulang, hindi dapat magkaroon ng paghahangad ng pakinabang dito. Bukod dito, kung maliligtas man ang isang tao ay nakadepende sa kung, sa proseso ng paggawa ng kanyang tungkulin, hinahangad niya ang katotohanan, tinitingnan ang mga tao at bagay ayon sa mga salita ng Diyos, at kung malilinis at mababago ang kanyang tiwaling disposisyon. Kung kaya ng isang taong umasal nang wasto at isagawa ang kanyang mga gampanin nang tapat ayon sa mga hinihingi ng Diyos, lumugar sa posisyon ng isang nilikha at tuparin ang kanyang tungkulin, at gaano man katinding mga pagsubok o pagpipino ang dumating sa kanya, wala siyang kinikimkim na maling pagkaunawa o reklamo, at kaya niyang walang pasubaling magpasakop sa mga pamamatnugot at pagsasaayos ng Diyos, at sa huli ay makamit ang pagpapasakop at pagkatakot sa Diyos, kung gayon ang gayong tao ay maliligtas at sa huli ay mananatili. Hindi ito basta’t nakagagawa ng tungkulin ang isang tao, maliligtas na siya kahit hindi nagbago ang kanyang tiwaling disposisyon kahit kaunti—ang pananaw na iyon ay pawang sarili kong kuru-kuro at imahinasyon, at lubos na katawa-tawa. Mula noon, handa akong hanapin ang mga layunin ng Diyos at hangarin ang katotohanan sa lahat ng bagay na dumarating sa akin at tuparin nang maayos ang tungkulin ko para suklian ang pagliligtas ng Diyos. Nagkaroon ng kaunting pagbabago sa kalagayan ko pagkatapos niyon. Minsan, lumalabo pa rin ang paningin ko pagkatapos magbasa ng mga sermon nang ilang sandali at kailangan kong magpahinga, pero hindi na ako nakakaramdam ng matinding pagdurusa sa puso ko gaya ng dati.

Sa mga debosyonal ko, nagbasa pa ako ng mas maraming salita ng Diyos at nagkaroon ako ng mas malinaw na pagkaunawa kung paano magsagawa kapag nagkakaroon ng karamdaman. Sabi ng Diyos: “Pag-usapan natin ang tungkol sa pagkakasakit; ito ay isang bagay na mararanasan ng karamihan ng tao sa kanilang buhay. Kaya naman, kung anong uri ng sakit ang mararanasan ng isang tao, at kung ano ang magiging lagay ng kalusugan niya, sa isang partikular na oras o edad ay pawang mga bagay na isinasaayos ng Diyos at hindi maaaring ang mga tao ang magpasya ng mga bagay na ito; tulad ng kung kailan ipinanganak ang isang tao, hindi sila ang maaaring magpasya nito. Kaya hindi ba’t kahangalan na mabagabag, mabalisa, at mag-alala sa mga bagay na hindi naman ikaw ang makapagpapasya? (Oo.) Dapat ay lutasin ng mga tao ang mga bagay na kaya nilang lutasin, at para naman sa mga bagay na hindi nila kayang gawin, dapat nilang hintayin ang Diyos; dapat magpasakop nang tahimik ang mga tao at humingi sa Diyos ng proteksyon—ito ang kaisipang dapat taglayin ng mga tao. Kapag talagang dumating na ang sakit at malapit na ang kamatayan, ang mga tao ay dapat magpasakop, at hindi magreklamo, maghimagsik laban sa Diyos, o magsabi ng mga bagay na lumalapastangan o umaatake sa Diyos. Sa halip, ang mga tao ay dapat na lumugar sa kanilang wastong posisyon bilang mga nilikha at danasin at unawain ang lahat ng nagmumula sa Diyos—hindi nila dapat subukan na pumili ng mga bagay para sa kanilang sarili. Maaari itong maging isang espesyal na karanasan na nagpapasagana sa iyong buhay, at hindi naman ito masamang bagay, hindi ba? Kaya naman, pagdating sa pagkakasakit, kapag nalulutas nang una sa lahat ang mga maling kaisipan at pananaw ng mga tao ukol sa sanhi ng sakit, hindi na sila mag-aalala tungkol dito. Bukod dito, ang mga tao ay walang kapangyarihan na kontrolin ang mga bagay na nalalaman o hindi nalalaman, at wala rin silang kakayahang kontrolin ang mga ito, sapagkat lahat ng bagay na ito ay nasa ilalim ng kataas-taasang kapangyarihan ng Diyos. Ang saloobin at prinsipyo ng pagsasagawa na dapat mayroon ang mga tao ay ang maghintay at magpasakop. Mula sa pagkaunawa hanggang sa pagsasagawa, ang lahat ay dapat gawin ayon sa mga katotohanang prinsipyo—ito ang paghahangad sa katotohanan” (Ang Salita, Vol. VI. Ukol sa Paghahangad sa Katotohanan. Paano Hangarin ang Katotohanan (4)). “Kaya, paano ka dapat pumili, at paano mo dapat harapin ang usapin ng pagkakaroon ng karamdaman? Napakasimple nito, at isang landas lang ang dapat sundan: Hangarin ang katotohanan. Hangarin ang katotohanan at tingnan ang usapin ayon sa mga salita ng Diyos at ayon sa mga katotohanang prinsipyo—ito ang pang-unawa na dapat mayroon ang mga tao. At paano ka dapat magsagawa? Dapat mong isagawa sa mga bagay na nararanasan mo ang pang-unawang nakamit mo at ang mga katotohanang prinsipyong naunawaan mo ayon sa katotohanan at sa mga salita ng Diyos, at gawin mo ang mga ito na iyong realidad at iyong buhay—ito ang isang aspekto. Ang isa pang aspekto ay hindi mo dapat iwanan ang iyong tungkulin. Ikaw man ay may karamdaman o may pasakit, hangga’t may natitira kang hininga, hangga’t ikaw ay nabubuhay pa, hangga’t ikaw ay nakapagsasalita at nakapaglalakad pa, may enerhiya ka pa para gawin ang tungkulin mo, at dapat ay taimtim at praktikal ka sa paggampan ng tungkulin mo. Hindi mo dapat talikuran ang tungkulin ng isang nilikha o ang responsabilidad na ibinigay sa iyo ng Lumikha. Hangga’t hindi ka pa patay, dapat mong tapusin ang iyong tungkulin at tuparin ito nang maayos. May mga taong nagsasabi, ‘Itong mga bagay na sinasabi Mo ay wala gaanong konsiderasyon. May sakit ako at napakasama ng pakiramdam ko!’ Kapag napakasama ng pakiramdam mo, maaari kang magpahinga, at maaari mong alagaan ang iyong sarili at magpagamot ka. Kung nais mo pa ring patuloy na gawin ang iyong tungkulin, maaari mong bawasan ang dami ng iyong trabaho at gumawa ka ng naaangkop na tungkulin, isang tungkulin na hindi nakakaapekto sa iyong paggaling. Patutunayan nitong sa puso mo ay hindi mo iniwan ang tungkulin mo, na ang puso mo ay hindi lumayo sa Diyos, na hindi mo itinanggi ang pangalan ng Diyos sa iyong puso, at na hindi mo tinalikuran sa puso mo ang pagnanais na maging isang wastong nilikha. May mga taong nagsasabi, ‘Kung nagawa ko na ang lahat ng iyan, aalisin ba ng Diyos itong karamdaman ko?’ Aalisin ba Niya? (Hindi tiyak ito.) Kung aalisin man ng Diyos ang sakit mo o hindi, kung gagamutin ka man ng Diyos o hindi, ang ginagawa mo ay ang dapat gawin ng isang nilikha. Binibigyang-kakayahan ka man o hindi ng iyong pisikal na kondisyon na pumasan ng anumang gawain at tinutulutan ka man o hindi na gawin ang iyong tungkulin, ang iyong puso ay hindi dapat lumayo sa Diyos, at sa puso mo ay hindi mo dapat talikuran ang iyong tungkulin. Sa ganitong paraan, matutupad mo ang iyong mga responsabilidad, obligasyon, at tungkulin—ito ang katapatan na dapat mong itaguyod” (Ang Salita, Vol. VI. Ukol sa Paghahangad sa Katotohanan. Paano Hangarin ang Katotohanan (3)). Mula sa mga salita ng Diyos, nakita ko na sa anumang yugto ng buhay nararanasan ng isang tao ang karamdaman o paghihirap, ang lahat ng ito ay nasa ilalim ng kataas-taasang kapangyarihan ng Diyos at pagsasaayos Niya, at may kabuluhan ang lahat ng ito. Gaya ko—kung hindi dahil sa karamdamang ito sa mata na muntik nang bumulag sa akin, hindi ko sana kailanman nalaman ang kasuklam-suklam kong intensyon na subukang makipagtransaksyon sa Diyos, at lalong hindi ko sana nalaman na tinatahak ko pala ang landas ni Pablo sa buong panahong iyon, at sa huli ay mapaparusahan ako dahil sa paglaban sa Diyos. Bagama’t puno ako ng pighati at pasakit noong panahong iyon, inakay ako nito na magnilay at kilalanin ang sarili ko, at nagkaroon ako ng kaunting paglago sa buhay. Biyaya ng Diyos ang lahat ng ito. Hindi ko sana matututuhan ang mga bagay na ito sa isang maginhawang kapaligiran. Naisip ko rin si Job—may takot siya sa Diyos. Nang harapin niya ang talagang matitinding pagsubok at pagpipino, kinuha ng mga tulisan ang lahat ng pag-aari niya, namatay ang mga anak niya, at nabalot siya ng makikirot na pigsa. Umupo siya sa abo at kinaskas ang kanyang mga pigsa gamit ang isang basag na palayok para maibsan ang sakit, pero hindi siya nagkasala sa kanyang bibig. Kahit noong sinabihan siya ng asawa niya na talikuran ang pangalan ng Diyos, at hinusgahan siya ng tatlo niyang kaibigan, hindi siya nagreklamo sa Diyos. Sinabi pa nga niya, “Si Jehova ang nagbigay, at si Jehova ang nag-alis; purihin ang pangalan ni Jehova” (Job 1:21). “Tatanggap ba tayo ng mabuti sa kamay ng Diyos, at hindi tayo tatanggap ng kahirapan?” (Job 2:10). Mas ginusto ni Job na sumpain ang sarili niya kaysa tumigil sa pagpapasakop sa Diyos o tumigil sa pagpapasailalim sa pamamatnugot ng Diyos, at sa gayon ay ipahiya si Satanas. Nariyan din si Pedro—nakaranas siya ng daan-daang pagsubok at pagpipino sa loob lang ng pitong taon, at tinahak niya ang landas ng paghahangad sa katotohanan sa buong panahong iyon. Nagtuon siya sa pagninilay at pagkilala sa sarili niya, at hinangad niyang matugunan ang mga layunin ng Diyos sa lahat ng bagay. Sa huli, minahal niya ang Diyos nang sukdulan, at nagpasakop siya hanggang kamatayan. Walang anumang hiningi o hiniling sa Diyos sina Job at Pedro, lalong hindi sila nag-alala kung ano ang magiging kinalabasan nila. Ang tanging inisip nila ay kung paano magpapasakop sa Diyos at paano matutugunan ang Diyos, at sa huli, nanindigan sila sa kanilang patotoo para sa Diyos at lubusang ipinahiya si Satanas. Ang mga taong ito ay pawang halimbawang dapat kong tularan. Nagpasya ako nang matatag: “Hangga’t may pagkakataon pa akong gawin ang tungkulin ko, at hangga’t nakakakita pa ako ng mga salita, nakakapag-type pa ang mga kamay ko, at malinaw ang isip ko, ibibigay ko ang lahat ng makakaya ko sa tungkulin ko. Kahit dumating ang araw na mawala ang paningin ko at hindi ko na magawa ang tungkulin ko, magiging handa pa rin akong magpasakop. Kahit hindi ako nakakakita, puwede akong makinig sa mga pagbasa ng mga salita ng Diyos at pagnilayan ang Kanyang mga salita sa puso ko, at puwede kong ibahagi nang pasalita ang aking pagkaunawang batay sa karanasan sa asawa at mga anak ko, para matulungan nila akong isulat ang mga artikulo ng patotoong batay sa karanasan. Magtutuon din ako sa pagpapatahimik ng sarili ko sa harap ng Diyos para makinig sa Kanyang pagbabahaginan, at gamitin ang mga salita ng Diyos para magnilay at kilalanin ang sarili ko at lutasin ang aking tiwaling disposisyon.” Sa mga sumunod na panahon, nagsusuot ako ng salamin sa pagbabasa para dumalo sa mga pagtitipon at magbasa ng mga salita ng Diyos kasama ang asawa ko. Ipinagpatuloy ko ang pagsusulat ng mga sermon araw-araw, at kapag may oras ako, nagsusulat din ako ng mga artikulo ng patotoong batay sa karanasan. Kapag lumalabo ang mga mata ko pagkatapos tumingin sa kompyuter nang matagal, nagpapatak ako ng gamot sa mata at ipinapahinga ko ang mga mata ko sandali, at kapag nabawasan na ang sakit, ipinagpapatuloy ko ang paggawa ng tungkulin ko. Humigit-kumulang dalawang buwan pagkatapos ng operasyon sa mata ko, pumunta ako sa ospital para sa follow-up, at ginamot ako ng doktor gamit ang laser therapy. Inalis nito nang bahagya ang panlalabo sa vitreous ng mata ko, at nakikita ko na ang malalapit na bagay nang mas malinaw kaysa dati. Hindi ko na kailangan ng salamin sa pagbabasa para makita ang mga teksto sa kompyuter, at nakikita ko na nang malinaw pati ang mas maliliit na letra. Talagang tuwang-tuwa ako at nagpapasalamat ako sa Diyos mula sa kaibuturan ng puso ko para sa Kanyang biyaya.

Sa pamamagitan ng karanasang ito, napagtanto ko kung gaano ako kamakasarili at kakasuklam-suklam dahil sa pagtatangkang makipagtawaran sa Diyos sa aking pananalig. Ang mga salita ng Diyos ang nagbigay sa akin ng kaunting pagkaunawa sa sarili ko at nagdulot ng kaunting pagbabago sa akin. Taos-puso akong nagpapasalamat sa Diyos!


37. Dapat bang Suklian ng mga Pagpapala ang Pagtalikod at Paggugol para sa Diyos?

Ni Ning Yu, Tsina

Noong 2022, nakilala ko si Sister Guo Li sa isang iglesia. Sa mga kuwentuhan namin, nalaman kong sampung taon na pala siyang wala sa bahay nila para gawin ang tungkulin niya at nagsisilbi na siya bilang lider o manggagawa sa lahat ng taon na ito. Sa tuwing may iglesiang nangangailangan ng pagdidilig at pagsuporta, palagi siyang aktibong nakikipagtulungan, at kaya niyang magtiis ng hirap at magbayad ng halaga. Pero nitong mga nakaraang taon, may tumubong malignant na tumor sa braso niya, at sumailalim siya sa apat na operasyon sa loob ng tatlong taon. Labis akong nabagabag nang marinig ko ito. “Talagang nananampalataya sa Diyos ang sister na ito, at kaya niyang talikuran ang mga bagay, gugulin ang sarili, magtiis ng hirap, at magbayad ng halaga sa tungkulin niya,” naisip ko. “Bakit hindi siya binantayan at pinrotektahan ng Diyos at sa halip ay hinayaan siyang magkaroon ng ganito kalubhang sakit? Matagal na rin akong tumalikod sa mga bagay at iginugol ang aking sarili. Hindi ko isinuko ang tungkulin ko kahit noong inusig ako ng asawa ko. Ngayon, halos 50 na ako, at palala nang palala ang problema ko sa leeg at pananakit ng balikat ko. Ni hindi ko alam kung pangangalagaan ako ng Diyos sa hinaharap! Paano kung magkaroon din ako ng malubhang sakit na tulad ng sa kanya isang araw?” Hindi na ako nangahas na isipin pa iyon, at hindi ko mapigilang medyo masiraan ng loob. Noong panahong iyon, palagi akong nag-aalala sa kondisyon ni Guo Li. Nang malaman ko na sa gitna ng kanyang pasakit, hinahanap niya ang katotohanan, pinagninilayan at inuunawa ang tiwali niyang disposisyon, at nagagawa niyang magpasakop sa Diyos nang walang reklamo, at ginagawa pa rin ang tungkulin niya sa abot ng kanyang makakaya, umasa ako na dahil sa taos-puso niyang pananalig at sa lahat ng nagugol niya para sa Diyos, poprotektahan siya ng Diyos at pagagalingin ang sakit niya. Pagkatapos niyon, sa tuwing magkikita kami, ang una kong ginagawa ay kumustahin ang kondisyon niya. Isang beses, sinabi sa akin ni Guo Li na sinabi raw ng doktor niya na wala na siyang malubhang dapat ikabahala. Nang marinig ko ang balitang ito, masayang-masaya ako, at naisip ko, “Mukhang talagang pinoprotektahan ng Diyos ang mga taos-pusong gumugugol ng kanilang sarili para sa Kanya. Bagama’t ang gawain ng Diyos sa yugtong ito ay hindi tulad ng gawain ng Panginoong Jesus sa Kapanahunan ng Biyaya, kung saan nagpagaling Siya ng maysakit at nagpalayas ng mga demonyo, ang gawain ng Diyos na paghatol, pagkastigo, mga pagsubok, at pagpipino ay may kasama ring mga pagpapala Niya. Basta’t natututunan ng mga tao ang kanilang mga aral sa kanilang pagkakasakit, hindi nagrereklamo tungkol sa Diyos, at naninindigan sa kanilang patotoo para sa Kanya, pangangalagaan pa rin Niya sila. Katulad lang ito noong dumaan si Job sa mga pagsubok ng Diyos. Nawala sa kanya ang malaki niyang kayamanan at lahat ng anak niya, at napuno ng nagnanaknak na sugat ang kanyang katawan, pero pinuri pa rin niya ang pangalan ng Diyos nang hindi nagrereklamo at nanindigan sa kanyang patotoo para sa Diyos. Sa huli, gumaling ang sakit niya, at pinagpala siya ng Diyos ng mas marami pang kayamanan kaysa dati. Mas magaganda ang kanyang mga anak, at dumoble ang haba ng buhay niya. Napakamatuwid ng Diyos!” Sa pag-iisip nang ganito, agad na nawala ang pagkasira ng loob ko, at sumigla na naman ako sa tungkulin ko.

Sa gulat ko, ilang buwan ang nakalipas, narinig kong bumalik ang kanser ni Guo Li at kinailangang putulin ang braso niya. Bumigat ang puso ko. “Bakit ganito ang naging resulta? Talagang nananampalataya si Guo Li sa Diyos, matagal na niyang tinalikuran ang mga bagay at iginugol ang kanyang sarili, at kahit noong nagkasakit siya nang malubha, hindi niya ipinagkanulo ang Diyos at ginawa pa rin ang tungkulin niya sa abot ng makakaya. Bakit hindi siya lubusang pinagaling ng Diyos? Bakit kinailangan pang putulin ang braso niya?” Hindi ko maintindihan. “Nanindigan siya sa patotoo niya, kaya bakit hindi siya pinrotektahan ng Diyos? Mukhang ang pagtalikod sa mga bagay at paggugol ng sarili ay hindi garantiya ng pangangalaga at proteksyon ng Diyos! Wala man lang ibinibigay na espesyal na gantimpala o pagpapala ang Diyos sa mga taong talagang nananampalataya sa Kanya at tumatalikod sa mga bagay at gumugugol ng kanilang sarili. Kung ang pananampalataya sa Diyos ay hahantong sa katapusang tulad ng kay Guo Li, hindi na ito sulit pa!” Hindi ko matanggap ang gayong resulta noong panahong iyon. Walang-kontrol na nagsulputan ang mga kuru-kuro, maling pagkaunawa, at paghusga ko tungkol sa Diyos. Hindi ko na nga alam kung ano ang ibabahagi sa mga pagtitipon. Parang dinukot ang puso ko, nagyeyelo sa lamig, at hindi maipaliwanag ang sakit. Labis akong nasiraan ng loob. Naisip ko kung paanong iniwan ko rin ang pamilya ko at isinuko ang trabaho ko para gawin ang aking tungkulin nang maraming taon. Ngayon, nakahanap na ng ibang babae ang asawa ko, at ni wala na akong tahanang mauuwian. Ano ang gagawin ko kung magkasakit ako nang malubha isang araw at hindi ako pagalingin ng Diyos? Hindi ko maiwasang magsimulang mag-alala at mabahala para sa sarili kong kinabukasan at kung ano ang mangyayari sa akin. Noong araw na iyon, hindi man lang ako makakain ng hapunan, at wala akong ganang lutasin ang mga problemang iniulat ng mga miyembro ng pangkat. Napakaaga kong natulog nang gabing iyon. Noong panahong iyon, sa tuwing naiisip ko ang sakit ni Guo Li, labis akong nasisiraan ng loob at nawawala ang lahat ng gana sa tungkulin ko. Hindi ko nasubaybayan at nalutas ang mga paghihirap at problema ng mga baguhan sa tamang oras, na naging dahilan para mas marami sa kanila ang hindi regular na dumalo sa mga pagtitipon. Bagama’t may pagsaway akong nadarama sa puso ko, hindi ko pa rin mahanap ang lakas para gawin ang tungkulin ko. Kapag medyo lumalamig ang panahon at kailangan kong bumiyahe sa malayong lugar, ayaw kong pumunta. Pakiramdam ko kasi, dahil lahat ng pagtalikod at paggugol ko ay hindi naman tiyak na magkakamit ng pangangalaga at proteksyon ng Diyos, bakit pa ako magsusumikap nang husto? Pinagsisihan ko pa nga na tinalikuran ko ang lahat para lumabas at gawin ang tungkulin ko, natatakot na kung matulad ako kay Guo Li na may malubhang sakit na hindi pagagalingin ng Diyos, masasayang lang ang lahat ng pagsisikap ko sa mga taon na iyon. Nabalot ng kadiliman ang puso ko noong panahong iyon, at hindi ko alam kung ano ang sasabihin kapag nagdarasal ako. Nagsimula akong magnilay kung bakit ako labis na nasiraan ng loob matapos malaman ang pagbalik ng sakit ni Guo Li.

Isang araw sa aking mga debosyonal, nabasa ko ang isang sipi ng mga salita ng Diyos at nagkamit ako ng kaunting pagkaunawa sa aking kalagayan. Sabi ng Diyos: “Iniisip ng ilang tao na ang pananampalataya sa Diyos ay dapat magdulot ng kapayapaan at kagalakan, at na kapag nahaharap sila sa mga sitwasyon, kailangan lang nilang magdasal sa Diyos at pakikinggan sila ng Diyos, bibigyan sila ng biyaya at mga pagpapala ng Diyos, at titiyakin ng Diyos na magiging payapa at maayos ang lahat ng bagay para sa kanila. Ang layon nila sa pananampalataya sa Diyos ay ang maghangad ng biyaya, magtamo ng mga pagpapala, at magtamasa ng kapayapaan at kaligayahan. Dahil sa mga ganitong pananaw, tinatalikuran nila ang pamilya nila o nagbibitiw sila sa trabaho para gugulin ang sarili nila para sa Diyos at kaya nilang magtiis ng pagdurusa at magbayad ng halaga. Naniniwala sila na basta’t handa silang talikuran ang mga bagay, gugulin ang sarili nila para sa Diyos, magtiis ng pagdurusa, at magsikap sa paggawa, habang nagpapakita ng kahanga-hangang pag-uugali, makakamit nila ang mga pagpapala at pabor ng Diyos, at na anumang paghihirap ang kakaharapin nila, basta’t nagdarasal sila sa Diyos, lulutasin Niya ang mga ito at magbubukas Siya ng landas para sa kanila sa lahat ng bagay. Ito ang pananaw na pinanghahawakan ng karamihan ng taong nananampalataya sa Diyos. Nadarama ng mga tao na makatwiran at tama ang ganitong pananaw. Ang abilidad ng maraming tao na mapanatili ang pananalig nila sa Diyos sa loob ng maraming taon nang hindi isinusuko ang pananalig nila ay direktang konektado sa pananaw na ito. Iniisip nila, ‘Napakarami ko nang ginugol para sa Diyos, napakabuti ng naging pag-uugali ko, at wala akong ginawang anumang masasamang gawa; tiyak na pagpapalain ako ng Diyos. Dahil nagdusa ako nang husto at nagbayad ng malaking halaga para sa bawat gampanin, ginagawa ang lahat nang ayon sa mga salita at hinihingi ng Diyos nang walang anumang nagagawang pagkakamali, dapat akong pagpalain ng Diyos; dapat Niyang tiyakin na magiging maayos ang lahat para sa akin, at na madalas akong magkaroon ng kapayapaan at kagalakan sa puso ko, at matamasa ko ang presensiya ng Diyos.’ Hindi ba’t isa itong kuru-kuro at imahinasyon ng tao? … Kapag ang ginagawa ng Diyos ay hindi umaayon sa mga kuru-kuro ng mga tao, mabilis silang nagkakaroon sa puso nila ng mga reklamo at maling pagkaunawa tungkol sa Kanya. Nadarama pa nga nila na naagrabyado sila at nagsisimula silang makipagtalo sa Diyos, at maaari pa nga nilang husgahan at kondenahin ang Diyos. Anuman ang mga kuru-kuro at maling pagkaunawa na nabubuo ng mga tao, sa perspektiba ng Diyos, hindi Siya kailanman kumikilos o hindi Niya kailanman tinatrato ang sinuman ayon sa mga kuru-kuro o kahilingan ng tao. Laging ginagawa ng Diyos ang nais Niyang gawin, ayon sa sarili Niyang paraan at batay sa sarili Niyang disposisyong diwa. May mga prinsipyo ang Diyos sa kung paano Niya tinatrato ang bawat tao; at wala Siyang anumang ginagawa sa bawat tao na batay sa mga kuru-kuro, imahinasyon, o kagustuhan ng tao—ito ang aspekto ng gawain ng Diyos na pinakataliwas sa mga kuru-kuro ng tao. … Kapag iginigiit ng mga tao na kumapit sa mga kuru-kuro nila, nagkakaroon sila ng paglaban sa Diyos—sumasapit ito nang natural. Saan nagmumula ang ugat ng paglaban? Ito ay nasa katunayang ang karaniwang taglay ng mga tao sa puso nila ay walang dudang ang mga kuru-kuro at imahinasyon nila at hindi ang katotohanan. Samakatwid, kapag nahaharap sa gawain ng Diyos na hindi umaayon sa mga kuru-kuro ng tao, maaaring suwayin ng mga tao ang Diyos at husgahan Siya. Pinapatunayan nito na ang mga tao ay talagang walang pusong nagpapasakop sa Diyos, ang kanilang tiwaling disposisyon ay malayo pa sa pagiging nalinis at sa esensiya ay namumuhay sila ayon sa kanilang tiwaling disposisyon. Napakalayo pa rin nila sa pagkakamit ng kaligtasan” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa (16)). Pagkabasa ko lang ng mga salita ng Diyos, saka ko nalaman na ang dahilan kung bakit napakatindi ng reaksyon ko sa balitang bumalik ang kanser ni Guo Li at naputol ang kanyang braso ay dahil sa ang pananampalataya ko sa Diyos ay palaging nakabatay sa sarili kong mga kuru-kuro at imahinasyon. Naniwala ako na hangga’t ang isang tao ay taos-pusong nananampalataya sa Diyos at kayang talikuran ang mga bagay, gugulin ang kanyang sarili, magdusa, at magbayad ng halaga sa kanyang tungkulin, ipagkakaloob sa kanya ng Diyos ang biyaya at mga pagpapala, at pangangalagaan siya, malayo sa sakit at sakuna. Kahit may sumapit na kalamidad sa kanya, hangga’t taos-puso siyang nananalangin at umaasa sa Diyos at nagpapatuloy sa kanyang tungkulin, pangangalagaan siya ng Diyos. Nang makitang si Guo Li ay matagal nang tumalikod sa mga bagay, gumugol ng kanyang sarili, nagtiis ng maraming hirap at nagbayad ng malaking halaga, at lalo pang kaya pa rin niyang manalangin sa Diyos, matutuhan ang kanyang mga aral, at magpatuloy sa kanyang tungkulin sa gitna ng sakit, pakiramdam ko, dapat lang siyang pagpalain at protektahan ng Diyos. Hindi ko kailanman inakala na babalik ang sakit niya at mapuputulan pa siya ng braso. Malaking dagok ito sa mga kuru-kuro ko at winasak nito ang pag-asa kong magkamit ng mga pagpapala mula sa pananampalataya sa Diyos. Agad kong naisip na kung magkakasakit ako nang malubha isang araw tulad ni Guo Li at hindi ako pagagalingin ng Diyos sa kabila ng mga panalangin ko, kung gayon ay wala nang saysay ang manampalataya sa Diyos. Nakabuo ako ng mga kuru-kuro at paglaban sa Diyos, hinuhusgahan Siya sa puso ko bilang hindi matuwid. Naging sobrang negatibo ako na nawala na ang lahat ng pagnanais kong gawin ang tungkulin ko, nagsimulang mag-alala tungkol sa sarili kong kinabukasan, at pinagsisihan pa nga na tinalikuran ko ang lahat para gawin ang tungkulin ko noong una pa man. Sa pamamagitan lang ng pagbubunyag sa akin ng Diyos kaya ko nakita na ang pananampalataya ko sa Kanya ay isa lang palang pakikipagtawaran sa Kanya. Gusto kong gamitin ang aking pagtalikod at paggugol para hingin ang Kanyang biyaya at mga pagpapala; hindi ko talaga ginagawa ang tungkulin ng isang nilikha. Katulad lang ito ni Pablo, na naniwala, “Nakipagbaka na ako ng mabuting pakikipagbaka, natapos ko na ang aking takbo, napanatili ko ang pananalig: Buhat ngayon ay natataan sa akin ang putong ng katuwiran” (2 Timoteo 4:7–8). Ginamit niya ang kanyang pagpapagal at paggugol bilang alas para hingin ang korona ng katuwiran mula sa Diyos, sinusubukang makipagtawaran sa Kanya na para bang may karapatan siya, at sinusubukang gamitin ang Diyos para matupad ang sarili niyang kasuklam-suklam na layon na magkamit ng mga pagpapala at pakinabang. Hindi kailanman sinabi ng Diyos na makapapasok ang mga tao sa kaharian ng langit sa pamamagitan lang ng pagpapagal at paggugol ng kanilang mga sarili. Buong pag-aakalang itinuring ni Pablo bilang katotohanang dapat hangarin ang sarili niyang mga kuru-kuro at imahinasyon. Hindi talaga siya nananampalataya sa Diyos, kundi sa kanyang sarili. Ang landas na tinahak niya ay landas ng paglaban sa Diyos, at sa huli, dinanas niya ang kaparusahan ng Diyos. Itinuring kong alas ang aking pagtalikod, pagdurusa, at ang halagang ibinayad ko para ipagpalit sa mga pagpapala ng Diyos. Hindi ko talaga tinatrato ang Diyos bilang ang Lumikha; palagi ko Siyang nililinlang at ginagamit. Pagsalungat ito sa disposisyon ng Diyos, at kung hindi ako magsisisi, matitiwalag din ako sa huli. Noon ko lang napagtanto na napakadelikado palang manampalataya sa Diyos nang hindi hinahangad ang katotohanan at bulag na naghahanap ng mga pagpapala at biyaya. Isang araw, maaaring dumating ang isang malaking pagsubok, at maaaring ipagkanulo ko ang Diyos at mabunyag at matiwalag ako.

Pagkatapos, higit pa akong nagnilay. Maraming taon na akong nananampalataya sa Diyos at alam ko sa doktrina na hindi ako dapat makipagtawaran sa Diyos, pero bakit napakalalim pa rin ng pagkakaugat ng pagnanais ko para sa mga pagpapala? Sa aking mga debosyonal, nabasa ko ang mga salita ng Diyos: “Sa mga mata ng mga anticristo, at sa kanilang mga kaisipan at pananaw, dapat mayroong ilang pakinabang sa pagsunod sa Diyos; hindi sila mag-aabalang kumilos kung walang mga pakinabang. Kung walang matatamasang kasikatan, pakinabang, o katayuan, kung hindi nila makukuha ang paghanga ng iba sa mga gawaing ginagawa nila o mga tungkuling ginagampanan nila, kung gayon, walang saysay na manampalataya sa Diyos at gawin ang kanilang mga tungkulin. … Sa kanilang pananampalataya, nais lamang ng mga anticristo na mapagpala, at ayaw nilang magdusa ng paghihirap. Kapag nakikita nilang pinagpala ang isang tao, nakinabang, nabiyayaan, at nakatanggap ng higit pang materyal na kasiyahan, malalaking bentaha, naniniwala silang ito ay ginawa ng Diyos; at kung hindi sila nakakatanggap ng gayong mga materyal na pagpapala, kung gayon ay hindi ito gawa ng Diyos. Ang pahiwatig nito ay, ‘Kung talagang ikaw ay diyos, puwede mo lang pagpalain ang mga tao; dapat mong iiwas ang mga tao sa paghihirap at hindi sila hayaang magdusa. Sa gayon lamang magkakaroon ng halaga at saysay ang pananampalataya ng mga tao sa iyo. Kung, pagkatapos sumunod sa iyo, patuloy pa ring nakakaranas ng paghihirap ang mga tao, kung patuloy silang nagdurusa, ano pa ang saysay na manampalataya sa iyo?’ Hindi nila kinikilala na nasa mga kamay ng Diyos ang lahat ng bagay at pangyayari, na ang Diyos ang may kataas-taasang kapangyarihan sa lahat. At bakit hindi nila ito kinikilala? Dahil natatakot ang mga anticristo na magdusa ng paghihirap. Gusto lamang nilang makinabang, magsamantala, magtamasa ng mga pagpapala; ayaw nilang tanggapin ang kataas-taasang kapangyarihan o pamamatnugot ng Diyos, kundi gusto lamang nilang makatanggap ng mga pakinabang mula sa Diyos. Ito ang makasarili at kasuklam-suklam na pananaw ng mga anticristo” (Ang Salita, Vol. IV. Paglalantad sa mga Anticristo. Ikasampung Aytem (Ikaanim na Bahagi)). “Nabubuhay ang lahat ng tiwaling tao para sa kanilang sarili. Ang bawat tao para sa kanyang sarili at bahala na ang iba—ito ang nagbubuod sa kalikasan ng tao. Nananampalataya ang lahat ng tao sa Diyos para sa sarili nilang kapakanan; tinatalikuran nila ang mga bagay-bagay at ginugugol ang kanilang sarili para mapagpala, at ang pagdurusang tinitiis nila at ang halagang binabayaran sa paggawa ng kanilang tungkulin ay para din magantimpalaan. Sa madaling salita, ang lahat ng ito ay para sa layuning mapagpala, magantimpalaan, at makapasok sa kaharian ng langit. Sa mundo, gumagawa ang mga tao para sa sarili nilang kapakinabangan, at sa sambahayan ng Diyos, gumagawa sila ng tungkulin upang magkamit ng mga pagpapala. Alang-alang sa pagkakamit ng mga pagpapala, tinatalikuran ng mga tao ang lahat ng bagay at kaya nilang tiisin ang matinding pagdurusa. Ang lahat ng ito ang pinakamalinaw na katibayan na nagtataglay ang mga tao ng isang satanikong kalikasan” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Inilalantad ng Diyos na nananampalataya ang mga anticristo sa Kanya para lang magkamit ng mga pagpapala at pakinabang mula sa Kanya at maprotektahan mula sa paghihirap. Kung hindi sila magkakamit ng mga pagpapala, pakiramdam nila ay walang saysay ang pananampalataya sa Diyos at tatalikdan nila ang Diyos. Ito ay ganap na itinakda ng makasarili at kasuklam-suklam na kalikasan ng mga anticristo. Sa pagninilay sa sarili ko, nakita kong namumuhay rin pala ako ayon sa mga satanikong lason tulad ng “Ang bawat tao para sa kanyang sarili at bahala na ang iba” at “Huwag kumilos kung walang gantimpala.” Lahat ng ginawa ko ay bunsod ng pansariling interes, at kailangang mapakinabangan ko. Bago ako nanampalataya sa Diyos, palagi akong mahina at sakitin. Pero matapos akong magsimulang manampalataya at gawin ang tungkulin ko, gumaling ang lahat ng sakit ko. Dahil nakatanggap ako ng gayon kalaking biyaya mula sa Diyos, nagpasya akong manampalataya nang taimtim, iniisip na hangga’t ginagawa ko iyon at tinatalikuran ang mga bagay at ginugugol ang sarili ko para sa Diyos, makatatanggap ako ng mas marami pang mga pagpapala at proteksyon mula sa Diyos. Kaya naman aktibo kong ginawa ang tungkulin ko, gaano man ako inusig o sinubukang pigilan ng asawa ko, at kaya handa akong magtiis ng anumang hirap. Pero nang makita kong nagkaroon ng gayon kalubhang sakit si Guo Li pagkatapos ng maraming taon ng paggawa ng kanyang tungkulin, bigla kong naramdaman na ang pagtalikod at paggugol ay hindi naman pala tiyak na magdadala ng mga pagpapala at proteksyon ng Diyos, kaya ano pa ang saysay ng paggawa ng aking tungkulin? Dahil doon, namuhay ako sa pagkanegatibo at kinontra ang Diyos, nawala ang lahat ng pagnanais na gawin ang tungkulin ko, at pinagsisihan ko pa nga na umalis ako ng bahay para gawin ito. Nakita ko na napakamakasarili at napakamapanlinlang pala ng kalikasan ko; isa lang akong taong inuuna ang pansariling interes! Biyaya ng Diyos na nakapunta ako sa Kanyang sambahayan at nakagawa ng tungkulin. Inasahan ng Diyos na hahangarin ko ang katotohanan upang matamo ang pagbabago sa aking disposisyon, ganap na makalaya mula sa gapos ni Satanas, at maisabuhay ang normal na pagkatao. Pero hindi ko hinangad ang katotohanan kahit kaunti; ang iniisip ko lang ay ang magkamit ng mga pagpapala at pakinabang. Nang matanggap ko ang proteksyon at biyaya ng Diyos, handa akong talikuran ang mga bagay, gugulin ang aking sarili, at kahit pa magdusa. Pero sa sandaling hindi umayon ang gawain ng Diyos sa mga kuru-kuro ko at nawasak ang pagnanais ko para sa mga pagpapala, agad na nagbago ang saloobin ko sa aking tungkulin. Naging negatibo ako, lumalaban, at pabaya, at pinagsisihan ko pa nga na ginawa ko ang aking tungkulin. Naging ganap akong ibang tao. Nakita ko na ang pamumuhay ayon sa mga satanikong tuntunin ay ginawa akong sobrang makasarili, kasuklam-suklam, at walang pagkatao. Ang pananampalataya ko ay isang panlilinlang, isang pagtatangkang gamitin ang Diyos, at tinatahak ko ang landas ng paglaban sa Kanya. Kung hindi ako magbabago, matitiwalag lang ako. Naisip ko ang mga salita ng Diyos: “Itinuring niya ang pagkakamit ng mga pagpapala bilang isang lehitimong layon na hahangarin. Paano ito naging mali? Lubos itong sumasalungat sa katotohanan, at hindi naaayon sa layunin ng Diyos na iligtas ang mga tao” (Ang Salita, Vol. III. Ang mga Diskurso ni Cristo ng mga Huling Araw. Sa Pagsasagawa Lamang ng Katotohanan Mayroong Buhay Pagpasok). Inililigtas ng Diyos ang mga tao para dalisayin ang kanilang mga tiwaling disposisyon at sa huli ay dalhin sila sa Kanyang kaharian. Samantala, ako naman, nakatuon lang sa panandaliang biyaya at mga pagpapala at hindi ko hinahangad ang katotohanan. Hindi ba’t paglihis ito sa mga hinihingi ng Diyos? Sa huli, siguradong wala akong makakamit.

Kalaunan, nagbasa pa ako ng dalawang sipi ng mga salita ng Diyos at nagkamit ako ng kaunting pagkaunawa sa matuwid na disposisyon ng Diyos. Sabi ng Makapangyarihang Diyos: “Ang katuwiran ay walang kinalaman sa pagiging patas o makatwiran; hindi ito egalitaryanismo, o pagbibigay sa iyo ng nararapat sa iyo para sa iyong gawain, o pagbabayad sa iyo para sa anumang gawaing natapos mo, o pagbibigay sa iyo ng nararapat sa iyo ayon sa kung gaano ka nagsisikap. Hindi ito pagiging matuwid, pagiging patas at makatwiran lamang ito. Kakaunting tao lamang ang may kakayahang makilala ang matuwid na disposisyon ng Diyos. Ipagpalagay na nilipol ng Diyos si Job matapos magpatotoo sa Kanya si Job: Magiging matuwid ba ito? Sa katunayan, oo. Bakit ito tinatawag na pagiging matuwid? Ano ang tingin ng mga tao sa pagiging matuwid? Kung ang isang bagay ay nakaayon sa mga kuru-kuro ng mga tao, napakadali para sa kanilang sabihin na matuwid ang Diyos; gayunman, kung hindi nila nakikita ang isang bagay bilang naaayon sa kanilang mga kuru-kuro—kung ito ay isang bagay na hindi nila kayang unawain—mahihirapan silang sabihin na matuwid ang Diyos. Kung nilipol ng Diyos si Job noon, hindi sasabihin ng mga tao na Siya ay matuwid. Ang totoo, hindi alintana kung ang mga tao man ay nagawang tiwali o hindi, at kung lubos man silang nagawang tiwali o hindi, kailangan bang bigyang-katwiran ng Diyos ang Kanyang sarili kapag nilipol Niya sila? Kailangan ba Niyang ipaliwanag sa mga tao kung sa anong batayan Niya ginagawa ito? Dapat bang sabihin ng Diyos sa mga tao ang mga kautusan na inorden Niya? Hindi na kinakailangan. Sa paningin ng Diyos, ang isang taong tiwali at malamang na lumaban sa Diyos ay walang anumang halaga; paano man siya pakikitunguhan ng Diyos ay magiging angkop, at lahat ito ay ayon sa mga pagsasaayos ng Diyos. Kung hindi ka naging kalugod-lugod sa mga mata ng Diyos, at kung sabihin Niya na wala ka nang silbi sa Kanya pagkatapos ng iyong patotoo kaya winasak ka, ito ba ay pagiging matuwid Niya? Ganoon din ito. … Lahat ng ginagawa ng Diyos ay matuwid. Bagama’t maaaring hindi ito maintindihan ng mga tao, hindi sila dapat manghusga nang basta-basta. Kung may ginagawa Siya na mukhang hindi makatwiran para sa mga tao, o kung mayroon silang anumang mga kuru-kuro tungkol doon, at pagkatapos ay sinasabi nila na hindi Siya matuwid, masyado silang hindi makatwiran” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). “Walang anumang ginagawa ang Diyos na mali, at dapat mong purihin ang Kanyang pagiging matuwid. Anuman ang ginagawa ng Diyos, laging tama ito, at kahit pa nagkikimkim ka ng mga kuru-kuro tungkol sa ginagawa ng Diyos, naniniwalang hindi naisasaalang-alang ng ginagawa Niya ang damdamin ng mga tao, na hindi ito ayon sa gusto mo, magkagayon man, dapat mo pa ring purihin ang Diyos. Bakit dapat mong gawin ito? Hindi ninyo alam ang dahilan kung bakit, tama ba? Ang totoo, napakadali lang ipaliwanag nito: Ito ay dahil ang Diyos ay Diyos at ikaw ay tao; Siya ang Lumikha, at ikaw naman ay isang nilikha. Hindi ka kalipikadong hilinging kumilos ang Diyos sa isang partikular na paraan o na tratuhin ka Niya sa isang partikular na paraan, ngunit kalipikado ang Diyos na hilingin ang anuman sa iyo. Ang mga pagpapala, biyaya, mga gantimpala, at mga korona—kung paano ipinagkakaloob ang mga bagay na ito at kung kanino ipagkakaloob ang mga ito, ang Diyos ang bahalang magpasya niyon. … Ang pagkakakilanlan, katayuan, at diwa ng Diyos ay hindi kailanman maaaring itumbas sa pagkakakilanlan, katayuan, at diwa ng tao, ni hindi rin kailanman sasailalim sa anumang pagbabago ang mga bagay na ito—ang Diyos ay magpakailanman na Diyos, at ang tao ay tao magpakailanman. Kung kaya itong unawain ng isang tao, ano, kung gayon, ang dapat niyang gawin? Dapat siyang magpasakop sa kataas-taasang kapangyarihan at sa mga pagsasaayos ng Diyos—ito ang pinakamakatwirang paraan sa pagharap sa mga bagay-bagay, at bukod dito, wala nang iba pang landas na maaaring piliin. Kung hindi ka magpapasakop, kung gayon, mapaghimagsik ka, at kung masuwayin ka at nakikipagtalo, napakamapaghimagsik mo, at dapat kang wasakin. Ang magawang makapagpasakop sa kataas-taasang kapangyarihan at mga pagsasaayos ng Diyos ay nagpapakitang may katwiran ka; ito ang saloobing dapat mayroon ang mga tao, at tanging ito ang saloobin na dapat mayroon ang mga nilikha” (Ang Salita, Vol. IV. Paglalantad sa mga Anticristo. Ikalabindalawang Aytem). Pagkabasa ko ng mga salita ng Diyos, pakiramdam ko ay tumagos ang mga ito sa puso ko, at nakita kong wala talaga akong pagkaunawa sa matuwid na disposisyon ng Diyos. Sa mga kuru-kuro ko, ang katuwiran ng Diyos ay nangangahulugang pagiging patas at makatwiran; na kung nagsikap ka, dapat kang suklian. Naniwala akong dapat magkaloob ang Diyos ng biyaya at mga pagpapala sa mga nagdurusa at gumugugol ng kanilang sarili para sa Kanya, at lalo na kapag naninindigan sila sa kanilang patotoo sa panahon ng mga pagsubok, dapat Niya silang higit pang pagpalain at protektahan, at pagalingin ang kanilang mga sakit. Halimbawa, dahil iniwan ni Guo Li ang kanyang pamilya at isinuko ang kanyang trabaho para gawin ang tungkulin niya sa loob ng maraming taon at ngayon ay may malubhang sakit, naisip ko na bilang pagsasaalang-alang sa lahat ng taon ng pagtalikod at paggugol niya para sa Diyos, dapat ay protektahan siya ng Diyos at pagalingin ang sakit niya. Pero sa huli, hindi lang sa hindi siya gumaling, naputulan pa siya ng braso. Kaya nagreklamo ako na walang konsiderasyon ang Diyos at hinusgahan ko Siya na hindi matuwid. Ang pamantayan ko sa pagsukat sa katuwiran ng Diyos ay kung may isang taong nagsikap, kailangan siyang suklian, at na gaano man kalaki ang pagsisikap o paggugol niya ng kanyang sarili, kailangang magbigay ang Diyos ng gantimpalang may katumbas na halaga. Napakabaluktot ng pananaw na ito! Ang Diyos ang Lumikha, at ako ay isang nilikha. Lahat ng tinatamasa ko, pati na ang buhay ko mismo, ay bigay ng Diyos. Ganap na likas at may katwiran na sumunod ako sa Diyos at gawin ang aking tungkulin. Kung bibigyan man ako ng Diyos ng biyaya at mga pagpapala, Siya ang magdedesisyon doon. Wala akong karapatang maningil sa Diyos; dapat kong tanggapin ang Kanyang kataas-taasang kapangyarihan at mga pagsasaayos nang walang kondisyon, nang may mapagpasakop na puso. Bukod dito, lahat ng ginagawa ng Diyos sa mga tao ay may kahulugan at naglalaman ng Kanyang karunungan. Hindi ko dapat tingnan ang mga bagay-bagay batay sa panlabas na anyo, lalo nang hindi ko dapat husgahan ang lahat ng ginagawa ng Diyos batay sa sarili kong mga kuru-kuro at imahinasyon. Ito ay katulad ni Job. May takot siya sa Diyos at umiwas sa kasamaan, subalit hinarap niya ang pagkawala ng kanyang ari-arian at pagkamatay ng kanyang mga anak, at ang kanyang sariling katawan ay napuno ng nagnanaknak na sugat. Sa mata ng tao, nagdurusa siya ng kasawian, pero ginamit ng Diyos ang pagsubok na ito para gawing perpekto ang tunay niyang pananalig sa Diyos. Si Job ay naging perpektong tao sa mata ng Diyos, at wala nang karapatan si Satanas na akusahan o tuksuhin siya. Mayroon ding mabubuting layunin ang Diyos sa sakit na sumapit kay Guo Li. Bagama’t nagkasakit siya at nagdusa ang kanyang laman, kung kaya niyang hanapin ang katotohanan at matutunan ang kanyang mga aral, at magkamit ng tunay na pananalig at pagpapasakop sa Diyos, magiging sulit ang pagdurusa. Hindi ko na maaaring tingnan ang mga bagay-bagay batay sa sarili kong mga kuru-kuro at imahinasyon. Palaging matuwid ang Diyos, at anuman ang gawin Niya, naglalaman ito ng Kanyang mabubuting layunin at karunungan. Sa pagkaunawa nito, lubos na lumiwanag ang puso ko.

Sa aking mga debosyonal, nabasa ko ang mga salita ng Diyos at naunawaan ko ang tamang perspektiba na dapat taglayin sa pananampalataya sa Diyos. Sabi ng Makapangyarihang Diyos: “Ang pagdanas ng gawain ng Diyos ay hindi tungkol sa pagtatamasa ng biyaya; kundi, ito ay higit na tungkol sa pagdurusa alang-alang sa pagmamahal sa Diyos. Yamang tinatamasa mo ang biyaya ng Diyos, kailangan mo ring matamasa ang Kanyang pagkastigo; kailangan mong maranasan ang lahat ng ito. Kung mararanasan mo ang pagbibigay-liwanag ng Diyos sa iyo, at mararanasan mo rin ang pagpupungos at paghahatol Niya sa iyo, magiging komprehensibo ang karanasan mo. Naisagawa ng Diyos ang Kanyang gawain ng paghatol sa iyo at naisagawa rin Niya ang Kanyang gawain ng pagkastigo sa iyo. Pinungusan ka na ng salita ng Diyos, ngunit naliwanagan at natanglawan ka rin nito. Kapag ikaw ay negatibo at mahina, nagmamalasakit pa rin ang Diyos sa iyo. Lahat ng gawaing ito ay nagtuturo sa iyo na lahat ng tungkol sa tao ay nasa loob ng mga pamamatnugot ng Diyos. Maaari mong isipin na ang pananampalataya sa Diyos ay tungkol lang sa pagdurusa, o paggawa ng maraming bagay para sa Kanya, o pagiging mapayapa ng iyong laman, o ang pagiging maayos ng takbo ng lahat ng bagay para sa iyo, at pagiging komportable at maalwan mo sa lahat ng bagay. Wala sa mga ito ang mga pakay na dapat taglayin ng mga tao sa kanilang pananampalataya sa Diyos. Kung nananampalataya ka dahil sa mga pakay na ito, mali ang iyong pananaw, at imposible ka talagang magawang perpekto. Ang mga gawa ng Diyos, matuwid na disposisyon ng Diyos, Kanyang karunungan, Kanyang mga salita, at Kanyang pagiging kamangha-mangha at pagiging di-maarok ay pawang mga bagay na dapat maunawaan ng mga tao. Sa pamamagitan ng pagkaunawang ito, dapat magawa mong alisin sa puso mo ang personal mong mga hinihingi, inaasam, at kuru-kuro. Sa pamamagitan lamang ng pag-aalis ng mga bagay na ito mo matutugunan ang mga kondisyong hinihingi ng Diyos. Sa pamamagitan lamang nito ka magkakaroon ng buhay at mapapalugod ang Diyos. Ang layunin ng pananampalataya sa Diyos ay upang mapalugod Siya at maisabuhay ang disposisyon na Kanyang hinihingi, upang maipamalas ang Kanyang mga gawa at kaluwalhatian sa pamamagitan ng grupong ito ng hindi karapat-dapat na mga tao. Ito ang tamang pananaw sa pananampalataya sa Diyos, at ito rin ang layong dapat mong hangarin. Ang pananaw mo tungkol sa pananampalataya sa Diyos ay dapat maitama, at dapat mong hangaring makamit ang mga salita ng Diyos. Kailangan mong kainin at inumin ang mga salita ng Diyos at magawang isabuhay ang katotohanan, at sa partikular, kailangan mong makita ang Kanyang praktikal na mga gawa, Kanyang kamangha-manghang mga gawa sa buong sansinukob, gayundin ang praktikal na gawaing Kanyang ginagawa sa katawang-tao. Maaaring danasin ng mga tao, sa pamamagitan ng kanilang aktuwal na mga karanasan, kung paano talaga ginagawa ng Diyos ang Kanyang gawain sa kanila at kung ano ang mga layunin Niya sa kanila. Ang layunin ng lahat ng ito ay upang maiwaksi nila ang kanilang mga tiwaling satanikong disposisyon. Kapag naiwaksi na ang lahat ng karumihan at pagiging hindi matuwid sa iyong kalooban, at naiwaksi na ang iyong mga maling intensyon, at nagkaroon ka na ng tunay na pananalig sa Diyos—sa pamamagitan lamang ng pagkakaroon ng tunay na pananalig mo maaaring tunay na mahalin ang Diyos” (Ang Salita, Vol. I. Ang Pagpapakita at Gawain ng Diyos. Iyong mga Gagawing Perpekto ay Kailangang Sumailalim sa Pagpipino). Mula sa mga salita ng Diyos, nakita kong ang pananampalataya sa Diyos ay hindi para sa pagtanggap ng mga pagpapala mula sa Kanya. Ang pinakamahalaga ay ang danasin ang paghatol, pagkastigo, mga pagsubok, at pagpipino ng Diyos upang maiwaksi ang tiwaling disposisyon at matamo ang Kanyang pagliligtas. Sa pagbabalik-tanaw sa aking mga taon ng pananalig, natamasa ko nang husto ang pagdidilig at panustos ng mga salita ng Diyos ngunit hindi ko hinangad ang katotohanan. Nakatuon lang ako sa pagtatamasa ng biyaya at mga pagpapala ng Diyos, at hindi nagbago ni katiting ang buhay disposisyon ko. Ang sakit ni Guo Li ay tunay na nagsilbing pagbubunyag sa sarili kong kalagayan. Mula ngayon, dapat akong tumuon sa pagdaranas ng gawain ng Diyos sa mga bagay na nangyayari sa akin. Lalo na sa mga bagay na hindi naaayon sa sarili kong mga kuru-kuro, dapat kong hanapin ang katotohanan, pagnilay-nilayan at kilalanin ang sarili ko, at lutasin ang aking mga tiwaling disposisyon. Nang maunawaan ko ang mga bagay na ito, hindi na ako nag-alala kung makatatanggap ba ako ng mga pagpapala sa hinaharap. Nagawa ko na ring italaga ang puso ko sa aking tungkulin, iniisip kung paano madidiligan nang mabuti ang mga baguhan at matutupad nang maayos ang aking tungkulin upang mapalugod ang Diyos. Anuman ang sakit o kasawian na sumapit sa akin sa hinaharap, handa akong danasin ito nang may pusong nagpapasakop sa Diyos, nakatuon sa paghahangad ng katotohanan at paggawa nang maayos sa aking tungkulin.

Noong Hulyo 2023, nakita kong muli si Guo Li. Bagama’t putol na ang isa niyang braso, nagpapatuloy pa rin siya sa kanyang tungkulin ng pagpapatuloy. Nang pag-usapan namin kung ano ang naramdaman niya sa pagharap sa pagkaputol ng braso, sinabi niya sa akin nang kalmado at mahinahon, “Salamat sa Diyos! Mahigit pitumpung taong gulang na ako. Ang iba na kasabay kong nagkasakit ay pumanaw na lahat, pero buhay pa rin ako. Ito ang pinakadakilang proteksyon ng Diyos. Bagama’t nagkaroon ako ng malubhang sakit na ito, napakarami kong nakamit mula rito. Sa buhay na ito, ang marinig ang napakaraming salita ng Diyos at magawa ang tungkulin ko—sapat na iyon. Ito ang biyaya ng Diyos! Wala na akong ibang mahihiling pa. Hinihiling ko lang na sa bawat araw na nabubuhay ako, magagawa ko ang tungkulin ko para mapalugod ang Diyos!” Sa pagkarinig sa mga salita ni Guo Li, nakaramdam ako ng parehong hiya at labis na inspirasyon, at nagkamit din ako ng kumpiyansa na danasin ang gawain ng Diyos. Salamat sa Diyos!


38. Nang Mabalitaan Kong Kritikal ang Kalagayan ni Nanay

Ni Maude, USA

Ipinanganak ako sa isang ordinaryong pamilya sa probinsya; palaging nasa malayo ang tatay ko para magtrabaho buong taon, at bihirang-bihira siyang umuwi. Ang nanay namin ang mag-isang nagpalaki sa amin ng kapatid kong babae, at kahit hindi kami mayaman, palaging ginagawa ng nanay namin ang lahat para bigyan kami ng magandang buhay, at ginagawa niya ang lahat para makuha ang mga gusto ko. Mahina at sakitin ako noong bata pa, at madalas akong sipunin at lagnatin. Dagdag pa, mabilis akong tumangkad, kaya madalas sumakit ang mga tuhod ko. Hirap na hirap sa pera ang aking pamilya, at sa pangkalahatan ay nag-aatubili kaming gumastos para sa karne, pero madalas pa rin akong nilulutuan ni nanay ng nilagang buto-buto, dahil takot siyang baka makaapekto sa paglaki ko ang kakulangan sa nutrisyon. Sa tuwing nagkakasakit ako, walang pahingang inaalagaan ako ng nanay ko. Minsan, nagkakaroon ako ng matataas na lagnat na ayaw bumaba, at nag-aalala ang nanay ko nang sobra, kaya sa gabi, punas siya nang punas ng alkohol sa katawan ko para bumaba ang lagnat ko. Hindi lang niya ako inalagaan nang maingat, kundi ginawa rin niya ang lahat para igalang ang mga lolo’t lola ko. Sa tuwing dinadala niya ako sa bahay ng lola ko, bumibili siya ng mga bagay na karaniwan ay nag-aalangan siyang bilhin, tulad ng mga prutas, gatas, o mga panghimagas, at madalas niyang sinasabi sa akin na maging mabuti sa mga lolo’t lola ko. Minsan, kapag nakakarinig siya ng anak na hindi gumagalang sa magulang, tinatawag niya ang mga ito na walang utang na loob, at sinasabing nasayang lang ang pagpapalaki sa kanila ng kanilang mga magulang. Hindi ko namamalayan, sa pamamagitan ng mga turo at gawa ng nanay ko, naniwala ako na ang paggalang sa magulang ang sukatan para maging isang mabuting tao, na saka mo lang maitataas ang noo mo at makukuha ang papuri ng iba, at kapag hindi ka magalang na anak, pupunahin ng mga tao nang patalikod ang kawalan mo ng konsensiya, at hindi mo magagawang magtaas-noo. Noong labing-apat na taong gulang ako, pumanaw ang tatay ko sa isang trahedya dahil sa aksidente sa sasakyan. Mas lalo kong pinahalagahan ang panahon namin ng nanay ko, at ipinangako ko sa sarili ko na paglaki ko, gagawin ko ang lahat para bigyan ng magandang buhay ang nanay ko, at aalagaan ko siya nang kasing-ingat ng pag-aalaga niya sa akin noong bata pa ako, para maging masaya siya sa kanyang pagtanda. Pakiramdam ko, kung hindi ko ito magagawa, wala akong konsensiya, at ni hindi ako karapat-dapat na tawaging tao.

Noong 2011, pinalad akong matanggap ang gawain ng Diyos sa mga huling araw. Noong 2012, inaresto ako ng mga pulis habang ipinapangaral ang ebanghelyo. Pagkatapos kong mapalaya, dahil hindi ligtas sa bahay, kinailangan kong pumunta sa ibang lugar para gawin ang tungkulin ko. Sa mga sumunod na taon, hindi ko nakasama ang nanay ko, at palagi akong umaasa na isang araw ay makakasama ko siyang muli, para alagaan siya, at bigyang-dangal siya. Bandang Marso 2023, bigla akong nakatanggap ng sulat mula sa kapatid kong babae, sinasabi na dalawang taon na ang nakalipas, biglang nagkaroon ng pagdurugo sa utak at pagkabara ng ugat sa utak ang nanay namin, at mula noon ay naratay na siya, paralisado at hindi kayang alagaan ang sarili. May malubha rin siyang diabetes, at nauwi na ito sa diabetic foot, na nagdulot ng pagkabulok ng balat at laman sa mga daliri niya sa paa. Lalo pang lumala ang kondisyon niya kamakailan, at baka hindi na siya magtatagal, kaya umaasa ang kapatid kong babae na makauwi ako sa lalong madaling panahon para makita ang nanay ko sa huling pagkakataon. Pagkabasa ko ng sulat, pakiramdam ko ay bumagsak ang langit sa akin. Hindi ako makapaniwala. Hindi ko napigilan ang emosyon ko, at napahagulgol ako, iniisip na, “Paano nangyari ito sa nanay ko? Totoo ba ito? Sa mga taong malayo ako sa bahay, palagi akong umaasa na isang araw ay makakasama kong muli ang nanay ko, alagaan siya, bigyang-dangal siya, at hayaan siyang mamuhay nang masaya sa kanyang mga huling taon ng buhay.” Pero ang biglaang balitang ito ay parang kidlat sa isang maaliwalas na langit, sinira ang lahat ng pag-asa at inaasahan ko. Ilang sandaling hindi ko ito matanggap, at sa puso ko, hindi ko maiwasang magreklamo tungkol sa Diyos, “Bakit hindi Mo hinayaang mabuhay ang nanay ko nang malusog nang ilang taon pa?” Ginusto ko pa ngang hilingin sa Diyos na paikliin ang buhay ko para mapahaba ang buhay ng nanay ko, para lang matamasa niya ang ilang araw ng payapang kaligayahan. Para doon, ayos lang sa akin na mabuhay nang ilang taon na mas maikli. Sinabi rin ng kapatid ko sa sulat na ilang araw pa lang mula nang magkasakit ang nanay ko, nag-alok nang makipaghiwalay ang amain ko, na napakasama ng trato niya sa nanay ko, at binubugbog at pinagsasalitaan niya ito nang masakit. Nagdurusa na nga ang nanay ko dahil sa sakit niya, kailangan pa niyang tiisin ang pagpapahirap ng amain ko araw-araw, kaya sa huli, nagkaroon siya ng malubhang depresyon. Dahil walang ibang magawa, napilitan ang kapatid ko na sumang-ayon sa pagdiborsiyo ng amain ko sa nanay ko. Naisip ko kung paanong kailangan ni Nanay ng mag-aalaga sa kanya sa lahat ng bagay. Pero dahil kailangang pumasok sa trabaho ng kapatid ko, mag-isa lang ang nanay ko sa bahay. Paano kung mauhaw siya o magutom? Sino ang mag-aalaga sa kanya? Sa biglaang pagkakaroon ng ganito kalulubhang sakit, siguradong nakaramdam ng sobrang pagkadismaya at pagkakasakal ang palaban kong nanay. Kapag malungkot siya, sino ang aalo at magpapalakas ng loob niya? Habang lalo ko itong iniisip, lalo kong nararamdaman na parang dinudurog ang puso ko. Sana makalipad ako pabalik sa tabi ng nanay ko kaagad para makausap siya, aluin, at palakasin ang loob niya, at asikasuhin ang mga pang-araw-araw niyang pangangailangan. Pero inaresto na ako ng pulis dati, at kung babalik ako ngayon, siguradong papasok ako sa isang patibong. Ang umuwi lang para alagaan ang nanay ko at makita siya sa huling pagkakataon ay naging isang hiling na hindi ko maabot. Sobrang miserable ng pakiramdam ko; talagang hindi ko kayang makatipon ng anumang motibasyon, at wala akong ganang gawin ang mga tungkulin ko. Sa gabi, hindi ako makatulog, at iniisip ko, “Kumusta na kaya ang Nanay ko? Nakakapagpahinga na kaya siya? O nagpapabali-baliktad pa rin siya sa sakit, hindi makatulog?” Sa pag-iisip nito, hindi ko maiwasang mapaiyak, hindi na makapagsalita sa kaiiyak. Isang gabi, napanaginipan ko pa nga ang nanay ko, nakita ko siya na parang ang nakababatang sarili niya, na may dalawang mahabang tirintas, masaya at abalang gumagawa ng kung ano-ano. Nakatayo lang ako sa hindi kalayuan, pinapanood siya, pero kahit anong tawag ko sa kanya, hindi siya sumasagot. Parang hindi niya ako nakikita o naririnig. Nang magising ako, napagtanto kong panaginip lang pala ito, pero habang lalo ko itong iniisip, lalo akong nalulungkot, at hindi ko napigilang humagulgol na naman.

Puno ng labis na pasakit ang mga araw na iyon, kaya nanalangin ako sa Diyos na gabayan akong maunawaan ang Kanyang layunin. Noong panahong iyon, may ilang salita ng Diyos na laging sumasagi sa isip ko: “Dapat tanggapin at harapin ng bawat tao ang mga katunayang ito ng pagsilang, pagtanda, sakit, at kamatayan; ito ang batas ng pag-iral ng tao na inorden ng Diyos. Bakit hindi mo ito matanggap? Matatakasan mo ba ito?” Kaya hinanap ko ang sipi ng mga salita ng Diyos kung saan galing ang mga pariralang iyon at binasa ko ito. Sabi ng Makapangyarihang Diyos: “Sinasabi ng ilang tao: ‘Alam kong hindi ko dapat suriin o siyasatin ang usapin ng pagkakasakit ng aking mga magulang o ang pagdanas nila ng malaking kasawian, na walang saysay na gawin iyon, at na dapat kong harapin ito batay sa mga katotohanang prinsipyo, pero hindi ko mapigilan ang aking sarili na suriin at siyasatin ito.’ Ang pagpipigil ay hindi paraan para lutasin ang problema; ang susi ay na dapat mong kilalanin na ang pagsilang, pagtanda, pagkakasakit, at pagkamatay ay isang batas na inorden ng Diyos para sa mga tao, at na walang sinumang makapagbabago nito. Sa kanilang buhay, nagsisimulang magpakita ang mga katawan ng mga tao ng ilang sintomas ng katandaan pagsapit nila sa edad na 50 o 60—hindi na ganoon katibay ang kanilang mga kalamnan at buto, humihina ang kanilang resistensya, hindi sila nakakatulog nang maayos, madali silang sipunin, at wala silang sapat na kasiglahan para magbasa o magtrabaho. Tinatamaan sila ng iba’t ibang sakit, tulad ng diabetes, arthritis, at pati na rin ng mga sakit na cardiovascular at cerebrovascular tulad ng altapresyon at sakit sa puso. … Sasapit ang mga pisikal na karamdamang ito sa lahat ng tao. Ngayon ay sila, bukas ay kayo o tayo. Ayon sa edad ng isang tao, at ayon sa batas at tadhana, lahat ng tao ay unti-unting tatanda, unti-unting hihina ang kanilang mga katawan, at unti-unting darami ang kanilang mga karamdaman hanggang sa huli ay harapin nila ang kamatayan—ito ang batas. Iyon nga lang, dahil pinalaki ka ng iyong mga magulang at sila ang mga taong pinakamalapit sa iyo at pinakainaalala mo, kapag naririnig mo ang balita na nagkasakit ang iyong mga magulang, hindi mo maigpawan ang balakid ng iyong mga pagmamahal, at iniisip mo, ‘Wala akong nararamdaman kapag namamatay ang mga magulang ng ibang tao, pero hindi maaaring magkasakit ang mga magulang ko, dahil dudurugin niyon ang puso ko at magdudulot sa akin ng pagdurusa: Hindi ko talaga ito kakayanin!’ Dahil lang sila ang iyong mga magulang, iniisip mo na hindi sila dapat tumanda o magkasakit, at lalo pa ngang hindi sila dapat mamatay—may katuturan ba iyon? Wala itong katuturan, at hindi ito ang katotohanan. Nauunawaan mo ba? (Oo.) Haharapin ng lahat ang realidad na unti-unting tumatanda at nagkakasakit ang kanilang mga magulang—halimbawa, may altapresyon, sakit sa puso, pagdurugo sa utak, hemiplegia, at iba pa, pati na rin ang iba’t ibang kanser. Samakatwid, daranasin ng lahat ang proseso ng pagtanda, pagkakasakit, at pagkatapos ay pagkamatay ng kanilang mga magulang. Iyon nga lang, iba-iba ang panahon ng karanasang ito para sa bawat tao, ngunit kailanman mangyari ang mga bagay na ito, bilang isang anak, dapat mong tanggapin ang katunayang ito. Kung ikaw ay nasa hustong gulang na, dapat ay husto na ang iyong pag-iisip, dapat kang magkaroon ng tamang saloobin sa pagsilang, pagtanda, pagkakasakit, at pagkamatay ng mga tao, at dapat magawa mo itong harapin nang normal. Hindi mo dapat subukang iwasan o labanan ito, o umabot pa sa puntong maging padalos-dalos at magbitiw ng mga salita ng reklamo, nagrereklamo tungkol sa langit at lupa at nagrereklamo tungkol sa Diyos, kapag narinig mo na ang iyong mga magulang ay may sakit o namatay na. Dapat tanggapin at harapin ng bawat tao ang mga katunayang ito ng pagsilang, pagtanda, sakit, at kamatayan; ito ang batas ng pag-iral ng tao na inorden ng Diyos. Bakit hindi mo ito matanggap? Matatakasan mo ba ito? Gusto mong hindi magkasakit o mamatay ang iyong mga magulang, gusto mong maging imortal sila—umaayon ba ito sa batas? Posible ba ito? Nakakita ka na ba ng sinumang nilikha na imortal? Wala ni isa. Samakatwid, dapat mong tanggapin ang katunayang ito. Dapat ay nakahanda na ang iyong isip bago mo pa marinig ang balita na tumatanda na ang iyong mga magulang, na nagkasakit sila, o na namatay na sila. Isang araw, sa malao’t madali, ang bawat tao ay tatanda, sila ay manghihina, at sila ay mamamatay. Dahil normal na tao ang iyong mga magulang, bakit hindi pwedeng maranasan nila ang yugtong ito? Dapat nilang maranasan ang yugtong ito, at dapat mong harapin ito nang tama” (Ang Salita, Vol. VI. Ukol sa Paghahangad sa Katotohanan. Paano Hangarin ang Katotohanan (17)). Unti-unti akong pinakalma ng mga salita ng Diyos. Ang pagsilang, pagtanda, pagkakasakit, at kamatayan ay batas ng buhay na inorden ng Diyos para sa sangkatauhan. Ngayong nasa sesenta anyos ang nanay ko, unti-unti nang humihina ang mga organo at paggana ng katawan niya, at normal lang na magkaroon siya ng mga sakit. Hindi ako dapat makipagtalo sa Diyos o kumilos nang hindi makatwiran, sinusubukang ipagpalit ang mga taon ng buhay ko para sa kalusugan at mahabang buhay ng nanay ko. Hindi ito pagpapasakop sa kataas-taasang kapangyarihan at mga pagsasaayos ng Diyos. Isa akong hamak na nilikha, at ang Diyos ay ang Lumikha, at dapat kong tanggapin ang batas ng buhay na inorden ng Diyos para sa sangkatauhan, at danasin ang mga bagay-bagay ayon sa natural na takbo ng mga ito. Ni hindi ko kayang pagpasyahan o baguhin ang mga nararanasan ko araw-araw, pero pinanghawakan ko ang walang kabuluhang pag-asa na baguhin ang kapalaran ng nanay ko. Ito ay talagang delusyonal at walang katwiran! Gayumpaman, nang maisip kong malapit nang pumanaw ang nanay ko, nalungkot talaga ako. Umiyak ako at nagdasal sa Diyos, “O mahal na Diyos, bigla ko na lang nalaman na nagkaroon ang nanay ko ng ganito kalubhang sakit at baka pumanaw na siya anumang oras, at hindi ko ito matanggap sa puso ko. Pakiusap, gabayan Mo ako na makapagpasakop at matuto ng mga aral.”

Kalaunan, sinadya kong maghanap ng mga salita ng Diyos na may kaugnayan sa kalagayan ko. Isang araw sa aking mga debosyonal, nabasa ko ang isang sipi ng mga salita ng Diyos: “Anuman ang sakit na makukuha ng iyong mga magulang, hindi iyon dahil sa pagod na pagod sila sa pagpapalaki sa iyo, o dahil sa nangungulila sila sa iyo; lalong hindi sila magkakaroon ng alinman sa mga malubha, seryosong karamdaman o nakamamatay na kondisyon dahil sa iyo. Kapalaran nila iyon, at wala itong kinalaman sa iyo. Gaano ka man kabuting anak sa iyong mga magulang o gaano ka man kamapagsaalang-alang sa pagmamalasakit sa kanila, ang pinakamagagawa mo lang ay bawasan nang kaunti ang pagdurusa ng kanilang katawan at ang kanilang mga pasanin. Ngunit tungkol sa pagkakasakit nila, anong sakit ang nakukuha nila, kailan sila mamamatay, at saan sila mamamatay—may kinalaman ba ang mga bagay na ito kung ikaw man ay nasa tabi nila at nag-aalaga sa kanila? Wala, walang kinalaman ang mga ito. Kung mabuti kang anak, kung hindi ka isang walang malasakit na ingrato, at ginugugol mo ang buong araw sa tabi nila at inaalagaan sila, hindi ba sila magkakasakit? Hindi ba sila mamamatay? Kung magkakasakit sila, hindi ba’t magkakasakit pa rin naman talaga sila? Kung mamamatay sila, hindi ba’t mamamatay pa rin naman talaga sila? Hindi ba’t tama iyon?” (Ang Salita, Vol. VI. Ukol sa Paghahangad sa Katotohanan. Paano Hangarin ang Katotohanan (17)). Mula sa mga salita ng Diyos, naunawaan ko na kung magkakasakit man ang mga magulang, kung gaano ito kalubha, o kung mamamatay sila, ay pawang pauna nang itinadhana at isinaayos ng Diyos, at walang kinalaman sa mga anak nila. Kasama man ng mga magulang ang kanilang mga anak o hindi, hindi maiiwasan ang mga paghihirap, kabiguan, at kapighatiang haharapin nila sa buhay, at walang mababago ang kanilang mga anak. Naisip ko ang lolo ko. Nasa tabi niya ang lahat ng kanyang mga anak, at mukha siyang malusog, pero noong humigit-kumulang 60 taong gulang na siya, nagkaroon siya ng malubhang sakit, na nagdulot ng kanyang pagkaratay at pagkaparalisa, at nauwi sa vegetative state, at kailangan niya ng mga taong mag-aasikaso sa lahat ng pangangailangan ng katawan niya. Naghahalinhinan ang nanay, tiyuhin, at tiyahin ko sa pag-aalaga sa kanya araw at gabi, minamasahe siya araw-araw, kinakausap, at maasikaso siyang inaalagaan sa loob ng maraming taon, pero hindi na siya nagkamalay. Ngayong nagkasakit nang malubha ang nanay ko at paralisadong nakaratay sa kama, kahit pa nasa tabi niya ako para asikasuhin ang mga pang-araw-araw niyang pangangailangan, gagawin lang nitong medyo mas kumportable ang katawan niya, pero hindi ko kayang pasanin ang pagdurusa niya mula sa kanyang sakit. Kung gagaling man siya o mamamatay ay isang bagay na hindi ko mababago. Nang mapagtanto ko ito, binitiwan ko ang ilang pag-aalala ko para sa nanay ko.

Minsan, kapag naiisip ko ang tungkol sa sinabi ng kapatid ko sa kanyang liham, nakakaramdam pa rin ako ng pagkadurog ng puso at pagkabagabag. Sinabi ng kapatid ko, “‘Pinapakain ng mga uwak ang kanilang matatandang ina at ang mga tupa ay lumuluhod para dumede.’ Kahit mga hayop, marunong gumalang sa magulang. Kung hindi man lang ito alam ng isang tao, mas masahol pa siya sa hayop.” Naisip ko ang mga taon na malayo ako sa bahay. Nangyari sa bahay ang gayon kalaking bagay, pero hindi man lang ako nagpakita. Wala akong ideya kung ano ang sinasabi ng mga kapitbahay, kamag-anak, at kaibigan namin tungkol sa akin, pero siguradong pinag-uusapan nila ako sa likuran ko, sinasabing hindi ako mabuting anak, ni hindi man lang umuwi noong malubha na ang sakit ng nanay ko at malapit nang mamatay. Pinalaki ako ng nanay ko mula pagkabata, at ang kabutihang-loob na ito ay isang bagay na hindi ko kailanman masusuklian, kaya dapat gawin ko ang lahat para maibigay sa nanay ko ang pinakamagandang buhay, para hindi na niya kailangang mag-alala sa pagkain o damit, at magkaroon ng masaya at payapang pagtanda. Pero ngayong may sakit siya, hindi ko man lang siya maalagaan. Pakiramdam ko, mas masahol pa talaga ako sa hayop. Sa pag-iisip nito, parang sinasaksak ang puso ko, at madalas akong umiiyak nang palihim, nakokonsensiya dahil hindi ko masuklian ang kabutihang loob na pag-aaruga ng nanay ko. Nang mapagtanto na mali ang aking kalagayan, hinanap ko ang mga salita ng Diyos para basahin.

Sabi ng Makapangyarihang Diyos: “Tingnan natin ang usapin ng pagsilang ng iyong mga magulang sa iyo. Ikaw ba ang nagpasyang ipanganak ka nila, o ang iyong mga magulang ba ang nagpasya na ipanganak ka? Kung titingnan mo ito mula sa perspektiba ng Diyos, hindi mga tao ang dapat gumawa ng pagpili rito. Hindi mo pinili na ang mga magulang mo ang magsilang sa iyo, at hindi rin nila ito pinili. Kung titingnan ang ugat ng usaping ito, ito ay inorden ng Diyos. Isasantabi muna natin ang paksang ito sa ngayon, dahil madaling maunawaan ng mga tao ang usaping ito. Mula sa iyong perspektiba, wala sa kontrol mo na ipinanganak ka ng iyong mga magulang, wala kang anumang pagpipilian sa usaping ito. Mula sa perspektiba ng iyong mga magulang, ito ay ang kanilang subhetibong kagustuhan na magkaroon at magpalaki ng mga anak. Sa madaling salita, kung isasantabi ang pag-orden ng Diyos, pagdating sa usapin ng pagsilang at pagpapalaki sa iyo, ang iyong mga magulang ang pawang may kapangyarihan. Pinili nilang ipanganak ka. Pasibo kang isinilang sa kanila. Wala kang naging anumang pagpili sa usapin. Kaya, sapagkat pawang ang mga magulang mo ang may kapangyarihan, at dahil isinilang ka nila, mayroon silang obligasyon at responsabilidad na palakihin ka hanggang sa hustong gulang. Ito man ay pagbibigay sa iyo ng edukasyon, o pagtutustos sa iyo ng pagkain at pananamit, ito ang kanilang responsabilidad at obligasyon, at ito ang dapat nilang gawin. Samantala, palagi kang pasibo sa panahong pinalalaki ka nila, wala kang karapatang mamili—kinailangang palakihin ka nila. Dahil bata ka pa noon, wala kang kapasidad na alagaan ang iyong sarili, wala kang magagawa kundi maging pasibong pinalalaki ng iyong mga magulang. Paano ka man pinalaki ng iyong mga magulang, hindi ikaw ang magpapasya roon. Kung binibigyan ka nila ng masasarap na pagkain at inumin, kung gayon ay nagkaroon ka ng masasarap na pagkain at inumin. Kung binibigyan ka ng iyong mga magulang ng kapaligiran sa pamumuhay kung saan nabubuhay ka sa tinapay at tubig, kung gayon, nabubuhay ka sa tinapay at tubig. Sa alinmang paraan, noong pinalalaki ka nila, ikaw ay pasibo, at ginagampanan ng mga magulang mo ang kanilang responsabilidad. Katulad ito ng pag-aalaga ng iyong mga magulang sa isang bulaklak. Dahil gusto nilang alagaan ang bulaklak, dapat nila itong lagyan ng pataba, diligan, at tiyaking nasisikatan ito ng araw. Kaya naman, pagdating sa mga tao, metikuloso ka mang inalagaan ng iyong mga magulang o inaruga ka man nila nang mabuti, sa alinmang paraan, ginagampanan lang nila ang kanilang responsabilidad at obligasyon. Anuman ang pakay nila sa pagpapalaki sa iyo, responsabilidad nila ito—dahil ipinanganak ka nila, dapat silang maging responsable sa iyo. Batay rito, maituturing bang kabutihan ang lahat ng ginawa ng iyong mga magulang para sa iyo? Hindi maaari, hindi ba? (Tama.) Ang pagtupad ng iyong mga magulang sa kanilang responsabilidad sa iyo ay hindi maituturing na kabutihan, kaya kung tinutupad nila ang kanilang responsabilidad sa isang bulaklak o sa isang halaman, dinidiligan at nilalagyan ito ng pataba, maituturing ba iyon na kabutihan? (Hindi.) Higit pa ngang malayo iyon sa pagiging mabuti. Ang mga bulaklak at halaman ay mas tumutubo nang maayos kapag nasa labas—kung ang mga ito ay itinatanim sa lupa, nang may hangin, araw, at ulan, mas lalong lumalago ang mga ito. Hindi tumutubo ang mga ito nang kasingganda kapag itinanim sa isang paso sa loob ng bahay, hindi tulad ng pagtubo ng mga ito sa labas! Sa anumang uri ng pamilya isinilang ang isang tao, inorden ito ng Diyos. Ikaw ay isang taong nagtataglay ng buhay, at inaako ng Diyos ang responsabilidad sa bawat buhay, tinutulutan ang mga tao na mabuhay, at sumunod sa batas na sinusunod ng lahat ng nilalang. Sadya lamang na bilang isang tao, namumuhay ka sa kapaligiran kung saan ka pinalaki ng iyong mga magulang, kaya dapat ay lumaki ka sa kapaligirang iyon. Na isinilang ka sa kapaligirang iyon ay dahil sa pag-orden ng Diyos; na pinalaki ka ng mga magulang mo hanggang sa hustong gulang ay dahil din sa pag-orden ng Diyos. Sa alinmang paraan, sa pamamagitan ng pagpapalaki sa iyo, tinutupad ng iyong mga magulang ang isang responsabilidad at obligasyon. Ang palakihin ka hanggang sa hustong gulang ay obligasyon at responsabilidad nila, at hindi ito matatawag na kabutihan” (Ang Salita, Vol. VI. Ukol sa Paghahangad sa Katotohanan. Paano Hangarin ang Katotohanan (17)). “May kasabihan sa mundong walang pananampalataya: ‘Pinapakain ng mga uwak ang kanilang matatandang ina at ang mga tupa ay lumuluhod para dumede.’ Nariyan din ang kasabihang ito: ‘Ang isang suwail na anak ay mas mababa pa kaysa sa hayop.’ Napakaganda pakinggan ng mga kasabihang ito! Sa totoo lang, ang penomena na binanggit sa unang kasabihang—‘Pinapakain ng mga uwak ang kanilang matatandang ina at ang mga tupa ay lumuluhod para dumede’—ay talagang umiiral, at ang mga ito ay katunayan. Gayumpaman, ang mga ito ay penomena lamang na matatagpuan sa loob ng mundo ng mga buhay na nilalang. Ang mga ito ay isang uri lang ng batas na itinatag ng Diyos para sa iba’t ibang buhay na nilalang. Ang lahat ng uri ng buhay na nilalang, kabilang na ang mga tao, ay sumusunod sa batas na ito, at higit itong nagpapatunay na ang lahat ng buhay na nilalang ay nilikha ng Diyos. Walang buhay na nilalang ang maaaring lumabag sa batas na ito, at walang buhay na nilalang ang makakalampas dito. Tingnan mo, ang mga leon at tigre ay mga napakabangis na karniboro, pero inaalagaan ng mga ito ang mga supling at hindi kinakagat ang mga ito bago umabot sa hustong gulang ang mga ito. Ito ay instinto ng isang hayop. Anuman ang kanilang species, sila man ay mabangis o mabait at maamo, lahat ng hayop ay nagtataglay ng ganitong instinto. Ang lahat ng uri ng nilalang, kabilang ang mga tao, ay maaari lamang magpatuloy na magparami at patuloy na mamuhay sa pamamagitan ng pagsunod sa isang instinto at batas na tulad nito. Kung hindi sila sumusunod sa batas na ito, o kung hindi umiiral ang batas at instinto na ito, hindi sila makakapag-anak at mabubuhay. Hindi iiral ang biological chain, at gayundin ang mundong ito. Hindi ba’t totoo iyon? (Oo.) Na pinapakain ng mga uwak ang kanilang matatandang ina at ang mga tupa ay lumuluhod para dumede ay tumpak na nagpapatunay na ang mundo ng mga buhay na nilalang ay sumusunod sa ganitong uri ng batas. Ang lahat ng uri ng buhay na nilalang ay may ganitong instinto. Sa sandaling maipanganak ang mga supling, sila ay inaalagaan at tinutustusan ng mga babae o lalaki ng species na iyon hanggang sa umabot sila sa hustong gulang. Kayang gampanan ng lahat ng uri ng buhay na nilalang ang kanilang mga responsabilidad at obligasyon sa kanilang mga anak, maingat at masigasig na pinapalaki ang mga ito. Mas lalong dapat na totoo ito pagdating sa mga tao. Ang mga tao ay tinatawag ng sangkatauhan bilang mas matataas na antas ng hayop—kung hindi nila masusunod ang batas na ito, at wala silang ganitong instinto, kung gayon, ang mga tao ay mas masahol kaysa sa mga hayop, hindi ba? Samakatwid, gaano ka man inalagaan ng iyong mga magulang o gaano man nila ginampanan ang kanilang responsabilidad sa iyo habang pinapalaki ka nila, ginagawa lang nila ang isang bagay na dapat gawin ng isang nilikha—instinto nila ito” (Ang Salita, Vol. VI. Ukol sa Paghahangad sa Katotohanan. Paano Hangarin ang Katotohanan (17)).

Pagkatapos kong basahin ang mga salita ng Diyos, medyo naliwanagan ang puso ko. Ang pagpapalaki ng mga supling ay isang instinto na ipinagkaloob ng Diyos sa mga nabubuhay na nilalang; isa itong batas ng buhay na itinatag ng Diyos para sa lahat ng nabubuhay na nilalang. Sinusunod ng parehong mababangis at maaamong hayop ang gayong mga batas, at sa ganitong paraan, ang lahat ng uri ng nilalang, kabilang ang mga tao, ay patuloy na nakakapagparami at nananatiling buhay. Dahil pinili ng mga magulang na magkaanak, dapat nilang akuin ang responsabilidad at obligasyon na palakihin at alagaan ang mga ito. Pagsunod at pag-ayon ito sa mga batas na inorden ng Diyos; ito ang likas na tungkulin ng mga magulang, at hindi dapat ito ituring bilang isang kabaitan na ipinapataw sa kanilang mga anak. “Pinapakain ng mga uwak ang kanilang matatandang ina at ang mga tupa ay lumuluhod para dumede” ay isang batas lang na itinakda ng Diyos para sa mga nilalang na ito, isang likas na gawi ng mga nilalang. Hindi ito, gaya ng itinuturo ng mga tao, isang pagpapamalas ng pagpapakabuting-anak ng mga hayop sa kanilang mga magulang at pagsusukli sa kabutihan ng mga ito. Dagdag pa rito, sa panlabas, mukhang inaalagaan at pinapalaki ng mga magulang ang kanilang mga anak, pero sa realidad, sa likod ng lahat, ang Diyos ang may kataas-taasang kapangyarihan at nagsasaayos sa kapalaran ng bawat tao. Hindi ko maiwasang magbalik-tanaw sa isang bagay na minsang ikinuwento sa akin ng nanay ko. Bago ako ipanganak, nagkaroon siya ng anak na babae, na biglang nagkasakit at pumanaw sa edad na 3. Ang ate ko, na hindi ko kailanman nakilala, ay inalagaan din ng nanay ko nang buong puso. Pero, kalunos-lunos na pumanaw siya nang bata pa, habang ako naman ay nagawang lumaki nang malusog hanggang ngayon. Kahit iisa lang ang nanay namin, magkaibang-magkaiba ang mga kapalaran namin. Lalo nitong ipinakita sa akin na ang kapalaran ng tao ay nasa ilalim ng kataas-taasang kapangyarihan at pagsasaayos ng Diyos, at ang mga magulang ay responsable lamang sa pagpapalaki at pag-aalaga sa kanilang mga anak, pero hindi nila kayang kontrolin o baguhin ang kapalaran ng kanilang mga anak. Naisip ko kung paano ako nakaranas ng napakaraming paghihirap at kabiguan sa mga taon mula nang umalis ako sa bahay. Napakaraming beses na pakiramdam ko ay hindi ko na kayang magpatuloy, at ang Diyos ang patuloy na gumagabay at tumutulong sa akin. Naalala ko ang isang panahon na napakasama talaga ng kalagayan ko, pero ang Diyos, sa pamamagitan ng mga kapatid, ay matiyagang nakipagbahaginan ng katotohanan sa akin, tinulungan at sinuportahan ako, at saka lang unti-unting nagising ang manhid kong puso, at nagsimula akong magnilay sa aking sarili at bumalik sa Diyos. Maingat na isinaayos ng Diyos ang iba’t ibang tao, pangyayari, at bagay ayon sa aking mga pangangailangan, hindi lang ibinigay ang mga materyal kong pangangailangan kundi naging responsable rin sa buhay ko. Sa pag-iisip sa pag-ibig ng Diyos, sobrang naantig ang puso ko. Pero naimpluwensiyahan at nalinlang ako ng mga maling kaisipan ni Satanas, kinikilala na ang lahat ng natanggap ko mula sa Diyos mula pagkabata ay dahil sa mga pagsisikap ng nanay ko, iniisip na kung hindi dahil sa pag-aalaga niya, hindi sana ako magiging kung sino ako. Kaya ginusto kong isuko ang mga tungkulin ko para umuwi at alagaan siya. Hindi lang nito naapektuhan ang sarili kong kalagayan kundi pati na rin ang mga resulta ng tungkulin ko. Kung hindi dahil sa paglalantad ng mga salita ng Diyos, patuloy pa rin akong maniniwala sa maling ideyang ito, nagdurusa sa pasakit at pagpapahirap. Nang mapagtanto ko ito, gumaan ang pakiramdam ko.

Kalaunan, nabasa ko ang isa pang sipi ng mga salita ng Diyos, at naging mas malinaw sa akin kung paano tatratuhin ang ating mga magulang. Sabi ng Makapangyarihang Diyos: “Hindi mo pinagkakautangan ang iyong mga magulang—ibig sabihin, hindi mo kailangang palaging pag-isipan kung paano mo sila dapat suklian dahil lang pinalaki ka nila sa loob ng napakaraming taon, at kung hindi mo sila masusuklian, kung wala sa iyo ang oportunidad o ang mga kondisyon para masuklian sila, hindi ka dapat palaging malungkot at makonsensiya, at malungkot pa nga sa tuwing nakakakita ka ng isang tao na kasama ang kanyang mga magulang, inaalagaan ang mga ito at nagiging mabuting anak sa mga ito. Inorden ng Diyos na palakihin ka ng iyong mga magulang, pero hindi para gugulin mo ang iyong buhay sa pagsukli sa kanila. Sa buhay na ito ay mayroon kang mga responsabilidad at obligasyon na dapat mong tuparin, at isang landas na dapat mong tahakin; mayroon kang sarili mong buhay. Sa buhay mo, hindi mo dapat ibuhos ang lahat ng iyong lakas sa pagiging mabuting anak sa iyong mga magulang at sa pagsukli sa kabutihan nila. Ang pagiging mabuting anak sa iyong mga magulang ay isang bagay lang na kasama mo sa iyong buhay. Isa itong bagay na hindi maiiwasan sa mga mapagmahal na ugnayan ng mga tao. Ngunit tungkol sa kung anong uri ng koneksiyon ang nakatadhana na magkaroon kayo ng iyong mga magulang at kung gaano kayo katagal mamumuhay nang magkasama, nakasalalay ito sa mga pamamatnugot at pagsasaayos ng Diyos. Kung pinamatnugutan at isinaayos ng Diyos na magiging nasa magkaibang lugar kayo ng iyong mga magulang, na magiging napakalayo mo sa kanila at hindi makakapamuhay nang magkasama, kung gayon, ang pagtupad sa responsabilidad na ito, para sa iyo, ay isang uri lamang ng pananabik. Kung isinaayos ng Diyos na ang tirahan mo ay maging napakalapit sa iyong mga magulang, at na magagawa mong manatili sa tabi nila, kung gayon, ang pagtupad sa ilang responsabilidad sa iyong mga magulang at ang pagpapakita sa kanila ng pagkamabuting anak ay mga bagay na dapat mong gawin—walang anumang bagay na mapupuna tungkol dito. Ngunit kung nasa ibang lugar ka mula sa iyong mga magulang, at wala sa iyo ang pagkakataon o mga tamang sitwasyon para tuparin ang iyong tungkulin na maging mabuting anak, kung gayon, hindi mo ito kailangang ituring bilang isang kahiya-hiyang bagay. Ang pagkabigo mo na tuparin ang tungkulin mo na maging mabuting anak ay hindi nangangahulugan na naagrabyado mo ang mga magulang mo; sadyang hindi lang ito pinahihintulutan ng iyong sitwasyon. Bilang anak, dapat mong maunawaan na hindi mo pinagkakautangan ang iyong mga magulang. Kung ang iniintindi mo lang ay ang pagsukli sa kabutihan ng mga magulang mo, makakahadlang ito sa maraming tungkuling nararapat mong gawin. Maraming bagay ang dapat mong gawin sa buhay mo, at ang mga tungkuling ito na nararapat mong gawin ay mga bagay na dapat gawin ng isang nilikha, at ipinagkatiwala sa iyo ng Lumikha, at walang kinalaman ang mga ito sa pagsukli mo sa kabutihan ng iyong mga magulang. Ang pagpapakita ng pagkamabuting anak sa iyong mga magulang, pagsukli sa kanila, pagsukli sa kanila ng kabutihan—ang mga bagay na ito ay walang kinalaman sa iyong misyon sa buhay. Masasabi rin na hindi mo kinakailangang magpakita ng pagkamabuting anak sa iyong mga magulang, na suklian sila, o tuparin ang alinman sa iyong mga responsabilidad sa kanila. Sa madaling salita, maaari mong gawin ito nang kaunti at gampanan nang kaunti ang iyong mga responsabilidad kapag pinahihintulutan ng iyong sitwasyon; kapag hindi, hindi mo kailangang pilitin ang sarili mo na gawin ito. Kung hindi mo kayang tuparin ang responsabilidad mo para magpakita ng pagkamabuting anak sa iyong mga magulang, hindi ito isang kahindik-hindik na pagkakamali, medyo lumalabag lang ito sa iyong konsensiya at katarungang moral, at ikaw ay pupunahin ng ilang tao—iyon lang. Pero kahit papaano, hindi ito salungat sa katotohanan. Kung ito ay alang-alang sa paggawa ng tungkulin mo at pagsunod sa kalooban ng Diyos, sasang-ayunan ka pa nga ng Diyos. Samakatwid, tungkol sa pagiging mabuting anak sa iyong mga magulang, hangga’t nauunawaan mo ang katotohanan at nauunawaan ang mga hinihingi ng Diyos sa mga tao, kahit na hindi ka tinutulutan ng mga kondisyon mo na maging mabuting anak sa iyong mga magulang, hindi makakaramdam ng pang-uusig ang konsensiya mo” (Ang Salita, Vol. VI. Ukol sa Paghahangad sa Katotohanan. Paano Hangarin ang Katotohanan (17)). Mula sa mga salita ng Diyos, naunawaan ko na ang lahat ay dumarating sa mundong ito na may sariling misyon, at ang pagiging magalang sa magulang at pagsusukli sa kabutihang-loob ng kanilang pag-aaruga ay walang kinalaman sa misyon ng isang tao. Kung nakatira tayo kasama ng ating mga magulang, kung gayon, ang pag-aalaga at pagiging magalang sa kanila sa abot ng ating makakaya ang dapat nating gawin. Pero kung hindi ito pinahihintulutan ng sitwasyon at hindi tayo nakatira nang kasama sila, hindi tayo dapat makonsensiya o magkautang na loob sa kanila dahil hindi natin sila maalagaan, at sa halip ay dapat muna nating unahin ang ating mga tungkulin. Inaresto ako ng pulis dahil sa pangangaral ng ebanghelyo, at may rekord na ako sa pulisya ngayon. Naisip ko, “Kung uuwi ako ngayon, para na rin akong naglakad papasok sa isang patibong. Huwag nang pag-usapan ang pag-aalaga sa nanay ko, baka pati ang sarili kong kaligtasan ay malagay sa panganib.” Sa ganitong mga sitwasyon, hindi ako maaaring umuwi, kaya dapat kong pakalmahin ang puso ko at gawin nang maayos ang mga tungkulin ko. Ito ang pinakamahalaga. Dahil tumatanda na ang nanay ko, normal na bahagi na ng buhay ang pagkakasakit at kamatayan. Hindi ko siya kayang alagaan o maging magalang sa kanya, at kahit may kaunti akong panghihinayang, handa akong magpasakop sa kataas-taasang kapangyarihan at mga pagsasaayos ng Diyos. Itinakda na ng Diyos ang kapalaran ng lahat, at ang pagsilang, pagtanda, pagkakasakit, at kamatayan ay nasa mga kamay ng Diyos. Gaano man ako mag-alala at mabahala para sa kanya, kahit pa samahan ko siya at alagaan, hindi ko mababago ang kapalaran ng nanay ko. Matapos kong maunawaan ang mga ito, nanalangin ako sa Diyos, “O Diyos, ang sakit ng nanay ko ay nasa Iyong mga kamay, at kung siya ay mabubuhay o mamamatay ay nasa Iyong mga kamay. Ang bilang ng taon na mabubuhay siya ay pauna Mo nang itinadhana, at handa akong ipagkatiwala ang nanay ko sa Iyong mga kamay. Anuman ang kalalabasan, handa akong tanggapin at magpasakop sa Iyong mga pamamatnugot at pagsasaayos.” Pagkatapos manalangin, labis na napanatag at lumuwag ang pakiramdam ng puso ko, at hindi na ako nag-alala tungkol sa bagay na ito. Napanatag ko na ang aking puso at nagawa ko na ang aking mga tungkulin. Salamat sa Diyos!


39. Kung Bakit Hindi Ko Magawang Tanggapin Nang Kalmado ang Aking Tungkulin

Ni Mo Ran, Tsina

Noong Nobyembre 29, 2023, napili ako bilang superbisor para sa gawaing nakabatay sa teksto. Nang marinig ko ang balitang ito, talagang nabagabag ako. Hindi ko maiwasan na magpabalik-balik sa isipan ko ang mga alaala noong superbisor pa ako. Kapag may lumilitaw na mga paglihis at problema sa gawain, ang sister na nakikipagtulungan sa akin ay aktibong humahanap ng mga sanhi at gumagawa ng paraan para malutas ang mga iyon, pero hindi ko kailanman naharap nang tama ang mga bagay na ito. Sa tuwing may lumilitaw na mga problema, iniisip kong dahil iyon sa mahina kong kakayahan at kawalan ng kapabilidad sa gawain, pero hindi ko kailanman sinuri ang mga paglihis at pagkukulang sa mga problemang lumitaw, lalong hindi ako nagsikap na pagnilayan kung paano itatama at lulutasin ang mga iyon. Pakiramdam ko palagi, medyo nakahihiya na napakaraming problemang lumilitaw sa tungkulin ko, at hindi ko maiwasang mamuhay sa negatibong kalagayan at palagi kong gustong takasan ang tungkulin ko. Kung tutukuyin pa ng mga lider ang mga problema ko, lalo pa akong magiging negatibo. Dahil matagal na akong namumuhay sa kalagayan ng pagiging negatibo at pagpapakatamad, maraming problema sa gawain ang hindi nalutas sa tamang oras, at hindi ako nakapagbigay ng tunay na tulong sa mga kapatid. Maraming beses nang nakipagbahaginan sa akin ang mga lider tungkol sa kalagayan ko, pero hindi ko pa rin ito mabago, at sa huli, lubha nitong naapektuhan ang gawain, at natanggal ako. Kahit na natanggal ako, para akong nakahinga nang maluwag. Pero ngayon, gusto na naman nila akong maging superbisor, hindi ba’t nangangahulugan iyon na mamumuhay na naman ako sa parehong masakit at kahiya-hiyang paraan gaya ng dati? Talagang ayoko nang maging superbisor uli! Bukod doon, pakiramdam ko ay hindi talaga ako nagtataglay ng kakayahan para maging isang superbisor. Nakita ko na ang maraming lider, manggagawa, at superbisor ay mga taong may mahusay na kakayahan, malakas na kapabilidad sa gawain, at mataas ang episyensiya sa kanilang gawain, samantalang pakiramdam ko, ako iyong tipo ng tao na may mahinang kakayahan at mababa ang episyensiya, at na talagang hindi ako angkop na maging isang superbisor. Sa ngayon, sa tungkulin ko bilang miyembro ng pangkat, may nakikita akong ilang resulta at medyo napapanatili ko pa ang aking pride, pero ang pagiging superbisor ay nangangahulugang pag-ako ng mabigat na gawain at pagsasaalang-alang ng lahat ng aspekto. Sa pangkaraniwan kong abilidad, pakiramdam ko, gaano man ako magsikap, hindi ko pa rin ito magagawa nang mahusay, at sa huli, matatanggal lang din ako uli. Magiging isa na naman iyong masakit na kabiguan, at ano na lang ang magiging tingin sa akin ng mga kapatid? Sasabihin kaya nilang wala talaga akong kuwenta? Sa tuwing naiisip ko ang mga ito, gusto kong tanggihan ang tungkuling iyon, pero pakiramdam ko rin na sa pagtanggi ko sa aking tungkulin, mabibigo ko ang Diyos. Lalo na, dahil iisa lang ang superbisor para sa gawaing nakabatay sa teksto sa panahong ito, at sa sobrang bigat ng gawain, hindi talaga ito kakayanin ng isang tao, sinabi ng lider na naapektuhan na ang gawain. Dahil nagsanay na ako sa mga tungkuling nakabatay sa teksto sa loob ng maraming taon at naging superbisor na ako noon, medyo pamilyar na ako sa iba’t ibang aytem ng gawain, kaya kung hindi ko tatanggapin ang tungkuling ito ngayon, talagang hindi ako magiging karapat-dapat na tawaging miyembro sa sambahayan ng Diyos. Pero kung papayag nga ako pagkatapos ay hindi ko naman kakayanin ang gawain, hindi ba’t mawawala nang tuluyan ang aking katayuan at pride? Dahil sa mga iniisip na ito, lalo akong nakaramdam ng pagkasikil at pasakit, at pakiramdam ko ay nasa gitna ako ng nag-uumpugang bato. Ibinuhos ko sa Diyos ang tunay kong kalagayan, “O Diyos, dumating sa akin ngayon ang tungkuling ito bilang isang superbisor, at alam kong ito ay pagtataas at biyaya Mo, pero palagi kong nararamdaman na kulang ako sa kakayahan para maging isang superbisor, at takot na takot ako na pagkatapos kong maging superbisor uli, haharap ako sa iba’t ibang problema at sa huli ay maiipit na naman sa katayuan at pride, na hindi na makakawala pa. O Diyos, hinihiling ko na bigyan Mo ako ng pananalig at ng determinasyong magpasakop.”

Kalaunan, mabigat ang loob na pumunta ako sa isang pagtitipon. Ang lider, nang malaman ang kalagayan ko, ay naghanap ng isang sipi ng mga salita ng Diyos para sa akin: “Na ang layon ng Diyos sa paghahanda ng mga kapaligiran para sa mga tao ay, sa isang banda, para bigyan sila ng kakayahang maranasan ang iba’t ibang bagay mula sa maraming perspektiba, upang matuto ng mga aral mula sa mga ito, at makapasok sa iba’t ibang katotohanang realidad ng mga salita ng Diyos, sa gayon ay pinayayaman ang kanilang mga karanasan, at tinutulungan silang magkaroon ng mas komprehensibong pagkaunawa sa Diyos, sa kanilang sarili, sa mga kapaligiran, at sa sangkatauhan. Sa kabilang banda, sa pamamagitan ng paghahanda ng ilang espesyal na kapaligiran at pagsasaayos ng ilang espesyal na aral para sa mga tao, nilalayon ng Diyos na mapanatili nila ang isang normal na ugnayan sa Kanya at mas madalas na lumapit sa harapan Niya, sa halip na mamuhay sa sarili nilang mga kuru-kuro at imahinasyon. Kung sinasabi ng mga tao na nananampalataya sila sa Diyos, ngunit ang ginagawa nila ay walang kinalaman sa Diyos o sa katotohanan, kung gayon ay nagbabadya iyon ng problema. Samakatwid, sa mga kapaligirang inihahanda ng Diyos, ang mga tao ay, sa katunayan, napakapasibo at sapilitang dinadala sa harap ng Diyos ng Diyos Mismo. Ipinapakita nito ang masisidhing layunin ng Diyos. Habang mas kulang ang iyong pagkaunawa tungkol sa isang bagay, mas dapat kang magkaroon ng isang may-takot-sa-Diyos at debotong puso, at madalas na lumapit sa harapan ng Diyos para hanapin ang mga layunin ng Diyos at ang katotohanan. Dahil mismo sa hindi mo nauunawaan kaya kailangan mo ang kaliwanagan at gabay ng Diyos. Sa mismong mga bagay na hindi mo nauunawaan mo kailangang hayaan ang Diyos na mas gumawa sa iyo. Ipinapakita nito ang masisidhing layunin ng Diyos. Habang mas madalas kang lumalapit sa harapan ng Diyos, mas mapapalapit ang iyong puso sa Diyos. At hindi ba’t totoo na habang mas malapit ang iyong puso sa Diyos, mas magkakaroon ka ng Diyos sa puso mo? Habang mas mayroong Diyos ang isang tao sa kanyang puso, mas umaayon ang kanyang mga paghahangad at ang landas na kanyang tinatahak sa mga layunin ng Diyos, at mas bumubuti ang kanyang panloob na kalagayan” (Ang Salita, Vol. III. Ang mga Diskurso ni Cristo ng mga Huling Araw. Ang Pagpapahalaga sa mga Salita ng Diyos ang Pundasyon ng Pananampalataya sa Diyos). Napakalinaw ng mga salita ng Diyos. Anuman ang mga sitwasyong inihanda ng Diyos, lahat iyon ay para matuto tayo ng mga aral at magkamit ng katotohanan. Sa pagbabalik-tanaw noong superbisor pa ako noon, dahil nagpakita ako ng maraming paglihis at pagkukulang sa tungkulin ko, at hindi natugunan ang banidad ko, madalas akong maging negatibo. Hindi ko kailanman hinanap ang katotohanan para lutasin ang tiwaling disposisyon ko. Ang lagi ko lang iniisip ay kung ano ang iisipin sa akin ng mga kapatid, at kung mamaliitin ba nila ako. Palagi kong gustong takasan ang tungkulin ko, at naging negatibo ako at nagpakatamad, walang ginagawang anumang aktuwal na gawain. Sa huli, naantala ang gawain, at hindi umunlad ang buhay ko kahit kaunti. Lahat ng ito ay resulta ng hindi ko paghahanap sa katotohanan sa loob ng mahabang panahon. Sa pagbabalik-tanaw noong hindi pa ako superbisor, inakala kong mahusay ako sa lahat ng aspekto, at wala akong tunay na pagkaunawa sa sarili ko. Mula nang maging superbisor ako, maraming paglihis at problema ang nalantad sa tungkulin ko, at maraming beses akong pinungusan. Lahat ng ito ay nagtulak sa akin na pagnilayan ang aking katiwalian at mga kakulangan, at lumapit sa harap ng Diyos para hanapin ang katotohanan. Kung mahaharap ko lang ang aking mga kakulangan at pagkukulang, mas magdarasal sa Diyos, at hahanapin ang mga katotohanang prinsipyo, magagawa kong matutunan ang mga aral sa lahat ng aspekto. Biyaya ito ng Diyos. Pero hindi ako marunong magpasalamat, at palagi kong gustong iwasan ang tungkulin ko at naging iresponsable ako. Kahit matapos matanggal, wala akong naramdamang kahit katiting na konsensya o pagsisisi. Sa halip, itinuring ko itong isang uri ng kaginhawahan. Talagang binigo ko ang Diyos! Pero hindi ako inayawan ng Diyos, at sa halip ay binigyan ako ng isa pang pagkakataong magsanay, nais Niyang masangkapan ko pa ang sarili ko ng katotohanan at mas mabilis na umunlad sa buhay. Pero manhid ako at hangal, at hindi ko naunawaan ang layunin ng Diyos. Nag-alala ako na malantad na naman ang mga kakulangan ko at mamaliitin ako ng iba, kaya ayaw kong gawin ang tungkulin ko bilang isang superbisor. Talagang binigo ko ang masidhing layunin ng Diyos. Ang pagkatanto sa mga bagay na ito ay nagparamdam sa akin ng kaunting konsensya at pagkakautang sa Diyos.

Medyo mas naunawaan ko ang layunin ng Diyos at tinanggap ko ang tungkulin bilang isang superbisor. Pero hindi ko pa rin maiwasang mag-alala at mabahala. Natakot akong hindi ko magagawa nang maayos ang tungkulin ko, mapahiya sa lahat ng paraan, at matanggal uli tulad ng dati. Isang araw, nabasa ko ang isang sipi ng mga salita ng Diyos na umantig sa akin. Sabi ng Diyos: “Mataas man o mababa ang iyong kakayahan, at nauunawaan mo man ang katotohanan o hindi, sa anumang kaso, dapat kang magkaroon ng ganitong saloobin: ‘Dahil ibinigay sa akin ang gawaing ito para gawin, dapat ko itong seryosohin, dapat kong alalahanin ito, at dapat kong gamitin ang buong puso at lakas ko para gawin ito nang maayos. Tungkol sa kung magagawa ko ba ito nang napakaayos, hindi ko maaaring ipagpalagay na garantisado iyon, ngunit ang saloobin ko ay na gagawin ko ang makakaya ko para gampanan iyon nang maayos, at tiyak na hindi ako magiging pabasta-basta tungkol dito. Kung may lumitaw na problema sa gawain, dapat kong akuin ang responsabilidad, at tiyakin na matuto ako ng aral mula rito at gawin nang maayos ang aking tungkulin.’ Ito ang tamang saloobin” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa (8)). Matapos basahin ang siping ito ng mga salita ng Diyos, labis akong naantig. Hindi mataas ang mga hinihingi ng Diyos sa akin. Hindi Niya hinihingi sa akin na gumawa ng anumang dakilang gawain na higit sa kakayahan at abilidad na taglay ko, at hinihiling lang Niya na magkaroon ako ng tapat na puso at gawin ang lahat ng makakaya ko para matupad nang maayos ang tungkulin ko. Sapat na ito para mapalugod ang Diyos. Bagama’t hindi ko pa rin masisiguro na kaya kong pasanin ang tungkulin ng isang superbisor, kailangan kong magkaroon man lang ng saloobin na gawin ang lahat ng makakaya ko para matupad nang maayos ang tungkulin ko. Abot-kamay ko ito. Napagtanto ko na ang dati kong pagkabigo na gampanan nang maayos ang tungkulin ko ay hindi dahil sa wala akong kakayahan, kundi dahil patuloy akong namuhay sa isang kalagayan ng pagbibigay-hatol sa sarili, na palaging gustong umatras. Wala akong pagpapahalaga sa pasanin para sa tungkulin ko, at kapag may lumitaw na mga problema, hindi ako agad lumalapit sa harap ng Diyos para magnilay, at hindi ko sinusuri kung bakit naganap ang mga paglihis at problemang ito, ni hindi ko pinagninilayan kung paano hanapin ang katotohanan para malutas ang mga iyon. Ang tanging iniisip ko sa araw-araw ay ang sarili kong katayuan at pride. Sa ganoong klaseng saloobin, paano ko posibleng maayos na matutupad ang tungkulin ko? Nang mapagtanto ko ito, nakita ko na ang aking banidad, pride, at pag-aalala sa katayuan ang pinakamalalaking hadlang sa aking tungkulin.

Kalaunan, nagsimula akong magnilay tungkol sa aking problema, “Bakit sa tuwing nasasangkot ang katayuan at pride, hindi ko maiwasang malugmok sa maling kalagayan?” Nabasa ko ang mga salita ng Diyos: “Kumpara sa mga ordinaryong tao, mas matindi ang pagmamahal ng mga anticristo sa kanilang reputasyon at katayuan, at isa itong bagay na nakapaloob sa kanilang disposisyong diwa; hindi ito isang pansamantalang interes, o ang lumilipas na epekto ng kanilang paligid—ito ay isang bagay na nasa kanilang buhay, nasa kanilang mga buto, kaya ito ay kanilang diwa. Masasabing sa lahat ng ginagawa ng mga anticristo, ang una nilang isinasaalang-alang ay ang kanilang sariling reputasyon at katayuan, wala nang iba pa. Para sa mga anticristo, ang reputasyon at katayuan ang kanilang buhay, at ang layong hinahangad nila sa buong buhay nila. Sa lahat ng kanilang ginagawa, ang una nilang isinasaalang-alang ay: ‘Ano ang mangyayari sa aking katayuan? At sa aking reputasyon? Ang paggawa ba nito ay magbibigay sa akin ng magandang reputasyon? Itataas ba nito ang aking katayuan sa isipan ng mga tao?’ Iyon ang unang bagay na kanilang iniisip, na sapat na patunay na mayroon silang disposisyon at diwa ng mga anticristo—at dahil dito kaya nila isinasaalang-alang ang mga bagay sa ganitong paraan. Maaaring sabihin na para sa mga anticristo, ang reputasyon at katayuan ay hindi kung anong karagdagang hinihingi lamang, lalong hindi mga bagay na panlabas sa kanila na makakaya nila kahit wala ang mga ito. Bahagi ang mga iyon ng kalikasan ng mga anticristo, iyon ay nasa kanilang mga buto, sa kanilang dugo, ang mga iyon ay likas sa kanila. Ang mga anticristo ay hindi walang pakialam kung sila ba ay nagtataglay ng reputasyon at katayuan; hindi ganito ang kanilang saloobin. Kung gayon, ano ang kanilang saloobin? Ang reputasyon at katayuan ay malapit na nauugnay sa kanilang pang-araw-araw na buhay, sa kanilang pang-araw-araw na kalagayan, sa kung ano ang kanilang hinahangad sa araw-araw. Para sa mga anticristo, ang katayuan at reputasyon ang buhay nila. Paano man sila mabuhay, anuman ang kapaligiran na tinitirhan nila, anuman ang gawain na kanilang ginagawa, anuman ang kanilang hinahangad, anuman ang kanilang mga layon, anuman ang direksyon ng kanilang buhay, umiikot ang lahat ng ito sa pagkakaroon ng magandang reputasyon at mataas na katayuan. At hindi nagbabago ang pakay na ito; hinding-hindi nila kayang isantabi ang gayong mga bagay. Ito ang totoong mukha ng mga anticristo at ang kanilang diwa. Maaari mo silang ilagay sa isang sinaunang gubat sa pusod ng kabundukan, at hindi pa rin nila bibitiwan ang paghahangad nila sa reputasyon at katayuan. Maaari mo silang ilagay sa gitna ng anumang grupo ng mga tao, at ang pawang maiisip nila ay reputasyon at katayuan pa rin. Kahit na nananampalataya sa Diyos ang mga anticristo, itinutumbas nila ang paghahangad sa reputasyon at katayuan sa pananalig sa Diyos at tinatrato ang dalawang bagay na ito nang magkapantay. Ibig sabihin, habang tinatahak nila ang landas ng pananalig sa Diyos, hinahangad din nila ang kanilang sariling reputasyon at katayuan. Masasabi na sa puso ng mga anticristo, ang paghahangad sa katotohanan sa kanilang pananampalataya sa Diyos ay ang paghahangad sa reputasyon at katayuan, at ang paghahangad sa reputasyon at katayuan ay ang paghahangad din sa katotohanan—ang magkamit ng reputasyon at katayuan ay ang makamit ang katotohanan at buhay” (Ang Salita, Vol. IV. Paglalantad sa mga Anticristo. Ikasiyam na Aytem (Ikatlong Bahagi)). Mula sa mga salita ng Diyos, nakita ko na itinuturing ng mga anticristo ang reputasyon at katayuan bilang buhay nila mismo, at bilang layon na hinahangad nila sa buong buhay nila. Anuman ang gawin o sabihin nila, ang tanging isinasaalang-alang nila ay ang sarili nilang reputasyon at katayuan. Ito ang diwa ng isang anticristo. Sa pagbabalik-tanaw, malakas na talaga ang pagnanais ko para sa reputasyon at katayuan mula pa noong bata ako, at palagi akong namumuhay ayon sa mga satanikong lason na “Kailangan ng mga tao ang kanilang pride, tulad ng pangangailangan ng puno sa balakbak nito” at “Iniiwan ng tao ang kanyang pangalan saanman siya maglagi, tulad ng pagputak ng gansa saanman ito lumipad.” Lubos kong pinahalagahan kung paano ako tinitingnan ng iba. Noong nasa ikaapat na baitang ako, pinili ako ng guro ko para sumali sa isang math Olympiad. Pero hindi naging kasingtaas ng sa ibang mga estudyante ang iskor ko, at labis akong napahiya. Pagkatapos niyon, nagdahilan ako at huminto sa pag-aaral. Nakita ng guro ko na hindi naman talaga ganoon kababa ang mga grado ko at naisip niyang sayang kung hihinto ako, kaya sadya siyang pumunta sa bahay ko para hikayatin ako. Saka lang ako bumalik sa pag-aaral. Noong ikapitong baitang, minsan, mali ang sagot ko sa isa sa mga tanong ng guro, at nagtawanan ang buong klase. Labis akong napahiya at hindi na ako bumalik sa paaralan. Matapos kong matagpuan ang Diyos, ganoon pa rin ako. Dahil hindi natugunan ang pagnanais ko para sa reputasyon at katayuan, namuhay ako sa isang negatibong kalagayan at ginusto kong isuko ang tungkulin ko. Noong superbisor pa ako, maraming pagkukulang ko ang nalantad, at talagang napahiya ako, kaya palagi kong gustong iwasan ang tungkulin ko at hindi ako nagsikap man lang na lutasin ang mga problemang puwede namang malutas. Nagpakatamad ako at naging negatibo sa tungkulin ko, at sa huli, naantala ko ang gawain ng iglesia at natanggal ako. Sa pagkakataong ito, ayaw kong maging superbisor dahil din sa natatakot akong hindi makagawa ng aktuwal na gawain at matanggal na naman, at natakot akong masaktan na naman ang pride ko. Para maiwasang maliitin, palagi kong gustong tanggihan ang tungkuling ito. Palagi kong isinasaalang-alang ang aking reputasyon at katayuan, nang hindi iniisip kahit katiting ang gawain ng iglesia. Ako ay talagang makasarili, kasuklam-suklam, at walang pagkatao! Ang isang taong nagtataglay ng pagkatao, kapag nahaharap sa isang tungkulin, ay walang pakialam kung magdadala man sa kanya ng katanyagan ang tungkuling ito o kung anong mga paghihirap ang maaari niyang harapin. Basta’t ito ay isang bagay na hinihingi ng gawain ng iglesia, aasa sila sa Diyos at gagawin ang lahat ng kanilang makakaya para gawin ang kanilang bahagi. Pero palagi akong nalulugmok sa mga alalahanin para sa reputasyon at katayuan, at sa sandaling makaranas ako ng ilang kabiguan sa tungkulin ko, nalulubog ako sa isang kalagayan ng pagkasira ng loob. Palagi kong gustong tanggihan at iwasan ang tungkulin ko. Sa bagay na ito, hindi ba’t kinokontra ko ang Diyos? Nakita ko na ang paghahangad ng katayuan at kasikatan ay hahantong lamang sa paglaban ko sa Diyos at pagsalungat sa Kanyang disposisyon, at na sa bagay na ito, tinatahak ko ang landas ng isang anticristo. Kung magpapatuloy ako sa paghahangad ng reputasyon at katayuan, hinding-hindi ko magagampanan nang maayos ang tungkulin ko, at kasusuklaman at ititiwalag lang ako ng Diyos. Nang mapagtanto ko ang lahat ng ito, nagdasal ako sa Diyos, “O Diyos, masyadong abala ang puso ko sa katayuan at kasikatan. Ayoko nang maghimagsik pa laban sa Iyo. Anuman ang kakayahan ko, handa akong gawin ang lahat ng makakaya ko para matupad nang maayos ang tungkulin ko, upang maaliw ang Iyong puso.”

Sa paghahanap ko, natuklasan kong palagi pala akong nagkikimkim ng maling pananaw. Inakala ko na para maging isang superbisor, kailangang magtaglay ng mahusay na kakayahan at maging mahusay sa paggawa; kung hindi, hindi kalipikado ang isang tao na maging superbisor. Pero hindi ko kailanman hinanap kung tama ba talaga ang pananaw kong ito. Kalaunan, nabasa ko ang mga salita ng Diyos: “Kung titingnan ito mula sa perspektiba ng kabuuang gawain ng sambahayan ng Diyos, siyempre, kung mayroong mas maraming tao na may mahusay na kakayahan, magiging mas madali nga ang gawain ng iglesia. Gayumpaman, may isang kondisyon: sa sambahayan ng Diyos, ginagawa ng Diyos ang sarili Niyang gawain, at hindi gumagampan ang mga tao ng isang mapagpasyang papel. Samakatwid, kung mahusay, katamtaman, o mahina man ang kakayahan ng mga tao ay hindi nagtatakda ng mga resulta ng gawain ng Diyos. Ang pinakahuling mga resulta na makakamit ay isinasakatuparan ng Diyos. Ang lahat ay pinapangunahan ng Diyos; ang lahat ay ang gawain ng Banal na Espiritu” (Ang Salita, Vol. VII. Ukol sa Paghahangad sa Katotohanan. Paano Hangarin ang Katotohanan (7)). “Mataas man o mababa ang kakayahan mo at gaano man karami ang talento mo, kung hindi malulutas ang mga tiwaling disposisyon mo, kahit saang posisyon ka ilagay, hindi ka magiging angkop na gamitin. Sa kabaligtaran, kung limitado ang iyong kakayahan at mga abilidad, pero nauunawaan mo ang iba’t ibang katotohanang prinsipyo, kabilang na ang mga katotohanang prinsipyong dapat mong maunawaan at maarok sa loob ng saklaw ng gawain mo, at nalutas na ang iyong mga tiwaling disposisyon, ikaw ay magiging isang taong angkop na gamitin” (Ang Salita, Vol. VII. Ukol sa Paghahangad sa Katotohanan. Paano Hangarin ang Katotohanan (3)). “Kung kaya ng isang tao na gampanan nang maayos ang kanyang tungkulin ay hindi lamang nakasalalay sa kanyang kakayahan, kundi pangunahin sa kanyang saloobin kapag ginagampanan ang kanyang tungkulin, sa kanyang karakter, kung mabuti o masama ang kanyang pagkatao, at kung kaya niyang tanggapin ang katotohanan. Ito ang mga ugat na isyu. Kung ang iyong puso ay nasa iyong tungkulin, kung ibinubuhos mo ang puso mo rito at kumikilos ka nang buong-puso, kung may seryoso at masinop kang saloobin sa iyong tungkulin, kung masigasig at taimtim ka: ito ang mga bagay na tinitingnan ng Diyos, at sinisiyasat ng Diyos ang lahat” (Ang Salita, Vol. III. Ang mga Diskurso ni Cristo ng mga Huling Araw. Ang Wastong Pagtupad ng Tungkulin ay Nangangailangan ng Pagtutulungan na may Pagkakasundo). Ipinatanto sa akin ng mga salita ng Diyos na hindi nakaayon sa katotohanan ang pananaw ko kahit kaunti, na anumang gawain sa sambahayan ng Diyos ay ginagawa mismo ng Diyos, at hindi kakayahan ng isang tao ang nagtatakda ng lahat. Kung magagampanan ba natin nang maayos ang ating tungkulin ay pangunahing nakadepende sa ating saloobin sa tungkulin, kung mayroon ba tayong maingat at responsableng puso, at kung kaya ba nating kumilos ayon sa mga katotohanang prinsipyo. Kung may mga kaloob at kakayahan ang isang tao, pero wala siyang pagpapahalaga sa pasanin o responsabilidad sa kanyang tungkulin, at kapag tinutukoy ng mga kapatid ang kanyang mga problema, tumatanggi siyang tanggapin ang mga ito at hindi pinagninilayan o sinusuri ang mga ito, kung gayon kahit na may mga kaloob at kakayahan siya, hindi niya magagampanan nang maayos ang kanyang tungkulin, at hindi siya pagpapalain o gagabayan ng Diyos. Sa kabaligtaran, kung karaniwan ang kakayahan ng isang tao ngunit nasa tamang lugar ang kanyang puso, at ginagampanan niya ang kanyang tungkulin nang masigasig at responsable, at kapag tinutukoy ng mga kapatid ang kanyang mga paglihis at pagkukulang ay kaya niyang tanggapin at itama ang mga bagay na ito, kung gayon ay makakamit pa rin niya ang ilang resulta sa kanyang tungkulin. Naisip ko ang isang sister na dati kong kilala. Karaniwan lang ang kakayahan niya, pero pagkatapos mahalal bilang isang lider, nagkaroon siya ng pagpapahalaga sa pasanin sa kanyang tungkulin, ginawa niya ang kanyang gawain nang masigasig at praktikal, at nakamit niya ang medyo magagandang resulta sa kanyang tungkulin, at kalaunan, iniangat siya para humawak ng mas malaking gawain. Mayroon ding isang sister na nakipagtulungan sa akin noon, na may mahusay na kakayahan, pero nang tukuyin ng lider ang mga problema at paglihis sa kanyang gawain, hindi lang niya tinanggihan na tanggapin ang mga iyon kundi nangatwiran pa siya at tumangging magpasakop. Bilang resulta, nawala sa kanya ang gawain ng Banal na Espiritu, hindi niya nakilatis ang anumang problema, at walang nakamit na mga resulta sa kanyang tungkulin, at sa huli, natanggal siya. Mula sa mga katunayang ito, nakita ko na kung magagampanan ba nang maayos ng isang tao ang kanyang tungkulin ay hindi naman itinatakda lang ng kanyang kakayahan, at na ang susi ay nasa kung kaya niyang tanggapin ang katotohanan, at sa saloobin niya sa kanyang tungkulin.

Kalaunan ay nagbasa ako ng dalawa pang sipi ng mga salita ng Diyos na labis na nakatulong sa akin. Sabi ng Makapangyarihang Diyos: “Sapat na ang kakayahan, mga kaloob, at mga talentong ibinigay sa iyo ng Diyos—sadyang hindi ka lang kontento, hindi deboto sa tungkulin mo, hindi kailanman nalalaman kung saan ka lulugar, gusto mo laging magsabi ng mga ideyang matatayog pakinggan at magpakitang-gilas, sa huli ay ganap na nagugulo ang iyong mga tungkulin. Hindi mo pa nagagamit ang kakayahan, mga kaloob, at talentong ipinagkaloob sa iyo ng Diyos, hindi ka pa nagsikap nang husto, at hindi ka nagkamit ng anumang mga resulta. Bagaman napakaabala mo, sinasabi ng Diyos na para kang payaso, hindi isang taong marunong lumugar at nakatuon sa mga wastong gampanin niya. Ayaw ng Diyos sa gayong mga tao. Samakatwid, anuman ang iyong mga plano at layon, kung sa huli ay hindi mo gagawin ang tungkulin mo nang ayon sa mga prinsipyong hinihingi ng Diyos nang buong puso mo, nang buong isipan mo, at nang buong lakas mo, batay sa likas na kakayahan, mga kaloob, mga talento, mga abilidad, at iba pang mga kondisyon na ipinagkaloob ng Diyos sa iyo, kung gayon, hindi tatandaan ng Diyos kung ano ang ginawa mo, at hindi mo gagawin ang tungkulin mo, kundi sa halip, ang gagawin mo ay kasamaan” (Ang Salita, Vol. VII. Ukol sa Paghahangad sa Katotohanan. Paano Hangarin ang Katotohanan (3)). “Una, ganap na gamitin nang husto ang likas at umiiral na mga kaloob, abilidad, at kalakasan na ibinigay ng Diyos sa iyo, pati na ang mga teknikal o propesyonal na kasanayan na nagagawa mong matamo at makamit, at huwag kang magpigil. Kung napalugod mo ang Diyos sa usapin ng lahat ng bagay na ito at nadarama mo na kaya mo pa ring maabot ang mas matatayog na antas, tingnan mo kung aling mga teknikal o propesyonal na kasanayan ang kaya mong mapabuti o magawan ng malaking pagsulong, sa loob ng saklaw ng kung ano ang kayang makamit ng kakayahan mo. Maaari kang patuloy na matuto at bumuti batay sa kaya mong matamo gamit ang sarili mong kakayahan. … kung nagagawa mo ang iyong tungkulin nang buong puso, buong lakas, at buong isipan, sa abot ng iyong makakaya, at mayroon kang taos na puso, kung gayon, ikaw ay kasinghalaga ng ginto sa harap ng Diyos. Kung hindi mo kayang magbayad ng halaga at wala kang katapatan sa paggawa ng iyong tungkulin, kahit na ang iyong mga likas na kondisyon ay mas mabuti kaysa sa mga ordinaryong tao, hindi ka mahalaga sa harap ng Diyos, ni hindi ka kasinghalaga ng isang butil ng buhangin” (Ang Salita, Vol. VII. Ukol sa Paghahangad sa Katotohanan. Paano Hangarin ang Katotohanan (3)). Ipinaunawa sa akin ng mga salita ng Diyos na anuman ang kakayahan na mayroon ang isang tao, basta’t ginagampanan niya ang kanyang tungkulin sa abot ng kanyang makakaya, nang buong lakas at isip, at mayroon siyang mataos na puso, ang gayong tao ay mas mahalaga pa kaysa ginto sa mga mata ng Diyos. Ang kakayahang ibinigay sa akin ng Diyos ay sapat na talaga, at kaya ko ring maarok ang ilang prinsipyo tungkol sa gawaing nakabatay sa teksto, at karaniwan, hindi naman sa wala akong landas kapag sinusubaybayan ko ang gawain. Ang isyu ay iyong hindi ko nagawang harapin nang wasto ang mga pagkukulang ko, palagi kong ikinukumpara ang sarili ko sa mga may mas mahusay na kakayahan at mga kaloob, at hindi ko kailanman itinuon ang puso ko sa kung paano magampanan nang maayos ang tungkulin ko. Ngayong ginagampanan ko na uli ang tungkulin ng isang superbisor, lubos kong pahahalagahan ang tungkuling ito at gagawin ko ito nang buong puso at isip. Hindi ko na ito maaaring tratuhin nang may pagkanegatibo.

Dahil nagbago na ang saloobin ko, sa sumunod na paggawa ko ng aking tungkulin, nagdasal ako sa Diyos na panatilihing kalmado ang puso ko sa harap Niya. Kapag maingat kong sinusuri ang mga sermon, nakahahanap ako ng ilang problema, at nakakukuha ako ng ilang pakinabang sa pag-aaral ng mga propesyonal na kasanayan kasama ang aking mga kapatid. Kapag may lumitaw na mga paglihis at problema sa gawain, na naglalantad sa marami kong pagkukulang, napapahiya pa rin ako at medyo nagiging negatibo, at naiisip ko pa ngang umatras, at sa ganoong mga pagkakataon, iniisip ko ang mga nakaraan kong kabiguan. Dati, palagi akong nalulugmok sa mga alalahanin para sa katayuan at pride, at kapag may lumilitaw na mga problema hindi ako aktibong nagsusuri ng mga paglihis at pagkukulang, palaging nagiging negatibo at umaatras, at bilang resulta, nawala sa akin ang gawain ng Banal na Espiritu. Ayoko nang mahulog muli sa isang kalagayan ng pagkasira ng loob, kaya nagdasal ako sa Diyos, hinihiling sa Kanya na tulungan akong makalabas sa pagkanegatibo. Kasabay nito, ipinagtapat ko rin ang aking kalagayan sa mga lider at sa aking mga kapatid, at lahat sila ay nakipagbahaginan sa akin at pinalakas ang loob ko. Tinulungan at sinuportahan din ako ng mga lider, tinutukoy ang mga problema sa kung paano ko ginagawa ang aking tungkulin. Pinagnilayan ko kung paano nagsimula ang mga problemang ito, at natuklasan kong ang ilan ay sanhi ng aking pabayang saloobin, at ang ilan naman ay lumitaw dahil hindi ko naarok ang mga prinsipyo, kaya sinuri at iwinasto ko ang mga problemang ito. Kung minsan, kapag napakaraming bagay na dapat kong asikasuhin, susulatan ako ng mga lider at tutulungan akong matutunang alamin kung ano ang dapat unahin, at matapos isaayos nang makatwiran ang aking oras sa ganitong paraan, nagampanan ko nang normal ang aking tungkulin. Pagkaraan ng ilang panahon, medyo bumuti rin ang mga resulta sa gawaing nakabatay sa teksto. Ngayon, mahigit kalahating taon na akong superbisor, at bagama’t marami akong pagkukulang at kakulangan, at marami pa ring problema sa gawain, sa pamamagitan ng naranasan ko sa pagkakataong ito, tunay kong nararamdaman na ang gawain sa sambahayan ng Diyos ay pinananatili ng Banal na Espiritu. Kapag binibitiwan ko ang mga personal na interes at ginagampanan ko ang aking tungkulin nang masigasig, natatanggap ko ang gawain at patnubay ng Banal na Espiritu, at nakakamit ko rin ang ilang resulta sa aking tungkulin. Salamat sa Diyos!


40. Hindi Ako Nagsisisi na Hindi Ako Kumuha ng Entrance Exam sa Graduate School

Ni Lin Yinuo, Tsina

Mula noong bata pa ako, tinuruan na ako ng mga magulang ko tungkol sa kahalagahan ng pag-aaral nang mabuti, sinasabing makakukuha lang ako ng magandang trabaho kapag nakakuha ako ng magandang degree, at sa gayon lang ako makapamumuhay sa buong buhay ko nang hindi namomroblema sa pagkain at damit at titingalain ako ng iba. Madalas na ginagawang halimbawa ng tatay ko ang sarili niya, sinasabing siya ang unang nakapasok sa unibersidad sa nayon nila, na nagbigay-daan para makaalis siya sa nayon at makapunta sa lungsod. Ngayon ay nakaupo na siya sa isang opisinang naka-aircon, umiinom ng tsaa, kumikita ng malaking suweldo, at nagtatamasa ng magagandang benepisyo. Nangyari ang lahat ng ito dahil sa degree niya. Kalaunan, nanampalataya sa Diyos ang nanay ko. Madalas niya akong kuwentuhan ng mga istorya sa Bibliya at pinababasa sa akin ang mga salita ng Diyos. Nalaman kong palaging nasa tabi natin ang Diyos, binabantayan at pinangangalagaan tayo, at nagpapahayag Siya ngayon ng katotohanan upang iligtas tayo. Masayang-masaya ako at handa akong manampalataya sa Diyos. Ibinahagi sa akin ng nanay ko na ang pananampalataya sa Diyos ang pinakamahalagang bagay sa buhay, at dapat ko itong seryosohin. Pero hindi ko maintindihan, at mas sang-ayon ako sa pananaw ng tatay ko na “Maliliit ang ibang paghahangad, ang mga libro ang nakahihigit sa lahat ng ito.” Naniwala akong sa pamamagitan lang ng pagkuha ng mas mataas na degree ako magkakaroon ng magandang buhay, mamumukod-tangi sa madla, at kaiinggitan at titingalain: Pag-aaral ang pinakamahalagang bagay sa buhay ko. Ang plano ko sa buhay ay ang makapasok sa unibersidad, pagkatapos ay mag-aral para sa master’s, doctorate, at post-doc, at sa huli ay maging isang propesor, sa gayon ay ako ang magiging pinakakatangi-tangi na tao sa mga kamag-anak at kaibigan ko, at isang huwaran para sa mga anak nila. Pagkatapos ay makapagbibigay-dangal ako sa pamilya ko at mamumuhay ako nang walang pagsisisihan. Mula elementarya, halos tuwing umaga ay gumigising ako sa tunog ng mga English tape, at kapag bakasyon, hindi ako kailanman pinapayagan ng tatay ko na lumabas para maglaro. In-enroll niya rin ako sa tutoring classes tuwing Sabado at Linggo at kapag bakasyon sa taglamig at tag-init. Kahit na pagod na pagod ako, pakiramdam ko ay ito ang dapat kong gawin at sa tuwing gumagawa ako ng isang bagay na nakaaantala sa pag-aaral ko, nakokonsensiya ako.

Para maipasok ako sa mas magandang unibersidad, gumastos nang malaki ang tatay ko para ilipat ako mula sa high school ko sa bayan patungo sa isa sa kabisera ng probinsiya. Sa paaralang ito, kapag nakapasok ka sa listahan ng dalawandaang nangunguna sa paaralan sa mga direct admission exam bawat semestre, puwede kang direktang matanggap sa mga nangungunang unibersidad gaya ng Tsinghua, Peking, at Tongji. Pero hindi madaling makapasok sa paaralang ito; kailangan mong pumasa sa entrance exam. Para makapasok ako sa paaralang ito nang walang aberya, gumastos na naman nang malaki ang tatay ko para i-enroll ako sa one-on-one na pagtu-tutor. May mga klase ako mula sa pagmulat ng mga mata ko sa umaga hanggang sa pagtulog ko sa gabi. Napapanaginipan ko pa ngang binabagsakan ako ng mga formula at letra. Pakiramdam ko ay nasisikil ako at walang magawa, pero ang kaya ko lang gawin para ilabas ang damdamin ko ay umiyak at pagkatapos ay patuloy na sumulong. Sa huli, nakapasok ako sa paaralang iyon, gaya ng gusto ko. Pagkalipat ko, nakita kong talagang matindi ang kompetisyon ng mga estudyante sa paaralang ito. Nagsusumikap ang lahat na makapasok sa listahan ng dalawandaang nangunguna para makasiguro ng puwesto para sa direct admission. Sa ganitong kapaligiran, nakadama ako ng matinding presyur at hindi ako nangahas na magrelaks kahit kaunti. Nagpupuyat ako sa pag-aaral gabi-gabi, hindi nangangahas na matulog bago mag-ala-una o ala-dos ng madaling-araw, at ang tanghaliin nang kaunti ng gising kapag Sabado at Linggo ay parang isang kasalanan. Madalas kong naiisip: Matatapos pa kaya ang nakapapagod na mga araw na ito? Pero pagkatapos ay naisip ko, “Kung hindi ako magsusumikap ngayon at hindi ako makapapasok sa magandang unibersidad, at hahamakin ako sa huli dahil hindi ako nakapasok, mas lalo ko iyong pagsisisihan. Kapag nakapasok na ako sa isang magandang unibersidad, magiging maayos na ang lahat.” Nabuhayan ako ng loob nang maisip ko ito. Pero sa gulat ko, sa isang ordinaryong kolehiyo lang ako nakapasok. Dismayadong-dismayado ako. Partikular akong hiyang-hiya noong nakasalubong ko ang ilang kaklase sa kolehiyong ito na sa bayan lang namin nag-aral at mas mababa ang mga grado kaysa sa akin. “Lumipat pa mandin ako sa magandang hayskul para lang makapasok sa isang magandang unibersidad, pero sa huli, hindi rin ako nakapasok. Malamang ay pinagtatawanan nila ako, sinasabing hanggang dito lang pala ako, at wala naman pala akong ipinagkaiba sa kanila, hindi ba?” Kaya, nagtakda ako ng bagong layon sa buhay: “Hindi man ako nakapasok sa nangungunang unibersidad para sa bachelor’s ko, sisiguruhin kong sa isang nangungunang unibersidad ako papasok para sa master’s ko! Kapag may mas mataas na akong degree, kikilalanin ako ng lahat ng kaibigan at kamag-anak ko. Napakalaking karangalan niyon!” Napuno ako ng motibasyon nang maisip ko iyon. Pagkatapos niyon, sa tuwing may oras ako, pumupunta ako sa silid-aklatan para mag-aral. Nang magkaroon ng mga tutoring class sa eskuwelahan para sa entrance exam sa graduate school, maaga rin akong nagpatala. Noong panahong iyon, dumadalo ako sa mga pagtitipon dalawang beses sa isang linggo. May natututuhan ako sa bawat pagtitipon, at gusto ko rin ang pagdalo. Ang isang sister na kasama kong dumadalo sa mga pagtitipon ay junior schoolmate ko. May matindi siyang pasanin sa tungkulin niya at nahalal pa nga bilang lider ng iglesia. Ginamit niya ang oras niya hangga’t maaari para sa mga pagtitipon at sa tungkulin niya, pero hindi ko magawa. Pakiramdam ko kasi, pag-aaral ang pinakamahalagang bagay sa buhay, kaya inilaan ko ang mas malaking bahagi ng libreng oras ko sa paghahanda para sa entrance exam sa graduate school. Kalaunan, nahalal ako bilang diyakono ng pagdidilig, at nadagdagan din nang kaunti ang bilang ng mga pagtitipong dinadaluhan ko bawat linggo. Masigasig kong tinapos ang bawat tungkuling isinaayos ng lider para sa akin. Gayumpaman, dahil pumapasok pa rin ako sa mga prep class para sa entrance exam sa graduate school, nabawasan ang oras ko para sa tungkulin. Sa mga pagtitipon, kapag may mga problema ang mga kapatid, gusto kong makipagbahaginan para malutas agad ang mga iyon nang sa gayon ay makapagtipid ako ng oras para makapaghanda sa exam. Minsan, kapag patapos na ang pagtitipon, nakikita kong gusto pang ituloy ng mga kapatid ang pagbabahaginan, at gusto ko rin namang makipagtipon nang mas matagal, pero naaalala kong napag-iwanan na ako sa pag-aaral ko para sa araw na iyon, at kung itutuloy ko ang pakikipagtipon, lalo pa akong mapag-iiwanan at makaaapekto ito sa pagpasa ko sa exam, kaya naghahanap ako ng dahilan para makaalis. Pagkatapos, sa puso ko ay sinisisi ko ang sarili ko, pero naiisip ko kung paano ako hahamakin ng iba kapag bumagsak ako sa entrance exam sa graduate school, kaya sinusupil ko ang paninisi sa aking sarili.

Noong Agosto 26, 2016, nahalal ako bilang lider ng iglesia. Nang ianunsiyo ang resultang ito, magkahalong saya at pag-aalala ang nasa puso ko. Masaya ako dahil ang pagkahalal bilang lider ng iglesia ay nangangahulugang magkakaroon ako ng mas maraming pagkakataong magsanay. Nag-aalala naman ako dahil sa huling anim na buwan ng taon, nasa ikaapat na taon na ako sa unibersidad, at malapit na ang pambansang entrance exam sa graduate school. Maraming taon akong nag-aral nang mabuti para sa exam na ito, at ang huling ilang buwang ito ang kritikal na panahon para sa paghahanda. Kung hindi ako papasa, matatawag akong “failed candidate” o “repeater.” Nakahihiya iyon! Isa pa, ang pagpasok sa graduate school ay isang mahalagang hakbang para makamit ko ang maningning kong layon sa buhay. Kung hindi man lang ako makapapasok sa graduate school, paano pa ako makakukuha ng mas mataas na degree? Para saan pa ang pagpupuyat at pag-aaral ko nang mabuti sa loob ng lahat ng taon na ito? Hindi ba’t para makakuha ng mas mataas na degree? Kung tatanggapin ko ang tungkulin bilang lider ng iglesia sa panahong ito, kakailanganin kong lumahok sa mas maraming gawain ng iglesia, at mawawalan ako ng oras o lakas para maghanda sa entrance exam sa graduate school. Masasabing isinusuko ko na ang kinabukasan ko, at habambuhay kong dadalhin ang titulong “undergraduate” bilang resulta. Ngayon, nagkalat na ang mga graduate ng unibersidad. Wala akong magiging kalamangan sa paghahanap ng trabaho. Kung hindi ako makahahanap ng magandang trabaho, paano ako mamumukod-tangi at makapagbibigay-dangal sa pamilya ko? Ayokong hamakin ako habambuhay, kaya ipinahayag ko na ayaw kong maging lider. Matapos marinig ang mga alalahanin ko, binasahan ako ng mangangaral ng isang sipi ng mga salita ng Diyos, na umantig sa puso ko. Sabi ng Makapangyarihang Diyos: “Kung ikaw ay isang tao na isinasaalang-alang ang mga layunin ng Diyos, magkakaroon ka ng tunay na pasanin para sa iglesia. Sa katunayan, sa halip na tawagin itong pasanin na dinadala mo para sa iglesia, mas mainam na tawagin itong pasanin na dinadala mo para sa iyong sariling buhay, dahil nagkakaroon ka ng pasanin para sa iglesia nang sa gayon ay maaari kang gawing perpekto ng Diyos sa pamamagitan ng gayong mga karanasan. Samakatwid, sinuman ang nagbubuhat ng pinakamalaking pasanin para sa iglesia, sinuman ang nagbubuhat ng pasanin para sa buhay pagpasok—sila ang mga taong ginagawang perpekto ng Diyos. Malinaw mo ba itong nakita? Kung ang iglesiang kinabibilangan mo ay nakakalat na parang buhangin, ngunit hindi ka nag-aalala at naliligalig, at nagbubulag-bulagan ka pa nga kapag hindi normal na nakakakain at nakakainom ng mga salita ng Diyos ang iyong mga kapatid, kung gayon, isa itong pagpapamalas ng hindi pagkakaroon ng pasanin. Ang gayong mga tao ay hindi ang mga minamahal ng Diyos. Ang mga taong minamahal ng Diyos ay nagugutom at nauuhaw para sa katuwiran at isinasaalang-alang nila ang mga layunin ng Diyos. Sa gayon, dapat kayong maging mapagsaalang-alang sa pasanin ng Diyos, ngayon mismo; hindi ninyo dapat hintaying ibunyag ng Diyos ang Kanyang matuwid na disposisyon sa di-mabilang na tao bago kayo maging mapagsaalang-alang sa pasanin ng Diyos. Hindi ba magiging huli na ang lahat sa oras na iyon? Ngayon ang magandang pagkakataon upang maperpekto ng Diyos. Kung hahayaan mong makalampas ang pagkakataong ito, pagsisisihan mo iyon habambuhay, gaya noong hindi nagawang pumasok ni Moises sa magandang lupain ng Canaan at pinagsisihan niya ito habambuhay, at namatay nang may taos na paggigiyagis. Kapag naibunyag na ang matuwid na disposisyon ng Diyos sa di-mabilang na mga tao, mapupuspos ka ng pagsisisi. Kahit hindi ka kastiguhin ng Diyos, kakastiguhin mo ang iyong sarili dahil sa sarili mong pagsisisi. Hindi kumbinsido rito ang ilan, ngunit kung hindi ka naniniwala rito, maghintay ka lang at makikita mo. Ang ilang tao ay mismong yaong mga makakakita na nagkakatotoo ang mga salitang ito sa kanilang sarili. Handa ka bang gawin ang iyong sarili na isang sakripisyo para sa mga salitang ito?” (Ang Salita, Vol. I. Ang Pagpapakita at Gawain ng Diyos. Maging Mapagsaalang-alang sa mga Layunin ng Diyos Para Makamit ang Pagiging Perpekto). Nang basahin ko ang mga salita ng Diyos, napagtanto kong ngayon ang kritikal na panahon kung saan ginagawang perpekto ng Diyos ang mga tao, at ginagawang perpekto ng Diyos ang mga tao sa pamamagitan ng paggawa nila ng kanilang tungkulin. Bilang isang lider, makasasalamuha ko ang mas maraming kapatid at makahaharap ang mas maraming problema. Ang mga problemang ito ay kailangang lutasin lahat sa pamamagitan ng paghahanap ng katotohanan, at habang mas marami akong problemang nalulutas, mas maraming katotohanan ang mauunawaan ko. Sa proseso ng paggawa ng tungkulin ko, magbubunyag ako ng maraming tiwaling disposisyon. Sa pamamagitan ng paghahanap ng katotohanan, maiwawasto ang mga maling perspektiba sa likod ng paghahangad ko, at unti-unting malulutas ang aking mga tiwaling disposisyon. Ang prosesong ito ay proseso rin ng paglilinis. Kung hindi gagawa ng tungkulin, hindi mo makakamit ang katotohanan, at mawawalan ka rin ng pagkakataong malinis at magtamo ng kaligtasan. Napagtanto kong kung hindi ko sasamantalahin ang pagkakataong ito, at pagdating ng panahong natapos na ang gawain ng Diyos ay hindi ko pa nasasangkapan ang sarili ko ng maraming katotohanan, at hindi pa nagbabago ang tiwali kong disposisyon, sa huli ay mawawasak ako, at huli na ang lahat para magsisi sa panahong iyon. Naisip ko kung paanong sa panahong ito, sa pamamagitan ng pagsasangkap sa sarili ko ng mga katotohanan tungkol sa mga pangitain habang ginagawa ang aking tungkulin, naunawaan ko ang layunin ng gawain ng pamamahala ng Diyos, ang kabuluhan ng gawain ng paghatol ng Diyos, at nagkamit ako ng kaunting pagkakilala sa gawain ng Diyos. Isa pa, kapag may mga nangyayari sa akin dati, hindi ko alam kung paano pagnilayan ang sarili ko. Lagi kong iniisip na mabuti ang pagkatao ko, at na matapat at mabait ako. Pero sa pamamagitan ng paglalantad ng mga salita ng Diyos at pagbubunyag ng mga katunayan, sa wakas ay nakita kong may mga lihim akong motibo sa pagbabayad ng halaga at paggugol ng sarili, na sinusubukan kong makipagtawaran sa Diyos, at na hindi pala talaga ako isang matapat na tao. Kung hindi ako gumawa ng tungkulin, hindi ko kailanman makakamit ang pagkakilalang ito o matatamo ang mga pakinabang na ito. Noong araw na iyon, nahalal ako bilang lider, at umaasa ang Diyos na mauunawaan ko ang mas maraming katotohanan sa pamamagitan ng paggawa ng aking tungkulin. Nais akong iligtas ng Diyos, pero hindi ko alam ang nakabubuti sa akin. Isinaalang-alang ko lang kung titingalain ba ako ng iba sa hinaharap, at kung mamumukod-tangi ba ako sa madla at makapagbibigay-dangal sa pamilya ko. Gusto kong tanggihan ang pagkakataong ibinigay sa akin ng Diyos para maperpekto. Talagang napakakitid ng pananaw, napakahangal, at napakamangmang ko! Naalala ko na sa panahong iyon na ginagawa ko ang tungkulin ng pagdidilig, umaasa ang mga kapatid para sa mas maraming pagtitipon at pagbabahaginan, pero ang iniisip ko lang ay ang magmadaling bumalik para maghanda sa mga exam ko, at hindi ko man lang isinaalang-alang ang gawain ng iglesia. Talagang napakamakasarili ko at walang pagkatao!

Lagi akong naniniwala na ang pagkakaroon ng mataas na pinag-aralan at mas mataas na degree ay gagarantiya sa akin ng magandang kinabukasan at komportableng buhay. Pero mapapanindigan ba talaga ang pananaw na ito? Isang araw, nabasa ko ang mga salitang ito ng Diyos: “Pinipili ng ilang tao ang isang magandang kurso sa kolehiyo at sa huli ay nakakahanap ng kasiya-siyang trabaho pagkatapos gumradweyt; masasabing nagkakaroon sila ng magandang simula sa landas ng buhay. Natututo at nagiging dalubhasa ang iba sa maraming iba’t ibang kasanayan subalit hindi kailanman nakakahanap ng trabahong angkop sa kanila o ng posisyon para sa kanila, lalong hindi sila nakakabuo ng sarili nilang karera; masasabing ang unang hakbang ng mga taong ito sa buhay ay minarkahan ng mga kabiguan at pagsubok, mapanglaw ang kanilang kinabukasan at walang katiyakan ang kanilang buhay. Ang ilan naman ay masigasig na nag-aaral, ngunit palaging napapalagpas ang bawat pagkakataon na makatanggap ng mas mataas na edukasyon; tila tiyak na nakatakdang mabigo sila at hindi kailanman magtatagumpay—masasabing ang pinakauna nilang mga inaasam sa landas ng buhay ay naglahong parang usok. Dahil hindi alam kung ang daan sa hinaharap ay makinis o mabato, nararamdaman nila sa unang pagkakataon kung gaano hindi mahuhulaan ang tadhana ng tao, at sa gayon ay hinaharap nila ang buhay nang may halong pagkasindak at pag-asam. Ang iba ay hindi gaanong nakapag-aral, ngunit nakakasulat sila ng mga aklat, nagkakamit ng kaunting kasikatan. At ang iba naman ay halos ganap na hindi marunong magbasa at magsulat, ngunit kumikita sa pagnenegosyo at sa gayon ay kayang suportahan ang kanilang sarili. … Kung anong trabaho ang pipiliin ng isang tao, paano siya kumikita para mabuhay, kung ang mga pagpiling ginagawa niya ay mabuti o masama—mayroon bang anumang pagpipilian ang mga tao sa mga bagay na ito? Nakabatay ba ang mga ito sa mga pagnanais at desisyon ng mga tao? Karamihan sa mga tao ay nagnanais na magtrabaho nang kaunti at kumita nang malaki, na hindi magpakapagod sa ilalim ng araw at ulan, na manamit nang kagalang-galang, na maging kahanga-hanga saanman sila magpunta, na manguna, at magdala ng karangalan sa kanilang mga ninuno. Mayroong gayong ‘perpektong’ mga kahilingan ang mga tao, ngunit kapag ginawa na nila ang kanilang unang hakbang sa landas ng buhay, unti-unti nilang nakikita kung gaano ka-di-perpekto ang tadhana ng tao, at tunay na napagtatanto sa unang pagkakataon na, bagama’t maaaring gumawa ang isang tao ng matatapang na plano para sa kanyang kinabukasan at walang pakundangang magtaglay ng lahat ng uri ng pangarap, walang sinuman ang may abilidad o kapangyarihan na isakatuparan ang sarili niyang mga pangarap, ni ang abilidad na kontrolin ang sarili niyang kinabukasan. Palaging magkakaroon ng agwat sa pagitan ng mga pangarap ng isang tao at ng mga realidad na kinakaharap niya; hindi kailanman magiging ayon sa inilalarawan ng isang tao sa isip ang mga bagay-bagay, at sa harap ng gayong mga realidad, hindi kailanman makakahanap ng kasiyahan o pagkakontento ang mga tao. Mayroon pa ngang ilang tao na paulit-ulit na sumusubok na makaisip ng lahat ng uri ng pamamaraan at tumutuklas ng bawat posibleng daluyan, at gumagawa ng lahat ng uri ng pagsisikap at sakripisyo, para sa kapakanan ng kanilang mga kabuhayan at kinabukasan, at para sa kapakanan ng pagbabago ng kanilang mga kapalaran. Ngunit sa huli, kahit na maisakatuparan nila ang kanilang mga pangarap at pagnanais sa pamamagitan ng sarili nilang pagsusumikap, hindi nila kailanman mababago ang kanilang mga kapalaran, at gaano man sila magpunyagi, hindi nila kailanman malalampasan ang kanilang mga tadhana. Anuman ang pagkakaiba sa kanilang mga abilidad at talino, at mayroon man silang determinasyon o wala, ang lahat ng tao ay pantay-pantay sa harap ng kapalaran, kung saan hindi sila pinag-iiba sa pagitan ng dakila at hamak, mataas at mababa, marangal at aba. Kung anong trabaho ang ginagawa ng isang tao, kung ano ang ginagawa niya para mabuhay, at kung gaano karaming yaman ang mayroon siya sa buhay ay hindi nakasalalay sa kanyang mga magulang, sa kanyang mga talento, o sa kanyang mga pagsisikap at ambisyon—ito ay nakasalalay sa paunang pag-orden ng Lumikha” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi III). Pagkatapos basahin ang siping ito ng mga salita ng Diyos, napagtanto kong ang uri ng kinabukasan at tadhana ng isang tao ay hindi nakadepende sa kung ano ang major nila o kung anong degree mayroon sila, kundi sa paunang pag-orden ng Diyos. Tiningnan ko ang mga tao sa paligid ko. Marami ang nag-aral nang mabuti at nakakuha ng mas matataas na degree, pero sa huli ay hindi sila nakahanap ng magagandang trabaho. Ang ilan sa mga schoolmate ko ay mababa ang mga grado, pero noong gumradweyt sila, nagkataong sinuwerte sila sa mga reporma sa patakaran at napunta sa magagandang employer. Ang iba pang schoolmate ay nakapasok sa graduate school, pero sa huli, pareho lang ang naging trabaho nila sa mga may associate degree. Isa pa, kung makapapasok ka sa magandang paaralan ay hindi nakadepende sa desisyon mo. Tingnan ninyo ako. Para makapasok sa isang magandang unibersidad, sadya akong lumipat sa magandang hayskul at nagsunog ng kilay sa pag-aaral araw-araw. Akala ko, sa matinding pagsisikap, makapapasok ako sa nangungunang unibersidad, at simula roon, mamumukod-tangi ako sa madla at makapagbibigay-dangal sa pamilya ko. Pero hindi ko inaasahan na sa huli, sa isang ordinaryong kolehiyo lang ako makapapasok. Ganoon din ngayon. Kung itinadhana akong makapasok sa top graduate school, makapapasok ako. Kung hindi ako itinadhana, kahit gaano pa ako magsumikap, hindi ako papasa sa exam. Ang tanging magagawa ko ay magpasakop sa mga pamamatnugot at pagsasaayos ng Diyos, at danasin ang mga bagay-bagay sa pamamagitan ng pagpapaubaya sa takbo ng mga ito habang ginagawa nang maayos ang tungkulin ko. Nang maisip ko ito, gumaan ang loob ko, at tinanggap ko ang tungkulin bilang isang lider. Pagkatapos maging lider, nakita ko na ang lahat ng bagay sa iglesia, malaki man o maliit, ay kailangang lutasin nang maingat. Maikling panahon pa lang akong nagsasanay at hindi ko pa arok ang mga prinsipyo, at hindi ko alam kung paano pangasiwaan ang maraming bagay. Kaya, kailangan kong magsikap na hanapin ang mga prinsipyo at makipagbahaginan sa mga kapatid. Wala na talaga akong oras o lakas para mag-aral ng mga kaalaman. Kasabay nito, lalo kong naramdaman na ang pagsasaulo ng kaalaman sa teksbuk ay nakababagot at nakauumay, at na walang praktikal na silbi ang kaalamang ito. Lagi kong kailangang pilitin ang sarili ko na sauluhin ang mga bagay na iyon. Pero iba ang paggawa ng tungkulin ko. Ang paggawa ng tungkulin ko ay nakapagbibigay sa akin ng mga praktikal na pakinabang, at napupuno ng galak ang puso ko. Halimbawa, sa pagpapatupad ng gawain ng pag-aalis mula sa iglesia, kailangan kong hanapin ang katotohanan sa aspekto ng pagkilatis at iugnay ito sa mga ipinamamalas ng mga tao, na nakapagpapahusay sa abilidad kong kumilatis. Madalas din akong makaranas ng mga paghihirap sa paggawa ng gawain ng iglesia. Bumabaling ako sa Diyos para magdasal at maghanap, at tumatanggap ako ng kaliwanagan at gabay ng Diyos. Lumago rin ang pananalig ko sa Diyos. Kahit na hindi ko nakita ang Diyos gamit ang sarili kong mga mata gaya ni Job, nararamdaman kong nasa tabi ko ang Diyos sa lahat ng oras at sa lahat ng lugar, at Siya ang tanging sandigan ko. Panatag na panatag ang puso ko, at ang pakiramdam na iyon ng kasiyahan sa puso ko ay isang bagay na hindi makukuha sa pag-aaral ng kaalaman. Pero sa tuwing bumabalik ako sa unibersidad at nakikita kong abala ang lahat ng kaklase ko sa paghahanda para sa entrance exam sa graduate school, at naririnig ko rin ang mga guro, estudyante, at mga magulang na nag-uusap tungkol sa entrance exam sa graduate school, habang abala naman ako sa gawain ng iglesia at pabawas nang pabawas ang oras ko para maghanda sa exam, nag-aalala ako kung ano ang iisipin nila sa akin. Iisipin kaya nilang hindi ako nagsisikap sa pag-aaral ko at hindi ko inaasikaso ang wasto kong gawain? Pagkatapos, naisip ko kung paanong bata pa lang ako ay nagsisikap na ako nang mabuti para makakuha ng mas mataas na degree. Susuko na lang ba ako nang basta-basta? Kung ganoon ay hinding-hindi na ako magkakaroon ng pagkakataong mamukod-tangi sa madla. Habang iniisip ang mga bagay na ito, hindi pa rin makabitiw ang puso ko, kaya nagdasal ako sa Diyos, “O Diyos, walang tigil akong naghahangad ng mas mataas na degree, at sa puso ko ay gusto ko pa ring kumuha ng entrance exam sa graduate school. Hindi ko ito tuluyang mabitiwan. Gabayan Mo sana akong maunawaan ang katotohanan para hindi ako maapektuhan ng usapin ng entrance exam sa graduate school at magawa ko nang maayos ang tungkulin ko.”

Pagkatapos magdasal, naghanap ako ng mga salita ng Diyos na may kinalaman sa kasikatan at pakinabang. Nabasa ko ang mga salitang ito ng Diyos: “Sa proseso ng pagkuha ng mga tao ng kaalaman, sa pamamagitan ng paggamit ng lahat ng uri ng pamamaraan, maging ito man ay pagkukuwento, simpleng pagbibigay sa kanila ng ilang kaalaman, o pagpapahintulot sa kanila na tugunan ang kanilang mga pagnanais o adhikain, patungo sa anong daan ba talaga nais akayin ni Satanas ang mga tao? Iniisip ng mga tao na walang mali sa pagkatuto ng kaalaman, na ito ay ganap na likas at may katwiran. Upang ilagay ito sa paraang nakakaakit pakinggan, ang magtatag ng matatayog na adhikain o ang magkaroon ng mga ambisyon ay pagkakaroon ng mga motibasyon, at ito dapat ang tamang landas sa buhay. Kung maisasakatuparan ng isang tao ang sarili niyang mga adhikain, o makapagtatatag ng isang matagumpay na propesyon sa kanyang buhay, hindi ba’t mas maluwalhati iyon na pamumuhay? Sa ganitong paraan, hindi lamang mapararangalan ng isang tao ang sariling mga ninuno kundi magkakaroon din siya ng pagkakataon na mag-iwan ng bakas para sa darating na mga henerasyon—hindi ba’t mabuting bagay ito? Ito ay isang mabuting bagay sa mga mata ng mga taong makamundo, at sa kanila ay dapat itong maging angkop at positibo. Si Satanas ba, gayumpaman, nang may mga masasamang motibo, ay umaakay sa mga tao patungo sa gayong daan at pagkatapos ay ganoon na lamang? Siyempre hindi. Sa katunayan, gaano man kaengrande ang mga adhikain ng tao, gaano man kamakatotohanan ang mga pagnanais ng tao o gaano man maaaring kaangkop ang mga ito, ang lahat ng gustong matamo ng tao, ang lahat ng hinahanap ng tao, ay hindi mapaghihiwalay na nauugnay sa dalawang salita. Ang dalawang salitang ito ay lubhang mahalaga sa bawat tao sa buong buhay nila, at ang mga ito ay mga bagay na binabalak na ikintal ni Satanas sa tao. Ano ang dalawang salitang ito? Ang mga ito ay ‘kasikatan’ at ‘pakinabang.’ Gumagamit si Satanas ng isang napakabanayad na paraan, isang paraan na lubos na naaayon sa mga kuru-kuro ng mga tao, at na hindi masyadong agresibo, para magdulot sa mga tao na tanggapin nila nang hindi nila namamalayan ang mga paraan at batas nito ng pananatiling buhay, makagawa ng mga layon sa buhay at direksyon sa buhay, at magtaglay ng mga adhikain sa buhay. Gaano man tila katayog pakinggan ang mga paglalarawan ng mga tao sa kanilang mga adhikain sa buhay, ang mga adhikain na ito ay palaging umiikot lamang sa kasikatan at pakinabang. Ang lahat ng hinahabol ng sinumang dakila o sikat na tao—o, sa katunayan, ng sinumang tao—sa buong buhay niya ay nauugnay lang sa dalawang salitang ito: ‘kasikatan’ at ‘pakinabang.’ Iniisip ng mga tao na sa sandaling magkaroon sila ng kasikatan at pakinabang, may kapital sila para magtamasa ng mataas na katayuan at malaking kayamanan, at upang magsaya sa buhay. Iniisip nila na sa sandaling mayroon na silang kasikatan at pakinabang, may kapital na sila para maghangad ng kasiyahan at makibahagi sa walang-pakundangang pagtatamasa ng laman. Alang-alang sa kasikatan at pakinabang na ito na ninanais nila, ang mga tao ay masaya at di-namamalayang ibinibigay kay Satanas ang kanilang mga katawan, puso, at maging ang lahat ng mayroon sila, kasama na ang kanilang kinabukasan at kapalaran. Ginagawa nila ito nang walang reserbasyon, ni wala ni isang sandali ng pagdududa, at hindi kailanman nalalaman na bawiin ang lahat ng minsang mayroon sila. Mapapanatili ba ng mga tao ang anumang kontrol sa kanilang mga sarili sa sandaling isuko na nila ang kanilang sarili kay Satanas at maging tapat dito sa ganitong paraan? Tiyak na hindi. Sila ay ganap at lubos na kontrolado ni Satanas. Sila ay ganap at lubos na nalugmok sa putikang ito, at hindi magawang mapalaya ang kanilang mga sarili. Kapag ang isang tao ay nasadlak sa kasikatan at pakinabang, hindi na nila hinahanap ang kung ano ang maliwanag, ang makatarungan, o ang mga bagay na iyon na maganda at mabuti. Ito ay dahil masyadong malakas ang pang-aakit sa mga tao ng kasikatan at pakinabang, at ang mga ito ay mga bagay na puwedeng hangarin ng mga tao nang walang katapusan sa buong buhay nila at maging sa magpasawalang hanggan. Hindi ba’t ito ang aktuwal na sitwasyon? Ang ilang tao ay magsasabing ang pagkatuto ng kaalaman ay hanggang sa pagbabasa lamang ng mga aklat at pagkatuto ng ilang bagay na hindi mo pa alam upang hindi mahuli sa panahon o hindi mapag-iwanan ng mundo. Ang kaalaman ay pinag-aaralan lamang upang makapaglagay ng pagkain sa iyong hapag, para sa iyong sariling kinabukasan, o para matustusan ang pangunahing mga pangangailangan. Mayroon bang kahit sinong tao ang magtitiis ng isang dekada ng puspusang pag-aaral para lamang sa pangunahing mga pangangailangan, para lamang lutasin ang usapin ng pagkain? Wala, walang mga taong ganito. Kaya bakit nagtitiis sa mga paghihirap na ito ang isang tao sa lahat ng mga taon na ito? Ito ay para sa kasikatan at pakinabang. Ang kasikatan at pakinabang ay naghihintay para sa kanila sa di-kalayuan, tumatawag sa kanila, at naniniwala sila na sa pamamagitan ng kanilang sariling sipag, mga paghihirap at pagpupunyagi saka lamang sila makakatahak sa daan na magdadala sa kanila sa kasikatan at pakinabang, sa gayon ay magkakamit ng mga bagay na ito. Ang gayong tao ay dapat magdusa ng mga paghihirap na ito para sa kanilang sariling landas sa hinaharap, para sa kanilang pagtamasa sa hinaharap at upang magkamit ng mas magandang buhay. … Ang mga ideya at pahayag na ito ay nakakaimpluwensiya sa sali’t salinlahi; maraming tao ang tumatanggap sa mga ideyang ito, at sila ay naghahangad, nakikibaka, at handa pa ngang isakripisyo ang kanilang buhay para tuparin ang ‘matatayog na adhikain’ na ito. Ito ang kaparaanan at metodo kung saan ginagamit ni Satanas ang kaalaman para gawing tiwali ang mga tao. Kaya matapos akayin ni Satanas ang mga tao sa landas na ito, nagagawa ba nilang magpasakop at sumamba sa Diyos? At nagagawa ba nilang tanggapin ang mga salita ng Diyos at hangarin ang katotohanan? Talagang hindi—dahil nailigaw na sila ni Satanas. Isaalang-alang natin ito ngayon: Sa loob ng kaalaman, mga ideya, at pananaw na ikinintal ni Satanas sa mga tao, naroon ba ang mga katotohanan ng pagpapasakop sa Diyos at pagsamba sa Diyos? Naroon ba ang mga katotohanan ng pagkatakot sa Diyos at pag-iwas sa kasamaan? Naroon ba ang anuman sa mga salita ng Diyos? Mayroon bang anuman sa mga iyon na sa katotohanan? Wala talaga—walang-wala ang mga bagay na ito” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi VI). “Alang-alang sa kasikatan at pakinabang na ito, lumilihis ang sangkatauhan mula sa Diyos at ipinagkakanulo Siya at lalo silang nagiging buktot. Sa ganitong paraan, sunud-sunod na nawawasak ang mga henerasyon sa gitna ng kasikatan at pakinabang ni Satanas. Kung titingnan ngayon ang mga kilos ni Satanas, hindi ba’t lubos na kamuhi-muhi ang mga lihim na mapanirang motibo nito? Marahil ay hindi pa rin ninyo nakikilatis ngayon ang masasamang motibo ni Satanas dahil iniisip ninyo na kung walang kasikatan at pakinabang, mawawalan ng kabuluhan ang buhay, at hindi na makikita ng mga tao ang daan sa kanilang harapan, hindi na nila makikita ang kanilang mga layon, at magiging madilim, malabo at mapanglaw ang kanilang hinaharap. Ngunit, unti-unti, balang araw ay mauunawaan ninyong lahat na ang kasikatan at pakinabang ay malalaking kadenang inilalagay ni Satanas sa tao. Pagdating ng araw na iyon, lubusan mong lalabanan ang pagkontrol ni Satanas at ang mga kadenang dinadala sa iyo ni Satanas. Kapag ninais mong palayain ang sarili mo mula sa lahat ng bagay na ito na ikinintal sa iyo ni Satanas, ganap kang hihiwalay kay Satanas, at talagang kamumuhian mo ang lahat ng naidulot ni Satanas sa iyo. Saka ka lamang magkakaroon ng tunay na pagmamahal at pananabik sa Diyos” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi VI).

Sa pagbabasa ng mga salita ng Diyos, napagtanto kong sa panlabas, walang masama sa paghahangad ng kaalaman, pero sa likod nito ay naroon ang masasamang intensyon ni Satanas. Nilikha ng Diyos ang tao. Ganap na likas at may katwiran para sa mga tao na manampalataya at sumamba sa Diyos, at gawin ang kanilang tungkulin; ang mga ito ay mga positibong bagay. Pero si Satanas, para makipag-agawan sa Diyos para sa mga tao, ay gumagamit ng kaalaman para iligaw sila, inaakay sila sa landas ng paghahangad ng kasikatan at pakinabang, itinutulak ang mga tao na ituring ang paghahangad ng kasikatan at pakinabang bilang isang positibong bagay, nang sa gayon ay gugulin nila ang lahat ng oras at lakas nila para sa kasikatan at pakinabang, at mawala na sa isip nilang gawin ang mga tungkulin nila o sumamba sa Diyos, kaya naman napapalayo sila sa Diyos, ipinagkakanulo ang Diyos, at sa huli ay nilalamon ni Satanas. Naalala ko kung paanong mula noong bata pa ako, tinanggap ko na ang pananaw na itinanim sa akin ng tatay ko, na “Maliliit ang ibang paghahangad, ang mga libro ang nakahihigit sa lahat ng ito.” Naniwala akong para hindi hamakin, kailangan kong mag-aral nang mabuti at makakuha ng mas mataas na degree. Alang-alang sa mga entrance exam, araw-araw, mula umaga hanggang gabi, isiniksik ko ang kaalaman sa utak ko na parang isang robot. Pakiramdam ko ay sasabog na ang ulo ko. Dahil nasisikil at nasasaktan, wala akong paraan para ilabas ang damdamin ko kundi ang umiyak. Ganoon pa man, hindi ko kailanman naisip na sumuko, dahil naniwala akong ang pagtatamo ng kasikatan at pakinabang ay katumbas ng pagkakaroon ng magandang kinabukasan. Ang pagiging bukod-tangi sa madla at pagbibigay-dangal sa pamilya ko ay parang pain na nakabitin sa harap ko, tinutukso akong gugulin ang lahat ng oras at lakas ko. Kalaunan, kahit na dumadalo rin ako sa mga pagtitipon at ginagawa ang tungkulin ko, ang iniisip ko ay kung paano makapagsisingit ng mas maraming oras para sa pag-aaral. Wala sa loob ko ang paglutas sa mga paghihirap at problema ng mga kapatid ko, dahil natatakot akong mauubos nito ang oras ko sa pag-aaral. Inihalal ako ng mga kapatid ko bilang lider, na isang pagkakataong ibinigay ng Diyos para magsanay, para makamit ko ang katotohanan at lumago sa buhay. Pero gusto kong tumanggi. Itinuring ko ang paghahangad ng kasikatan at pakinabang bilang isang positibong bagay, at handa akong magbayad ng anumang halaga para makuha ang mga iyon. Pero kapag hindi ko nagagawa nang maayos ang tungkulin ko, hindi man lang ako nakokonsensiya. Talagang hindi ko mapag-iba ang tama sa mali! Nakita kong ang paghahangad ng kasikatan at pakinabang ay maglalayo lang sa akin sa Diyos at magtutulak sa akin na ipagkanulo ang Diyos, at sa huli, lubos na mawawala sa akin ang pagliligtas ng Diyos at lalamunin ako ni Satanas. Sa mga huling araw, ang Diyos ay nagkatawang-tao para magpahayag ng mga salita upang iligtas ang sangkatauhan. Ito ang kritikal na sandali para sa kaligtasan ng tao, pero sinasayang ko ang pinakamagagandang taon ng buhay ko sa pag-aaral ng walang silbing kaalamang ito, pinalalampas ang pinakamagandang pagkakataon para sa pagliligtas ng Diyos. Kapag natapos na ang gawain ng Diyos at dumating na ang malalaking kalamidad, gaano man karaming kaalaman o pera ang mayroon ako o gaano man katanyag ang pangalan ko, hindi nito maililigtas ang buhay ko. Anong kabuluhan ang mayroon doon? Nang maisip ko ito, napagtanto ko ang seryosong mga kahihinatnan ng paghahangad ng kasikatan at pakinabang, at lalo kong naramdaman na ang paghahanda para sa entrance exam sa graduate school ay magsasayang lang ng kabataan ko. Hindi na ako puwedeng malinlang ni Satanas. Kailangan kong isuko ang paghahangad ng kasikatan at pakinabang, at maglaan ng mas maraming oras at lakas sa paggawa ng tungkulin ko.

Noong Disyembre 2016, habang palapit nang palapit ang petsa ng exam, tiningnan ko ang mga prep book para sa entrance exam sa graduate school na nasa mesa ko na ilang araw ko nang hindi binubuksan, at nag-aalangan pa rin ang puso ko: “Kukuha ba ako ng exam o hindi? Kung tutuusin, naghirap ako nang mahigit sampung taon. Paano kung pumasa ako? Pero kapag pumasa ako, kailangan ko na namang magsimula ng panibagong yugto ng mahirap na pag-aaral, magkakaroon ng mas maraming hayagan at lihim na tunggalian sa pagitan ng mga kaklase, at walang katapusang paghahangad ng iba’t ibang sertipiko. Maisip ko pa lang, nasisikil na ako at hindi makahinga! Tiyak na mauubos din nito ang oras ko sa paggawa ng tungkulin. Pero kung hindi ako kukuha ng entrance exam sa graduate school, ano ang gagawin ko sa hinaharap? Sobrang pinahahalagahan ng lipunan ngayon ang mga degree. Kung wala akong mas mataas na degree, hindi magiging madali ang paghahanap ng trabaho. Kung tutuusin, kinabukasan ko ang nakasalalay dito!” Habang iniisip ito, nagpabalik-balik ako ng lakad sa study room. Ano ang dapat kong piliin? Naalala ko ang isa sa huling labing-isang hinihingi ng Diyos sa tao: “Alang-alang sa Akin, kaya mo bang hindi magsaalang-alang, magplano, o maghanda para sa iyong landas ng pananatiling buhay sa hinaharap?” (Ang Salita, Vol. I. Ang Pagpapakita at Gawain ng Diyos. Isang Napakaseryosong Problema: Pagkakanulo (2)). Pagkatapos ay binasa ko ang mga salita ng Diyos: “Ang mga inaasam at hinahangad ng tao ay ang mga bagay na pinananabikan niya sa panahon ng paghahangad niya ng maluluhong pagnanais ng laman, sa halip na ang hantungan na marapat sa tao. Samantala, ang inihanda ng Diyos para sa tao ay ang mga pagpapala at mga pangako na nararapat sa tao sa sandaling siya ay madalisay, na inihanda ng Diyos para sa tao matapos likhain ang mundo, at hindi nababahiran ng mga pagpili, mga kuru-kuro, imahinasyon, o laman ng tao. Ang hantungang ito ay hindi inihanda para sa isang partikular na tao, kundi ito ang dako ng kapahingahan ng buong sangkatauhan. At kaya, ang hantungang ito ang pinakaangkop na hantungan para sa sangkatauhan” (Ang Salita, Vol. I. Ang Pagpapakita at Gawain ng Diyos. Pagpapanumbalik ng Normal na Buhay ng Tao at Pagdadala sa Kanya sa Isang Kamangha-manghang Hantungan). “Ngayon na ang panahon kung kailan ang Aking Espiritu ay gumagawa ng dakilang gawain, at ang panahon kung kailan sinisimulan Ko ang Aking gawain sa mga bayan ng Hentil. Higit pa riyan, ito ang panahon kung kailan ikinaklasipika Ko ang lahat ng nilikha, inilalagay ang bawat isa sa kanya-kanyang kaukulang kategorya, upang ang Aking gawain ay maaaring magpatuloy nang mas mabilis at mas madaling makamit ang mga resulta. Kung kaya, ang Aking hinihingi pa rin sa iyo ay ang ialay mo ang iyong buong pagkatao sa lahat ng Aking gawain, at, higit pa rito, ang malinaw mong makilatis at makita nang may katumpakan ang lahat ng gawaing Aking ginagawa sa iyo, at gugulin ang lahat ng iyong lakas upang ang Aking gawain ay makapagkamit ng mas magagandang resulta. Ito ang dapat mong maunawaan. Tigilan ang pakikipagkompetensiya sa isa’t isa, ang paghahanap ng alternatibong plano, o ang paghahanap ng kaginhawahan para sa iyong laman, para maiwasan na maantala ang Aking gawain at na mahadlangan ang iyong magandang kinabukasan. Ang paggawa ng gayon, sa halip na protektahan ka, ay maaari lamang magdulot sa iyo ng pagkawasak. Hindi ba’t kahangalan ito para sa iyo? Iyang pinagpapakasasahan mo ngayon ay ang mismong bagay na sumisira sa iyong kinabukasan, samantalang ang pasakit na iyong tinitiis ngayon ay ang mismong bagay na nagpoprotekta sa iyo. Dapat mong malinaw na malaman ang mga bagay na ito, upang maiwasang mabitag sa mga tukso kung saan mahihirapan kang makawala, at upang maiwasang mapunta sa makapal na hamog at hindi na muling makita ang araw kailanman. Kapag nahawi ang makapal na hamog, masusumpungan mo ang iyong sarili sa kalagitnaan ng paghatol ng dakilang araw” (Ang Salita, Vol. I. Ang Pagpapakita at Gawain ng Diyos. Ang Gawain ng Pagpapalaganap ng Ebanghelyo ay ang Gawain Din ng Pagliligtas sa Tao). Paulit-ulit kong pinagbulay-bulayan ang mga salita ng Diyos, at habang lalo ko itong pinagbubulay-bulayan, lalong nagliwanag ang puso ko. Ang layunin ng Diyos ay para makabalik ang mga tao sa harap ng Lumikha at magawa ang kanilang tungkulin, matanggap ang paghatol at pagkastigo ng Diyos, at madalisay ang kanilang mga tiwaling disposisyon, nang sa gayon ay matamo ang magandang hantungan na inihanda ng Diyos para sa kanila. Sa kabaligtaran, ang hinahangad ko—ang pamumukod-tangi sa madla at pagbibigay-dangal sa pamilya ko—sa panlabas ay mukhang umaayon sa mga kapakanan ng laman ko, pero sa diwa, inilalayo ako nito sa Diyos at nagiging sanhi para ipagkanulo ko ang Diyos, at sa huli ay ikawawasak ko. Naisip ko kung paanong ang pamilya naming may apat na miyembro ay pare-parehong nanampalataya sa Diyos noon, pero kalaunan, dahil sa takot na matuklasan ng mga employer nila ang pananampalataya nila sa Diyos at maapektuhan ang kinabukasan nila, unti-unting tumigil sa pagdalo sa mga pagtitipon ang tatay at kapatid kong babae, at sa huli ay tuluyan nang tumigil sa pananampalataya sa Diyos. Kahit na nagkamit sila kalaunan ng mataas na katayuan at magandang materyal na pamumuhay, lagi silang mapagbantay laban sa mga tao, walang tunay na kaibigan, at natatakot na mapagbalakan nang masama; ginugugol nila ang mga araw nila sa pagpapakana at pang-iintriga, sobra-sobrang nag-aalala na hindi na sila makatulog sa gabi. Pinaglaruan at pinahirapan sila ni Satanas, at namuhay nang may matinding pasakit. Ang mga kinahinatnan ng paghahangad nila ng kasikatan at pakinabang ay nagsilbi ring paalala sa akin na walang idinudulot na benepisyo ang paghahangad ng kasikatan at pakinabang: Isa itong daang walang patutunguhan. Hindi ako puwedeng sumunod sa landas ng kabiguan nila. Dapat kong hangarin na magawa nang maayos ang tungkulin ng isang nilikha, at hangarin ang tunay na kinabukasan na inihanda ng Diyos para sa tao. Nang mapag-isipan ito nang maigi, hindi ko na naramdaman ang lamig ng taglamig. Kahit na nagbayad na ako para magparehistro sa entrance exam sa graduate school, at naitalaga na ang examination hall ko, nagpasya akong hindi na kumuha nito, dahil pumasa man ako, hindi ito ang tamang landas sa buhay, at walang kabuluhan ang kasikatang iyon.

Matapos itong mapagdesisyunan, nakaramdam ako ng kaginhawahan sa buong katawan ko. Noong bumalik ako sa eskuwelahan at nakita ang mga schoolmate ko na nag-aalala tungkol sa entrance exam sa graduate school, alam kong si Satanas ang nagpapahirap sa kanila, at hindi na naaakit ang puso ko sa entrance exam sa graduate school. Mula noon, lubos kong inilaan ang sarili ko sa paggawa ng aking tungkulin. Makalipas ang isang taon, na-diagnose ang tatay ko ng late-stage na kanser sa tiyan, at pumanaw siya anim na buwan ang makalipas. Nang makita kong walang silbi ang kaalaman, kasikatan, at pakinabang sa harap ng kamatayan, lalo akong naging tiyak sa puso ko na ang pananampalataya sa Diyos at paghahangad ng katotohanan ang tanging paraan para mabuhay ang mga tao. Ngayon, ginagawa ko ang tungkulin ko nang full-time, malayo sa ingay at alitan ng mundo, at napakapayapa at napakapanatag ng nararamdaman ko sa puso ko. Araw-araw, nakasasalamuha ko ang mga kapatid, at sama-sama kaming gumagawa ng mga tungkulin namin at nagbabahagi tungkol sa katotohanan. Nagtutuon din ako sa pagdanas ng paghatol at pagkastigo ng mga salita ng Diyos, at nagkamit ako ng kaunting pagkakilala sa sarili kong mga tiwaling disposisyon. Ang mga pakinabang na ito ay hindi kailanman maibibigay sa akin ng ilang taong pag-aaral at pagtatamo ng malaking kasikatan at pakinabang. Nagpapasalamat ako sa gabay ng mga salita ng Diyos dahil tinulutan ako nitong maunawaan kung ano ang tunay na kinabukasan, at makagawa ng matalinong pagpili.


41. Paano Tratuhin ang mga Interes at Libangan ng Isang Anak

Ni Wen Nuan, Tsina

Mula pagkabata, medyo mahina na ang anak ko at mabagal din siyang lumaki. Dahil malapit lang ang bahay namin sa eskuwelahan, madalas ko siyang dalhin sa sports field para tumakbo at magpalakas ng katawan. Noong panahong iyon, may isang coach na nakapansin sa kanya. Noong 2020, nang nasa ikatlong baitang na ng elementarya ang anak ko, napili siya ng coach para sumali sa pangkat ng soccer ng paaralan. Bawat hapon pagkatapos ng klase, nag-eensayo ang anak ko sa field, at nang makita kong hindi na siya maputla at lumalakas ang kanyang katawan, labis akong nasiyahan. Gabi-gabi, pinakikinggan ko siyang magbahagi ng mga interesanteng kuwento tungkol sa soccer. Habang pinapanood kong mag-ensayo ang anak ko sa field, napansin kong binibigyan siya ng espesyal na atensiyon ng ilang coach at tinuturuan pa siya ng mga karagdagang galaw. Napakagalang makipag-usap sa akin ng mga coach, pinupuri ang anak ko dahil mabilis daw matuto, masunurin, at matibay, at madalas, hinahayaan nila siya na makipaglaro sa mga nakakatandang estudyante, sabi nila ay gusto raw nila siyang linangin para maging pangunahing manlalaro. Tuwang-tuwa ako, at naisip ko, “Talagang maipagmamalaki ko ang batang ito. May potensyal nga kaya talaga siya bilang isang soccer player?” Mula noon, sinimulan kong subaybayang mabuti ang paglalaro ng soccer ng anak ko, at hangga’t hindi ako masyadong abala sa mga tungkulin ko, pinupuntahan ko ang lahat ng kanyang laro, malaki man o maliit. Kung may anumang pagsasaayos ang pangkat, ipinapaalam sa akin nang maaga ng coach, at nakadama ako ng matinding karangalan. Hindi ko tuloy maiwasang mangarap nang gising, “Mukhang may kaloob talaga ang anak ko rito. Sa lipunan ngayon na puno ng kompetisyon, mahirap magkaroon ng matatag na posisyon kung walang espesyal na kasanayan. Kailangan ko siyang linangin nang maayos at gawing isang sikat na manlalaro, at kapag naging sikat na siya at matagumpay, bukod sa maipagmamalaki ko siya, makikibahagi pa ako sa kanyang yaman at kaluwalhatian.” Noong Bagong Taon ng 2021, nanalo ang pangkat ng anak ko sa kampeonato ng distrito. Habang tinitingnan niya ang kumikinang na gintong tropeo, niyakap niya ako at masaya siyang tumawa. Sa galak ko, lihim akong nagpaplano para sa kinabukasan ng anak ko bilang manlalaro ng soccer. Naisip ko sa sarili ko, “Mula ngayon, ihanda mo na ang sarili mo sa hirap. Huwag mo akong sisisihin kung magiging mahigpit ako—para ito sa ikabubuti mo. Kapag naging matagumpay ka balang araw, mauunawaan mo rin ang masidhi kong layunin. Libangan mo na rin naman ito, at kung hindi ka namin lilinangin nang maayos, aba’y nagkukulang na kami sa aming responsabilidad bilang mga magulang.”

Pagkatapos nito, madalas kong pinapanood sa anak ko ang mga highlight reel ng mga sikat na manlalaro mula sa iba’t ibang panig ng mundo. Sinasabi ko sa kanya, “Nakikita mo kung gaano kahanga-hanga ang sikat na manlalarong iyan? Kung isang araw ay maging katulad ka niya, ano kaya ang magiging pakiramdam mo?” Mahilig na talagang manood ng mga laro ang anak ko, at dahil sa paggabay ko, lalo pa siyang ginanahan. Pagkatapos niyang gawin ang takdang-aralin niya, nanonood na siya ng mga laro at mga interbyu sa mga sikat na manlalaro. Hindi nagtagal, naging napakapamilyar na niya sa mga pangunahing palaro sa soccer at sa mga sikat na manlalaro mula sa iba’t ibang bansa, at madalas niya pa itong ipinapaliwanag sa akin. Nang makita kong nasa tamang landas na ang anak ko, sinimulan ko siyang lalo pang turuan, “Walang sinumang basta-basta na lang nagtatagumpay. Kailangan mong magtiis ng hirap para matupad mo ang mga pangarap mo.” Lubos na sumang-ayon ang anak ko at bihira siyang magreklamo tungkol sa mga nakakainip na pagsasanay sa mga pangunahing kasanayan. Sa buong tag-araw ng 2021, alas-5 ng umaga pa lang, pumupunta na ang anak ko sa field para mag-ensayo at hindi tumitigil hanggang lampas alas-9 ng umaga na, at ni isang sesyon ay hindi niya pinalampas. Isang beses, nilagnat ang anak ko, at medyo naawa ako na makita siyang ganoon kahina. Pero para tulungan siyang magkaroon ng pangalan sa hinaharap, dinala ko pa rin siya sa field. Tuwing Sabado at Linggo, kapag nagpupunta siya sa club para mag-ensayo, minsan ay sobrang pagod na siya at gusto niyang lumiban, pero palagi akong tumatanggi. Minsan, labag na sa loob niya, pero patuloy ko siyang kinakausap para subukan na baguhin ang isip niya, “Kailangan mong magtiyaga para makita ng coach ang pagsisikap mo. Kailangang gumaling ang mga kasanayan mo para maisama ka ng coach sa mas maraming laro. Kapag sumikat ka na, mapapansin ka ng mas magaling na coach at ililipat ka sa mas mahusay na pangkat, kapag nagkagayon ay mas magiging malapit ka nang maging sikat na manlalaro, hindi ba?” Hindi na makakontra sa akin ang anak ko, kaya napipilitan na lang siyang mag-ensayo.

Kalaunan, dahil sa matinding pandemya, nahinto ang malalaking kompetisyon sa loob ng dalawang magkasunod na taon. Walang napanalunang parangal ang anak ko, at pareho kaming nanghinayang, pero hindi kailanman tumigil sa pag-eensayo ang anak ko. Kahit sa gitna ng matinding lamig, na iilan lang ang tao sa field, naroroon pa rin siya kasama nila. Gayumpaman, hindi ko alam kung kailan eksaktong nagsimulang magbago ang relasyon namin ng anak ko. Dahil sa pagkasabik kong makita ang resulta ng pinaghihirapan ng anak ko, sa tuwing umuuwi siya at gustong magkuwento ng mga interesanteng pangyayari sa ensayo, lagi ko siyang pinuputol nang walang pasensiya: “Wala akong pakialam sa mga iyan. Ang gusto ko lang malaman: Nanalo ba kayo? Ilang goal ang naipasok mo? Pinuri ka ba ng coach? Ikaw ba ang pinakamagaling na manlalaro sa pangkat ninyo?” Natitigilan ang anak ko sa mga tanong ko, at hindi na siya naging kasinglapit sa akin gaya ng dati. Kapag nananalo ang pangkat nila, ipinagmamalaki niya ito sa akin, pero kapag natatalo sila, nakayuko ang ulo niya na para bang may nagawa siyang pagkakamali.

Noong 2023, tuluyan nang inalis ang mga restriksyon dahil sa pandemya, at idinaos ang iba’t ibang kompetisyon ayon sa iskedyul. Tuwing Sabado’t Linggo, madalas dalhin ng coach ang mga bata sa ibang lungsod para sa mga laro, at kapag bakasyon, pumupunta sila sa mas malalayong lungsod para sa malalaking kompetisyon, at nakikipagpaligsahan pa sila sa mga pangkat na ka-edad nila mula sa ibang mga bansa. Gaano man kalaki ang gastos, masigasig ko pa ring isinasali ang anak ko, at itinuturing ko ang sarili ko bilang isang magulang na nakikita ang mangyayari sa hinaharap at na responsable. Habang mas maraming parangal ang napapanalunan ng anak ko, lalo akong nagmamalaki, at labis na nasisiyahan ang aking banidad sa harap ng lahat ng coach, ibang magulang, at aming mga kaibigan at kamag-anak. Ngayong taon, naging napakaabala ko sa aking mga tungkulin, pero para masamahan ang anak ko sa pagsasanay, madalas kong iparada ang kotse ko sa tabi ng field at nagtatrabaho ako sa computer habang hinihintay siya. Dahil madalas akong kailangang bumaba ng kotse para kumustahin ang pag-eensayo ng anak ko, napakababa ng kahusayan ng tungkulin ko. Minsan, sumali ang anak ko sa isang kompetisyon sa siyudad, at nagkataon namang kasabay ito ng pagtitipon ko kasama ang isang baguhan. Kahit na gusto ko talagang pumunta sa laro ng anak ko, hindi ko naman puwedeng pabayaan ang mga tungkulin ko, kaya kinailangan kong pumunta sa pagtitipon. Pero sa buong panahon na papunta ako roon, ang laro lang ang nasa isip ko. Iniisip ko kung makakapaglaro ba ang anak ko sa buong laban, o kung mananalo ba ang pangkat nila. Pagdating ko sa bahay-tuluyan, nakita kong wala pa ang baguhan. Karaniwan, mag-aalala na ako at susubukan kong kontakin ang baguhan, pero noong araw na iyon, pakiramdam ko ay tamang-tama lang na hindi siya dumating, dahil ibig sabihin ay makakapunta ako sa laro para mapanood ang anak ko. Naghintay ako sandali, at dahil hindi pa rin dumarating ang baguhan, sabik na sabik akong nagmadali papunta sa laro. Sakto, inabutan ko ang ikalawang kalahati ng laro. Tuwang-tuwa akong makita na nanalo ang pangkat ng anak ko kaya tuluyan ko nang nakalimutang kontakin ang baguhan.

Noong Oktubre 2023, sumali ang pangkat ng anak ko sa isang kompetisyon sa buong siyudad pero hindi sila nanalo ng tropeo. Galit na galit ako. Lalo na nang makita kong nanalo ng premyo ang pangkat na mas bata nang isang taon kaysa sa anak ko at nagdiriwang ang mga magulang at mga batang iyon sa WeChat group, para akong masisiraan ng ulo. Dati, lagi lang silang naiinggit sa amin, pero ngayon ay aktuwal silang nanalo, habang ang anak ko ay umuwi nang walang premyo. Hindi ko alam kung ano ang gagawin ko sa sobrang hiya ko. Pag-uwi ko sa bahay, ni hindi ako naghapunan. Walang tigil akong naglabas ng sama ng loob sa anak ko, “Dalawang taon nang naantala ang mga kompetisyon dahil sa pandemya, pero hindi ko inaasahan na wala pa rin kayong resulta ngayon. Ito ay dahil hindi kayo inensayong lahat nang maayos ng coach ninyo bago ang kompetisyon. Iyong isang kakampi ninyo, pumalya sa kritikal na sandali at hinila kayong lahat pababa. At ikaw naman, sa tingin ko hindi ka rin naman ganoon kagaling. Kung talagang magaling ka, siguradong nadala mo ang pangkat ninyo hanggang sa dulo!” Malungkot na malungkot na nga ang anak ko dahil natalo sila sa laro, pero nang makita niya akong nagpupuyos, sinubukan niya akong aluin, “Ma, huwag ka nang magalit. Sa bawat kompetisyon, may nananalo at natatalo talaga. Hindi lang talaga kami kasinggaling nila.” Habang tinitingnan ko ang inosenteng mukha ng anak ko, medyo naantig ako, “Isang laro lang naman ito; bakit ba ako ganito kagalit?” Pinilit ko ang sarili kong magsabi ng ilang salitang pampalakas-loob sa anak ko. Pero sa loob-loob ko, hindi pa rin ako mapanatag, at ala-una na ng madaling-araw ay hindi pa rin ako makatulog. Naramdaman kong mali ang kalagayan ko, kaya nagdasal ako sa puso ko, “O Diyos, hindi ko makontrol ang aking emosyon. Hinihiling Mo na palagi naming tingnan ang mga tao at bagay-bagay, at palagi kaming umasal at kumilos nang ayon sa Iyong salita, gamit ang katotohanan bilang aming pamantayan. Sa anong aspekto ng katotohanan ako dapat pumasok pagdating sa paglilinang sa aking anak? Pakiusap, bigyan Mo ako ng kaliwanagan at gabay.” Pagkatapos magdasal, naalala ko kung paanong sinabi sa atin ng Diyos kung anong mga responsabilidad ang dapat tuparin ng mga magulang para sa kanilang mga anak, at pumasok sa isip ko ang isang sipi ng mga salita ng Diyos: “Ang pagtupad sa kanilang mga responsabilidad ay nangangahulugan, sa isang banda, ng pangangalaga sa pamumuhay ng kanilang mga anak, at sa kabilang banda, ng paggabay at pagtatama sa mga kaisipan ng kanilang mga anak, at pagbibigay sa mga ito ng tamang gabay hinggil sa mga kaisipan at pananaw ng mga ito” (Ang Salita, Vol. VI. Ukol sa Paghahangad sa Katotohanan. Paano Hangarin ang Katotohanan (18)). Hinihiling ng Diyos na kapag ang ating mga menor de edad na anak ay may mga sukdulang kaisipan o pananaw, bilang mga magulang ay dapat natin silang payuhan kaagad tungkol sa kanilang mga naiisip. Ito ang responsabilidad ng pagiging isang magulang. Natalo ang anak ko sa kompetisyon noong araw na iyon, at nang umuwi siya, dapat sana ay iyon ang oras para ilabas niya ang kanyang sama ng loob at ipahayag ang kanyang mga iniisip. Dapat ay pinakinggan ko ang kanyang mga iniisip, pinayuhan siya, at tinulungan siyang itama ang kanyang mga maling pananaw. Bukod sa hindi ko man lang siya pinayuhan, sa halip ay pinalala ko pa ang mga bagay-bagay para sa kanya. Napakawalang-katwiran ko! Hindi man lang ako pasok sa pamantayan bilang isang ina. Ang sama-sama ko! Nang maisip ko ang mga ito, unti-unti akong kumalma, at hindi na ako nahumaling sa resulta ng kompetisyon.

Kalaunan, pinagnilayan ko kung bakit napakarami kong hinihingi sa aking anak. Nabasa ko ang mga salita ng Diyos: “Sa loob ng subhetibong kamalayan ng mga magulang, mayroon silang lahat ng uri ng mga pag-aakala, plano, at pagpapasya tungkol sa kinabukasan ng kanilang mga anak, at bilang resulta, nabubuo nila ang mga ekspektasyong ito. Dahil sa mga ekspektasyong ito, hinihingi ng mga magulang na pag-aralan ng kanilang mga anak ang iba’t ibang kasanayan, tulad ng pag-arte, pagsayaw, pagpipinta, at iba pa, iniisip na pagkatapos maging mga taong may talento ang kanilang mga anak, magiging mas madali para sa kanila na mangibabaw sa iba sa halip na mamuhay sa ilalim ng mga ito, na maging mga mataas na ranggong opisyal sa halip na mga mababang antas na subordinado, na maging mga manager, executive, at CEO, na magtrabaho sa mga kumpanya ng Fortune Global 500, at iba pa. Ang lahat ng ito ay mga subhetibong ideya ng mga magulang. … Ano ang batayan ng mga ekspektasyong ito ng magulang? Saan nagmumula ang mga ito? Nagmumula ang mga ito sa lipunan at sa mundo. Ang layon ng lahat ng ekspektasyong ito ng magulang ay upang matutong umangkop ang mga anak sa mundo at sa lipunang ito, upang maiwasang masibak ng mundo at ng lipunan, at maitatag ang sarili nila sa lipunan, makakuha ng permanenteng trabaho, magkaroon ng matatag na pamilya, at magandang kinabukasan, kaya nagkakaroon ng iba’t ibang subhetibong ekspektasyon ang mga magulang para sa kanilang mga anak. Halimbawa, ngayon ay medyo uso ang maging isang computer engineer. Sinasabi ng ilang tao: ‘Dapat maging isang computer engineer ang anak ko sa hinaharap. Ang mga taong nagtatrabaho sa larangang ito ay maaaring kumita ng malaking pera, at napapaganda rin nito ang imahe ng kanilang mga magulang!’ Kapag wala pang lubos na pagkaunawa ang mga anak sa lipunan o sa trabaho, ang mga magulang na ang pumipili ng mga propesyon o nagpaplano ng kinabukasan para sa kanila. Hindi ba’t mali ito? (Mali ito.) Naglalagay ang mga magulang na ito ng mga ekspektasyon sa kanilang mga anak nang ganap na ayon sa sarili nilang mga kagustuhan at pagnanais. Hindi ba’t ito ay subhetibo? (Oo.) Sa magandang pananalita, ito ay subhetibo—ano ba talaga ito? Ano ang iba pang pakahulugan dito? Hindi ba’t ito ay pagiging makasarili? Hindi ba’t ito ay pamimilit? (Ganoon na nga.) Gusto mo ang isang partikular na propesyon, gusto mong maging isang opisyal, yumaman, maging tanyag at matagumpay sa lipunan, kaya pinahahangad mo rin sa mga anak mo na maging ganoong uri ng tao at pinapatahak mo sila sa ganoong landas. Ngunit mahirap sabihin kung magagawa ba nila ang trabahong iyon sa hinaharap, o kung talaga bang nababagay sa kanila ang trabahong iyon. At ano ba mismo ang kanilang tadhana, kung gayon? Paano sila paghaharian ng Diyos at gagawan ng mga pagsasaayos? Alam mo ba ang mga bagay na ito? Sinasabi ng ilang tao: ‘Wala akong pakialam sa mga bagay na iyon. Hangga’t ito ay isang bagay na gusto ko, bilang isang magulang, ayos lang ito. Dahil gusto ko ito, naglalagay ako ng ganitong uri ng mga ekspektasyon sa kanila.’ Hindi ba’t masyadong makasarili iyon? (Oo.) Sa magandang pananalita, ito ay napakasubhetibo, nakikinig lang ito sa sarili, ngunit ano ba ito, sa realidad? Ito ay sobrang makasarili!” (Ang Salita, Vol. VI. Ukol sa Paghahangad sa Katotohanan. Paano Hangarin ang Katotohanan (18)). Mula sa mga salita ng Diyos, nakita ko na kung anu-ano ang hinihingi ng mga magulang sa kanilang mga anak batay sa sarili nilang mga kagustuhan at pagkaunawa sa lipunan, at pagkatapos ay hinihiling nila sa kanilang mga anak na hangarin at kamtin ang mga ito. Nang suriin ko ang aking sarili batay rito, nakita ko na gusto kong hinahangaan ako ng iba at ayaw kong manatiling hindi kilala, kaya inasahan kong ganoon din ang hahangarin ng anak ko. Nakita ko na matindi ang presyur ng kompetisyon sa lipunan at nagkataon namang may kaloob sa palakasan ang anak ko, kaya umasa akong mamumukod-tangi siya sa mga ka-edad niya sa pamamagitan ng soccer, para sa huli ay maging isang sikat na tao, kumita ng maraming pera, at mamuhay nang nakatataas sa iba. Sa ganitong paraan, makikinabang din ako sa kanyang tagumpay. Upang makamit ang layong ito, ipinagkait ko sa anak ko ang kagalakan sa paglalaro ng soccer, at pinilit ko siyang hangarin ang adhikain na maging isang sikat na manlalaro ayon sa aking kagustuhan. Anuman ang tindi ng init o lamig, at kaya man o hindi ng kanyang katawan, pinilit ko pa rin siyang magpatuloy sa pag-eensayo. Unti-unti, naging masyadong nakatuon ang anak ko sa pagkapanalo o pagkatalo at sa karangalan, at nagkaroon pa nga siya ng pagmamalaki at naging kampante dahil sa kanyang mga nakamit. Sa panlabas, mukhang ginagawa ko ito para sa ikabubuti ng anak ko, pero ang totoo, gusto kong gamitin ang tagumpay niya sa soccer para matupad ang aking makasariling mga pagnanais at maabot ang sarili kong kahilingan na hangaan at magtamasa ng kayamanan at kaluwalhatian. Ang mas mahalaga, ang mga inaasahan at hinihiling ko sa anak ko ay pawang dulot lamang ng aking pansariling mga kagustuhan. Bata pa ang anak ko at ni hindi niya nga naiintindihan ang ideya ng pagiging sikat o pagkita ng malaking pera, pero ipinilit ko ang mga bagay na ito sa kanya at pinilit ko siyang isakatuparan ang plano ko. Napakamakasarili ko talaga! Kung ano ba ang magiging trabaho ng anak ko, at kung magiging anong uri ba siya ng tao sa hinaharap, ay nasa ilalim lahat ng kataas-taasang kapangyarihan at mga pagsasaayos ng Diyos. Sa pagpaplano sa buhay ng anak ko ayon sa sarili kong kagustuhan, hindi ba’t sinusubukan kong kumawala sa kataas-taasang kapangyarihan ng Diyos?

Kalaunan, naghanap ako ng sagot, “Bakit ba palagi kong inaasahan na tutuparin ng anak ko ang mga hinihiling ko?” Nang mabasa ko ang mga salita ng Diyos, medyo nagkaroon ng kaliwanagan ang puso ko. Sabi ng Makapangyarihang Diyos: “Sa katunayan, gaano man kaengrande ang mga adhikain ng tao, gaano man kamakatotohanan ang mga pagnanais ng tao o gaano man maaaring kaangkop ang mga ito, ang lahat ng gustong matamo ng tao, ang lahat ng hinahanap ng tao, ay hindi mapaghihiwalay na nauugnay sa dalawang salita. Ang dalawang salitang ito ay lubhang mahalaga sa bawat tao sa buong buhay nila, at ang mga ito ay mga bagay na binabalak na ikintal ni Satanas sa tao. Ano ang dalawang salitang ito? Ang mga ito ay ‘kasikatan’ at ‘pakinabang.’ Gumagamit si Satanas ng isang napakabanayad na paraan, isang paraan na lubos na naaayon sa mga kuru-kuro ng mga tao, at na hindi masyadong agresibo, para magdulot sa mga tao na tanggapin nila nang hindi nila namamalayan ang mga paraan at batas nito ng pananatiling buhay, makagawa ng mga layon sa buhay at direksyon sa buhay, at magtaglay ng mga adhikain sa buhay. Gaano man tila katayog pakinggan ang mga paglalarawan ng mga tao sa kanilang mga adhikain sa buhay, ang mga adhikain na ito ay palaging umiikot lamang sa kasikatan at pakinabang. Ang lahat ng hinahabol ng sinumang dakila o sikat na tao—o, sa katunayan, ng sinumang tao—sa buong buhay niya ay nauugnay lang sa dalawang salitang ito: ‘kasikatan’ at ‘pakinabang.’ Iniisip ng mga tao na sa sandaling magkaroon sila ng kasikatan at pakinabang, may kapital sila para magtamasa ng mataas na katayuan at malaking kayamanan, at upang magsaya sa buhay. Iniisip nila na sa sandaling mayroon na silang kasikatan at pakinabang, may kapital na sila para maghangad ng kasiyahan at makibahagi sa walang-pakundangang pagtatamasa ng laman. Alang-alang sa kasikatan at pakinabang na ito na ninanais nila, ang mga tao ay masaya at di-namamalayang ibinibigay kay Satanas ang kanilang mga katawan, puso, at maging ang lahat ng mayroon sila, kasama na ang kanilang kinabukasan at kapalaran. Ginagawa nila ito nang walang reserbasyon, ni wala ni isang sandali ng pagdududa, at hindi kailanman nalalaman na bawiin ang lahat ng minsang mayroon sila. Mapapanatili ba ng mga tao ang anumang kontrol sa kanilang mga sarili sa sandaling isuko na nila ang kanilang sarili kay Satanas at maging tapat dito sa ganitong paraan? Tiyak na hindi. Sila ay ganap at lubos na kontrolado ni Satanas. Sila ay ganap at lubos na nalugmok sa putikang ito, at hindi magawang mapalaya ang kanilang mga sarili. Kapag ang isang tao ay nasadlak sa kasikatan at pakinabang, hindi na nila hinahanap ang kung ano ang maliwanag, ang makatarungan, o ang mga bagay na iyon na maganda at mabuti. Ito ay dahil masyadong malakas ang pang-aakit sa mga tao ng kasikatan at pakinabang, at ang mga ito ay mga bagay na puwedeng hangarin ng mga tao nang walang katapusan sa buong buhay nila at maging sa magpasawalang hanggan. Hindi ba’t ito ang aktuwal na sitwasyon?” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi VI). Nang mabasa ko ang mga salita ng Diyos, naunawaan ko na ang dahilan kung bakit ako may ganoong mga inaasahan para sa aking anak ay dahil ginawa kong layon ko sa buhay ang paghahangad ng kasikatan at pakinabang. Mula pagkabata, ginamit ko na ang mga satanikong kasabihan na “Nagsusumikap ang tao na umangat; dumadaloy ang tubig pababa,” “Mamukod-tangi at magbigay karangalan sa iyong mga ninuno,” at “Kailangang tiisin ng isang tao ang pinakamatinding hirap para maging pinakadakila sa mga tao” bilang mga panuntunan sa buhay. Lubos akong nagtuon sa pag-aaral at pagpasa sa mga pagsusulit. Sa tuwing naaabot ko ang isang layon at pinupuri ako ng iba, kinaiinggitan din ng mga kamag-anak, kaibigan, at kapitbahay ang mga magulang ko dahil sa aking mga nakamit, at pakiramdam ko, sulit ang lahat ng paghihirap na tiniis ko. Pagkatapos kong magsimulang magtrabaho, para ma-promote, tumaas ang sahod, at mamukod-tangi, wala akong ibang mapagpilian kundi ang sumipsip sa aking mga nakatataas. Nagsuot ako ng maskara sa pakikitungo sa aking mga kasamahan, at nagsabi ako ng mga bagay na taliwas sa aking tunay na nararamdaman. Napakasaya ng pamilya ko na makita na nagtatrabaho ako sa malaking lungsod at nagpapadala ng pera sa bahay buwan-buwan, at nakaramdam din ako ng labis na kasiyahan sa sarili. Pero sa realidad, matagal na akong sawa sa ganoong uri ng buhay. Sa mundo ng kasikatan at pakinabang, nawalan ako ng integridad at dignidad, at nakaramdam ako ng kalungkutan at kahungkagan sa loob, at wala akong isang taong mapagsabihan ng tunay kong nararamdaman. Pagkatapos kong magbitiw sa trabaho, maraming taon kong ayaw balikan ang mga panahong iyon. Matapos kong tanggapin ang gawain ng Makapangyarihang Diyos sa mga huling araw, sinimulan kong gawin ang aking tungkulin sa iglesia, na nagbigay-daan para makaramdam ako ng kapayapaan at kapanatagan sa aking puso at maiwasan ang magulo at taksil na mundo ng pag-aagawan para sa kasikatan at pakinabang. Akala ko ay nabitiwan ko na ang paghahangad sa kasikatan at pakinabang, pero hindi ko inaasahan, pagdating sa paglalaro ng soccer ng anak ko, nagsimula na naman akong maghangad ng kasikatan at pakinabang. Gusto kong linangin ang anak ko para maging isang sikat na manlalaro para matamasa ko rin ang kaluwalhatian. Ang diwa ng inaasahan ko ay na gusto kong hangarin ng anak ko ang kasikatan, pakinabang, at katayuan, tulad ko. Sa field, nakikipagkumpitensya ang anak ko sa kanyang mga kalaban; sa labas ng field, nakikipagkumpitensya naman ako sa ibang mga magulang. Nagkukumpitensya kami para makita kung sino ang mas mahusay maglinang ng anak, at kung kaninong anak ang makapagbibigay ng mas malaking kaluwalhatian. Nagpantasya pa nga ako na kapag sumikat na ang anak ko, matatamasa ko ang yaman, katayuan, at kaluwalhatian kasama niya. Nakita ko na hindi talaga nagbago ang layong hinahangad ko. Sa mga taon ng pagsama sa anak ko sa mga laro, nakita ko na ang mga paligsahang pampalakasan ay tungkol lang sa kasikatan at pakinabang. Kahit pa ang mga manlalarong may kaloob ay makakuha ng magagandang resulta sa pamamagitan ng pagsisikap, ang pagdurusa na tinitiis nila sa isip at katawan sa proseso ay isang bagay na hindi kayang tiisin ng mga ordinaryong tao. Bukod dito, ang mga panandaliang tagumpay na ito ay mabilis na naglalaho at walang kabuluhan. Kahit ang mga sikat na manlalaro na kapwa may kasikatan at pakinabang ay hindi makakatakas sa pagtanda, sakit, at kamatayan, at humaharap pa rin sa mga paghihirap sa buhay. Hindi mapipigilan ng kasikatan at pakinabang ang pagtanda o pagkakasakit, ni mapahahaba ng mga ito ang buhay ng isang tao. Kahit na malinang ko pa ang anak ko para maging isang sikat na manlalaro, ano pa ang saysay nito? Hindi ba’t magdurusa pa rin siya sa pagpapahirap ni Satanas tulad ko mismo? Noon ko lang nakita na ang pag-akay sa aking anak sa landas ng paghahangad ng kasikatan at pakinabang ay parang pagtulak sa kanya sa isang hukay ng apoy. Ang anak ko ay malinaw na isang ordinaryong bata lang na mahilig maglaro ng soccer, at ako ang nabulag ng kasikatan at pakinabang. Ako mismo ang naglagay ng mga tanikala ng kasikatan at pakinabang sa aking anak.

Kalaunan, sa pamamagitan ng pagkain at pag-inom ng mga salita ng Diyos, mas nakita ko nang malinaw ang isyung ito. Sabi ng Makapangyarihang Diyos: “Kung nais gampanan ng mga magulang ang kanilang mga responsabilidad, dapat nilang sikaping unawain ang mga personalidad, disposisyon, hilig, kakayahan, at mga pangangailangan ng pagkatao ng kanilang mga anak, sa halip na gawing mga ekspektasyon para sa kanilang mga anak ang sarili nilang mga paghahangad ng kasikatan, pakinabang, at pera, ipinapataw sa kanilang mga anak ang mga bagay na ito ng kasikatan, pakinabang, at mundo. Tinatawag ng mga magulang ang mga bagay na ito sa magandang pakinggan na ngalan ng ‘mga ekspektasyon para sa kanilang mga anak,’ pero sa realidad, hindi ganoon ang mga ito. Malinaw na nagtatangka silang ipahamak ang kanilang mga anak at itulak ang mga ito sa mga bisig ng mga diyablo” (Ang Salita, Vol. VI. Ukol sa Paghahangad sa Katotohanan. Paano Hangarin ang Katotohanan (18)). “Patungkol sa mga landas na tatahakin ng kanilang mga anak sa hinaharap o sa mga propesyong hahangarin nila, hindi dapat ikintal ng mga magulang sa kanilang mga anak ang mga bagay tulad ng, ‘Tingnan mo ang piyanistang iyon, si ganito at ganyan. Nagsimula siyang tumugtog ng piyano sa edad na apat o lima. Hindi siya kailanman nagpasasa sa paglalaro, walang naging kaibigan, at nagsasanay lang ng piyano at pumapasok sa mga aralin sa piyano araw-araw. Kumonsulta rin siya sa iba’t ibang guro at pumasok sa iba’t ibang kompetisyon sa piyano. Tingnan mo kung gaano na siya kasikat na tao ngayon, maayos na nakakakain, maayos ang pananamit, napapalibutan ng awra ng pagiging katangi-tangi at iginagalang saanman siya magpunta.’ Ito ba ang uri ng edukasyon na nagsusulong ng malusog na pag-unlad ng isip ng isang bata? (Hindi.) Anong uri ito ng edukasyon, kung gayon? Isa itong maladiyablong edukasyon. Nakapipinsala ang ganitong uri ng edukasyon sa kahit anong murang isipan. Hinihikayat siya nito na maghangad ng kasikatan, na magnasa ng iba’t ibang awra ng pagiging katangi-tangi, at prestihiyo, katayuan, at kasiyahan. Dahil sa edukasyong ito, nananabik at naghahangad siya ng mga bagay na ito mula pa sa murang edad, itinutulak siya nito na mabalisa, mangamba nang matindi, at mag-alala, at inuudyukan pa nga siya nitong magbayad ng lahat ng klase ng halaga para lang makuha ang mga ito, gumigising siya nang maaga at nananatiling gising dis-oras ng gabi para gawin ang kanyang takdang-aralin at mag-aral ng iba’t ibang kasanayan, at nasasayang niya ang kanyang mga panahon sa pagkabata, ipinagpapalit niya ang mahahalagang taon na iyon para sa mga bagay na ito” (Ang Salita, Vol. VI. Ukol sa Paghahangad sa Katotohanan. Paano Hangarin ang Katotohanan (19)). Mula sa mga salita ng Diyos, nakita ko na ipinapasa ng mga magulang ang kanilang paghahangad sa kasikatan at pakinabang sa kanilang mga anak, at naroroon ito sa buong proseso ng pagpapalaki at pagtuturo sa mga anak. Pinipinsala nito ang katawan at isipan ng mga bata at sa diwa ay itinutulak sila papunta sa mga kamay ng diyablo. Naisip ko kung paanong ang anak ko ay nasa isang walang-alalahaning pagkabata, pero pinilit ko siyang maghangad, mula sa edad na anim o pito, na maging isang sikat na manlalaro, at habulin ang kasikatan at kayamanan. Ang mga ito ay higit pa sa kayang pasanin ng kanyang isip sa kanyang edad. Pero ipinilit ko pa ring ikinintal ang mga ideyang ito sa kanya, at iginiit na magpatuloy siya sa pag-eensayo, kahit na pagod na pagod siya o may sakit. Ang soccer ay naging higit pa sa isang interes o libangan lamang para sa aking anak, at napasailalim siya sa sobrang presyur mula sa akin. Pinilit ko ang anak kong alalahanin ang pagkapanalo at pagkatalo, tagumpay at kabiguan, pinilit ko siyang makipagkumpitensya sa kanyang mga ka-edad, at pinilit ko siyang mag-ensayo nang husto para mas maraming coach ang makapansin sa kanya. Sa puntong ito, nagiging mayabang ang anak ko at masyadong nagiging hambog sa tuwing nananalo siya sa isang laro o tumatanggap ng parangal, at nasisiraan siya ng loob at naiinggit kapag mas magaling ang ginagawa ng iba at nakakakuha sila ng atensiyon. Nawala sa anak ko ang kamusmusan na dapat sana ay mayroon siya sa kanyang edad, at lahat ng ito ay kinahinatnan ng pagpipilit ko ng sarili kong mga kagustuhan sa kanya. Matapos manampalataya sa Diyos sa loob ng maraming taon, hindi ko nakita ang pinsalang idinudulot ng kasikatan at pakinabang sa mga tao. Tinuruan ko pa nga ang anak kong hangarin ang kasikatan at pakinabang, at naantala ang sarili kong mga tungkulin sa proseso. Talagang napabayaan ko ang aking wastong gawain! Labis akong nagsisi at nagdasal ako sa Diyos, “O Diyos, hindi ko nauunawaan ang katotohanan. Hindi rin ako pasok sa pamantayan bilang isang magulang. Paano ko dapat turuan ang aking anak, at paano ko dapat tratuhin ang kanyang mga interes at libangan? Pakiusap, bigyan Mo ako ng kaliwanagan at gabay.”

Kalaunan, nakahanap ako ng landas ng pagsasagawa sa mga salita ng Diyos. Sabi ng Makapangyarihang Diyos: “Kapag ipinipilit ng mga magulang ang lahat ng uri ng ekspektasyon at hinihingi sa kanilang mga anak, naglalagay sila ng napakaraming karagdagang presyur sa mga ito—hindi ito pagtupad sa kanilang mga responsabilidad. Kung gayon, ano ang mga responsabilidad na dapat tuparin ng mga magulang? Kahit papaano, dapat nilang turuan ang kanilang mga anak na maging matatapat na tao na nagsasalita ng totoo at gumagawa ng mga bagay sa matapat na paraan, at turuan ang mga ito na maging mabait at hindi gumawa ng masasamang bagay, ginagabayan ang mga ito sa isang positibong direksyon. Ang mga ito ang kanilang mga pinakapangunahing responsabilidad. Dagdag pa rito, dapat nilang gabayan ang kanilang mga anak sa pag-aaral ng praktikal na kaalaman at mga kasanayan, at iba pa, batay sa kakayahan at mga kondisyon ng mga ito. Kung nananampalataya sa Diyos at nauunawaan ng mga magulang ang katotohanan, dapat nilang himukin ang kanilang mga anak na magbasa ng mga salita ng Diyos at tumanggap sa katotohanan, upang makilala ng mga ito ang Lumikha, at maunawaan na ang mga tao ay nilikha ng Diyos at na umiiral ang Diyos sa sansinukob na ito; dapat nilang akayin ang kanilang mga anak sa pananalangin sa Diyos at pagkain at pag-inom ng mga salita ng Diyos upang makaunawa ang mga ito ng ilang katotohanan, upang paglaki ng mga ito ay magawa ng mga ito na manampalataya sa Diyos, sumunod sa Diyos, at gawin ang tungkulin ng isang nilikha sa halip na hangarin ang mga makamundong kalakaran, masilo sa iba’t ibang komplikadong ugnayan ng mga tao, at maakit, gawing tiwali, at mawasak ng iba’t ibang masasamang kalakaran ng mundong ito. Ang mga ito talaga ang mga responsabilidad na dapat tuparin ng mga magulang. Ang mga responsabilidad na dapat nilang tuparin ay, sa kanilang papel bilang mga magulang, ang magbigay sa kanilang mga anak ng positibong gabay at angkop na tulong bago umabot ang mga ito sa hustong gulang, pati na rin ang maagap na pangangalaga sa pisikal na buhay ng mga ito hinggil sa mga pang-araw-araw na pangangailangan. Kung magkasakit ang kanilang mga anak, dapat silang ipagamot ng mga magulang kung kinakailangan; hindi nila dapat, dahil sa takot na maantala ang pag-aaral ng kanilang mga anak, pilitin silang pumasok sa paaralan at ipagwalang-bahala ang pagpapagamot. Kapag kailangang magpagaling ng kanilang mga anak, dapat pahintulutang magpagaling ang mga ito, at kapag kailangang magpahinga ng mga ito, dapat pahintulutang magpahinga ang mga ito. Ang pagtiyak sa kalusugan ng kanilang mga anak ay kinakailangan; kung mahuli sa pag-aaral ang mga anak, makakahanap ang mga magulang ng paraan para makabawi pagkatapos. Ang mga ito ang mga responsabilidad na dapat tuparin ng mga magulang. Sa isang banda, dapat nilang tulungan ang kanilang mga anak na magtamo ng matatag na kaalaman; sa kabilang banda, dapat nilang gabayan at turuan ang kanilang mga anak upang matahak ng mga ito ang tamang landas, at tiyakin ang kalusugang pangkaisipan ng mga ito upang hindi maimpluwensiyahan ang mga ito ng hindi mabubuting kalakaran at ng masasamang gawain ng lipunan. Kasabay nito, dapat din nilang idulot na ang kanilang mga anak ay mag-ehersisyo nang angkop upang matiyak ang pisikal na kalusugan ng mga ito. Ang mga ito ang mga bagay na dapat gawin ng mga magulang, sa halip na sapilitang ipataw ang anumang hindi makatotohanang inaasahan o hinihingi sa kanilang mga anak. Dapat tuparin ng mga magulang ang kanilang mga responsabilidad pagdating sa mga bagay na kailangan ng kanilang mga anak para sa kanilang espiritu at sa mga bagay na kailangan sa pisikal na buhay ng mga ito. Dapat nilang sabihin sa mga ito ang ilang karaniwang kaalaman, tulad ng dapat kumain ang mga ito ng maligamgam na pagkain at hindi ng malalamig na pagkain, na kapag malamig ang panahon ay dapat silang magsuot ng makapal para maiwasang ginawin o sipunin, tinutulungan ang mga ito na matutong pangalagaan ang sariling kalusugan ng mga ito. Dagdag pa rito, kapag may lumitaw na ilang pambata at wala pa sa gulang na ideya tungkol sa kinabukasan ng mga ito, o ilang labis-labis na kaisipan, sa mga murang isipan ng kanilang mga anak, dapat bigyan ang mga ito ng mga magulang ng tamang gabay sa sandaling matuklasan ito, itinatama ang mga pambatang pantasya at labis-labis na bagay na iyon upang makatahak ang kanilang mga anak sa tamang landas sa buhay. Ito ang pagtupad sa kanilang mga responsabilidad. Ang pagtupad sa kanilang mga responsabilidad ay nangangahulugan, sa isang banda, ng pangangalaga sa pamumuhay ng kanilang mga anak, at sa kabilang banda, ng paggabay at pagtatama sa mga kaisipan ng kanilang mga anak, at pagbibigay sa mga ito ng tamang gabay hinggil sa mga kaisipan at pananaw ng mga ito” (Ang Salita, Vol. VI. Ukol sa Paghahangad sa Katotohanan. Paano Hangarin ang Katotohanan (18)). Mula sa mga salita ng Diyos, nakita ko na ang responsabilidad ng mga magulang para sa kanilang mga menor de edad na anak ay, sa isang banda, ang pangalagaan ang kanilang mga pisikal na pangangailangan at tiyaking lalaki silang malusog, at sa kabilang banda, ang mas madalas na pakikipag-usap sa mga anak, at ang maagap na pagpapayo sa kanila at paglutas sa kanilang mga problemang sikolohikal. At ang mas mabuti pa ay ang dalhin ang kanilang mga anak sa harap ng Diyos. Ang mga salita ng Diyos ang tunay na kailangan ng mga tao. Praktikal Niyang itinuturo sa atin kung paano umasal at kung paano pakitunguhan ang ating mga anak. Napakaraming taon na akong magulang, pero wala akong ideya kung ano ba talaga ang ibig sabihin ng gawin ang pinakamakabubuti para sa aking anak. Sa puntong ito, napagtanto ko na sa pamamagitan lamang ng pagsunod sa mga salita ng Diyos ko tunay na matutupad ang aking mga responsabilidad bilang isang magulang, at na ito rin ang magbibigay-daan para lumaking malusog ang aking anak. Nang mapagtanto ko ang mga ito, hindi ko na pinilit ang anak kong lumahok sa mga pag-eensayo at sa iba’t ibang kompetisyon, sa halip, iginalang ko ang kanyang mga kagustuhan. Kasabay nito, kinausap ko siya, sinasabing, “Hindi natin hahangarin na maging sikat na manlalaro ka. Dahil nasisiyahan kang maglaro ng soccer, magtuon ka na lang sa pagkakaroon ng kasiyahan sa paglalaro.” Nagulat at natuwa ang anak ko nang marinig niya ito. Gumaan din nang husto ang pakiramdam ko. Pagkatapos niyon, kapag pumupunta ang aking anak sa mga pag-eensayo o kompetisyon, hinahayaan ko siyang asikasuhin ang mga iyon nang siya lang. Napanatag ako para magtuon sa sarili kong mga tungkulin at hindi na inalala ang mga bagay na iyon. Noong Mayo 2024, habang papalapit ang kanyang pagtatapos sa elementarya, may isang laro ang anak ko. Nang makita kong malalakas ang mga kalabang pangkat, nag-alala ako sa tindi ng kompetisyon, kaya iminungkahi kong huwag na siyang makilahok. Pero nagpumilit ang anak kong pumunta. Bilang resulta, ang mga pagkakamali ng kanyang mga kasamahan ay nagdulot ng pagkawala ng dalawang goal, at sa huling penalty shootout, hindi rin naipasok ng anak ko ang bola dahil sa kaba. Medyo sumama ang loob niya at nakaramdam siya ng panghihinayang, pero matiyaga ko siyang pinayuhan at hinikayat na harapin ang sitwasyon nang mahinahon. Pagkatapos itong marinig, labis na gumaan ang pakiramdam ng anak ko. Karaniwan, nagpapatotoo rin ako sa anak ko tungkol sa gawain ng Diyos. Kinakausap ko siya tungkol sa kung paanong nilikha ng Diyos ang tao at kung paano ginagawang tiwali ni Satanas ang mga tao. Naging napakainteresado ang anak ko at kaya niyang makaunawa. Madalas ko ring tinuturuan ang anak ko na umasa sa Diyos kapag nahaharap sa mga paghihirap, at na maging matapat sa kanyang mga salita at kilos, at huwag magsinungaling, manlinlang, o gumawa ng masasamang bagay.

Ang pagnanais para sa kasikatan at pakinabang ay paminsan-minsan pa ring gumugulo sa puso ko, at lalo na kapag nakikita kong nagtatagumpay ang mga anak ng iba sa ilang mga interes o libangan, hindi ako mapakali. Gayumpaman, hindi ko na ipinipilit ang aking mga kagustuhan sa aking anak. Isang gabi, may nabasa akong isang sipi ng mga salita ng Diyos. Ito ay isang bagay na pareho naming kailangan ng anak ko, kaya tinawag ko siya para basahin ang siping ito kasama ko. Sabi ng Makapangyarihang Diyos: “Ang pagbibigay sa iyo ng Diyos ng isang partikular na hilig, libangan, o kalakasan ay hindi nangangahulugan na dapat kang pagampanin ng Diyos ng ilang tungkulin o gawain na may kaugnayan sa iyong hilig, libangan o kalakasan. Sinasabi ng ilang tao, ‘Dahil hindi ako inuutusang gampanan ang isang tungkulin sa larangang ito o makibahagi sa gawaing may kaugnayan dito, kung gayon, bakit ako binigyan ng gayong hilig, libangan, o kalakasan?’ Binigyan ng Diyos ang napakaraming tao ng ilang partikular na mga hilig at libangan batay sa iba’t ibang kondisyon ng bawat tao. Siyempre, maraming bagay ang isinasaalang-alang: Sa isang banda, ito ay para sa kabuhayan at pananatiling buhay ng mga tao; sa kabilang banda pa, ito ay para pagyamanin ang buhay ng mga tao. Minsan, nangangailangan ang buhay ng isang tao ng ilang partikular na hilig at libangan, para man sa kaaliwan at kasiyahan o para makagawa sila ng ilang wastong gampanin, at sa gayon ay ginagawang makabuluhan ang kanilang buhay bilang tao. Siyempre, saanmang anggulong tingnan, may dahilan sa likod ng pagbibigay ng Diyos, at mayroon ding mga dahilan at batayan ang Diyos sa hindi pagbibigay. Maaaring ang iyong buhay bilang tao o ang iyong pananatiling buhay ay hindi nangangailangan na bigyan ka ng Diyos ng mga hilig, libangan, at kalakasan, at mapapanatili mo ang iyong kabuhayan o mapagyayaman ang iyong buhay bilang tao at gagawin itong makabuluhan sa pamamagitan ng ibang paraan. Sa madaling salita, binigyan man ng Diyos ang mga tao ng mga hilig, libangan, at kalakasan o hindi, hindi ito problema sa mismong mga tao. Kahit na walang mga kalakasan ang isang tao, hindi ito isang depekto ng kanyang pagkatao. Dapat itong maunawaan nang tama ng mga tao at tratuhin nang tama. Kung nagtataglay ang isang tao ng ilang partikular na hilig, libangan, at kalakasan, dapat niya itong pahalagahan at gamitin nang tama; kung wala siya ng mga ito, hindi siya dapat magreklamo” (Ang Salita, Vol. VII. Ukol sa Paghahangad sa Katotohanan. Paano Hangarin ang Katotohanan (12)). Mula sa mga salita ng Diyos, nakita ko na binibigyan ng Diyos ang mga tao ng mga interes at libangan, upang sa isang banda ay mapayaman ng mga ito ang buhay ng tao, at sa kabilang banda ay maging kanilang ikabubuhay. Pero kung makakapagtrabaho ba ang isang tao sa isang larangang may kaugnayan sa kanyang mga interes o libangan ay nakasalalay sa mga paunang pag-orden ng Diyos. Nagbahagi ako sa aking anak tungkol sa aking pagkaunawa kung paano tratuhin ang mga interes at libangan. Sinabi ng anak ko, “Salamat sa Diyos sa pagpapahintulot sa aking mahalin ang paglalaro ng soccer. Nagdala ito sa akin ng malaking kagalakan, pero kung magkakaroon ba ako ng isang trabahong may kaugnayan sa soccer, o kung ano ba ang magiging ikabubuhay ko sa hinaharap, ay nakasalalay pa rin sa mga pag-orden ng Diyos.” Sinabi ko, “Tama. Tanging ang mga salita ng Diyos ang katotohanan, at ganito natin dapat arukin ang bagay na ito.” Nararamdaman kong napakagandang manampalataya sa Diyos. Ang mga salita ng Diyos ay ang katotohanan, at binibigyan tayo nito ng mga prinsipyo ng pagsasagawa sa lahat ng bagay, na nagbibigay sa atin ng landas na susundan, at nagkakaloob din sa ating mga puso ng kalayaan at pagpapalaya.


42. Nagawa Kong Tratuhin nang Tama ang Tungkulin Ko

Ni Terry, Italya

Noong 2024, isinaayos ng lider na umarte ako sa mga video ng patotoong batay sa karanasan. Masayang-masaya ako na nagagawa ko ang ganito kaimportanteng tungkulin sa huling yugto ng gawain ng Diyos, at nagpasya akong gawin nang maayos ang tungkulin ko para suklian ang pagmamahal ng Diyos. Noong una, ekstra lang ako, pero kalaunan ay gumanap din ako bilang bida, nagbabahagi ng mga patotoong batay sa karanasan. Habang dumarami ang mga sumasaling aktor sa pangkat, na mas maraming bentaha kaysa sa akin, dumalang nang dumalang ang pagganap ko bilang bida. May isang video ng patotoong batay sa karanasan na orihinal na nakatakdang pagbidahan ko, pero kalaunan ay ibinigay ang papel kay Brother Albert. Nang sandaling iyon, nakaramdam ako ng krisis. Alam kong mas mahina ang kasanayan ko sa pag-arte kaysa sa lahat, at nag-alala ako na baka unti-unting itigil ng lider ang paggamit sa akin bilang aktor. Ano na lang ang gagawin ko kapag nagkagayon? Ano na lang ang iisipin ng lahat sa akin? Pagkatapos, ilang beses kong tiningnan ang iskedyul ng shooting at nakita kong pangalan pa rin ni Brother Albert ang nakasulat sa iskrip na iyon. Medyo nadismaya ako, pero lumipas din ito agad. Noong Oktubre, isinaayos ng lider na tumulong ako sa pagluluto sa kusina bukod pa sa mga tungkulin ko sa pag-arte. Noong panahong iyon, inisip kong magandang pagsasaayos iyon, dahil paraan ito para makagawa ako ng mas maraming tungkulin. Pero nang nasa kusina na talaga ako, nagsuot ng apron, at nagsimulang magluto, medyo sumama ang loob ko. Naisip ko, “Ginagawa ko ang tungkulin ng pag-arte sa halos buong panahon ng mga nakalipas na taon na ito. Kahit hindi ako kailanman gumanap na bida, nakasama naman ako sa maraming pelikula, at maituturing na beteranong aktor. Nakikilala ako ng mga kapatid saanman ako magpunta. Pero ngayon, tingnan mo ako. Naging tagaluto na ako. Kahit na tungkulin pa rin ang pagluluto, parang napakawala nitong halaga. Hindi ito isang bagay na magbibigay sa iyo ng respeto o pagpapahalaga ng sinuman.” Kalaunan, madalas na kailangang lumabas ng ilang manggagawa sa pangkat para mag-asikaso ng bagay-bagay. Kapag wala ang brother na namamahala sa set, pinag-aayos ako ng lider ng set. Kapag wala ang sister na namamahala sa props, pinapaayos sa akin ng lider ang props. Mas lalo akong nanlumo. “Ipinapadala lang ako kung saan may kailangan ng tao,” naisip ko. “Ano na lang ang labas ko nito? Iisipin na ba ng lahat na panakip-butas lang ako?”

Minsan, sabay-sabay kaming mga aktor na nag-aaral ng mga propesyonal na kasanayan, nagpapalitan sa pag-eensayo ng isang bahagi ng diyalogo. Kinakabahan talaga ako, nag-aalalang baka pangit ang maging pagganap ko at mapahiya ako. Sa huli, gaya ng kinatatakutan ko, ako ang may pinakapangit na pagbigkas sa lahat. Nagreklamo ako sa loob-loob ko, “Mahina na nga ang mga kasanayan ko sa simula pa lang, at ngayon ay maghapon akong nagluluto o nag-aayos ng set nang walang oras para magpraktis. Hindi ba’t lalo lang hihina ang mga kasanayan ko sa pag-arte?” Nang hindi namamalayan, medyo nasiraan ako ng loob. Tuwing hapon, nagpapraktis sumayaw nang sabay-sabay ang ibang aktor. Ang makita silang lahat na buong galak na sumasayaw habang hindi ako makaalis sa pagluluto sa kusina ay nagparamdam sa akin na mas lalo akong nasasakal. Gusto ko na lang silang iwasan para hindi ako mapahiya. Noong Nobyembre, lumipat kami sa isang bagong lokasyon ng shooting, at pinauna ako ng lider para ayusin ang set, sinasabi sa akin na ako na rin ang mamamahala sa gawain ng pangkalahatang usapin ng pangkat mula noon. Nang makita ang lahat na puspusang nagtatrabaho sa pag-shoot ng mga video ng patotoong batay sa karanasan araw-araw, habang ako ay palaging nakapako sa maliliit na trabahong ito, naisip ko, “Siguradong iniisip ng lahat na mahina ang kakayahan ko at hindi ako uubra bilang aktor, na hindi ako karapat-dapat linangin. Siguro iyon ang dahilan kaya ipinapagawa sa akin ng lider itong mga gampanin ng pangkalahatang usapin.” Habang mas iniisip ko ito, mas lalo akong nahihiya. Sa isang pagtitipon, pumasok ako sa opisina ng mga aktor dala ang laptop ko at nakita kong nakaupo na ang lahat. Mahina akong nagtanong, “May bakante pa ba?” Mabilis na sumagot ang isang sister, “Ay, nandiyan din pala si Brother Terry! Nakalimutan ka namin!” Alam kong wala namang ibang ibig sabihin ang sister doon, pero sumama ang loob ko. “Maghapon akong gumagawa ng maliliit na trabaho,” naisip ko. “Hindi nakakagulat na nakaligtaan ako.” Lalong mahirap noong nakita ko na ang dalawang brother sa pangkat ay naging direktor at lider ng pangkat, habang ako ay nakapako sa pagluluto, paglilinis, at pagbubuhat ng props buong araw. Sadyang napakalaki ng pagkakaiba. Nagkaroon pa nga ako ng pagkiling laban sa lider. “Kung sa tingin mo ay hindi ako bagay maging aktor, sabihin mo na lang,” naisip ko. “Puwede naman akong magdilig ng mga baguhan! Kahit paano ay mas magandang pakinggan iyon, at hindi ko mararamdamang hindi ako tanggap dito.” Pagkatapos niyon, tumigil na ako sa pag-eensayo ng boses sa umaga at nawalan na ako ng ganang mag-aral ng mga kasanayan sa pag-arte. Dati ay umiiwas ako sa maaanghang na pagkain para protektahan ang boses ko, pero noong panahong iyon ay binalewala ko na ang pag-iingat at nagsimula nang kumain nito. Ang resulta, nagkasingaw ako sa labi dahil sa panloob na init, na nakaapekto sa kalidad ng video. Bago mag-shooting, hindi ko pinag-iisipang mabuti ang emosyon ng karakter; basta ko na lang kinakabisado ang mga linya ko. Bilang resulta, dahil sa panlalamig ko ay ilang beses naantala ang pag-usad namin at naapektuhan ang resulta ng shooting. Noong panahong iyon, lutang ako maghapon. Minsan, pakiramdam ko ay walang saysay ang paggawa ng tungkulin ko, at naisip ko pa nga, “Tutal, hindi naman ako kawalan sa grupong ito. Kaysa gumawa ng maliliit na trabahong ito araw-araw, mas mabuti pang hindi na lang mag-full time sa tungkulin at magtrabaho na lang sa labas habang gumagawa ng kaunting tungkulin.”

Isang araw, habang nag-aayos ng props, biglang sumakit nang husto ang puso ko. Noon ko lang sinimulang pagnilayan ang kalagayan ko sa panahong iyon. Noon ko nabasa ang isang sipi ng mga salita ng Diyos na tumutukoy mismo sa kalagayan ko. Sabi ng Makapangyarihang Diyos: “Sa halip na hanapin ang katotohanan, gumagamit ang karamihan ng mga tao ng maliliit na panlalansi. Nagbibigay sila ng malaking kahalagahan sa sarili nilang mga interes, pride, at sa kanilang lugar o katayuan sa isipan ng ibang tao. Ito lang ang mga bagay na pinahahalagahan nila. Mahigpit silang kumakapit sa mga bagay na ito at itinuturing ang mga ito bilang kanilang pinakabuhay—para naman sa kung paano tinitingnan at tinatrato ng Diyos ang mga bagay na ito, hindi nila ito ikinababahala; una nilang isinasaalang-alang kung sila ba ang amo ng grupo, kung makakakuha ba sila ng isang posisyon kung saan mataas ang tingin sa kanila ng iba, at kung may sinuman ba na nakikinig sa sinasabi nila. Una nilang sinisikap na sakupin ang posisyong iyon. Halos lahat ng tao, kapag nasa isang grupo, ay naghahanap ng ganitong uri ng posisyon, ng ganitong uri ng oportunidad. Kung mataas ang kakayahan nila, siyempre sinusubukan nilang sakupin ang pinakamataas na puwesto. Kung pangkaraniwan lang sila, sinusubukan pa rin nilang magkaroon ng prominenteng posisyon sa grupo. At kung bahagi sila ng mas mabababang ranggo sa grupo, na karaniwan lang ang kakayahan at abilidad, sinusubukan din nilang gawing mataas ang tingin ng iba sa kanila; hindi nila hahayaang maliitin sila ng iba. Nasa kanilang pride at dignidad ang kanilang hangganan; iniisip nilang dapat nilang panghawakan ang mga bagay na ito. Kahit pa mawala ang kanilang integridad, o hindi nalulugod sa kanila ang Diyos at hindi sila kinikilala, kailangan pa rin nilang magsikap para sa kanilang pride at katayuan; dapat nilang iwasan ang kahihiyan kahit anong mangyari. Isa itong satanikong disposisyon. Ngunit hindi nila ito napagtatanto. Iniisip nilang hindi sila puwedeng mawalan ng kaunting pride na natitira sa kanila. Hindi nila alam na kapag ganap nang binitiwan at tinalikuran ang mga paimbabaw na bagay na ito, saka lamang sila magiging mga tunay na tao, at na kung babantayan nila na parang sariling buhay ang mga bagay na ito na dapat itapon, mawawala ang kanilang buhay. Hindi lang talaga nila alam kung ano ang nakataya. Samakatwid, sa anumang ginagawa nila, palagi silang may reserbasyon, palagi silang kumikilos alang-alang sa pagprotekta sa sarili nilang pride at katayuan, at inuuna nila ang mga bagay na ito. Nagsasalita at gumagawa sila ng mga walang-katotohanang argumento para lamang sa kanilang sariling kapakanan—gagawin nila ang anumang bagay para sa kanilang sarili” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Sinasabi ng mga salita ng Diyos na anuman ang ating kakayahan o mga talento, gusto nating lahat na magkaroon ng posisyon sa grupo at hangaan ng iba. Gusto ng may mahuhusay na abilidad na mapunta sa pinakataas, habang kahit iyong mga walang espesyal na talento at may katamtamang kakayahan ay gustong pahalagahan at tingalain. Ang lahat ng ito ay inuudyukan ng mga satanikong disposisyon. Noong isinaayos ng lider na maging aktor ako, kontentong-kontento ako na nagagawa ko ang ganoon kaimportanteng tungkulin, at napakaaktibo ko at nagdala ako ng pasanin. Pero noong isinaayos ng lider na magluto ako, o pansamantalang mag-ayos ng set o magbuhat ng props batay sa mga pangangailangan ng gawain, pakiramdam ko ay maliliit na gawain ang mga ito, at na ngayon ay hindi na ako kawalan sa pangkat kumpara sa ibang mga aktor. Kaya, namuhay ako sa mga emosyon ng pagkasira ng loob at naging pabasta-basta sa tungkulin, iniraraos lang ang mga bagay-bagay. Hindi ko sinusubukang pag-isipan nang maaga ang emosyon ng karakter, kundi basta ko lang kinakabisado ang mga linya. Wala akong ganang isipin kung paano magkakamit ng mas magandang resulta para sa shooting. Wala akong ipinakitang kahit katiting na pagpapasakop sa ginawa ng Diyos. Ayaw kong maging pinakamababa sa pangkat, at palagi kong hinahangad na hangaan at pahalagahan. Talagang wala akong katwiran! Alam kong mahina ang kasanayan ko sa pag-arte at na dapat sana ay nag-eensayo pa ako, pero hindi lang sa hindi ako nag-ensayo, hindi na ako sumubok pa. Naisip ko pa ngang tumigil na sa pag-full time sa tungkulin. Napakatindi ng pagnanais ko para sa reputasyon at katayuan!

Kalaunan, nagbasa pa ako ng mas maraming salita ng Diyos, at nagkamit ng kaunting pagkaunawa sa sarili kong kalikasang diwa. Sabi ng Diyos: “Para sa mga anticristo, ang katayuan at reputasyon ang buhay nila. Paano man sila mabuhay, anuman ang kapaligiran na tinitirhan nila, anuman ang gawain na kanilang ginagawa, anuman ang kanilang hinahangad, anuman ang kanilang mga layon, anuman ang direksyon ng kanilang buhay, umiikot ang lahat ng ito sa pagkakaroon ng magandang reputasyon at mataas na katayuan. At hindi nagbabago ang pakay na ito; hinding-hindi nila kayang isantabi ang gayong mga bagay. Ito ang totoong mukha ng mga anticristo at ang kanilang diwa. Maaari mo silang ilagay sa isang sinaunang gubat sa pusod ng kabundukan, at hindi pa rin nila bibitiwan ang paghahangad nila sa reputasyon at katayuan. Maaari mo silang ilagay sa gitna ng anumang grupo ng mga tao, at ang pawang maiisip nila ay reputasyon at katayuan pa rin. Kahit na nananampalataya sa Diyos ang mga anticristo, itinutumbas nila ang paghahangad sa reputasyon at katayuan sa pananalig sa Diyos at tinatrato ang dalawang bagay na ito nang magkapantay. Ibig sabihin, habang tinatahak nila ang landas ng pananalig sa Diyos, hinahangad din nila ang kanilang sariling reputasyon at katayuan. Masasabi na sa puso ng mga anticristo, ang paghahangad sa katotohanan sa kanilang pananampalataya sa Diyos ay ang paghahangad sa reputasyon at katayuan, at ang paghahangad sa reputasyon at katayuan ay ang paghahangad din sa katotohanan—ang magkamit ng reputasyon at katayuan ay ang makamit ang katotohanan at buhay. Kung nararamdaman nila na hindi sila nagkamit ng kasikatan, pakinabang, o katayuan, na walang tumitingala sa kanila, nagpapahalaga sa kanila, o sumusunod sa kanila, nasisiraan sila ng loob, naniniwala silang wala nang saysay pang manampalataya sa Diyos, wala na itong kabuluhan, at napapaisip sila sa loob-loob nila, ‘Nabigo ba ako sa pananampalataya sa Diyos nang ganito? Wala na ba akong pag-asa?’ Madalas na kinakalkula nila ang gayong mga bagay sa kanilang puso. Kinakalkula nila kung paano sila makalilikha ng sariling puwang sa sambahayan ng Diyos, kung paano sila maaaring magkaroon ng matayog na reputasyon sa iglesia, kung paano nila mapapakinig ang mga tao kapag nagsasalita sila, at mapagsasabi ang mga ito ng paghanga sa kanila kapag kumikilos sila, kung paano nila mapapasunod sa kanila ang mga tao nasaan man sila, at kung paano sila magkakaroon ng maimpluwensiyang tinig sa iglesia, at ng kasikatan, pakinabang, at katayuan—talagang pinagtutuunan nila ang gayong mga bagay sa puso nila. Ang mga ito ang hinahangad ng gayong mga tao” (Ang Salita, Vol. IV. Paglalantad sa mga Anticristo. Ikasiyam na Aytem (Ikatlong Bahagi)). Inilalantad ng Diyos na pinahahalagahan ng mga anticristo ang reputasyon at katayuan gaya ng sarili nilang buhay. Saanmang grupo sila mapunta, lagi nilang gustong magkaroon ng posisyon at mapahalagahan. Sa sandaling mawala ang kanilang reputasyon at katayuan, parang kinitil na rin ang buhay nila. Maaari pa nga nilang maramdaman na walang saysay ang manampalataya sa Diyos, at kaya nilang ipagkanulo at iwan ang Diyos anumang oras. Hindi ba’t ganoon mismo akong klaseng tao? Dati, noong palagi akong gumagawa ng tungkulin sa pag-arte, tinitingala ako ng lahat, at nakakaramdam ako ng superyoridad kapag kasama ang iba. Noong isinaayos ng lider na makasama ako sa mga video ng patotoong batay sa karanasan, masayang-masaya ako, at pakiramdam ko ay labis akong pinahahalagahan, at ganadong-ganado ako sa tungkulin ko. Pero noong itinalaga akong magluto o mag-ayos ng set, pakiramdam ko ay hindi na ako pinahahalagahan. Miserable ako buong araw at pakiramdam ko ay walang saysay ang paggawa ng kahit ano. Sabi ng Diyos: “Maaari mo silang ilagay sa isang sinaunang gubat sa pusod ng kabundukan, at hindi pa rin nila bibitiwan ang paghahangad nila sa reputasyon at katayuan. Maaari mo silang ilagay sa gitna ng anumang grupo ng mga tao, at ang pawang maiisip nila ay reputasyon at katayuan pa rin.” Napakapraktikal ng mga salitang ito! Ang pagpapahalaga ko sa reputasyon at katayuan ay hindi panandalian lang; sagad na ito sa buto ko. Saanmang grupo ako naroroon o anuman ang ginagawa ko, ang una kong isinasaalang-alang ay palaging ang aking reputasyon at katayuan. Kahit hindi ko magawang maging ang pinakamagaling, dapat maramdaman ko man lang na may halaga ako. Kung hindi, nakararamdam ako ng matinding pasakit, na parang walang saysay ang mabuhay. Nagsimula akong magtaka, bakit ba napakahalaga sa akin ng reputasyon at katayuan? Ito ay dahil malalim akong nakondisyon at naimpluwensiyahan ng mga satanikong lason tulad ng “Nagsusumikap ang tao na umangat; dumadaloy ang tubig pababa” at “Mamuhay bilang bayani sa gitna ng mga tao, at mamatay bilang magiting na espiritu sa gitna ng mga multo.” Naniwala ako na saanmang grupo ako naroroon, kailangan kong mapahalagahan at matingala; iyon ang tanging paraan para hindi masayang ang buhay ko. Naalala ko na mula pa noong bata ako, sobrang mapagkompitensya na ako at mahalaga sa akin ang hindi mapahiya, ayaw na ayaw kong maliitin sa anumang ginagawa ko. Mahirap lang ang pamilya ko noong bata pa ako, kaya nag-aral akong mabuti. Naging presidente ako ng klase sa loob ng sampung taon, mula elementarya hanggang hayskul. Puno ang mga pader sa bahay ng iba’t ibang sertipiko ng parangal ko. Pinupuri ako ng mga guro, kamag-anak, at kaibigan ko, at tinitingala ako ng mga kaklase ko. Namuhay ako sa katanyagang iyon at nakaramdam ako ng pagpapahalaga sa sarili, laging naglalakad nang taas-noo. Pero bago ang entrance exam ko sa kolehiyo, napilitan akong tumigil sa pag-aaral dahil sa sakit. Noong panahong iyon, hindi ko matanggap ang malupit na realidad na ito. Mula noon, hindi ko na muling maayos ang sarili ko at lubos akong nasiraan ng loob. Pagkatapos kong magsimulang manampalataya sa Diyos, hinangad ko pa ring tingalain ng iba. Kahit na katamtaman ang kakayahan at kasanayan ko at hindi ko kayang humawak ng mahalagang gawain, ginusto ko pa ring maging isang taong may halaga, at hindi minamaliit. Noong patuloy akong binibigyan ng lider ng mga gawain ng pangkalahatang usapin, hindi nalugod ang aking banidad, at namuhay ako sa negatibong kalagayan. Hindi ako nasiyahan at ayaw kong tanggapin ito, at nagkaroon pa nga ako ng pagkiling laban sa lider. Naging pabasta-basta ako sa tungkulin ko at naisip ko pang kumuha ng part-time na trabaho. Ito ay pagtakas ko sa kapaligirang inihanda ng Diyos, at sa diwa, ito ay pagkakanulo sa Diyos. Nakita ko na hindi ko ginagawa ang tungkulin ko para hangarin ang katotohanan at magkamit ng kaligtasan, kundi para hangarin ang reputasyon at katayuan. Tumatahak ako sa landas ng isang anticristo. Kung hindi ako magsisisi at magbabago, sa malao’t madali ay mabubunyag at matitiwalag ako ng Diyos. Pagkatapos niyon, madalas akong nananalangin sa Diyos, hinihiling sa Kanya na akayin akong baguhin ang aking maling kalagayan.

Isang araw, nakita ko ang mga salita ng Diyos, at naunawaan ko ang landas na dapat kong tahakin sa aking pananampalataya sa Diyos para umayon sa mga layunin ng Diyos. Sabi ng Diyos: “Kontento na lang ang ilang tao sa paggawa ng mga maluwalhati at kahanga-hangang tungkulin, na tinitingala at kinaiinggitan sila ng iba. May anumang saysay ba ang mga bagay na ito? Ang mga bagay na ito ay hindi katumbas ng pagsang-ayon ng Diyos, ni mga gantimpala mula sa Kanya. Kaya, anuman ang tungkuling ginagawa mo, ito ay pansamantala lamang; hindi ito walang hanggan. Kung magkakamit man ng kaligtasan sa huli ang isang tao ay hindi nakasalalay sa kung anong tungkulin ang ginagawa niya, kundi sa kung kaya niyang maunawaan at makamit ang katotohanan, at sa huli ay magkamit ng ganap na pagpapasakop sa Diyos at ipailalim ang sarili sa pamamatnugot Niya, hindi na isinasaalang-alang ang kanilang hinaharap at tadhana, at maging isang nilikha na pasok sa pamantayan. Ang Diyos ay matuwid at banal, ginagamit Niya ang pamantayang ito para sukatin ang buong sangkatauhan, at hinding-hindi magbabago ang pamantayang ito—dapat mo itong tandaan. Panatilihin mong matatag ang pamantayang ito sa isipan mo, at huwag kailanman mag-isip na lisanin ang landas ng paghahangad sa katotohanan para hangarin ang mga di-totoong bagay na iyon. Ang hinihinging pamantayan ng Diyos para sa lahat ng maliligtas ay walang-hanggang hindi nagbabago. Nananatili itong pareho kahit sino ka pa. Makakamit mo lang ang kaligtasan sa pamamagitan ng pananampalataya sa Diyos ayon sa hinihinging pamantayan ng Diyos. Kung maghahanap ka ng ibang landas at hahangarin mo ang mga bagay na malabo, at magpapantasya ka na magtatagumpay ka sa pamamagitan ng suwerte, ikaw ay isang taong lumalaban at nagkakanulo sa Diyos, at tiyak kang susumpain at parurusahan ng Diyos” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). “Ang Diyos ay hindi tumitingin sa sinasabi o ipinapangako mo sa harap Niya; tinitingnan Niya kung ang ginagawa mo ba ay may katotohanang realidad. Hindi tinitingnan ng Diyos kung gaano kataas, kalalim, o kadakila ang mga salita mo. Kahit na gumawa ka ng isang maliit na bagay, kung nakikita ng Diyos ang sinseridad mo sa bawat kilos mo, sasabihin Niya, ‘Taimtim na nananampalataya sa Akin ang taong ito. Hindi siya kailanman nagsabi ng mga engrandeng pahayag. Nananatili siya sa kanyang wastong katayuan. Bagama’t hindi siya nakagawa ng malaking ambag sa sambahayan ng Diyos at mahina ang kanyang kakayahan, sa lahat ng ginagawa niya ay napakatatag niya at may sinseridad siya.’ Ano ang nilalaman ng ‘sinseridad’ na ito? Naglalaman ito ng takot at pagpapasakop sa Diyos, pati na rin ng tunay na pananalig at pag-ibig—nasa loob nito ang lahat ng nais makita ng Diyos. Ang ganitong uri ng tao ay hindi naman kinakailangang isang taong mataas ang tingin ng iba; maaaring isa siyang taong nagpapatuloy sa bahay o gumagawa ng isang ordinaryong tungkulin. Maaaring hindi siya kapansin-pansin sa iba, walang nakamit na anumang dakilang gawa, at walang anumang bagay na nagiging dahilan para tingalain, hangaan, o kainggitan siya ng iba—maaaring isa lang siyang ordinaryong tao. Gayumpaman, taglay niya ang lahat ng hinihingi ng Diyos, naisasabuhay niya ito, at kaya niya itong ialay sa Diyos. Nagbibigay-kasiyahan ito sa Diyos, at wala na Siyang ibang ninanais” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Pagkatapos basahin ang dalawang siping ito, mas nagliwanag ang puso ko. Hindi mahalaga kung makuha mo man o hindi ang pagpapahalaga ng iba sa iyong tungkulin; hindi nito itinatakda ang huli mong kalalabasan at hantungan. Ang paggawa ng ating tungkulin ay sadyang ang landas kung saan hinahangad at nakakamit natin ang katotohanan. Hindi kailangan ng Diyos na makagawa tayo ng dakilang mga bagay, ni hindi Niya hinihingi sa atin na magkamit ng mataas na katayuan. Umaasa ang Diyos na umasal tayo nang naaayon sa ating katayuan, gawin ang ating mga tungkulin sa praktikal na paraan, isagawa ang Kanyang mga salita, at magpakita ng tunay na pagpapasakop sa Kanya. Napagtanto ko rin na dahil katamtaman ang kasanayan ko sa pag-arte, ang pagpapaubaya sa mga kapatid na may mas mahusay na kasanayan na umarte sa mga video ng patotoong batay sa karanasan ay magbubunga ng mas magandang resulta, na kapaki-pakinabang para sa gawain ng ebanghelyo. Isa pa, gumawa na ako ng gawain ng renobasyon noon, kaya ang pagsasaayos ng lider na tumulong ako sa pag-aayos ng set ay base sa aking mga kasanayan at talagang angkop naman. May mga prinsipyo ang iglesia sa kung paano isinasaayos ang tungkulin ng bawat tao, pero desidido akong hangarin ang reputasyon at katayuan, at na pahalagahan ako ng mga tao, laging nagkikimkim ng sariling mga di-makatwirang kahilingan. Talagang wala akong katwiran! Sa totoo lang, kahit na ang mga gampaning itinalaga sa akin ng lider ay puro hindi kapansin-pansin at maliliit na gawain, ang mga ito ay ang tungkulin pa rin na dapat kong gawin, at dapat pinagbutihan ko ang paggawa sa mga ito. Bukod pa riyan, anuman ang tungkuling gawin mo, may mga katotohanang prinsipyo na dapat isagawa at pasukin. Kung nagpasakop lang sana ako at nakipagtulungan sa abot ng aking makakaya, hindi lang sana ako nakapag-ambag sa gawain ng iglesia, kundi nagkaroon din sana ako ng mas maraming pagkakataon na hanapin at unawain ang katotohanan. Halimbawa, sa pag-aayos ng set, kailangan mong isaalang-alang kung paano makakatipid ng materyales at makikipagtulungan nang maayos sa mga departamento ng camera at lighting para maging mas maganda ang mga eksena. Ang tungkulin ng pangkalahatang usapin ay kinapapalooban ng wastong pamamahala at makatwirang paggamit ng lahat ng uri ng suplay; kapag nagluluto, kailangan mong isaalang-alang kung paano gagawing puno ng nutrisyon, malinis, at masustansya ang pagkain. Bawat tungkulin ay kinapapalooban ng mga prinsipyo sa iba’t ibang aspekto, at hindi madaling tuparin nang pasok sa pamantayan. Dati, sa paghahangad ng reputasyon at katayuan, tumatahak ako sa maling landas. Hindi lang dumanas ng kawalan ang sarili kong buhay pagpasok, kundi nagkaroon din ito ng negatibong epekto sa aking tungkulin. Ngayon, dapat kong pahalagahan ang pagkakataong gawin ang aking tungkulin, at, habang ginagawa ang aking tungkulin, tumuon sa aking buhay pagpasok, sa paghahanap sa katotohanan, at pagkilos ayon sa mga prinsipyo. Kalaunan, may nangyari na talagang tumimo sa akin. May isang aktor na tinanggal dahil sa kanyang malulubhang tiwaling disposisyon: Ayaw niyang tanggapin ang mga mungkahi ng iba, hindi niya magawang makipagtulungan nang maayos sa mga kapatid, at ayaw niyang magbago sa kabila ng paulit-ulit na pagbabahaginan, na nakaapekto sa mga resulta ng kanyang tungkulin. Napaisip ako nang malalim dito. Mahusay naman ang mga kasanayan ng aktor na ito, pero mayroon siyang malulubhang tiwaling disposisyon at hindi niya kailanman hinanap ang katotohanan para lutasin ang mga iyon; sa huli, tinanggal siya. Nakita ko na napakahalaga ng landas na tinatahak mo sa iyong tungkulin. Kung hindi mo hahangarin ang katotohanan, gaano man kataas ang katayuan mo o gaano man karaming pagpapahalaga ang natatanggap mo, mabibigo ka sa huli. Nanalangin ako sa Diyos, “O, Diyos! Handa akong magsisi. Ayaw ko nang hangarin ang reputasyon at katayuan. Handa akong magpasakop sa Iyong mga pamamatnugot at pagsasaayos.”

Hindi nagtagal, tinanong ako ng lider kung payag akong mag-full-time sa pagluluto sa kusina. Naisip ko, “Dati, tumutulong lang ako nang pansamantala. Kung papayag ako, magluluto ako nang pangmatagalan. Hindi ba’t mangangahulugan iyon na wala na akong pagkakataong maging aktor ulit? Ano na lang ang iisipin ng lahat sa akin? Iisipin ba nilang tiniwalag ako dahil hindi sapat na mahusay ang mga kasanayan ko?” Nagtalo ang kalooban ko, pero naisip ko na pagsubok ito ng Diyos sa akin, para makita kung kaya kong magpasakop. Kaya, tinanggap ko ang tungkulin. Kalaunan, pinagsabay-sabay sa akin ng lider ang tatlong tungkulin—pag-arte, pagluluto, at mga pangkalahatang usapin—at inaayos ang mga ito nang pleksible ayon sa kung alin ang apurahan at importante. Noong mga araw na iyon, madalas kong maisip ang isang sipi ng mga salita ng Diyos: “Ano ang gampanin ninyo bilang mga nilikha? May kaugnayan ito sa inyong pagsasagawa at tungkulin. Isa kang nilikha, at kung binigyan ka ng Diyos ng kaloob ng pag-awit, at isinasaayos ng sambahayan ng Diyos na umawit ka, kailangan mong umawit nang maayos. Kung may kaloob ka ng pangangaral ng ebanghelyo, at isinasaayos ng sambahayan ng Diyos na ipangaral mo ang ebanghelyo, kung gayon, dapat mo itong gawin nang mahusay. Kung inihahalal ka ng hinirang na mga tao ng Diyos bilang isang lider, dapat mong akuin ang atas ng pamumuno, at pangunahan ang mga hinirang ng Diyos sa pagkain at pag-inom ng mga salita ng Diyos, sa pagbabahagi tungkol sa katotohanan, at sa pagpasok sa realidad. Kapag ginawa mo ito, magagawa mo nang maayos ang iyong tungkulin. Lubhang mahalaga at makahulugan ang atas na ibinibigay ng Diyos sa tao! Kaya, paano mo ba dapat akuin ang atas na ito at isagawa ang iyong gampanin? Masasabi na ito ang isa sa pinakamalalaking isyu na kinakaharap mo, isang napakahalagang sandali na magpapasya kung makakamit mo ba ang katotohanan at mapeperpekto ka ba ng Diyos o hindi. Dapat kang gumawa ng pagpili” (Ang Salita, Vol. III. Ang mga Diskurso ni Cristo ng mga Huling Araw. Sa Pag-unawa Lamang sa Katotohanan Malalaman ng Isang Tao ang mga Gawa ng Diyos). Mula sa mga salita ng Diyos, naunawaan ko na anuman ang tungkulin natin sa sambahayan ng Diyos, nagkakaiba lang ang papel at pangalan ng mga ito. Anuman ang tungkulin, hindi nagbabago ang ating pagkakakilanlan at diwa bilang mga nilikha. Kapag kailangan kong magdilig ng mga baguhan, magiging tagadilig ako. Kapag kailangan kong umarte, magiging aktor ako. Kapag kailangan ako sa pag-aayos ng set, magiging tagapag-ayos ako ng set. Kapag kailangan kong magluto, magiging manggagawang pansuporta ako. Paano man magbago ang tungkulin ko, isa pa rin akong nilikha. Ang dapat kong gawin ay tumanggap at magpasakop, at tuparin ang tungkulin ko nang buong puso at lakas ko. Isa pa, kapag inaasikaso ko ang maliliit na trabahong ito, magkakaroon ng mas maraming lakas at oras ang mga kapatid para sa sarili nilang mga tungkulin. Hindi ba’t paggawa ko rin iyon ng bahagi ko? Kaya nanalangin ako sa Diyos, “O, Diyos! Handa akong bitiwan ang aking reputasyon at katayuan at tumigil sa paghahangad ng pagpapahalaga ng iba. Anuman ang tungkuling gawin ko, handa akong magpasakop.” Mula noon, kapag ginagawa ko ang tungkulin ko, hindi ko na inaalala ang iniisip ng iba sa akin. Sa halip, isinapuso ko ang pagdanas sa mga kapaligirang inihanda ng Diyos para sa akin araw-araw, at tumuon ako sa pagkatuto ng mga aral, nagninilay kung anong mga tiwaling disposisyon ang ibinunyag ko sa tungkulin ko. Minsan, kapag nakikita kong napapasinungaling ako nang hindi sinasadya, nagsasanay akong maging matapat na tao ayon sa mga hinihingi ng Diyos. Minsan, kapag napapansin kong lagi kong gustong makinig ang iba sa akin at hindi ko matanggap ang mga mungkahi nila, nagninilay ako at kinikilala ang sarili kong mapagmataas na disposisyon. Ang tungkulin ng mga pangkalahatang usapin ay may maraming maliit na gampanin, kaya inisip ko kung paano pamahalaan nang maayos ang oras ko para maharap ko ang lahat ng ito. Pagkatapos kong magsanay magluto nang ilang panahon, napagtanto kong nagamay ko na ang ilang pangunahing kasanayan sa pagluluto. Nang makita ko na hindi masyadong maayos gamitin ang ilang kagamitan sa kusina, nag-isip ako ng maliliit na pagbabago para mapaganda ang mga ito, at sinabi ng lahat na mas maayos nang gamitin ang mga ito. Kalaunan, kapag may iskrip na bagay sa akin, pinagaganap din ako ng direktor bilang bida, binibigyan ako ng mga pagkakataong magsanay. Laking pasasalamat ko sa Diyos sa puso ko. Nang baguhin ko ang aking mentalidad at harapin ang bawat bagay sa ganitong bagong saloobin, hindi ko na isinasaalang-alang ang mga opinyon ng iba sa akin. Sa halip, tinatanggap ko ang bawat gampanin bilang responsabilidad mula sa kaibuturan ng aking puso. Sa pagsasagawa sa ganitong paraan, naramdaman kong mas napalapit ang puso ko sa Diyos. May mga nakamit ako kapwa sa aking buhay pagpasok at sa aking mga propesyonal na kasanayan, at nakaramdam ako ng espesyal na kapayapaan at kasiyahan sa puso ko. Salamat sa Diyos! Ang lahat ng ito ay biyaya at pagpapala ng Diyos!


43. Ang Nakamit Ko Mula sa Paglilinang sa Iba

Ni Li Xun, Tsina

Pinangangasiwaan namin ni Yang Chen ang gawaing nakabatay sa teksto sa Iglesia ng Yingguang. Noong kalagitnaan ng Setyembre 2024, nagpadala ng liham ang mga lider na nagsasabing si Sister Zhao Xue mula sa Iglesia ng Chenxin ay bagong halal bilang superbisor para sa gawaing nakabatay sa teksto roon, pero hindi pa raw siya pamilyar sa iba’t ibang aspekto ng gawain at sa mga prinsipyo ng pagsusuri ng mga sermon. Kaya tinanong nila kung puwede kaming maglaan ng oras para tumulong sa paggabay sa kanya, dahil kung malilinang daw siya agad, magiging kapaki-pakinabang ito sa gawain ng iglesia. Sa isip-isip ko, “Abala na nga kami sa pangunahin naming gawain, kaya hindi ba’t mas makakakain pa ng oras namin ang pagtulong na gumabay kay Zhao Xue? Kung bumaba ang pagiging epektibo ng gawain namin, hindi ba sasabihin ng mga lider na hindi namin natupad nang maayos ang mga tungkulin namin? Saka, hindi ko naman pangunahing gawain ang paggabay sa kanya, at kahit maging epektibo pa ang gawain niya, hindi naman kami pupurihin ng mga nakatataas na lider.” Pakiramdam ko, trabahong walang mapapala ito kaya ayaw ko sanang tanggapin. Pero kung tatanggi ako, hindi ba sasabihin ng mga lider na wala akong malasakit? Pagkatapos kong pag-isipan, pumayag na rin ako.

Noong una, sumusulat si Zhao Xue para humingi ng payo, at sinasagot namin siya sa lalong madaling panahon. Noong Setyembre 25, nagpadala sa amin si Zhao Xue ng isang sermon para suriin. Pagkatapos naming suriin ni Yang Chen, marami kaming nakitang isyu sa sermon, at kinailangan naming pag-usapan iyon nang matagal bago kami umusad. Pagkatapos kong sagutin ang mga isyu, mayroon pa ring ilang bahagi na hindi ako sigurado, at nag-aalala ako na baka may mga paglihis sa paggabay ko, kaya ipinadala ko ang sermon sa ibang mga kapatid para tingnan, at nagbigay din sila ng ilang mungkahi. Sa panahong iyon, pakiramdam ko, sobrang kumakain ng oras ang paggabay kay Zhao Xue. Hindi lang kami naaantala nito, kundi minsan ay nauubos pa nito ang oras ng ibang miyembro ng grupo. Malaking gampanin na ang mismong pagsasala ng mga sermon, at kung magpapatuloy ito, hindi ba maaapektuhan nito ang sarili naming gawain? Pagkatapos niyon, patuloy na nagpadala sa amin si Zhao Xue ng mga sermon, humihingi ng mga sagot sa iba’t ibang isyu. Mahirap para sa amin na maarok ang ilan sa mga isyu, kaya kinailangan naming gumugol ng oras sa pag-iisip at pagtalakay sa mga iyon, at dahil dito, nabawasan ang oras ko para subaybayan ang gawain sa sermon sa aming iglesia, at naantala ang ilang bagay. Noong Oktubre 20, nagpadala ng liham ang mga lider na nagtatanong sa amin, “Bakit hindi pa ninyo kami binibigyan ng feedback tungkol sa ilang manggagawang nakabatay sa teksto na hiningi namin ilang araw na ang nakalipas?” Noon ko lang napagtanto na nakalimutan kong sumagot. Naisip ko, “Siguradong iniisip ng mga lider na nagpapaliban ako at hindi ko ginagawa ang mga tungkulin ko nang may pasanin. Kung bumaba ang mga resulta ng gawain namin, siguradong sasabihin ng mga lider na hindi ko nagampanan nang maayos ang tungkulin ko.” Ilang araw ang lumipas, nakatanggap ulit ako ng liham mula kay Zhao Xue na humihingi ng tulong. Medyo sumama ang loob ko dahil dito, at naramdaman kong maaapektuhan ng paggabay sa kanya ang pangunahin kong gawain, na hindi ito sulit, at na isa itong abala. Napagtanto kong hindi tama ang kaisipan ko, kaya nagdasal ako sa Diyos, hinihiling sa Kanya na gabayan akong ayusin ang aking kaisipan. Binasa ko ang mga salita ng Diyos: “Tanging ang mga nagmamahal sa katotohanan at nagtataglay ng katotohanang realidad ang kayang humakbang pasulong, kapag hinihingi ito ng gawain ng sambahayan ng Diyos at kapag ang hinirang na mga tao ng Diyos ay nangangailangan, matapang at may-obligasyon silang tumitindig sa tungkulin upang magpatotoo sa Diyos at magbahagi tungkol sa katotohanan, inaakay ang Kanyang hinirang na mga tao papunta sa tamang landas, na nagbibigay-daan sa kanila na magkamit ng pagpapasakop sa gawain ng Diyos. Ito lamang ang saloobin ng pagkakaroon ng responsabilidad at pagpapamalas ng pagpapakita ng pagsasaalang-alang para sa mga layunin ng Diyos. Kung wala kayong ganitong saloobin at pabasta-basta lang na gumawa, at iniisip ninyong, ‘Gagawin ko ang mga bagay na nasa saklaw ng aking tungkulin ngunit wala na akong pakialam sa iba pa. Kung may itatanong ka sa akin, sasagutin kita—kung maganda ang lagay ng kalooban ko. Kung hindi naman, hindi kita sasagutin. Ito ang saloobin ko,’ ito ay isang tiwaling disposisyon, hindi ba? Ang pagprotekta lamang sa sariling katayuan, reputasyon, at pride, at ang pagprotekta lamang sa mga bagay na may kaugnayan sa mga pansariling interes—pagprotekta ba ito sa isang makatarungang layunin? Pagprotekta ba ito sa mga interes ng sambahayan ng Diyos? Ang nasa likod ng mga hamak at makasariling motibong ito ay ang disposisyon ng pagiging tutol sa katotohanan” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Mula sa mga salita ng Diyos, nakita ko na ang mga taong taos-pusong nananampalataya sa Diyos at nagmamahal sa katotohanan ay may pasanin at responsabilidad sa kanilang mga tungkulin. Kahit na mga pangangailangan ito ng gawain ng iglesia o may mga kapatid na nangangailangan ng tulong, kaya nilang tuparin ang kanilang mga responsabilidad. Kung ang inaasikaso lang ng isang tao ay ang sarili niyang gawain, at kapag may mga paghihirap ang iba at nangangailangan ng tulong, ayaw niyang tumulong, isa itong disposisyon ng pagiging makasarili, ubod ng sama, at tutol sa katotohanan. Naisip ko na si Zhao Xue ay bagong halal bilang isang superbisor. Hindi siya pamilyar sa gawain at hindi pa niya gaanong naarok ang mga prinsipyo. Dahil nagtatanong siya sa amin, siguradong nakakaranas siya ng mga paghihirap sa gawain, at dapat sana ay ginawa ko ang lahat para gabayan at tulungan siya. Pero ang gusto ko lang ay asikasuhin ang sarili kong gawain. Ayaw kong gumugol ng oras at magbayad ng halaga sa paggabay kay Zhao Xue, dahil nadama kong maaapektuhan nito ang aking mga resulta sa gawain. Hindi ba’t nagiging makasarili at ubod ng sama ako? Nang mapagtanto ko ito, medyo nagbago ang pananaw ko sa paglilinang ng mga tao, at nang sumulat muli si Zhao Xue na may ilang katanungan, nagkusa akong sumagot, at ginawa ko ang lahat ng makakaya ko. Pero wala pa akong gaanong pagkaunawa sa sarili kong makasarili at ubod ng sama na tiwaling kalikasan, at hindi ko pa rin maiwasang maibunyag ang katiwalian ko kapag nahaharap sa mga usapin.

Sa pagtatapos ng Oktubre, nagpadala ulit sa amin si Zhao Xue ng isa pang sermon, hinihiling na tingnan namin kung may anumang isyu roon. Alam kong nagmamadali sila para sa sermon na ito, pero nakita ko na napakahaba pala ng sermon. Kakain ito ng maraming oras para basahin lahat at magpadala ng sagot. Sa isip-isip ko, “Hindi naman sakop ng responsabilidad namin ang sermon na ito, at kahit i-edit pa namin ito, hindi kami makakakuha ng anumang pagkilala para doon. Talagang isa itong trabahong walang mapapala!” Kaya hindi ako agad sumagot. Kinabukasan ng hapon, wala akong masyadong gawain, kaya pinaalalahanan ako ni Yang Chen na tingnan iyon, at saka ko lang iyon kinuha para suriin. Natuklasan kong marami itong isyu. Pagkatapos naming pag-usapan ni Yang Chen, sumulat ako kay Zhao Xue at nakipag-usap sa kanya tungkol doon, na kumain ng maraming oras. Pagkatapos, naisip ko na masyadong kakain sa oras ko ang pagtugon sa sermon, at na kung ilalaan ko ang oras at lakas na ito sa pagsubaybay sa gawain na sakop ng aking responsabilidad, hindi lang bubuti ang mga resulta ng gawain, kundi tataas pa ang tingin sa amin ng mga lider. Pero ngayon, kailangan kong gugulin ang oras at lakas ko sa paggabay sa gawain ng iba, at kahit na magbunga pa ang gawaing iyon, hindi naman iyon ibibilang sa amin, kaya naisip ko na maganda sana kung hindi ko na kailangang gabayan pa si Zhao Xue. Pero hindi pa rin kayang gawin ni Zhao Xue ang gawain nang mag-isa, kaya hindi ko ito basta-basta maitataboy. Alam kong kailangan ko pa ring patuloy na gabayan si Zhao Xue, pero palagi akong matamlay tungkol dito at ayaw kong magbayad ng halagang ito.

Kalaunan, nabasa ko ang mga salita ng Diyos na naglalantad sa karakter ng mga anticristo, at nagkaroon ako ng dagdag na pagkaunawa sa mga isyu ko. Sabi ng Diyos: “Ang mga anticristo ay walang konsensiya, katwiran, o pagkatao. Hindi lang sila walang kahihiyan, kundi mayroon pa silang isang palatandaan: Sila ay di-pangkaraniwang makasarili at ubod ng sama. Hindi mahirap maarok ang literal na kahulugan ng ‘makasarili at ubod ng sama.’ Nangangahulugan ito na ang isang tao ay walang hinahangad kundi pakinabang. Kung may kinalaman ang isang bagay sa sarili nilang interes, ibubuhos nila ang kanilang puso rito, magdurusa sila at magbabayad ng halaga para dito, at mamumuhunan sila ng pag-iisip at lakas dito. Kung walang kaugnayan ang isang bagay sa sarili nilang interes, magbubulag-bulagan sila rito at hindi ito papansinin; hahayaan nilang gawin ng iba ang gusto nila—kahit pa may sinumang nagdudulot ng mga pagkagambala o panggugulo, babalewalain nila ito, at iisipin na wala itong kinalaman sa kanila. Kung sasabihin sa magandang paraan, inaasikaso lang nila ang sarili nilang usapin, ngunit mas tumpak na sabihing ang ganitong uri ng tao ay ubod ng sama, mababang-uri, at kahamak-hamak—inilalarawan natin sila bilang ‘makasarili at ubod ng sama.’ … Kahit ano pa ang gawaing pananagutan nila, hindi kailanman iniisip ng mga anticristo ang mga interes ng sambahayan ng Diyos. Ang isinasaalang-alang lamang nila ay kung naaapektuhan ba ang kanilang sariling mga interes at ang iniisip lamang nila ay ang maliit na bahagi ng gawaing nasa harapan nila na napapakinabangan nila. Para sa kanila, ang pangunahing gawain ng iglesia ay isang bagay lamang na ginagawa nila sa libre nilang oras. Hinding-hindi talaga nila ito sineseryoso. Gumagalaw lang sila kapag pinapakilos sila, ginagawa lamang ang gusto nilang gawin, at ginagawa lamang ang gawain na alang-alang sa pagpapanatili ng sarili nilang kapangyarihan at katayuan. Sa paningin nila, ang anumang gawaing isinaayos ng sambahayan ng Diyos, ang gawain ng pagpapalaganap ng ebanghelyo, at ang buhay pagpasok ng mga taong hinirang ng Diyos ay hindi mahalaga. Anuman ang mga paghihirap ng ibang mga tao sa kanilang gawain, anuman ang mga isyung matuklasan at maiulat sa kanila, gaano man kasinsero ang kanilang mga salita, walang pakialam ang mga anticristo, hindi nila isinasangkot ang kanilang sarili, na para bang wala itong kinalaman sa kanila. Gaano man kalaki ang mga problemang lumilitaw sa gawain ng iglesia, lubos silang walang pakialam. Kahit pa nga nakalatag na sa harapan nila mismo ang isang problema, hinaharap lang nila ito nang pabasta-basta. Kapag direkta silang pinupungusan ng ang Itaas at inuutusan silang ayusin ang isang problema ay saka lang sila atubiling gagawa ng kaunting tunay na gawain at magpapakitang-tao para sa ang Itaas. Pagkatapos, magpapatuloy sila sa pagpapakaabala sa sarili nilang mga usapin. Pagdating sa gawain ng iglesia, sa mahahalagang usapin na may kinalaman sa kabuuang sitwasyon, hindi nila binibigyang-pansin ang alinman sa mga bagay na ito at binabalewala ang mga ito, at hindi pa nga nila pinangangasiwaan ang mga problema kapag natutuklasan nila ang mga ito. Anumang mga isyu ang banggitin ng iba, sumasagot sila nang pabasta-basta at nagpapaligoy-ligoy, tinutugunan lamang ang mga isyu nang may labis na pag-aatubili. Hindi ba’t isa itong pagpapamalas ng pagiging makasarili at ubod ng sama? Higit pa rito, anuman ang tungkuling ginagawa ng mga anticristo, lagi nilang isinasaalang-alang kung makakapagpasikat ba sila; hangga’t nakapagpapaganda ng kanilang reputasyon ang isang tungkulin, pipigain nila ang kanilang utak at susubukan nilang umisip ng lahat ng posibleng paraan upang matutunan kung paano ito gawin at isakatuparan. Hangga’t kaya nilang humigit sa iba, nasisiyahan sila. Anuman ang ginagawa o iniisip nila, ang iniisip lang nila ay ang sarili nilang kasikatan, pakinabang, at katayuan sa bawat pagkakataon. Anuman ang tungkuling ginagawa nila, nakikipagkompetensiya lang sila upang makita kung sino ang nakatataas, kung sino ang nananalo, at kung sino ang may mas malaking katanyagan. Ang pinapahalagahan lang nila ay kung ilang tao ang umiidolo at tumitingala sa kanila, kung ilang tao ang nakikinig sa kanila at sumusunod sa kanila. Hindi sila kailanman nakikipagbahaginan tungkol sa katotohanan o lumulutas ng mga tunay na problema. Hindi nila kailanman isinasaalang-alang kung paano gagawin ang kanilang tungkulin sa paraang mapangangasiwaan nila ang mga bagay-bagay ayon sa mga prinsipyo, ni hindi nila pinagninilayan kung mayroon silang debosyon, kung natupad ba nila ang kanilang mga responsabilidad, kung mayroon bang anumang mga paglihis, nakaligtaan, o problema sa kanilang gawain, lalong hindi nila isinasaalang-alang kung ano ang mga hinihingi ng Diyos, at kung ano ang mga layunin ng Diyos. Hindi nila binibigyang-pansin ang lahat ng bagay na ito kahit kaunti. Nagpapakasubsob lang sila sa kanilang gawain alang-alang sa kasikatan, pakinabang, at katayuan, at upang bigyang-kasiyahan ang sarili nilang mga ambisyon at pagnanais. Hindi ba’t isa itong pagpapamalas ng pagiging makasarili at ubod ng sama? Ganap nitong inilalantad ang katunayan na ang kanilang puso ay puno ng mga ambisyon, pagnanais, at mga hindi makatwirang hinihingi, at na ang bawat kilos nila ay pinamamahalaan ng kanilang mga ambisyon at pagnanais. Anuman ang gawin nila, ang motibasyon at pinagmulan ng kanilang mga kilos ay nagmumula sa sarili nilang mga ambisyon, pagnanais, at mga hindi makatwirang hinihingi. Isa itong tipikal na pagpapamalas ng pagiging makasarili at ubod ng sama” (Ang Salita, Vol. IV. Paglalantad sa mga Anticristo. Ikaapat na Ekskorsus). Mula sa mga salita ng Diyos, nakita ko na ang mga anticristo ay partikular na makasarili at ubod ng sama, at ginagawa lang nila ang mga bagay na kapaki-pakinabang sa sarili nilang reputasyon at katayuan. Itinuturing nilang mga pangalawahing gampanin lang ang mga bagay na hindi kapaki-pakinabang sa sarili nilang reputasyon at katayuan, hindi sila handang magdusa o magbayad ng halaga para sa mga iyon, at binabalewala at ipinagwawalang-bahala pa nga nila ang mga ito. Kailangan nilang pangalagaan ang sarili nilang reputasyon at katayuan, kahit na mangahulugan pa ito na mapinsala ang gawain ng iglesia. Ang landas na tinatahak nila ay landas ng paglaban sa Diyos. Ganitong-ganito ako umasal kapag ginagabayan ko si Zhao Xue. Pakiramdam ko, hindi iyon sakop ng aking responsabilidad, at alam kong kakain ng maraming oras at lakas ang paggabay sa kanya nang maayos, na kahit magbunga pa ang gawain niya, hindi naman iyon ibibilang sa akin, at hindi rin ako makakatanggap ng anumang papuri mula sa iba, kaya ayaw kong magbayad ng halaga. Naisip ko, sa halip na gabayan siya, mas mabuting gugulin ko na lang ang mas maraming oras sa pagsubaybay sa gawaing sakop ng aking responsabilidad. Sa ganitong paraan, hindi lang bubuti ang mga resulta ng gawain, kundi tataas pa ang tingin sa akin ng mga lider. Kaya matamlay ako pagdating sa paggabay kay Zhao Xue. Kahit na sinasagot ko ang mga tanong niya, nagpapaliban ako. Alam na alam ko na kasisimula pa lang ni Zhao Xue sa pagiging isang superbisor, at na hindi pa siya gaanong pamilyar sa gawain, ni hindi pa niya naarok nang maayos ang mga prinsipyo, pero ayaw kong magbayad ng halaga para tulungan at suportahan siya. Talagang makasarili at ubod ng sama ako! Namumuhay ako ayon sa mga satanikong lason na “Huwag kumilos kung walang gantimpala” at “Ang bawat tao para sa kanyang sarili at bahala na ang iba.” Sa paggawa ng anuman, isinasaalang-alang ko kung personal ba akong makikinabang dito, at handa lang akong maglaan ng oras at magbayad ng halaga para gawin ito kung may mapapala ako. Nakita ko na hindi ko talaga tinutupad ang tungkulin ko para palugurin ang Diyos, kundi sa halip ay kumikilos ako para sa kapakanan ng sarili kong reputasyon at katayuan. Sa mga mata ng Diyos, hindi ko talaga ginagawa ang aking tungkulin, kundi sa halip ay nagsasagawa ako ng sarili kong proyekto, at tinatahak ko ang landas ng isang anticristo. Sa huli, hindi lang sa hindi ko matatanggap ang pagsang-ayon ng Diyos, kundi kasusuklaman at ititiwalag pa Niya ako. Nang mapagtanto ko ito, ginusto kong magsisi agad sa Diyos at huwag nang mamuhay ayon sa aking makasarili at ubod ng sama na tiwaling disposisyon.

Isang araw, sa aking mga debosyonal, nabasa ko ang isang sipi ng mga salita ng Diyos, at nilinaw nito kung paano gagawin nang maayos ang mga tungkulin ng isang tao. Sabi ng Makapangyarihang Diyos: “Sabihin mo sa Akin, paano dapat gumawa ang mga tao ng mga makatarungang gawa, at sa anong kalagayan at kondisyon nila dapat gawin ito, para makonsidera ito na paghahanda ng mabubuting gawa? Sa pinakamababa, dapat mayroon silang positibo at maagap na saloobin, at habang ginagawa ang kanilang tungkulin, dapat silang maging tapat, dapat magawa nilang kumilos ayon sa mga katotohanang prinsipyo, at pangalagaan ang mga interes ng sambahayan ng Diyos. Ang pagiging positibo at maagap ang susi; kung palagi kang pasibo, problema ito. Para bang hindi ka kasapi ng sambahayan ng Diyos at hindi mo ginagawa ang iyong tungkulin, na para bang wala kang pagpipilian kundi gawin ito para kumita ng sahod dahil hinihingi sa iyo ng tagapag-empleyo na gawin ito—hindi mo ito ginagawa nang kusa, kundi napakapasibo. Kung hindi lang sangkot ang mga interes mo, talagang hindi mo ito gagawin. O kung walang nagsabi sa iyo na gawin ito, tiyak na hindi mo ito gagawin. Kung gayon, ang paggawa ng mga bagay sa ganitong pamamaraan ay hindi paggawa ng mabubuting gawa. Kaya, napakahangal ng mga ganitong tao; pasibo sila sa lahat ng ginagawa nila. Hindi nila ginagawa kung ano ang naiisip nilang gawin, ni ginagawa kung ano ang kaya nilang maisakatuparan gamit ang kanilang oras at lakas. Naghihintay lang sila at nagmamasid. Problema ito at sobrang kahabag-habag. Bakit Ko nasasabi na labis itong kaawa-awa? Una, hindi naman sa hindi sapat ang kakayahan mo; ikalawa, hindi naman sa kulang ang karanasan mo; ikatlo, hindi naman sa wala kang mga tamang kondisyon para gawin ito. Taglay mo ang kakayahan na gawin ang gawaing ito, at kung gugugulin mo ang oras at enerhiya, magagawa mo ito, pero hindi ka gumugugol, nabibigo kang maghanda ng mabubuting gawa. Labis itong nakakapanghinayang. Bakit Ko sinasabi na nakakapanghinayang ito? Ito ay dahil kung magbabalik-tanaw ka rito pagkalipas ng maraming taon, makakaramdam ka ng pagsisisi, at kung gusto mong bumalik sa taon na iyon, sa buwang iyon, at sa araw na iyon, para gawin ang gawaing iyon, nagbago na ang mga bagay-bagay at lumipas na ang oras na iyon. Hindi ka makakakuha ng pangalawang pagkakataon na gaya niyon; kapag lumipas na ang pagkakataong iyon, lumipas na ito, kapag nawala na ito, nawala na ito. Kung mapapalampas mo ang mga kasiyahan ng laman gaya ng pagkain ng masasarap na pagkain o pagsuot ng magagandang damit, hindi ito gaanong mahalaga, dahil hungkag ang mga bagay na ito, at ang mga ito ay walang anumang epekto sa iyong buhay pagpasok o sa iyong paghahanda ng mabubuting gawa, o sa iyong hantungan. Gayumpaman, kung ang isang bagay ay nauugnay sa saloobin at pagsusuri ng Diyos sa iyo, o maging sa landas na nilalakaran mo o sa hantungan mo, ang mawalan ng pagkakataong magawa ito ay labis na nakakapanghinayang. Ito ay dahil mag-iiwan ito ng isang mantsa at magdudulot ng mga pagsisisi sa iyong landas ng pag-iral sa hinaharap, at sa buong buhay mo ay hindi ka na kailanman magkakaroon ng isa pang pagkakataon para makabawi rito. … Sa kabaligtaran, kung gagampanan mo nang maayos ang iyong tungkulin, mauunawaan ang katotohanan at malulutas ang mga problema, makakaramdam ka ng kapayapaan at kapanatagan sa iyong puso, at hindi mo bibiguin ang Diyos. Sa harap ng Diyos, magkakaroon ka ng pananalig at makakaasal ka nang taas-noo. Kung hindi mo natupad ang iyong tungkulin at palagi kang pabasta-basta, kung gayon, kahit pa wala kang naidulot na anumang kawalan, mag-iiwan ang pagsalangsang na ito ng habambuhay na pagsisisi sa iyong puso. Ang pagsalangsang na ito ay magiging tulad ng isang walang-hanggang itim na butas; sa tuwing maiisip mo ito, makakaramdam ka ng pasakit at pagkabalisa, isang pighati na tumatagos sa puso. Hindi lang sa hindi ka magkakaroon ng kapayapaan o kagalakan, kundi sa kabaligtaran, sasamahan ka ng pasakit ng pagsisisi at pagpapahirap sa buong buhay mo at hindi na ito kailanman mabubura. Hindi ba’t isa itong walang-hanggang pagsisisi? At paano naman mula sa perspektiba ng Diyos? Ginagamit ng Diyos ang mga katotohanang prinsipyo para ilarawan ang usaping ito, kaya ang kalikasan nito ay higit na mas malubha kaysa sa nararamdaman mo” (Ang Salita, Vol. VII. Ukol sa Paghahangad sa Katotohanan. Paano Hangarin ang Katotohanan (11)). Mula sa mga salita ng Diyos, napagtanto ko na sa pamamagitan lamang ng pagsunod sa mga hinihingi ng Diyos na gawin ang tungkulin sa paraang positibo at may pagkukusa, pagsasaalang-alang sa mga layunin ng Diyos, at pagtataguyod sa gawain ng iglesia, tunay na magagawa ng isang tao ang kanyang tungkulin at makapaghahanda siya ng mabubuting gawa. Kung hindi ko ginawa ang naiisip kong gawin nang may pagkukusa, o kahit ginawa ko pa ito, pero sa paraang negatibo, pasibo, at nang hindi ibinibigay ang lahat, ipapakita nito ang kawalan ng katapatan sa aking tungkulin, at magdudulot ito ng pagkamuhi at pagkasuklam ng Diyos. Nagsanay ako bilang isang superbisor nang mas matagal, at nagkamit ako ng kaunting pagkaarok sa mga prinsipyo, kaya nakikita ko ang ilang isyu sa mga sermon na ipinadala sa akin ni Zhao Xue. Bagama’t mas komplikado ang ilang problema at nangangailangan ng mas maraming oras, nabigyang-linaw rin ang mga iyon pagkatapos ng talakayan. Pero napagtanto ko na kinakain ng pag-aasikaso sa mga isyung ito ang malaking bahagi ng oras ko, at naantala nito ang pagsubaybay sa sarili kong gawain. Naging dahilan ito para bumagal ang pag-usad ng gawain ng aming iglesia. Nag-alala ako na kung magpapatuloy ito, bababa ang pagiging epektibo ng aming gawain at makakaapekto ito sa aking reputasyon at katayuan. Samakatwid, ayaw ko nang ipagpatuloy ang paggabay kay Zhao Xue. Nakita ko na sa aking tungkulin, ang isinasaalang-alang ko lang ay ang sarili kong pride at katayuan, na wala akong pasanin para sa gawain ng paglilinang sa iba, palaging kumakalkula para sa sarili kong mga interes, at hindi ko isinasaalang-alang ang pangkalahatang gawain ng iglesia, ni hindi ko isinasaalang-alang ang mga layunin ng Diyos. Hindi ba’t ang ginagawa ko ay pareho lang sa ginagawa ng mga walang pananampalataya? Talagang binigo ko ang Diyos!

Kalaunan, naunawaan ko mula sa mga salita ng Diyos na mayroong masisidhing layunin sa paglalagay ng Diyos ng mga pasanin sa mga tao. Sabi ng Diyos: “Kapag mas mapagsaalang-alang ka sa mga layunin ng Diyos, mas malaki ang iyong papasanin, at kapag mas malaki ang iyong pasanin, mas yayaman ang iyong karanasan. Kapag mapagsaalang-alang ka sa mga layunin ng Diyos, bibigyan ka ng Diyos ng isang pasanin, at pagkatapos ay bibigyang-liwanag ka tungkol sa mga gampaning naipagkatiwala Niya sa iyo. Kapag ibinigay ng Diyos ang pasaning ito sa iyo, magbibigay ka ng espesyal na atensiyon sa mga nauugnay na katotohanan habang kumakain at umiinom ka ng mga salita ng Diyos. Kung mayroon kang pasanin para sa mga kalagayan ng buhay ng mga kapatid, kung gayon, ito ay isang pasanin na naipagkatiwala sa iyo ng Diyos, at palagi mong dadalhin ang pasaning ito sa iyong mga dalangin sa araw-araw. Ang ginagawa ng Diyos ay nailatag sa iyo, at handa kang isakatuparan yaong nais gawin ng Diyos; ito ang ibig sabihin ng dalhin ang pasanin ng Diyos na parang iyo. Sa puntong ito, sa iyong pagkain at pag-inom ng mga salita ng Diyos, haharapin mo ang ganitong klase ng mga isyu, at mapapaisip ka, ‘Paano ko lulutasin ang mga problemang ito? Paano ko matutulungan ang aking mga kapatid na mapalaya at magkaroon ng kasiyahan sa kanilang mga espiritu?’ Magtutuon ka rin sa paglutas ng mga problemang ito habang nakikipagbahaginan, at habang kumakain at umiinom ng mga salita ng Diyos, magtutuon ka sa pagkain at pag-inom ng mga salitang nauugnay sa mga isyung ito. Sa pamamagitan ng pagkain at pag-inom ng mga salita ng Diyos nang may pakiramdam ng pasanin, nauunawaan mo ang Kanyang mga hinihingi, at pagkatapos ay magiging mas malinaw ang daan pasulong para sa iyo. Ito ang kaliwanagan at pagtanglaw ng Banal na Espiritu na dumarating kapag mayroon kang pasanin, at ito rin ang gabay ng Diyos para sa iyo. Bakit Ko sinasabi ito? Kung wala kang pasanin, hindi ka magbibigay-pansin habang kumakain at umiinom ng mga salita ng Diyos; kapag ikaw ay kumakain at umiinom ng mga salita ng Diyos nang may pasanin sa iyong puso, magagawa mong arukin ang diwa ng mga ito, mahahanap ang iyong daan, at maisasaalang-alang mo ang mga layunin ng Diyos. Samakatwid, dapat mong ipagdasal na maglagay ang Diyos ng mas maraming pasanin sa iyo at ipagkatiwala sa iyo ang mas mabibigat na atas, nang sa gayon ay maaari kang magkaroon ng mas malinaw na landas para sa pagsasagawa mo sa hinaharap; para ang iyong pagkain at pag-inom ng mga salita ng Diyos ay magkaroon ng mas matinding epekto; para magawa mong arukin ang diwa ng Kanyang mga salita; at para mas makayanan mong maantig ng Banal na Espiritu” (Ang Salita, Vol. I. Ang Pagpapakita at Gawain ng Diyos. Maging Mapagsaalang-alang sa mga Layunin ng Diyos Para Makamit ang Pagiging Perpekto). Matapos basahin ang mga salita ng Diyos, napagtanto ko na ang mga pasaning ipinagkakatiwala sa atin ay mga pagpapala mula sa Diyos. Sa pamamagitan ng mga pasaning ibinibigay sa atin ng Diyos, inuudyukan tayong lumapit sa harap ng Diyos para hanapin ang mga katotohanang prinsipyo, nagkakamit ng kaliwanagan at paggabay ng Diyos at nauunawaan ang mas maraming katotohanan. Sa ganitong paraan, mas mabilis tayong lalago sa buhay. Isinaayos ng mga lider na gabayan namin si Zhao Xue sa pagpapanatili ng pangkalahatang gawain ng iglesia; binigyan din kami nito ng pagkakataong magsanay pa. Itinulak ako ng mga tunay na paghihirap at problema na hanapin ang mga katotohanang prinsipyo, na nagbigay-daan sa akin na magkamit ng higit pa. Ang totoo, may ilang tanong si Zhao Xue na hindi ko maipaliwanag nang malinaw, at ipinakita nito na hindi ko rin lubos na nauunawaan ang katotohanan sa mga larangang ito. Sa paghahanap at pagdarasal sa Diyos nang may ganitong pagkadama ng pasanin, at pagkatapos basahin ang ilang katotohanang prinsipyo, mas malinaw kong naunawaan ang mga isyu. Sa usapin ng pagtulong sa paggabay kay Zhao Xue, bagama’t naglaan ako ng kaunting oras at lakas, sa prosesong ito, mas madalas akong nagdasal sa Diyos, at mas madalas na naghanap ng mga katotohanang prinsipyo, at hindi ko namamalayan, nagkaroon ako ng ilang nakamit at napunan ko rin ang sarili kong mga pagkukulang. Tunay kong naranasan na ang mga pasanin ay talagang mga pagpapala mula sa Diyos, at napagtanto ko na hindi ko na dapat ituring na abala ang paglilinang sa iba. Malaki ang sakop ng responsabilidad ni Zhao Xue, at kung makakagawa siya nang mag-isa, makabubuti ito sa gawain ng iglesia, kaya kinailangan kong isantabi ang mga personal kong interes at makipagtulungan kay Zhao Xue para magawa nang maayos ang gawain sa sermon.

Kalaunan, sinadya kong isantabi ang mga personal kong interes, pinakalma ko ang aking puso para pagnilayan ang mga isyu sa mga sermon, at tinalakay ko kay Zhao Xue ang mga isyung nakapaloob sa mga iyon. Unti-unti, sa pamamagitan ng pagninilay at pagsagot sa mga isyu sa mga sermon, mas naging malinaw sa akin ang mga prinsipyo sa pagtatasa ng mga sermon, at nagbigay sa akin ng ilang bagong kabatiran ang mga sermon ng iba. Talagang biyaya ito ng Diyos! Pagkatapos, napaisip ako kung dapat ko bang ibuod ang mga isyu sa mga sermon kamakailan para kay Zhao Xue. Sa ganitong paraan, maiiwasan niya ang mga ito sa susunod. Mas magiging kapaki-pakinabang ito para mapabuti ang kalidad ng mga sermon. Pero naisip ko, “Marami na akong oras na ginugol sa pakikipagtalakayan sa kanya tungkol sa sermon, at kung ibubuod ko pa ang mga isyu at ipapaalam ang mga detalye, kakain pa ito ng mas maraming oras. Hindi ba’t maaantala nito ang sarili kong gawain? Sapat na siguro ito!” Napagtanto kong nagiging makasarili at ubod ng sama ako, at sinusubukang idaan sa madali ang lahat. Tahimik akong nagdasal sa Diyos, naghihimagsik laban sa aking sarili, at itinuro ko kay Zhao Xue ang mga problema at paglihis na natuklasan namin. Sa pagsasagawa sa ganitong paraan, naramdaman kong panatag ang aking puso. Kalaunan, habang ginagabayan si Zhao Xue, naglaan din ako ng oras para subaybayan ang gawain sa sermon na sakop ng aking mga responsabilidad. Noong Nobyembre, mas marami pa ang bilang ng mga sermon na isinumite ng aming iglesia kaysa noong Oktubre, at hindi naging dahilan ang pagtulong kay Zhao Xue para bumaba ang pagiging epektibo ng gawain. Salamat sa Diyos sa Kanyang biyaya!


44. Mga Pagninilay Pagkatapos ng Isang Pagtitipon

Ni An Ran, Tsina

Noong Nobyembre 2024, nagsasala ako ng mga artikulo ng patotoong batay sa karanasan sa iglesia. Isang araw, dumating ang superbisor namin sa pagtitipon ng aming pangkat at sinabi niya na batay sa mga artikulong isinumite namin kamakailan, nakita niyang hindi pa namin masyadong naarok ang ilang prinsipyo. Gusto niyang magsuri ng ilang artikulo kasama namin para sabay-sabay naming maunawaan nang husto ang mga prinsipyo. Pumili siya ng ilang artikulo at hiniling sa bawat isa sa amin na suriin ang mga iyon at pagkatapos ay ibahagi ang aming mga komento batay sa mga prinsipyo. Nang marinig kong kailangan naming isa-isang sabihin ang aming mga opinyon, nagsimula akong kabahan. Naisip ko, “May ilang artikulong nasala ko kamakailan na may mga malinaw na problema. Ginagamit niya kaya ito para makita kung naarok ko na ang mga prinsipyo, para makita kung angkop ako sa tungkuling ito? Kapag nalaman niyang hindi ko pa naaarok ang mga prinsipyo, tiyak na ipatatanggal niya ako.” Pagkatapos noon, hindi ko na mapatahimik ang puso ko para magbasa ng mga artikulo. Patuloy ko na lang inisip kung paano makapagbibigay ng mas komprehensibong sagot, at kung ano ang sasabihin para hindi malantad ang sarili kong mga kakulangan. Pagkatapos naming basahin ang unang artikulo, unang nagbahagi si Zhang Yan ng kanyang perspektiba. May tinukoy siyang isang isyu na hindi ko napansin. Nang makita kong tumango ang superbisor bilang pagsang-ayon, naisip ko, “Mukhang tama ang punto ni Zhang Yan. Kapag ako na ang magsasalita, idadagdag ko rin ang aspektong iyon para maging mas kompleto ang sagot ko. Sa ganoong paraan, hindi iisipin ng superbisor na wala akong kakayahan.” Sumunod, tinawag ako ng superbisor. Ibinahagi ko ang mga isyung nakita ko at tiniyak kong idagdag ang puntong sinabi ni Zhang Yan. Nang sa wakas ay sinuri ng superbisor ang artikulong ito na iniuugnay ang mga prinsipyo, sinabi niyang angkop ang perspektiba ni Zhang Yan. Medyo nakahinga ako nang maluwag, pero hindi rin ako mapakali. Medyo nakokonsensiya ako. Pagkatapos, binanggit ng superbisor ang iba pang mga isyu na hindi ko napansin. Agad akong napaisip, “Hindi ko man lang napansin ang gayon kasimpleng mga problema. Siguradong iniisip ng superbisor na napakababa talaga ng kakayahan ko para hindi ko mapansin ang ganoon kalinaw na mga problema kahit na ilang taon na akong gumagawa ng tungkuling nakabatay sa teksto. Kailangan kong maging mas maingat sa susunod na magpapahayag ako ng aking opinyon.” Habang sinisimulan namin ang kasunod na artikulo, matagal bago kumalma ang puso ko; hindi ko maialis sa isip ko ang hindi magandang sagot ko kanina tungkol sa naunang artikulo. Hindi nagtagal, nagsimula akong antukin at hindi ko na talaga nasundan ang natitirang bahagi ng artikulo. Sa panahon ng talakayan, nang tanungin ng superbisor ang aking opinyon, kaunti lang ang nasabi ko. Pagdating sa pagtukoy kung anong mga problema ang mayroon sa pagkaunawa ng may-akda, nautal lang ako at parang ang tagal na hindi ako makapagsalita. Noong una, sasabihin ko na sanang naidlip ako at hindi ko talaga naintindihan, pero pagkatapos ay nag-alala ako na kapag nakita ng superbisor na inaantok ako kahit sa ganitong sitwasyon, baka isipin niyang nasa masama akong kalagayan at wala sa akin ang gawain ng Banal na Espiritu. Kapag nangyari iyon, siguradong malapit na akong matanggal. Kaya, mabilis kong sinubukang pagtakpan ang sarili ko, at sinabi, “Sandali lang, hinahanap ko kung saan ko isinulat ang isyung nakita ko.” Nag-scroll ako gamit ang mouse, mabilis na pinapasadahan ang artikulo, nagmamadali ang isip kong makahanap agad ng isang mahalagang isyu na maisasagot sa superbisor. Sa huli, nainip ang superbisor at sinabing, “Sabihin mo lang kung ano ang nakita mo. Bakit masyado kang nahihirapang sumagot?” Dahil wala nang ibang magawa, sa huli ay umamin na ako, “Nawala ang isip ko at medyo inantok ako. Hindi ko na talaga nasundan.” Pagkatapos ay hiniling na lang ng superbisor sa isa pang sister na magbahagi ng pananaw nito. Sobrang napahiya ako sa sandaling iyon. Hindi mapalagay ang loob ko, at nag-aalala ako na baka ipatanggal ako ng superbisor dahil sa paggampan ko kamakailan. Pagkalipas lang ng ilang oras, pagod na pagod na ang isip ko. Ayoko nang ituloy pa ang pagsasala ng mga artikulo at pag-aaral ng mga propesyonal na kasanayan kasama ang superbisor.

Kalaunan, nagsimula akong magnilay-nilay, “Nagsasala ng mga artikulo at nakikipagbahaginan ng mga prinsipyo ang superbisor kasama namin. Hindi ba’t magandang pagkakataon ito para mapunan ang mga pagkukulang ko? Bakit masyado akong kinakabahan at pagod na pagod?” Sakto noong panahong iyon, inilabas ang mga pinakabagong salita ng Diyos. Sa aking mga debosyonal, nabasa ko ang isang sipi ng mga salita ng Diyos: “Kapag nakikipag-usap Ako sa mga tao, kung minsan ay nagtatanong ng ilang katanungan, ang ilang taong may komplikadong pag-iisip ay nag-iisip-isip, ‘Napakadirekta ng Iyong tanong. Hindi ko alam kung ano ang ibig Mong sabihin sa pagtatanong nito. Kailangan kong mag-ingat sa aking sagot!’ Sinasabi Ko, nagkakamali ka. Sinuman ang kausapin Ko o anuman ang mga itanong Ko, ang pinakalayunin ay laging tuklasin at lutasin ang mga problema, tulungan at gabayan ka, at tulungan kang lutasin ang mga problema. Una, hindi ito para ilantad ka at ipahiya. Ikalawa, hindi ito para subukin kung nagsasabi ka ng totoo o kung ikaw ay isang taong totoo. Ikatlo, hindi ito para lansihin ka para ibunyag mo ang iyong tunay na sitwasyon. Ikaapat, lalong hindi ito para subukin kung kaya mong gawin ang gawain o kung makakagawa ka ng aktuwal na gawain. Sa katunayan, paano man Ako makipag-usap sa iyo, lahat ng ito ay para tulungan at gabayan kang tuparin ang iyong tungkulin, gawin nang maayos ang gawain, at lutasin ang mga problema. Masyadong pinag-iisipan ng ilang tao ang Aking mga simpleng tanong, takot na takot na mayroon itong kung anong nakatagong kahulugan. Ang ilan ay naghihinala pa nga na nagpapakana Ako laban sa kanila. Malinaw na gusto kitang tulungang lutasin ang mga problema, ngunit mali ang inaakala mo na nagpapakana Ako laban sa iyo. Hindi ba’t pag-aakusa ito sa Akin nang hindi totoo? (Oo.) Kaya ano ang isyu rito? Ang puso ng tao ay mapanlinlang! Bagama’t maaaring sabihin ng mga tao nang malakas, ‘Ikaw ang Diyos, kailangan kong sabihin sa Iyo ang katotohanan, at maging tapat sa Iyo. Sumusunod ako sa Iyo, nananampalataya ako sa Iyo!’ sa kaibuturan, hindi sila ganoon mag-isip. Gaano man kaordinaryo at kasimple ang Aking mga tanong, madalas itong binibigyang-kahulugan ng mga tao sa sobrang sensitibong paraan. Sa pamamagitan ng kanilang mga haka-haka at sa kanilang pagsisiyasat, dumadaan sila sa maraming liko-liko at tila natatagpuan ang pinal na sagot, ngunit sa realidad, malayo ito sa orihinal na intensyon ng Aking mga salita. Malinaw na isa itong napakasimpleng tanong, ngunit masyado nila itong pinag-iisipan. Hindi ba’t sobrang sensitibo ng gayong mga tao? Anuman ang itanong Ko, nagugulo ang kanilang puso matapos itong marinig: ‘Bakit Mo ito tinatanong? Paano ako sasagot sa paraang masisiyahan Ka at hindi ako magbubunyag ng anumang mga kapintasan? Ano ang dapat kong unang sabihin, at ano ang isusunod?’ Sa loob ng tatlo hanggang limang segundo, lumalabas ang mga salita, nang walang anumang pagkaantala. Mas mabilis pa sa computer ang kanilang isip. Bakit napakabilis? Ang totoo, ang prosesong ito ay naging instinto na sa kanila; ito ang kanilang karaniwang panlalansi at estilo sa pakikitungo sa mga tao at pangangasiwa ng mga bagay-bagay. Nagpapakana sila laban sa lahat. Kaya, gaano man kasimple ang Aking mga tanong, masyado nila itong pinag-iisipan, naniniwalang mayroon Akong kung anong motibo o layunin. Pinag-iisipan nila sa kanilang puso, ‘Kung sasagot ako nang totoo, hindi ba’t malalantad ko ang tunay kong sitwasyon? Katumbas iyon ng pagkakanulo sa aking sarili. Hindi ko hahayaang malaman Mo ang tunay kong kalagayan. Kaya paano ako sasagot nang angkop? Paano kita mapapasaya at matutugunan, paano Ka magkakaroon ng magandang impresyon sa akin, at paano Mo ako patuloy na gagamitin?’ Tingnan ninyo kung gaano kamapanlinlang ang mga taong ito! Masyadong komplikado ang isipan ng mga taong ito. Paano man Ako makipag-usap sa kanila, magdududa sila at magsisiyasat. Makakapagsagawa ba ng katotohanan ang gayong mga tao? Maaari ba silang maging angkop para sa paggamit ng Diyos? Hinding-hindi. Ito ay dahil masyadong komplikado ang isipan ng gayong mga tao, at hindi talaga simple; sinumang nakikipag-ugnayan sa kanila nang matagal ay makikita ito” (Ang Salita, Vol. VII. Ukol sa Paghahangad sa Katotohanan. Paano Hangarin ang Katotohanan (26)). Pagkabasa ng mga salita ng Diyos, pakiramdam ko ay inilarawan nito ang mismong kalagayan ko. Bagama’t inilalantad ng Diyos ang mga iniisip at ideya na ibinubunyag ng mga tao kapag nakikipag-ugnayan kay Cristo, napagtanto ko na madalas kong ibunyag ang parehong mentalidad kapag nakikipag-ugnayan ako sa iba. Naisip ko kung paanong sinabi sa amin ng superbisor mula sa simula na nagsasala siya ng mga artikulo kasama namin para tulungan kaming matutunan ang mga prinsipyo, at na ang paghingi ng aming mga perspektiba ay isang paraan para maunawaan ang aming mga pagkukulang at paglihis para makapag-alok siya ng espesipikong pakikipagbahaginan at pagtulong. Pero sobrang komplikado ng isip ko. Palagi kong pinagdududahan ang kanyang mga motibo, ipinapalagay na sinusubok niya ang pagkaarok namin sa mga prinsipyo at sinusubukang tukuyin kung angkop kami para sa tungkuling ito. Kumbinsido ako na kapag nalaman niyang masyado akong maraming pagkukulang, ipatatanggal niya ako. Para hindi malantad ang aking mga pagkukulang, hindi ako sumagot nang totoo tungkol sa bilang ng mga problemang nakita ko nang ipahayag ko ang aking opinyon. Sa halip, ginawa ko ang lahat para isipin ng superbisor na mayroon akong mahusay na pagkaarok sa mga prinsipyo at komprehensibong pananaw sa anumang problema. Umabot pa sa puntong kinopya ko ang punto ni Zhang Yan. Noong sinusuri namin ang pangalawang artikulo, malinaw na nakaidlip ako at wala akong natukoy na anumang isyu, at dapat sana ay naging matapat na lang ako tungkol dito. Ngunit natakot ako na kung sasabihin ko ang katotohanan, mas sasama pa ang impresyon sa akin ng superbisor, kaya nagsinungaling ako at sinabing nakalimutan ko kung saan ko isinulat ang isyung nakita ko. Nagkunwari pa akong hinahanap ito, na sinayang lang ang oras ng lahat. Ang totoo, nang hingin ng superbisor ang opinyon ko, ang kailangan ko lang gawin ay sumagot nang totoo. Kung mali ako, maaari ko namang suriin ang paglihis ko at itama ito. Pero masyadong komplikado ang isip ko: Palagi kong sinusubukang hulaan ang mga intensyon ng superbisor. Kailangan kong pag-isipang mabuti ang bawat pangungusap sa isip ko bago ako magsalita. Habang nagninilay ako, napagtanto ko na naipakita ko na rin ang pagpapamalas na ito noon. Noong una akong nagsimula sa tungkuling ito, sa tuwing hinihingi ng lider ang aking mga saloobin sa ilang mga isyu, labis akong kinakabahan. Hindi ko namamalayang sinusubukan kong hulaan kung tinatasa niya ba ang aking kakayahan at abilidad na tingnan ang mga bagay-bagay, para matantiya kung angkop ba ako para sa tungkulin. Mabilis kong pinagninilayan sa puso ko kung paano magsasalita sa paraang hindi ako makikilatis ng lider. Kailangan kong labis na pag-isipan ang bawat salita, at nakapapagod mamuhay nang ganoon. Nakita ko na hindi lang ito isang panandaliang pagbubunyag ng mapanlinlang na disposisyon, kundi palagi akong namumuhay sa isang kalagayan ng pagkakalkula. Ang mismong kalikasan ko ay mapanlinlang. Naisip ko ang mga salita ng Panginoong Jesus: “Katotohanang sinasabi Ko sa inyo, ‘Malibang kayo’y magsipanumbalik, at maging tulad sa maliliit na bata, sa anumang paraan ay hindi kayo magsisipasok sa kaharian ng langit’” (Mateo 18:3). Sinabi rin ng Makapangyarihang Diyos: “Kung masyado kang mapanlinlang, magiging mapagbantay at mapaghinala ka sa lahat ng tao at bagay, kaya ang pananalig mo sa Akin ay maitatayo sa isang pundasyon ng paghihinala. Hindi Ko kailanman maaaring kilalanin ang ganitong pananalig” (Ang Salita, Vol. I. Ang Pagpapakita at Gawain ng Diyos. Paano Talagang Makikilala ang Diyos na Nasa Lupa). Ang diwa ng Diyos ay katapatan; gusto Niya ang matatapat na tao at kinasusuklaman ang mga taong mapanlinlang. Ang isang taong mapanlinlang ay hindi maaaring maligtas at makapasok sa kaharian ng langit. Napagtanto ko na kung hindi ako magsisisi at magbabago, at hindi magiging isang matapat na tao, kung gayon, anuman ang aking talikuran o igugol, sa huli ay ititiwalag at itataboy ako ng Diyos. Nang maisip ito, bumigat ang puso ko, at nanalangin ako sa Diyos, “O Diyos, napakamapanlinlang ko. Lahat ng salita at kilos ko ay puno ng pagkakalkula. Hindi ako isang taong matapat. Kung magpapatuloy ako nang ganito, tiyak na ititiwalag Mo ako. Nais kong iwaksi ang aking mapanlinlang na disposisyon at maging isang taong matapat. Hinihiling ko ang Iyong gabay.” Pagkatapos, nagbukas ako ng kalooban at inilantad ko ang aking kalagayan sa superbisor. Hindi niya ako sinumbatan; sa halip, nagbahagi siya tungkol sa katotohanan para tulungan ako at hinikayat akong isagawa ang katotohanan at maging isang taong matapat.

Kalaunan, nagnilay ako, bakit kaya ako laging nag-aalala na malantad ang mga pagkukulang ko? Naalala kong narinig ko na ilang kapatid ang natanggal kamakailan dahil palagi silang bigong maarok ang mga prinsipyo sa kanilang mga tungkulin, na nagdulot ng mga paggambala at panggugulo sa gawain. Dahil may ilang problema sa mga artikulong isinumite ko kamakailan, inakala kong naroon ang superbisor para obserbahan at tasahin ako, at na kapag natuklasan niyang hindi ko pa naarok ang mga prinsipyo, ipatatanggal niya ako. Para matugunan ang kalagayang ito, naghanap ako ng mga salita ng Diyos. Sabi ng Makapangyarihang Diyos: “May mga prinsipyo kung anong uri ng mga tao ang inaangat at ginagamit ng sambahayan ng Diyos, at kung anong uri ang hindi nito ginagamit, kung sinong mga tao ang nililinang nito, at kung sino ang hindi; lahat ng ito ay nakabatay sa mga pangangailangan ng gawain ng sambahayan ng Diyos. Kahit sino pa ang iangat at gamitin, ang layon ay linangin sila para magampanan nila nang maayos ang kanilang tungkulin at malaman kung paano danasin ang gawain ng Diyos, at para magawa nilang pasanin ang gawain at kumilos ayon sa mga katotohanang prinsipyo. Anuman ang problemang nilulutas, ang layon ay bigyang-kakayahan sila na maunawaan ang higit pang katotohanan, at matutong kumuha ng mga aral at magkamit ng pagkilatis mula sa iba’t ibang tao, pangyayari, at bagay na nakakaharap nila. Sa ganitong paraan, mas madali para sa kanila na pumasok sa katotohanang realidad sa lahat ng aspekto. Hindi ito tungkol sa pagsasamantala sa iyo para magserbisyo ka, lalong hindi ito tungkol sa pagsasamantala sa iyo para punan ang isang bakanteng posisyon dahil walang mahanap na angkop na tao, para lang paalisin ka kapag may dumating na angkop na tao. Hindi ganoon iyon. Sa katunayan, binibigyan ka nito ng pagkakataon na sanayin ang iyong sarili. Kung hahangarin mo ang katotohanan, makakapanindigan ka; kung hindi mo hahangarin ang katotohanan, hindi ka pa rin makakapanindigan. Tiyak na hindi dahil sa hindi ka gusto ng sambahayan ng Diyos kaya maghahanap ito ng magagamit laban sa iyo at maghahanap ng pagkakataon para itiwalag ka. Kapag sinabi ng sambahayan ng Diyos na lilinangin at iaangat ka nito, tunay ka nitong lilinangin. Ang mahalaga ay kung paano mo pinagsisikapan ang katotohanan. Kung hindi mo tinatanggap ang katotohanan kahit kaunti, susukuan ka ng sambahayan ng Diyos at hindi ka na nito lilinangin. Ang ilang tao, pagkatapos ng isang panahon ng paglilinang, ay tinatanggal dahil mahina ang kanilang kakayahan at hindi sila makagawa ng aktuwal na gawain. Ang ilan, sa panahon ng kanilang paglilinang, ay hindi tumatanggap ng katotohanan kahit kaunti, kumikilos nang sutil, at gumagambala at gumugulo sa gawain ng sambahayan ng Diyos, at sila ay tinatanggal. Mayroon pa ring iba na hindi talaga naghahangad sa katotohanan, na tumatahak sa landas ng mga anticristo, palaging gumagawa para sa kasikatan, pakinabang, at katayuan, at sila ay tinatanggal at itinitiwalag. Ang mga sitwasyong ito ay pawang pinangangasiwaan ayon sa mga prinsipyo ng sambahayan ng Diyos sa paggamit sa mga tao. Lilinangin pa rin ng sambahayan ng Diyos ang mga kayang tumanggap ng katotohanan at magsikap para sa katotohanan, kahit pa makagawa sila ng mga pagsalangsang sa pamamagitan ng paggawa ng ilang pagkakamali. Kung hindi ito isang taong kayang tumanggap ng katotohanan, at hindi niya tinatanggap ang katotohanan kapag dumarating sa kanya ang pagpupungos, dapat siyang direktang tanggalin at itiwalag. … Anuman ang sitwasyon, kapag inaangat ng sambahayan ng Diyos ang mga taong ito, ito ay palaging para linangin sila at akayin sila sa katotohanang realidad, umaasang magagawa nila nang maayos ang gawain ng iglesia at matutupad nang maayos ang mga tungkuling dapat nilang tuparin. Kahit pa hindi mo alam kung paano gawin ang ilang gawain dahil ikaw ay hangal at kulang sa malalim na pang-unawa o dahil mahina ang iyong kakayahan, hangga’t pinagsisikapan mo ang mga katotohanang prinsipyo, mayroon kang ganitong pakiramdam ng responsabilidad, handa kang gawin nang maayos ang gawaing ito, at kaya mong pangalagaan ang gawain ng iglesia, lilinangin ka pa rin ng sambahayan ng Diyos kahit pa nakagawa ka ng ilang kahangalan noon. … Gaano man karaming gawain ang kaya mo, o anuman ang iyong kakayahan, ang pag-aangat at paggamit sa iyo ay hindi pagsasamantala sa iyo. Sa halip, ang layunin ay gamitin ang pagkakataong ito para hayaan kang magsanay sa paggawa ng gawain, at para gawin kang perpekto sa pamamagitan ng iyong paghahangad sa katotohanan at sa pamamagitan ng pagsisikap nang husto at pagsasabalikat ng mabibigat na pasanin. Sa isang banda, pineperpekto ka mismo nito; sa kabilang banda, isinasakatuparan din nito ang gawain ng sambahayan ng Diyos. Naghanda ka na ng mabubuting gawa at nagkaroon ka pa ng mga pakinabang sa iyong personal na buhay pagpasok. Napakaganda niyon! Iyon ay dalawang magandang resulta sa isang pagkilos” (Ang Salita, Vol. VII. Ukol sa Paghahangad sa Katotohanan. Paano Hangarin ang Katotohanan (26)). Nakita ko sa mga salita ng Diyos na kapag iniaangat ng sambahayan ng Diyos ang isang tao, tunay siyang nililinang nito. Mag-aalok ng gabay at tulong ang mga lider at superbisor para sa mga pagkukulang niya. Kung kaya niyang tanggapin ang katotohanan, hindi lang siya uusad sa sarili niyang buhay, kundi gaganda rin nang gaganda ang mga resulta ng kanyang gawain. Bukod dito, may mga prinsipyo ang sambahayan ng Diyos sa pagtatanggal ng mga tao; hindi nito basta-basta tinatanggal ang isang tao dahil lang sa ilang pagkukulang o kakapusan. Ang ilan sa mga taong natanggal o itiniwalag kamakailan ay tinanggal lamang dahil naaantala ng kanilang mahinang kakayahan ang gawain, at pagkatapos ay isinaayos ng iglesia ang isang mas angkop na tungkulin para sa kanila batay sa kanilang kakayahan; ang iba ay tinanggal dahil sa pagiging masyadong sutil, tumatangging tanggapin ang anumang pagbabahagi tungkol sa mga prinsipyo, at nagdudulot ng mga paggambala at panggugulo sa gawain. Sa pagbabalik-tanaw sa panahon ko sa paggawa ng tungkuling nakabatay sa teksto, sa tuwing nakikita ng mga lider at superbisor na nasa masama akong kalagayan o na hindi maganda ang mga resulta ng tungkulin ko, nakikipagbahaginan sila para tulungan ako. Kapag nakikita nilang umunlad ako pagkatapos ng isang panahon, hinahayaan nila akong magpatuloy sa pagsasanay sa tungkuling ito. Sa pagkakataong ito, nang makita ng lider na palagi kaming nagkakaproblema sa aming tungkulin, isinaayos niya na tulungan kami ng superbisor na pag-aralan ang mga prinsipyo. Ginawa ito sa pag-asang maaarok namin ang mga prinsipyo sa lalong madaling panahon at tutuparin nang maayos ang aming mga tungkulin. Ito ay tulad lamang ng sinasabi ng mga salita ng Diyos: “Kapag sinabi ng sambahayan ng Diyos na lilinangin at iaangat ka nito, tunay ka nitong lilinangin. Ang mahalaga ay kung paano mo pinagsisikapan ang katotohanan.” Naisip ko ang sarili kong karaniwang kakayahan at ang limitadong pagkaarok ko sa ilang prinsipyo. Ang pagtukoy ng superbisor sa mga bagay-bagay at pagtulong kapag lumilitaw ang mga problema, at pag-aaral ng mga prinsipyo kasama ko, ay makatutulong sa akin na magawa nang mas maayos ang tungkulin ko. Napakagandang bagay niyon! Ito ay ang Diyos na ginagamit ang mga tao, pangyayari, at bagay para tunay akong linangin. Dapat ay nagpapasalamat ako sa Diyos, pero sa halip, hinarap ko ang lahat nang may pagkakalkula at pusong puno ng pagkamapanlaban. Talagang wala akong konsensiya at katwiran!

Pagkatapos, gumawa ang superbisor ng isang plano sa pag-aaral para sa lahat batay sa aming mga pagkukulang at nakahanap ng mga kaugnay na salita ng Diyos para makipagbahaginan at matulungan ako. Nagpasalamat ako sa Diyos mula sa kaibuturan ng aking puso. Pagkatapos noon, sinimulan kong taimtim na pagnilayan ang mga kaugnay na prinsipyo kasama ang aking mga sister. Sa pamamagitan ng isang panahon ng pag-aaral, naunawaan ko nang may higit na kalinawan ang mga prinsipyo, at nabawasan nang malaki ang bilang ng mga isyu sa mga artikulong isinumite ko. Sa pamamagitan ng praktikal na karanasang ito, mas lalo kong naramdaman na kapag iniaangat at nililinang ng sambahayan ng Diyos ang mga tao, ginagawa nito iyon para tulungan tayong maarok ang mga prinsipyo at magawa nang maayos ang ating mga tungkulin, at kasabay nito, para tulungan tayong maunawaan ang katotohanan at umunlad sa ating buhay. Isang araw, habang nagsasala ng mga artikulo ng patotoong batay sa karanasan, nabasa ko ang isang sipi ng mga salita ng Diyos at nagkamit ako ng ilang bagong pagkaunawa sa aking problema. Sabi ng Makapangyarihang Diyos: “Ilang taon nang nanampalataya sa Diyos ang ilang tao subalit hindi nauunawaan ang kahit katiting na katotohanan. Ang kanilang pananaw sa mga bagay-bagay ay nananatiling kapareho ng sa mga walang pananampalataya. Kapag nakikita nila ang isang huwad na lider o anticristo na nabubunyag at naititiwalag, iniisip nila, ‘Bilang isang mananampalataya at tagasunod ng Diyos, ang pamumuhay sa harap ng Diyos ay parang pagtawid sa alambre! Para itong paglalakad sa gilid ng bangin!’ At sinasabi ng iba, ‘Ang pagiging lider o manggagawa at ang paglilingkod sa Diyos ay delikado. Katulad lang ito ng kasabihang, “Ang pagiging malapit sa hari ay kasingmapanganib ng pagsama sa tigre.” Kung may magawa o masabi kang mali, masasalungat mo ang disposisyon ng Diyos, at ititiwalag ka at parurusahan!’ Tama ba ang mga komentong ito? ‘Pagtawid sa alambre’ at ‘paglakad sa gilid ng bangin’—ano ang ibig sabihin ng mga salitang ito? Ang ibig sabihin ng mga salitang ito ay na napakamapanganib ng isang sitwasyon—na mahaharap sa malaking panganib ang isang tao sa bawat sandali, at ang kaunting kapabayaan ay magpapatisod sa kanya. Ang ‘Ang pagiging malapit sa hari ay kasingmapanganib ng pagsama sa tigre’ ay isang karaniwang kasabihan ng mga walang pananampalataya. Nangangahulugan ito na mapanganib na mamuhay sa presensiya ng isang diyablong hari. Kung iaangkop ng isang tao ang kasabihang ito sa paglilingkod sa Diyos, saan siya nagkakamali? Ang ikumpara ang isang diyablong hari sa Diyos, sa Lumikha—hindi ba’t kalapastanganan ito sa Diyos? Isa iyong malubhang problema. Ang Diyos ay isang matuwid at banal na Diyos; ganap na likas at may katwiran na dapat parusahan ang tao sa paglaban sa Diyos at sa pagiging mapanlaban sa Kanya. Si Satanas at ang mga diyablo ay wala ni isang bahid ng katotohanan; sila ay marumi at buktot, pinapatay nila ang mga inosente, at nilalamon ang mabubuting tao. Paano sila maihahalintulad sa Diyos? Bakit binabaluktot ng mga tao ang mga katunayan at sinisiraan ng puri ang Diyos? Malaking kalapastanganan ito sa Diyos!” (Ang Salita, Vol. III. Ang mga Diskurso ni Cristo ng mga Huling Araw. Makakamit Lamang ang Kalayaan at Pagpapalaya sa Pamamagitan ng Pagwawaksi sa Sariling mga Tiwaling Disposisyon). Ang kalagayan ko ay ang mismong inilantad ng mga salita ng Diyos. Bagama’t maraming taon na akong nananampalataya sa Diyos, hindi ko kayang tingnan ang mga bagay-bagay mula sa perspektiba ng katotohanan. Sa halip, kumapit ako sa mga perspektiba ng mga walang pananampalataya, namumuhay ayon sa satanikong pilosopiya na, “Huwag kailanman maging intensyon na pinsalain ang iba, ngunit palaging maging mapagbantay laban sa pinsalang maaari nilang gawin sa iyo.” Palagi akong mapagbantay kapag nakikipag-ugnayan sa mga tao, palaging nag-aalala na baka pagplanuhan ako nang masama kung magpapabaya ako kahit sandali. Katulad na lang sa pagkakataong ito, nang makita ng superbisor na may mga problema at paglihis na lumilitaw sa aming tungkulin at gusto niyang magsuri ng mga artikulo kasama namin para tulungan kaming maarok ang mga prinsipyo. Ako naman, inakala ko na gusto niyang malaman ang tunay kong sitwasyon para magamit niya itong ebidensya para ipatanggal ako. Dahil dito, puno ng pagkamapanlaban ang puso ko sa kanya. Mapagbantay ako sa lahat ng oras, na para bang nakaharap sa isang malakas na kaaway, nag-aalala na kung magpapabaya ako kahit isang segundo, baka may masabi akong mali, at sasamantalahin niya ang pagkukulang ko at ipatatanggal ako. Sa mga lugar kung saan hawak ni Satanas ang kapangyarihan, ang mga ugnayan ng mga tao ay puno ng alitan at pagkakalkula. Ang pinakamaliit na kapabayaan ay maaaring humantong sa pagpaplano nang masama laban sa iyo at pagkawala ng iyong opisyal na posisyon, at maaari pa ngang malagay sa panganib ang iyong buhay. At heto ako, ginagawa ang tungkulin ko sa sambahayan ng Diyos, pero mapagbantay ako na para bang laban sa mga kapangyarihang naghahari sa mundo. Hindi ako naniniwala na ang katotohanan ang naghahari sa sambahayan ng Diyos, o na ang Diyos ay tunay at taos-puso sa bawat isa sa atin. Ito ay paninirang-puri at paglapastangan sa Diyos! Kakila-kilabot ang kalikasan nito! Nanalangin ako sa Diyos, “O Diyos, sa lahat ng taon na ginagawa ko ang aking tungkulin sa Iyong sambahayan, natamasa ko ang Iyong pagdidilig at panustos, naunawaan ko ang maraming katotohanan, at natutunan ko ang ilang prinsipyo kung paano umasal. Lahat ng ito ay Iyong pag-ibig at pagliligtas. Pero mapagbantay pa rin ako laban sa Iyo, at napakalalim ng hadlang sa pagitan natin. Talagang nakapagpapadalamhati ito sa Iyo. Diyos ko, handa akong magsisi. Nais kong hangarin ang pagiging isang taong matapat para aliwin ang Iyong puso. Pakiusap, gabayan Mo ako.”

Sa isa pang pagkakataon, may iba pang superbisor na nag-aaral ng mga propesyonal na kasanayan kasama namin at hiniling sa amin na isa-isa naming ibahagi ang aming mga perspektiba. Noong una, medyo kinakabahan pa rin ako, nag-aalala na hindi ako makasasagot nang maayos o na magkakaroon ako ng ilang paglihis at makikilatis ako ng superbisor. Sa sandaling iyon, naisip ko ang mga salita ng Diyos: “Para makamit ang pakikipag-usap sa iba nang walang pagpapakana, dapat mong matutunang makipag-usap sa loob ng saklaw ng konsensiya at pagkamakatwiran ng normal na pagkatao. Ang layunin ng pakikipag-usap ay ang tulungan ang iba at para na rin makatanggap ng tulong at mga pakinabang mula sa iba. Ito ang normal na pakikipag-usap, at sa paraang ito ay makakamit mo ang pakikipag-usap nang walang pagpapakana” (Ang Salita, Vol. VII. Ukol sa Paghahangad sa Katotohanan. Paano Hangarin ang Katotohanan (26)). “Upang maging sinsero, dapat mo munang isantabi ang iyong mga pansariling pagnanais. Sa halip na magtuon ng pansin sa kung paano ka itinuturing ng Diyos, dapat mong ipagtapat ang iyong sarili sa Diyos at sabihin ang anumang nasa puso mo. Huwag pagbulay-bulayan o isaalang-alang kung ano ang mga magiging kahihinatnan ng mga salita mo; sabihin kung anuman ang iniisip mo, isantabi ang mga motibasyon mo, at huwag magsalita ng mga bagay upang makamtan lamang ang ilang layunin. Mayroon kang masyadong maraming mga personal na intensyon at adulterasyon; palagi kang nagtatantiya sa paraan ng iyong pagsasalita, isinasaalang-alang ang, ‘Dapat ko itong sabihin, at hindi iyon, dapat akong mag-ingat tungkol sa aking sasabihin. Gagawin ko ito sa paraang makikinabang ako, at matatakpan ang aking mga pagkukulang, at mag-iiwan ng magandang impresyon sa diyos.’ Hindi ba’t ito ay pagkikimkim ng mga motibo? Bago mo ibuka ang iyong bibig, puno ang isip mo ng mga tusong kaisipan, makailang beses mong binabago ang gusto mong sabihin, kaya nang lumabas na ang mga salita mula sa iyong bibig hindi na napakadalisay ng mga ito, at hindi na tunay kahit bahagya man lamang, at naglalaman na ng sarili mong mga motibo at mga pakana ni Satanas. Hindi ito ang pagiging sinsero; ito ay ang pagkakaroon ng masasamang motibo at layunin” (Ang Salita, Vol. IV. Paglalantad sa mga Anticristo. Ikasampung Aytem (Ikalawang Bahagi)). Nakita ko mula sa mga salita ng Diyos na para matigil sa pagiging mapagkalkula, dapat mong isagawa ang pakikipagbahaginan sa iba mula sa loob ng konsensiya at pagkamakatwiran ng normal na pagkatao, nang walang sarili mong mga motibo at layon, at nang hindi sinusuri o pinoproseso ang iyong mga salita. Kailangan mo lang sabihin kung ano ang iniisip mo. Ang layon ay tulungan ang isa’t isa at para makinabang ang lahat. Napagtanto ko na ang pag-aaral ng superbisor ng mga propesyonal na kasanayan kasama namin ngayon ay isang pagkakataon para matuto kami mula sa mga kalakasan ng isa’t isa at mapunan ang aming mga pagkukulang sa pamamagitan ng pagtalakay sa mga prinsipyo, para mas maarok namin ang mga ito. Dapat ko itong harapin nang may tapat na saloobin, magsalita ayon sa naunawaan ko, at kung may masabi akong mali, dapat lang na tanggapin ko ang gabay at tulong ng aking mga kapatid. Napakagandang pagkakataon nito para matuto at makipagtalakayan; hindi ko kailangang mag-alala nang sobra. Kaya nanalangin ako sa aking puso, “O Diyos, pakiusap, panatilihin Mong tahimik ang puso ko sa Iyong harapan, at nawa’y tanggapin ko ang Iyong pagsisiyasat habang ibinabahagi ko ang aking mga pananaw.” Pagkatapos manalangin, nagawa kong patahimikin ang sarili ko at pagnilayan ang mga prinsipyo. Nagkamit pa nga ako ng ilang bagong kabatiran sa ilan sa mga ito at naramdaman kong mas malinaw ko nang naunawaan ang mga ito kaysa dati. Sa pamamagitan ng pakikipagbahaginan ng superbisor, natuklasan ko rin ang ilan sa sarili kong mga pagkukulang. Pakiramdam ko ay medyo napalaya ako sa sesyon ng pag-aaral na iyon, at nagkaroon ako ng mga pakinabang. Pagkatapos noon, sa tuwing sumasama sa amin ang superbisor para suriin ang mga artikulo o tinatanong ako, sinasadya kong isagawa ang pagiging isang taong matapat ayon sa mga salita ng Diyos. Naging mas malaya ang pakiramdam ng puso ko, at nakatikim ako ng kaunting kagalakan ng pagiging isang taong matapat. Salamat sa Diyos!


45. Hindi Pag-aasawa ang Aking Hantungan

Ni Kathleen, Italya

Ipinanganak ako noong kalagitnaan ng dekada 80, at mahilig akong manood ng mga drama sa TV noong bata pa ako. Tuwing nakikita ko ang bidang babae na nakasuot ng puting damit-pangkasal at naglalakad sa gitnang pasilyo kasama ang lalaking mahal niya, at sinasabi ng lalaki sa kanya, “Poprotektahan kita habambuhay at paliligayahin kita,” napupuno ako ng inggit. Kumbinsido ako na ang makasama ang taong mahal mo, magkaroon ng kaibig-ibig na anak, at mamuhay nang sama-sama bilang isang pamilyang may pagkakasundo—iyon ang pinakamasayang buhay. Nang lumaki na ako, nakilala ko ang isang binata na nasa hustong isip at matatag. Talagang mapagsaalang-alang siya sa akin, mapagparaya sa pagiging sutil ko, at palagi siyang gumagawa ng mga romantikong bagay para sa akin, gaya ng pagbili ng maliliit na regalo. Ipinangako niyang tatratuhin niya ako nang maayos palagi at hinding-hindi niya hahayaang maagrabyado ako kahit kaunti. Kahit na napakahirap ng pamilya niya at tutol na tutol ang mga magulang ko sa pagpapakasal namin, pinakasalan ko pa rin siya nang walang pag-aalinlangan. Pagkatapos naming ikasal, nagkaroon kami ng kaibig-ibig na anak na lalaki, at ganoon pa rin ang pagkamapagsaalang-alang ng asawa ko. Inaasikaso niya ang lahat ng usapin sa pamilya namin, malaki man o maliit, kaya halos wala na akong inaalala. Nasa bahay lang ako para alagaan ang anak namin at gawin ang mga gawaing-bahay, ipinaghahanda siya ng masasarap na pagkain araw-araw bago siya umuwi at ginagawa ko ang lahat para maging mabuting misis. Kontentong-kontento ako sa buhay may-asawang ito, at naisip kong ako na ang pinakamasayang babae sa mundo.

Noong pitong buwan na ang anak namin, tinanggap ko ang ebanghelyo ng Makapangyarihang Diyos sa mga huling araw. Sa pagbabasa ng mga salita ng Diyos, nalaman ko ang pinagmulan ng pagbagsak ng sangkatauhan, kung paano ginagawang tiwali ni Satanas ang mga tao, at kung paano hakbang-hakbang na gumagawa ang Diyos para iligtas ang mga tao. Naunawaan ko ang maraming katotohanang hindi ko naunawaan noon. Naramdaman kong napakaganda ng pananampalataya sa Diyos, at umasa akong mananampalataya rin sa Diyos ang asawa ko kasama ko. Pero sa gulat ko, nang malaman ng asawa ko na nananampalataya ako sa Diyos, bigla siyang nagwala sa galit. Mahigpit niya akong pinagbawalan na manampalataya, at pilit niyang gustong malaman kung sino ang nangaral ng ebanghelyo sa akin, sinasabing gagantihan niya ang taong iyon. Nang makita ko ang saloobin ng asawa ko, nadurog ang puso ko. Natakot ako na aawayin niya ako araw-araw dahil sa pananalig ko, masisira ang relasyon namin, at mawawasak ang aming pagsasama. Naramdaman kong medyo nanghihina ako, at hindi na ganoon katindi ang motibasyon ko sa pananalig ko. Makalipas ang ilang araw, nalaman ng isang sister ang kalagayan ko at binasahan niya ako ng isang sipi ng mga salita ng Diyos: “Ang bawat hakbang ng gawaing ginagawa ng Diyos sa mga tao sa panlabas ay mukhang pakikipag-ugnayan sa pagitan ng mga tao, na para bang mula sa pagsasaayos ng tao, o mula sa panggugulo ng tao. Ngunit sa likod ng bawat hakbang ng gawain, at lahat ng nangyayari, ay isang pustahan na ginawa ni Satanas sa harap ng Diyos, at hinihingi nito sa mga tao na manindigan sa kanilang patotoo para sa Diyos. Gaya nang si Job ay sinubok, halimbawa: Sa likod ng mga eksena, nakikipagpustahan si Satanas sa Diyos, at ang nangyari kay Job ay mga gawa ng mga tao, at ang panggugulo ng mga tao. Sa likod ng bawat hakbang ng gawaing ginagawa ng Diyos sa inyo ay ang pakikipagpustahan ni Satanas sa Diyos—sa likod nito ay isang labanan. … Kapag naglalaban sa espirituwal na mundo ang Diyos at si Satanas, paano mo dapat bigyang-kasiyahan ang Diyos, at paano ka dapat manindigan sa iyong patotoo para sa Kanya? Dapat mong malaman na ang lahat ng nangyayari sa iyo ay isang malaking pagsubok at ang oras na kailangan ka ng Diyos na magpatotoo” (Ang Salita, Vol. I. Ang Pagpapakita at Gawain ng Diyos. Ang Pagmamahal Lamang sa Diyos ang Tunay na Pananalig sa Diyos). Nakipagbahaginan sa akin ang sister, sinasabing, “Hinahadlangan ng asawa mo ang pananampalataya mo sa Diyos, pero sa likod talaga nito ay ang panggugulo ni Satanas. Katatanggap mo pa lang ng ebanghelyo ng Diyos sa mga huling araw at gusto mong hangarin ang katotohanan para magkamit ng kaligtasan. Ayaw ni Satanas na sumunod ang mga tao sa Diyos, kaya ginagamit nito ang asawa mo para hadlangan at usigin ka, para isuko mo ang pananalig mo. Pakana ito ni Satanas! Tingnan mo, noong pasimula, nilikha ng Diyos sina Adan at Eba. Namuhay sila sa Halamanan ng Eden na kasama ang presensiya at pagtutustos ng Diyos, at napakasaya nila. Gustong agawin ni Satanas ang tao mula sa mga kamay ng Diyos, kaya gumamit ito ng mga kasinungalingan para linlangin at tuksuhin si Eba na kainin ang bunga mula sa puno ng pagkakilala ng mabuti at masama. Dahil walang pagkilatis, pinagdudahan at itinatwa nina Adan at Eba ang mga salita ng Diyos. Nakinig sila kay Satanas, kinain ang bunga, at ipinagkanulo ang Diyos. Bilang resulta, pinalayas sila sa Halamanan ng Eden at napasailalim sa kapangyarihan ni Satanas, para yurakan at pahirapan nito. Ginagamit ni Satanas ang asawa mo para usigin at hadlangan ka. Dapat nating makilatis ang pakana ni Satanas at manindigan sa ating patotoo para sa Diyos.” Pagkatapos makinig sa pagbabahaginan ng sister, nakaunawa ako. Dahil gusto kong manampalataya at sumunod sa Diyos, gagawin ni Satanas ang lahat ng makakaya nito para hadlangan ako. Sinusubukan nitong gamitin ang pag-uusig ng asawa ko para isuko ko ang pananalig ko. Kung susundin ko ang asawa ko at titigil ako sa pananampalataya, ipagkakanulo ko ang Diyos. Hindi ako puwedeng mahulog sa panlalansi ni Satanas. Kahit paano ako usigin ng asawa ko, hindi ko puwedeng isuko ang pananalig ko sa Diyos. Pagkatapos niyon, tuwing wala sa bahay ang asawa ko, palihim akong nagbabasa ng mga salita ng Diyos at lumalabas para dumalo sa mga pagtitipon. Makalipas ang isang taon, nahalal ako bilang isang diyakono ng pagdidilig. Sa pamamagitan ng pagdalo sa mga pagtitipon, pagbabasa ng mga salita ng Diyos, at pakikinig sa pagbabahaginan ng mga kapatid tungkol sa kanilang pagkaunawang batay sa karanasan sa Kanyang mga salita, lalo akong nakumbinsi na ang pananampalataya sa Diyos ang tamang landas sa buhay, at naging mas aktibo ako sa paggawa ng tungkulin ko. Gayumpaman, nalilimitahan pa rin ako ng asawa ko. Minsan, kapag medyo gabi nang natatapos ang pagtitipon, hindi ako mapakali, nag-aalala na baka magalit ang asawa ko at awayin ako kapag nakauwi na siya at hindi niya ako nakita. Kaya, sa sandaling matapos ang mga pagtitipon, nagmamadali akong umuwi nang mabilis hangga’t maaari. Pagkauwi ko, nagmamadali akong magluto at mag-ayos ng lahat sa bahay. Para maiwasan ang anumang pakikipagtalo sa asawa ko, hindi ko kailanman ginagawa ang mga debosyon ko kapag nasa bahay siya. Palagi ko siyang hinihintay na makaalis bago ako maglakas-loob na ilabas ang mga libro ko ng mga salita ng Diyos, at sa sandaling may marinig akong ingay sa labas ng pinto, mabilis kong itinatago ang mga iyon.

Kalaunan, naging mas abala ang gawain ng iglesia, at minsan ay gabi na akong nakauuwi. Minsan, huli nang natapos ang isang pagtitipon, at hindi ko nasundo ang anak namin sa kindergarten sa tamang oras, kaya tinawagan ng guro ang asawa ko. Pagkauwi ko, galit niya akong tinanong kung saan ako nanggaling. Ayaw kong magsinungaling sa kanya, at gusto ko ring samantalahin ang pagkakataon na sabihin sa kanya kung ano ang mga nakamit ko simula nang manampalataya ako sa Diyos. Pero sa gulat ko, pagkatapos niya akong pakinggan, galit na galit niyang sinabi, “Ang tatay mo ba ang nangaral sa iyo tungkol sa Diyos na iyan?” habang nagsisimula na siyang i-dial ang numero ng tatay ko. Gusto ko siyang kausapin nang maayos, pero galit na galit siya. Tinanong ko siya, “Bilang isang mananampalataya sa Diyos, hindi ako naninigarilyo, umiinom, o naglalaro ng mahjong, at lalong wala akong ginagawang anumang hindi tama. Bakit galit na galit ka sa pananampalataya sa Diyos?” Tumawa siya nang may panghahamak at kinuwestiyon ako, “Hindi mo ba natutuhan sa eskuwelahan na ayon sa ebolusyon, ang mga tao ay nagmula sa mga unggoy? Paanong magkakaroon ng Diyos? Nasaan ang Diyos? Kung may Diyos, sige nga, patayin Niya ako ngayon din!” Nabigla talaga ako sa mga salita ng asawa ko, at mabilis ko siyang binalaan na huwag magsalita nang walang ingat. Pero tumawa lang siya nang malakas at sinabing, “Nababaliw ka na sa paniniwala mo! Paanong magkakaroon ng Diyos? Puwede kang manigarilyo, uminom, mag-mahjong, at gawin ang kahit anong gusto mo, pero talagang hindi ka puwedeng manampalataya sa Diyos! Tatanungin kita ng isa pang beses: Gusto mo ba ang Diyos, o ang pamilyang ito?” Sinabi ko, “Buo ang pananalig ko sa Diyos!” Nang makita niyang desidido akong manampalataya sa Diyos, sinabi niya, “Kung ganoon, lumayas ka! Puwede kang maniwala sa Diyos at pumunta sa langit mo, at pupunta ako sa impiyerno ko!” Habang nakatingin sa mabangis niyang ekspresyon, hindi talaga ako makapaniwalang ito ang parehong asawa na nangako noon na mamahalin ako habambuhay at bibigyan ako ng panghabambuhay na kaligayahan. Labis siyang namumuhi sa Diyos; isa siyang ganap na ateista. Nadurog ang puso ko. Sa kaibuturan ko, ayaw kong tanggapin ang katunayang lumalaban siya sa Diyos, at hindi ko mabitawan ang pagsasama namin. Patuloy kong inaalo ang sarili ko, iniisip na baka sinasabi lang niya ang mga bagay na iyon dahil sa galit at magiging maayos ang lahat kapag kumalma na siya. Kaya, nagpasya akong tumira muna sa bahay ng nanay ko nang sandali. Sa gayon, magagawa ko rin ang tungkulin ko nang normal. Pero hindi inaasahan, makalipas ang ilang araw, nagsama ang asawa ko ng isang grupo ng mga kaibigan sa bahay ng nanay ko. Sabay-sabay silang nagsasalita, sinusubukang hikayatin akong isuko ang pananalig ko. Natatakot akong baka makuha nila ang atensiyon ng komite ng barangay o ng mga pulis, kaya wala akong nagawa kundi ang umuwi muna kasama ng asawa ko.

Pagkauwi namin, binantayan ako ng asawa ko araw-araw, sinasama ako saan man siya pumunta at hindi ako pinapayagang maiwan sa bahay nang mag-isa. Binibilhan din niya ako ng masasarap na pagkain araw-araw, dinadala kami ng anak namin sa mga parke at mall, at lagi niyang sinasabi sa akin kung paano maging mabuting asawa at kung paano magiging masaya ang pamilya naming tatlo. Unti-unti, nawalan na ako ng pagkilatis sa mga salita niya. Naisip ko na lang, “Napakabait sa akin ng asawa ko, at napakabait ng anak namin; ang sarap na mamuhay na lang nang ganito.” Dahil mas nawiwili na ako sa ganitong klase ng buhay, hindi na ako nagkaroon ng pasanin sa tungkulin ko. Hindi ako dumalo sa mga pagtitipon ng grupo sa loob ng isang buwan, at pagkatapos, tinanggal ako ng lider dahil sa aking kalagayan.

Sa mga sumunod na araw, kahit hindi na galit sa akin ang asawa ko, hindi ko maalis ang kahungkagan sa kaluluwa ko. Pinalilipas ko ang bawat araw na parang wala sa sarili. Madalas kong tinatanong ang sarili ko, “Ganito na lang ba ako mabubuhay habambuhay? Ano ang kabuluhan ng buhay?” Tapos, may ilang linya ng mga salita ng Diyos na pumasok sa isip ko: “Nasaan ang iyong kapasyahan? Nasaan ang iyong ambisyon? Nasaan ang iyong dignidad? Nasaan ang iyong integridad?” (Ang Salita, Vol. I. Ang Pagpapakita at Gawain ng Diyos. Gawain at Pagpasok (8)). Sa sunod-sunod na pagharap sa mga tanong ng Diyos, napakabigat ng kalooban ko. Tinanong ko ang sarili ko sa puso ko, “Nasaan ang determinasyon ko? Bakit hindi ako makawala sa mga paglilimita ng asawa ko?” Pagkatapos niyon, nahanap ko ang siping iyon ng mga salita ng Diyos para basahin. Sabi ng Makapangyarihang Diyos: “Nakabigkas na ng maraming salita ang Diyos, ngunit sino ang kailanman ay nagseryoso na sa mga ito? Hindi nauunawaan ng tao ang mga salita ng Diyos, gayumpaman ay panatag siya at walang pananabik; hindi niya kailanman tunay na nakilala ang diwa ng matandang diyablo. Nakatira ang mga tao sa Hades, sa impiyerno, ngunit naniniwala na nakatira sila sa palasyo sa pusod ng dagat; sila ay inuusig ng malaking pulang dragon, gayumpaman ang iniisip nila sa kanilang mga sarili ay ang ‘mapaboran’ ng estado; pinaglalaruan sila ng diyablo ngunit iniisip na kanilang tinatamasa ang pinakamainam na sining ng laman. Anong pangkat ng mga nakakapandiri at abang mga hamak sila! Sinapit na ng tao ang kasawian, ngunit hindi niya ito nalalaman, at sa madilim na lipunang ito ay nagdurusa siya ng sunod-sunod na kamalasan, datapwa’t hindi pa siya kailanman nagising dito. Kailan niya iwawaksi ang kanyang disposisyon ng pagiging mabait sa kanyang sarili at ang kanyang malaaliping disposisyon? Bakit hindi siya mapagsaalang-alang sa puso ng Diyos? Tahimik ba niyang kinukunsinti ang pang-aapi at paghihirap na ito? Hindi ba niya inaasam ang araw na maaari niyang palitan ng liwanag ang kadiliman? Hindi ba niya inaasam na mabawi ang katarungan at katotohanan na naagrabyado? Handa ba siyang manood nang walang ginagawa habang itinatakwil ng tao ang katotohanan at binabaluktot ang mga katunayan? Handa ba siyang patuloy na tiisin ang kawalang-hustisya na ito? Payag ba siyang maging alipin? Handa ba siyang mamatay sa mga kamay ng Diyos kasama ang mga alipin ng nabigong estadong ito? Nasaan ang iyong kapasyahan? Nasaan ang iyong ambisyon? Nasaan ang iyong dignidad? Nasaan ang iyong integridad? Nasaan ang iyong kalayaan? … Siya ay minamaltrato at inaapi nang walang layon sa ganitong paraan, at ang kanyang buong buhay sa kahuli-hulihan ay ginugugol nang walang-kabuluhan; bakit siya nagmamadaling dumating, at nagmamadaling umalis? Bakit hindi siya nagtatabi ng isang bagay na mahalaga upang ibigay sa Diyos?” (Ang Salita, Vol. I. Ang Pagpapakita at Gawain ng Diyos. Gawain at Pagpasok (8)). Sa pagbabasa ng paglalantad ng Diyos sa kasalukuyang kalagayan ng buhay ng tao, pakiramdam ko ay nagising ako mula sa isang panaginip. Dati, inakala ko na ang isang pamilyang may tatlong miyembro na namumuhay nang sama-sama at may pagkakaisa ang pinakamagandang buhay, pero ganoon nga ba talaga? Ang pananampalataya sa Diyos ay isang bagay na ganap na likas at may katwiran, pero para hindi magalit ang asawa ko, hindi man lang ako naglakas-loob na magbasa ng mga salita ng Diyos sa bahay, lalo na ang dumalo sa mga pagtitipon o gawin ang tungkulin ko. Ginugol ko ang bawat araw sa pag-aasikaso lang sa pang-araw-araw na pangangailangan ng asawa at anak ko, namumuhay nang walang anumang layon o direksiyon, na parang isang naglalakad na bangkay. Ang pamumuhay nang ganitong walang kabuluhang buhay nang walang malinaw na pagkaunawa sa kung sino ka ay hindi talaga kaligayahan. Tulad lang ito ng sinasabi ng Diyos: “Namumuhay kayo sa ganitong mundo ng mga kabayo at baka, pero sa totoo lang ay hindi kayo nakararamdam ng pagkabagabag; puno kayo ng galak at namumuhay kayo nang malaya at magaan. Lumalangoy kayo sa mabahong tubig na iyon, pero hindi ninyo talaga napagtatantong nahulog na kayo sa ganoong suliranin. Bawat araw, nakikisama kayo sa maruruming espiritu at nakikisalamuha sa ‘mga tae,’ at talagang bulgar ang buhay ninyo; hindi mo talaga namamalayan na talagang hindi ka namumuhay sa mundo ng tao at na hindi ikaw ang may kontrol sa sarili mo. Hindi mo ba alam na ang buhay mo ay matagal nang nayurakan ng maruruming espiritung iyon, o na ang karakter mo ay matagal nang nadungisan ng mabahong tubig? Iniisip mo bang namumuhay ka sa makalupang paraiso, at na nasa gitna ka ng kaligayahan? Hindi mo ba alam na namuhay ka ng isang buhay sa tabi ng maruruming espiritu, at na umiral ka kasama ng lahat ng bagay na inihanda ng mga ito para sa iyo? Paano magkakaroon ng anumang kabuluhan ang paraan ng pamumuhay mo? Paano magkakaroon ng anumang halaga ang buhay mo?” (Ang Salita, Vol. I. Ang Pagpapakita at Gawain ng Diyos. Masyadong Mababang-uri ang Karakter Ninyong Lahat!). Habang lalo kong pinagninilayan ang mga salita ng Diyos, lalo kong nararamdaman kung gaano kaawa-awa ang buhay ko. Sinasamantala ng mga kapatid ko ang bawat sandali para kumain at uminom ng mga salita ng Diyos at hangarin ang katotohanan, at patuloy na lumalago ang mga buhay nila. Pero ang mga araw ko ay umiikot sa asawa at anak ko, at sinasayang ko ang buhay ko sa buhay may-asawa ko. Nagkatawang-tao ang Diyos para ipahayag ang katotohanan upang linisin at iligtas ang mga tao, para maiwaksi nila ang kanilang mga tiwaling disposisyon, magkamit ng pagliligtas ng Diyos, at maisabuhay ang isang makabuluhang buhay. Kung ang mga araw ko ay iikot lang lahat sa asawa at anak ko, siguradong mapapalampas ko ang napakabihirang pagkakataong ito para sa pagliligtas ng Diyos, at sa huli, mawawasak ako kasama ng mga diyablo. Magiging panghabambuhay na pagsisisi iyon! Pagkatapos, nanalangin ako sa Diyos, “O Diyos, hindi ko na puwedeng iraos ang mga araw nang parang wala sa sarili. Gusto kong hangarin ang katotohanan at gawin ang tungkulin ko, pero hindi ko mabitawan ang asawa ko sa puso ko. Gabayan Mo sana ako para makilatis ko ang mga pakana ni Satanas, para hindi na niya ako malimitahan at makapanampalataya ako sa Iyo nang buong puso at magawa nang maayos ang tungkulin ko.”

Pagkatapos, nagbasa ako ng mga salita ng Diyos, at mas malinaw kong nakita ang diwa ng asawa ko. Sabi ng Diyos: “Bakit minamahal ng isang lalaki ang kanyang asawa? Bakit minamahal ng isang babae ang kanyang asawa? Bakit masunurin ang mga anak sa kanilang mga magulang? Bakit malalim ang pagmamalasakit ng mga magulang sa kanilang mga anak? Saan nakatuon ang lahat ng intensiyon ng mga tao? Hindi ba’t nakatuon ang lahat ng ito sa pagtupad ng sarili nilang mga plano at mga makasariling pagnanais?” (Ang Salita, Vol. I. Ang Pagpapakita at Gawain ng Diyos. Papasok sa Pahinga ang Diyos at ang Tao Nang Magkasama). “Ipagpalagay nang nanggagalaiti ang isang tao at nagagalit kapag nababanggit ang Diyos: Nakita na ba niya ang Diyos? Kilala ba niya kung sino ang Diyos? Hindi niya alam kung sino ang Diyos, hindi siya naniniwala sa Kanya, hindi pa nakikipag-usap ang Diyos sa kanya, at hindi siya kailanman ginalit ng Diyos—kaya bakit siya magagalit? Maaari ba nating sabihin na ang taong ito ay buktot? Ang mga makamundong kalakaran, pagkain, pag-inom, at paghahanap ng kasiyahan, at pagsamba sa mga sikat na tao—wala sa mga bagay na ito ang magpapagalit sa ganitong tao. Gayumpaman, isang pagbanggit lang ng salitang ‘Diyos’ o ng katotohanan ng mga salita ng Diyos, nagagalit na siya. Hindi ba’t nagpapakita ito ng pagkakaroon ng buktot na kalikasan? Ito ay sapat na upang patunayan na ito ang kanyang buktot na kalikasan” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi V). Minulat ako ng mga salita ng Diyos. Wala naman pala talagang tunay na pagmamahal sa akin ang asawa ko; ang tinatawag niyang pagmamahal ay may kondisyon. Inisip ko kung bakit dati ay sobrang mapagbigay sa akin ang asawa ko. Iyon ay dahil mahirap lang ang pamilya niya, at wala siyang ibinigay na regalo noong ikinasal kami, samantalang mas angat ang hitsura at pamilya ko kaysa sa kanya. Ipinagmamalaki niya kapag nakikita siyang kasama ko. Isa pa, pagkatapos naming ikasal, ako ang naglalaba, nagluluto para sa kanya, at binigyan ko siya ng anak, at mapagsaalang-alang ako at inaalagaan ko siya sa bawat aspekto ng buhay. Pagkatapos kong magsimulang manampalataya sa Diyos, dahil inaaresto ng CCP ang mga Kristiyano, natatakot siya na kapag naaresto ako, mapapahiya siya, kaya nanlamig siya sa akin, madalas na nagagalit sa akin, at sinubukan pa ang lahat ng paraan para pigilan ako sa paniniwala sa Diyos. Paano naging pagmamahal sa akin iyon? Malinaw na kinokontrol at ginagamit niya lang ako. Nabulag ako ng diumano’y pagmamahal, iniisip na mahal talaga ako ng asawa ko. Napakahangal ko! Sa sandaling mabanggit ang Diyos, nagdidilim ang paningin ng asawa ko at nagwawala sa galit, nagsasabi pa ng mga bagay na nagtatanggi at humahamak sa Diyos. Isa siyang diyablo na namumuhi at lumalaban sa Diyos! Para pasukuin ako sa pananalig ko, gumamit siya ng parehong malulupit at mga malumanay na taktika, at sinabi pang puwede akong kumain, uminom, magpakasaya, at mag-mahjong—kahit ano huwag lang maniwala sa Diyos at lumakad sa tamang landas. Ganoon kabaluktot ang mga diyablo! Dati, ang tingin ko sa kanya ay may hustong isip, matatag, at mapagparaya sa akin sa lahat ng paraan, at inakala ko na isa siyang lalaki na mapagkakatiwalaan ko ng buong buhay ko. Pero ngayon ay nakikita ko na nang malinaw: Ilusyon lang ang lahat ng iyon. Wala sa akin ang katotohanan at hindi ako marunong kumilatis ng tao. Nalinlang ako ng matatamis niyang salita sa lahat ng panahon. Napakabulag ko! Tapos, naisip ko ang mga salita ng Diyos: “Likas na hindi magkaayon ang mga mananampalataya at ang mga walang pananampalataya; bagkus ay magkasalungat sila sa isa’t isa” (Ang Salita, Vol. I. Ang Pagpapakita at Gawain ng Diyos. Papasok sa Pahinga ang Diyos at ang Tao Nang Magkasama). Ang asawa ko ay isang ateista na sumusunod sa mga makamundong kalakaran at mahilig kumain, uminom, at magpakasaya. Nananampalataya ako sa Diyos at hinahangad ko ang katotohanan at kaligtasan. Hindi kami tumatahak sa parehong landas. Hindi niya mababago ang pananalig ko, at hindi ko mababago ang diwa niya. Kahit manatili kaming magkasama, hindi kami magiging masaya. Binabantayan ako ng asawa ko, hinihimok ako araw-araw na sumama sa kanya sa paghahangad ng masasamang kalakaran, at pinipigilan akong manampalataya sa Diyos at gawin ang tungkulin ko. Hindi iyon pagmamahal; iyon ay paghihila sa akin pababa sa impiyerno kasama niya. Hindi na ako puwedeng makipagkompromiso sa diyablong ito. Kailangan kong maniwala sa Diyos nang buong puso at gawin nang maayos ang tungkulin ko.

Pagkatapos niyon, lumabas ako at ginawa ang tungkulin ko nang normal. Nang makita ng asawa ko na hindi niya ako makontrol, hindi niya ako kinibo. Kahit na nakakapagod sa katawan at isipan ang ganitong klase ng buhay may-asawa, sa puso ko, umasa pa rin ako na balang araw ay titigil ang asawa ko sa paghadlang sa pananalig ko, at makakapamuhay nang sama-sama ang pamilya namin nang may pagkakaisa gaya ng dati. Kalaunan, napag-isip-isip ko, “Bakit hindi ko mabitawan ang buhay may-asawang ito sa puso ko?” Pagkatapos ay binasa ko ang mga salita ng Diyos: “Ang mga mapanirang impluwensiya at pyudal na pag-iisip na naitanim nang malalim sa puso ng tao sa pamamagitan ng libu-libong taon na ‘pambansang diwa’ ay ginapos at kinadena ang mga tao, iniwan silang wala ni gatuldok na kalayaan, walang ambisyon o pagtitiyaga, at walang pagnanais na umusad, sa halip ay pinananatili silang negatibo at paurong, nakabaon sa kaisipan ng isang alipin, at iba pa. Ang mga obhetibong salik na ito ay nag-iwan ng di-mabuburang bakas ng karumihan at kapangitan sa ideolohikal na pananaw, mga adhikain, moralidad, at disposisyon ng sangkatauhan. Tila nakatira ang mga tao sa isang madilim na mundo ng terorismo, at hindi iniisip ng sinuman sa kanila na lagpasan ito, o iniisip na lumipat sa isang ideyal na mundo; sa halip, ginugugol nila ang mga araw nila nang may pakiramdam ng pagkakontento sa kalagayan nila sa buhay: panganganak at pagpapalaki ng mga anak, pagsusumikap, pagpapapawis, pag-aasikaso ng mga trabaho, at pangangarap na magkaroon ng isang maginhawa at masayang pamilya, mapagmahal na buhay may-asawa, ng paggalang ng mga anak, ng kagalakan sa kanilang katandaan, at ng payapang pamumuhay…. Sa loob ng mga dekada, ng libo-libo, sampu-sampung libong taon hanggang sa ngayon, inaaksaya na ng mga tao ang kanilang oras sa ganitong paraan, na walang sinuman ang lumilikha ng pinakamagandang buhay sa lahat ng buhay ng tao, nakatuon lamang sa pagpapatayan, nakikipagkarera para sa kasikatan at pakinabang, at nagpapakana laban sa isa’t isa sa madilim na mundong ito. Sino ang naghanap na sa mga layunin ng Diyos? Mayroon na bang nagbigay-pansin sa gawain ng Diyos? Ang lahat ng bahagi ng mga tao na sinakop ng impluwensiya ng kadiliman ay matagal nang naging kalikasan ng tao, kaya napakahirap na isakatuparan ang gawain ng Diyos, at lalo pang walang pagnanais ang mga tao na bigyang-pansin ang ipinagkatiwala ng Diyos sa kanila ngayon” (Ang Salita, Vol. I. Ang Pagpapakita at Gawain ng Diyos. Gawain at Pagpasok (3)). Pagkatapos basahin ang mga salita ng Diyos, naunawaan ko. Pagkatapos gawing tiwali ni Satanas, ang mga tao ay nagagapos ng iba’t ibang tradisyonal na ideya ng kultura at pyudal na kaisipan. Ginagawa nilang layon ng panghabambuhay nilang paghahangad ang pagkakaroon ng mapagmahal na buhay may-asawa at pagpapalaki ng mga anak, at naipasa ito sa sali’t saling lahi. Bukod pa riyan, itinataguyod ng lahat ng uri ng mga palabas sa TV, pelikula, at akdang pampanitikan ang mga ideyang gaya ng “Pag-ibig ang kataas-taasan” at “magkahawak kamay at tatanda nang magkasama.” Bilang resulta, naniniwala ang mga tao na ang paghahangad ng masayang buhay may-asawa ang pinakamahalagang bagay. Isinapuso ko rin ang mga ideyang ito at ginawang layon ng buhay ko ang pagkakaroon ng masayang buhay may-asawa. Pagkatapos naming ikasal, laging gumagawa ang asawa ko ng maliliit na romantikong sandali at kapwa maasikaso at mapag-alaga siya sa akin, kaya nakaramdam ako ng labis na pagkakontento. Inakala ko na ang makasama siya habambuhay ang nagbibigay-halaga sa buhay. Para mapanatili ang masaya naming buhay may-asawa, natuto akong magluto, nanatili sa bahay para palakihin ang anak namin, at ginawa ko ang lahat para maging mabuting asawa at ina, ibinubuhos ang lahat ng oras at lakas ko sa aming buhay may-asawa at pamilya. Itinuring ko ang buhay may-asawa bilang hantungan ko sa buhay at naramdaman kong ang pagbibigay ng lahat para dito ang dapat kong gawin. Pagkatapos manampalataya sa Diyos, naunawaan ko ang maraming katotohanan at hiwaga mula sa Kanyang mga salita. Alam ko rin na bilang isang nilikha, dapat kong sambahin ang Lumikha at gampanan ang tungkulin ko. Gayumpaman, natatakot ako na baka magalit ang asawa ko dahil sa pananampalataya ko sa Diyos at mawala ang pagsasama namin, kaya madalas akong may ibang iniisip sa mga pagtitipon at hindi ako naglalakas-loob na magbasa ng mga salita ng Diyos o makinig sa mga himno sa bahay. Para mapanatili ang relasyon namin ng asawa ko, isinantabi ko ang tungkulin ko at pinagsisihan ko pa ngang ginawa ko ang tungkulin ko. Mahigpit akong nagapos ng mga satanikong ideya gaya ng “Ang buhay may-asawa ng isang babae ang kanyang panghabambuhay na hantungan,” “Ang masayang buhay may-asawa ang pinakadakilang kaligayahan,” at “magkahawak kamay at tatanda nang magkasama.” Hindi ko makita ang pagkakaiba ng mga positibo at negatibong bagay, at agad kong isinuko ang tungkulin ko para hangarin ang isang masayang buhay may-asawa. Kung magpapatuloy ako nang ganito, sa huli ay mawawasak ako kasama ni Satanas. Nang maisip ko ito, kahit na mamuhay ako kasama ang asawa ko nang may pagkakasundo, ano ang kabuluhan niyon? Hindi ko magagampanan ang tungkulin ko bilang isang nilikha, ni hindi ko mauunawaan ang mga katotohanang dapat kong maunawaan. Hindi ba’t ang pamumuhay nang habambuhay na magulo ang isip ay pagsasayang lang ng oras? Tapos, naisip ko ang mga salita ng Diyos: “Sa loob ng mga dekada, ng libo-libo, sampu-sampung libong taon hanggang sa ngayon, inaaksaya na ng mga tao ang kanilang oras sa ganitong paraan, na walang sinuman ang lumilikha ng pinakamagandang buhay sa lahat ng buhay ng tao.” Walang kabuluhan ang buhay na hinahangad ko, at hindi ko mapigilang magnilay: Ano ang pinakamagandang buhay? Paano ba talaga dapat mamuhay ang isang tao para magkaroon ng kabuluhan ang buhay niya?

Pagkatapos ay binasa ko ang dalawang sipi ng mga salita ng Diyos, at nakahanap ako sa mga ito ng direksiyon para sa buhay ko. Sabi ng Makapangyarihang Diyos: “May ilang tao na nagkakamali dahil ginagawa nilang misyon ng kanilang buhay ang paghahangad ng kaligayahan sa pag-aasawa, o ang pagtupad ng kanilang mga responsabilidad sa kanilang kabiyak, at ang pagmamalasakit, pag-aalaga, at pagpapahalaga at pagprotekta sa kanilang kabiyak, at itinuturing nila ang kanilang kabiyak bilang kanilang buong mundo, ang kanilang buhay—mali ito. Ang iyong tadhana ay nasa ilalim ng kataas-taasang kapangyarihan ng Diyos at hindi ito pinamamahalaan ng iyong kabiyak. Hindi mababago ng pag-aasawa ang iyong tadhana, ni hindi nito mababago ang katunayan na ang Diyos ang may kataas-taasang kapangyarihan sa iyong tadhana. Tungkol sa uri ng pananaw sa buhay na dapat mong taglayin at sa landas na dapat mong sundin, dapat mong hanapin ang mga ito sa mga salita ng itinuturo at mga hinihingi ng Diyos, hindi isalalay ang mga ito sa iyong kabiyak at hayaan na ang iyong kabiyak ang magpasya sa mga ito. Bukod sa pagtupad ng kanyang mga responsabilidad sa iyo, hindi siya ang dapat na may kontrol sa iyong tadhana, o hindi niya dapat hilingin na baguhin mo ang iyong direksiyon sa buhay, ni hindi niya dapat itakda kung anong landas ang susundin mo, o itakda kung anong pananaw sa buhay ang dapat mayroon ka, lalong hindi ka niya dapat limitahan o hadlangan sa paghahangad sa kaligtasan. Pagdating sa pag-aasawa, ang magagawa lamang ng mga tao ay tanggapin ito mula sa Diyos at sundin ang depinisyon ng pag-aasawa na inorden ng Diyos para sa tao, kung saan ang parehong mag-asawa ay tumutupad sa kanilang mga responsabilidad at obligasyon sa isa’t isa. Ang hindi nila magagawa ay ang itakda ang tadhana, nakaraang buhay, kasalukuyang buhay, o ang susunod na buhay ng kanilang kabiyak, lalo na ang buhay na walang-hanggan. Ang iyong hantungan, ang iyong tadhana, at ang landas na iyong susundin ay maaari lamang itakda ng Lumikha. Kaya, bilang isang nilikha, ang iyong papel man ay bilang isang misis o mister, ang kasiyahan na dapat mong hangarin sa buhay na ito ay nagmumula sa paggawa mo ng tungkulin ng isang nilikha at pagsasakatuparan sa misyon ng isang nilikha. Hindi ito nagmumula sa pag-aasawa mismo, lalong hindi sa pagtupad mo ng mga responsabilidad ng isang asawa sa loob ng balangkas ng pag-aasawa. Siyempre, ang landas na iyong pinipiling sundin at ang pananaw sa buhay na iyong ginagamit ay hindi dapat nakabatay sa kaligayahan sa pag-aasawa, lalong hindi ito dapat nakatakda batay sa sinuman sa mag-asawa—ito ay isang bagay na dapat mong maunawaan. Kaya, ang mga taong pumapasok sa pag-aasawa na naghahangad lamang ng kaligayahan sa pag-aasawa at tumitingin lang sa paghahangad na ito bilang kanilang misyon ay dapat na bumitiw sa gayong mga kaisipan at pananaw, dapat nilang baguhin ang paraan ng kanilang pagsasagawa, at baguhin ang direksiyon ng kanilang buhay” (Ang Salita, Vol. VI. Ukol sa Paghahangad sa Katotohanan. Paano Hangarin ang Katotohanan (11)). “Dapat hangarin ng lahat ng tao na isabuhay ang isang makabuluhang buhay, at hindi dapat masiyahan sa kanilang kasalukuyang mga kalagayan. Dapat nilang maisabuhay ang wangis ni Pedro, at dapat nilang taglayin ang kaalaman at mga karanasan ni Pedro. Dapat nilang hangarin ang mga bagay na mas matatayog at mas malalalim. Dapat nilang hangarin ang isang mas malalim, mas dalisay na pagmamahal sa Diyos, at isang buhay na may halaga at kahulugan. Ito lamang ang buhay; sa ganito lamang sila magiging katulad kay Pedro. Dapat kang tumuon sa kusang pagpasok sa positibong panig, at hindi ka dapat maging pasibo at hayaan ang iyong sarili na umurong dahil kontento ka sa pansamantalang ginhawa, habang kasabay nito ay binabalewala ang mas malalim, mas detalyado, at mas praktikal na mga katotohanan. Dapat kang magtaglay ng praktikal na pagmamahal, at dapat kang humanap ng lahat ng posibleng paraan upang mapalaya ang iyong sarili mula sa dekadente at walang-pakialam na pamumuhay na walang pinagkaiba sa paraan ng pamumuhay ng isang hayop. Dapat mong isabuhay ang isang buhay na may kabuluhan at halaga, at hindi mo dapat linlangin ang iyong sarili o ituring ang iyong buhay na parang isang laruan na dapat paglaruan. Para sa lahat ng may determinasyon at nagmamahal sa Diyos, walang katotohanang hindi maaabot at walang katarungan na hindi nila mapaninindigan. Paano mo dapat ipamuhay ang iyong buhay? Paano mo ba dapat ibigin ang Diyos, at gamitin ang pag-ibig na ito para matugunan ang Kanyang mga layunin? Wala nang mas mahalagang bagay sa iyong buhay. Higit sa lahat, ikaw ay dapat magkaroon ng ganitong uri ng determinasyon at pagtitiyaga, at hindi dapat maging mahina na walang gulugod. Dapat mong matutunan kung paano maranasan ang isang makahulugang buhay, at maranasan ang makahulugang mga katotohanan, at hindi dapat ituring ang iyong sarili nang pabasta-basta sa ganitong paraan. Ang iyong buhay ay lilipas nang hindi mo namamalayan; pagkatapos niyon, magkakaroon ka pa rin ba ng ganitong uri ng oportunidad na mahalin ang Diyos? Maaari bang mahalin ng tao ang Diyos pagkatapos niyang bawian ng buhay? Dapat kang magkaroon ng determinasyon at ng konsensiya na katulad ng kay Pedro; dapat kang mamuhay ng makabuluhang buhay, at hindi mo dapat pinaglalaruan ang iyong sarili. Bilang isang tao, at bilang isang tao na naghahangad sa Diyos, dapat mong isaalang-alang at harapin ang buhay mo nang maingat—isinasaalang-alang kung paano mo dapat ialay ang iyong sarili sa Diyos, kung paano ka magkakaroon ng isang mas makabuluhang pananalig sa Diyos, at dahil sa iniibig mo ang Diyos, paano mo Siya dapat ibigin sa paraang mas dalisay, mas maganda, at mas mabuti. … Dapat kang magdusa ng paghihirap para sa katotohanan, dapat mong isakripisyo ang iyong sarili para sa katotohanan, dapat kang magtiis ng kahihiyan para sa katotohanan, at dapat kang sumailalim sa higit pang pagdurusa para magkamit ng higit pang katotohanan. Ito ang dapat mong gawin. Hindi mo dapat itapon ang katotohanan alang-alang sa pagtatamasa ng pagkakasundo ng pamilya, at hindi mo dapat iwala ang dangal at integridad ng buong buhay mo alang-alang sa pansamantalang pagtatamasa. Dapat mong hangarin ang lahat ng maganda at mabuti, at dapat mong hangarin ang isang landas sa buhay na higit na makabuluhan. Kung namumuhay ka ng gayong isang ordinaryo at makamundong buhay, at wala kang anumang layong hinahangad, hindi ba’t pag-aaksaya ito sa iyong buhay? Ano ba ang iyong makakamtan mula sa ganitong paraan ng pamumuhay? Dapat mong talikuran ang lahat ng kasiyahan ng laman alang-alang sa isang katotohanan, at hindi mo dapat itapon ang lahat ng katotohanan alang-alang sa isang munting kasiyahan. Ang ganitong mga tao ay walang integridad o dangal; walang kabuluhan ang kanilang pag-iral!” (Ang Salita, Vol. I. Ang Pagpapakita at Gawain ng Diyos. Ang mga Karanasan ni Pedro: Ang Kanyang Kaalaman sa Pagkastigo at Paghatol). Pagkatapos basahin ang mga salita ng Diyos, biglang napuno ng liwanag ang puso ko, at naramdaman kong parang personal akong ginagabayan ng Diyos patungo sa direksiyong dapat tahakin ng buhay ko. Naunawaan ko na ang buhay may-asawa ay hindi ang aking hantungan, at na sa loob ng buhay may-asawa, ang mag-asawa ay tumutupad lang ng kanilang mga responsabilidad sa isa’t isa at sinasamahan at inaalagaan ang isa’t isa. Sa aming buhay may-asawa, naglaba ako, nagluto, at nag-anak; natupad ko na ang mga responsabilidad ko at wala akong anumang pagkukulang sa asawa ko. Kung hindi siya nakialam sa pananalig ko, maipagpapatuloy sana namin ang pamumuhay nang magkasama basta’t hindi ito nakakahadlang sa tungkulin ko. Pero kung hinahadlangan niya ang pananalig ko, dapat kong piliing tuparin nang maayos ang tungkulin ko bilang isang nilikha. Hindi ko dapat ituring ang buhay may-asawa bilang hantungan ko o iasa rito ang panghabambuhay na kaligayahan. Isang maling pananaw iyon. Sa loob ng maraming taon, itinuring ko ang asawa ko bilang ang lahat-lahat sa akin. Nang tutulan niya ang pananalig ko, bulag akong nakipagkompromiso at nagparaya, binitiwan ang mga pagtitipon at maging ang tungkulin ko. Lubusan akong nahulog sa kadiliman, nakakaramdam ng kahungkagan at pasakit. Inubos ko ang lahat ng oras at lakas ko sa pagpapanatili ng isang masayang pagsasama, kaya hindi ako nakapagbasa ng maraming salita ng Diyos at hindi ako nakaunawa ng maraming katotohanan. Nakagawa pa nga ako ng mga pagsalangsang habang ginagawa ang tungkulin ko at nagsayang ng ilang taon ng buhay ko. Ngayon, habang ginagawa ko ang tungkulin ko, dumadalo sa mga pagtitipon, at nakikipagbahaginan sa salita ng Diyos kasama ang mga kapatid, nakakaramdam ako ng kapayapaan at kapanatagan sa puso ko. Nauunawaan ko rin na bilang isang nilikha, dapat kong hangarin ang katotohanan at tuparin nang maayos ang tungkulin ko. Ito ang buhay na dapat kong hangarin. Naisip ko kung paano hinarap ni Pedro ang pag-uusig mula sa mga magulang niya para sa pananalig niya, pero tumanggi siyang malimitahan ng pamilya niya at determinadong piniling sumunod sa Diyos. Sa huli, nakompleto niya ang atas ng Diyos at nakamit ang pagsang-ayon ng Diyos. Mayroon ding maraming Kristiyano na tinalikuran ang lahat para sumunod sa Panginoon, ipinakalat ang Kanyang ebanghelyo, at iginugol ang buong buhay nila para sa Kanya. Labis na nabigyang-inspirasyon ang puso ko, at nanalangin ako sa Diyos, “O Diyos, gusto ko ring iwan ang tahanan ko para gawin ang tungkulin ko at igugol ang buong buhay ko para sa Iyo. Hinihiling ko na maghanda Ka ng pagkakataon para sa akin.”

Makalipas ang isang taon, nang makita ng asawa ko na determinado pa rin akong manampalataya sa Diyos at gawin ang tungkulin ko paano man niya subukang pigilan ako, hiningi niyang magdiborsiyo kami. Kalmado kong sinabi, “Kung ganoon, magkanya-kanya na tayo at maghiwalay nang maayos.” Nang makita ng asawa ko na seryoso ako, umatras siya. Pumayag siyang hayaan akong umalis ng bahay para gawin ang tungkulin ko, pero ayaw niyang makipagdiborsiyo sa akin. Nang umalis ako ng bahay, pakiramdam ko ay para akong ibong nakawala sa hawla, na sa wakas ay malaya nang lumipad. Nakakakanta ako ng mga himno kahit kailan ko gusto, nakakakain at nakakainom ng mga salita ng Diyos kahit kailan ko gusto, at hindi ko na kailangang mag-alala tungkol sa kahit ano kahit na gabihin ako sa pag-uwi pagkatapos tapusin ang tungkulin ko. Araw-araw, nakakahanap ako ng malaking kasiyahan sa puso ko sa pagdalo sa mga pagtitipon at paggawa ng tungkulin ko kasama ang mga kapatid. Ang ganitong klase ng buhay ay talagang makabuluhan at masaya.

Ngayon, ginagawa ko ang tungkulin ko nang full-time araw-araw, nagsasanay ako sa iba’t ibang tungkulin, at mayroon akong mas malaki at mas praktikal na pagkaunawa sa mga katotohanang prinsipyo kaysa dati. Mayroon din akong ilang nakamit sa aking buhay pagpasok. Tunay kong napagtanto na ang tunay na kaligayahan ay hindi nagmumula sa isang masayang buhay may-asawa. Sa halip, ang pagkakilala sa Lumikha, pagtupad nang maayos sa tungkulin ng isang nilikha para kompletuhin ang iyong misyon at mga responsabilidad, at pagkaunawa sa katotohanan para lumakad sa landas tungo sa kaligtasan—iyon ang tunay na kaligayahan. Kasabay nito, pakiramdam ko ay napakasuwerte ko na sa malawak na dagat na ito ng sangkatauhan, binigyan ako ng biyaya ng Diyos sa pamamagitan ng pagbabalik sa akin sa Kanyang sambahayan, ginagabayan akong maunawaan ang katotohanan, at inililigtas ako mula sa alimpuyo ng buhay may-asawa. Mula sa kaibuturan ng puso ko, nagpapasalamat ako sa Diyos para sa Kanyang pagliligtas, at nagpapasya akong taimtim na igugol ang sarili ko para sa Diyos mula ngayon at isabuhay ang isang makabuluhang buhay!


46. Ang Panahon Ko sa Paggawa ng Tungkulin ng Pagpapatuloy sa Bahay

Ni Ning Yu, Tsina

Pagkatapos kong magsimulang manampalataya sa Diyos, naglingkod ako bilang lider at manggagawa ng iglesia, at kalaunan, nagsimula akong gumawa ng tungkuling nakabatay sa teksto. Gustong-gusto ko ang dalawang tungkuling ito, dahil pakiramdam ko, mga tungkulin itong ginagawa ng mga taong may kakayahan, at sa tuwing binabanggit ko ang mga ito, kahanga-hanga at kagalang-galang itong pakinggan, at kinaiinggitan ng mga tao. Lalo na noong katapusan ng 2016, nang iangat ako para gumawa ng tungkulin sa pangkat ng mga tagasuri ng teksto ng sambahayan ng Diyos, mas lalo ko pang naramdaman na mayroon akong mahusay na kakayahan at talento sa pagsusulat, at na angkop akong gawin iyon. Noong Agosto 2020, tinanggal ako dahil hindi ako nakikipagtulungan nang maayos sa iba at hindi mabisa sa aking tungkulin. Nagkataon na noong panahong iyon, may ilang manggagawang nakabatay sa teksto na walang angkop na pamilyang nagho-host, kaya isinaayos ng mga lider na i-host ko sila habang nagninilay-nilay ako sa sarili ko. Nang marinig kong ipinagagawa sa akin ang pagho-host, medyo sumama ang loob ko. “Ang pagho-host ay puro pisikal na pagtatrabaho lang, isang tungkuling ginagawa ng mga taong mahina ang kakayahan at walang mga kalakasan. Paano pa man, isa akong taong gumawa ng tungkuling nakabatay sa teksto sa loob ng ilang taon, na may ilang kakayahan at mga kalakasan. Kahit na magbago ang pagkakatalaga ng aking tungkulin, imposible namang ipagawa sa akin ang tungkulin ng pagpapatuloy sa bahay. Pero sa gulat ko, ang tungkulin ng pagpapatuloy sa bahay ang mismong itinalaga sa akin ng mga lider!” Noong sandaling iyon, sa puso ko ay ayaw ko talaga, pero pinagnilayan ko ang katunayan na naantala ko na ang gawain dahil sa hindi pagkakaroon ng mga resulta sa paggawa ng tungkuling nakabatay sa teksto kamakailan. Hindi ako pinanagot ng sambahayan ng Diyos at pinayagan pa rin akong gumawa ng tungkulin ng pagpapatuloy sa bahay—biyaya na ito ng Diyos. Hindi makatwirang maging mapili, kaya wala akong magawa kundi magpasakop muna sa ngayon. Sa unang dalawang linggo, naghahanda ako ng pagkain sa tamang oras at nililinis ko ang mga silid araw-araw, at pagkatapos ay ginagawa ko ang aking mga debosyonal at nagbabasa ako ng mga salita ng Diyos. Naramdaman ko na medyo maganda rin pala ang paggawa ng tungkulin sa ganitong paraan. Gayumpaman, unti-unti, habang nakikita ko ang mga sister na nakaupo sa harap ng kanilang mga kompyuter araw-araw na ginagawa ang kanilang mga tungkulin habang ako naman ay humaharap sa mga kaldero at kawali, at ginugugol ang aking mga araw kasama ang apron, mop, at basurahan, mas lalo pang aping-api ang pakiramdam ko sa puso ko. Naisip ko, “Ang paggawa ng tungkulin ng pagpapatuloy sa bahay ay pisikal na pagtatrabaho: Kaya itong gawin ng sinumang kapatid na marunong magluto, at hindi ito nangangailangan ng anumang kakayahan o kalakasan. Sa kabilang banda, ang paggawa ng tungkuling nakabatay sa teksto ay trabahong gamit ang isip, at may malinaw na pagkakaiba sa antas sa pagitan nito at ng pisikal na gawain sa tungkulin ng pagpapatuloy sa bahay!” Habang mas iniisip ko ito, mas lalo akong lumalaban sa paggawa ng tungkulin ng pagpapatuloy sa bahay.

Isang beses, hiniling sa akin ni Sister Chen na tulungan siyang itapon ang basura, at agad na uminit ang mukha ko, pakiramdam ko ay para akong utusan. Mas lalo ko pang naramdaman na mababang-uri ang paggawa ng tungkulin ng pagpapatuloy sa bahay. Minsan, inaanyayahan ako ng mga sister na sumali sa kanila sa mga pagtitipon, pero dahil pakiramdam ko ay ginagawa ko ang tungkulin ng pagpapatuloy sa bahay at mas mababa ako sa kanila, hindi ako nangahas na maging bukas tungkol sa aking kalagayan kapag nakikipagbahaginan sa mga pagtitipon. Labis akong nahihirapan. Naalala ko kung paano na noong mga taon na ginagawa ko ang tungkuling nakabatay sa teksto, tinitingala at kinaiinggitan ako ng aking mga kapatid saanman ako magpunta. Ngayon ay nagho-host na ako, at wala nang tumitingala sa akin. Habang mas iniisip ko ito, mas lalo kong naramdaman na walang kabuluhan ang paggawa ng tungkulin ng pagpapatuloy sa bahay. Naisip ko pa nga, “Kaysa sa pagho-host dito, mas mabuti pang bumalik na lang ako sa lokal kong iglesia. Baka puwede ko pang magawa roon ang tungkuling nakabatay sa teksto, at hahangaan at kaiinggitan din ako ng mga kapatid.” Isang beses, pumunta sa bahay ko ang superbisor, binati ako, at dumeretso sa kuwarto ng mga sister. Sa sandaling isinara niya ang pinto, bigla akong nakaramdam na parang naitsapuwera ako, pakiramdam ko ay hindi ko sila kalebel. Ang mga sister ko ay gumagawa ng tungkuling nakabatay sa teksto; mas mataas ang katayuan at antas nila kaysa sa akin, at pinahahalagahan sila ng iba, samantalang ako ay gumagawa lang ng isang ordinaryong pisikal na tungkulin, mas mababa ako sa kanila. Parang pinupunit ang puso ko ng malaking pagkakaibang ito, at hindi mailarawan ang sakit. Pagkatapos ng pagtitipon, nagmamadaling umalis ang superbisor nang hindi man lang ako tinatanong kung kumusta ang kalagayan ko kamakailan. Alam kong abala siya sa kanyang gawain, kaya normal lang na hindi siya magtanong, pero sa puso ko, medyo nalungkot pa rin ako. Naisip ko kung paano na nang ginawa ko ang tungkuling nakabatay sa teksto noon, paminsan-minsan ay kinukumusta ng superbisor ang kalagayan ko, nakikipagbahaginan sa amin ng katotohanan para malutas ang aming mga problema, at kinokonsulta pa nga ako sa ilang usapin. Pero ngayon, isa na lang akong host, at wala nang pumapansin sa akin. Gaano man karami o kahusay ang gawin ko, walang makaaalam. Ganito ko na lang ba gugugulin ang mga natitirang araw ko? Sa pag-iisip nito, labis akong nahihirapan at mas lalo kong naramdaman na hindi magkalebel ang tungkulin ng pagpapatuloy at ang tungkuling nakabatay sa teksto. Mas lalo pa akong lumaban sa paggawa ng tungkulin ng pagpapatuloy. Kalaunan, hindi na ako ganoon kaagap sa paghahanda ng mga pagkain. Nagluluto ako sa tamang oras kapag maganda ang mood ko, at sala sa oras kapag masama ang mood ko. Hindi na rin ako ganoon kasipag maglinis, at minamadali ko ang trabaho kapag puwede. Naging pabaya ako sa lahat ng ginagawa ko, at sa pagtatapos ng araw, pakiramdam ko ay pagod na pagod ako at hungkag ang kalooban ko. Dahil pabaya ako, hindi ko man lang napansin na natanggal pala sa tubo ng wastewater ang drainpipe ng kusina, na naging sanhi para direktang dumaloy sa sahig ang maruming tubig at tumulo sa bahay ng kapitbahay sa ibaba. Ilang beses silang kumatok sa amin. Dahil hinahanap ng malaking pulang dragon ang mga mananampalataya sa lahat ng dako at nag-aalok ng mga pabuya sa pag-uulat sa kanila, sa tuwing may dumarating, kailangang mabilis na itago ng mga sister ang kanilang mga kompyuter at itigil ang kanilang gawain, na nakaantala sa kanilang mga tungkulin. Noong panahong iyon, araw-araw akong lutang, at labis na nahihirapan ang puso ko.

Isang umaga, habang nagluluto ako, isang puting kalapati ang lumipad at dumapo sa pasamano ng bintana ng kusina. Purong puti ang mga balahibo nito, nakatayo ito nang taas-noo at liyad ang dibdib, tinitingnan ako gamit ang malabutil na itim nitong mga mata. Pagkaraan ng ilang sandali, pumagaspas ito at lumipad paalis. Isang alon ng kapanglawan ang bumalot sa puso ko. Ni hindi ako nabubuhay nang kasinglaya at kasingsaya ng isang ibon. Hindi ko namamalayan, namuo na pala ang mga luha sa aking mga mata. Noon ko naalala ang isang sipi ng mga salita ng Diyos: “Itinuturing Kong isang masayang tanawin ang maliliit na ibong lumilipad sa himpapawid. Bagama’t hindi pa sila nagtakda ng kanilang matibay na determinasyon sa Aking harapan at walang mga salitang ‘mailaan’ sa Akin, nakasusumpong sila ng kasiyahan sa mundong naibigay Ko sa kanila. Gayunman, hindi ito kaya ng tao, at puno ng kalungkutan ang kanyang mukha—may utang kaya Ako sa kanya na hindi Ko mabayaran? Bakit laging may bahid ng mga luha sa kanyang mukha?” (Ang Salita, Vol. I. Ang Pagpapakita at Gawain ng Diyos. Mga Salita ng Diyos Para sa Buong Sansinukob, Kabanata 34). Tumama sa puso ko ang mga salita ng Diyos, kaya nahiya ako at napahiya. Itinuturing ng isang ibon na paraiso nito ang mundong ibinigay ng Diyos at nabubuhay ito nang walang inaalala, nagagawang ipamalas ang kaluwalhatian ng Diyos sa maikling buhay nito. Bagama’t isa rin akong nilikha, hindi ako makapagpasakop sa kataas-taasang kapangyarihan at mga pagsasaayos ng Diyos. Isinaayos ng superbisor na gawin ko ang tungkulin ng pagpapatuloy sa bahay ayon sa aking aktuwal na sitwasyon at sa mga pangangailangan ng gawain. Kapaki-pakinabang ito sa akin at sa gawain ng iglesia, pero palagi akong lumalaban, sa paniniwalang ang paggawa ng tungkulin ng pagpapatuloy sa bahay ay hindi nagbibigay ng pagkakataong mamukod-tangi o mapansin, at na hindi ako mapahahalagahan o titingalain ng iba. Kaya naging pabasta-basta ako at iresponsable, nabigo akong mapanatili nang maayos ang kapaligiran at nagambala ko ang mga sister sa kanilang mga tungkulin. Talagang napakamapaghimagsik ko sa Diyos! Habang lumuluha, lumuhod ako at nanalangin, “O Diyos, palagi akong naghihimagsik laban sa Iyo sa buong panahong ito at labis akong lumalaban sa paggawa ng tungkulin ng pagpapatuloy sa bahay. Palagi kong nararamdaman na dahil sa paggawa ng tungkuling ito ay mas mababa ako sa iba, at hindi ako kailanman makapagpasakop sa aking puso. O Diyos, ayaw kong tratuhin nang ganito ang aking tungkulin, pero hindi ko kayang baguhin ito nang mag-isa. Hinihiling ko na gabayan Mo ako upang maunawaan ang Iyong mga layunin, para makapagpasakop ako sa harap Mo.”

Sa aking mga debosyonal, nabasa ko ang isang sipi ng mga salita ng Diyos na lubhang nakatulong sa akin. Sabi ng Makapangyarihang Diyos: “Anuman ang tungkulin mo, huwag mong diskriminahin kung ano ang mataas at mababa. Ipagpalagay na sinasabi mong, ‘Bagama’t ang gampaning ito ay isang atas mula sa Diyos at ang gawain ng sambahayan ng Diyos, kung gagawin ko ito, baka maging mababa ang tingin ng mga tao sa akin. Ang iba ay nakakagawa ng gawaing nagpapahintulot sa kanila na mamukod-tangi. Ibinigay sa akin ang gampaning ito, na hindi ako hinahayaang mamukod-tangi kundi nangangailangan ng pagsisikap ko nang hindi nakikita, hindi ito patas! Hindi ko gagawin ang tungkuling ito. Ang tungkulin ko ay dapat iyong magpapatingkad sa akin sa harap ng iba at magbibigay-daan sa akin na gumawa ng pangalan para sa aking sarili—at kahit na hindi ako gumawa ng pangalan para sa aking sarili o magpatingkad, dapat akong makinabang mula rito at makaramdam ng pisikal na kaginhawahan.’ Ito ba ay katanggap-tanggap na saloobin? Ang pagiging maselan ay hindi pagtanggap sa mga bagay mula sa Diyos; ito ay pagpili ayon sa iyong mga sariling kagustuhan. Hindi ito pagtanggap ng iyong tungkulin; ito ay pagtanggi sa iyong tungkulin, isang pagpapamalas ng iyong paghihimagsik laban sa Diyos. Ang ganoong pagkamaselan ay nahahaluan ng mga pansarili mong kagustuhan at pagnanais. Kapag isinasaalang-alang mo ang iyong sariling pride at katayuan, ang iyong sariling mga interes, at iba pang mga gayong bagay, ang saloobin mo sa iyong tungkulin ay hindi pagpapasakop. Anong saloobin ang dapat mayroon ka sa iyong tungkulin? Una, hindi mo ito dapat analisahin kung sino ang nagtalaga ng gawaing ito; sa halip, dapat mo itong tanggapin mula sa Diyos—ito ay atas ng Diyos, ito ay iyong tungkulin, at dapat kang magpasakop sa mga pamamatnugot at pagsasaayos ng Diyos at tanggapin ang iyong tungkulin. Ikalawa, huwag mong diskriminahin kung ano ang mataas at mababa, at huwag mong abalahin ang sarili mo kung ano ang kalikasan ng tungkulin, kung tinutulutan ka man nitong mamukod-tangi o hindi, kung ito ba ay ginagawa sa harap ng publiko o nang walang nakakakita. Huwag mong isaalang-alang ang mga bagay na ito. Mayroon ding isa pang aspekto sa saloobing ito: pagpapasakop at aktibong pakikipagtulungan” (Ang Salita, Vol. III. Ang mga Diskurso ni Cristo ng mga Huling Araw. Ano ang Paggampan ng Isang Tao sa Kanyang Tungkulin nang Pasok sa Pamantayan?). Habang pinagninilayan ko ang mga salita ng Diyos, parang biglang may sinag ng liwanag na tumagos sa puso ko na matagal nang nasa kadiliman. Hinihingi ng Diyos sa mga tao na magkaroon ng tamang pananaw at saloobin sa kanilang tungkulin, magawang tanggapin mula sa Diyos anuman ang tungkuling gagawin nila, huwag kumilos ayon sa sarili nilang kagustuhan, at magawang tumanggap, magpasakop, at maging deboto rito. Ang pagtrato sa tungkulin ayon sa sariling kagustuhan, ang pagtanggap dito kapag nagiging sentro ka ng atensyon at paglaban dito kapag hindi—pagtanggi ito sa tungkulin; paghihimagsik ito laban sa Diyos. Pinagnilayan ko ang saloobin ko sa aking tungkulin. Palagi akong namimili batay sa aking mga kagustuhan, at wala akong anumang pagpapasakop. Naniwala ako na ang pagiging isang lider o manggagawa, o paggawa ng tungkuling nakabatay sa teksto, ay magiging dahilan para hangaan at pahalagahan ako ng iba, at magbibigay sa akin ng katanyagan, kaya masaya ko itong tinanggap. Ngayon ay itinalaga na akong gumawa ng tungkulin ng pagpapatuloy sa bahay. Dahil naramdaman kong ito ay pisikal na trabaho ng paglilingkod sa iba, isang mababang trabaho, at na gaano ko man ito kahusay gawin, hindi ako mamumukod-tangi o hahangaan at pahahalagahan ng iba, naramdaman kong nakabababa ito ng dangal at kahiya-hiya, at hindi ko talaga kayang magpasakop. Nang hilingin ng sister ko na tulungan ko siyang itapon ang basura, inakala kong inuutusan niya ako. Kapag nakikipagtipon ako kasama ang mga sister, pakiramdam ko rin ay mas mababa ako sa kanila at ayaw kong lumahok. Pinagsisihan ko pa ngang gawin ang tungkulin ng pagpapatuloy sa bahay. Naisip ko na isa lang akong napakaliit na nilikha, na walang anumang katayuan. Isinaayos ng superbisor na gawin ko ang tungkulin ng pagpapatuloy sa bahay, at ang makatwiran sanang gawin ay tanggapin ito mula sa Diyos at magpasakop, pero namili ako batay sa aking mga kagustuhan, nakatuon ang puso ko sa paggawa ng tungkuling nakabatay sa teksto para makuha ang paghanga ng iba, at lumaban ako at pabasta-basta sa pagtrato ko sa tungkulin ng pagpapatuloy sa bahay. Talagang wala akong anumang konsensiya o katwiran. Paanong hindi ako kasusuklaman at kamumuhian ng Diyos? Ngayon, nahulog ako sa kadiliman at nabubuhay ako sa di-matiis na pasakit. Lahat ng ito ay dahil masyado kong pinahalagahan ang sarili kong dangal at katayuan at hindi ako nagpasakop sa Diyos. Noon ko lang naunawaan na ang masisidhing layunin ng Diyos ay nasa pagsasaayos ng lider para sa akin na gawin ang tungkulin ng pagpapatuloy sa bahay. Ito ay para ibunyag ang aking tiwaling disposisyon at pungusan ang pagnanais ko para sa katayuan, para itulak akong magnilay at makilala ang sarili ko at sumailalim sa tunay na pagsisisi at pagbabago. Ang tungkuling ito talaga ang kailangan ko, at kapaki-pakinabang ito sa aking buhay pagpasok. Hindi na ako maaaring maghimagsik pa laban sa Diyos. Nais ko na lang magpasakop sa mga pamamatnugot at pagsasaayos ng Diyos at gawin nang maayos ang aking tungkulin para aluin ang puso ng Diyos!

Noong panahong iyon, madalas kong pagnilayan ang isang sipi ng mga salita ng Diyos: “Ang buong buhay ng mga tao ay nasa mga kamay ng Diyos, at kung hindi sa kanilang determinasyon sa harap ng Diyos, sino ang magiging handang mamuhay nang walang saysay sa hungkag na mundong ito ng tao? Bakit pa mag-aabala? Nagmamadali papasok at palabas sa mundo, kung hindi sila gagawa ng anuman para sa Diyos, hindi ba’t masasayang ang kanilang buong buhay? Kahit na hindi itinuturing ng Diyos ang iyong mga kilos na karapat-dapat mabanggit, hindi ka ba ngingiti nang dahil sa kasiyahan sa sandali ng iyong kamatayan? Dapat mabilis kang sumulong sa positibong direksiyon, hindi bumalik sa negatibo—hindi ba’t mas mahusay na pagsasagawa ito?” (Ang Salita, Vol. I. Ang Pagpapakita at Gawain ng Diyos. Mga Pagbubunyag sa mga Hiwaga ng “Mga Salita ng Diyos Para sa Buong Sansinukob,” Kabanata 39). Habang pinagninilayan ko ang mga salita ng Diyos, labis na lumakas ang loob ko. Na magawa ko ang aking tungkulin sa panahon kung saan nagkatawang-tao ang Diyos para gumawa sa mga huling araw ay ang pinakamakabuluhang bagay sa lahat. Anuman ang tungkuling gawin ko, ang mahalaga ay magkaroon ng tamang mga intensyon, na lumugar nang wasto sa harap ng Diyos, hindi mamili ng mga tungkulin batay sa aking mga kagustuhan, at makapagpasakop at makapagbigay-kasiyahan sa Diyos—ito ang pinakamahalaga. Habang mas pinagninilayan ko ang mga salita ng Diyos, mas lalo akong naaantig, mas lalo kong nararamdaman ang pagkakautang ko sa Diyos, at mas lalo kong kinapopootan ang sarili kong paghihimagsik. Naging handa na akong gawin ang tungkulin ng pagpapatuloy sa bahay. Pagkatapos, araw-araw kong inihahanda ang mga pagkain sa tamang oras, pinananatili kong maayos ang kapaligiran, at nililinis ko rin ang bahay, na nagparamdam sa mga sister na para silang nasa sarili nilang tahanan. Sa pagsasagawa sa ganitong paraan, naramdaman kong mas naging malapit ang relasyon ko sa Diyos. Gayumpaman, dahil wala akong tunay na kaalaman sa sarili kong kalikasang diwa, pagkaraan ng isang panahon, muli akong namuhay sa isang maling kalagayan.

Isang araw, hindi sinasadyang nalaman ko na ang isang sister na, tulad ko, nabago ang itinalagang tungkulin para mag-host, ay gumagawa na ng isang tungkuling may kinalaman sa teknolohiya sa internet. Sa sandaling iyon, nagulo ang puso ko. “Ang iba ay sandaling gumagawa ng tungkulin ng pagpapatuloy sa bahay at pagkatapos ay nababago ang itinalagang mga tungkulin sa kanila, kaya bakit hindi binabago ng superbisor ang pagkakatalaga ng tungkulin ko? Kahit na hayaan lang akong bumalik sa lokal kong iglesia para gawin ang tungkuling nakabatay sa teksto ay ayos na; kahit papaano, mas kagalang-galang itong pakinggan kaysa sa paggawa ng tungkulin ng pagpapatuloy sa bahay. Ngayon, abala ako rito buong araw, gumagawa ng mga pisikal at mabababang gawain, at gaano man karaming pagsisikap ang ibigay ko, walang tumitingala sa akin. Walang kinabukasan dito. Dapat ko bang kausapin ang superbisor at hilingin sa kanya na baguhin ang itinalagang tungkulin sa akin?” Pero pagkatapos, naramdaman kong hindi makatwiran ang paggawa niyon. Paulit-ulit ko itong pinag-isipan, at hindi ako mapalagay kahit habang nagluluto. Minsan, wala ako sa sarili at naparami ang luto ko ng noodles; inabot ng tatlong kainan ang mga sister bago nila ito maubos. Dahil dito, lubos akong napahiya. Ni hindi ko man lang magawang magluto nang maayos—ano pa ang kaya kong gawin? Mas lalo pang nasaktan ang puso ko at naging negatibo. Isang araw, pumunta ako sa palengke para bumili ng mga pagkain at nakasalubong ko si Sister Xiao, na gumagawa ng tungkulin ng pangkalahatang usapin. Nang makita ko siyang nakasakay sa kanyang bisikleta sa ilalim ng tirik na araw, dumadaan sa gitna ng maraming tao na may masayang ekspresyon sa kanyang mukha, labis akong nainggit. Pagkatapos ay tiningnan ko ang aking sarili, na nakasimangot buong araw, at hindi magawang maging masaya. Hindi ko maiwasang magnilay: “Pareho kaming gumagawa ng mga tungkulin ng pangkalahatang usapin sa iglesia, kaya paano siya nakapagpapasakop? Paano niya nagagawang maging napakasaya? Bakit hindi ako kailanman tunay na makapagpasakop?” Noong panahong iyon, paulit-ulit kong pinagnilayan ang mga tanong na ito, at nanalangin din ako sa Diyos, hinihiling sa Kanya na gabayan ako para maunawaan ang katotohanan tungkol dito.

Sa aking mga debosyonal, nabasa ko ang mga salita ng Diyos at nagkamit ako ng kaunting pagkaunawa sa aking kalagayan. Sabi ng Makapangyarihang Diyos: “Sa inyong paghahangad, napakarami ninyong personal na mga kuru-kuro, pag-asam, at mga kinabukasan. Ang gawain ay ginagampanan na ngayon sa ganitong paraan para pungusan ang inyong pagnanais para sa katayuan at ang inyong maluluhong pagnanais. Ang mga pag-aasam na ito, ang pagnanais na ito para sa katayuan, at ang mga kuru-kurong ito ay pawang mga tipikal na halimbawa ng mga satanikong disposisyon. … Sa loob ng maraming taon, ang mga kaisipang sinasandigan ng mga tao para sa pananatili ng kanilang buhay ay unti-unting sumisira sa kanilang puso hanggang sa punto na sila ay maging tuso, duwag, at kasuklam-suklam. Hindi lamang sila hindi nagtataglay ng pagtitiyaga o determinasyon, ngunit naging sakim, mayabang, at matigas din ang ulo nila. Walang-wala sila ng anumang determinasyon na lampasan ang kanilang sarili, at higit pa riyan, wala sila ni katiting na lakas ng loob na iwaksi ang mga paglilimita ng madidilim na impluwensiyang ito. Ang buhay at mga kaisipan ng mga tao ay napakabulok na ang kanilang mga perspektiba sa likod ng pananampalataya sa Diyos ay napakapangit pa rin, at lubos na kasuklam-suklam pakinggan. Ang lahat ng tao ay duwag, walang kapangyarihan, kasuklam-suklam, at marupok. Hindi sila nasusuklam sa mga puwersa ng kadiliman, at wala silang nadaramang pagmamahal para sa liwanag at katotohanan; sa halip, ginagawa nila ang kanilang makakaya upang mapatalsik ang mga ito” (Ang Salita, Vol. I. Ang Pagpapakita at Gawain ng Diyos. Bakit Ayaw Mong Maging Panghambing?). “Para sa isang anticristo, katayuan, kapangyarihan, at katanyagan ang pinakamahahalagang uri ng mga interes, at ang mga bagay na itinutumbas niya sa sarili niyang buhay. Ito ang dahilan kung bakit, kapag tinanggal ang isang anticristo, kapag nawala na ang titulo niyang ‘lider’ at wala na siyang katayuan, na nangangahulugang wala na siyang kapangyarihan at katanyagan, na hindi na siya makakatanggap ng espesyal na pagtrato ng paggalang, pagsuporta, at pagtingala, bilang isang anticristo na tinitingnan ang katayuan at kapangyarihan bilang buhay mismo, lubos itong hindi katanggap-tanggap sa kanya” (Ang Salita, Vol. IV. Paglalantad sa mga Anticristo. Ikalabindalawang Aytem). Sa paghahambing ng aking sarili sa mga salita ng Diyos, nagnilay-nilay ako, at saka ko lang nakita na ang ugat ng kawalan ko ng kakayahang tunay na magpasakop sa tungkulin ng pagpapatuloy sa bahay ay dahil namumuhay ako sa mga satanikong lason tulad ng “Kailangan ng mga tao ang kanilang pride, tulad ng pangangailangan ng puno sa balakbak nito,” “Iniiwan ng tao ang kanyang pangalan saanman siya maglagi, tulad ng pagputak ng gansa saanman ito lumipad,” “Nagsusumikap ang tao na umangat; dumadaloy ang tubig pababa,” at “Ang mga nagpapagal gamit ang kanilang isipan ay namamahala sa iba, at ang mga nagpapagal gamit ang kanilang mga kamay ay pinamamahalaan ng iba.” Lahat ng ito ay sanhi ng palagi kong paghahangad ng dangal at katayuan. Dahil sa impluwensiya at pagkondisyon ng mga satanikong lason na ito, bago manampalataya sa Diyos, ang layon sa buhay na itinakda ko para sa aking sarili ay makapasok sa unibersidad at makahanap ng isang kagalang-galang na trabaho, upang maging mataas ang tingin sa akin at igalang ako ng iba. Naramdaman ko na tanging ang pamumuhay sa ganitong paraan ang mahalaga at makabuluhan, at na kung gugugulin ko ang aking buhay sa paggawa ng pisikal na trabaho, inuutos-utusan at minamaliit ng iba, walang magiging layon ang buhay. Gayumpaman, sa iba’t ibang kadahilanan, hindi ako nakapasok sa isang magandang paaralan at sa bahay na lang ako nagsasaka. Ayaw kong gumawa ng pisikal na trabaho, kaya humanap ako ng trabaho bilang substitute teacher sa isang paaralan. Bagama’t hindi mataas ang suweldo, kagalang-galang ang trabaho. Pagkatapos kong manampalataya sa Diyos, patuloy akong namuhay ayon sa mga satanikong lason na ito. Hinati-hati ko ang mga tungkulin ng sambahayan ng Diyos sa iba’t ibang ranggo, at gusto ko lang gawin ang mga tungkulin na naglalagay sa akin sa sentro ng atensyon at nagiging dahilan para tingalain ako ng mga tao. Naniwala ako na ang tungkulin ng pagpapatuloy sa bahay ay pisikal na trabaho at mababang-uri, kaya gusto ko itong iwasan at tanggihan. Kinontrol ako ng mga satanikong lason na ito. Naging baluktot ang pananaw ko sa buhay at ang aking mga pinahahalagahan, at nakatuon ang puso ko sa paghahangad ng kasikatan at katayuan. Itinuring kong mas mataas ang sarili kong pride at katayuan kaysa sa anupaman, at nang hindi ko natamo ang pride at katayuan, pakiramdam ko ay walang layon ang buhay at napakasakit nito. Naisip ko kung paano na noong ginagawa ko ang tungkuling nakabatay sa teksto, dahil palagi akong naghahangad ng kasikatan at katayuan kaya palaging masama ang kalagayan ko, hindi ko magawang makipagtulungan nang maayos sa iba, at hindi ako naging mabisa sa aking tungkulin, at bilang resulta, natanggal ako. Kung hindi malulutas ang aspektong ito ng aking tiwaling disposisyon, anuman ang tungkuling gawin ko, sa malao’t madali ay mabibigo ako at babagsak. Pero hindi ko pinagnilayan at nilutas ang aking katiwalian, ni hindi ko man lang isinaalang-alang kung paano gagawin nang maayos ang tungkulin ng pagpapatuloy sa bahay. Nakatuon ang puso ko sa paggawa ng tungkuling nakabatay sa teksto para matugunan ang pagnanais ko para sa kasikatan at katayuan, at lumaban ako, naging pabasta-basta, at kulang sa debosyon sa pagtrato ko sa tungkulin ng pagpapatuloy sa bahay. Partikular akong makasarili at mababang-uri, talagang walang anumang bahid ng pagkatao o katwiran! Naisip ko kung paanong tinalikuran ko ang aking pamilya at karera para gawin ang aking tungkulin sa loob ng mahigit isang dekada, at isang pagbabago lang sa itinalagang tungkulin ko ang nagbunyag ng tunay kong tayog. Noon ko lang nakita na ang lahat ng karaniwan kong sinasabi ay mga salita at doktrina lamang, nang walang kahit katiting na katotohanang realidad. Bigla, naramdaman kong napakakahabag-habag ko. Naisip ko kung paanong matigas na hinahangad ng mga anticristo ang kasikatan at katayuan, at gaano man karaming pagpupungos, pagtatanggal, at pagbabago sa itinalagang tungkulin ang kanilang harapin, hindi nila kailanman isinusuko ang kanilang mga ambisyon at pagnanais; sa halip, gumagawa sila ng maraming masamang gawa, at sa huli ay itinitiwalag ng Diyos. Hindi ba’t sinusundan ko ang kanilang mga yapak? Ang landas na tinatahak ko ay ang landas ng isang anticristo. Kung hindi ako magsisisi, sa huli ay itataboy at ititiwalag ako ng Diyos!

Sa aking mga debosyonal, lalo pa akong nagnilay, “Hindi ako tunay na makapagpasakop sa tungkulin ng pagpapatuloy sa bahay. Ano pang ibang mga maling pananaw ang mayroon ako sa kalooban ko?” Nabasa ko ang mga salita ng Diyos: “Lahat ay pantay-pantay sa harap ng katotohanan. Ang mga iniaangat at nililinang ay hindi gaanong nakahihigit sa iba. Naranasan ng lahat ang gawain ng Diyos sa loob ng halos parehong panahon. Ang mga hindi pa naiaangat o nalilinang ay dapat ding maghangad sa katotohanan habang ginagawa nila ang kanilang mga tungkulin. Walang sinumang maaaring magkait sa iba ng karapatang hangarin ang katotohanan. Ang ilang tao ay mas masigasig sa paghahangad nila ng katotohanan at may kaunting kakayahan, kaya sila iniaangat at nililinang. Ito ay dahil sa mga pangangailangan ng gawain ng sambahayan ng Diyos. Bakit may gayong mga prinsipyo ang sambahayan ng Diyos sa pag-aangat at paggamit sa mga tao? Dahil may pagkakaiba-iba sa kakayahan at karakter ng mga tao, at pumipili ang bawat tao ng magkakaibang landas, ito ay humahantong sa magkakaibang kahihinatnan sa pananalig ng mga tao sa Diyos. Iyong mga naghahangad sa katotohanan ay naililigtas at nagiging mga tao ng kaharian, habang iyong mga hindi talaga tinatanggap ang katotohanan, na hindi tapat sa paggawa ng kanilang tungkulin, ay itinitiwalag. Nililinang at ginagamit ng sambahayan ng Diyos ang mga tao batay sa kung hinahangad nila ang katotohanan, at sa kung tapat sila sa paggawa ng kanilang tungkulin. Mayroon bang pagkakaiba sa herarkiya ng iba’t ibang tao sa sambahayan ng Diyos? Sa ngayon, walang herarkiya pagdating sa iba’t ibang posisyon, halaga, katayuan o kalagayan ng iba’t ibang tao. Kahit man lang sa panahon na gumagawa ang Diyos para iligtas at gabayan ang mga tao, walang pagkakaiba ang mga ranggo, posisyon, halaga, o katayuan sa pagitan ng iba’t ibang tao. Ang tanging mga bagay na nagkakaiba ay nasa paghahati ng gawain at sa mga tungkuling ginagampanan. Siyempre, sa panahong ito, ang ilang tao, bilang eksepsiyon, ay iniaangat at nililinang para gumawa ng ilang espesyal na trabaho, samantalang ang ilang tao ay hindi nakakatanggap ng gayong mga oportunidad dahil sa iba’t ibang kadahilanan tulad ng mga problema sa kanilang kakayahan o kapaligiran ng pamilya. Ngunit hindi ba inililigtas ng Diyos ang mga hindi pa nakakatanggap ng gayong mga oportunidad? Hindi iyon ganoon. Mas mababa ba ang kanilang halaga at posisyon kaysa sa iba? Hindi. Lahat ay pantay-pantay sa harap ng katotohanan, lahat ay may oportunidad na hangarin at makamit ang katotohanan, at tinatrato ng Diyos ang lahat nang patas at makatwiran” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa (5)). Pagkatapos basahin ang mga salita ng Diyos, naunawaan ko na ang lahat ay pantay-pantay sa harap ng Diyos, lahat ay mga nilikha, at walang pagkakaiba sa katayuan at ranggo batay sa kung anong tungkulin ang ginagawa ng isang tao. Ang pagiging isang lider o paggawa ng tungkuling nakabatay sa teksto ay hindi nangangahulugan na mas mataas ang posisyon o katayuan ng isang tao kaysa sa iba, at ang paggawa ng tungkulin ng pagpapatuloy sa bahay o ng pangkalahatang usapin ay hindi nangangahulugan na mas mababa ang posisyon o katayuan ng isang tao. Ang tungkuling ginagawa ng bawat tao ay isinaayos ayon sa kanilang kakayahan at mga kalakasan, at sa mga pangangailangan ng gawain ng iglesia. Ang mga tungkuling ginagawa ay magkakaiba lamang sa pagkakahati ng trabaho; walang pagkakaiba sa pagitan ng mataas at mababang katayuan. Anuman ang tungkuling ginagawa ng isang tao, ang pinahahalagahan ng Diyos ay kung hinahangad ba niya ang katotohanan at nakakamit ang katotohanan—ito ang pinakamahalaga. Sa paghahambing ng aking sarili sa mga salita ng Diyos, nakita ko na ang aking pananaw ay talagang isang malaking kalokohan. Naniwala ako na sa sambahayan ng Diyos, lahat ng nagsisilbing mga lider at manggagawa, nangangaral ng ebanghelyo, o gumagawa ng tungkuling nakabatay sa teksto ay mga taong may kakayahan at mga kalakasan, na may mataas na katayuan, at tanyag. Sa kabaligtaran, naniwala ako na ang mga gumagawa ng tungkulin ng pagpapatuloy sa bahay o ng pangkalahatang usapin ay gumagawa lang ng pisikal na trabaho, may mas mababang katayuan, at kabilang sa mas mababang uri. Dahil sa pangingibabaw ng balighong pananaw na ito, gusto kong gawin ang tungkuling nakabatay sa teksto, at nang hilingin sa akin na gawin ang tungkulin ng pagpapatuloy sa bahay, pakiramdam ko ay para akong itinapon sa isang nakalimutang sulok. Nalungkot ako at nawalan ng direksyon, at nahirapan akong magpasakop. Hindi ko tiningnan ang mga bagay-bagay ayon sa mga salita ng Diyos, sa halip ay tiningnan ko ang mga tungkulin ng sambahayan ng Diyos mula sa perspektiba ng mga walang pananampalataya, hinati-hati ang mga ito sa iba’t ibang ranggo, at hinamak ko ang tungkulin ng pagpapatuloy sa bahay mula sa kaibuturan ng aking puso. Talagang baligho ito. Ito ang pananaw ng isang hindi mananampalataya! Anuman ang tungkuling ginagawa natin, umaasa ang Diyos na magagawa nating hangarin ang katotohanan habang ginagawa ang ating tungkulin, at matututuhang tingnan ang mga tao at bagay at umasal at kumilos nang ganap na ayon sa mga salita ng Diyos, na ang katotohanan ang ating pamantayan. Naisip ko ang mga huwad na lider at anticristo sa paligid ko na bumagsak na. Bagama’t sila ay mga lider sa iglesia, dahil bulag nilang hinangad ang katayuan at hindi nagtuon sa paghahangad ng katotohanan, gumawa sila ng maraming bagay na nakagambala at nakagulo sa gawain ng iglesia. Nanatili silang hindi nagsisisi hanggang sa huli, at sa dulo ay itiniwalag. Sa kabaligtaran, ang ilang kapatid na gumawa ng tungkulin ng pangkalahatang usapin o tungkulin ng pagpapatuloy sa bahay, sa kabila ng hindi pagkakaroon ng mataas na katayuan, ay nakapagpasakop sa mga pagsasaayos ng iglesia at tahimik na ginawa ang kanilang sariling mga tungkulin. Pagkaraan ng isang panahon, nagawa nilang umusad nang kaunti sa kanilang buhay pagpasok, at ang ilan ay nakapagsulat pa nga ng mga artikulo ng patotoong batay sa karanasan. Nakita ko na anuman ang tungkuling ginagawa ng isang tao, hangga’t hinahangad niya ang katotohanan at nakapagpapasakop sa mga pamamatnugot at pagsasaayos ng Diyos, magkakaroon siya ng kaliwanagan at gabay ng Diyos. Naisip ko kung paanong nanampalataya ako sa Diyos sa loob ng napakaraming taon, at nang baguhin ang itinalagang tungkulin sa akin, hindi ko matingnan ang nangyari ayon sa mga salita ng Diyos, kundi sinukat ko ito batay sa sarili kong mga walang-katotohanang pananaw. Hindi ko magawa nang maayos ang tungkulin ng pagpapatuloy sa bahay sa tapat na paraan at hindi ko maipakita ang anumang pagpapasakop sa Diyos. Kung magpapatuloy ako nang hindi nagbabago, sa huli ay maititiwalag din ako. Kailangan kong magtuon sa paghahangad ng katotohanan at pagsasagawa ng katotohanan sa aking tungkulin, at hindi na ako maaaring maghimagsik pa laban sa Diyos. Pagkatapos niyon, madalas akong manalangin, magbasa ng mga salita ng Diyos, at makinig sa mga himno, at mas naging malapit ang relasyon ko sa Diyos. Sa tuwing mayroon akong anumang paghihirap, nagiging bukas ako at dumudulog ako sa aking mga sister. Nakikipagbahaginan sila at tinutulungan ako, at naramdaman kong mas naging malapit din ang relasyon ko sa aking mga sister. Nagtuon din ako sa pagsasanay na hanapin ang katotohanan at isagawa ang katotohanan sa mga bagay na dumarating sa akin, naghahanda ng mga pagkain sa tamang oras, pinananatiling malinis ang bahay, at ginagawa nang maayos ang gawaing pang-seguridad at proteksyon, ginagawa ang aking makakaya para bigyan ang aking mga sister ng isang tahimik, komportable, at ligtas na kapaligiran para sa paggawa ng kanilang mga tungkulin. Minsan, kapag tapos na ang mga sister sa kanilang mga tungkulin, tinutulungan din nila ako sa paglilinis, at kapag nakikita nilang masyado akong abala sa pagluluto, kusa rin silang nag-aalok ng tulong. Nang binago ko ang aking pananaw, itinuwid ang aking saloobin, at nagpasakop, nakaramdam ng kalayaan ang puso ko.

Isang araw, pumunta sa bahay ko ang bagong piling superbisor para sa gawaing nakabatay sa teksto. Nakita ko na si Sister Chen pala iyon, na naging katuwang ko dalawang taon na ang nakalipas. Bukod sa pagkagulat, muling nagulo ang puso ko. “Tinanggal din si Sister Chen noong nakaraang taon, at pagkatapos magnilay-nilay sa loob ng isang panahon, gumawa siyang muli ng tungkuling nakabatay sa teksto, at sa pagkakataong ito, nahalal pa siya bilang isang superbisor. Pero tingnan mo ako: Pagkatapos baguhin ang itinalagang tungkulin sa akin, nagho-host ako rito sa buong panahong ito. Ang iba ay umaangat na, samantalang ako ay pababa. Talagang hindi puwedeng pagkumparahin!” Nang maisip ko ito, muli kong naramdaman na nakahihiya ang paggawa ng tungkulin ng pagpapatuloy sa bahay. Sa sandaling iyon, napagtanto kong hindi tama ang kalagayan ko, kaya mabilis akong nanalangin sa Diyos, hinihiling sa Kanya na protektahan ang aking puso. Pagkatapos, nabasa ko ang mga salita ng Diyos: “Sa pangkalahatan, nakikibahagi ka sa gawain ng plano ng pamamahala ng Diyos; sa mas partikular, gumagawa ka nang naaayon sa mga pangangailangan ng iba’t ibang aytem ng gawain na isinasakatuparan ng Diyos sa iba’t ibang panahon at sa iba’t ibang grupo ng tao. Kahit ano pa ang iyong tungkulin, ito ay isang misyon na ibinigay sa iyo ng Diyos. Minsan ay maaaring hinihingi sa iyo na bantayan o pangalagaan mo ang isang mahalagang bagay. Hindi ito isang malaking usapin—masasabi lamang na responsabilidad mo ito—subalit isa itong gampanin na ibinigay sa iyo ng Diyos, tinanggap mo ito mula sa Kanya, at ito ngayon ay tungkulin mo. … Ano’t anuman, hangga’t may kinalaman ito sa gawain ng Diyos at sa mga pangangailangan ng gawain ng pagpapalaganap ng ebanghelyo, dapat tanggapin ito ng mga tao bilang isang tungkulin na mula sa Diyos. Ang tungkulin, sa mas malawak na perspektiba, ay ang misyon ng isang tao, isang atas na ipinagkatiwala ng Diyos; sa mas partikular, ito ang iyong responsabilidad, ang iyong obligasyon. Dahil ito ang iyong misyon, isang atas na ipinagkatiwala sa iyo ng Diyos, at ang iyong responsabilidad at obligasyon, ang paggampan sa iyong tungkulin ay walang kinalaman sa iyong mga personal na usapin” (Ang Salita, Vol. III. Ang mga Diskurso ni Cristo ng mga Huling Araw. Ano ang Paggampan ng Isang Tao sa Kanyang Tungkulin nang Pasok sa Pamantayan?). Sa pagbabasa ng mga salita ng Diyos, naunawaan ko na ang pagkakataon para sa mga tao na gawin ang kanilang tungkulin ay biyaya at pagtataas ng Diyos. Pumarito ang Diyos sa lupa upang isakatuparan ang gawain ng pagliligtas sa sangkatauhan. Ito ay isang malawak na gawain, at maraming tungkulin ang nangangailangan ng pakikipagtulungan ng mga tao, tulad ng pagiging mga lider at manggagawa, pangangaral ng ebanghelyo, pagho-host, at iba pa. Bawat tungkulin ay mahalaga. Walang malalaki o maliliit na tungkulin, walang matataas o mabababang tungkulin, at walang mararangal o mabababang-uring tungkulin. Gumagawa man ang isang tao ng trabahong gumagamit ng isipan o ng pisikal, lahat ito ay pagtupad sa responsabilidad ng isang tao sa harap ng Diyos. Bagama’t hindi ako namukod-tangi sa paggawa ng tungkulin ng pagpapatuloy sa bahay, ang pagbibigay-daan sa lahat na gawin ang kanilang mga tungkulin nang may kapayapaan ng isip ay pagtupad din sa responsabilidad at tungkulin ng isang nilikha. Mula sa aking puso, hindi ko na nilabanan ang tungkulin ng pagpapatuloy sa bahay, at hindi ko na naramdaman na ang paggawa ng tungkulin ng pagpapatuloy sa bahay ay pisikal na pagtatrabaho lamang, at na ito ay mababang-uri. Habang ginagawa ang aking tungkulin, maaari ko ring mas ituon ang aking isipan sa pagninilay sa aking kalagayan at paghahangad ng katotohanan. Labis na napanatag ang aking puso sa paggawa ng aking tungkulin sa ganitong paraan.

Hindi ko inasahan na pagkatapos ng ilang panahon, nagsimula akong gumawang muli ng tungkuling nakabatay sa teksto. Ang mga araw na iyon ng paggawa ng tungkulin ng pagpapatuloy sa bahay ay naging isang mahalagang alaala sa aking puso. Ang paggabay ng mga salita ng Diyos ang nagpahintulot sa akin na magkaroon ng pagkilatis sa aking mga walang-katotohanang pananaw sa likod ng aking paghahangad, at maunawaan na walang matataas o mabababang tungkulin, at walang mararangal o mabababang-uring tungkulin. Anuman ang tungkuling kaharapin mo, dapat kang tumanggap at magpasakop. Ang magawang hangarin ang katotohanan at mag-alay ng debosyon—ito ang pinahahalagahan ng Diyos.


47. Nauunawaan Ko na Masyado Akong Makasarili

Ni Yan Zhen, Tsina

Noong Abril 2024, nahalal ako bilang lider ng distrito, at noong panahong iyon, nakaramdam ako ng labis na presyur. Pakiramdam ko, mabigat ang responsabilidad ng tungkuling ito, maraming kahirapang haharapin, at kailangan kong mag-alala nang husto at magbayad ng malaking halaga. Pero napagtanto ko na biyaya sa akin ng Diyos ang tungkuling ito, at na hindi ko dapat isipin lang ang mga personal na interes ng aking laman, kaya malugod ko itong tinanggap. Dahil bago pa lang ako sa tungkuling ito, medyo magaan ang gawaing itinalaga sa akin, at ginawa lang akong responsable sa gawaing nakabatay sa teksto at sa buhay iglesia. Kapag may libreng oras, nakakapanood din ako ng mga video at nakakapakinig ng mga himno. Pakiramdam ko, medyo maganda ang ganitong paggawa ng tungkulin. Hindi nagtagal, natanggal ang sister na nakikipagtulungan sa akin dahil hindi siya gumagawa ng tunay na gawain, kaya ako na ang pumalit sa gawain ng pag-aalis sa iglesia na hawak niya. Noong ipinapasa na sa akin ang gawain, saka ko lang napagtanto na maraming isyu sa gawain ng pag-aalis, na kulang ang mga taong mag-oorganisa ng mga materyales para sa pag-aalis, at na may malaking tambak ng mga materyales ng pag-aalis na kailangang suriin. Pakiramdam ko ay lubhang dumami ang trabaho ko, at siksik na siksik ang araw-araw na iskedyul ko.

Isang araw, habang pinangangasiwaan ko ang mga gampanin ko, sinabi ng katuwang ko, si Sister Qiu Yan, “Nagkaproblema ang gawain ng ebanghelyo, at malaki ang ibinaba ng mga resulta. Kailangan nating lahat na mag-usap para makahanap ng solusyon.” Habang pinakikinggan ko ang usapan nila, naisip ko ang mga katulad na isyu na natuklasan ko noong lider ako ng iglesia dati. Kapag nahihirapan ang mga kapatid sa pangangaral ng ebanghelyo, hindi nagbabahagi ang mga lider at manggagawa tungkol sa mga layunin ng Diyos o sa mga katotohanan tungkol sa pangangaral ng ebanghelyo; basta lang silang nang-uudyok para sa pag-usad. Ito ang pangunahing dahilan kung bakit mababà ang mga resultang nakakamit sa gawain ng ebanghelyo. Gusto kong magsalita tungkol sa isyung ito, pero naisip ko, “Marami ring isyu ang gawain ng pag-aalis na responsabilidad ko. Araw-araw, abalang-abala ang isip ko. Kaya kung makikilahok pa ako sa gawain ng ebanghelyo, hindi ba’t dagdag-isipin pa iyon para sa akin? Saan pa ako kukuha ng dagdag na lakas?” Kaya naramdaman kong dapat ay tumuon na lang ako sa gawaing responsabilidad ko. At sa isiping iyon, hindi ako nagsalita, at nagpatuloy lang ako sa sarili kong mga gampanin. Matagal na nag-usap sina Qiu Yan at Li Yue pero hindi sila makahanap ng solusyon, kaya tinanong ako ni Qiu Yan kung mayroon akong magagandang mungkahi. Naisip ko, “Hindi ko pa natatapos ang sarili kong mga gampanin. Kung sasali ako ngayon sa talakayan para sa gawain ng ebanghelyo, hindi ba’t maaantala ang kasalukuyang gawain ko?” Kaya, tumanggi ako at sinabi, “Kayo na lang dalawa ang mag-usap. Marami akong apurahang gampanin na kailangang asikasuhin ngayon.” Nakita ni Li Yue ang saloobin ko at seryosong sinabi sa akin, “Limitado ang abilidad ng bawat isa na matukoy ang mga isyu. Ang paglutas sa mga problema sa gawain ay nangangailangan ng sama-samang talakayan ng lahat. Nagiging iresponsable ka!” Nang marinig ko ang puna ng sister, nakonsensiya ako, naisip kong talagang naging masyadong makasarili ako sa ginawa ko. Noon ko lang itinigil ang ginagawa ko at sumali ako sa talakayan. Binanggit ko rin ang mga problemang napansin ko, at hindi nagtagal, nakahanap kami ng solusyon.

Pagkalipas ng ilang araw, pinag-uusapan nina Li Yue at Qiu Yan ang isyu ng paglilinang ng mga tagadilig. Sinabi nila na hindi nakatuon ang ilang lider ng iglesia sa paglilinang ng mga tao, na naging dahilan ng kakulangan ng mga tagadilig sa iglesia, ibig sabihin, hindi napapanahong nadidiligan ang mga baguhan, at labis na nahahadlangan ang gawain ng pagdidilig sa mga baguhan. Sinabi nilang kailangan naming sumulat sa mga lider ng iglesia para makipagbahaginan tungkol dito. Hiniling nila sa akin na sumali sa talakayan para malutas ang problemang ito, pero naisip ko, “Hindi ito isang bagay na malulutas kaagad. Aabutin ng maraming oras at lakas ng isip ang mga isyung ito, at ang pagtalakay nito ay makakaantala sa ginagawa kong gawain. Sa huli, kapag natambakan ako ng trabaho, kailangan ko pang maglaan ng dagdag na oras para asikasuhin iyon. Saka, hindi ko naman responsabilidad ang gawain ng pagdidilig, kaya hindi ako mapupuri sa paglutas ng problema. Mag-uukol lang ako ng oras at lakas, at maaantala pa ang sarili kong gawain, kaya ano ang mapapala ko rito?” Pagkatapos ay pabasta-basta na lang akong sumagot: “Hindi ko masyadong naaarok ang mga isyung ito at wala akong maibibigay na magandang payo. Kayo na muna ang mag-usap at sumulat ng liham, at pagkatapos ninyong magsulat, puwede nating suriin nang sama-sama.” Nang marinig nila ang sinabi ko, hindi na umimik ang mga sister, at kaya wala na silang nagawa at silang dalawa na lang ang nag-usap tungkol sa bagay na iyon. Kalaunan, natapos ni Qiu Yan ang liham at hiniling sa amin na magbigay ng mga mungkahi. Sinulyapan ko ito nang bahagya at naisip kong kailangang dagdagan at ayusin ang ilang bahagi, pero ayaw kong magsumikap na irebisa ito, kaya binanggit ko lang sa kanya nang pahapyaw ang ilan sa mga isyu. Pagkatapos marinig ang mga komento ko, hindi pa rin alam ni Qiu Yan kung paano magdagdag, at nahihiyang sinabi, “Hindi ako gaanong magaling magsulat ng mga liham para sa komunikasyon, at nahihirapan din akong magrebisa, kaya puwede mo ba akong tulungang magrebisa at magdagdag dito? Sa ganoong paraan, hindi maaantala ang gawain.” Pero naisip kong masyado itong abala at patuloy ko lang ipinilit na siya ang magrebisa. Nang makita niyang gumagawa ako ng kung ano-anong dahilan, sa wakas ay pinuna niya ako, “Hindi ka sumali sa talakayan kahapon, at ngayong naisulat na ang liham, ayaw mo pa ring tumulong magrebisa. Ang gawain ng iglesia ay kolektibong pagsisikap, at lahat tayo ay may responsabilidad, pero sarili mo lang trabaho ang iniintindi mo. Labis kang makasarili at kasuklam-suklam!” Nang marinig ko ang sinabi niya, pakiramdam ko ay sobrang naagrabyado ako, at nagsimula akong magkaroon ng negatibong pananaw sa mga sister, iniisip na hindi talaga nila naiintindihan ang mga hirap ko. Naisip ko, “Sandali pa lang akong gumagawa ng tungkuling ito, at marami na akong ginagawa araw-araw. Ngayon gusto ninyong maglaan pa ako ng dagdag na oras sa gawaing responsabilidad ninyo, at kapag nagkamit ng resulta ang gawain ninyo, sa inyo mapupunta ang merito. Gagawa lang ako nang walang nakakakita, at walang-wala akong mapapala rito. Tatambak pa ang sarili kong gawain, at kakailanganin kong maglaan ng dagdag na oras at lakas para asikasuhin din iyon. Talagang hindi ito sulit para sa akin!” Pero nang makita kong tila walang magawa ang sister, atubili akong pumayag at nirebisa ko ang liham. Pero pakiramdam ko ay labis akong nasusupil, at na napakahirap ng tungkuling ito. Hindi ko lang kailangang asikasuhin ang sarili kong mga responsabilidad kundi pati na rin ang gawain ng mga sister, at ayaw ko na talagang gawin ang tungkuling ito. Noong panahong iyon, ginagawa ko ang tungkulin ko sa isang tuliro at manhid na kalagayan, hindi ko nararamdaman ang paggabay ng Banal na Espiritu, at araw-araw, ginagawa ko na lang ang tungkulin ko nang mekanikal. Sa aking paghihirap, nanalangin at naghanap ako sa Diyos, “O Diyos, nakakaramdam ako ng sobrang presyur mula sa mga isyu sa tungkulin ko, pero kailangan ko ring makilahok sa pangkalahatang gawain, at nakakaramdam ng paglaban ang puso ko. Alam kong mali ang kalagayan ko, pero hindi ko lang talaga magawang magpasakop. O Diyos, pakiusap, gabayan Mo ako, para mahanap ko ang katotohanan at maunawaan ang Iyong layunin.”

Habang ginagawa ko ang aking mga debosyonal, nabasa ko ang isang sipi ng mga salita ng Diyos na agad na nagkalag sa tali ng puso ko. Sabi ng Makapangyarihang Diyos: “Kung naniniwala ka sa kataas-taasang kapangyarihan ng Diyos, kung gayon ay dapat kang maniwala na ang mga bagay na nangyayari araw-araw, mabuti man o masama ang mga ito, ay hindi basta na lamang nagaganap. Hindi ito dahil may isang sinasadyang magpahirap sa iyo o pumuntirya sa iyo; lahat ng ito ay isinaayos at pinamatnugutan ng Diyos” (Ang Salita, Vol. III. Ang mga Diskurso ni Cristo ng mga Huling Araw. Para Makamit ang Katotohanan, Dapat Matuto ang Isang Tao ng mga Aral Mula sa mga Tao, Pangyayari, at Bagay sa Kanyang Paligid). Mula sa mga salita ng Diyos, naunawaan ko na ang mga tao, pangyayari, at bagay na lumilitaw sa buhay ko araw-araw ay bahagi ng kataas-taasang kapangyarihan at mga pagsasaayos ng Diyos, at kailangan kong patahimikin ang aking sarili sa harap ng Diyos para matuto ng mga aral at makilala ang sarili kong tiwaling disposisyon. Pero ngayon, nang hilingin sa akin ng mga sister na makilahok sa pangkalahatang gawain, naramdaman kong hindi nila naiintindihan ang mga hirap ko. Namumuhay ako sa isang kalagayan na masyado akong nakatutok sa mga tao at bagay, at wala akong anumang pagpapasakop. Kailangan kong isantabi ang aking sarili, lumapit sa harap ng Diyos para hanapin ang katotohanan, at pagnilayan ang sarili ko.

Kalaunan, nabasa ko ang mga salita ng Diyos at nagkamit ako ng ilang pagkaunawa sa problema ko. Sabi ng Diyos: “Kahit ano pa ang gawaing pananagutan nila, hindi kailanman iniisip ng mga anticristo ang mga interes ng sambahayan ng Diyos. Ang isinasaalang-alang lamang nila ay kung naaapektuhan ba ang kanilang sariling mga interes at ang iniisip lamang nila ay ang maliit na bahagi ng gawaing nasa harapan nila na napapakinabangan nila. Para sa kanila, ang pangunahing gawain ng iglesia ay isang bagay lamang na ginagawa nila sa libre nilang oras. Hinding-hindi talaga nila ito sineseryoso. Gumagalaw lang sila kapag pinapakilos sila, ginagawa lamang ang gusto nilang gawin, at ginagawa lamang ang gawain na alang-alang sa pagpapanatili ng sarili nilang kapangyarihan at katayuan. Sa paningin nila, ang anumang gawaing isinaayos ng sambahayan ng Diyos, ang gawain ng pagpapalaganap ng ebanghelyo, at ang buhay pagpasok ng mga taong hinirang ng Diyos ay hindi mahalaga. Anuman ang mga paghihirap ng ibang mga tao sa kanilang gawain, anuman ang mga isyung matuklasan at maiulat sa kanila, gaano man kasinsero ang kanilang mga salita, walang pakialam ang mga anticristo, hindi nila isinasangkot ang kanilang sarili, na para bang wala itong kinalaman sa kanila. Gaano man kalaki ang mga problemang lumilitaw sa gawain ng iglesia, lubos silang walang pakialam. Kahit pa nga nakalatag na sa harapan nila mismo ang isang problema, hinaharap lang nila ito nang pabasta-basta. Kapag direkta silang pinupungusan ng ang Itaas at inuutusan silang ayusin ang isang problema ay saka lang sila atubiling gagawa ng kaunting tunay na gawain at magpapakitang-tao para sa ang Itaas. Pagkatapos, magpapatuloy sila sa pagpapakaabala sa sarili nilang mga usapin. Pagdating sa gawain ng iglesia, sa mahahalagang usapin na may kinalaman sa kabuuang sitwasyon, hindi nila binibigyang-pansin ang alinman sa mga bagay na ito at binabalewala ang mga ito, at hindi pa nga nila pinangangasiwaan ang mga problema kapag natutuklasan nila ang mga ito. Anumang mga isyu ang banggitin ng iba, sumasagot sila nang pabasta-basta at nagpapaligoy-ligoy, tinutugunan lamang ang mga isyu nang may labis na pag-aatubili. Hindi ba’t isa itong pagpapamalas ng pagiging makasarili at ubod ng sama?” (Ang Salita, Vol. IV. Paglalantad sa mga Anticristo. Ikaapat na Ekskorsus). “Kung nananampalataya sa Diyos ang isang tao ngunit hindi nakikinig sa Kanyang mga salita, hindi tinatanggap ang katotohanan, o hindi nagpapasakop sa Kanyang mga pamamatnugot at pagsasaayos; kung nagpapakita lamang siya ng ilang mabubuting pag-uugali, ngunit hindi magawang maghimagsik laban sa laman, at walang isinusuko sa kanyang sariling mga interes o pride; kung, bagama’t sa panlabas ay gumagawa sa kanyang tungkulin, namumuhay pa rin siya ayon sa kanyang mga satanikong disposisyon, at hindi pa niya nabitiwan kahit kaunti o nabago ang kanyang mga satanikong pilosopiya at paraan ng pag-iral, paano naging posible na pananampalataya ito sa Diyos? Iyon ay pananampalataya sa relihiyon. Panlabas na tinatalikdan ng gayong mga tao ang mga bagay at ginugugol ang kanilang sarili, ngunit kung titingnan ang landas na kanilang tinatahak at ang pinagmulan at motibo ng lahat ng kanilang ginagawa, hindi nila ibinabatay ang mga ito sa mga salita ng Diyos o sa katotohanan; sa halip, patuloy silang kumikilos alinsunod sa kanilang sariling mga kuru-kuro at imahinasyon, pansariling palagay, at sa kanilang mga ambisyon at pagnanais. Ang mga pilosopiya at disposisyon ni Satanas ang patuloy na pinagbabatayan ng kanilang pag-iral at mga kilos. Sa mga usapin na hindi nila nauunawaan ang katotohanan, hindi nila ito hinahanap; sa mga usapin na nauunawaan nila ang katotohanan, hindi nila ito isinasagawa, hindi dinadakila ang Diyos, o pinahahalagahan ang katotohanan. Bagama’t nananampalataya sila sa Diyos sa salita at pangalan at kinikilala nila ang Diyos, at bagama’t mukha silang nakakagawa ng kanilang tungkulin at nakakasunod sa Diyos, namumuhay pa rin sila ayon sa kanilang mga satanikong disposisyon sa lahat ng sinasabi at ginagawa nila. Katulad ng mga walang pananampalataya, hindi sila sumasailalim sa anumang pagbabago. Ang mga bagay na sinasabi at ginagawa nila ay pawang mga pagbubunyag ng mga tiwaling disposisyon. Hindi mo sila makikitang nagsasagawa o dumaranas ng mga salita ng Diyos, lalong hindi mo makikita ang pagpapamalas ng kanilang paghahanap at pagpapasakop sa katotohanan sa lahat ng bagay. Sa kanilang mga ikinikilos, inuuna nila ang kanilang mga sariling interes, at inuunang tugunan ang kanilang mga sariling pagnanais at intensiyon. Ito ba ang mga taong sumusunod sa Diyos? (Hindi.) … Gaano man karaming taon na silang nanampalataya, hindi pa sila nakapagtatag ng normal na relasyon sa Diyos; anuman ang kanilang gawin o anuman ang mangyari sa kanila, ang unang bagay na iniisip nila ay: ‘Gusto kong kumilos sa ganito at ganyang paraan. Aling pamamaraan ang aayon sa interes ko, at aling pamamaraan ang hindi? Ano ang maaaring mangyari kung gagawin ko ang mga bagay-bagay?’ Ang mga ito ang mga bagay na una nilang isinasaalang-alang. Wala man lang silang pagsasaalang-alang sa kung anong pagsasagawa ang magbibigay-kaluwalhatian sa Diyos at magpapatotoo sa Kanya, o makatutugon sa mga layunin ng Diyos, ni hindi sila nananalangin at naghahanap kung ano ang mga hinihingi ng Diyos at kung ano ang sinasabi ng Kanyang mga salita. Kailanman ay hindi nila binibigyang-pansin kung ano ang mga layunin o hinihingi ng Diyos, at kung paano dapat magsagawa ang mga tao upang mabigyang-kasiyahan ang Diyos. Bagama’t nananalangin sila sa Diyos kung minsan at nakikipagbahaginan sa Kanya, kinakausap lamang nila ang kanilang sarili, hindi taos-pusong hinahanap ang katotohanan. Kapag nananalangin sila sa Diyos at binabasa ang Kanyang mga salita, hindi nila iniuugnay ang mga ito sa mga bagay na nakakaharap nila sa totoong buhay. Kaya, sa kapaligirang inihanda ng Diyos, paano nila tinatrato ang Kanyang kataas-taasang kapangyarihan, mga pagsasaayos at pamamatnugot? Kapag nahaharap sa mga bagay na hindi naaayon sa kanilang kalooban, nilalabanan nila ang mga ito sa kanilang puso at sinusubukang iwasan ang mga ito. Kapag nahaharap sa mga bagay na may kinalaman sa kanilang mga interes, pinipiga nila ang kanilang utak at iniisip ang bawat posibleng paraan para pangalagaan ang kanilang mga interes—kahit na hindi sila makalamang, hindi nila maaaring hayaang mapinsala ang kanilang mga interes. Hindi sila naghahangad na matugunan ang mga layunin ng Diyos, bagkus ang kanilang sariling mga pagnanais lamang. Ito ba ay pananampalataya sa Diyos? Ang ganitong mga tao ba ay may relasyon sa Diyos? Wala. Namumuhay sila sa napakababa, nakaririmarim, matigas ang kalooban, at pangit na pamamaraan. Bukod sa wala silang relasyon sa Diyos, walang patid din silang sumasalungat sa kataas-taasang kapangyarihan at mga pagsasaayos ng Diyos. Paulit-ulit nilang sinasabi, ‘Magkaroon nawa ng kataas-taasang kapangyarihan ang Diyos at mamahala sa lahat ng bagay sa aking buhay. Handa akong hayaan ang Diyos na umupo sa trono at maghari at mamahala sa aking puso. Handa akong magpasakop sa mga pamamatnugot at pagsasaayos ng Diyos.’ Gayumpaman, kapag nahaharap sila sa mga bagay na nakakapinsala sa kanilang mga sariling interes, hindi sila makapagpasakop. Sa halip na hanapin ang katotohanan sa isang sitwasyong inihanda ng Diyos, gusto nilang baguhin ang sitwasyon at takasan ito. Ayaw nilang magpasakop sa mga pamamatnugot at pagsasaayos ng Diyos; gusto nilang gawin ang mga bagay-bagay ayon sa kanilang sariling kagustuhan, at ang sarili nilang mga interes ay hindi dapat magdusa ng ni katiting na kawalan. Ganap nilang binabalewala ang mga layunin ng Diyos, iniintindi lang ang kanilang sariling mga interes, mga kalagayan, at ang kanilang lagay ng kalooban at damdamin. Ito ba ay pananampalataya sa Diyos? (Hindi.)” (Ang Salita, Vol. III. Ang mga Diskurso ni Cristo ng mga Huling Araw. Hindi Maliligtas ang Isang Tao sa Pamamagitan ng Paniniwala sa Relihiyon o Pagsali sa mga Ritwal na Panrelihiyon).

Napakalinaw ng mga salita ng Diyos. Ang isang taong tunay na nananampalataya sa Diyos ay kayang hanapin ang katotohanan at magpasakop sa Diyos kapag nahaharap sa mga bagay na hindi naaayon sa kanyang mga kuru-kuro. Kung, kapag nahaharap sa mga bagay na hindi naaayon sa kanyang mga kuru-kuro, ang isang tao ay hindi talaga naghahanap ng katotohanan, at sarili lang niyang mga interes ang isinasaalang-alang niya, at naghahanap siya ng mga daan palabas, kung gayon, hindi siya tunay na mananampalataya sa Diyos, at hindi siya sinasang-ayunan ng Diyos. Ang mga anticristo ay ganito mismong uri ng tao. Hindi nila kailanman isinasaalang-alang ang mga interes ng sambahayan ng Diyos sa kanilang mga tungkulin, at ginagawa lang nila kung ano ang kapaki-pakinabang sa kanila pagdating sa kasikatan, pakinabang, o katayuan. Kung hindi sila nakikinabang sa isang bagay, kahit na may mapansin silang problema o may humingi ng tulong, nagbubulag-bulagan at nagbibingi-bingihan ang mga anticristo. Sila ay lubos na walang puso, walang awa, makasarili, kasuklam-suklam, at walang pagkatao. Sa harap ng paglalantad ng mga salita ng Diyos, napahiya ako at nahiya. Ang aking mga hinanakit, paglaban, at pagsuway ay talagang labis na hindi makatwiran. Naisip ko kung paanong maraming taon na akong nananampalataya sa Diyos. Bagama’t tinalikuran ko ang aking pamilya at karera at tila tunay na nananampalataya sa Diyos, sa mga tungkulin ko, lahat ng iniisip at isinasaalang-alang ko ay para lang sa sarili kong kapakanan, at hindi ko talaga pinangalagaan ang gawain ng iglesia. Paanong miyembro ako ng sambahayan ng Diyos? Nang talakayin ng mga sister ko ang mga isyu sa gawain ng ebanghelyo at gusto nilang pag-usapan ang mga solusyon nang sama-sama, bagama’t may nauunawaan akong ilang partikular na isyu, natakot ako na kapag nagsalita ako, kakailanganin kong sumali sa talakayan, na makakaantala sa sarili kong gawain, kaya ginamit kong dahilan ang pagiging abala sa trabaho para tumangging sumali. Nang kulang sa mga tagadilig ang iglesia at kailangang magpadala sa mga lider ng isang apurahang liham na nagbabahagi tungkol sa kahalagahan ng paglilinang ng mga tao, natakot akong madagdagan ang trabaho ko, at naisip ko na kahit gawin ko pa ito nang maayos, wala akong makukuhang merito, kaya pabasta-basta lang akong tumugon at ayaw kong masangkot. Nang isulat ng sister ang liham at hiniling sa akin na suriin ito, may napansin akong mga isyu pero ayaw kong maglaan ng oras para irebisa ang mga iyon. Para sa mga gampaning ito, hindi sa hindi ko matukoy ang mga problema o hindi ko alam kung paano lutasin ang mga ito, kundi dahil masyado akong makasarili at kasuklam-suklam, at sarili ko lang interes ang inaalala ko, at kung ang isang bagay ay hindi makabubuti sa aking reputasyon o katayuan, ayaw ko itong gawin. Sa anong paraan may puwang ang Diyos sa puso ko? Sa ganitong klase ng pag-uugali, noong pinungusan ako ng sister ko dahil sa pagiging makasarili at kasuklam-suklam, naramdaman ko pang naagrabyado ako, at ginusto kong iwasan at talikuran ang tungkuling ito. Talagang lubos akong hindi makatwiran! Lalo na nang mabasa ko ang mga salitang ito ng Diyos: “Hindi sila naghahangad na matugunan ang mga layunin ng Diyos, bagkus ang kanilang sariling mga pagnanais lamang. Ito ba ay pananampalataya sa Diyos? Ang ganitong mga tao ba ay may relasyon sa Diyos? Wala,” medyo naantig ako. Maraming taon na akong nananampalataya sa Diyos, at kumain at uminom na ako ng napakaraming salita ng Diyos at nagtamasa ng napakaraming biyaya at pagpapala ng Diyos, pero nang makita kong lumitaw ang mga problema sa mahahalagang bahagi tulad ng gawain ng ebanghelyo at gawain ng pagdidilig, binalewala ko lang ang mga ito. Paano ko matatawag ang sarili kong mananampalataya sa Diyos? Hindi pa rin ako deboto kahit sa aking pagtatrabaho! Pagkatapos ko lang mapagtanto ang mga bagay na ito saka ko nakita kung gaano kalubha ang tiwali kong disposisyon, at medyo natakot ako. Kaya nanalangin ako sa Diyos, “O Diyos, nakikita ko na talagang mapanganib ang kalagayan ko. Naging lubos akong makasarili at mapaghimagsik! Pakiusap, bigyang-liwanag at gabayan Mo ako, para tunay kong makilala ang tiwali kong disposisyon.”

Isang araw, nabasa ko ang mga salita ng Diyos at nagkamit ako ng kaunting pagkaunawa sa aking kalikasang diwa. Sabi ng Makapangyarihang Diyos: “Pagkatapos gawing tiwali ni Satanas ang isang tao, nawawala ang kanyang konsensiya at katwiran. Ang puso niya ay lubusang nilihis ni Satanas, at tinatanggap niya ang maraming kaisipan at pananaw na nagmumula kay Satanas, pati ang ilang kasabihan at opinyon mula sa masasamang kalakaran. Kapag umabot sa puntong ito ang mga bagay-bagay, lubusang natiwali at naagnas ang kanyang konsensiya at katwiran—maaaring sabihin na sa panahong ito, tuluyan nang nawala ang kanyang konsensiya at katwiran. Ang ipinapakita ay na napakababa at napakasama ng kanyang karakter. Ibig sabihin, bago siya tumanggap ng mga positibong bagay, marami na siyang tinanggap na walang-katotohanang bagay mula kay Satanas sa puso niya. Lubhang ginawang tiwali ng mga bagay na ito ang pagkatao niya, kaya masyadong mababa ang pagkatao niya. Halimbawa, pagkatapos niyang tanggapin ang satanikong kaisipan at pananaw mula sa mundo na nagsasabing, ‘Ang bawat tao para sa kanyang sarili at bahala na ang iba,’ mapapabuti ba ang kanyang konsensiya o mananatiling ganoon pa rin, o lalala ba ito? (Lalala ito.) At ano ang mga partikular na pagpapamalas ng paglala na ito? (Isinasaalang-alang lang niya ang sarili niyang mga interes sa lahat ng kanyang ginagawa.) Alang-alang sa sarili niyang layon at mga interes, gagawin niya ang kahit ano. Kaya niyang mandaya at maminsala ng iba at gumawa ng kahit ano na labag sa moralidad at konsensiya. Habang mas gumagawa siya, mas nagiging walang awa ang kanyang mga kilos, mas dumidilim ang kanyang puso, mas nababawasan ang pakiramdam niya ng konsensiya, at mas nagiging kaunti ang pagkataong napapanatili niya. Para sa sarili niyang mga interes, dadayain at lilinlangin niya ang kahit sino…. Ano ang dahilan kung bakit kaya niyang linlangin ang sinuman? Ano ang ugat na dahilan? Ito ay dahil tinanggap niya ang mga kaisipan at pananaw ni Satanas, at kumikilos siya sa ilalim ng pangingibabaw ng mga kaisipan at pananaw ni Satanas. Sa huli, hindi na gumagana ang konsensiya at katwiran ng pagkatao niya; ibig sabihin, ang mga batayang bagay na dapat taglay ng pagkatao ay ganap nang humihinto sa paggana, ang mga ito ay lubusang naagnas at nakontrol ng masasamang kaisipan ni Satanas. Ang proseso ng pagkaagnas at pagkontrol ay ang proseso ng pagtanggap niya sa mga kaisipan at pananaw na ito, at siyempre, ito rin ang proseso ng paggawang tiwali sa kanya” (Ang Salita, Vol. VII. Ukol sa Paghahangad sa Katotohanan. Paano Hangarin ang Katotohanan (10)). Isiniwalat ng mga salita ng Diyos na ang ugat ng problema ng pag-ayaw kong lumahok sa pangkalahatang gawain ay naimpluwensiyahan ako ng mga lason ni Satanas. Namumuhay ako ayon sa mga satanikong pilosopiya para sa mga makamundong pakikitungo tulad ng “Inaasikaso ng bawat tao ang kanilang sarili; wala silang pakialam sa iba” at “Ang bawat tao para sa kanyang sarili at bahala na ang iba.” Naging sukdulan akong makasarili, inuuna ang sariling kapakanan, at ganap na walang pagkatao, hinuhusgahan ang lahat ng ginagawa ko batay sa kung makikinabang ba ako o hindi. Nagsisikap ako sa mga bagay na kapaki-pakinabang sa aking reputasyon at katayuan, pero binabalewala ko ang anumang hindi kapaki-pakinabang sa akin. Kahit na may humingi ng tulong sa akin o nagpaalala, hindi ko gagawin ang mga bagay na ito, at inakala ko pa nga na talagang natural lang na kung hindi ko responsabilidad ang isang bagay, kahit may problema pa, wala itong kinalaman sa akin, at mayroon akong lahat ng dahilan para balewalain ito. Sa ilalim ng impluwensiya ng gayong mga kaisipan at pananaw, binalewala ko ang gawain ng ebanghelyo, at nang humingi ng tulong ang mga sister, nagbingi-bingihan pa rin ako. Kahit na nahadlangan ang gawain ng ebanghelyo, ayaw kong makilahok, kahit na mayroon akong ilang paraan para malutas ito. Nang ang kakulangan ng mga tagadilig sa iglesia ay nakaapekto na sa gawain ng pagdidilig, natakot akong maantala ang sarili kong gawain, kaya ayaw kong makipagtulungan sa mga sister para malutas ang problema, at kahit naantala nito ang gawain ng pagdidilig, wala akong naramdamang anumang pagkakonsensiya. Nang tukuyin ng sister ang aking pagiging makasarili, tumanggi pa rin akong tanggapin ito, nangatwiran ako, at lumaban, at hindi ako nakaramdam ng kahit katiting na hiya sa pagkabigo kong pangalagaan ang mga interes ng sambahayan ng Diyos dahil sa aking pagiging makasarili at kasuklam-suklam. Namuhay ako ayon sa mga lason ni Satanas, at hindi ko talaga pinangalagaan ang mga interes ng sambahayan ng Diyos. Naging manhid na ang aking konsensya at katwiran. Upang maiwasan ang mga dagdag na alalahanin at pasanin, lubos kong binalewala ang mga layunin ng Diyos at ang mga interes ng iglesia. Ang totoo, ang paraan ng pagtrato ko sa aking tungkulin ay pagtanggi rito, at ito ay pagkakanulo sa Diyos! Nang mapagtanto ko ang mga bagay na ito, sa wakas ay kinamuhian ko ang aking makasarili at kasuklam-suklam na tiwaling disposisyon.

Sa isa sa aking mga debosyonal, nagbasa ako ng isang sipi ng mga salita ng Diyos at nakatuklas ako ng isang landas ng pagsasagawa. Sabi ng Makapangyarihang Diyos: “Para sa lahat ng gumagampan ng tungkulin, gaano man kalalim o kababaw ang kanilang pagkaunawa sa katotohanan, ang pinakasimpleng pagsasagawa para sa pagpasok sa katotohanang realidad ay ang isipin ang mga interes ng sambahayan ng Diyos sa bawat pagkakataon, binibitiwan ang kanilang mga makasariling pagnanais, mga personal na intensyon, mga motibo, pagmamalaki, at katayuan, at inuuna ang mga interes ng sambahayan ng Diyos—ito ang pinakamababang dapat nilang gawin. Kung ni hindi man lang ito magawa ng isang taong gumagampan ng tungkulin, paano masasabi na ginagampanan niya ang kanyang tungkulin? Hindi iyon paggampan ng kanyang tungkulin. Dapat mo munang isipin ang mga interes ng sambahayan ng Diyos, isaalang-alang ang mga layunin ng Diyos, at ikonsidera ang gawain ng iglesia. Unahin mo muna ang mga bagay na ito; pagkatapos niyan, saka mo lamang maaaring isipin ang katatagan ng iyong katayuan o kung ano ang tingin sa iyo ng iba. Hatiin ito sa dalawang hakbang, gumagawa ng kaunting kompromiso—hindi ba’t nararamdaman ninyo na ginagawa nitong medyo mas madali ang mga bagay-bagay? Kung magsasagawa ka nang ganito sa loob ng ilang panahon, mararamdaman mo na ang pagbibigay-kasiyahan sa Diyos ay hindi isang mahirap na bagay. Dagdag pa rito, kung magagawa mong tuparin ang iyong mga responsabilidad; tuparin ang iyong mga obligasyon at tungkulin; isantabi ang iyong mga makasariling pagnanais, intensiyon, at motibo; magpakita ng pagsasaalang-alang sa mga layunin ng Diyos; at unahin ang mga interes ng sambahayan ng Diyos, ang gawain ng iglesia, at ang tungkuling dapat mong gampanan, kung gayon, pagkatapos dumanas nang ganito sa loob ng ilang panahon, mararamdaman mo na ang pag-asal sa ganitong paraan ay mabuti, na dapat mamuhay ang mga tao sa isang matapat at hayag na paraan, at na hindi sila dapat mamuhay nang walang paninindigan, marumi, at mababang-uri, kundi sa halip ay dapat silang maging marangal at makatarungan. Mararamdaman mo na ito ang wangis na dapat isabuhay ng isang tao. Unti-unti, mababawasan ang pagnanais mong bigyang-kasiyahan ang sarili mong mga interes” (Ang Salita, Vol. III. Ang mga Diskurso ni Cristo ng mga Huling Araw. Makakamit Lamang ang Kalayaan at Pagpapalaya sa Pamamagitan ng Pagwawaksi sa Sariling mga Tiwaling Disposisyon). Pagkatapos basahin ang mga salita ng Diyos, naunawaan ko na kapag nagkakasalungat ang tungkulin ko at ang mga personal kong interes, dapat palagi kong unahin ang mga interes ng sambahayan ng Diyos. Ito ang saloobin na dapat taglayin ng isang taong deboto sa kanyang tungkulin. Bagama’t nahahati ang aming mga responsabilidad, kapag may mga isyu sa gawain ng mga sister, dapat ay inuna ko ang pangkalahatang gawain ng iglesia. Ang mga bagay tulad ng pangangaral ng ebanghelyo, pagdidilig sa mga baguhan, at paghahalal ng mga lider at diyakono ng iglesia ay mahahalagang gampanin sa iglesia, at kung lumitaw ang mga problema at hindi nalutas sa tamang panahon, maaantala nito ang gawain. Kahit na marami akong ginagawa, kailangan kong matukoy kung ano ang mga priyoridad. Kung mas gagamitin ko nang maayos ang aking oras, hindi gaanong maaantala ang gawain ko. Bagama’t kung minsan, ang pagsali sa mga talakayan at pagpapasya para sa pangkalahatang gawain ay nangangailangan ng mas maraming oras at pagsisikap, sa pamamagitan ng aktuwal na paghahanap at talakayan, unti-unti kong naarok ang ilang prinsipyo nang hindi ko man lang namamalayan. Isa rin itong paraan para humusay ako. Hindi pala ito pagdurusa, kundi isang bagay na talagang kapaki-pakinabang para sa akin. Dati, pagod na pagod ako dahil mali ang pananaw ko, pero nang magbago ang pananaw ko, hindi ko na naramdaman na nagdurusa ako.

Isang araw, nagbasa pa ako ng mga salita ng Diyos at nagkamit ako ng mas malinaw na pagkaunawa sa kung paano magsasagawa habang ginagawa ang tungkulin ko. Sabi ng Diyos: “Ganap na naiiba kung paano ginagampanan ng mga tao ang kanilang mga tungkulin sa sambahayan ng Diyos mula sa kung paano ginagawa ang mga bagay-bagay sa gitna ng mga walang pananampalataya. Ano ang pagkakaiba? Magkakasamang nagbabasa ng salita ng Diyos ang mga kapatid at konektado sila sa isa’t isa sa espiritu. Nagagawa nilang magkasundo sa isa’t isa nang mapayapa at ibahagi sa isa’t isa ang kanilang mga kaloob-loobang kaisipan. Nagagawa nilang makipagbahaginan sa isa’t isa tungkol sa katotohanan nang simple at hayagan, tamasahin ang salita ng Diyos, at tulungan ang isa’t isa. Kapag may sinumang nahihirapan, magkakasama nilang hinahanap ang katotohanan para lutasin ang isyu, nagtatamo ng panloob na pagkakaisa at nagagawang magpasakop sa harap ng katotohanan at sa harap ng Diyos. Iba naman ang mga walang pananampalataya. Lahat sila ay may mga lihim na motibo, hindi nila binubuksan ang kanilang sarili sa iba, nagbabantay sila laban sa isa’t isa, at nagbabalak pa nga sila ng masama at nakikipagkompetensiya sa isa’t isa. Sa huli, naghihiwalay sila ng landas nang may samaan ng loob at tinatahak nila ang kani-kanilang landas” (Ang Salita, Vol. III. Ang mga Diskurso ni Cristo ng mga Huling Araw. Tungkol sa Pakikipagtulungan Nang May Pagkakasundo). Mula sa mga salita ng Diyos, naunawaan ko na para magkaroon ng magagandang resulta sa ating mga tungkulin sa sambahayan ng Diyos, kailangan nating makipagtulungan nang may iisang puso at isipan. Dapat kong isantabi ang aking mga makasariling pagnanais at unahin ang gawain ng iglesia, at sinuman ang magkaproblema sa gawain, dapat tayong maghanap ng solusyon nang sama-sama, para mas madali nating makamit ang gawain ng Banal na Espiritu at mapataas ang pagiging epektibo ng ating mga tungkulin. Gaya mismo ng sinabi ng Panginoong Jesus: “Muling sinasabi Ko sa inyo, na kung pagkasunduan ng dalawa sa inyo sa lupa ang nauukol sa anumang bagay na kanilang hihingin, ay gagawin sa kanila ng Aking Ama na nasa langit” (Mateo 18:19). Lahat ay may mga pagkukulang at kulang sa pag-unawa, abilidad, o kalinawan sa ilang bagay, at walang gawaing kayang tapusin ng isang tao lang. Kailangan nating makipagtulungan nang may pagkakasundo at gamitin ang mga kalakasan at kasanayan ng bawat isa. Sa ganitong paraan lang natin magagawa nang maayos ang ating mga tungkulin. Ang gawain ng iglesia ay isang kolektibong pagsisikap, at anumang aytem ng gawain ang magkaproblema, kailangang magtulungan ang lahat para lutasin ang mga ito. Nang maunawaan ko ito, hindi na ako lumaban sa pakikilahok sa pangkalahatang gawain. Kalaunan, kapag ginagawa namin ang aming mga tungkulin, lahat kami ay nakatuon sa maayos na pakikipagtulungan, at kapag may mga bagay na hindi malinaw sa amin o hindi namin naaarok sa gawain, aktibo naming binabanggit ang mga ito para pagdiskusyunan at pag-usapan. Sa pamamagitan ng gayong aktuwal na pakikipagtulungan, nagkaroon kami ng mas komprehensibong pananaw sa mga problema, nabawasan nang malaki ang presyur sa tungkulin ko, at mas mabilis na ring nalulutas ang mga problema.

Pagkalipas ng ilang linggo, hindi pa rin maganda ang mga resulta ng gawain ng ebanghelyo, kaya ginusto naming magtipon para sa pagbabahaginan at pagsusuri. Naisip ko, “Ang mga isyu sa gawain ng ebanghelyo ay hindi malulutas sa isang iglap lang. Kakailanganin nating suriin ang mga ulat ng gawain ng bawat iglesia at pagkatapos ay unawain ang mga problema at paghihirap na kinakaharap ng mga kapatid sa pangangaral ng ebanghelyo para malutas ang mga ito. Aabutin ito ng maraming oras. Pero marami pa akong liham na kailangang sagutin, at ang pagtalakay sa gawain ng ebanghelyo ay makakaantala sa sarili kong mga gampanin.” Sa pag-iisip sa lahat ng ito, medyo nag-aalangan akong makilahok. Sa sandaling iyon, napagtanto kong nagbubunyag na naman ako ng pagkamakasarili. Kaya bumaling ako sa mga salita ng Diyos. Sabi ng Makapangyarihang Diyos: “Gaano man kalaki o kaliit ang gampanin, kahit sino pa ang magtalaga sa iyo ng gampaning iyon, kung ang sambahayan ng Diyos man ang nagkatiwala nito sa iyo o kung isang lider ng iglesia o manggagawa ang nagtalaga nito sa iyo, dapat ang saloobin mo ay: ‘Sapagkat itinalaga sa akin ang tungkuling ito, ito ay pagtataas at biyaya ng Diyos. Dapat ko itong gawin nang maayos ayon sa mga katotohanang prinsipyo. Sa kabila ng pagkakaroon ng katamtamang kakayahan, handa akong akuin ang responsabilidad na ito at ibigay ang lahat ng makakaya ko para magawa ito nang maayos. Kung hindi ako makagagawa ng mahusay na trabaho, dapat akong managot para dito, at kung makagagawa ako ng mahusay na trabaho, hindi ito kredito sa akin. Ito ang dapat kong gawin.’ Bakit Ko sinasabi na ang pagtrato ng isang tao sa kanyang tungkulin ay isang usapin ng prinsipyo? Kung talagang mayroon kang pagpapahalaga sa responsabilidad at isang responsableng tao, magagawa mong pasanin ang gawain ng iglesia at tuparin ang tungkuling nararapat mong gawin” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa (8)). Mula sa mga salita ng Diyos, napagtanto ko na ang isang lider na pasok sa pamantayan ay dapat munang magkaroon ng pagpapahalaga sa responsabilidad, at na dapat niyang unahin ang mga interes ng sambahayan ng Diyos. Bagama’t ang gawaing ito ay pangunahing responsabilidad ng aking katuwang, may kinalaman ito sa kung magiging maayos ba ang pag-usad ng gawain ng ebanghelyo ng iglesia. Bilang isang lider, may bahagi ako sa responsabilidad na ito, at hindi ko puwedeng isaalang-alang lang ang sarili kong mga interes—sukdulang kawalan iyon ng pagkatao. Kailangan kong unahin kung ano ang nararapat at isantabi ang sarili kong mga interes. Napagtanto ko na ang sarili kong mga gampanin ay maaari namang ipagpaliban, kaya nagkusa akong sumali sa pagsusuri at talakayang ito. Sa talakayan, nagkusa akong magdagdag sa ilang bahagi na hindi naibahagi nang malinaw ng ibang mga sister, at sa proseso ng pakikipagtulungan, nakita ko ang gabay ng Diyos. Nakahanap din ako ng ilang paraan at landas para malutas ang mga problema, at napanatag nang husto ang puso ko.

Sa pagdanas ng gayong pagbubunyag, nagkamit ako ng kaunting pagkilatis sa aking makasarili at kasuklam-suklam na satanikong disposisyon. Dati, hindi ko inakala na isang seryosong problema ang pagiging makasarili, pero ngayon, sa pamamagitan ng paglalantad ng mga salita ng Diyos, malinaw kong nakikita na kapag namumuhay ang mga tao ayon sa kanilang makasarili at kasuklam-suklam na tiwaling disposisyon, lalo silang nawawalan ng pagkatao, nawawalan ng konsensya at katwiran, at hindi sila makapagkakamit ng magagandang resulta sa kanilang mga tungkulin. Sa pamumuhay lang ayon sa mga salita ng Diyos, pagsasagawa ng katotohanan, at pagkilos ayon sa mga prinsipyo maisasabuhay ng isang tao ang wangis ng tao. Saka lang siya magkakaroon ng tunay na kapayapaan at kapanatagan sa kanyang puso. Salamat sa Diyos sa pagpapahintulot sa akin na matamo ang mga pagkaunawa at mga nakamit na ito!


48. Ano ang Ikinabahala Ko Nang Hindi Ako Naglakas-loob na Akuin ang Responsabilidad?

Ni Qin Mu, Tsina

Noong Abril 2023, tinanggal ang superbisor sa gawaing nakabatay sa teksto dahil hinahangad niya ang kasikatan at katayuan at ginambala at ginulo niya ang gawaing nakabatay sa teksto. Ako ang hinirang na bagong superbisor. Naalala ko na maraming taon na ang nakalipas, inaresto ako ng CCP dahil sa pananampalataya sa Diyos. Ikinulong ako ng mga pulis sa isang guesthouse at lihim na ininteroga sa loob ng sampung araw. Para iligtas ang sarili ko, ipinagkanulo ko ang dalawang sister na kasama kong inaresto, kaya nakagawa ako ng pagsalangsang. Naramdaman kong hindi ako karapat-dapat sa ganoon kaimportanteng tungkulin, kaya sinabi ko ang mga pag-aalinlangan ko. Nakipagbahaginan sa akin ang lider tungkol sa kung paanong hindi tinitingnan ng Diyos ang mga panandaliang pagsalangsang ng isang tao, kundi sinusuri Niya nang komprehensibo ang tao batay sa konteksto at kalikasan ng mga kilos nito. Ang susi ay kung tunay bang nagsisi ang tao. Sinabi niya sa akin na tratuhin ko nang tama ang aking pagsalangsang. Talagang naantig ako, at naging handa rin akong pahalagahan ang pagkakataong ito na magsanay. Hindi ko inaasahan, ilang araw pa lang pagkatapos kong simulan ang tungkuling ito, isa pang superbisor, si Sun Jia, ay tinanggal din dahil sa paghahangad ng kasikatan at katayuan at sa hindi paggawa ng kanyang tungkulin ayon sa mga prinsipyo. Sa sumunod na mga araw, parang may dambuhalang batong nakadagan sa puso ko. “Bago pa lang ako sa tungkuling ito at hindi ko pa gamay ang gawain. Kulang kami sa mga manggagawa ng gawaing nakabatay sa teksto, nasa masamang kalagayan ang ilang kapatid, at hindi umuusad ang gawain. Sa dami ng problema sa gawain, sa kakayahan kong ito, mapapasan ko ba ang gawain? Kahit na ilang taon na akong gumagawa ng mga tungkuling nakabatay sa teksto, iba ang pagiging superbisor. Kailangan may mahusay kang kakayahan at kapabilidad sa gawain, at kailangan mo ring maarok ang mga prinsipyo. Pero pangkaraniwan lang ang kakayahan at kapabilidad ko sa gawain, at kulang din ako sa propesyonal na kaalaman. Paano ko aakuin ang ganito kaimportanteng gawain? Nakagawa na ako ng malubhang pagsalangsang, at kung makapagdudulot pa ako ng dagdag na hadlang o pinsala sa gawain, hindi ko makakayang dalhin ang responsabilidad na ito. Kung malubha ang problema, baka wala akong maging magandang kalalabasan o hantungan.” Habang iniisip ko ito, pakiramdam ko ay hindi ako makahinga, at sa sobrang pag-aalala, hindi ako makatulog sa gabi. Sa sumunod na mga araw, wala man lang akong ganang gawin ang tungkulin ko, at pasibo ko lang na ginagawa ang mga nakahandang gampanin. Nang makita ako ng lider na palaging nagbubuntonghininga, tinanong niya ang kalagayan ko. Sinabi ko sa kanya ang tungkol sa aking kalagayan at mga paghihirap, at nakipagbahaginan siya sa akin gamit ang mga salita ng Diyos. Medyo bumuti ang kalagayan ko.

Sa mga debosyonal ko, naghanap ako ng mga salita ng Diyos na tumutugon sa kalagayan ko. Sabi ng Makapangyarihang Diyos: “Noong gumawa si Noe ayon sa tagubilin ng Diyos, hindi niya alam kung ano ang mga layunin ng Diyos. Hindi niya alam kung ano ang gustong maisakatuparan ng Diyos. Binigyan lang siya ng Diyos ng utos at tinagubilinan siya tungkol sa kung ano ang gagawin niya, nang walang gaanong paliwanag, at nagpatuloy si Noe at ginawa ito. Hindi niya palihim na sinubukang mag-isip-isip kung ano ang mga pagnanais ng Diyos, hindi siya lumaban sa Diyos, at siya ay walang iba kundi buong puso sa kanyang debosyon. Humayo lamang siya at ginawa ito nang may malinis at simpleng puso. Anuman ang ipinagawa ng Diyos, ginawa niya, at ang pagpapasakop at pakikinig sa salita ng Diyos ang pananampalatayang naging pundasyon ng kanyang mga pagkilos. Ganito katapat at kasimple niya tinrato ang atas ng Diyos. Ang kanyang diwa—ang diwa ng kanyang mga pagkilos ay pagpapasakop, hindi pagkakaroon ng anumang pagdududa, hindi paglaban, at higit pa rito, hindi pag-iisip ng mga sarili niyang interes o pakinabang at kawalan. At higit pa, noong sinabi ng Diyos na gugunawin Niya ang mundo sa pamamagitan ng isang baha, hindi tinanong ni Noe kung kailan o sinubukang mag-usisa pa, lalong hindi niya tinanong ang Diyos kung paano Niya mismo gugunawin ang mundo. Gumawa lang si Noe ayon sa tagubilin ng Diyos. Sa anumang paraan, kung paano siya tinagubilinan ng Diyos na gawin ang arka—at kung anong mga materyales—ganoon niya ito ginawa, at kumilos siya agad sa sandaling nag-utos ang Diyos. Kumilos siya alinsunod sa mga tagubilin ng Diyos nang may saloobing nagnanais na magbigay-kasiyahan sa Diyos. Ginagawa ba niya ito upang matulungan ang sarili niya na makaiwas sa sakuna? Hindi. Tinanong ba niya ang Diyos kung gaano pa katagal bago gunawin ang mundo? Hindi. Tinanong ba niya ang Diyos o alam ba niya kung gaano katagal gawin ang arka? Hindi rin niya alam iyon. Nagpasakop lamang siya, nakinig, at ginawa ang ipinag-uutos” (Ang Salita, Vol. II. Ukol sa Pagkakilala sa Diyos. Ang Gawain ng Diyos, ang Disposisyon ng Diyos, at ang Diyos Mismo I). Habang pinagninilayan ko ang karanasan ni Noe, naantig ako at kasabay niyon ay nahiya rin. Nang tanggapin ni Noe ang atas ng Diyos na gumawa ng arka, ni hindi niya pa nakikita kung ano ang itsura ng isang arka. Alam niyang magkakaroon ng maraming paghihirap sa proseso ng paggawa ng arka, pero sa harap ng atas ng Diyos, hindi isinaalang-alang ni Noe ang mga bagay na ito, ni nagpakalunod sa mga paghihirap o natigil. Sa halip, nagpasakop siya at sumunod, at inihanda niya ang mga materyales para gawin ang arka ayon sa mga hinihingi ng Diyos. Hindi isinaalang-alang ni Noe ang kanyang mga personal na pakinabang o kawalan; ang tanging isinaalang-alang niya ay kung paano gagawin ang arka sa lalong madaling panahon ayon sa mga hinihingi ng Diyos para aluin ang puso ng Diyos. Sadyang mabuti talaga ang karakter ni Noe! Ang saloobin ni Noe na simpleng pagpapasakop sa atas ng Diyos ay nagparamdam sa akin ng kahihiyan dahil sa aking mga pagkabigo. Naisip ko ang saloobin ko kapag nahaharap sa mga paghihirap sa aking tungkulin, at kung paanong hindi man lang ito maikukumpara sa saloobin ni Noe. Bagama’t may ilang aktuwal na paghihirap sa gawain, hindi naman imposibleng malutas ang mga ito. Halimbawa, ang kakulangan sa mga manggagawa sa gawaing nakabatay sa teksto ay maaaring malutas sa pamamagitan ng pakikipag-ugnayan sa ibang mga iglesia; ang masasamang kalagayan ng mga manggagawa sa gawaing nakabatay sa teksto ay malulutas sa pamamagitan ng pakikipagbahaginan sa kanila ng mga salita ng Diyos; at ang pangkaraniwan kong kakayahan at kawalan ng kapabilidad sa gawain ay malulutas sa pakikipagtulungan sa lider at sa aking mga kapatid. Lahat ng paghihirap na ito ay malulutas. Pero nang dumating ang mga paghihirap na ito, hindi ko direktang hinarap ang mga ito at praktikal na nilutas para maisulong ang gawain. Sa halip, nag-alala ako na baka maantala ko ang gawain at ako ang managot sa huli. Ang tanging isinaalang-alang ko ay ang mga personal kong pakinabang at kawalan. Hindi ko man lang isinaalang-alang ang mga layunin ng Diyos, ni hindi ko inisip kung ano ang tungkulin at responsabilidad ko. Talagang napakababa ng pagkatao ko! Sa pagkatao gaya ng sa akin, hindi talaga ako karapat-dapat na umako ng gayon kaimportanteng gawain. Nakadama ako ng labis na pagsisisi sa sarili, at nanalangin ako sa Diyos, “O Diyos, may panghihina sa puso ko kapag nahaharap ako sa ganitong mga paghihirap sa aking tungkulin. Pakiusap, gabayan Mo ako, at bigyan Mo ako ng pananalig at determinasyon. Handa akong umasa sa Iyo sa pagdanas nito.” Pagkatapos magdasal, mabilis akong naghanap ng mga manggagawa sa gawaing nakabatay sa teksto mula sa iba’t ibang iglesia. Pagkalipas ng ilang panahon, halos nabago na ang pagkakatalaga ng tungkulin ng tauhan para sa gawaing nakabatay sa teksto, at pumili ang mga lider ng isang bagong superbisor para makipagtulungan sa akin. Sa pamamagitan ng aktuwal na pakikipagtulungan ng lahat, unti-unting bumuti ang gawaing nakabatay sa teksto.

Pero hindi nagtagal ang magandang sitwasyon. Paglipas ng ilang panahon, nagsimulang bumaba ang mga resulta ng gawain. Sa sandaling iyon, nakatanggap ako ng isang sulat mula sa mga lider, tinutukoy na hindi kami nakatuon sa paglilinang ng mga tao, at na hindi gaanong maganda ang kalidad ng mga sermon na in-edit kamakailan. Hiniling sa amin na suriin kung saan nagmula ang mga problema. Nang makita ang sulat ng mga lider, biglang kinabahan ang puso ko. “Napakaming problema na ang nalantad sa gawain ngayon. Dahil ito sa ako, ang superbisor, ay hindi makapamuno nang maayos o hindi ginawa nang wasto ang mga huling pagsusuri. Mukhang masyado pa ring mahina ang kakayahan ko para pasanin ang gawaing ito!” Pagkatapos ay naisip ko ang dating superbisor, na tinanggal dahil sa paghahangad ng kasikatan at katayuan at pagdudulot ng mga pagkagambala at panggugulo sa gawain. Bagama’t hindi ko sinadyang magdulot ng mga pagkagambala at panggugulo, kung maparalisa ng mahina kong kakayahan ang gawain, hindi ba’t isa rin iyong pagsalangsang? Habang lalo ko itong iniisip, lalo akong nagiging negatibo, at nanghina ang buong katawan ko. Natukoy kong hindi talaga ako naaangkop maging superbisor, at dapat na akong bumaba sa puwesto at hayaang pumalit ang isang mas may kakayahan. Iyon ay magpapakita man lang ng kaunting kamalayan sa sarili. Hinanap-hanap ko ang mga araw noong miyembro lang ako ng pangkat, noong ang superbisor ang nag-aalala sa lahat ng bagay at hindi ko kailangang umako ng anumang responsabilidad. Bagama’t alam kong mali ang mga ganoong ideya, hindi ko makontrol ang aking mga iniisip. Noong panahong iyon, may isang sulat na nangangailangan ng agarang tugon, pero nakatitig lang ako sa kompyuter, hindi mapatahimik ang aking puso. Habang pinanonood ang paglipas ng oras, napagtanto kong ang pamumuhay sa ganoong kalagayan ay makaaapekto sa gawain, kaya mabilis akong nanalangin sa Diyos, “O Diyos, sa pagkakita ng napakaraming problema at paglihis sa gawain, palagi kong gustong umatras. Alam kong hindi ito naaayon sa Iyong mga layunin. Pakiusap, gabayan Mo ako na maunawaan ang aking sarili at makaalis sa maling kalagayang ito.”

Pagkatapos magdasal, nabasa ko ang mga salita ng Diyos: “Ang paggampan ng tao sa kanyang tungkulin ay, sa katunayan, ang pagsasakatuparan ng lahat ng likas sa loob ng tao, na ibig sabihin ay, iyong likas na posible para sa tao. Noon lamang natutupad ang kanyang tungkulin. Tungkol naman sa mga kakulangan sa paglilingkod ng tao, ang mga ito ay unti-unting nababawasan sa pamamagitan ng umuunlad na karanasan at ng proseso ng pagpapasailalim niya sa paghatol; hindi nakapipigil o nakaaapekto ang mga ito sa tungkulin ng tao. Iyong mga tumitigil sa paglilingkod o sumusuko at umuurong dahil sa takot na maaaring may mga kakulangan sa kanilang paglilingkod ang pinakaduwag sa lahat. Kung hindi kayang ipahayag ng mga tao ang nararapat nilang ipahayag habang naglilingkod o makamit kung ano ang likas na posible para sa kanila, at sa halip ay kumikilos nang pabasta-basta, naiwala na nila ang gampaning dapat taglayin ng isang nilikha. Ang gayong mga tao ay kilala bilang ‘mga walang-kabuluhan’; sila ay mga walang-silbing basura. Paano matatawag na mga nilikha ang gayong mga tao sa tunay na kahulugan? Hindi ba’t mga bulok silang bagay na maningning sa labas ngunit bulok sa loob? … Iyong mga hindi tumutupad ng kanilang tungkulin ay napakamapaghimagsik sa Diyos, at malaki ang pagkakautang sa Kanya, subalit sa halip ay bumabatikos sila na mali ang Diyos. Paanong magiging karapat-dapat ang gayong tao na magawang perpekto? Hindi ba’t ito ang tanda ng pagtitiwalag at pagpaparusa? Ang mga taong hindi gumagawa ng kanilang tungkulin sa harap ng Diyos ay nagkasala na ng pinakakahindik-hindik na krimen, kung saan kahit kamatayan ay hindi sapat na kaparusahan, subalit may gana pa silang makipagtalo sa Diyos at magtangkang makipagpaligsahan sa Kanya. Ano ang halaga ng gawing perpekto ang gayong mga tao? Kung nabibigo ang mga tao na tuparin ang kanilang tungkulin, dapat silang makonsensiya at makadama ng pagkakautang; dapat nilang kamuhian ang kanilang kahinaan at kawalang-silbi, ang kanilang pagiging mapaghimagsik at katiwalian, at higit pa rito, dapat nilang ibigay ang lahat sa Diyos, maging ang buhay nila. Saka lamang sila magiging mga nilikha na tunay na nagmamahal sa Diyos, at ang gayong mga tao lamang ang karapat-dapat na magtamasa ng mga pagpapala at pangako ng Diyos, at magawa Niyang perpekto” (Ang Salita, Vol. I. Ang Pagpapakita at Gawain ng Diyos. Ang Pagkakaiba sa Pagitan ng Ministeryo ng Diyos na Nagkatawang-tao at ng Tungkulin ng Tao). Sinasabi ng Diyos na normal lang na magkaroon ng mga paglihis at kapintasan sa mga tungkulin ng mga tao, at hangga’t kinikilala nila ang mga ito at nagagawang magbago sa tamang panahon, hindi Niya sila kokondenahin para doon. Pero kung ang isang tao ay uurong dahil sa takot kapag may mga paglihis at kapintasan sa kanyang tungkulin, o magsasabi pa ng mga baluktot na pangangatwiran at hihinto sa paggawa ng kanyang tungkulin, ang gayong tao ay walang pagkatao at katwiran at kasuklam-suklam sa Diyos. Kung hindi siya magsisisi, sa huli ay ititiwalag siya ng Diyos. Tumagos sa puso ko ang mga salita ng paghatol ng Diyos. Napinsala ko na ang gawain dahil sa hindi ko paggawa nito nang maayos, at ngayong nalantad na ang mga problema, hindi ako nagmadaling lutasin ang mga ito at itama ang mga paglihis. Sa halip, ang tanging isinasaalang-alang ng puso ko ay ang mga personal kong interes, takot na managot sa pagkaparalisa ng gawain, kaya gusto kong bitawan ang tungkulin ko na parang nakapapaso ito. Masyado akong makasarili at mababang-uri! Sa katunayan, bumaba ang mga resulta ng gawaing nakabatay sa teksto, at nang tukuyin ng mga lider ang mga problema at paglihis sa gawain, praktikal nila akong tinuturuan kung paano gawin ang gawain. Dapat sana ay pinagnilayan ko at ibinuod ang mga problema at paglihis na ito kasama ang lahat para sumulong ang gawain. Pero hindi na nga ako nagnilay at nagbuod, o nakonsensiya at sinisi ang sarili sa hindi paggawa nang maayos sa aking tungkulin, nangangatwiran pa ako sa puso ko, iniisip na hindi ako binigyan ng Diyos ng mahusay na kakayahan, at, sa likod ng pagkukunwaring pagbibitiw para sa isang mas may kakayahan, sinubukan kong iwasan ang aking tungkulin. Inakala ko pa ngang may kamalayan ako sa sarili. Pero ngayon, nakikita ko na hindi ito pagkakaroon ng kamalayan sa sarili kahit kaunti. Nagiging walanghiya lang ako at tinatalikuran ang tungkulin ko! Naisip ko kung paanong tinukoy ng mga lider na hindi kami tumuon sa paglilinang ng mga tao, na isang katunayan. Kasisimula pa lang magsanay ng mga kapatid at hindi pa nila naaarok ang mga prinsipyo, kaya dapat sana ay nag-aral kami at nag-usap-usap nang magkakasama, natututo mula sa kalakasan ng isa’t isa para mapunan ang aming mga kahinaan. Tinukoy ng mga lider na hindi maganda ang kalidad ng mga sermon na in-edit namin, na isa ring katunayan. Mababaw ang sarili kong pagkaunawa sa katotohanan, at hindi ko makilatis ang diwa ng mga problema, kaya wala akong lakas na lutasin ang mga ito. Ang pagtukoy dito ng mga lider ay isang paalala sa akin! Kaya, mabilis akong nakipag-usap sa aking mga kapatid tungkol sa mga problemang tinukoy ng lider. Kinilala rin ng lahat ang mga paglihis at kapintasan sa kanilang mga tungkulin at handang magbago. Mula noon, nagkaroon kami ng direksyon at layon sa aming mga tungkulin.

Sa aking mga espirituwal na debosyon, nagpatuloy ako sa pagninilay, “Bakit sa tuwing nakakaharap ko ang mga paghihirap at problema sa aking gawain, ganito na lang kagulo ang puso ko, at gusto ko pang takasan ang tungkulin ko?” Nabasa ko ang mga salita ng Diyos: “Natatakot ang ilang tao na umako ng responsabilidad habang ginagampanan ang kanilang tungkulin. Kung binibigyan sila ng iglesia ng isang trabahong gagawin, iisipin muna nila kung hinihingi ng trabaho na umako sila ng responsabilidad, at kung oo, hindi nila tatanggapin ang trabaho. Ang mga kondisyon nila sa paggampan ng isang tungkulin ay, una, na ito ay dapat na isang maginhawang trabaho; pangalawa, na hindi ito matrabaho o nakakapagod; at pangatlo, na kahit anong gawin nila, wala silang aakuing anumang responsabilidad. Ito lang ang uri ng tungkuling tinatanggap nila. Anong uri ng tao ito? Hindi ba’t isa itong tuso at mapanlinlang na tao? Ayaw niyang pasanin kahit ang pinakamaliit na responsabilidad. Kinatatakutan pa nga niya na mababasag ng mga dahon ang kanyang bungo kapag nahulog ang mga ito mula sa mga puno. Anong tungkulin ang magagampanan ng taong tulad nito? Ano ang pakinabang niya sa sambahayan ng Diyos? Ang gawain ng sambahayan ng Diyos ay may kinalaman sa gawain ng pakikipaglaban kay Satanas, gayundin sa pagpapalaganap ng ebanghelyo ng kaharian. Anong tungkulin ang walang mga kaakibat na responsabilidad? Masasabi ba ninyong may kaakibat na responsabilidad ang pagiging lider? Hindi ba’t mas mabigat ang kanilang mga responsabilidad, at hindi ba’t mas lalo silang dapat na umako ng responsabilidad? Nangangaral ka man ng ebanghelyo, nagpapatotoo, gumagawa ng mga video, at iba pa—anuman ang iyong gawain—hangga’t nauukol ang mga ito sa mga katotohanang prinsipyo, may mga kaakibat itong responsabilidad. Kung walang prinsipyo ang paggampan mo ng iyong tungkulin, makakaapekto ito sa gawain ng sambahayan ng Diyos, at kung natatakot kang umako ng responsabilidad, hindi mo magagampanan ang anumang tungkulin. Duwag ba ang uri ng taong natatakot na umako ng responsabilidad sa paggampan ng kanyang tungkulin, o may problema sa kanyang disposisyon? Dapat ay masabi mo ang pagkakaiba. Sa realidad, hindi ito isyu ng karuwagan. Paanong napakamapangahas niya pagdating sa pagiging mayaman, o kapag gumagawa siya ng isang bagay para sa sarili niyang kapakinabangan? Haharapin niya ang anumang panganib. Subalit kapag gumagawa siya ng mga bagay-bagay para sa iglesia, para sa sambahayan ng Diyos, wala siyang inaako na anumang mga panganib. Ang gayong mga tao ay makasarili at kasuklam-suklam, ang pinakataksil sa lahat. Ang sinumang hindi umaako ng responsabilidad sa paggampan ng isang tungkulin ay walang ni katiting na sinseridad sa Diyos, lalong wala siyang katapatan. Anong uri ng tao ang nangangahas na pumasan ng responsabilidad? Anong uri ng tao ang may tapang na magbuhat ng mabigat na pasanin? Ang sinumang nangunguna at buong-tapang na sumusulong sa pinakamahalagang sandali sa gawain ng sambahayan ng Diyos, na buong-tapang na umaako ng mabigat na pasanin at hindi takot na magtiis ng mga paghihirap at panganib kapag nakita niya ang gawain na pinaka-importante at pinakamahalaga. Iyon ay isang taong tapat sa Diyos, isang mabuting sundalo ni Cristo. Ito ba ay ang kaso kung saan ang lahat ng natatakot na umako ng responsabilidad sa kanilang tungkulin ay ginagawa iyon dahil hindi sila nakakaunawa sa katotohanan? Hindi; may problema sa kanilang pagkatao. Wala silang pagpapahalaga sa katarungan o responsabilidad, sila ay mga taong makasarili at kasuklam-suklam, sila ay hindi mga sinserong mananampalataya sa Diyos, at hindi nila tinatanggap ang katotohanan kahit kaunti. Dahil lang sa dahilan na ito, hindi sila maliligtas. Ang mga nananampalataya sa Diyos ay dapat magbayad ng malaking halaga para makamit ang katotohanan, at makakaharap sila ng maraming balakid sa pagsasagawa nito. Dapat nilang talikuran ang mga bagay-bagay, talikuran ang kanilang mga interes ng laman, at tiisin ang ilang pagdurusa. Saka lang nila maisasagawa ang katotohanan. Kaya, maisasagawa ba ang katotohanan ng ganitong uri ng taong natatakot na umako sa responsabilidad? Tiyak na hindi niya maisasagawa ang katotohanan, lalong hindi niya ito makakamit. Natatakot siyang magsagawa ng katotohanan, na makaranas ng kalugihan sa kanyang mga interes; natatakot siyang mapahiya, na masiraang-puri at mahusgahan, at hindi siya nangangahas na magsagawa ng katotohanan. Dahil dito, hindi niya ito makakamit, at gaano karaming taon man siyang nananampalataya sa Diyos, hindi niya makakamit ang Kanyang kaligtasan. Ang mga kayang gumampan ng isang tungkulin sa sambahayan ng Diyos ay dapat na mga taong may pagkaramdam sa pasanin pagdating sa gawain ng iglesia, na umaako ng responsabilidad, na kayang panindigan ang mga katotohanang prinsipyo, at na kayang magdusa at magbayad ng halaga. Kung ang isang tao ay nagkukulang sa mga larangang ito, hindi siya karapat-dapat na gumampan ng isang tungkulin, at hindi niya naaabot ang mga kondisyon para sa paggampan ng tungkulin. … Kung palagi mong pinoprotektahan ang iyong sarili sa tuwing may nangyayari sa iyo, at iniiwanan mong bukas ang isang pinto o lusutan para sa iyong sarili, isinasagawa mo ba ang katotohanan? Hindi ito pagsasagawa sa katotohanan—pagiging tuso ito. Gumagampan ka ngayon ng iyong tungkulin sa sambahayan ng Diyos. Ano ang unang prinsipyo sa pagtupad ng isang tungkulin? Ito ay na kailangan mo munang gampanan ang tungkuling iyon nang buong puso, lubos na pagsikapan, at protektahan ang mga interes ng sambahayan ng Diyos. Ito ay isang katotohanang prinsipyo, isa na dapat mong isagawa. Ang pagprotekta sa sarili sa pamamagitan ng pag-iiwan para sa sarili ng isang bukas na pinto o lusutan ay ang prinsipyo ng pagsasagawa na sinusunod ng mga walang pananampalataya, at ang kanilang pinakamataas na pilosopiya. Sa lahat ng bagay, ang pagsasaalang-alang muna sa sarili, paglalagay sa sariling interes bago ang lahat, at hindi pag-iisip sa iba, naniniwala na ang mga interes ng sambahayan ng Diyos at mga interes ng iba ay walang kinalaman sa sarili, iniisip muna ang mga sariling interes at pagkatapos ay nag-iisip ng isang ruta sa pagtakas—hindi ba’t iyon ay kung ano ang isang walang pananampalataya? Ito eksakto ang isang walang pananampalataya. Ang ganitong uri ng tao ay hindi karapat-dapat na gumampan ng isang tungkulin” (Ang Salita, Vol. IV. Paglalantad sa mga Anticristo. Ikawalong Aytem (Unang Bahagi)). Mula sa mga salita ng Diyos, nakilala ko na ang dahilan kung bakit napakagulo ng puso ko sa tuwing may mga paglihis o paghihirap sa aking gawain ay pangunahing dahil sa palagi akong takot na akuin ang responsabilidad ko; dahil ito sa nanggugulo ang makasarili at mapanlinlang kong disposisyon. Sa pagharap sa mga pagtatalaga ng tauhan at mga paghihirap at problema sa gawain, ang una kong naisip ay na ang gawaing nakabatay sa teksto ay isang mahalagang gawain sa sambahayan ng Diyos, at na kung hindi ko magagawang pasanin ang tungkulin ng isang superbisor at maaantala ang gawain, ako ang mananagot. Bagama’t hindi ako nangahas na talikuran ang aking tungkulin, palaging nararamdaman ng puso ko na masyadong delikado ang tungkuling ito. Bukod pa sa pag-aalala at pagtitiis, kung hindi maganda ang mga resulta ng gawain o kung may mga paglihis o kapintasan, ang pinakamagaang puwedeng mangyari sa akin ay tatanggalin ako; kung makakaipon ako ng masyadong maraming pagsalangsang, wala akong magiging magandang kalalabasan at hantungan. Sa pag-iisip nito, nakita ko ang tungkuling ito bilang isang pasanin, isang pabigat, at ginusto kong iwasan ito. Wala na rin akong pagnanais na lutasin ang mga problema at paghihirap sa gawain. Bilang isang superbisor, dapat ay kusa kong inako ang aking responsabilidad, at sumangguni sa lider tungkol sa kung ano ang hindi ko nauunawaan. Hangga’t itinatama ko ang aking mga intensyon at ginagawa ang aking makakaya, kahit na hindi gaanong mahalaga ang nagawa ko at hindi gaanong maganda ang mga resulta sa huli, kahit papaano ay wala akong pagsisisihan. Pero nang gawin ko ang tungkuling ito, ang isinaalang-alang ko ay kung paano maiiwasan ang responsabilidad. Wala talaga sa tungkulin ko ang puso ko. Wala akong ipinakitang sinseridad sa aking tungkulin, lalo na ang debosyon. Talagang labis akong makasarili at mababang-uri! Nililinang ng sambahayan ng Diyos ang mga tao para hangarin nilang maunawaan ang iba’t ibang aspekto ng katotohanan habang ginagawa ang kanilang mga tungkulin at magawa nang maayos ang kanilang mga tungkulin. Para sa mga tao, praktikal na pagsasanay ito. Sinumang may dalisay na pagkaarok ay pahahalagahan ang kanyang tungkulin. Pero mali ang pananaw sa likod ng paghahangad ko. Ayaw kong pasanin ang anumang responsabilidad sa aking tungkulin, at gusto ko lang maging isang ordinaryong miyembro ng pangkat na ginagawa ang tungkulin ko ayon sa patakaran, naghihintay na isaayos ng superbisor ang lahat. Sa katunayan, bagama’t ang paggawa ng tungkulin sa ganoong paraan ay nangangahulugang hindi pagpapasan ng responsabilidad, mas kakaunti ang makakamit kong pagsasanay at katotohanan, at magiging mabagal ang pag-usad ng buhay ko. Sa pamamagitan ng pagsasanay sa pagkasuperbisor, bagama’t mas marami akong nakaharap na problema at paghihirap at mas matindi ang presyur, mas marami rin akong nakamit. Nakinabang ako sa pag-arok ng mga prinsipyo, at sa pagtingin sa mga tao at bagay. Gayundin, sa pagsubaybay sa gawain, may ilang problema kung saan ang nakikita ko lang ay ang mga panlabas na anyo at hindi ko maunawaan ang pinakadiwa ng usapin, na naging dahilan kung bakit palagi kong hindi magawang lutasin ang mga problema. Sa pamamagitan ng gabay ng mga lider, natuklasan ko ang aking mga pagkukulang. Sa paghahanap sa katotohanan, nakilala ko ang kalikasan at mga kahihinatnan ng mga problema, at natagpuan ko ang mga prinsipyo ng pagsasagawa, kaya nalutas ang mga problema sa ugat ng mga ito. Ang mga pakinabang na ito ay lahat ng bagay na natamo ko mula sa paggawa ng tungkulin ng isang superbisor. Naunawaan ko rin na anuman ang tungkuling ginagawa ng isang tao sa sambahayan ng Diyos, kailangan niyang pasanin ang isang bahagi ng responsabilidad. Ang responsabilidad na ito ay hindi ibinigay ng sinumang tao, kundi nagmumula sa Diyos. Sa pagkaunawa nito, gumawa ako ng isang panata sa Diyos na gaano man karami ang mga paghihirap na mayroon sa gawain, handa akong umasa sa Diyos at pasanin ang sarili kong mga responsabilidad. Hindi na ako magiging negatibo, ni hindi ko na tatakasan ang aking tungkulin.

Minsan, nabasa ko ang isang sipi ng mga salita ng Diyos na sinipi sa isang artikulo ng patotoong batay sa karanasan na napakaangkop sa aking kalagayan. Sabi ng Makapangyarihang Diyos: “Hindi naniniwala ang ilang tao na tinatrato nang patas ng sambahayan ng Diyos ang mga tao. Hindi sila naniniwala na naghahari ang Diyos sa Kanyang sambahayan, at na naghahari doon ang katotohanan. Naniniwala sila na anumang tungkulin ang ginagawa ng isang tao, kung magkakaroon ng problema roon, pangangasiwaan kaagad ng sambahayan ng Diyos ang taong iyon, tatanggalin ang kanyang karapatan na gumawa ng tungkulin, palalayasin siya, o papaalisin pa nga siya sa iglesia. Ganoon ba talaga ang kaso? Siguradong hindi. Pinakikitunguhan ng sambahayan ng Diyos ang bawat tao ayon sa mga katotohanang prinsipyo. Ang Diyos ay matuwid sa Kanyang pagtrato sa bawat tao. Hindi lamang Niya tinitingnan kung paano kumilos ang isang tao sa isang pagkakataon; tinitingnan Niya ang kalikasang diwa ng isang tao, ang mga intensyon nito, at ang saloobin nito. Sa partikular, kapag nagkakamali ang isang tao, tinitingnan Niya kung kaya ba nitong pagnilayan ang sarili nito, kung nagsisisi ba ito, at kung kaya ba nitong matarok ang diwa ng problema batay sa Kanyang mga salita, nang sa gayon ay nagagawa nitong maunawaan ang katotohanan, kamuhian ang sarili nito, at tunay na magsisi. Kung walang tamang saloobin ang isang tao, at ganap na siyang nabahiran ng mga personal na intensyon, kung puno siya ng mga tusong pakana at walang ibang ibinubunyag kundi mga tiwaling disposisyon, at kung, kapag may mga lumilitaw na problema, nauuwi pa nga siya sa pagkukunwari, mapanlinlang na pangangatwiran, at pagpapalusot, at nagmamatigas na tumatangging aminin ang kanyang mga pagkakamali, kung gayon, ang ganoong tao ay hindi maliligtas. Hindi talaga niya tinatanggap ang katotohanan, at hindi siya tamang tao; ganap na siyang nabunyag. Iyong mga hindi kayang tanggapin ang katotohanan kahit kaunti ay mga hindi mananampalataya sa diwa at maaari lamang na itiwalag. … Sabihin ninyo sa Akin, kung nakagawa ng pagkakamali ang isang tao, ngunit naaabot niya ang isang tunay na pagkaunawa at handa siyang magsisi, hindi ba’t bibigyan siya ng pagkakataon ng sambahayan ng Diyos? Habang papatapos na ang anim-na-libong-taong plano ng pamamahala ng Diyos, napakaraming tungkuling kailangang magawa. Pero kung wala kang konsensiya o katwiran, at hindi mo inaasikaso ang iyong nararapat na gawain, kung nagkaroon ka ng pagkakataong gawin ang isang tungkulin ngunit hindi mo alam kung paano iyon pahahalagahan, kung hindi mo hinahangad ang katotohanan kahit kaunti, nang hinahayaan mong makalampas ang pinakamagandang pagkakataon, kung gayon ay mabubunyag ka. Kung palagi kang pabasta-basta sa paggawa sa iyong tungkulin, at hindi ka man lang nagpapasakop kapag nahaharap ka sa pagkakapungos, puwede ka pa rin kayang gamitin ng sambahayan ng Diyos para gumawa ng tungkulin? Sa sambahayan ng Diyos, ang katotohanan ang naghahari, hindi si Satanas, at ang Diyos ang may huling pasya sa lahat ng bagay. Siya ang gumagawa ng gawain ng pagliligtas sa tao, Siya ang may kataas-taasang kapangyarihan sa lahat ng bagay. Hindi mo kailangang suriin kung ano ang tama at mali; kailangan mo lang makinig at magpasakop. Kapag nahaharap sa pagkakapungos, dapat mong tanggapin ang katotohanan at itama ang iyong mga pagkakamali. Kung gagawin mo iyon, hindi aalisin sa iyo ng sambahayan ng Diyos ang iyong karapatan na gumawa ng tungkulin. Kung natatakot ka palagi na matiwalag, laging pinangangatwiranan ang iyong sarili, laging gumagamit ng mapanlinlang na pangangatwiran para ipagtanggol ang iyong sarili, problema iyan. Makikita ng iba na hindi mo tinatanggap ang katotohanan ni katiting, at na ganap kang hindi makatwiran. Gulo ang kasunod nito, at kakailanganin ng iglesia na pangasiwaan ka. Talagang hindi mo tinatanggap ang katotohanan sa paggawa mo sa iyong tungkulin at lagi kang natatakot na mabunyag at matiwalag. Ang takot mong ito ay nababahiran ng intensyon ng tao; sa loob ng takot na ito, may mga tiwaling satanikong disposisyon, gayundin, may paghihinala, pagiging mapagbantay, at maling pagkaunawa. Wala sa mga ito ang mga saloobin na dapat mayroon ang isang tao” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Habang pinagninilayan ang mga salita ng Diyos, naisip ko kung paanong palagi akong mapagbantay at nagkakamali ng pagkaunawa sa Diyos kapag sumasapit sa akin ang mga bagay, takot na mabunyag at matiwalag. Ito ay dahil wala akong kaalaman sa matuwid na disposisyon ng Diyos. Naisip ko na nakagawa ako ng malubhang pagsalangsang sa nakaraan, at na kung hindi ko gagawin nang maayos ang aking tungkulin at magdudulot ng kaguluhan at pinsala sa gawain ng iglesia, mas marami pa akong magagawang pagsalangsang, at kung malubha ang mga ito, ako ay matitiwalag. Sa katunayan, kung ginawa ko ang aking tungkulin nang buong puso at lakas, pero kapos sa kasanayan dahil sa mahina kong kakayahan, babaguhin ng sambahayan ng Diyos ang itinalagang tungkulin sa akin sa isang mas angkop ayon sa aking kakayahan, at hindi ako ititiwalag dahil sa dahilang ito. Tanging ang mga sadyang gumagambala at nanggugulo sa gawain ng iglesia at tumatangging magsisi gaano man makipagbahaginan sa kanila ang matitiwalag. Katulad lang ito ng dating superbisor. Sinadya niyang labagin ang mga prinsipyo at nagdulot ng mga pagkagambala at panggugulo para sa kapakanan ng sarili niyang kasikatan at katayuan. Noong panahong iyon, nakipagbahaginan sa kanya at tinulungan siya ng lider, pero hindi siya nagsisi, at sa huli ay tinanggal at itiniwalag. Ang sambahayan ng Diyos ay may mga prinsipyo sa pakikitungo sa mga tao. Pinangangasiwaan nito ang mga pagsalangsang ng mga tao ayon sa magkakaibang sitwasyon at konteksto ng bawat tao, at hindi ito naglalapat ng iisang patakaran para sa lahat. Ang maraming problemang nalantad sa paggawa ko ng aking tungkulin, na nakaapekto sa pag-usad ng gawain, ay pangunahing dahil sa maikling panahon pa lang akong nagsasanay. Wala akong direksyon o landas kung paano gagawin nang maayos ang gawain, at kung minsan ay hindi ko maarok ang mga pangunahing punto. Hindi ko sinadyang manggambala o manggulo. Nang makilala ko ang aking mga paglihis at naitama ang mga ito sa tamang panahon, binigyan pa rin ako ng sambahayan ng Diyos ng pagkakataong magsanay, at ginabayan din ako ng mga lider kung paano gumawa ng tunay na gawain. Hindi ako dapat maging mapagbantay o magkamali ng pagkaunawa sa Diyos. Wala akong kaalaman sa matuwid na disposisyon ng Diyos at namuhay sa pagiging mapagbantay at maling pagkaunawa sa Diyos. Nagdusa ng kawalan ang sarili kong buhay pagpasok, at naapektuhan din nito ang aking tungkulin. Lahat ng ito ay kinahinatnan ng hindi ko paghahanap sa katotohanan.

Sa isang iglap, Oktubre na. Dahil sa mga pag-aresto ng CCP, nahadlangan ang iba’t ibang aytem ng gawain sa iglesia, at bumaba na naman ang mga resulta ng gawain. Sa pangkalahatan, ang aking mga kapatid ay namumuhay rin sa gitna ng mga paghihirap. Sa pagkakataong ito, hindi ako nagpakatamad o naging negatibo tulad ng dati, kundi tinalakay ko kasama ang sister na nakikipagtulungan sa akin kung paano lulutasin ang mga problemang umiiral. Sa pagkakataong ito, tinukoy rin ng mga lider ang ilang paglihis sa aming gawain, at nakipagbahaginan ng ilang landas ng pagsasagawa. Nang makita ang sulat ng mga lider, hindi ko maiwasang isipin, “Paano kung hindi pa rin umusad ang gawain pagkatapos nito? Kung maaantala ang gawain, hindi ko kakayaning pasanin ang responsabilidad na ito!” Napagtanto kong iniisip ko na namang protektahan ang sarili ko, kaya nanalangin ako at naghanap. Nabasa ko ang mga salita ng Diyos: “Ano ang mga pagpapamalas ng isang matapat na tao? Una, ang hindi pagkakaroon ng pagdududa sa mga salita ng Diyos. Isa iyon sa mga pagpapamalas ng isang matapat na tao. Bukod dito, ang pinakamahalagang pagpapamalas ay ang paghahanap at pagsasagawa ng katotohanan sa lahat ng bagay—ito ang pinakamahalaga. Sinasabi mong ikaw ay matapat, pero palagi mong iniiwasang isipin ang mga salita ng Diyos at ginagawa lang ang anumang gusto mo. Pagpapamalas ba iyon ng isang matapat na tao? Sinasabi mo, ‘Bagama’t mababa ang kakayahan ko, mayroon akong matapat na puso.’ Gayumpaman, kapag may tungkulin na itinalaga sa iyo, natatakot kang magdusa at magpasan ng responsabilidad kung hindi mo ito magagawa nang maayos, kaya nagpapalusot ka para iwasan ang tungkulin mo o nagmumungkahi ka na iba na lang ang gumawa nito. Pagpapamalas ba ito ng isang matapat na tao? Malinaw na hindi. Kung gayon, paano dapat umasal ang isang matapat na tao? Dapat siyang magpasakop sa mga pagsasaayos ng Diyos, maging deboto sa tungkulin na dapat niyang gampanan, at magsikap na matugunan ang mga layunin ng Diyos. Naipapamalas ito sa iba’t ibang paraan: Ang isa ay ang pagtanggap sa iyong tungkulin nang may matapat na puso, hindi isinasaalang-alang ang mga interes ng iyong laman, hindi kulang sa dedikasyon dito, at hindi nagpapakana para sa sarili mong pakinabang. Iyon ang mga pagpapamalas ng pagkamatapat. Ang isa pa ay ang paggampan nang maayos sa iyong tungkulin nang buong puso at buong lakas mo, paggawa nang maayos sa mga gampaning ipinagkatiwala sa iyo ng sambahayan ng Diyos, at pagbubuhos ng iyong puso at pagmamahal sa iyong tungkulin para bigyang-kasiyahan ang Diyos. Ito ang mga pagpapamalas na dapat mayroon ang isang matapat na tao habang ginagampanan ang kanyang tungkulin” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Mula sa mga salita ng Diyos, naunawaan ko na ang isang matapat na tao, sa paggawa ng kanyang tungkulin, ay hindi nagpapakana para sa sarili o nagsasaalang-alang ng sarili niyang mga interes, kundi mapagsaalang-alang sa mga layunin ng Diyos at ginagawa ang kanyang tungkulin nang buong puso at lakas. Dapat akong magsagawa ayon sa mga salita ng Diyos at maging isang matapat na tao. Ngayon, nag-aagaw-buhay na ang malaking pulang dragon, at hibang na inaaresto ang mga kapatid. Ang layon nito ay guluhin ang gawain ng iglesia. Ito mismo ang panahon na dapat kong paigtingin ang pakikipagtulungan, at makipagtulungan sa lahat para magawa nang maayos ang aming mga tungkulin. Kaya, kumain at uminom ako ng mga salita ng Diyos kasama ang sister na katuwang ko, naghahanap ng paraan upang malutas ang mga paghihirap na dapat unahin. Inulat din namin sa mga lider ang aming mga paparating na plano sa gawain, at pagkatapos ay hiwalay na nakipagbahaginan sa aming mga kapatid, praktikal na nilulutas ang mga paghihirap at problema sa gawain. Pagkaraan ng isang panahon, unti-unting bumuti ang gawaing nakabatay sa teksto. Sa proseso ng aktuwal na pakikipagtulungan ng lahat, nakita namin ang pagpapala at gabay ng Diyos. Pabuti nang pabuti ang mga resulta ng gawaing nakabatay sa teksto, at labis kaming nagpapasalamat sa Diyos.

Dati, palagi kong nararamdaman na hindi mahusay ang kakayahan ko at hindi ko magagawa ang tungkulin ng isang superbisor, at tanging ang mga may mahusay na kakayahan lang ang makagagawa ng gawaing ito. Pinatotohanan ng mga katunayan na mali ang pananaw ko. Nabasa ko ang mga salita ng Diyos: “Sino ang makakarating sa kinalalagyan nila ngayon kung wala ang gawain ng Banal na Espiritu o ang pangangalaga ng Diyos? Anong aytem ng gawain ang maaaring umunlad sa kung ano ito ngayon? Inakala mo ba na nasa sekular na mundo ka? Kung ang anumang grupo sa sekular na mundo ay walang pangangalaga ng isang pangkat ng mga indibidwal na may talento o kaloob, hindi nito maisasagawa ang mga pagsisikap nito. Ngunit iba ang gawain sa sambahayan ng Diyos. Ang Diyos ang nangangalaga, namumuno, at gumagabay sa gawain sa sambahayan ng Diyos. Huwag mong isipin na nakasalalay sa sinumang tao ang gawain ng sambahayan ng Diyos. Imposible ito, at walang sinumang tao ang makakagawa nito. Kung talagang maniniwala ang isang tao rito, isa itong kakatwang pananaw; ito ang pananaw ng isang hindi mananampalataya” (Ang Salita, Vol. VI. Ukol sa Paghahangad sa Katotohanan. Paano Hangarin ang Katotohanan (18)). “Mataas man o mababa ang kakayahan mo at gaano man karami ang talento mo, kung hindi malulutas ang mga tiwaling disposisyon mo, kahit saang posisyon ka ilagay, hindi ka magiging angkop na gamitin. Sa kabaligtaran, kung limitado ang iyong kakayahan at mga abilidad, pero nauunawaan mo ang iba’t ibang katotohanang prinsipyo, kabilang na ang mga katotohanang prinsipyong dapat mong maunawaan at maarok sa loob ng saklaw ng gawain mo, at nalutas na ang iyong mga tiwaling disposisyon, ikaw ay magiging isang taong angkop na gamitin” (Ang Salita, Vol. VII. Ukol sa Paghahangad sa Katotohanan. Paano Hangarin ang Katotohanan (3)). Sa paghahambing ng aking sarili sa mga salita ng Diyos, nakita ko na ako ay bulag at mangmang, at ang ibinunyag ko ay ang pananaw ng isang hindi mananampalataya. Sa katunayan, ang gawain ng sambahayan ng Diyos ay hindi isang bagay na magagawa nang maayos sa pamamagitan ng pag-asa sa kakayahan o mga kaloob ng sinumang tao. Sa panlabas, mga tao ang gumagawa ng gawain ng sambahayan ng Diyos, pero sa katunayan, Diyos ang gumagawa nito. Ang Banal na Espiritu ang nangunguna at nagtataguyod nito. Gaano man kahusay o kahina ang kakayahan ng isang tao, hangga’t mayroon siyang simple at matapat na puso, handang hanapin ang mga katotohanang prinsipyo kapag may sumasapit sa kanya, hindi namumuhay ayon sa kanyang mga tiwaling disposisyon, at deboto sa kanyang mga tungkulin, pagpapalain at gagabayan siya ng Diyos, at matatamo niya ang ilang resulta sa kanyang mga tungkulin. Nakita ko rin na bagama’t pangkaraniwan ang aking kakayahan, nang ang lahat ay nakipagtulungan at ginawa ang aming mga tungkulin nang nagkakaisa ang puso at isipan, natamo namin ang magagandang resulta. Lahat ng ito ay gabay ng Diyos; ito ay ang pagtataguyod ng Diyos sa Kanyang sariling gawain. Salamat sa Makapangyarihang Diyos!


49. Hindi na Ako Umaasa sa Aking Anak na Lalaki para sa Pag-aalaga sa Akin Pagtanda Ko

Ni Qingsong, Tsina

Noong 2001, tinanggap ko ang gawain ng Makapangyarihang Diyos sa mga huling araw. Noong 2020, na-diagnose ako na may cerebral infarction at sakit sa puso. Kailangang-kailangan ko ng pera para magpagamot noon, at nagkataon namang pinadalhan ako ng anak ko ng 5,000 yuan. Naisip ko, “Ang anak kong lalaki ang siyang palagi kong maaasahan. Sa pagtanda ko, sa anak ko pa rin ako aasa.” Noong 2022, nag-asawa na ang anak ko, at siya mismo ang bumili ng bahay at kotse. Kalaunan, gumastos ang manugang kong babae ng mahigit isang libong yuan para ibili ako ng gintong singsing. Sinabi pa niya sa akin, “Wala naman kaming ibang hinihiling sa iyo, pero kapag nagkaanak na kami sa hinaharap, magiging napakaganda kung matutulungan mo kaming mag-alaga sa kanila.” Nang makita ko kung gaano kabait sa akin ang anak at manugang ko, naisip ko, “Ito ang kaisa-isa kong anak na lalaki. Kailangan kong makisama nang mabuti sa anak at manugang ko, dahil sa pagtanda ko, kakailanganin kong umasa sa kanila para alagaan ako. Palala nang palala ang aking kalusugan bawat taon. Kung tutulungan ko silang alagaan ang mga anak nila habang kaya ko pa, aalagaan nila ako pagtanda ko.” Pagkatapos kong isipin ito, pumayag ako, sinabi ko, “Sige. Kapag nagkaanak na kayo, aalagaan ko sila para sa inyo.” Kalaunan, dahil sa panganib sa aking seguridad, wala akong mapagpilian kundi ang umalis ng bahay para gawin ang tungkulin ko sa iglesia upang maiwasang maaresto ng CCP.

Isang araw noong Abril 2024, nalaman kong buntis ang manugang ko, at pinauwi ako ng pamilya ko para alagaan siya. Kaya nagmadali akong umuwi. Pero, pagdating ko pa lang sa bahay, pumunta ang mga opisyal ng nayon para suriin ang household registration ko. Nang maisip kong hawak pala ng CCP ang litrato ko at ilang taon na nila akong hinahanap, hindi na ako naglakas-loob na magtagal sa bahay at umalis ako agad. Pagkatapos kong bumalik sa iglesia, sobrang nalungkot ako, at naisip ko, “Nagtatrabaho ang anak ko sa ibang siyudad at walang oras para alagaan ang manugang ko. Kung ako, bilang biyenan niya, ay hindi siya aalagaan, ano na lang ang sasabihin ng pamilya niya tungkol sa akin? Hindi ko man lang alam kung kumusta ang kalagayan ng manugang ko ngayon.” Matapos maisip ito, palagi kong nararamdaman na may pagkakautang ako sa kanila. Dahil sa matinding pagdurusa ng aking kalooban, sumumpong muli ang cerebral infarction ko. Mas lalo pa akong nag-alala, at naisip ko, “Patanda na ako nang patanda, at palala na nang palala ang kalusugan ko. Hindi ba’t kakailanganin ko ang anak at manugang ko para alagaan ako sa hinaharap? Hindi ko inalagaan ang manugang ko noong panahong pinakakailangan niya ako. Kung isang araw ay matanda na ako at may sakit at kailangan kong bumalik sa kanila, tatanggapin pa kaya nila ako at aalagaan sa aking pagtanda?” Sa tuwing naiisip ko ito, sumasama ang kalagayan ko. Lumipas ang mga araw, at malapit nang isilang ang sanggol. Pero hindi pa rin ako makabalik para alagaan ang manugang ko, at hindi ko maiwasang mapabuntong-hininga. Noong panahong iyon, ginagawa ko ang tungkulin ng pagdidilig sa mga baguhan. Kahit araw-araw kong ginagawa ang tungkulin ko, madalas na nagugulo ng bagay na ito ang puso ko, at hindi ko na nasusubaybayan ang gawain o nalulutas kaagad ang mga problema ng mga baguhan. Dahil dito, hindi agad nalutas ang mga problema ng ilang baguhan, at namuhay sila sa pagiging negatibo at kahinaan. Nang makita kong hindi ko nagampanan nang maayos ang aking mga tungkulin, hindi ko inisip kung paano ito lulutasin at babaguhin. Sa halip, naisip ko pa, “Kung walang resulta, eh ‘di wala. Kapag tinanggal ako, baka makabalik pa ako sa anak ko para tulungan siyang mag-alaga ng bata.” Dahil namumuhay ako sa maling kalagayan, ginagawa ko ang tungkulin ko nang walang patnubay ng Banal na Espiritu, at naging negatibo at miserable ako. Pagkatapos ay nagdasal ako sa Diyos, “O Diyos, palagi kong gustong umuwi para alagaan ang aking manugang at apo. Natatakot ako na kung hindi ako babalik ngayon, walang mag-aalaga sa akin pagtanda ko. Alam kong mali na mamuhay sa ganitong kalagayan. Nawa’y bigyang-liwanag Mo ako at akayin akong maunawaan ang katotohanan at malaman ang sarili kong mga problema.” Pagkatapos magdasal, naalala ko ang mga salita ng Diyos: “Bakit masunurin ang mga anak sa kanilang mga magulang? Bakit malalim ang pagmamalasakit ng mga magulang sa kanilang mga anak? Saan nakatuon ang lahat ng intensiyon ng mga tao? Hindi ba’t nakatuon ang lahat ng ito sa pagtupad ng sarili nilang mga plano at mga makasariling pagnanais? Tunay bang ibig nilang kumilos alang-alang sa plano ng pamamahala ng Diyos? Tunay nga bang kumikilos sila alang-alang sa gawain ng Diyos? Ang layon ba nila ay tuparin ang tungkulin ng isang nilikha?” (Ang Salita, Vol. I. Ang Pagpapakita at Gawain ng Diyos. Papasok sa Pahinga ang Diyos at ang Tao Nang Magkasama). Inilalantad ng Diyos na walang tunay na pagmamahal o pagmamalasakit sa pagitan ng mga tao. Bawat isa ay may kinikimkim na sariling mga intensyon, naghahangad ng sariling pakinabang. Ako ay tulad ng inilantad ng Diyos. Palagi kong iniisip ang pagbubuntis ng manugang ko, hindi dahil taos-puso ko siyang gustong alagaan, kundi dahil sa sarili kong mga intensyon. Pakiramdam ko ay palala na nang palala ang kalusugan ko nitong nakaraang ilang taon, at kailangan ko pa ring umasa sa anak ko para alagaan ako sa aking pagtanda. Kaya naman, gusto ko silang tulungang mag-alaga ng anak habang kaya ko pa, para bilang kapalit, aalagaan niya ako sa aking pagtanda. Pero nang hindi ako makabalik dahil sa tungkulin ko at sa mga panganib sa aking kaligtasan, puno ng matinding paghihirap ang puso ko, at nawalan na ako ng anumang pasanin para sa aking tungkulin. Nakita ko na ang isinasaalang-alang ko lang ay ang mga interes ng sarili kong laman.

Kalaunan, hinanap ko ang katotohanan para malutas ang mga problema ko. Nabasa ko ang mga salita ng Diyos: “Kapag ang mga tao ay hindi malinaw na nakakikita, nakauunawa, nakatatanggap, o nakapagpapasakop sa mga kapaligirang pinamamatnugutan ng Diyos at sa Kanyang kataas-taasang kapangyarihan, at kapag ang mga tao ay nahaharap sa iba’t ibang paghihirap sa kanilang pang-araw-araw na buhay, o kapag ang mga paghihirap na ito ay lampas na sa kayang tiisin ng normal na tao, hindi nila namamalayan na nakadarama sila ng iba’t ibang uri ng pag-aalala at pagkabalisa, at maging ng pagkabagabag. Hindi nila alam kung ano ang mangyayari bukas, o sa susunod na araw, o kung ano ang kanilang magiging hinaharap, kaya sila ay nababagabag, nababalisa, at nag-aalala sa kung anu-anong bagay. Ano ang konteksto na nagdudulot ng mga negatibong emosyong ito? Ito ay ang hindi nila paniniwala sa kataas-taasang kapangyarihan ng Diyos—ibig sabihin, hindi nila magawang maniwala at lubos na maunawaan ang kataas-taasang kapangyarihan ng Diyos at wala silang tunay na pananalig sa Diyos sa puso nila. Kahit kapag nakikita ng sarili nilang mga mata ang mga katunayan ng kataas-taasang kapangyarihan ng Diyos, hindi nila ito nauunawaan o paniniwalaan. Hindi sila naniniwala na hawak ng Diyos ang kataas-taasang kapangyarihan sa kanilang kapalaran, hindi sila naniniwala na ang kanilang buong buhay ay nasa mga kamay ng Diyos, at kaya umuusbong sa kanilang puso ang kawalan ng tiwala sa kataas-taasang kapangyarihan at mga pagsasaayos ng Diyos, at pagkatapos ay lumilitaw ang mga reklamo, at hindi nila magawang magpasakop” (Ang Salita, Vol. VI. Ukol sa Paghahangad sa Katotohanan. Paano Hangarin ang Katotohanan (3)). Ang inilantad ng Diyos ay ang eksaktong kalagayan ko. Matapos akong unang manampalataya sa Diyos, at noong malusog pa ako, nagagawa kong magtuon sa aking mga tungkulin, pero habang tumatanda ako, unti-unting dumami ang mga problema ko sa kalusugan. Nagkaroon ako ng cerebral infarction, at hindi maganda ang kondisyon ng puso ko. Hindi ko namamalayan, nagsimula na pala akong mamuhay sa pagkabagabag at pagkabalisa, nag-aalala kung ano ang gagawin ko kapag lalong lumala ang kalusugan ko at walang sinuman ang naroon para alagaan ako. Noong kailangan ako ng anak at manugang ko, hindi ako bumalik para alagaan sila, kaya aalagaan pa kaya nila ako kapag tumanda ako at nangailangan ng pag-aalaga? Nang maisip ko ito, nagsimula akong malubog sa mga negatibong emosyon, nawalan ako ng pasanin sa aking tungkulin, at ayaw ko na ngang gawin ang tungkulin ko sa iglesia. Gusto ko lang bumalik para alagaan ang manugang ko. Kahit na madalas kong sabihin na ang lahat ay nasa mga kamay ng Diyos, kapag may nangyayari sa akin, nawawalan ako ng pananalig sa kataas-taasang kapangyarihan ng Diyos at gusto ko na lang umasa sa iba. Nakita ko na wala akong kahit katiting na pananalig sa Diyos. Sa pag-iisip muli nito, ano bang silbi ng pag-aalala ko sa mga bagay na ito? Isinaayos na ng Diyos kung ano ang magiging buhay ko sa hinaharap, at kailangan ko lang magpasakop sa kataas-taasang kapangyarihan at mga pagsasaayos ng Diyos at danasin ang mga bagay-bagay nang natural.

Pagkatapos, nabasa ko ang isang sipi ng mga salita ng Diyos, at ang ilan sa mga alalahanin sa aking puso ay nabawasan. Sabi ng Diyos: “Nakatamo na ang mga magulang ng malaking kasiyahan at pagkaunawa mula sa kanilang mga anak sa proseso ng pagpapalaki sa kanila, na siyang malaking kaginhawahan at pakinabang sa kanila. Pagdating naman sa kung magiging mabuting anak ba ang iyong mga anak sa iyo, kung makakaasa ka ba sa kanila sa anumang bagay, at kung ano ang maaari mong makuha mula sa kanila, ang mga bagay na ito ay nakasalalay sa kung nakatadhana ba kayong mamuhay nang magkasama, at ito ay nakasalalay sa paunang pag-orden ng Diyos. Sa isa pang aspekto, ang uri ng kapaligiran kung saan namumuhay ang iyong mga anak, ang kanilang mga kalagayan sa pamumuhay, kung mayroon ba sila ng mga kondisyon para alagaan ka, kung sila ba ay maginhawa sa pinansiyal na aspekto, at kung kaya ka ba nilang bigyan ng materyal na kasiyahan at tulong, ay nakasalalay rin sa paunang pag-orden ng Diyos. Bukod pa rito, bilang mga magulang, kung matatamasa mo ba ang mga materyal na bagay, pera, o emosyonal na kaginhawahan na ibinibigay sa iyo ng iyong mga anak, ito rin ay nakasalalay sa paunang pag-orden ng Diyos. Hindi ba’t totoo ito? (Oo.) Ang mga ito ay hindi mga bagay na maaaring hilingin ng mga tao ayon sa sarili nilang kalooban. Alam mo, may mga anak na hindi gusto ng kanilang mga magulang, at ayaw ng kanilang mga magulang na manirahan kasama sila, subalit pauna nang inorden ng Diyos na manirahan sila kasama ang kanilang mga magulang, kaya hindi sila makalayo mula sa kanilang mga magulang o makaalis sa tabi ng mga ito. Makakasama nila ang kanilang mga magulang sa buong buhay nila—hindi sila kayang itaboy ng kanilang mga magulang kahit pa subukan ng mga ito. Sa kabilang dako naman, may mga anak na may mga magulang na gustong-gustong manirahan kasama sila; hindi sila mapaghihiwalay, palagi silang nangungulila sa isa’t isa pagkatapos nilang maghiwalay, ngunit sa iba’t ibang kadahilanan, gaya ng pangingibang-bansa para magtrabaho o pamumuhay sa ibang lugar pagkatapos mag-asawa, nahihiwalay sila sa kanilang mga magulang nang may mahabang distansiya. Hindi madaling makipagkita kahit isang beses lang, at kailangan nilang maghanap ng tamang oras kahit man lang para makatawag sa telepono o makapag-video call; dahil sa pagkakaiba ng oras o iba pang abala, hindi nila madalas na makausap ang kanilang mga magulang. Hindi ba’t ang mga espesyal na sitwasyong ito ay pawang nauugnay sa paunang pag-orden ng Diyos? (Oo.) Hindi ito isang bagay na mapagdedesisyunan ng mga pansariling kahilingan ng alinman sa magulang o anak; higit sa lahat, nakasalalay ito sa paunang pag-orden ng Diyos” (Ang Salita, Vol. VI. Ukol sa Paghahangad sa Katotohanan. Paano Hangarin ang Katotohanan (19)). Mula sa mga salita ng Diyos, naunawaan ko na lahat ng magulang ay umaasang aalagaan sila ng kanilang mga anak sa kanilang pagtanda. Pero hindi talaga ito isang bagay na maaaring hangarin ng mga tao para sa kanilang sarili; sa halip, itinatakda ito ng kataas-taasang kapangyarihan at pag-orden ng Diyos. Naisip ko ang isang matandang sister na kilala ko. Matapos magkaroon ng sariling mga pamilya ang kanyang mga anak, nagpatuloy siyang gawin ang kanyang tungkulin sa iglesia, at wala siyang oras para tulungang alagaan ang kanyang mga apo. Pero noong mga nasa edad sesenta na siya, nagkusa ang kanyang anak na babae na alagaan siya, at nagagawa pa rin niya ang kanyang mga tungkulin mula sa bahay ng kanyang anak. Sa isa pang pagkakataon, may kilala akong isang tao na nagtrabaho para kumita ng pera para sa pamilya ng kanyang anak at tinulungan niya itong alagaan ang mga anak nito, pero sa huli, pinalayas pa siya ng manugang niyang babae. Naisip ko rin noong 2020 nang magkasakit ako at kailangang-kailangan ko ng pera. Kahit wala akong sinabi sa anak ko, nagkataong binigyan niya ako ng 5,000 yuan. Hindi ba’t lahat ng ito ay bunga ng kataas-taasang kapangyarihan at mga pagsasaayos ng Diyos? Nang maunawaan ko ito, labis akong napahiya. Napakaraming taon na akong nananampalataya sa Diyos at nakakain at nakainom na ako ng napakarami sa mga salita ng Diyos, pero sa sandaling magkasakit ako, nabunyag ako. Hindi ako umasa sa Diyos, sinubukan kong mag-isip ng mga paraan nang ako lang, at palagi kong gustong tumakbo sa anak ko para humingi ng suporta. Sa anong paraan ako naging mananampalataya sa Diyos? Matapos basahin ang mga salita ng Diyos, naunawaan ko na kung paunang inorden ng Diyos na ang mga anak ng isang tao ay hindi siya aalagaan sa kanyang pagtanda, gaano man nila pagsikapang panatilihin ang kanilang relasyon sa kanilang mga anak, mawawalan din iyon ng saysay. Kung paunang inorden ng Diyos na aalagaan ako ng aking mga anak, isasaayos ng Diyos ang mga bagay-bagay para sa akin pagdating ng panahon. Kung isang araw ay hindi ko na magawa ang tungkulin ko dahil sa aking kalusugan, kung gayon, daranasin ko ito sa pamamagitan ng pagpapasakop sa mga pamamatnugot at pagsasaayos ng Diyos. Naniniwala ako na may mga aral na matututunan at mga katotohanang makakamit. Pagkatapos niyon, hindi na ako nag-alala na hindi ko magagawang alagaan ang aking manugang, at napanatag ko na ang puso ko para gawin ang tungkulin ko.

Kalaunan, nabasa ko na inilalantad ng Diyos kung paano ginagamit ni Satanas ang tradisyonal na kultura para gawing tiwali ang mga tao, at nagkamit ako ng kaunting pagkakilatis sa mga maling pananaw na mayroon ako sa aking sarili. Sabi ng Makapangyarihang Diyos: “Kung titingnan ang tradisyonal na kultura sa Tsina, lubusang binibigyang-diin ng mga Tsino ang pagiging mabuting anak. Magmula sa sinaunang panahon hanggang sa kasalukuyan, palagi itong tinatalakay, at itinuring ito bilang isang parte ng pagkatao ng mga tao at isang pamantayan ng pagsukat kung ang isang tao ay mabuti ba o masama. Siyempre, nabuo ang isang pangkalahatang lagay ng loob at pampublikong opinyon sa lipunan. Kung hindi mabuting anak ang mga anak, sila ay itinataboy at kinokondena, at nakakaramdam din ng hiya ang kanilang mga magulang, at nararamdaman ng mga anak na hindi nila kayang tiisin ang mantsang ito sa kanilang reputasyon. Sa ilalim ng impluwensiya ng iba’t ibang bagay, lubha ring nalalason ang mga magulang ng ganitong tradisyonal na pag-iisip, hinihingi nila nang walang pag-iisip o pagkilatis na maging mabuting anak ang kanilang mga anak. Bakit pinapalaki ng mga magulang ang mga anak? Hindi ito para alagaan ka nila sa iyong katandaan at bigyan ka ng maayos na libing kapag pumanaw ka na, kundi para tuparin ang isang responsabilidad at obligasyon na ibinigay sa iyo ng Diyos. Ang isang aspekto ay na ang pagpapalaki ng mga anak ay isang instinto ng tao, habang ang isa pang aspekto ay na isa itong responsabilidad ng tao. Nagsilang ka ng mga anak dahil sa instinto at responsabilidad, hindi para maghanda sa iyong pagtanda at para maalagaan ka kapag matanda ka na. Hindi ba’t tama ang pananaw na ito? (Oo.) Talaga bang miserable ang mga taong walang anak sa kanilang pagtanda? Hindi naman talaga, hindi ba? Maaari pa ring mabuhay hanggang sa katandaan ang mga taong walang anak, at ang ilan pa nga ay malusog, masaya sa kanilang mga huling taon sa buhay, at mapayapang pumapanaw. Tiyak bang magtatamasa ng kaligayahan at kalusugan sa kanilang mga huling taon sa buhay ang mga taong may anak? (Hindi naman palagi.) Samakatwid, ang kalusugan, kaligayahan, sitwasyon ng pamumuhay, kalidad ng buhay, at pisikal na estado ng mga magulang sa kanilang katandaan sa katunayan ay walang direktang ugnayan sa kung mabuting anak ba ang kanilang mga anak o hindi, kundi nauugnay sa paunang pag-orden ng Diyos at sa kapaligiran ng pamumuhay na inihahanda Niya para sa kanila. Ang mga anak ay hindi obligadong pasanin ang responsabilidad para sa kalagayan ng pamumuhay sa mga huling taon ng kanilang mga magulang” (Ang Salita, Vol. VI. Ukol sa Paghahangad sa Katotohanan. Paano Hangarin ang Katotohanan (19)). Matapos basahin ang mga salita ng Diyos, naunawaan ko na ang layunin ng pagpapalaki ng mga anak ay hindi para alagaan ka nila sa iyong pagtanda, at na ang bawat isa ay may sariling misyon at mga responsabilidad. Gayumpaman, matapos akong gawing tiwali ni Satanas, tinanggap ko ang mga kaisipan at pananaw na ikinintal nito sa akin, tulad ng “Magkaroon ng isang taong maaasahan sa pagtanda,” “Magkaroon ng isang taong mag-aalaga sa iyo pagtanda,” at “Magpalaki ng anak para may mag-alaga sa iyo pagtanda.” Naniwala ako na hindi talaga puwedeng walang mga anak na mag-aalaga sa isang tao sa kanyang pagtanda. Nang tumanda ako at nagkaroon ng iba’t ibang problema sa kalusugan, gusto ko na lang panatilihin ang magandang relasyon sa aking anak at manugang para alagaan nila ako sa hinaharap. Nang hindi ako makabalik para alagaan ang buntis kong manugang dahil sa mga panganib, wala na akong ganang gawin ang tungkulin ko. Nangahulugan ito na hindi nalutas ang mga problema ng mga baguhan, at naantala ang kanilang buhay pagpasok. Pero hindi pa rin ako nagsisi, at umasa pa nga akong mabago ang pagkakatalaga ko sa aking tungkulin para makauwi ako at maalagaan ang manugang ko. Naisip ko kung paano ako nanampalataya sa Diyos sa loob ng maraming taon at kung paano ako nagtamasa ng napakaraming panustos ng katotohanan mula sa Diyos. Hindi lang ako nabigong gawin ang tungkulin ko nang maayos para suklian ang Diyos, kundi nagawa ko ring isuko ang aking tungkulin para mapalugod ang aking anak at manugang. Kapag may nangyayari sa akin, ang iniisip ko lang ay ang sarili kong daan palabas. Hindi ako nagpakita ni katiting na debosyon sa aking tungkulin. Sa anong paraan ako nagkaroon ng anumang pagkatao? Napagtanto ko na ang mga pananaw tulad ng “Magkaroon ng isang taong maaasahan sa pagtanda,” “Magkaroon ng isang taong mag-aalaga sa iyo pagtanda,” at “Magpalaki ng anak para may mag-alaga sa iyo pagtanda,” ay mga pakana na ginagamit ni Satanas para kontrolin ang mga tao. Ang pamumuhay ayon sa mga pananaw na ito ang nag-akay sa akin na hindi maniwala sa kataas-taasang kapangyarihan ng Diyos, na maghimagsik laban sa Diyos at hindi magpasakop sa Kanya, at na mawalan ng anumang pasanin para sa aking tungkulin. Muntik nang mawala sa akin ang pagkakataong gawin ang aking tungkulin. Kung magpapatuloy akong panghawakan ang mga pananaw na ito, mawawala sa akin ang pagkakataong maligtas, at talagang sisirain ko ang aking sarili. Pagkatapos ay naisip ko ang mga karanasan ko sa sakit nitong mga nakaraang taon. Noong 2018, hindi ko maiunat ang aking mga braso dahil sa cervical spondylosis na umiipit sa ugat. Ang sister na nagpatuloy sa akin ay bumili ng ilang gamot para sa akin, at kalaunan, sa wakas ay naiunat ko na muli ang aking mga braso. At saka, nagkaroon ako ng cerebral infarction noong 2020, at sinabi ng mga doktor na mahirap gamutin ang sakit ko. Hindi ko inaasahan, isang matandang sister ang nagbigay sa akin ng apat na kahon ng gamot para sa cerebral infarction. Pagkatapos inumin ang gamot, unti-unting bumuti ang kalusugan ko. Wala sa mga sakit na ito nitong mga nakaraang taon ang gumaling dahil sa pag-asa ko sa aking anak: Ang Diyos ang paulit-ulit na nagsaayos ng mga tao, pangyayari, at bagay para gumaling ang mga sakit ko. Buhay pa ako hanggang ngayon dahil sa proteksyon ng Diyos! Kailangan kong talikuran ang mga maling kaisipan mula kay Satanas tulad ng “Magkaroon ng isang taong maaasahan sa pagtanda” at “Magkaroon ng isang taong masasandalan sa pagtanda,” at ipagkatiwala ang sarili ko sa Diyos, gamit ang natitira kong panahon para gawin nang maayos ang tungkulin ko para mapalugod Siya.

Pagkatapos, nabasa ko ang isa pang sipi ng mga salita ng Diyos, na nagpabago sa aking pananaw ng palagiang pagkagusto na umasa sa aking anak para alagaan ako pagtanda ko. Sabi ng Diyos: “Hindi dapat hingin ng mga magulang na maging mabuting anak ang kanilang mga anak, at alagaan sila at suportahan sila sa mga huling taon ng kanilang buhay—hindi na ito kailangan. Sa isang aspekto, ito ay isang saloobin na dapat mayroon ang mga magulang sa kanilang mga anak, at sa isa pang aspekto, ito ang dignidad na dapat taglayin ng mga magulang. Siyempre, mayroon ding mas mahalagang aspekto: Ito ang prinsipyo na dapat sundin ng mga nilikha na mga magulang sa pagtrato sa kanilang mga anak. Kung mabuting anak ang mga anak mo, at handang alagaan ka, hindi mo sila kailangang tanggihan; kung ayaw naman nilang gawin ito, hindi mo kailangang magreklamo o dumaing buong araw, makaramdam ng pagiging di-komportable o nagdaramdam sa puso mo, o magtanim ng sama ng loob sa iyong mga anak. Dapat kang umako ng responsabilidad at dalhin ang pasanin para sa sarili mong buhay at pananatiling buhay hangga’t kaya mo, at hindi mo ito dapat ipasa sa iba, lalo na sa iyong mga anak. Dapat mong aktibo at wastong harapin ang buhay na hindi kasama at wala ang tulong ng mga anak mo sa tabi mo, at kahit na hiwalay ka pa sa mga anak mo, dapat magagawa mo pa ring haraping mag-isa ang anumang idinudulot sa iyo ng buhay. Siyempre, kung nangangailangan ka ng mahalagang tulong mula sa iyong mga anak, maaari mo itong hingin sa kanila, ngunit hindi ito dapat nakabatay sa maling kaisipan at pananaw na kailangang maging mabuting anak sa kanilang mga magulang ang mga anak o na kailangan mong umasa sa kanila na alagaan ka sa iyong pagtanda. Sa halip, dapat nilang parehong gawin ang mga bagay-bagay para sa kanilang mga magulang o mga anak mula sa perspektiba ng pagtupad ng kanilang mga responsabilidad. Sa ganitong paraan, ang ugnayan sa pagitan ng mga magulang at anak ay mapapangasiwaan nang may katwiran. Siyempre, kung ang magkabilang panig ay makatwiran, binibigyan ng kalayaan ang isa’t isa, at nirerespeto ang isa’t isa, sa huli, sila ay tiyak na magkakasundo nang mas maayos at matiwasay, pahahalagahan ang pagmamahalang ito ng pamilya, at pahahalagahan ang kanilang pag-aaruga, pagmamalasakit, at pagkamaalalahanin sa isa’t isa. Siyempre, ang paggawa sa mga bagay na ito nang batay sa respeto at pag-unawa sa isa’t isa ay medyo naaayon sa pagkatao at medyo nararapat” (Ang Salita, Vol. VI. Ukol sa Paghahangad sa Katotohanan. Paano Hangarin ang Katotohanan (19)). Sabi ng Diyos: “Hindi dapat hingin ng mga magulang na maging mabuting anak ang kanilang mga anak, at alagaan sila at suportahan sila sa mga huling taon ng kanilang buhay—hindi na ito kailangan. Sa isang aspekto, ito ay isang saloobin na dapat mayroon ang mga magulang sa kanilang mga anak, at sa isa pang aspekto, ito ang dignidad na dapat taglayin ng mga magulang.” Talagang naantig ako sa mga salitang ito. Malinaw na sinabi sa atin ng Diyos na ang relasyon sa pagitan ng mga magulang at anak ay dapat nakabatay sa pag-aalaga at pag-unawa sa isa’t isa, at hindi dapat may kasamang anumang pakikipagtawaran. Bawat isa ay may sariling misyon, at bilang mga magulang, hindi natin dapat hilingin sa ating mga anak na suportahan at alagaan tayo. Dapat ding mamuhay nang may dignidad ang mga matatanda at huwag silang palaging mag-isip tungkol sa pag-asa sa pag-aalaga ng kanilang mga anak. Bagama’t pinalaki ko ang aking anak, malaki na siya ngayon at nagsasarili, at wala na siyang kinalaman sa akin. Bawat isa ay may sariling landas sa buhay at dapat harapin nang mag-isa ang mga nangyayari sa buhay. Gayumpaman, palagi kong gustong alagaan ako ng anak ko pagtanda ko, at hindi ako nangahas na danasin nang ako lang ang buhay na isinaayos ng Diyos para sa akin. Paano ako namumuhay nang may anumang dignidad? Sa pamamagitan ng pagkain at pag-inom ng mga salita ng Diyos, medyo nabago ang pananaw ko, at mas lalong naging malaya ang pakiramdam ko.

Isang araw, nakatanggap ako ng sulat mula sa bahay. Sabi roon, nanganak na ang manugang ko, at pinapauwi ako para alagaan siya. Medyo natinag ang puso ko, at naisip ko, “Ngayon, sobrang abala ako sa tungkulin ko. Kung uuwi talaga ako, hindi ko alam kung gaano katagal bago ako makabalik ulit dito. Maaantala nito ang gawain ng iglesia. Dagdag pa, patuloy akong sinusubukang arestuhin ng CCP. Ang pagbalik ay malamang na magdudulot ng mga panganib. Pero kung hindi ako babalik, paano kung putulin na nila ang kanilang ugnayan sa akin? Kailangan ko pa ring umasa sa kanila para alagaan ako sa pagtanda ko. Kung hindi talaga ito uubra, babalik na lang ako.” Nang maisip ko ito, napagtanto ko na gusto ko pa ring umasa sa anak ko sa aking pagtanda, at hinanap ko ang katotohanan kaugnay ng problema ko. Nabasa ko ang mga salita ng Diyos: “Hindi lamang basta nagbabayad ng halaga ang Diyos para sa bawat tao sa mga dekada mula sa kanilang pagsilang hanggang sa kasalukuyan. Tulad ng pagtingin dito ng Diyos, di-mabilang na beses ka nang nakarating sa mundong ito, at di-mabilang na beses ka na ring muling isinilang. Sino ang namamahala rito? Ang Diyos ang namamahala rito. Wala kang paraan na malaman ang mga bagay na ito. … Kaylaki ng pagsisikap na iginugugol ng Diyos para sa isang tao! Sabi ng ilang tao, ‘Animnapung taong gulang na ako. Sa loob ng animnapung taon, binabantayan ako ng Diyos, pinoprotektahan ako, at ginagabayan ako. Kung, kapag matanda na ako, hindi ko magampanan ang isang tungkulin at wala akong magawang anuman—mag-aabala pa rin ba sa akin ang Diyos?’ Hindi ba’t kahangalan na sabihin ito? Hindi lang binabantayan at pinoprotektahan ng Diyos ang isang tao at hindi lang Siya mayroong kataas-taasang kapangyarihan sa kapalaran ng isang tao sa iisang habang-buhay. Kung iisang habang-buhay lamang ito, iisang takbo ng buhay, mabibigo iyon na ipakita na ang Diyos ay makapangyarihan sa lahat at may kataas-taasang kapangyarihan sa lahat ng bagay. Sa paggugol ng pagsisikap at pagbabayad ng halaga para sa isang tao, hindi lang isinasaayos ng Diyos kung ano ang gagawin niya sa buhay na ito—isinasaayos ng Diyos ang hindi mabilang na mga buhay para sa kanya. Inaako ng Diyos ang buong responsabilidad para sa bawat kaluluwang reinkarnado. Gumagawa Siya nang may puso, ibinabayad ang halaga ng Kanyang buhay, ginagabayan ang bawat tao at isinasaayos ang bawat buhay nila. Kung isasaalang-alang na ang Diyos ay gumugugol ng ganoong pagsisikap at nagbabayad ng ganoong halaga para sa kapakanan ng tao, at ipinagkakaloob Niya sa tao ang lahat ng katotohanang ito at ang buhay na ito, kung sa mga huling araw na ito ay hindi ginagampanan ng mga tao ang tungkulin ng mga nilikha at hindi sila bumabalik sa harap ng Lumikha—kung, ilang buhay at henerasyon man ang kanilang ipinamuhay, sa huli ay nabibigo silang tuparin nang maayos ang kanilang mga tungkulin at tugunan ang mga hinihingi ng Diyos—hindi ba’t magiging napakalaki ng kanilang pagkakautang sa Diyos? Hindi ba’t hindi sila magiging karapat-dapat sa lahat ng ibinayad na halaga ng Diyos? Magiging masyado silang walang konsensiya, hindi sila magiging karapat-dapat na tawaging mga tao, dahil magiging napakalaki ng pagkakautang nila sa Diyos. … Ang biyaya, pagmamahal, at habag na ipinapakita ng Diyos sa tao ay hindi lamang isang uri ng saloobin—katunayan din ang mga iyon. Anong katunayan iyon? Iyon ay na inilalagay ng Diyos ang Kanyang mga salita sa iyong kalooban, binibigyang-liwanag ka, pinahihintulutan kang makita kung ano ang kaibig-ibig sa Kanya at kung tungkol saan ang mundong ito, binibigyan ka ng malaking kalinawan sa isip, at binibigyang-daan ka na maunawaan ang Kanyang mga salita at ang katotohanan. Sa ganitong paraan, nang hindi mo nalalaman, natatamo mo ang katotohanan. Gumagawa ang Diyos ng napakaraming gawain sa iyo sa napakatotoong paraan, na nagbibigay sa iyo ng kakayahang matamo ang katotohanan. Kapag natamo mo ang katotohanan, kapag natamo mo ang pinakamahalagang bagay, na buhay na walang hanggan, natutugunan ang mga layunin ng Diyos. Kapag nakikita ng Diyos na hinahangad ng mga tao ang katotohanan at handa silang makipagtulungan sa Kanya, masaya Siya at kontento. Sa gayon ay nagkakaroon Siya ng isang partikular na saloobin, at habang taglay Niya ang saloobing iyon, gumagawa Siya ng aksiyon, at sinasang-ayunan at pinagpapala Niya ang tao. Sinasabi Niya, ‘Gagantimpalaan Kita. Ang mga ito ang mga pagpapalang nararapat sa iyo.’ At pagkatapos ay makakamit mo na ang katotohanan at ang buhay. Kapag mayroon kang kaalaman sa Lumikha at natamo mo ang Kanyang pagpapahalaga, makadarama ka pa rin ba ng kahungkagan sa puso mo? Hindi na. Madarama mo na kontento ka na at may kagalakan. Hindi ba’t ito ay pamumuhay nang may halaga? Ito ang pinakamahalaga at pinakamakabuluhang buhay” (Ang Salita, Vol. III. Ang mga Diskurso ni Cristo ng mga Huling Araw. Ang Pagbabayad ng Halaga Para Makamit ang Katotohanan ay Mayroong Malaking Kabuluhan). Pagkatapos kong basahin ang mga salita ng Diyos, labis akong naantig. Ang Diyos ay may kataas-taasang kapangyarihan at kumokontrol sa kapalaran ng sangkatauhan, at Siya lang ang sandigan ko. Naisip ko, sa lahat ng taon ng pagsunod ko sa Diyos at paggawa sa tungkulin ko, palagi akong inaakay at pinoprotektahan ng Diyos, at marami na akong nakitang mga gawa Niya. Dahil nasa tabi ko ang Diyos, ano pa ba ang dapat kong ipag-alala? Kung, sa ganitong mahalagang sandali sa gawain ng Diyos, patuloy akong mamumuhay para sa pamilya ko at sa laman, pababayaan ang tungkulin ko para mapanatili ang relasyon ko sa anak ko, at sa huli ay mawawala ko ang pagkakataon ko para sa kaligtasan, talagang napakahangal niyon! Gusto ko na lang ilaan ang lahat ng aking makakaya para matupad ang tungkulin ko sa mga natitirang araw ng buhay ko. Kahit na hindi ako alagaan ng anak ko sa pagtanda ko, hindi ko kailangang mag-alala. Daranasin ko na lang iyon sa pamamagitan ng pag-asa sa Diyos. Ngayon, abala ako sa paggawa sa mga tungkulin ko araw-araw, at pakiramdam ko ay sobra akong panatag at malaya.

Pagkatapos ng karanasang ito, ang pinakamalalim kong napagtanto ay ang Diyos ang tunay kong sandigan. Tanging ang Diyos lamang ang makapagpapahayag ng katotohanan, makapagtuturo sa atin ng tamang landas sa buhay, at makakaakay sa atin na isabuhay ang isang makabuluhang buhay. Salamat sa Makapangyarihang Diyos!


50. Tinitiyak ba ng Paghahangad ng Kaalaman ang Isang Magandang Kinabukasan?

Ni Fang Xiaoyu, Tsina

Mula pagkabata, sinasabi sa akin ng pamilya at mga guro ko na dapat akong mag-aral nang mabuti, at sa pagpasok lang sa unibersidad ako magkakaroon ng magandang buhay; kung hindi, habambuhay akong magdurusa at maghihirap. Nang makita na mahirap ang pamilya ko at minamaliit kami ng mga tao sa nayon, naisip ko na kung makakapasok ako sa unibersidad, makakahanap ako ng magandang trabaho, at hindi na mangangahas ang mga tao sa nayon na maliitin kami. Naalala ko ang isang parirala sa aking aklat noong elementarya, “Sa pamamagitan ng pagbabasa, makakamit ng isang tao ang pag-ibig at kayamanan.” Naniwala ako na kung mag-aaral akong mabuti, makakakuha ako ng maraming kaalaman mula sa mga aklat, at na mas marami akong kaalaman at may mas magandang edukasyon, mas yayaman ako, at na kaalaman lang ang makapagbabago sa kapalaran ko. Noong kinausap ako ng pamilya ko tungkol sa pananampalataya sa Diyos, pumayag ako sa salita, pero sa puso ko, naisip ko, “Pag-aaral muna ang uunahin. Mananampalataya ako nang maayos kapag nakapasok na ako sa unibersidad at may magandang trabaho na.” Kaya, hindi ako kailanman dumalo sa mga pagtitipon. Paminsan-minsan, ipinapakita sa akin ng pamilya ko ang mga salita ng Diyos, pero binabasa ko lang ang mga iyon na parang aklat ng mga kuwento, habang ang puso ko ay nakatuon sa pagbuo ng magandang kinabukasan sa pamamagitan ng pagpasok sa unibersidad.

Medyo maganda naman noon ang mga grado ko, at pinuri ako ng mga tao sa nayon dahil sa magagandang grado at pagiging maunawain ko, sinasabing tiyak na magtatagumpay ako. Madalas din akong hinihikayat ng mga kamag-anak ko na mag-aral nang mabuti, sinasabing tiyak na magkakaroon ng isang magtatapos sa unibersidad ang pamilya namin. Nang marinig ito, masaya ako at kasabay nito’y nagulat. Dahil mahirap ang pamilya ko, at minamaliit kami ng iba, naramdaman kong talagang napakababa ko sa iba, na para bang nasa ilalim ako ng lahat. Hindi ko inaasahan na magiging mataas ang tingin sa akin ng mga tao dahil sa magagandang grado ko, kaya para sa akin, mukhang ang pagiging may alam dahil sa pagbabasa ay talagang makakakuha ng paghanga ng iba. Pero naisip ko noon na hindi pa ganoon kaganda ang mga grado ko, kaya kailangan kong pagsikapan pa ang pag-aaral para makamit ang mas magagandang resulta. Kalaunan, nakapasok ako sa pinakaprestihiyosong hayskul sa aming bayan, at naramdaman kong malaki ang pagkakataon kong makapasok sa unibersidad, at sa panahong iyon, tiyak na mag-iiba na ang tingin sa akin ng mga nakakakilala sa akin. Pagdating ko ng senior year sa hayskul, madalas sabihin ng mga guro ko, “Ang entrance exam sa kolehiyo ang nagtatakda ng taas ng mararating mo sa buhay,” “Sa lipunan ngayon, mahigpit ang kompetisyon, at tanging ang nakakaangkop lang ang makaliligtas,” at “Kung hindi ka magsisikap habang bata ka, magsisisi ka pagtanda mo.” Napagtanto ko na sa pamamagitan lamang ng pagkuha ng diploma mula sa isang nangungunang unibersidad ako magkakaroon ng magandang kinabukasan, at para makamit ang layong ito, lalo pa akong nagsikap sa pag-aaral. Madalas, hindi ako nagpapahinga sa tanghali para lang magawang sagutin ang mga aralin sa silid-aralan; kahit ang pagpunta sa cafeteria ay parang pag-aaksaya ng oras. Sa bawat pagsusulit, masyado kong pinahalagahan ang iskor at ranggo ko. Kapag tumataas ang ranggo ko, tuwang-tuwa ako, pero kapag hindi ito tumaas o kaya ay bumaba pa, sobrang nanlulumo at nababalisa ako. Kahit na nag-aaral akong mabuti, madalas, nasa pang-labindalawa o pang-labintatlo lang ang ranggo ko, at sobrang nahihirapan ako noon at nakakaramdam ng matinding presyur. Pero inisip ko na kung makakapasok lang ako sa unibersidad ay magkakaroon ako ng magandang buhay at hindi na ako mamaliitin pa, kaya patuloy akong nag-aral nang mabuti, hindi nangangahas na maghinay-hinay kahit kaunti.

Tatlong buwan bago ang entrance exam sa kolehiyo, may nangyaring lubos na nakaapekto sa akin. Nagkaroon ng mock exam ang paaralan, at isang estudyanteng umulit ng taon ang nabigong maabot ang cutoff score para sa isang pangunahing unibersidad dahil sa ilang puntos lang, at nauwi sa kanyang pagpapakamatay. Nang marinig ko ito, labis akong nabahala. Mas mataas nang di-hamak ang iskor niya kaysa sa akin, pero dahil lang sa ilang puntos, tinapos niya ang buhay niya. Habang nakaupo sa classroom, tumingin-tingin ako sa paligid, sa mga mesang may mataas na tambak ng mga libro at sa mga kaklase kong masisipag na nagsisipag-aral, at bigla akong nakaramdam ng labis na pagkalito. Hindi ko maiwasang isipin, “Isang buhay ng kabataan ang kakawakas lang dahil sa ilang puntos—sulit ba ito? Nabubuhay lang ba tayong mga estudyante para sa mga iskor? Mas mahalaga pa ba ang mga iskor kaysa sa buhay? Talaga bang kayang itakda ng ranggo sa pagsusulit ang kapalaran ng isang tao? Bakit hindi niya ito makita ng malinaw?” Nang isipin ko kung paanong, tulad mismo ng umulit na estudyanteng iyon, desperado rin akong nagsusumikap para sa matataas na iskor para makapasok sa isang magandang unibersidad, tinanong ko ang sarili ko, “Ang unibersidad lang ba ang tanging paraan para makaahon ako? Paano kung hindi ako makapasok sa unibersidad? Talaga bang kayang baguhin ng kaalaman ang tadhana ng isang tao?” Napakaraming tanong na hindi ko masagot ang nagpalutang-lutang sa isipan ko. Naisip ko ang lolo ko. Mataas ang pinag-aralan niya at marami siyang nabasang libro, pero habambuhay siyang naging magsasaka. Hindi binago ng kaalaman ang kanyang kapalaran. Nariyan din ang pinsan ko. Pagkatapos niyang magtapos sa unibersidad, nagtrabaho siya sa isang malaking lungsod, at hinangaan at pinuri siya ng mga tao sa nayon, pero nagrereklamo pa rin siya na ang trabahong iyon ay hindi pa sapat. Hindi ko alam kung pagkatapos ng lahat ng pagsisikap ko, matutulad ako sa lolo ko, na hindi nagamit ang kaalaman, o tulad sa pinsan ko, na hinahangaan ng iba pero hindi kailanman nakukuntento. Paano kung nakapasok nga ako sa isang magandang unibersidad, nagtapos, at nakakuha ng magandang trabaho, at nakamit ko ang paghanga ng iba, at pagkatapos ay nag-asawa at nagkapamilya—pag-aaralin ko rin ba nang mabuti ang mga anak ko tulad ng ginawa ko, na nagsusumikap para makapasok sa unibersidad? Bawat henerasyon ay inuulit ang ganitong takbo ng buhay, pero ito ba talaga ang tanging paraan para mabuhay? Wala na bang ibang landas? Nakaramdam ako ng pagkalito na hindi ko pa naramdaman dati tungkol sa landas na tatahakin ko sa buhay, at hindi ko alam kung bakit ako nabubuhay o kung ano ang dapat kong hangarin na magiging makabuluhan.

Kalaunan, nabasa ko ang mga salita ng Makapangyarihang Diyos, at nasagot ang mga pagdududa ko. Sabi ng Makapangyarihang Diyos: “Sa kalakhan ng sansinukob at ng kalangitan, di-mabilang na mga nilikha ang naninirahan at nagpaparami, na sumusunod sa batas ng buhay sa isang walang katapusang siklo, at sumusunod sa isang tuntuning hindi nagbabago. Yaong mga namamatay ay dala-dala ang mga kuwento ng mga buhay na tao, at yaong mga buhay na tao ay inuulit ang parehong kalunos-lunos na kasaysayan ng mga pumanaw na. Kaya nga, hindi maiwasan ng sangkatauhan na tanungin: Bakit tayo nabubuhay? At bakit kailangan nating mamatay? Sino ang naghahari sa mundong ito? At sino ang lumikha ng sangkatauhang ito? Tunay bang nilikha ng kalikasan ang sangkatauhan? Kaya ba talagang kontrolin ng sangkatauhan ang kanyang sariling kapalaran? …” (Ang Salita, Vol. I. Ang Pagpapakita at Gawain ng Diyos. Apendise 3: Maaari Lamang Maligtas ang Tao sa Gitna ng Pamamahala ng Diyos). Hindi ba’t eksaktong tinutukoy ng mga salita ng Diyos ang mga pagdududang mayroon ako noon? Pero hindi ko kailanman ibinahagi sa sinuman ang mga pinakaloob-loobang iniisip kong ito, kaya paanong nalaman ng Diyos? Mukhang nauunawaan ng Diyos ang mga iniisip ko, at higit pa, alam Niya ang kasalukuyang kalagayan ng buhay ng buong sangkatauhan. Naramdaman ko sa puso ko ang pagkamakapangyarihan-sa-lahat ng Diyos, at kasabay nito, hinikayat ako ng mga salita ng Diyos na magpatuloy sa pagbabasa. Sabi ng Diyos: “Mula nang magsimula ang mga agham panlipunan, ang isip ng tao ay sinakop ng agham at kaalaman. Ang agham at kaalaman ay naging mga kagamitan para sa pangingibabaw sa sangkatauhan, iniiwan ang tao nang walang sapat na puwang para sambahin ang Diyos, at nang may mas kakaunting kanais-nais na mga kondisyon para sa pagsamba sa Diyos. Ang posisyon ng Diyos ay lumubog nang lalo pang mas mababa sa puso ng tao. Kung walang puwang para sa Diyos sa kanyang puso, ang panloob na mundo ng tao ay madilim, walang pag-asa, at hungkag. Dahil dito, lumitaw ang maraming panlipunang siyentipiko, mananalaysay, at mga politiko upang magpahayag ng mga teorya ng agham panlipunan, teorya ng ebolusyon ng tao, at iba pang mga teorya na sumasalungat sa katotohanan na nilikha ng Diyos ang tao, upang punuin ang puso at isip ng tao. At sa ganitong paraan, ang mga naniniwala na ang Diyos ang lumikha ng lahat ng bagay ay lalo pang nangaunti, at ang mga naniniwala sa teorya ng ebolusyon ay lalo pang dumami ang bilang. Parami nang parami ang mga tao na itinuturing ang mga talaan ng gawain ng Diyos at Kanyang mga salita sa kapanahunan ng Lumang Tipan bilang mga mito at alamat. Sa kanilang mga puso, ang mga tao ay nagwalang-bahala sa karangalan at kadakilaan ng Diyos, at naging walang pakialam sila sa pag-iral ng Diyos at sa doktrina na ang Diyos ay may kataas-taasang kapangyarihan sa lahat ng bagay. Ang pagpapanatili ng sangkatauhan at ang kapalaran ng mga bayan at mga bansa ay hindi na mahalaga sa kanila. Nakatira ang tao sa isang walang kabuluhang mundo na ang iniintindi lamang ay pagkain, pag-inom, at ang paghahangad ng kasiyahan. … Ang agham, kaalaman, kalayaan, demokrasya, kasiyahan, at kaginhawahan ay nagdadala lamang ng pansamantalang konsuwelo sa tao. Kahit na mayroong ganitong mga bagay, hindi pa rin maiwasan ng tao na magkasala at dumaing sa pagiging hindi patas ng lipunan. Hindi mahahadlangan ng pagkakaroon ng mga bagay na ito ang pag-aasam at pagnanais ng tao na tumuklas. Sapagkat ang tao ay nilalang ng Diyos at ang kanyang mga walang katuturang sakripisyo at pagtuklas ay maaari lamang magdulot ng higit na pagkabagabag sa kanya, at magdulot na ang tao ay umiral sa palagiang kalagayan ng pagkabalisa, hindi nalalaman kung paano haharapin ang kinabukasan ng sangkatauhan o kung paano haharapin ang landas sa hinaharap, hanggang sa puntong ang tao ay matakot sa agham at kaalaman, at lalong matakot sa damdamin ng kahungkagan. Sa mundong ito, ikaw man ay nakatira sa isang malayang bansa o sa isang bansa na walang mga karapatang pantao, ikaw ay ganap na walang kakayahang takasan ang kapalaran ng sangkatauhan. Ikaw man ang pinuno o ang pinamumunuan, ikaw ay ganap na walang kakayahang takasan ang pagnanais na galugarin ang kapalaran, mga hiwaga, at hantungan ng sangkatauhan, lalong wala kang kakayahang takasan ang di-mailarawang damdamin ng kahungkagan. Ang gayong penomeno, na karaniwan sa buong sangkatauhan, ay tinatawag ng mga sosyologo na mga panlipunang penomeno, ngunit walang dakilang taong lumilitaw upang lutasin ang mga gayong problema. Kung tutuusin, ang tao ay tao, at ang katayuan at buhay ng Diyos ay hindi mapapalitan ng sinumang tao. Ang kailangan ng sangkatauhan ay hindi lang ang isang patas na lipunan kung saan ang lahat ng tao ay kumakain nang sapat, pantay-pantay, at malaya; ang kailangan ng sangkatauhan ay ang kaligtasan ng Diyos at ang Kanyang pagtutustos ng buhay sa kanila. Kapag natatanggap ng tao ang itinutustos na buhay ng Diyos at ang Kanyang kaligtasan, saka lamang malulutas ang kanyang mga pangangailangan, pagnanais na tumuklas, at ang kahungkagan sa puso niya” (Ang Salita, Vol. I. Ang Pagpapakita at Gawain ng Diyos. Apendise 2: Ang Diyos ang May Kataas-taasang Kapangyarihan sa Kapalaran ng Buong Sangkatauhan). Pagkatapos basahin ang mga salita ng Diyos, naunawaan ko na ang mga tao ay nilikha ng Diyos, at ang ugat ng ating kahungkagan at kawalang-magawa ay dahil wala nang lugar ang Diyos sa ating mga puso. Sa pagbabalik-tanaw, naniwala ako sa pag-iral ng Diyos noong bata pa ako, pero pagpasok ko sa eskuwela, walang anumang pagbanggit sa Diyos sa mga teksbuk. Sinasabi nilang nagmula ang mga tao sa mga unggoy, at saka “Kayang baguhin ng kaalaman ang iyong kapalaran,” “Maliliit ang ibang paghahangad, ang mga libro ang nakahihigit sa lahat ng ito,” at “Siyensiya ang pinakamataas.” Ang ganitong mga ideya at pahayag ay mula kay Satanas, na umaakay sa mga tao na sambahin ang kaalaman at siyensiya. Hindi ko alam kung kailan, pero tinanggap ko rin ang mga pahayag na ito, labis kong pinahalagahan ang kaalaman at itinuring itong napakahalaga, at sa paghahangad ng kaalaman, nagsimula kong ituring na pangalawa lang ang pananalig. Puno na ako ng pagkalito tungkol sa buhay, at maraming beses, nakaramdam ako ng di-maipaliwanag na kahungkagan. Sa katunayan, ito ay dahil masyado na akong napalayo sa Diyos. Bagama’t pinalawak ng pag-aaral ang aking kaalaman at mga pananaw, at nakatanggap ako ng papuri at mataas na pagtingin mula sa iba, hindi masagot ng kaalaman ang kalituhan ko tungkol sa buhay, ni hindi nito maituro sa akin ang tamang landas sa buhay. Ang puso ko ay nanatiling nalilito, walang magawa, at nasasaktan. Nabasa ko na sinasabi ng Diyos: “Kung walang puwang para sa Diyos sa kanyang puso, ang panloob na mundo ng tao ay madilim, walang pag-asa, at hungkag.” “Ang kailangan ng sangkatauhan ay hindi lang ang isang patas na lipunan kung saan ang lahat ng tao ay kumakain nang sapat, pantay-pantay, at malaya; ang kailangan ng sangkatauhan ay ang kaligtasan ng Diyos at ang Kanyang pagtutustos ng buhay sa kanila.” Naunawaan ko na sa pamamagitan lamang ng pananampalataya sa Diyos at pagtanggap sa Kanyang pagliligtas makakalaya ang isang tao mula sa lahat ng kahungkagan at pasakit. Mula noon, alam kong kailangan kong taimtim na manampalataya sa Diyos at basahin ang Kanyang mga salita, at hindi ko na maaaring pabayaan pa ang aking pananalig. Mula noon, nagsimula akong dumalo sa mga pagtitipon isang beses sa isang linggo, at ang pagkakataong mabasa ang mga salita ng Diyos ay nagbigay sa akin ng labis na kapanatagan.

Pagkatapos ng entrance exam sa kolehiyo, nagkaroon ako ng mas maraming oras para basahin ang mga salita ng Diyos, at madalas akong nakakasama ng mga kapatid sa pamumuhay ng buhay iglesia. Nakita ko na sa iglesia, ang katotohanan ang naghahari, at walang pagkakaiba sa yaman o katayuan sa lipunan, maging sa katagalan sa pananampalataya o edad sa pagitan ng mga kapatid. Lahat ay maaaring magtapat, makipagbahaginan, at tulungan ang isa’t isa kapag nagbubunyag kami ng katiwalian, at hindi kami nangmamaliit o nakikipagkompetensiya sa isa’t isa. Talagang nasiyahan ako sa ganitong uri ng buhay. Hindi nagtagal, natanggap ko ang liham ng pagtanggap mula sa unibersidad, at nagsimula akong mag-alinlangan kung dapat pa ba akong pumasok sa unibersidad. Sa totoo lang, gustong-gusto kong pumasok sa unibersidad, dahil pagkatapos ng maraming taon ng pag-aaral, ang palaging layon ko ay makapasok sa unibersidad, at para makahanap ng respetableng trabaho na may magandang sahod at mga benepisyo para hindi ako maliitin, at para hindi ako magdusa sa kahirapan. Pero nag-aalala rin ako na hindi na ako magkakaroon ng oras para makipagtipon at magbasa ng mga salita ng Diyos kung papasok ako sa unibersidad at abala sa pag-aaral. Sa aking pag-aalinlangan, tinanong ko ang aking pamilya, at sabi nila, “Dapat kang magdasal nang taimtim sa Diyos bago ka magpasya.” Pagkatapos ay sinabi ko sa Diyos ang aking paghihirap at hiniling sa Kanya na gabayan ako na magawa ang tamang pagpili.

Kalaunan, nabasa ko ang isang sipi ng mga salita ng Diyos na labis na nakatulong sa akin. Sabi ng Makapangyarihang Diyos: “Ang kaalaman ba ay itinuturing ng lahat na isang positibong bagay? Kahit paano, iniisip ng mga tao na ang salitang ‘kaalaman’ ay nagpapahiwatig ng positibo kaysa negatibo. Kaya bakit natin binabanggit dito na gumagamit si Satanas ng kaalaman upang gawing tiwali ang tao? Hindi ba’t ang teorya ng ebolusyon ay isang aspekto ng kaalaman? Hindi ba’t ang mga batas ni Newton ay bahagi ng kaalaman? Ang paghila ng grabidad ng Daigdig ay bahagi rin ng kaalaman, hindi ba? (Oo.) Kung gayon, bakit inililista ang kaalaman na kasama sa mga bagay na ginagamit ni Satanas upang gawing tiwali ang sangkatauhan? Ano ang pananaw ninyo dito? Mayroon bang kahit katiting na katotohanan sa kaalaman? (Wala.) Kung gayon, ano ang diwa ng kaalaman? Ano ang batayan ng lahat ng kaalaman na nakakamit ng mga tao? Hindi ba’t batay ito sa teorya ng ebolusyon? Hindi ba’t nakabatay sa ateismo ang kaalaman na natamo ng tao sa pamamagitan ng pagsisiyasat at pagbubuod? Mayroon bang kaugnayan sa Diyos ang alinman sa kaalamang ito? May kaugnayan ba ito sa pagsamba sa Diyos? Ito ba ay konektado sa katotohanan? (Hindi.) Kung gayon, paano ginagamit ni Satanas ang kaalaman upang gawing tiwali ang tao? Kasasabi Ko lang na walang anuman sa kaalamang ito ang konektado sa pagsamba sa Diyos o sa katotohanan. Ganito ito iniisip ng ilang tao: ‘Maaaring walang kinalaman sa katotohanan ang kaalaman, ngunit hindi pa rin nito ginagawang tiwali ang mga tao.’ Ano ang inyong pananaw rito? Tinuruan ka ba ng kaalaman na ang kaligayahan ng tao ay nilikha gamit ang kanyang sariling mga kamay? Tinuruan ka ba ng kaalaman na ang kapalaran ng tao ay nasa kanyang sariling mga kamay? (Oo.) Anong uri ng pagsasalita ito? (Ito ay maladiyablong pagsasalita.) Tumpak na tumpak! Ito ay maladiyablong pagsasalita! Ang kaalaman ay talagang medyo komplikado. Sa madaling salita, saang larangan man ito nabibilang, ang kaalaman ay isang bagay na itinuturing ng mga tao na mabuti. Paano nabubuo ang kaalaman? Ang lahat ng kaalaman ay binuod ng mga walang pananampalataya na hindi nakakakilala sa Diyos at hindi sumasamba sa Kanya. Kapag pinag-aaralan ng mga tao ang larangang ito ng kaalaman, hindi nila makita na may kataas-taasang kapangyarihan ang Diyos sa lahat ng bagay; hindi nila makita ang Diyos na namamahala o nangangasiwa sa lahat ng bagay. Sa halip, ang tanging ginagawa nila ay walang katapusang magsaliksik at maggalugad, at maghanap ng mga sagot na pawang kaalaman. Gayumpaman, hindi ba’t totoo na kung hindi naniniwala ang mga tao sa Diyos at sa halip ay nagpapatuloy lamang sa pananaliksik, hindi sila kailanman makakahanap ng mga totoong kasagutan? Ang tanging maibibigay sa iyo ng kaalaman ay kabuhayan, trabaho, at kita upang hindi ka magutom; ngunit hindi ka nito kailanman pasasambahin sa Diyos, at hindi nito idudulot kailanman na iwasan mo ang kasamaan. Habang lalong nagkakamit ang mga tao ng kaalaman, lalo nilang nanaising maghimagsik laban sa Diyos, na siyasatin ang Diyos, na subukin ang Diyos, at kalabanin ang Diyos. Kaya ngayon, ano ang ating nakikita na itinuturo ng kaalaman sa mga tao? Ang lahat ng ito ay pilosopiya ni Satanas. Mayroon bang kaugnayan sa katotohanan ang mga pilosopiya at mga panuntunan para patuloy na mabuhay na ikinakalat ni Satanas sa tiwaling sangkatauhan? Walang kinalaman ang mga ito sa katotohanan at, sa katunayan, ito ay taliwas sa katotohanan” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi V). Inilalantad ng Diyos kung paano ginagamit ni Satanas ang kaalaman bilang pamamaraan para gawing tiwali ang mga tao. Nakita ko na matutulungan tayo ng praktikal na kaalaman na makaunawa ng batayang sentido komun, at na makakatulong ito sa atin sa trabaho at buhay, pero sa panahon ng ating pag-aaral, ikinikintal sa atin ni Satanas ang ateismo, ebolusyonismo, Marxismo, at ang iba pang mga ideolohiya. Inaakay tayo ng mga ito na lalong itanggi at paghimagsikan ang Diyos at lalong mapalayo sa Kanya. Naalala ko ang sinabi ng isang sister na naniniwala sa pag-iral ng Diyos ang kanyang anak na babae noong bata pa ito at sumunod pa nga ito sa kanya sa pananalig, pero nang maglaon, pagkatapos niyang pumasok sa unibersidad, nang kausapin ng sister ang kanyang anak tungkol sa pananampalataya sa Diyos, hindi na kinilala ng kanyang anak ang pag-iral ng Diyos. Sa katunayan, ganoon din ako. Noong bata pa ako, naniniwala ako sa pag-iral ng Diyos, pero sa mga teksbuk at sa kaalamang itinuturo sa paaralan, hindi kailanman nabanggit ang salitang “Diyos,” at puro materyalismo at teorya ng ebolusyon ang laman ng lahat, sinasabing natural na nabuo ang lahat ng bagay sa mundo at na nagmula ang mga tao sa mga unggoy, na naging dahilan para magsimula akong pagdudahan ang pag-iral ng Diyos. Napagtanto ko na talagang ginagamit ni Satanas ang kaalaman para ilihis at gawing tiwali ang mga tao. Pero noong panahong iyon, wala akong kamalay-malay rito, at hinahangad ko pa rin ang kaalaman, gusto kong magpatuloy sa paglangoy sa karagatan ng kaalaman. Lingid sa kaalaman ko, isa pala itong panlalansi ni Satanas para iligaw at gawing tiwali ang mga tao. Gaya mismo ng isang palakang nilalaga nang buhay sa unti-unting umiinit na tubig, kung hindi mapagmatyag ang isang tao at hindi agad makakaalis sa tubig, sa oras na nalamon na siya ni Satanas, hindi man lang niya ito mamamalayan. Ang kaalamang itinuturo sa mga unibersidad ay pawang ateistiko, at habang mas natututunan ko ito, mas lalo akong nalalason. Kung sa huli, maging isa akong taong nagtatatwa sa Diyos dahil sa sobrang daming kaalaman, magiging huli na ang lahat. Hindi ba’t sinisira ko lang ang sarili ko niyan? Nakakatakot ang mga kahihinatnan nito!

Isang araw, nagbasa pa ako ng mga salita ng Diyos at nagkamit ng kaunting pagkaunawa sa kataas-taasang kapangyarihan ng Diyos. Sabi ng Makapangyarihang Diyos: “Mula sa sandaling isilang kang umiiyak sa mundong ito, sinisimulan mo nang gampanan ang iyong mga responsabilidad. Alang-alang sa plano ng Diyos at sa Kanyang pag-orden, ginagampanan mo ang iyong papel at sinisimulan ang iyong paglalakbay sa buhay. Anuman ang iyong maaaring pinagmulan, at anumang paglalakbay ang maaaring nasa iyong harapan, walang makakatakas sa mga pamamatnugot at pagsasaayos ng Langit, at walang sinumang makakakontrol sa sarili nilang kapalaran, dahil Siya lamang na may kataas-taasang kapangyarihan sa lahat ng bagay ang may kakayahan sa gayong gawain” (Ang Salita, Vol. I. Ang Pagpapakita at Gawain ng Diyos. Diyos ang Pinagmulan ng Buhay ng Tao). Naunawaan ko na ang kapalaran ng isang tao ay nasa mga kamay ng Diyos, at walang abilidad ang mga taong baguhin ang kanilang kapalaran. Kung paano malaladlad ang aking kapalaran, kung anong uri ng trabaho ang gagawin ko, kung anong uri ng buhay ang magkakaroon ako, at kung ako man ay magiging mahirap o mayaman—lahat ng ito ay nasa ilalim ng paunang pag-orden at kataas-taasang kapangyarihan ng Diyos, at hindi ko kayang baguhin ang mga ito, lalong hindi mababago ang mga ito sa pamamagitan lang ng kaalaman o isang diploma. Tulad ng lolo ko; pauna nang inorden ng Diyos na siya ay maging isang magsasaka, at bagama’t marami siyang nabasang libro at maraming natutunan, hindi nito kayang baguhin ang kanyang kapalaran. Napagtanto ko na ang kapalaran ng isang tao ay talagang wala sa kanyang sariling mga kamay, at na ang pagkakaroon ng mas mataas na pinag-aralan ay hindi palaging nangangahulugan na magkakaroon ng magandang trabaho. Ginusto kong baguhin ang aking kapalaran sa pamamagitan ng pag-aaral, pero ang ideyang iyon ay talagang kahangalan. Nang mapagtanto ko ito, naging handa akong ipagkatiwala ang aking sarili sa Diyos, at naging handa akong magpasakop sa kataas-taasang kapangyarihan at mga pagsasaayos ng Diyos.

Noong panahong iyon, nagbasa rin ako ng mas marami pang mga salita ng Diyos, at may isang sipi na partikular na nag-iwan ng malalim na impresyon sa akin. Sabi ng Makapangyarihang Diyos: “Ang mga kabataan ay hindi dapat mawalan ng mga adhikain, sigasig, at ng isang masiglang espiritung nagpupunyagi pataas; hindi sila dapat panghinaan ng loob tungkol sa kanilang mga kinabukasan, at ni hindi sila dapat mawalan ng pag-asa sa buhay o ng pananalig sa hinaharap; dapat silang magkaroon ng pagpupursiging magpatuloy sa daan ng katotohanan na pinili na nila ngayon—upang maisakatuparan ang kanilang naising gugulin ang kanilang buong buhay para sa Akin. Hindi sila dapat walang katotohanan, ni hindi nila dapat pagtakpan ang pagiging mapagpaimbabaw at kawalan ng katarungan—dapat silang maging matatag sa kanilang wastong paninindigan. Hindi sila dapat sumunod sa agos, kundi dapat silang magkaroon ng espiritung may tapang na magsakripisyo at makibaka para sa katarungan at sa katotohanan. Ang mga kabataan ay dapat magkaroon ng katapangang huwag sumuko sa pang-aapi ng mga puwersa ng kadiliman at baguhin ang kabuluhan ng kanilang pag-iral. Hindi dapat tanggapin ng mga kabataan ang mga bagay-bagay nang walang pag-imik, kundi ang mas dapat nilang gawin ay magkaroon ng diwa ng sinseridad at pagiging prangka, at ng pagpapatawad sa kanilang mga kapatid. Siyempre, ito ang mga hinihingi Ko sa lahat, at ang Aking mga panghihikayat sa lahat. Ngunit higit pa riyan, ito ang Aking mga salitang magpapaginhawa sa lahat ng kabataan. Dapat kayong magsagawa ayon sa Aking mga salita. Lalo na, hindi dapat mawalan ng determinasyon ang mga kabataan na malinaw na kilatisin kung kumusta ang mga bagay-bagay at maghanap ng katarungan at katotohanan. Dapat ninyong hangarin ang lahat ng bagay na maganda at mabuti, at dapat ninyong makamit ang realidad ng lahat ng positibong bagay. Higit pa rito, dapat kayong maging responsable para sa inyong sariling buhay, at hindi ninyo dapat ito ipagwalang-bahala. Bihira para sa mga tao, na naparito sa mundo, na matagpuan Ako, at bihira ding magkaroon ng oportunidad na hanapin at matamo ang katotohanan. Bakit hindi ninyo pahalagahan ang magandang panahong ito bilang tamang landas na hahangarin sa buhay na ito? At bakit ninyo binabalewala palagi ang katotohanan at katarungan? … Dapat mapuno ng katarungan, katotohanan, at kabanalan ang inyong buhay; hindi kayo dapat naging napakabuktot nang napakaaga, at sa gayon ay mahuhulog sa Hades. Hindi ba ninyo nadarama na ito ay magiging isang kakila-kilabot na kasawian? Hindi ba ninyo nadarama na magiging lubha itong hindi makatarungan para sa inyo?” (Ang Salita, Vol. I. Ang Pagpapakita at Gawain ng Diyos. Mga Salita Para sa mga Kabataan at Matatanda). Tinulungan ako ng mga salitang ito ng Diyos na mahanap ang tamang direksyon sa buhay. Ang Diyos ang pinagmumulan ng lahat ng kagandahan at kabutihan. Nananampalataya ako sa Diyos at binabasa ko ang Kanyang mga salita, at mula sa mga ito, makikilala ko ang pagkakaiba ng mga positibo at negatibong bagay, at makikilatis ko ang iba’t ibang masasamang kalakaran, at malalaman ko rin kung paano isabuhay ang normal na pagkatao, at iba pa. Lahat ng ito ay mga bagay na kailangan ko para sa aking espirituwal na buhay. Kung hindi ko hinangad ang katotohanan at sa halip ay pinili kong ipagpatuloy ang paghahangad ng kaalaman, maiimpluwensiyahan lang ako ng lahat ng uri ng mga satanikong pilosopiya at lason, at lalo lang akong magiging tiwali. Katulad noong nag-aaral ako, malinaw sa akin na katamtaman ang mga grado ko, pero hindi ko iyon matanggap at nag-aral akong mabuti para makapasok sa isang magandang unibersidad. Bunga nito, pinahirapan ko ang sarili ko at lalo pang napalayo sa Diyos. Nilikha tayo ng Diyos sa simula, at dapat tayong manampalataya sa Kanya at hangarin ang katotohanan, pero dahil sa pang-aakit at paglilihis ni Satanas sa akin, ang alam ko lang ay pumasok sa eskuwela at mag-aral, at hindi ko naunawaan na dapat akong manampalataya sa Diyos at sumamba sa Kanya, at hindi ko naunawaan na ang buhay ay dapat tungkol sa paghahangad ng katotohanan at kaligtasan. Lubos akong nakatutok sa pag-aaral, at nag-aksaya ako ng napakaraming panahon. Nakita ko na napakaraming katotohanan na ang ipinahayag ng Diyos at na napakarami pa rin akong hindi nauunawaan, at napuno ako ng pagsisisi. Kung dumalo lang sana ako nang maayos sa mga pagtitipon ilang taon na ang nakalipas, hindi ba’t mas marami pa sana akong naunawaang katotohanan? Kung magpapatuloy pa ako sa unibersidad ng ilang taon pa, baka natapos na ang gawain ng Diyos, at dahil doon, tiyak na mawawala sa akin ang pagkakataong maligtas. Pagkatapos basahin ang mga salita ng Diyos, naramdaman ko ang apurahang layunin ng Diyos. Naghihintay ang Diyos na bumalik ang sangkatauhan sa harap Niya at tanggapin ang Kanyang pagliligtas upang hindi na sila magdusa pa sa pinsala ni Satanas. Hindi ko na maaaring palampasin ang pagkakataong ito.

Nabasa ko pa ang mga salita ng Diyos na talagang nagbigay-inspirasyon sa akin. Sabi ng Diyos: “Kung ikaw ay may mataas na katayuan, dakilang reputasyon, saganang kaalaman, napakaraming ari-arian, at suporta ng maraming tao, subalit nananatili kang hindi nagugulo ng mga bagay na ito at humaharap ka pa rin sa Diyos upang tanggapin ang Kanyang tawag at ang Kanyang atas, at na gawin kung ano ang hinihingi ng Diyos sa iyo, ang lahat ng iyong ginagawa ay magiging pinakamakabuluhan sa lupa at pinakamakatarungan na gawain ng sangkatauhan. Kung tatanggihan mo ang tawag ng Diyos alang-alang sa katayuan o sarili mong mga layon, lahat ng iyong gagawin ay susumpain at, mas lalo na, kasusuklaman ng Diyos” (Ang Salita, Vol. I. Ang Pagpapakita at Gawain ng Diyos. Apendise 2: Ang Diyos ang May Kataas-taasang Kapangyarihan sa Kapalaran ng Buong Sangkatauhan). Malinaw na ipinapahayag ng Diyos kung anong uri ng mga tao ang tatanggap ng Kanyang pagsang-ayon at mga pagpapala, at kung anong uri ng mga tao ang isusumpa at kamumuhian Niya. Iyong mga tumatanggap sa atas ng Diyos anuman ang mga hadlang at iniaalay ang kanilang sarili sa Diyos sa katawan at isipan ay ang mga tatanggap ng pagsang-ayon at mga pagpapala ng Diyos. Kung tatanggihan ng isang tao ang atas ng Diyos para sa kapakanan ng paghahangad ng mga personal na interes, ito ay paghihimagsik laban sa Diyos, at ang gayong tao ay itinataboy ng Diyos. Naisip ko na bilang isang nilikha, kung kaalaman lang ang hahangarin ko at hindi ang katotohanan, kung gayon ay sasayangin ko lang nang walang kabuluhan ang hiningang ibinigay sa akin ng Diyos. Kung magagamit ko ang mga taong ito para gawin ang tungkulin ko bilang isang nilikha sa halip na maghangad na makapag-aral sa unibersidad—sinasabi sa mas maraming tao ang mabuting balita ng pagdating ng Diyos para gawin ang gawain ng pagliligtas sa sangkatauhan, at tulungan ang mas maraming taong naliligaw na bumalik sa harap ng Diyos, tulad ko—kung gayon, ito ang magiging pinakamakabuluhang bagay na magagawa. Naalala ko si Pedro. Mahusay siya sa pag-aaral at pag-asal mula pa noong bata, at umasa ang kanyang mga magulang na magtatagumpay siya sa pag-aaral at mamumukod-tangi sa mundo, pero hindi hinangad ni Pedro ang karagdagang kaalaman o mas mataas na edukasyon para makamit ang kasikatan, pakinabang, at katayuan. Sa halip, pinili niyang manampalataya sa Diyos at mangaral. Sa kabila ng pagsalungat ng kanyang mga magulang, itinigil niya ang kanyang pag-aaral pagkatapos ng hayskul. Bagama’t nabubuhay siya sa pangingisda at namumuhay nang ordinaryo, dahil sa kanyang pananabik sa Diyos, patuloy niyang hinangad na makilala at mahalin ang Diyos, at sa huli, natanggap niya ang pagsang-ayon ng Diyos. Hinangaan ko ang paghahangad ni Pedro, at kasabay nito, nagbigay ito sa akin ng inspirasyon, binigyan ako ng determinasyon na isuko ang unibersidad.

Bago ko pa namalayan, dumating na ang araw ng pagpaparehistro sa unibersidad. Tumawag ang isang kaklase para yayain akong magparehistro nang sabay, pero sinabi ko sa kanya na hindi ako papasok sa unibersidad. Pagkatapos niyon, isa-isang dumating ang mga kaklase, mga kaibigan, at mga di-nananampalatayang kapamilya para subukang hikayatin ako. Sinabi ng ilan, “Kung walang diploma, hindi ka makakahanap ng magandang trabaho sa mundo.” Sinabi naman ng iba, “May mga taong gustong makapasok sa unibersidad pero hindi kaya. Pero tingnan mo sarili mo: Nakapasok ka pero pinili mong hindi pumasok? Sira na ba ang ulo mo?” Sinabi rin ng kuya ko na bibigyan niya ako ng tatlong libong yuan kung papasok ako sa unibersidad, at bibilhan niya ako ng magandang cellphone. Medyo nalungkot ako at nanghina, dahil pakiramdam ko, dati akong isang masunurin at matinong bata sa kanilang paningin, isang nangungunang estudyante na may napakatataas na grado, at isang kabataang puno ng potensyal at may magandang kinabukasan, pero ngayon, itinuturing na akong isang taong sira ang ulo at masuwayin. Medyo hindi kumportable ang naging pakiramdam ko. Pero salamat sa proteksyon ng Diyos, kapag naiisip ko na nasa tamang landas ako sa buhay, na pinipili ang pinakamakatarungang layunin, muli akong napupuno ng pananalig. Maaari nilang isipin at sabihin anumang gusto nila; magpapatuloy pa rin ako sa pakikipagtipon at paggawa ng tungkulin ko gaya ng dati. Noong panahong iyon, gustong-gusto kong kantahin ang isang himno ng mga salita ng Diyos na tinatawag na “Dapat Mong Talikuran ang Lahat para sa Katotohanan”:

1  Bilang isang tao, at bilang isang tao na naghahangad sa Diyos, dapat mong isaalang-alang at harapin ang buhay mo nang maingat—isinasaalang-alang kung paano mo dapat ialay ang iyong sarili sa Diyos, kung paano ka magkakaroon ng isang mas makabuluhang pananalig sa Diyos, at dahil sa iniibig mo ang Diyos, paano mo Siya dapat ibigin sa paraang mas dalisay, mas maganda, at mas mabuti. Sa ngayon, hindi ka maaaring makontento lamang sa kung paano ka malulupig, kundi dapat mo ring isaalang-alang kung paano mo dapat tahakin ang landas na nasa iyong unahan. Dapat mayroon kang determinasyon at ng lakas ng loob na magawang perpekto. Dapat kang magdusa ng paghihirap para sa katotohanan, dapat mong isakripisyo ang iyong sarili para sa katotohanan, dapat kang magtiis ng kahihiyan para sa katotohanan, at dapat kang sumailalim sa higit pang pagdurusa para magkamit ng higit pang katotohanan. Ito ang dapat mong gawin.

2  Hindi mo dapat itapon ang katotohanan alang-alang sa pagtatamasa ng pagkakasundo ng pamilya, at hindi mo dapat iwala ang dangal at integridad ng buong buhay mo alang-alang sa pansamantalang pagtatamasa. Dapat mong hangarin ang lahat ng maganda at mabuti, at dapat mong hangarin ang isang landas sa buhay na higit na makabuluhan. Kung namumuhay ka ng gayong isang ordinaryo at makamundong buhay, at wala kang anumang layong hinahangad, hindi ba’t pag-aaksaya ito sa iyong buhay? Ano ba ang iyong makakamtan mula sa ganitong paraan ng pamumuhay? Dapat mong talikuran ang lahat ng kasiyahan ng laman alang-alang sa isang katotohanan, at hindi mo dapat itapon ang lahat ng katotohanan alang-alang sa isang munting kasiyahan. Ang ganitong mga tao ay walang integridad o dangal; walang kabuluhan ang kanilang pag-iral!

—Ang Salita, Vol. I. Ang Pagpapakita at Gawain ng Diyos. Ang mga Karanasan ni Pedro: Ang Kanyang Kaalaman sa Pagkastigo at Paghatol

Mula sa mga salita ng Diyos, nakita ko na umaasa ang Diyos na mabubuhay tayo para sa paghahangad ng katotohanan at para sa kung ano ang makatarungan, at kung isusuko natin ang katotohanan para sa pansamantalang kasiyahan, kung gayon ay mawawala sa atin ang ating dignidad, at higit sa lahat, ang halaga at kahulugan ng buhay. Dati, hindi ko alam kung ano ang isang makabuluhang buhay. Inakala kong ang pag-aaral ng kaalaman sa eskuwela, ang pagpasok sa isang magandang unibersidad at pagkakaroon ng magandang kinabukasan ay makakakuha ng paghanga ng iba, at na mangangahulugan itong mabibigyang-kabuluhan ko ang buhay ko. Pero sa hindi inaasahan, pagkatapos ng maraming taon ng pag-aaral, hindi lang sa wala itong naituro sa akin kung paano umasal, naligaw pa ako ng landas. Nakalimutan ko pa nga na galing ako sa Diyos, at na ang hininga ng buhay na ito ay ibinigay sa akin ng Diyos, at pininsala at nilinlang pa ako ni Satanas. Sa huli, halos naging katulad na ako ni Satanas, nilalabanan at itinatatwa ang Diyos, at namumuhay nang walang anumang halaga o dignidad. Ngayon, pinipili kong tahakin ang landas ng pananalig sa Diyos at paghahangad ng katotohanan. Kahit hindi ako nauunawaan at sinisiraan ako ng pamilya at mga kaibigan ko, at sa hinaharap, maaring hindi ako mamuhay nang mayaman o makuha ang paghanga ng mga tao, sa pamamagitan ng pananampalataya sa Diyos at paggawa ng aking tungkulin, mauunawaan ko ang katotohanan at magkakamit ng buhay. Ito ang pinakamakabuluhang bagay, at hindi mawawalan ng saysay ang pagdurusang ito. Kaya gaano man nila ako sinubukang hikayatin, hindi ako natinag, at alam kong ang lakas na ito ay ibinigay sa akin ng Diyos.

Pagkatapos niyon, hindi ako pumasok sa unibersidad, at sa halip, ginawa ko ang aking tungkulin sa iglesia. Sa pamamagitan ng pagbabahaginan at paglalantad ng Diyos, nagkaroon ako ng mas malalim na pagkaunawa sa aking paghahangad ng kaalaman. Sabi ng Makapangyarihang Diyos: “Sa proseso ng pagkuha ng mga tao ng kaalaman, sa pamamagitan ng paggamit ng lahat ng uri ng pamamaraan, maging ito man ay pagkukuwento, simpleng pagbibigay sa kanila ng ilang kaalaman, o pagpapahintulot sa kanila na tugunan ang kanilang mga pagnanais o adhikain, patungo sa anong daan ba talaga nais akayin ni Satanas ang mga tao? Iniisip ng mga tao na walang mali sa pagkatuto ng kaalaman, na ito ay ganap na likas at may katwiran. Upang ilagay ito sa paraang nakakaakit pakinggan, ang magtatag ng matatayog na adhikain o ang magkaroon ng mga ambisyon ay pagkakaroon ng mga motibasyon, at ito dapat ang tamang landas sa buhay. Kung maisasakatuparan ng isang tao ang sarili niyang mga adhikain, o makapagtatatag ng isang matagumpay na propesyon sa kanyang buhay, hindi ba’t mas maluwalhati iyon na pamumuhay? Sa ganitong paraan, hindi lamang mapararangalan ng isang tao ang sariling mga ninuno kundi magkakaroon din siya ng pagkakataon na mag-iwan ng bakas para sa darating na mga henerasyon—hindi ba’t mabuting bagay ito? Ito ay isang mabuting bagay sa mga mata ng mga taong makamundo, at sa kanila ay dapat itong maging angkop at positibo. Si Satanas ba, gayumpaman, nang may mga masasamang motibo, ay umaakay sa mga tao patungo sa gayong daan at pagkatapos ay ganoon na lamang? Siyempre hindi. Sa katunayan, gaano man kaengrande ang mga adhikain ng tao, gaano man kamakatotohanan ang mga pagnanais ng tao o gaano man maaaring kaangkop ang mga ito, ang lahat ng gustong matamo ng tao, ang lahat ng hinahanap ng tao, ay hindi mapaghihiwalay na nauugnay sa dalawang salita. Ang dalawang salitang ito ay lubhang mahalaga sa bawat tao sa buong buhay nila, at ang mga ito ay mga bagay na binabalak na ikintal ni Satanas sa tao. Ano ang dalawang salitang ito? Ang mga ito ay ‘kasikatan’ at ‘pakinabang.’ Gumagamit si Satanas ng isang napakabanayad na paraan, isang paraan na lubos na naaayon sa mga kuru-kuro ng mga tao, at na hindi masyadong agresibo, para magdulot sa mga tao na tanggapin nila nang hindi nila namamalayan ang mga paraan at batas nito ng pananatiling buhay, makagawa ng mga layon sa buhay at direksyon sa buhay, at magtaglay ng mga adhikain sa buhay. Gaano man tila katayog pakinggan ang mga paglalarawan ng mga tao sa kanilang mga adhikain sa buhay, ang mga adhikain na ito ay palaging umiikot lamang sa kasikatan at pakinabang. Ang lahat ng hinahabol ng sinumang dakila o sikat na tao—o, sa katunayan, ng sinumang tao—sa buong buhay niya ay nauugnay lang sa dalawang salitang ito: ‘kasikatan’ at ‘pakinabang.’ Iniisip ng mga tao na sa sandaling magkaroon sila ng kasikatan at pakinabang, may kapital sila para magtamasa ng mataas na katayuan at malaking kayamanan, at upang magsaya sa buhay. Iniisip nila na sa sandaling mayroon na silang kasikatan at pakinabang, may kapital na sila para maghangad ng kasiyahan at makibahagi sa walang-pakundangang pagtatamasa ng laman. Alang-alang sa kasikatan at pakinabang na ito na ninanais nila, ang mga tao ay masaya at di-namamalayang ibinibigay kay Satanas ang kanilang mga katawan, puso, at maging ang lahat ng mayroon sila, kasama na ang kanilang kinabukasan at kapalaran. Ginagawa nila ito nang walang reserbasyon, ni wala ni isang sandali ng pagdududa, at hindi kailanman nalalaman na bawiin ang lahat ng minsang mayroon sila. Mapapanatili ba ng mga tao ang anumang kontrol sa kanilang mga sarili sa sandaling isuko na nila ang kanilang sarili kay Satanas at maging tapat dito sa ganitong paraan? Tiyak na hindi. Sila ay ganap at lubos na kontrolado ni Satanas. Sila ay ganap at lubos na nalugmok sa putikang ito, at hindi magawang mapalaya ang kanilang mga sarili” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi VI). Pagkatapos basahin ang mga salita ng Diyos, sa wakas ay napagtanto ko na inakit pala ako ni Satanas sa maling landas ng paghahangad ng kasikatan at pakinabang. Talagang lihim na mapanira at buktot si Satanas: Gumagamit muna ito ng isang bagay na tila lehitimo, para hikayatin ang mga tao na mag-aral at matuto ng kaalaman, at pagkatapos, sa proseso ng pag-aaral, nang hindi natin namamalayan, ikinikintal nito sa puso ng mga tao ang iba’t ibang satanikong kaisipan at pahayag, tulad ng “Kayang baguhin ng kaalaman ang iyong kapalaran,” “Maliliit ang ibang paghahangad, ang mga libro ang nakahihigit sa lahat ng ito,” “Mamukod-tangi at magbigay karangalan sa iyong mga ninuno,” at “Ang mga nagpapagal gamit ang kanilang isipan ay namamahala sa iba, at ang mga nagpapagal gamit ang kanilang mga kamay ay pinamamahalaan ng iba.” Ang mga ideyang ito ay nag-uudyok sa atin na sambahin ang kaalaman at maghangad ng kasikatan at pakinabang, iniisip na ang pagtamo ng mas mataas na pinag-aralan ay hahantong sa magandang trabaho, magbibigay-karangalan sa ating mga ninuno, at magbibigay-daan sa atin na makatakas sa buhay ng pagpapakapagod. Kaya naisip ko na sa pamamagitan ng pagpasok sa unibersidad, mababago ko ang aking kapalaran, at makakamit ang tinatawag ng mga tao na magandang buhay. Nagsimula akong magtuon sa mga iskor at ranggo sa pagsusulit, at madalas akong nadidismaya at nanlulumo kapag hindi nagbubunga ng magagandang grado ang mga pagsisikap ko. Kahit na maraming beses kong naramdaman na ang buhay bilang estudyante ay hungkag at nakakabagot, o nakaramdam ako ng sakit dahil sa pakikipagkompetensiya sa iba para sa mga ranggo, handa pa rin akong magdusa at magpagal para sa layong ito, hindi alam kung paano kumawala at lumaban. Naisip ko ang katabi ko sa klasrum. Madalas siyang magsunog ng kilay sa kanyang pagtatangkang makapasok sa isang magandang unibersidad, pero nagkaroon siya ng isang di-pangkaraniwang sakit dahil sa sobrang pagkabalisa. Sa huli, kinailangan niyang huminto sa pag-aaral para magpagaling. Nariyan din iyong estudyanteng umulit ng taon na nagpakamatay sa pagtalon. Sa iba, tila maliit lang naman ang diperensiya sa puntos, pero mas pinahalagahan niya ang iskor na iyon kaysa sa kanyang buhay. Sa huli ay pinili niyang tumalon. Ito rin ay sanhi ng paghahangad ng kasikatan at pakinabang. Mula sa mga katunayang ito, nakita ko ang masasamang intensyon ni Satanas na akitin ang mga tao sa paghahangad ng kasikatan at pakinabang. Hindi lang tayo inilalayo ni Satanas sa Diyos, kundi pinahihirapan at pinaglalaruan din tayo kung kailan nito gusto, hanggang sa huli ay nilalamon tayo nito. Kung hindi ito inilantad ng Diyos, hindi ko kailanman makikita nang malinaw na ang kasikatan at pakinabang ay mga panlalansi na ginagamit ni Satanas para gawing tiwali ang mga tao, at magpapatuloy sana ako sa pagdurusa ng lahat ng uri ng hindi kinakailangang paghihirap para sa kasikatan at pakinabang, at higit pa, mapapalayo sana ako sa Diyos at isasara ang pinto sa Kanyang kaligtasan. Nag-aral akong mabuti nang mahigit sampung taon para makamit ang paghanga ng iba, at napabayaan ko at nakalimutan pa nga ang tungkol sa pananampalataya sa Diyos. Kung hindi dahil sa pag-ibig ng Diyos, sa Kanyang pagsasaayos na tulungan ako ng mga kapatid at dalhin ako sa buhay iglesia, hindi ko alam kung gaano katagal akong magpapagala-gala sa pagkalito.

Sa mga nakalipas na taon, sa pamamagitan ng paggawa ng aking tungkulin at pagbabasa ng mga salita ng Diyos, lalo kong nakikita na ang landas ng pananampalataya sa Diyos ang tamang landas sa buhay. Ibinunyag sa atin ng Diyos ang lahat ng hiwaga ng katotohanan, halimbawa, kung paano umunlad ang sangkatauhan hanggang sa kung nasaan tayo ngayon, kung saan nagmula ang mga tao at kung saan sila patungo, ang katotohanan kung paano ginawang tiwali ni Satanas ang sangkatauhan, kung paano lutasin ang mga tiwaling disposisyon at isabuhay ang isang tunay na wangis ng tao, kung paano makilala at sumamba sa Diyos, kung paano maging isang pasok sa pamantayan na nilikha, at iba pa. Sa mga katotohanang ipinahayag ng Diyos, nakita ko ang direksyon ng buhay, at natagpuan ko ang halaga ng aking buhay. Talagang nagpapasalamat ako na dumating sa akin ang pagliligtas ng Diyos, na nagbigay-daan sa akin na makabalik sa harap Niya. Salamat sa Diyos!


51. Pagbitaw sa Pagkakautang Ko sa Aking Ama

Ni Lan Yu, Tsina

Banayad at malamlam ang sikat ng araw sa hapon ng taglamig, lumalagos mula sa bintana papunta sa pasamano na puno ng mga halaman, at sabik na sinasalo ng ilang paso ng mga bulaklak at halaman ang masustansiyang sikat ng araw. Tumanaw si Lan Yu sa bintana, dinarama ang simoy ng kalayaan. Nasentensiyahan siya ng tatlong taon at apat na buwan dahil sa pananampalataya sa Diyos, at kalalaya lang niya. Dalawang beses na ring inaresto ang ate niya, at inaresto rin ang tatay niya at sinentensiyahan ng tatlo at kalahating taon. Paglaya nila, nanatili silang nasa ilalim ng mahigpit na pagsubaybay bilang mga pangunahing target ng gobyerno ng CCP. Mahigit sampung taon na silang hiwa-hiwalay at hindi muling magkasama-sama. Kalaunan, sa tulong ng mga kapatid, nakontak ni Lan Yu ang kanyang tatay, at ang pananabik na kinimkim niya nang mahigit isang dekada ay hindi na niya mapigilan. Sa wakas, makikita na niya ang kanyang tatay na nangulila siya nang matagal! Puno ng pananabik, humangos si Lan Yu papunta sa lugar kung saan sila muling magkikita ng kanyang tatay. Habang malapit na siya sa kanyang destinasyon, sa bintana ng sasakyan, natanaw ni Lan Yu sa di-kalayuan ang isang matandang lalaki na nakatayo sa tabi ng taxi, may takip ang kalahati ng mukha nito. Pinagmasdang mabuti ni Lan Yu ang matandang lalaki, at bigla, kumunot ang noo niya at nanlalaki ang mga matang tumitig sa matanda—Hindi ba’t iyon ang tatay niya, na hindi niya nakita sa loob ng labing-apat na taon? Sumisilip ang mga puting buhok mula sa ilalim ng kanyang sumbrero, at ang dating matipunong lalaki na naaalala niya ay hindi na gaanong tuwid tumayo. Nakatayo sa gilid ng daan ang payat na lalaki, palinga-linga na parang may hinahanap. Nang lumiko sa kanto at huminto ang kanyang sasakyan, sabik na binuksan ni Lan Yu ang pinto ng sasakyan at nagmamadaling lumapit sa kanyang tatay. Pinigilan niya ang mga luha na malapit nang pumatak at marahang tumawag, “Tay!” Sumagot ang kanyang tatay, “‘Oy!” Mamasa-masa na ang mga mata nito habang sumasagot, niyayaya siya, “Bilis, sakay na sa kotse. Umuwi na tayo.”

Lumubog ang araw sa kanluran, at kinulayan ng pula ng takipsilim ang bawat sulok ng bayan. Unti-unti nang lumalatag ang ginaw ng taglamig, at bagama’t humahaplos ang hangin sa mukha ni Lan Yu, hindi siya nilalamig. Pagpasok sa bahay, dali-daling inayos ng tatay niya ang higaan at tinanong si Lan Yu kung ano ang gusto niyang kainin, at nakita niya ang sariling nababalot ng init at kaligayahan. Paglingon niya, bigla niyang nakita ang isang CT scan na nakasabit sa dingding, at pagbukas niya ng pinto ng silid sa loob, napansin niya ang mga supot ng gamot sa mesa. Nahulaan ni Lan Yu na siguro ay may sakit ang kanyang tatay, at hindi niya maiwasang mag-alala. Pagkatapos ng hapunan, nag-usap sina Lan Yu at ang kanyang tatay tungkol sa kanilang mga karanasan sa mga nakalipas na taon, at nalaman niyang dalawang beses nagkaroon ng tuberculosis ang kanyang tatay sa bilangguan. Malubhang nasira ang mga baga nito, at humihingal ito at umuubo sa sandaling magkasipon. Nitong huling dalawang taon, na-diagnose din ito na may mga bato sa apdo. Kamakailan ay umiinom ito ng gamot para kontrolin ang sakit; kung lalala, kakailanganin itong operahan. Dahil sa patuloy na panggigipit ng mga pulis ng CCP, hindi nangahas ang kanyang tatay na kontakin ang mga kapatid sa loob ng mahigit siyam na taon at hindi ito nakapamuhay ng buhay iglesia, at palihim na lang itong pinadadalhan ng mga kapatid ng pinakabagong mga salita ng Diyos, mga video ng patotoong batay sa karanasan, at iba pa. Habang nakikinig sa pagsasalaysay ng kanyang tatay, labis na nalungkot si Lan Yu. Napakalaki ng tiniis ng kanyang tatay dahil sa pag-uusig ng CCP, at bilang anak nito, wala siyang nagawang kahit ano para dito, pakiramdam niya’y hindi siya naging mabuting anak. Kalaunan, nang malaman ng mga kamag-anak ni Lan Yu na nakalaya na siya sa bilangguan, tumawag sila sa kanya, paulit-ulit siyang hinihimok, “Tumatanda na ang tatay mo, at hindi maganda ang kalusugan niya; kailangan niya ng mag-aalaga sa kanya. Ngayong nakabalik ka na, dapat kang magtrabaho, kumita ng pera, at alagaan siya.” Umalingawngaw sa puso ni Lan Yu ang mga salita ng kanyang mga kamag-anak, at naisip niya, “Pinalaki ako ng tatay ko, at dinala niya rin ako sa harap ng Diyos, at tinuruan akong piliin ang tamang landas sa buhay. Ngayong matanda na siya at may sakit, dapat kong tuparin ang responsabilidad ko bilang anak, samahan siya at kausapin siya, at alagaan siya para maging masaya siya araw-araw.” Pagkatapos ay kumonsulta si Lan Yu sa mga doktor online tungkol sa kondisyon ng kanyang tatay, at nagtrabaho siya nang mabuti para kumita ng pera upang hindi na mag-alala ang kanyang tatay sa kawalan ng sapat na pera para sa gamot at pagpapagamot. Gustong-gusto talaga ni Lan Yu na makasama nang mas matagal ang kanyang tatay, at sa tuwing nakikita niya ang ngiti sa mukha ng kanyang tatay, sumasaya siya.

Isang araw, umuwi si Lan Yu mula sa trabaho, at sinabi ng tatay niya na may dumating na sulat mula sa mga lider. Ang sabi sa sulat, dahil maaaring puntahan at gipitin ng mga pulis si Lan Yu anumang oras habang nasa bahay siya at hindi niya magagawa ang kanyang tungkulin doon, at dahil kailangang-kailangan ng iglesia ng mga tao para sa tungkuling nakabatay sa teksto, umaasa silang aalis siya ng bahay para gawin ang kanyang tungkulin. Pagkabasa ng sulat, nakaramdam si Lan Yu ng magkahalong saya at pag-aalala. Ilang taon na siyang hindi nakagagawa ng tungkulin, at bilang isang nilikha na tumatamasa sa lahat ng ibinigay ng Diyos sa kanya, hindi mapalagay ang kanyang konsensiya. Pero hindi mapigilan ni Lan Yu na mag-alala para sa kanyang tatay. Kamakailan, lumala ang sakit ng tatay niya, at araw-araw sumasakit ang apdo nito. Kung aalis siya, sino ang mag-aalaga rito kung kakailanganin nitong operahan isang araw? Kung aalis siya para gawin ang mga tungkulin niya, walang maiiwan para mag-abot dito ng tubig o gamot. Naalala ni Lan Yu na narinig niyang sinabi minsan ng kanyang tatay, “Dahil pinaghahahanap ang ate mo at inaresto ka’t sinentensiyahan, pinuna ako at sinisi ng mga kamag-anak natin, at iniwasan ako ng mga taga-nayon.” Walang mapagsabihan ang kanyang tatay ng sakit na nararamdaman nito, at naging sobrang negatibo nito at nanghina ito na naisipan pa nga nitong magpakamatay. Pero kalaunan, sa pagkaalala sa mga salita ng Diyos, nakaahon ito sa pagkanegatibo. Labis na nag-alala si Lan Yu, iniisip na, “Paano kung umalis ako ng bahay para gawin ang tungkulin ko, at sa pagdurusa niya ay may gawing kahangalan ang tatay ko? Tumatanda na siya at kailangan niya ng mag-aalaga sa kanya; ano na lang ang iisipin sa akin ng mga kamag-anak at kaibigan ko kung aalis ako ng bahay? Hindi ba’t sasabihin nila na hindi ako mabuting anak at wala akong pagkatao? Pero hindi ko naman magagawa ang tungkulin ko sa bahay. Mula nang makalaya ako sa bilangguan, ilang beses nang tumawag ang mga pulis para hilingin sa akin na mag-ulat sa istasyon at pumirma ng isang pahayag ng pagsisisi.” Sa pag-iisip pa lang sa isang hinaharap na puno ng walang katapusang panggigipit ng pulisya kung saan hindi siya makadadalo sa mga pagtitipon o makagagawa ng kanyang tungkulin, sa huli ay nagpasya si Lan Yu na umalis ng bahay para gawin ang kanyang tungkulin. Pero nang lumabas siya sa kanyang silid-tulugan at nakita ang mahinang anyo ng kanyang tatay sa bintana ng sala, para bang nakikita niya ang kanyang tatay na mag-isa sa bahay pagkaalis niya, na walang kasama. Bumalik siya sa kanyang silid-tulugan, umiiyak habang nananalangin sa Diyos, “O Diyos, gusto kong gawin ang tungkulin ko, pero nag-aalala ako na walang mag-aalaga sa tatay ko. Tumatanda na ang tatay ko, pero wala ako sa tabi niya para maging mabuting anak sa kanya. Pakiramdam ko, sa paggawa nito, talagang wala akong pagkatao. O Diyos, napakahirap ng desisyong ito. Pakiusap, bigyang-liwanag at gabayan Mo ako para maunawaan ko ang mga layunin Mo.”

Pagkatapos manalangin, binasa ni Lan Yu ang mga salita ng Diyos: “Kung, batay sa kapaligirang pinamumuhayan mo at sa kontekstong kinalalagyan mo, ang paggalang sa iyong mga magulang ay hindi sumasalungat sa pagkumpleto mo sa atas ng Diyos at paggawa mo sa iyong tungkulin—o, sa madaling salita, kung hindi naaapektuhan ng paggalang sa iyong mga magulang ang iyong debosyon sa iyong tungkulin—maaari mong parehong isagawa ang mga ito nang sabay. Hindi mo kailangang humiwalay sa iyong mga magulang sa panlabas, at hindi mo kailangang talikuran o tanggihan sila sa panlabas. Sa anong sitwasyon ito nalalapat? (Kapag hindi sumasalungat ang paggalang sa mga magulang sa paggampan sa tungkulin.) Tama iyan. Sa madaling salita, kung hindi sinusubukan ng iyong mga magulang na hadlangan ang iyong pananampalataya sa Diyos, at mga mananampalataya rin sila, at talagang sinusuportahan at hinihikayat ka nila na gawin ang iyong tungkulin nang may debosyon at kumpletuhin mo ang atas ng Diyos, ang relasyon mo sa iyong mga magulang ay hindi isang tipikal na relasyon ng laman sa pagitan ng magkakamag-anak; sa halip, isa itong relasyon sa pagitan ng magkakapatid sa iglesia. Sa ganoong sitwasyon, bukod sa pakikisalamuha sa kanila bilang mga kapatid sa iglesia, dapat mo ring tuparin ang ilan sa iyong mga responsabilidad bilang kanilang anak. Tama rin na pakitaan mo sila ng kaunti pang malasakit. Basta’t hindi ito nakaaapekto sa paggampan sa tungkulin mo, ibig sabihin, basta’t hindi nila nalilimitahan ang iyong puso, maaari mong tawagan ang iyong mga magulang upang kumustahin sila at magpakita ng kaunting pagmamalasakit sa kanila, maaari mo silang tulungang lutasin ang ilang suliranin at asikasuhin ang ilan sa kanilang problema sa buhay, at maaari mo silang tulungang lutasin ang ilan sa mga suliraning mayroon sila sa usapin ng kanilang buhay pagpasok—maaari mong gawin ang lahat ng bagay na ito. Sa madaling salita, kung hindi hinahadlangan ng iyong mga magulang ang iyong pananampalataya sa Diyos, dapat mong panatilihin ang relasyong ito sa kanila, at dapat mong tuparin ang iyong mga responsabilidad sa kanila. At bakit dapat mo silang pakitaan ng malasakit, alagaan, at kumustahin? Dahil anak ka nila. Dahil may ganito kang relasyon sa kanila, mayroon kang isa pang uri ng responsabilidad, kaya dapat mo silang kumustahin pa nang kaunti at bigyan sila ng higit pang tulong. Basta’t hindi ito nakaaapekto sa paggampan mo sa iyong tungkulin, at basta’t hindi hinahadlangan o ginugulo ng mga magulang mo ang iyong pananalig sa Diyos at ang iyong paggampan sa tungkulin, at hindi ka rin nila pinipigilan, kung gayon ay natural at nararapat na tuparin mo ang iyong mga responsabilidad sa kanila, at dapat mo itong gawin hanggang sa antas na hindi ka inuusig ng iyong konsensiya—ito ang pinakamababang pamantayan na dapat mong matugunan. Kung hindi mo magawang maging mabuting anak sa iyong mga magulang sa tahanan dahil sa epekto at paghadlang ng iyong mga sitwasyon, hindi mo kailangang sundin ang regulasyong ito. Dapat mong ipasailalim ang iyong sarili sa mga pamamatnugot ng Diyos at dapat kang magpasakop sa Kanyang mga pagsasaayos, at hindi mo kailangang ipilit na maging mabuting anak sa iyong mga magulang” (Ang Salita, Vol. VI. Ukol sa Paghahangad sa Katotohanan. Ang Kahulugan ng Paghahangad sa Katotohanan (4)). “Magkakaibang bagay ang hinihingi ng Diyos sa iba’t ibang tao; mayroon Siyang mga natatanging hinihingi sa kanila. Ang mga naglilingkod bilang lider at manggagawa ay tinawag ng Diyos, kaya dapat nilang tanggapin ang atas ng Diyos at talikuran ang lahat upang sumunod sa Kanya; hindi nila nagagawang manatili kasama ang kanilang mga magulang at igalang ang mga ito. Isang uri iyon ng sitwasyon. Ang mga ordinaryong tagasunod ay hindi tinawag ng Diyos, kaya maaari silang manatili kasama ng kanilang mga magulang at igalang ang mga ito. Walang gantimpala sa paggawa nito nang maayos, at wala silang makakamit na anumang pagpapala dahil dito, ngunit kung hindi sila magpapakita ng pagiging mabuting anak, wala silang pagkatao. Sa katunayan, ang paggalang sa mga magulang ay isa lang uri ng responsabilidad, at malayo ito sa pagsasagawa sa katotohanan. Ang pagpapasakop sa Diyos ang siyang pagsasagawa sa katotohanan, ang pagtanggap sa atas ng Diyos ang siyang pagpapamalas ng pagpapasakop sa Diyos, at ang mga tumatalikod sa lahat ng bagay upang gawin ang kanilang mga tungkulin ang siyang mga tagasunod ng Diyos. Bilang buod, ang pinakamahalagang gampaning nasa harapan mo ay ang gawin nang maayos ang iyong tungkulin. Iyon ang pagsasagawa sa katotohanan, at isa itong pagpapamalas ng pagpapasakop sa Diyos” (Ang Salita, Vol. VI. Ukol sa Paghahangad sa Katotohanan. Ang Kahulugan ng Paghahangad sa Katotohanan (4)). Pinagnilayan ni Lan Yu ang mga salita ng Diyos, at napagtanto niyang ang pagiging mabuting anak sa mga magulang ay isang responsabilidad na dapat nilang tuparin, at na, sa mga pagkakataong hindi nito naaapektuhan ang tungkulin ng isang tao at pinahihintulutan ng sitwasyon, maaaring tuparin ng isang tao ang kanilang mga responsabilidad bilang mabuting anak sa kanilang mga magulang. Gayumpaman, kung hindi pinahihintulutan ng mga kondisyon, kung gayon ay dapat pumili ang isang tao batay sa sitwasyon at sa tungkuling ginagawa niya. Tulad ng ilang kapatid na hindi inaresto ng CCP at hindi pumapasan ng mahahalagang gawain sa iglesia, kaya nilang alagaan ang kanilang mga magulang habang ginagawa ang kanilang mga tungkulin. Ngunit may ilang taong nahaharap sa pagtugis at pag-uusig mula sa CCP, at hindi nila magagawa ang kanilang mga tungkulin kung hindi sila aalis ng bahay, kaya sa gayong mga sitwasyon, hindi maaaring ang iisipin lang nila ay ang pag-aalaga sa kanilang mga magulang—dapat nilang unahin ang kanilang mga tungkulin. Naisip ni Lan Yu na, bagama’t kaya niyang alagaan ang kanyang tatay sa bahay, palagi siyang gigipitin at pagbabantaan ng mga pulis ng CCP, kaya hindi niya magagawa ang kanyang mga tungkulin sa bahay. May kakulangan ng mga tao para sa tungkuling nakabatay sa teksto, at kailangan niyang isaalang-alang ang gawain ng iglesia. Bilang mga nilikha, bukod sa kanilang mga responsabilidad sa kanilang mga magulang, dapat higit na sambahin ng mga tao ang Lumikha at tuparin ang kanilang mga tungkulin bilang mga nilikha. Naalala ni Lan Yu na sinabi ng Panginoong Jesus: “Ang umiibig sa ama o sa ina nang higit kaysa sa Akin ay hindi karapat-dapat sa Akin” (Mateo 10:37). Hinihingi ng Diyos na talikuran ng mga tao ang lahat para mapalugod Siya, tulad ng ginawa nina Pedro at Juan. Nagawa nilang magpasyang iwanan ang kanilang mga magulang at mga pagmamahal sa pamilya para sumunod sa Panginoon at ipangaral ang ebanghelyo, at sa mga mata ng Diyos, mayroon silang pagkatao. Dati, inakala ni Lan Yu na ang mga hindi mabuting anak sa kanilang mga magulang ay may pinakamasamang pagkatao, pero ngayon, naunawaan na niya na hindi sinusukat ng Diyos kung may pagkatao ba ang isang tao batay sa kung mabuting anak ba siya sa kanyang mga magulang, kundi batay sa kung nagagawa ba niyang gampanan nang maayos ang kanyang mga tungkulin bilang isang nilikha para mapalugod ang Diyos. Naisip ni Lan Yu kung paano siya nag-atubili at labis na nag-isip nang maharap sa kanyang tungkulin, palaging nag-aalala para sa kanyang tatay, at hindi magawa ang kanyang tungkulin. Pero kahit pa maging isa siyang mabuting anak na lubos na pinupuri, hindi siya magiging tapat sa Diyos, at hindi siya sasang-ayunan ng Diyos. Napagtanto niya na ang pinakamahalaga sa puntong ito ay ang paggawa ng tungkulin ng isang nilikha, at na ito lamang ang halaga ng kanyang buhay. Nang maisaisip ito, nakaramdam ng kalayaan si Lan Yu at naging handang umalis ng bahay para gawin ang kanyang tungkulin.

Tinapos ni Lan Yu ang tatlong buwang muling pagsasama nila ng kanyang tatay, at umalis ng bahay para gawin ang kanyang tungkulin sa ibang lugar. Pero sa kaibuturan ng puso niya, nag-aalala at nababahala pa rin siya para sa kanyang tatay, at nakokonsensiya siya, palaging iniisip kung kailan siya makababalik para bumisita. Minsan, umuwi ang isang sister na nakikipagtulungan sa kanya para asikasuhin ang isang bagay, at nang maisip niya kung paano muling makakasama ng sister na ito ang pamilya nito, hindi na mapakali ang kanyang puso. Habang nakatitig ang kanyang mga mata sa kompyuter, napuno ang isip niya ng larawan ng kanyang tatay na nakaupo sa silya at naghihintay sa kanyang pag-uwi. Ginigipit kaya ito ng mga pulis? Kumusta na kaya ang kalagayan nito? Lumala kaya ang sakit nito? Ano na lang ang sasabihin ng mga kamag-anak at kaibigan niya tungkol sa pag-alis niya ng bahay gayong may sakit pa ang tatay niya? Nalulunod ang isipan ni Lan Yu sa ganitong mga isipin, at hindi na siya makatutok sa ginagawa niyang trabaho. Napagtanto niyang mali ang kanyang kalagayan, kaya nanalangin siya sa Diyos. Sa kanyang mga debosyonal, nabasa niya ang isang sipi ng mga salita ng Diyos na labis na nakatulong sa kanya. Sabi ng Makapangyarihang Diyos: “Pinipili ng karamihan sa mga tao na umalis ng bahay para gampanan ang kanilang tungkulin sa isang aspekto dahil sa mas malalawak na obhetibong sitwasyon, kung saan kakailanganin nilang iwan ang kanilang mga magulang at hindi sila maaaring manatili sa tabi ng kanilang mga magulang para alagaan at samahan ang mga ito. Hindi naman sa kusang-loob nilang iniiwan ang kanilang mga magulang. Ito ang isang obhetibong dahilan. Sa kabilang banda, ayon sa subhetibong pananaw, umaalis ka para gampanan ang iyong tungkulin hindi para iwasan ang mga responsabilidad mo sa mga magulang mo, kundi dahil sa tawag ng Diyos. Upang makipagtulungan sa gawain ng Diyos, tanggapin ang Kanyang tawag, at gampanan ang tungkulin ng isang nilikha, wala kang pagpipilian kundi ang iwan ang iyong mga magulang; hindi ka maaaring manatili sa kanilang tabi para samahan at alagaan sila. Hindi mo sila iniwan para makaiwas sa mga responsabilidad, hindi ba? Ang pag-iwan sa kanila para makaiwas sa iyong mga responsabilidad at ang pangangailangang iwan sila para tanggapin ang tawag ng Diyos at gampanan ang iyong tungkulin—hindi ba’t magkaiba ang kalikasan ng mga ito? (Oo.) Sa puso mo, mayroon kang pagmamalasakit sa iyong mga magulang at nangungulila ka sa kanila; hindi hungkag ang iyong mga damdamin. Kung pahihintulutan ng mga obhetibong sitwasyon, at nagagawa mong manatili sa kanilang tabi habang ginagampanan din ang iyong tungkulin, kung gayon, magiging handa kang samahan sila, regular silang aalagaan, at tutuparin ang iyong mga responsabilidad. Subalit dahil sa mga obhetibong sitwasyon, dapat mo silang iwan at hindi ka maaaring manatili sa tabi nila. Hindi naman sa ayaw mong tuparin ang iyong mga responsabilidad bilang kanilang anak, kundi dahil hindi mo ito kayang gawin. … Sa katunayan, hindi ka hindi mabuting anak. Hindi sa umabot ka na sa punto ng kawalan ng pagkatao, kung saan ni ayaw mo nang magmalasakit sa iyong mga magulang o tuparin ang iyong mga responsabilidad sa kanila. Dahil sa iba’t ibang obhetibong dahilan kaya hindi mo nagagawang tuparin ang iyong mga responsabilidad—hindi ibig sabihin nito na hindi ka mabuting anak” (Ang Salita, Vol. VI. Ukol sa Paghahangad sa Katotohanan. Paano Hangarin ang Katotohanan (16)). Pagkatapos magbasa ng mga salita ng Diyos, nakaunawa na si Lan Yu. Kapag iniiwan ng mga tao ang kanilang mga magulang para gawin ang kanilang tungkulin dahil sa kanilang pananampalataya sa Diyos, hindi ito pagiging masamang anak, dahil ang intensyon nila ay hindi para iwasan ang responsabilidad, kundi para gawin ang tungkulin ng isang nilikha. Halimbawa, ang mga Kristiyanong iyon sa Kapanahunan ng Biyaya, iniwan nila ang kanilang mga magulang at mga anak upang ipalaganap ang ebanghelyo ng Diyos sa buong mundo, na siyang pinakamakatarungang bagay sa sangkatauhan. Gusto rin ni Lan Yu na maging mabuting anak sa kanyang tatay, at umasang masamahan ito at matulungan itong gugulin nang mapayapa ang mga taon ng pagtanda nito. Gusto rin niyang magtipon ang kanilang buong pamilya, magbasa ng mga salita ng Diyos, at magbahagi ng kanilang mga pagkaunawang batay sa karanasan. Pero dahil nakatira siya sa isang ateistang bansa na walang kalayaan sa relihiyon, hindi pinahihintulutan ng CCP ang mga tao na manampalataya sa Diyos o lumakad sa tamang landas, at kung mananatili siya sa tabi ng kanyang tatay, hindi niya magagawa ang kanyang tungkulin. Bukod dito, malapit nang matapos ang gawain ng Diyos, nagsimula na ang malalaking kalamidad, at marami pa ring tao ang hindi tumanggap sa gawain ng Diyos sa mga huling araw. Tungkulin niyang ipakalat ang ebanghelyo ng Diyos at magdala ng mas maraming tao sa harap ng Diyos, at iba siya sa mga umiiwas sa kanilang mga responsabilidad at ayaw maging mabuting anak sa kanilang mga magulang. Sa pagkaunawa sa mga bagay na ito, hindi na gaanong nabagabag o nalimitahan ang kanyang puso. Kalaunan, sa mga libreng oras niya mula sa paggawa ng tungkulin, sumusulat ng liham si Lan Yu sa kanyang tatay para ikuwento ang kanyang kalagayan. Pagkaraan ng ilang panahon, nakatanggap siya ng sulat mula sa kanyang tatay, na nagsasabing nakahanap ang kanyang pinsan ng reseta para magamot ang mga bato nito sa apdo, at kasalukuyan na nitong iniinom ang ikalawa nitong kurso ng gamot. Mas maliit na ang mga bato sa apdo nito kaysa dati; hindi na kasingsakit ng dati ang nararanasan ng kanyang ama, at bumuti na nang husto ang kalagayan nito. Pagkabasa nito, naantig si Lan Yu at napaiyak, at naramdaman niya ang awa at pagpapala ng Diyos.

Minsan, nakikipag-usap si Lan Yu sa isang sister na nagpapatuloy sa bahay, at sinabi ng sister na madalas itong padalhan ng pera ng mga anak nito, at na kapag binibisita ito ng mga anak, binibilhan ito ng mga bagay-bagay. Naisip ni Lan Yu na halos isang taon na siyang malayo sa bahay pero hindi siya makapangahas tumawag sa kanyang tatay o bilhan ito ng damit o mga bitamina dahil sa pag-uusig ng CCP. Bilang isang anak, wala pa siyang nagawa para sa kanyang tatay kahit na matanda na siya. Palagi niyang nararamdaman na may pagkakautang siya sa kanyang tatay, at hindi mapalagay ang kanyang puso. Kalaunan, naghanap siya, pinagninilayan kung bakit palagi niyang nararamdaman na may pagkakautang siya sa kanyang tatay. Binasa niya ang mga salita ng Diyos at natagpuan ang ugat na sanhi ng kanyang problema. Sabi ng Makapangyarihang Diyos: “Dahil sa pangongondisyon ng tradisyonal na kultura ng mga Tsino, sa tradisyonal na kuru-kuro ng mga Tsino ay naniniwala sila na kailangan silang maging mabuting anak sa kanilang mga magulang, at na sinumang hindi mabuting anak ay isang mapaghimagsik na anak. Naitanim na ang mga ideyang ito sa mga tao mula pagkabata, at itinuturo ang mga ito sa halos bawat sambahayan, pati na rin sa bawat paaralan at sa lipunan sa pangkalahatan. Kapag napuno ng ganoong mga bagay ang ulo ng isang tao, iniisip niya, ‘Mas mahalaga ang pagiging mabuting anak kaysa sa anupaman. Kung hindi ako mabuting anak, hindi ako magiging mabuting tao; magiging isa akong mapaghimagsik na anak, kokondenahin ako ng pampublikong opinyon. Ako ay magiging isang taong walang konsensiya.’ Tama ba ang pananaw na ito? Nakita na ng mga tao ang napakaraming katotohanang ipinahayag ng Diyos—hiningi ba ng Diyos na magpakita ang tao ng pagiging mabuting anak sa kanyang mga magulang? Isa ba ito sa mga katotohanan na dapat maunawaan ng mga mananampalataya sa Diyos? Hindi. Nagbahagi lamang ang Diyos ng ilang prinsipyo. Anong prinsipyo ang dapat pagbatayan ng pagtrato ng mga tao sa iba ayon sa hinihingi ng mga salita ng Diyos? Mahalin kung ano ang minamahal ng Diyos, at kamuhian kung ano ang kinamumuhian ng Diyos. Ito ang prinsipyong dapat sundin ng mga tao. Mahal ng Diyos ang mga naghahangad ng katotohanan at nakasusunod sa Kanyang kalooban; ito rin ang mga taong dapat nating mahalin. Ang mga hindi nakasusunod sa kalooban ng Diyos, mga namumuhi at naghihimagsik laban sa Diyos—ito ang mga taong kinasusuklaman ng Diyos, at dapat din natin silang kasuklaman. Ito ang hinihingi ng Diyos sa tao. … Ginagamit ni Satanas ang mga tradisyonal na kulturang ito at ang mga kuru-kurong ito ng moralidad upang igapos ang iyong puso at isipan, ginagawang baligho ang iyong mga pananaw sa mga bagay-bagay at idinudulot na itatwa at labanan mo ang Diyos sa iyong puso, kaya hindi mo magawang tanggapin ang mga salita ng Diyos; sinakop ka ng mga bagay na ito na kay Satanas, at ginawang walang kakayahang tanggapin ang mga salita ng Diyos. Kung nais mong isagawa ang mga salita ng Diyos, ang mga bagay na ito ay mag-aalburuto at magdudulot ng mga kaguluhan sa loob mo, at idinudulot na labanan mo ang katotohanan at ang mga hinihingi ng Diyos. Kahit na nais mong alisin ang iyong sarili mula sa pamatok ng tradisyonal na kultura, wala kang magiging lakas na gawin ito. Pagkatapos makipagbaka nang ilang panahon, makikipagkompromiso ka. Maniniwala ka na ang mga tradisyonal na kuru-kuro ng moralidad ay tama at naaayon sa katotohanan, at kaya’t tatanggihan o pagdududahan mo ang mga salita ng Diyos, hindi tatanggapin ang mga salita ng Diyos bilang katotohanan, at hindi mag-aalala kung makakamit mo ba ang kaligtasan, nararamdaman na, tutal naman, namumuhay ka pa rin sa mundong ito, at magkakaroon ka lamang ng paraan para umusad sa buhay sa pamamagitan ng pag-asa sa mga bagay na ito. Dahil hindi kayang tiisin ang pagkondena ng opinyon ng publiko, pipiliin mong isuko ang katotohanan at ang mga salita ng Diyos, at sa halip ay kakapit ka sa mga kuru-kuro ng moralidad ng tradisyonal na kultura, pumapanig kay Satanas at naninindigan kasama ni Satanas, mas pinipiling salungatin ang Diyos kaysa tanggapin ang katotohanan. Sabihin ninyo sa Akin, hindi ba’t kaawa-awa ang tao? Hindi ba’t kailangan niya ang pagliligtas ng Diyos?” (Ang Salita, Vol. III. Ang mga Diskurso ni Cristo ng mga Huling Araw. Sa Pagkilala Lamang sa Sariling mga Maling Pananaw Maaaring Tunay na Magbago ang Isang Tao). Mula sa mga salita ng Diyos, natanto niya na mula pagkabata, naimpluwensyahan siya ng mga tradisyonal na ideya na “Ang pagiging mabuting anak ay isang katangiang dapat taglayin nang higit sa lahat” at “Pinalaki ako ng mga magulang noong bata pa ako, kaya dapat ko silang alagaan sa kanilang pagtanda.” Inakala niya na dahil napakaraming taon ng pagsisikap ang inilaan ng kanyang mga magulang sa pagpapalaki sa kanya, dapat siyang maging mabuting anak sa kanila, at kapag tumanda na sila, dapat niya silang alagaan at samahan hanggang sa kanilang huling sandali, nararamdaman na ito ang kahulugan ng pagkakaroon ng konsensiya. Kaya nag-atubili siyang umalis ng bahay at gawin ang kanyang tungkulin, natatakot na akusahan siyang hindi mabuting anak at walang utang na loob. Nang makitang umuwi ang kanyang katuwang para bisitahin ang mga magulang nito, nainggit si Lan Yu, at habang nalulunod sa pakiramdam ng kanyang pagkakautang sa kanyang tatay, hindi siya makatutok sa kanyang mga tungkulin. Napagtanto niya na eksaktong ginagamit ni Satanas ang mga tila makatwirang pag-iisip at ideyang ito para iligaw at kontrolin ang mga tao, na nagiging sanhi para isipin lang ng mga tao ang pagsusukli sa kabutihan ng kanilang mga magulang at hindi ang pagtupad nang maayos sa kanilang mga tungkulin bilang mga nilikha. Kung magpapatuloy siyang kumapit sa mga tradisyonal na ideyang ito, maloloko at mapipinsala lang siya ni Satanas sa huli, at sa dulo, lalayo siya sa Diyos, ipagkakanulo ang Diyos, at sa huli ay aabandonahin ng Diyos. Talagang lihim na mapanira at mapaminsala si Satanas!

Pagkatapos ay nagbasa pa si Lan Yu ng mga salita ng Diyos at nagkaroon ng mga paraan ng pagsasagawa. Sabi ng Diyos: “Sa alinmang paraan, sa pamamagitan ng pagpapalaki sa iyo, tinutupad ng iyong mga magulang ang isang responsabilidad at obligasyon. Ang palakihin ka hanggang sa hustong gulang ay obligasyon at responsabilidad nila, at hindi ito matatawag na kabutihan. Dahil hindi ito matatawag na kabutihan, masasabi ba na isa itong bagay na karapatan mong matamasa? (Oo.) Ito ay isang uri ng karapatan na dapat mong matamasa. Nararapat sa iyo na palakihin ng iyong mga magulang, dahil bago ka umabot sa hustong gulang, ang papel na ginagampanan mo ay ang pagiging isang anak na pinalalaki. Samakatwid, ang natatanggap mo ay sadyang ang pagtupad ng mga magulang mo sa kanilang responsabilidad sa iyo, hindi isang pabor o kabutihan mula sa kanila. Para sa anumang buhay na nilalang, ang pagbubuntis at pag-aalaga sa mga supling, pagpaparami, at pagpapalaki sa anak ay isang uri ng responsabilidad. Halimbawa, ang mga ibon, baka, tupa, at maging ang mga tigre ay kailangang mag-alaga sa kanilang mga supling pagkatapos nilang magparami. Walang buhay na nilalang na hindi nagpapalaki ng kanilang mga supling. Posibleng mayroong ilang eksepsiyon, ngunit nananatiling hindi natin alam ang mga ito. Ito ay isang likas na penomena ng pananatiling buhay ng mga buhay na nilalang, ito ay isang instinto na mayroon ang mga buhay na nilalang, at hindi ito maituturing na kabutihan. Sumusunod lamang sila sa batas na itinakda ng Lumikha para sa mga hayop at sangkatauhan. Samakatwid, ang pagpapalaki sa iyo ng iyong mga magulang ay hindi isang kabutihan. Batay rito, masasabi na hindi mo pinagkakautangan ang iyong mga magulang. Tinutupad nila ang kanilang responsabilidad sa iyo. Gaano man karaming dugo ng kanilang puso ang kanilang iginugugol para sa iyo at gaano kalaking pera man ang ginugugol nila sa iyo, hindi sila dapat humingi sa iyo ng anumang kapalit, dahil ito ang kanilang responsabilidad bilang mga magulang. Dahil ito ay isang responsabilidad at isang obligasyon, dapat na libre ito, at hindi nila dapat hingin na suklian mo sila. Sa pagpapalaki sa iyo, ginagampanan lamang ng iyong mga magulang ang kanilang responsabilidad at obligasyon; dapat itong gawin nang libre, hindi bilang isang transaksiyon. Kaya, hindi mo kailangang magkaroon ng mentalidad ng pagsukli sa iyong pagtrato sa iyong mga magulang o sa iyong pangangasiwa ng ugnayan sa pagitan ninyo. Kung talaga ngang tinatrato mo ang iyong mga magulang, sinusuklian sila, at pinangangasiwaan ang iyong ugnayan sa kanila nang may ganoong mentalidad, ang totoo ay hindi iyon makatao. Kasabay nito, ang paggawa niyon ay magdudulot sa iyo ng tendensiya na mapigilan at magapos ng mga damdamin ng iyong laman, at mahihirapan kang makalabas sa mga gusot na ito, hanggang sa maaaring malihis ka pa” (Ang Salita, Vol. VI. Ukol sa Paghahangad sa Katotohanan. Paano Hangarin ang Katotohanan (17)). Pagkatapos basahin ang mga salita ng Diyos, naunawaan niya na ang pagpapalaki ng mga anak ay bahagi ng responsabilidad ng isang magulang at ito ay isang batas at prinsipyong itinakda ng Diyos para sa mga tao. Pinalaki siya ng kanyang tatay at dinala siya sa harap ng Diyos, at ito ang responsabilidad na ibinigay rito ng Diyos. Hindi niya dapat ituring na isang kabutihang-loob ang pagpapalaki at pagtuturo sa kanya ng kanyang mga magulang, ni hindi niya dapat palaging isipin na subukang suklian ito, sa halip, dapat niya itong tratuhin nang tama. Napagtanto rin niya na ang Diyos ang nagsaayos ng kanyang mga magulang at pamilya, at na ang Diyos ang nagbabantay at nagpoprotekta sa kanya. Naalala niya noong siya ay 18 taong gulang. Isang beses, sa daan pauwi mula sa trabaho, bumangga ang kanyang motorsiklo sa isang malaking bunton ng lupa sa gilid ng daan. Umikot siya sa ere at bumagsak nang patihaya sa gitna ng kalsada habang papalapit ang isang malaking trak. Biglang pumreno ang drayber, huminto ilang talampakan lang ang layo bago siya masagasaan. Sa sandaling iyon ng buhay at kamatayan, kahit na nasa tabi niya ang kanyang mga magulang, hindi nila magagawang protektahan siya. Sa likod ng mga pangyayari, ang Diyos ang nag-ingat sa kanya, na nagpahintulot sa kanyang mabuhay. Naisip din niya ang mga taon na ginugol niya sa bilangguan. Tanging pag-aalala lang ang nagawa ng kanyang tatay, pero wala talaga itong kakayahang gawin ang kahit ano. Sa tuwing nakakaramdam siya ng pagkanegatibo at panghihina, naaalala niya ang mga himno ng mga salita ng Diyos, at sa pamamagitan ng gabay ng mga salita ng Diyos, naunawaan niya ang mga layunin ng Diyos at nagkamit ng pananalig. Naranasan niya na ang Diyos lamang ang kanyang tunay na sandigan, at na ang Diyos ang pinakapinagkakautangan niya, at na dapat siyang magpasakop sa Diyos at tuparin nang maayos ang kanyang tungkulin upang suklian ang pag-ibig ng Diyos. Kung iisipin lang niya ang pagiging mabuting anak sa kanyang mga magulang nang hindi ginagawa ang kanyang tungkulin, iyon ay pag-uugali ng isang taong walang pagkatao. Matapos maunawaan ang mga bagay na ito, nagkaroon siya ng malinaw na landas para sa pagsasagawa sa kanyang puso, at naging handa siyang gawin nang maayos ang kanyang tungkulin upang aliwin ang puso ng Diyos.

Hindi niya namalayan, halos dalawang taon na ang lumipas mula nang huli niyang makita ang kanyang tatay. Paminsan-minsan ay nakatatanggap siya ng mga sulat mula rito, kung saan sinasabi nitong ginigipit pa rin ito ng mga pulis, na nagkasakit ito at umiinom ng gamot, at kung minsan ay nakararamdam ng pagkanegatibo, pagkaligaw, at pag-iisa. Pagkabasa ng mga bagay na ito, medyo nag-aalala at nababahala siya para sa kanyang tatay, ngunit pagkatapos ay maiisip niya ang mga salita ng Diyos: “Nasa mga kamay ng Diyos ang mga magulang mo, kaya ano pa ba ang dapat mong ipag-alala? Ang anumang pag-aalala na maaaring mayroon ka ay hindi kinakailangan. Ang bawat tao ay mamumuhay nang maayos ayon sa kataas-taasang kapangyarihan at mga pagsasaayos ng Diyos hanggang sa huli, mararating ang katapusan ng kanilang paglalakbay, nang walang anumang paglihis. Kaya, hindi na dapat mag-alala ang mga tao tungkol sa bagay na ito. Ikaw man ay mabuting anak, natupad mo man ang iyong mga responsabilidad sa iyong mga magulang, o kung dapat mo bang suklian ang kabutihan ng iyong mga magulang—hindi ito mga bagay na dapat mong pag-isipan pa, kundi mga bagay na dapat mong bitiwan” (Ang Salita, Vol. VI. Ukol sa Paghahangad sa Katotohanan. Paano Hangarin ang Katotohanan (16)). Naunawaan niya na nasa mga kamay rin ng Diyos ang kanyang tatay, na anuman ang mararanasan nito ay isinaayos na lahat ng Diyos, at na ang isinasaayos ng Diyos ay palaging angkop. Naisip ni Lan Yu kung paano na noong nasa bahay siya, dumanas ang kanyang tatay ng matinding pananakit ng apdo, ngunit kahit na nabagabag siya, wala siyang nagawang kahit ano para tumulong. Ang tanging nagawa niya ay paalalahanan ang kanyang tatay na uminom ng gamot, pero wala nang iba pa. Naisip din niya kung paano naging negatibo at mahina ang kanyang tatay, na gusto pa ngang magpakamatay, at nang wala siya sa tabi nito, ang Diyos ang nagbigay-liwanag at gumabay rito upang maunawaan ang mga layunin ng Diyos. Ang mga salita ng Diyos ang umakay at gumabay rito, na nagbigay rito ng pananalig at nagpabuti sa kalagayan nito. Nakita niya na palaging binabantayan at pinoprotektahan ng Diyos ang mga tao sa likod ng mga pangyayari, na hindi kailangan ang kanyang mga pag-aalala, at na dapat niyang ipagkatiwala sa Diyos ang kanyang tatay at tumutok na lang sa paggawa ng kanyang tungkulin nang maayos. Nang mag-isip siya sa ganitong paraan, nagawa niyang bitawan ang kanyang mga alalahanin at pag-aalala para sa kanyang tatay. Sa tuwing may oras siya, sumusulat siya ng mga liham sa kanyang tatay, ikinukuwento ang kanyang kalagayan, ibinabahagi ang kanyang mga kamakailang pananaw at mga nakamit, at kapag masama ang kalagayan ng kanyang tatay, nakikipagbahaginan siya rito ng mga salita ng Diyos. Hindi na nalugmok si Lan Yu sa isang pakiramdam ng pagkakautang sa kanyang tatay; nagawa niyang panatagin ang kanyang puso at tumutok sa kanyang tungkulin. Mula sa kaibuturan ng kanyang puso, nagpasalamat siya sa Diyos para sa Kanyang gabay!


52. Hindi Na Ako Mapagpalugod ng Tao

Ni Zheng Jin, Tsina

Noong Disyembre 2023, isinaayos ng mga lider na mamahala ako sa gawain ng pagdidilig para sa ilang iglesia. Si Brother Lin Hai ang superbisor. Bukod sa pangangasiwa at pagsubaybay sa gawain namin, responsable rin siya sa gawain ng pagdidilig sa iba pang mga iglesia. Noong nagsisimula pa lang akong makipagtulungan kay Lin Hai, nakita kong may pasanin siya sa tungkulin niya; agad niyang sinusubaybayan at nilulutas ang anumang problema ng mga baguhan. Sa pagtatapos ng Pebrero 2024, nagpadala kami ng isang liham ng komunikasyon sa mga iglesia na tumutugon sa mga karaniwang problema sa mga baguhan, at sumubaybay rin kami para siguraduhing agad na babaguhin ng mga iglesia ang pagtatalaga ng tungkulin ng sinumang tauhan na hindi angkop maging mga tagadilig. Pagkatapos, natuklasan kong hindi lang sa hindi nasubaybayan ni Lin Hai ang pagpapatupad namin ng gawain, kundi hindi rin niya nasubaybayan ang mga iglesiang responsabilidad niya, at hindi nabago sa tamang oras ang pagtatalaga ng tungkulin ng mga tagadilig. Naisip ko, “Baka masama ang pakiramdam niya nitong huli? Tumaas na naman kaya ang presyon ng dugo niya? Baka may iniinda siyang sakit at hindi nagdadala ng pasanin sa tungkulin niya? Siguro dapat ko siyang paalalahanan. Pero kung sasabihin ko ito nang diretsahan, baka sabihin niyang hindi ako nagiging mapagsaalang-alang sa kanya? Isa pa, miyembro lang ako ng pangkat. Kung tutukuyin ko nang direkta ang mga problema niya, mapapahiya kaya siya at magtatanim ng sama ng loob sa akin? Paano kung magkaroon ng tensiyon sa pagitan namin? Nakakailang sigurong makipagtulungan pagkatapos niyon!” Pero naalala ko na nagbahagi ang Diyos na ang magkakatuwang sa gawain ay dapat mangasiwa at magpaalala sa isa’t isa. Parang hindi tama na nakikita ko ang mga problema niya at wala akong sasabihin. Kaya, binigyan ko siya ng listahan ng mga gampaning kailangan niyang subaybayan at ng mga iglesiang kulang sa mga tagadilig, at pinaalalahanan ko siyang subaybayan ang mga iyon. Noong una, gusto ko sana siyang kausapin tungkol sa kalikasan at mga kahihinatnan ng pagiging pabaya at iresponsable sa tungkulin, pero nag-alala ako na baka sumama ang loob niya kapag sinabi ko iyon at maging mas mahirap para sa aming magkasundo sa hinaharap. Kaya kinumusta ko na lang ang kalusugan niya kamakailan at nakahanap ako ng ilang sipi ng mga salita ng Diyos tungkol sa pangangasiwa at pagpapaalala sa isa’t isa ng magkakatuwang sa gawain para ipakita sa kanya. Sa ganitong paraan, malalaman niyang sinusubukan ko lang magsagawa ayon sa mga salita ng Diyos, at hindi ko siya sadyang pinag-iinitan, para hindi siya magkaroon ng masamang palagay sa akin. Sa gulat ko, sumagot lang si Lin Hai ng dalawang salita, “O sige.” Wala siyang sinabi tungkol sa pagkilala sa sarili niyang mga isyu. Pagkatapos niyon, hindi pa rin niya sinubaybayan ang pagbabago ng pagtatalaga sa tungkulin ng mga tagadilig sa mga iglesia, ni hindi niya sinubaybayan o pinangasiwaan ang gawain namin. Naisip kong banggitin ulit ito, pero naalala ko kung gaano kamapagwalang-bahala ang huling sagot niya. Malamang ay masama ang loob niya. Kung may sasabihin na naman ako, siguradong mas maiinis siya. Walang ibang nagsasalita, kaya kung ako lang ang tumutukoy sa mga isyu niya, magmumukhang lagi ko siyang pinag-iinitan. Ayokong ako ang makapagpasama ng loob niya, kaya pinalampas ko na lang iyon.

Kalaunan, dahil sa pag-aresto ng CCP sa mga Kristiyano, kinailangang magtago ng ilan sa mga tagadilig sa mga iglesiang responsable ako dahil sa mga panganib sa seguridad, at kailangang baguhin ang pagkakatalaga ng tungkulin ng iba na hindi angkop. Pero hindi kami makahanap ng angkop na mga tao para pumalit, na nakaapekto sa gawain. Sa pamamagitan ng pagninilay at pagbubuod, nakita kong dahil ito sa hindi namin karaniwang pinagtutuunan ang paglilinang ng mga tao. Kaya, sumulat ako ng liham ng komunikasyon sa mga iglesia tungkol sa problemang ito, hinihiling sa mga lider at manggagawa na tumuon sa paglilinang ng mga tao para maiwasto nila ang paglihis na ito sa tamang oras. Tapos ipinasa ko ito kay Lin Hai at sa katuwang naming si Sister Wang Dan, para masuri nila kung may anumang problema o kakulangan, para makapagdagdag sila at mapaunlad ito bago ito ipadala sa mga iglesia. Pinaalalahanan ko rin silang sumagot agad para hindi maantala ang gawain. Pero lumipas ang ilang araw at hindi pa rin sumasagot si Lin Hai. Naisip ko, “Anong nangyayari sa kanya? Hindi niya sinusubaybayan ang gawain ng paglilinang ng mga tao, at ngayong naisulat na ang liham, ayaw pa rin niyang magbigay ng opinyon niya. Dapat ba naming ipadala ang liham na ito o hindi? Kung hindi, maaantala ang gawain. Pero kung ipadadala namin, paano kung may hindi angkop sa liham at magdulot ng pagkagambala?” Gusto ko sanang sumulat at tanungin siya kung anong iniisip niya at bakit hindi pa rin siya sumasagot, pero naalala kong hindi siya naging masyadong bukas sa mga mungkahi ko noong huli. Nag-alala ako na ang pagtukoy ulit sa mga isyu niya ay lalo lang makapagpapainis sa kanya at magiging mahirap ang ugnayan namin sa hinaharap, kaya hindi ako nagtanong. Kalaunan, sumagot si Wang Dan na ayos lang ang liham, kaya para hindi maantala ang gawain, ipinadala namin iyon.

Hindi nagtagal, tumindi ang mga pang-aaresto ng CCP. Gumamit sila ng iba’t ibang pamamaraan para tugisin at arestuhin ang mga mananampalataya at nagsimula pa ngang magkalat ng mga dati nang gawa-gawang tsismis para iligaw ang mga tao. Nakipagbahaginan kami sa mga baguhan tungkol sa katotohanan sa aspekto ng pagkilatis at sa katotohanang nauugnay sa mga pangitain, at karamihan sa kanila ay nagkamit ng kakayahang kilatisin ang ilan sa mga walang batayang tsismis. Naisip ko, “Napapaisip ako kung nakipagbahaginan na ang mga tagadilig sa ibang mga iglesia sa mga baguhan tungkol sa katotohanan sa aspekto ng pagkilatis hinggil sa mga walang batayang tsismis na ito. May anumang pagkilatis ba ang mga baguhan sa mga iyon?” Kaya sumulat ako kay Lin Hai, nagmumungkahing atasan niya ang mga tagadilig sa kanyang nasasakupan na suriin ang abilidad ng mga baguhan na kilatisin ang mga walang batayang tsismis. Kung mayroon sa mga baguhan na hindi nakakaunawa, kailangan agaran na makipagbahaginan ng mga tagadilig tungkol sa katotohanang nauugnay sa mga pangitain para maiwasan na ang mga baguhan ay mailigaw ng mga walang batayang tsismis at dumanas ng mga kawalan sa buhay ng mga baguhan. Lumipas ang sampung araw pagkatapos kong ipadala ang liham, at wala pa ring sagot mula kay Lin Hai. Medyo nagagalit na ako. Naisip ko, “Napakahalaga ng gawaing ito. Paanong hindi niya ito sineseryoso?” Gustong-gusto ko sanang tukuyin na hindi siya nagdadala ng pasanin sa tungkulin niya, pero natakot na naman akong sumama ang loob niya, kaya hindi ko sinabi nang diretsahan. Sa halip, malumanay ko siyang tinanong kung natanggap na ba niya ang liham ko at nakipagbahaginan ako tungkol sa kahalagahan ng pagsubaybay sa gawaing ito. Sa gulat ko, sumagot si Lin Hai, “Nakipagbahaginan na ang mga tagadilig tungkol dito noon. Malamang ay naarok na ng mga baguhan ang lahat ng iyon. Hindi na kailangang magsubaybay ulit.” Nang makita kong gumagawa siya ng mga paghusga batay sa mga imahinasyon niya nang hindi talaga sinusubukang unawain ang sitwasyon ng mga baguhan, naramdaman kong talagang nagiging iresponsable siya. Ginusto kong makipagbahaginan sa kanya tungkol sa problemang ito, pero nag-alala ako na kung patuloy kong tutukuyin ang mga isyu niya, magkakaroon siya ng masamang opinyon sa akin. Paano kung magka-ilangan kami? Pero inusig ako ng konsensiya ko dahil nakikita ko ang mga problema niya pero wala akong sinasabi. Maya-maya, naisip ko, “Ikaw ang superbisor, kaya kung magkaaberya, responsabilidad mo iyon. Pinaalalahanan kita, at ikaw ang ayaw makinig.” Pero pagkatapos ay naramdaman kong iresponsable ako sa pag-iisip nang ganoon…. Balisang-balisa ako at hindi mapalagay, at hindi ko mapatahimik ang puso ko para gawin ang tungkulin ko.

Sa pagdurusa ko, nagdasal ako sa Diyos at hinanap ang gabay Niya. Naalala ko ang mga salita ng Diyos: “Anumang tungkulin ang ginagampanan mo, mahalaga o karaniwan man ito, sapagkat ipinagkatiwala sa iyo ang gawaing ito, kung hindi mo isinasapuso ito o tinutupad ang iyong responsabilidad, at kung hindi mo ito itinuturing bilang atas ng Diyos, o inaako ito bilang sarili mong tungkulin at obligasyon, palaging ginagawa ang mga bagay-bagay nang pabasta-basta, kung gayon, magiging problema ito” (Ang Salita, Vol. III. Ang mga Diskurso ni Cristo ng mga Huling Araw. Sa Madalas na Pagbabasa Lamang ng mga Salita ng Diyos at Pagninilay sa Katotohanan Maaaring Magkaroon ng Landas na Susundin). Habang pinagninilayan ko ang mga salita ng Diyos, napagtanto kong kailangan kong magkaroon ng pagpapahalaga sa responsabilidad sa tungkulin ko. Superbisor man ako o hindi, basta’t may nakikita akong problema sa gawain ng iglesia, kailangan kong tuparin ang responsabilidad kong ingatan ang gawain ng iglesia. Kung may nakikita akong problema at babalewalain ko iyon, at pabaya at iresponsable ako, pagkabigo iyon na gumampan sa tungkulin. Sa walang habas na pang-aaresto ng malaking pulang dragon sa mga Kristiyano at pagpapakalat ng mga walang batayang tsismis, malaki ang posibilidad na mailigaw ang mga baguhan at umalis sila. Ang pagpapaalala kay Lin Hai na makipagbahaginan pa sa kanila tungkol sa katotohanan sa aspekto ng pagkilatis ay responsabilidad ko. Nang makita kong hindi niya iyon sineseryoso, dapat tinukoy ko na iyon at tinulungan siya agad. Pero natakot akong magkaroon siya ng masamang impresyon sa akin, at natakot akong mapasama ang loob niya at maging mahirap ang ugnayan namin, kaya umasal lang ako na parang isang mapagpalugod ng tao. Nakita ko ang mga problema niya pero hindi ako nangahas na tukuyin ang mga iyon nang diretsahan. Wala akong pagpapahalaga sa responsabilidad at hindi ko iniingatan ang mga interes ng iglesia. Talagang hindi ako karapat-dapat na gumawa ng ganoon kahalagang tungkulin! Nakadama ako ng matinding paninisi sa sarili sa puso ko, kaya sumulat ako ng liham kay Lin Hai para talakayin sa kanya ang pananaw ko. Pagkatapos ay naisip ko na dahil magkaiba ang mga pananaw namin, dapat ko rin itong talakayin sa iba pang mga kapatid na nakikipagtulungan sa amin. Pero nag-atubili na naman ako, nag-aalala, “Kung malalaman ni Lin Hai, sasabihin kaya niyang sinusubukan ko siyang ipahiya? Magkakaroon kaya siya ng masamang impresyon sa akin?” Naalala ko ang mga salita ng Diyos: “‘Hinding-hindi ako matatakot, hinding-hindi ako uurong, at hinding-hindi ako panghihinaan ng loob!’ Mayroon ba kayong ganitong determinasyon?” (Ang Salita, Vol. VII. Ukol sa Paghahangad sa Katotohanan. Paano Hangarin ang Katotohanan (13)). Pagdating sa mga bagay na kinasasangkutan ng mga interes ng iglesia at ng buhay pagpasok ng ating mga kapatid, hindi ako pwedeng makipagkompromiso o umatras dahil lang sa takot ako sa kung ano ang iisipin ng iba sa akin. Tanggapin man ito ni Lin Hai o hindi, kailangan kong manindigan at ingatan ang mga interes ng iglesia. Kaya naman ipinasa ko ang liham. Pagkatapos, sumagot ang iba ko pang mga katuwang at si Lin Hai, sumang-ayon sila sa pananaw ko. Nakahinga ako nang maluwag sa puso ko.

Pero pagkatapos niyon, hindi pa rin ako nakipagbahaginan kay Lin Hai tungkol sa pabaya niyang saloobin sa tungkulin niya. Nagsimula akong pagnilayan ang sarili ko: Malinaw ko nang nakita ang mga problema ni Lin Hai, pero hindi pa rin ako nangahas na tukuyin ang mga iyon nang diretsahan. Anong mga tiwaling disposisyon ang nakatago sa likod nito? Ipinagdasal ko sa Diyos na gabayan Niya akong maunawaan ang sarili kong mga isyu. Tapos, nabasa ko ang isang sipi ng mga salita ng Diyos na direktang tumutukoy sa kalagayan ko. Sabi ng Makapangyarihang Diyos: “Karamihan sa mga tao ay handang hangarin ang katotohanan at nais na isagawa ang katotohanan, ngunit sa maraming pagkakataon, mayroon lang silang determinasyon at pagnanais na gawin ito; gayumpaman, sa loob-loob nila, hindi pa nagiging buhay nila ang katotohanan. Kaya, kapag nakakaharap ka ng masasamang puwersa na gumugulo at sumasabotahe sa gawain ng iglesia—halimbawa, kapag nahaharap ka sa mga huwad na lider na nangangasiwa sa mga bagay-bagay nang lumalabag sa mga prinsipyo at hindi gumagawa ng tunay na gawain, o sa masasamang tao at mga anticristo na gumagawa ng masama at gumugulo sa gawain ng iglesia at sa gayon ay nagdudulot ng pinsala sa hinirang na mga tao ng Diyos—wala kang lakas ng loob na tumayo at magsalita. Bakit wala kang ganitong lakas ng loob? Dahil ba matakutin ka o hindi mahusay magsalita, o hindi ka ba nangangahas na magsalita dahil hindi mo nakikita nang malinaw ang mga bagay-bagay? Hindi ito dahil sa alinman sa mga bagay na ito; pangunahin itong bunga ng pagkakalimita sa iyo ng iyong mga tiwaling disposisyon. Ang isa sa mga tiwaling disposisyon na iyong ibinubunyag ay isang mapanlinlang na disposisyon: Kapag may nangyayari, ang una mong isinasaalang-alang ay ang sarili mong mga interes, ang mga kahihinatnan ng iyong mga kilos, at kung magiging kapaki-pakinabang ba ang mga ito sa iyo. Isa itong mapanlinlang na disposisyon, hindi ba? Ang isa pa ay isang makasarili at napakababang disposisyon. Iniisip mo, ‘Ano ang kinalaman sa akin ng pamiminsala nila sa mga interes ng sambahayan ng Diyos? Hindi ako lider, kaya bakit ako makikialam? Walang kinalaman ito sa akin, at hindi ko ito responsabilidad.’ Ang gayong mga kaisipan at salita ay hindi isang bagay na sinasadya mong isipin, kundi nabubuo nang hindi mo namamalayan—ito ang mga tiwaling disposisyon na ibinubunyag ng mga tao kapag nahaharap sila sa isang isyu. Pinamamahalaan ng mga tiwaling disposisyong ito ang iyong mga kaisipan, iginagapos ng mga ito ang iyong mga kamay at paa, at kinokontrol kung ano ang iyong sinasabi. Sa puso mo, gusto mong tumayo at magsalita, ngunit mayroon kang mga alalahanin, at kahit pa magsalita ka, nagpapaligoy-ligoy ka at nag-iiwan ng puwang para makalusot ka, o nag-aatubili kang sabihin ang totoo at sadyang hindi mo sinasabi ang katotohanan. Nakikita ito ng mga taong may pagkilatis, at sa realidad, alam mo rin sa puso mo na hindi mo nasabi ang lahat ng dapat mong sabihin, na hindi ka nagkamit ng mga resulta, na iniraraos mo lang ito, at na hindi pa nalulutas ang problema. Hindi mo natupad ang iyong responsabilidad, subalit mapangahas mong sinasabi na natupad mo na ito, o sinasabi mong hindi mo nakita nang malinaw ang mga bagay-bagay noong panahong iyon. Umaayon ba sa mga katunayan ang mga pahayag na ito? Iyan ba talaga ang iniisip mo? Hindi ka ba ganap na nasa ilalim ng kontrol ng iyong mga satanikong disposisyon?” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Inilalantad ng Diyos na namumuhay ang mga tao sa makasarili at mapanlinlang nilang mga tiwaling disposisyon. Kapag nakikita nilang may gumagawa ng isang bagay na lumalabag sa mga prinsipyo, hindi sila nangangahas na tukuyin iyon, isinasaalang-alang lang ang sarili nilang mga interes at hindi man lang iniingatan ang gawain ng iglesia. Ang ilang tao, kahit pa tinutukoy nila ang problema ng iba, ay nagpapaligoy-ligoy at pinagmumukhang hindi malaki ang problema para iwasang makasakit ng damdamin. Hindi sila dumideretso sa punto, kaya kahit may sabihin sila, wala iyong epekto. Ang inilantad ng mga salita ng Diyos ay ang mismong kalagayan ko. Noong panahong iyon, malinaw ko nang nakita na hindi sinusubaybayan o pinangangasiwaan ni Lin Hai ang gawain, at na iresponsable siya at walang dinadalang pasanin sa tungkulin niya. Naantala na nito ang gawain ng pagdidilig at ang buhay pagpasok ng mga baguhan. Dapat ay tinukoy ko iyon para tulungan siyang maituwid ang sitwasyon sa lalong madaling panahon, pero natakot akong masaktan ang pride niya at masira ang ugnayan namin, na magpapahirap sa samahan namin pagkatapos. Kaya, inilista ko lang ang mga gampaning kailangan niyang subaybayan, pero hindi ako kailanman nakipagbahaginan o naghimay sa kalikasan at mga kahihinatnan ng pagiging pabaya sa tungkulin niya. Kalaunan, natuklasan kong hindi tumutuon si Lin Hai sa paglilinang ng mga tao, ni hindi niya talaga sinusuri kung kaya bang kilatisin ng mga baguhan ang mga walang batayang tsismis na ikinakalat ng malaking pulang dragon. Kumikilos lang siya batay sa sarili niyang mga kuru-kuro at imahinasyon, at hindi gumagawa ng anumang totoong gawain kahit kaunti. Gusto ko siyang ilantad sa pagiging iresponsable at sa kawalan niya ng pasanin sa tungkulin niya, pero nag-alala na naman ako na ang paulit-ulit na pagtukoy sa mga isyu niya ay makasasakit sa pride niya at magpapahiya sa kanya. Kung magkakaroon siya ng masamang palagay sa akin, sobrang magkaka-ilangan kami! Para iwasang mapasama ang loob niya, pinili ko na namang manahimik, inaalo pa nga ang sarili ko sa isiping, “Nasabi ko na ang kailangang sabihin. Kasalanan niya na hindi niya tinanggap ang mga mungkahi ko. Kung may mangyaring problema, responsabilidad niya iyon, hindi sa akin.” Pero sa realidad, bagama’t nagbanggit ako sa kanya ng ilang problema sa gawain, hindi ko kailanman tinukoy ang kalikasan at mga kahihinatnan ng paggawa niya ng tungkulin sa ganoong paraan. Bilang resulta, walang pagkaunawa si Lin Hai sa sarili niyang mga problema, hindi siya nagbago, at nanatiling hindi nalulutas ang mga isyu sa gawain ng pagdidilig. Iniraraos ko lang ang gawain, wala talagang nakakamit na totoong epekto. Nang makita kong hindi epektibo ang gawain ng pagdidilig, imbes na isipin kung paano lutasin ang mga problema at ingatan ang gawain ng iglesia, paulit-ulit akong nakipagkompromiso at nagparaya para mapanatili ang ugnayan ko kay Lin Hai. Hindi ko tinutukoy nang malinaw ang mga problema, kahit na ang ibig sabihin niyon ay maaantala nang paulit-ulit ang gawain ng iglesia. Pinapanatili ko ang ugnayan ko sa kanya kahit na masakripisyo ang mga interes ng iglesia. Sa diwa, kumakampi ako kay Satanas at ginagambala ko ang gawain ng iglesia. Labis akong makasarili, kasuklam-suklam, tuso, at mapanlinlang!

Kalaunan, nagbasa ako ng isang sipi ng mga salita ng Diyos, at nagkamit ako ng karagdagang pagkaunawa sa sarili kong mga problema. Sabi ng Makapangyarihang Diyos: “May isang doktrina sa mga pilosopiya para sa mga makamundong pakikitungo na nagsasabing, ‘Tumatagal at gumaganda ang pagkakaibigan sa pananahimik sa mga kasalanan ng mabubuting kaibigan.’ Nangangahulugan ito na para mapanatili ang mabuting pagkakaibigang ito, dapat manahimik ang isang tao tungkol sa mga problema ng kanyang kaibigan, kahit malinaw niyang nakikita ang mga iyon. Sumusunod siya sa mga prinsipyo ng hindi paghampas sa mga tao sa mukha o pagpuna sa kanilang mga pagkukulang. Nililinlang nila ang isa’t isa, may mga bagay silang itinatago mula sa isa’t isa, at nagpapakana sila laban sa isa’t isa. Bagama’t alam na alam nila kung anong klaseng tao ang isa’t isa, hindi nila iyon sinasabi nang tahasan, kundi gumagamit sila ng mga tusong pamamaraan para mapanatili ang kanilang ugnayan. Bakit nanaisin ng isang tao na ingatan ang gayong relasyon? Tungkol iyon sa hindi pagnanais na magkaroon ng mga kaaway sa lipunang ito, sa loob ng grupo ng isang tao, na mangangahulugan ng madalas na paglalagay ng sarili sa mapanganib na mga sitwasyon. Dahil alam mong magiging kaaway mo ang isang tao at pipinsalain ka niya matapos mong punahin ang kanyang mga pagkukulang o matapos mo siyang saktan, at dahil ayaw mong ilagay ang sarili mo sa gayong sitwasyon, ginagamit mo ang doktrina ng mga pilosopiya para sa mga makamundong pakikitungo na nagsasabing, ‘Kung hahampasin mo ang iba, huwag mo silang hampasin sa mukha; kung pupunahin mo ang iba, huwag mong punahin ang mga pagkukulang nila.’ Batay rito, kung ganoon ang relasyon ng dalawang tao, maituturing ba silang tunay na magkaibigan? (Hindi.) Hindi sila tunay na magkaibigan, lalong hindi sila magkatapatang-loob. Kaya, ano ba talagang klaseng relasyon ito? Hindi ba’t isa itong batayang ugnayang panlipunan? (Oo.) Sa gayong ugnayang panlipunan, hindi puwedeng makipag-usap ang mga tao nang taos-puso, ni magkaroon ng malalalim na koneksyon, ni magsabi ng anumang gusto nila. Hindi nila masabi nang hayagan ang nasa puso nila, o ang mga problemang nakikita nila sa ibang tao, o ang mga salitang makakatulong sa ibang tao. Sa halip, pumipili sila ng magagandang bagay na sasabihin, para manuyo sa iba. Hindi sila nangangahas na sabihin ang totoo o itaguyod ang mga prinsipyo, kaya napipigilan ang iba na makabuo ng mga mapanlabang kaisipan tungkol sa kanila. Kapag walang sinumang nagiging banta sa isang tao, hindi ba’t mamumuhay ang taong iyon nang medyo maginhawa at mapayapa? Hindi ba’t ito ang layon ng mga tao sa pagtataguyod sa kasabihang, ‘Kung hahampasin mo ang iba, huwag mo silang hampasin sa mukha; kung pupunahin mo ang iba, huwag mong punahin ang mga pagkukulang nila’? (Oo.) Malinaw na ito ay isang baluktot at mapanlinlang na paraan para mamuhay, na may elemento ng pagiging mapagbantay, na ang layon ay pangalagaan ang sarili. Sa pamumuhay nang ganito, ang mga tao ay walang mga katapatang-loob, walang matatalik na kaibigan na mapagsasabihan nila ng kahit anong gusto nila. Sa pagitan ng mga tao, mayroon lang pagbabantay laban sa isa’t isa, pagsasamantala sa isa’t isa, at pagpapakana laban sa isa’t isa, kung saan kinukuha ng bawat tao ang kailangan nila mula sa ugnayan. Hindi ba’t ganoon iyon? Sa ugat nito, ang layon ng ‘Kung hahampasin mo ang iba, huwag mo silang hampasin sa mukha; kung pupunahin mo ang iba, huwag mong punahin ang mga pagkukulang nila’ ay para hindi mapasama ang loob ng iba at hindi magkaroon ng mga kaaway, para protektahan ang sarili sa pamamagitan ng hindi pananakit sa sinuman. Isa itong taktika at pamamaraan na ginagamit ng isang tao para hindi siya masaktan. Kung titingnan ang ilang aspektong ito ng diwa nito, marangal ba na igiit sa wastong asal ng mga tao na, ‘Kung hahampasin mo ang iba, huwag mo silang hampasin sa mukha; kung pupunahin mo ang iba, huwag mong punahin ang mga pagkukulang nila’? Positibo ba ito? (Hindi.) Kung gayon, ano ang itinuturo nito sa mga tao? Na kailangan ay hindi mo mapasama ang loob o masaktan ang sinuman, kung hindi, sa huli ay ikaw ang masasaktan; at gayundin, na hindi ka dapat magtiwala kaninuman. Kung sasaktan mo ang sinuman sa iyong mabubuting kaibigan, unti-unting magbabago ang inyong pagkakaibigan: Mula sa pagiging mabuti at pamilyar mong kaibigan ay magiging estranghero siya o isang kaaway. Anong mga problema ang talagang malulutas ng ganitong uri ng pagtuturo? Kahit na, sa pamamagitan ng pagkilos sa ganitong paraan, hindi ka nagkakaroon ng mga kaaway at nawawalan pa nga ng iilan, dahil ba rito ay hahangaan at sasang-ayunan ka ng mga tao, at palagi kang ituturing na kaibigan? Ganap ba nitong natutugunan ang pamantayan para sa wastong asal? Sa pinakamainam, hindi na ito hihigit pa sa isa lamang pilosopiya para sa mga makamundong pakikitungo” (Ang Salita, Vol. VI. Ukol sa Paghahangad sa Katotohanan. Ang Kahulugan ng Paghahangad sa Katotohanan (8)). Pagkatapos basahin ang mga salita ng Diyos, naunawaan kong itinuring ko pala ang mga satanikong pilosopiya para sa mga makamundong pakikitungo, gaya ng “Tumatagal at gumaganda ang pagkakaibigan sa pananahimik sa mga kasalanan ng mabubuting kaibigan,” “Kung hahampasin mo ang iba, huwag mo silang hampasin sa mukha; kung pupunahin mo ang iba, huwag mong punahin ang mga pagkukulang nila”—bilang mga prinsipyo ko sa pag-asal. Naniwala ako na para makasundo ang iba, kailangan kong matutong protektahan ang sarili ko. Naisip ko na ang pagtukoy sa mga problema ng iba ay madaling makasakit sa kanila, na magdudulot na magkaroon ako ng kaaway, kaya kahit may nakikita akong problema, hindi ko iyon tinutukoy nang malinaw. Sa ganoong paraan, hindi ko masasaktan ang ugnayan namin o magdudulot ng gulo para sa sarili ko. Ang sinusunod ko pala ay ang mga tuso at mapanlinlang na paraan ng pananatiling buhay at mga pilosopiya para sa mga makamundong pakikitungo na itinatanim ni Satanas sa mga tao. Sa pamumuhay ayon sa mga pilosopiyang ito para sa mga makamundong pakikitungo, hindi magawang maging bukas ng mga tao sa isa’t isa; lagi silang mapagbantay, nagiging mas peke, tuso, at mapanlinlang. Alam na alam ko na naantala na ni Lin Hai ang gawain ng iglesia dahil sa pagiging pabaya niya at hindi paggawa ng totoong gawain at na dapat tinukoy ko nang malinaw ang mga problema niya para tulungan siyang makilala ang sarili niya. Pero natakot akong masaktan ang pride niya, mapahiya siya, mapasama ang loob niya, at masira ang ugnayan namin, kaya pinili kong makipagkompromiso at umatras. Sa panlabas, parang tinutulungan ko siyang hindi mapahiya at pinapanatili ang kapayapaan, pero hindi ko siya tinutulungan nang sinsero at totoo. Hindi lang ito walang pakinabang sa buhay pagpasok niya, ang mas malala pa, naantala nito ang gawain ng pagdidilig. Hinihingi ng Diyos na maging bukas at matapat tayo sa pakikitungo natin sa ating mga kapatid. Kapag may natuklasan tayong problema sa isang tao, dapat natin itong tukuyin at makipagbahaginan tayo para tulungan siya nang may mapagmahal na puso. Kahit na hindi niya iyon matanggap sa sandaling iyon, basta’t isa siyang taong tumatanggap sa katotohanan, maghahanap at magninilay siya sa sarili niya kalaunan. Kung patuloy siyang tatanggi pagkatapos itong tukuyin, kailangan natin itong iulat sa mga lider sa lalong madaling panahon para maiwasan ang pinsala sa gawain ng iglesia. Ito ang dapat gawin ng isang taong may konsensiya at katwiran, at ito ang pagpapahalaga sa katarungan na dapat taglayin ng isang tao. Gusto ng Diyos ang matatapat at matutuwid na tao at kinasusuklaman ang mga mapanlinlang na tao. Kung patuloy akong magiging mapagpalugod ng tao, at tatahak sa panggitnang daan, kasusuklaman at ititiwalag ako ng Diyos. Nang mapagtanto ito, nakadama ako ng nananatiling takot. Nagdasal din ako sa Diyos, handang magsisi at hindi na mamuhay ayon sa tiwali kong disposisyon.

Kalaunan, nakahanap ako ng landas ng pagsasagawa mula sa mga salita ng Diyos, at nagkamit ako ng kalinawan sa puso ko. Sabi ng Makapangyarihang Diyos: “Paminsan-minsan, nangangahulugan ang pagkakasundo ng pagtitimpi at pagpaparaya, ngunit nangangahulugan din ito ng paninindigan at pagtataguyod ng mga prinsipyo. Ang pagkakasundo ay hindi nangangahulugang pagtatakip lang sa mga problema, o pagsisikap na maging isang mapagpalugod ng mga tao, o paggamit ng kompromisong pamamaraan—at tiyak na hindi ito nangangahulugang panunuyo sa isang tao. Mga prinsipyo ang mga ito. Sa sandaling maarok mo ang mga prinsipyong ito, nang hindi mo namamalayan, ang iyong pananalita at mga kilos ay aayon sa mga layunin ng Diyos; magkakaroon ka ng mga prinsipyo sa kung paano mo tratuhin ang mga tao, at magagawa mong tratuhin nang patas ang iba. Sa ganitong paraan, magagawa mong makisama nang mapayapa sa mga kapatid, at magiging madaling makamit ang pagkakaisa” (Ang Salita, Vol. III. Ang mga Diskurso ni Cristo ng mga Huling Araw. Tungkol sa Pakikipagtulungan Nang May Pagkakasundo). “Kung taglay mo ang mga intensiyon at pananaw ng isang mapagpalugod ng mga tao, kung gayon, sa lahat ng bagay, hindi mo isasagawa ang katotohanan o itataguyod ang mga prinsipyo, at kaya, lagi kang mabibigo at matutumba. Kung hindi ka mapupukaw at hindi mo hahanapin ang katotohanan kailanman, isa kang hindi mananampalataya, at hindi mo kailanman makakamit ang katotohanan at ang buhay. Ano, kung gayon, ang dapat mong gawin? Kapag nahaharap sa mga usapin na may kinalaman sa mga interes ng sambahayan ng Diyos, dapat kang manalangin sa Diyos at tumawag sa Kanya, hilingin sa Kanya na bigyan ka ng pananalig at lakas, upang maitaguyod mo ang mga prinsipyo, magawa ang dapat mong gawin, mapangasiwaan ang mga bagay-bagay ayon sa mga prinsipyo, mapanghawakan nang matatag ang paninindigan na dapat mong panghawakan, maprotektahan ang mga interes ng sambahayan ng Diyos, at mapigilan na magdusa ng anumang mga kawalan ang gawain ng sambahayan ng Diyos. Kung kaya mong maghimagsik laban sa sarili mong mga interes, pride, at pananaw ng isang mapagpalugod ng tao, at kung ginagawa mo ang dapat mong gawin nang may matapat at buong puso, kung gayon, matatalo mo na si Satanas at matatamo ang aspektong ito ng katotohanan” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Naunawaan ko na ang pagtutulungan nang may pagkakasundo ay hindi tungkol sa pagiging mapagpalugod ng tao o pagtahak sa gitnang daan, ni hindi ito tungkol sa pagpapanatili ng panlabas na pagkakasundo at hindi pagpapasama ng loob ninuman. Sa halip, tungkol ito sa kakayahang itaguyod ang mga prinsipyo at ingatan ang mga interes ng iglesia sa mga bagay na kinasasangkutan ng gawain ng iglesia at ng buhay pagpasok ng ating mga kapatid. Nang makita kong naantala na ang gawain ng iglesia dahil sa kabiguan ni Lin Hai na gumawa ng totoong gawain, kailangan kong makipagbahaginan at tulungan siya nang may pagmamahal. Kung kinakailangan, pwede rin siyang pungusan, at kung hindi pa rin niya iyon tatanggapin, kailangan ko siyang iulat sa mga lider para sa agaran na pagbabago ng pagkakatalaga ng tungkulin o pagtatanggal. Ito ang pagsasagawa ng katotohanan; ito ang tunay na pagmamahal. Pero hawak ko ang baluktot na paniniwala na ang pagtukoy sa mga problema ng superbisor ay pagpuna sa kanyang mga pagkukulang at pagpapahiya sa kanya. Labis na katawa-tawa ng pagkaarok ko! Mula sa mga salita ng Diyos, naunawaan ko rin na kapag may dumarating na mga bagay sa akin at handa akong maghimagsik laban sa laman ko pero hindi ko iyon mapagtagumpayan, dapat akong magdasal sa Diyos at magsumamo sa Kanya na bigyan ako ng lakas. Kailangan kong tukuyin at ilantad ang kabiguan ni Lin Hai na gumawa ng totoong gawain. Hindi na ako pwedeng maging mapagpalugod ng tao o tumahak sa gitnang daan. Kahit na sumama ang loob niya dahil tinukoy ang mga problema niya, kailangan kong isagawa ang katotohanan. Kaya, sumulat ako kay Lin Hai at inanyayahan siyang makipagkita para sa isang pagtitipon. Bago ko siya pinuntahan, nagdasal ako na gabayan ako ng Diyos upang maisagawa ko ang katotohanan.

Sa pagtitipon, tinukoy ko ang mga problema ni Lin Hai. Noong una, ayaw niya itong tanggapin at sinubukan niyang mangatwiran at ipagtanggol ang sarili niya, at sumabat din ang isa pang brother para kampihan siya. Napagtanto kong pinoprotektahan ng brother na ito si Lin Hai, kaya pinutol ko ang pagsasalita niya at diretsahan siyang inilantad sa pagsubok na ayusin ang gusot. Naging medyo nakakailang ang atmospera, at hindi na maipinta ang mukha ni Lin Hai. Natakot ako na kung magsasalita pa ako, magiging nakakailang ang ugnayan namin, kaya ginusto kong makipagkompromiso at huwag nang ituloy ang usapin. Pero naisip ko kung paanong napinsala na ni Lin Hai ang gawain dahil sa pagiging pabaya at hindi paggawa ng totoong gawain. Ayaw pa nga niya itong tanggapin kapag tinutukoy ang mga problema niya. Kung magpapatuloy ito, magdudulot ito ng mas malaki pang pinsala sa gawain ng iglesia. Naalala ko ang ilang linya mula sa isang himno: “Sa iglesia, manindigan sa inyong patotoo sa Akin at itaguyod ang katotohanan. Ang tama ay tama at ang mali ay mali; huwag paghaluin ang itim at puti. Dapat kayong makipaglaban kay Satanas at dapat ninyong lubusang magapi ito upang sa gayon ay hindi na ito kailanman babangon” (Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 41). Binigyan ako ng mga salita ng Diyos ng pananalig at lakas. Hindi na ako pwedeng maging mapagpalugod ng tao; kailangan kong itaguyod ang mga prinsipyo. Kaya, sa pag-uugnay sa mga salita ng Diyos, tinukoy ko ang mga problema ni Lin Hai at nakipagbahaginan tungkol sa mga kahihinatnan ng hindi pagsuperbisa o pagsubaybay sa gawain, at hindi pagtuon sa paglilinang ng mga tao. Pagkatapos marinig ito, nagbago nang kaunti ang saloobin ni Lin Hai, at ipinahayag niya ang kahandaan niyang tanggapin ito. Sa pagsasagawa lang sa ganitong paraan naging panatag ang puso ko.

Kalaunan, nakita kong hindi pa rin gaanong nagbago si Lin Hai, kaya inilista ko isa-isa ang mga problema niya at iniulat ang mga iyon sa mga lider. Pagkatapos magtipon ng mga ebalwasyon tungkol kay Lin Hai, nakita ng mga lider na mahina ang kakayahan niya, kulang sa kapabilidad sa gawain, at walang dinadalang pasanin sa tungkulin niya. Isa siyang huwad na manggagawa na walang ginagawang totoong gawain at dapat tanggalin. Pagkatapos ay iniangat ako ng mga lider para maging superbisor at hiniling sa aking makipagbahaginan kay Lin Hai at tanggalin siya. Medyo nag-atubili ako. “Kung ilalantad ko ang mga problema niya nang harap-harapan, magtatanim kaya siya ng galit at magkakaroon ng masamang palagay sa akin?” Napagtanto kong lumalabas na naman ang mentalidad ko ng pagiging mapagpalugod ng tao, at naalala ko ang mga salita ng Diyos: “… kahit na ang paggawa nito ay nagpapasama sa loob ng mga tao o nagsasanhi na insultuhin ka habang ikaw ay nakatalikod, hindi iyon masyadong mahalaga.” Mabilis kong hinanap ang siping iyon para basahin. Sabi ng Diyos: “Kung isa itong pagkilos na naaayon sa mga prinsipyo, kahit na ang paggawa nito ay nagpapasama sa loob ng mga tao o nagsasanhi na insultuhin ka habang ikaw ay nakatalikod, hindi iyon masyadong mahalaga; subalit kung isa itong pagkilos na hindi naaayon sa mga prinsipyo, kahit pa sa paggawa nito ay nagkakamit ka ng pagsang-ayon at suporta ng lahat, at nakakasundo mo ang lahat—pero ang isang bagay ay hindi mo ito mapangangatwiranan sa harap ng Diyos—ikaw ay nawalan. Kung pinapanatili mo ang magandang ugnayan sa karamihan, pinapasaya at pinapalugod sila at nakakatanggap ka ng kanilang papuri, pero sinasalungat mo ang Diyos, ang Lumikha, kung gayon ay isa kang dakilang hangal. Kaya, anuman ang gawin mo, dapat malinaw mong maunawaan kung ito ba ay naaayon sa mga prinsipyo, kung ito ba ay nakalulugod sa Diyos, kung ano ang saloobin ng Diyos dito, kung ano dapat ang maging paninindigan ng mga tao, kung anong mga prinsipyo ang dapat itaguyod ng mga tao, kung paano nagtagubilin ang Diyos, at kung paano mo ito dapat gawin—dapat malinaw muna sa iyo ang tungkol dito” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa (24)). Pagkatapos basahin ang mga salita ng Diyos, biglang nagliwanag ang puso ko. Sa paggawa ng tungkulin ko, kailangan kong magkaroon ng may-takot-sa-Diyos na puso at hanapin ang mga layunin ng Diyos at ang mga prinsipyo sa paggawa ng mga bagay-bagay. Basta’t umaayon ang isang bagay sa mga katotohanang prinsipyo, kailangan kong magpursigi rito. Basta’t napalulugod ko ang Diyos, hindi mahalaga kung mapasama ko ang loob ng mga tao o may masabi silang masama tungkol sa akin. Kung alam ko ang katotohanan pero hindi ko ito isinasagawa para lang mapanatili ang mga ugnayan ko sa mga tao, kahit na hindi ko mapasama ang loob ng sinuman, kokondenahin ako ng Diyos dahil sa pagsalangsang sa pamamagitan ng hindi pag-iingat sa gawain ng iglesia. Napakahangal niyon! Kaya, pinuntahan ko si Lin Hai para makipagbahaginan, inilantad ang mga pagpapamalas niya ng hindi paggawa ng totoong gawain, at tinanggal siya. Sinabi ni Lin Hai na pagninilayan niya ang sarili niya nang lubusan. Sa pamamagitan ng karanasang ito, napagtanto kong sa pagsasagawa lang ng katotohanan at pakikipag-ugnayan sa iba ayon sa mga katotohanang prinsipyo makapamumuhay ang isang tao nang may wangis ng tao. Mula ngayon, hindi na ako pwedeng maging mapagpalugod ng tao, pinipinsala ang iba at ang sarili ko.


53. Mga Aral na Natutuhan Mula sa Tatlong Beses na Pagkakaaresto

Ni An Xia, Tsina

Noong Mayo 2011, ipinangaral sa akin ng nanay ko ang ebanghelyo ng Diyos sa mga huling araw. Pagkatapos basahin ang mga salita ng Diyos, nalaman ko na ang langit at lupa at lahat ng bagay ay nilikha ng Diyos, na ang sangkatauhan ay ginawa rin ng Diyos, at na ang pananampalataya at pagsamba sa Diyos ay ganap na likas at may katwiran para sa mga tao. Matapos magsiyasat nang ilang panahon, tinanggap ko ang gawain ng Makapangyarihang Diyos sa mga huling araw. Dahil dinadakip at inuusig ng CCP ang mga mananampalataya sa Diyos, ang tatay, lolo, at lola ko, sa takot na madamay sila, ay palaging tumututol at umuusig sa nanay ko dahil sa pananalig niya, kaya hindi ako naglakas-loob na ipaalam sa pamilya ko ang tungkol sa sarili kong pananampalataya sa Diyos.

Sa pagtatapos ng 2012, inaresto ako dahil sa pangangaral ng ebanghelyo; 19 anyos ako noon. Kahit na walang nahanap na anumang ebidensiya ang mga pulis sa pananalig ko, ilegal pa rin nila akong ikinulong nang 32 oras. Nakalaya lang ako matapos gumamit ng koneksyon ang pamilya ko. Sinundo ako ng lolo at tiyuhin ko. Sa daan, sinabi ng tiyuhin ko, “Nagpakahirap nang husto ang lolo’t lola mo sa pagpapalaki sa iyo, at kailangan pa rin nilang mag-alala sa iyo sa lahat ng oras kahit ganito na ang edad nila. Nang marinig ng lola mo na inaresto ka, balisang-balisa siya na hindi siya makatulog.” Habang tinitingnan ang puting buhok ng lolo ko, kumirot ang puso ko. Pag-uwi ko, nakita ko ang lola at mga tiyahin ko na nakaupo sa looban. Itinuro ako ng lola ko gamit ang nanginginig na daliri at sinabing, “Sabihin mo sa akin, sumusunod ka ba sa nanay mo sa pananampalataya sa Diyos?” Sinabi ng tiyahin ko nang may pang-uuyam, “Puwede bang pagpahingahin mo naman kami at tigilan na ang pagbibigay sa amin ng alalahanin? Pumunta ang mga pulis sa mismong pintuan ninyo. Kahit na hindi ka nahihiya, ako ang nahihiya para sa iyo! Ngayon ay nagdala ka ng kahihiyan sa buong pamilya. Paanong napakawala mong konsiderasyon sa amin?” Sinabi ng lola ko sa nanginginig na boses, “Sa pagkakataong ito, kinailangang gumamit ng koneksyon ng tiyahin at tiyuhin mo para mapalabas ka. Kung hindi, ipinadala ka na sana ng mga pulis sa bilangguan. Hindi ka na puwedeng manampalataya sa Diyos!” Nagsabi rin ang mga tiyahin ko ng ilang bagay na lumapastangan at kumondena sa Diyos. Habang nakikinig sa panenermon nila sa akin, pakiramdam ko ay may nagawa akong malaking pagkakamali at hindi ako makatingin sa kanila. Pakiramdam ko rin ay naagrabyado ako nang husto. Ang pananampalataya sa Diyos ay malinaw na isang mabuting bagay, pero pinagagalitan nila ako na para bang nakagawa ako ng isang karumal-dumal na krimen. Walang humpay akong nanalangin sa Diyos, hinihiling sa Kanya na protektahan ang puso ko. Tapos ay naisip ko ang mga salita ng Diyos: “Bilang mga miyembro ng sangkatauhan at tapat na mga Kristiyano, pananagutan at obligasyon nating lahat na ialay ang ating isipan at katawan para sa katuparan ng atas ng Diyos, dahil ang ating buong pagkatao ay nagmula sa Diyos, at ito ay umiiral salamat sa kataas-taasang kapangyarihan ng Diyos. Kung ang mga isipan at katawan natin ay hindi inilalaan para sa atas ng Diyos at sa makatarungang kapakanan ng sangkatauhan, ang ating mga kaluluwa ay mahihiya sa harap ng mga naging martir para sa atas ng Diyos, at lalong mas mahihiya sa harap ng Diyos, na naglaan sa atin ng lahat ng bagay” (Ang Salita, Vol. I. Ang Pagpapakita at Gawain ng Diyos. Apendise 2: Ang Diyos ang May Kataas-taasang Kapangyarihan sa Kapalaran ng Buong Sangkatauhan). Sa isip-isip ko, “Tama, ang buhay ko ay galing sa Diyos. Ang pangangaral ng ebanghelyo at pagpapatotoo tungkol sa mga salita ng Diyos sa mas maraming tao para matanggap nila ang pagliligtas ng Diyos—ito ang pinakamakatarungan sa lahat ng bagay! Pero dahil inaresto ako dahil sa pananalig ko at nagdulot ako ng pag-aalala at gulo sa pamilya ko, pakiramdam ko ay nagdala ako sa kanila ng alalahanin at kahihiyan, na para bang may ginawa akong mali. Hindi ko pala talaga natutukoy ang tama sa mali! Ang paniniwala sa Diyos at pangangaral ng ebanghelyo ang pinakamakatarungang gawin. Kailangan kong magkaroon ng sarili kong mga paninindigan pagdating sa pananalig.” Nang maisip ko ito, hindi na ako nalilimitahan.

Makalipas ang ilang araw, nagsimulang magkalat ang CCP ng walang batayang mga tsismis at maling kaisipan sa TV, sa malalaking media outlet, at online para siraang-puri ang Ang Iglesia ng Makapangyarihang Diyos, at nagsimula silang malawakang arestuhin ang mga Kristiyano mula sa Iglesia. Pagkatapos marinig ang walang batayang mga tsismis na ito, sinimulan akong subaybayan ng pamilya ko. Madalas nila akong tawagan para tingnan kung nasaan ako at madalas nila akong subukang kausapin para tumigil sa pananampalataya ko. Sinabi ng lolo ko, “Alam mo ba kung ilan sa mga inaresto sa pagkakataong ito ang nasentensiyahan na? Ang ilan ay nasentensiyahan nang mahigit sampung taon, at naaapektuhan pa nga nito ang mga pamilya nila—nawawalan ng mga subsidyo ang matatanda at hindi makapasok sa eskuwela ang mga bata. Ano ba ang maganda sa pananampalataya sa Diyos? Aarestuhin at sesentensiyahan ka nila kahit ilang taon ka man. Sa bandang hilaga natin, may isang kasing-edad mo na nasentensiyahan ng tatlong taon. Inakala nating lahat na pagpatay ang pinakamalalang krimen at may pinakamabigat na sentensiya, pero ang mga sentensiya para sa pananampalataya sa Diyos ay mas malupit pa kaysa sa pagpatay!” Kalaunan, sa tuwing pumupunta ako sa bahay ng lolo ko, sinasabi niya sa akin paminsan-minsan, “Hindi ka puwedeng manampalataya sa Diyos, maliwanag ba? Hindi mo ba nakita sa TV? Sinasabi nilang kapag nanampalataya ang isang tao sa Makapangyarihang Diyos, magdurusa ang tatlong henerasyon ng pamilya nila dahil doon. Maaapektuhan ang mga trabaho ng mga tiyahin at tiyuhin mo, at magdudulot ito ng gulo sa nakababata mong kapatid na lalaki at babae kapag sinubukan nilang pumasok sa unibersidad. Paanong hindi sasama ang loob nila sa iyo? Sinasabi ko ito sa iyo para sa sarili mong kapakanan!” Naaalala ko na sinabi sa akin minsan ng tiyahin ko, “Wala kang ideya kung gaano kahirap kang alagaan noong bata ka pa. Ilang beses kang nagkasakit at muntik nang mamatay. Ang lola mo ang hindi kailanman umalis sa tabi mo, inaalagaan ka araw at gabi. Ibinuhos niya ang puso’t kaluluwa niya sa iyo. Nagkaroon ka ng malubhang anemia noon at walang dugo sa blood bank. Ang lolo mo ang nagbigay sa iyo ng dugo. Ngayong malaki ka na, magbibigay ka pa rin ba sa kanila ng alalahanin?” Kumirot ang puso ko. Ang lolo at lola ko ang nagpalaki sa akin; inalagaan nila ako at nagsakripisyo sila para sa akin. Ngayon ay malaki na ako, pero nagbibigay pa rin ako sa kanila ng alalahanin. Pakiramdam ko ay lubha akong walang konsensiya. Sa isa pang pagkakataong umuwi ako, sinabi sa akin ng lolo ko, “‘Ang iyong katawan ay ibinigay sa iyo ng iyong mga magulang.’ Kahit na hindi mo iniisip ang sarili mo, kailangan mong isipin ang pamilya mo. Kung maaresto ka balang araw dahil sa pananalig mo at kailangan mong magdusa sa kulungan, paanong hindi madudurog ang puso namin at malulungkot?” Nang marinig ko siyang sabihin iyon, bumigat ang dibdib ko sa halo-halong emosyon. Pakiramdam ko ay binibigyan ko sila ng napakaraming alalahanin at wala akong pagsasaalang-alang sa nararamdaman nila, na para bang nabalewala ang lahat ng pagsisikap nila sa pagpapalaki sa akin. Nanghina ako nang husto, kaya nanalangin ako sa Diyos, “O Diyos, habang lalong nag-aalala ang pamilya ko sa akin, lalo kong nararamdaman na may pagkakautang ako sa kanila. Alam kong mabuti ang pananampalataya sa Iyo, pero sobrang sakit pa rin ng puso ko. Pakiusap, akayin Mo ako!” Pagkatapos manalangin, naisip ko ang mga salitang ito ng Diyos: “Nilikha ng Diyos ang mundong ito at dinala rito ang tao, isang buhay na nilalang na pinagkalooban Niya ng buhay. Pagkatapos, nagkaroon ng mga magulang at kamag-anak ang tao, at hindi na nag-iisa. Mula nang unang makita ng tao ang materyal na mundong ito, itinadhana siyang mamuhay sa loob ng pag-orden ng Diyos. Ang hininga ng buhay mula sa Diyos ang sumusuporta sa bawat nabubuhay na nilalang sa kanilang paglaki hanggang sa kanilang pagtanda. Sa panahon ng prosesong ito, walang nakadarama na umiiral at lumalago ang tao sa ilalim ng pangangalaga ng Diyos; sa halip, naniniwala siya na ang tao ay lumalago sa ilalim ng biyaya ng pagpapalaki ng mga magulang, at na ang sarili niyang instinto sa buhay ang nag-uudyok sa kanyang paglago. Ito ay dahil hindi alam ng tao kung sino ang nagkaloob ng buhay niya, o kung saan ito nanggaling, lalo nang hindi niya alam kung paano lumilikha ng mga himala ang instinto ng buhay. Ang alam lang niya ay na pagkain ang saligan ng pagpapatuloy ng kanyang buhay, na pagtitiyaga ang pinagmumulan ng pag-iral ng buhay niya, at na ang mga paniniwala sa kanyang isipan ang puhunan kung saan nakadepende ang kanyang pananatiling buhay. Tungkol sa biyaya at panustos ng Diyos, ganap na walang kamalayan ang tao, at sa ganitong paraan niya inaaksaya ang buhay na ipinagkaloob sa kanya ng Diyos…. Wala kahit isang tao, na binabantayan ng Diyos sa araw at gabi, ang nagkukusang sumamba sa Kanya. Gumagawa lang ang Diyos sa taong walang pag-asa, ayon sa naplano na Niya. Ginagawa Niya iyon sa pag-asang balang araw, magigising ang tao mula sa panaginip nito at biglang matatanto ang halaga at kabuluhan ng buhay, ang halagang ibinayad ng Diyos para sa lahat ng Kanyang ibinigay rito, at ang pananabik ng Diyos na masidhing nag-aasam na manumbalik ang tao sa Kanya” (Ang Salita, Vol. I. Ang Pagpapakita at Gawain ng Diyos. Diyos ang Pinagmulan ng Buhay ng Tao). Mula sa mga salita ng Diyos, napagtanto ko na ang buhay ko ay galing sa Diyos. Bagama’t pinalaki ako ng lolo at lola ko, ang Diyos ang laging nagbabantay at pumoprotekta sa akin sa likod ng mga kaganapan. Minsan noong bata pa ako, aksidente akong nakakain ng lason sa daga. Dinala ako ng pamilya ko sa tatlong ospital, pero walang gustong gumamot sa akin; sinabihan lang nila ang pamilya ko na maghanda para sa burol ko. Isang doktor ang lolo ko, pero kahit siya ay walang magawa. Sa wakas, may isang ospital na atubiling pumayag na subukang iligtas ako, at pagkatapos nila akong bigyan ng lunas na pang-emergency, mahimala akong nabuhay. Sa isa pang pagkakataon, nagkaroon ako ng acute intestinal obstruction. Ipinayo ng doktor na huwag itong masahihin, sinasabing lalo lang nitong pasisikipin ang bara. Malapit na akong mangailangan ng operasyon, pero minasahe ng lola ko ang tiyan ko at nagawa nga niyang tanggalin ang bara. Ang dahilan kung bakit buhay at maayos ako ngayon ay ganap na dahil sa kamangha-manghang proteksyon ng Diyos. Dapat akong magpasalamat para sa pagliligtas ng Diyos, sa halip na iukol ang lahat ng ito sa lolo’t lola ko. Nang maunawaan ko ito, hindi ko na naramdamang may pagkakautang ako sa kanila. Makalipas ang isang buwan, nalaman ko na nangangailangan ang iglesia ng mga taong makikipagtulungan sa gawain ng ebanghelyo, kaya nagbitiw ako sa trabaho at ibinuhos ang sarili ko rito.

Noong hapon ng Oktubre 22, 2013, isinumbong ako ng isang masamang tao habang nasa isang pagtitipon at muli akong naaresto. Ikinulong ako nang 15 araw at pinagmulta ng isanlibong yuan. Sinundo ako ng tatay ko. Sa daan pauwi, madilim ang mukha niya, at tahimik siya. Habang lalo siyang tumatahimik, lalo akong natatakot; parang katahimikan bago ang unos. Nanalangin ako sa puso ko, “Diyos ko, hindi ko alam kung ano ang kakaharapin ko. Pakiusap, protektahan Mo ako. Paano man ako atakihin ng pamilya ko, kailangan kong manindigan sa aking patotoo para sa Iyo!” Pagkarating namin sa bahay ng lolo’t lola ko, sinigawan ako ng tatay ko, “Sinabi sa akin ng mga pulis—ang sinasampalatayanan mo ay isang tao lang! Nalinlang kayong lahat, pero sobrang nahuhumaling pa rin kayo!” Galit na galit ako nang marinig ko siyang sabihin iyon, kaya sumagot ako, “Dati kang nananampalataya sa Panginoong Jesus. Hindi ba’t tao rin Siya sa panlabas? Pero mayroon Siyang diwa ng pagka-Diyos at kayang gawin ang gawain ng Diyos.” Itinuro ako ng tatay ko at sinabing, “Nahuhumaling! Talagang nahuhumaling! Sabi ng mga pulis, isa kayong organisasyon …” Pinutol ko ang sasabihin niya, itinanong ko, “Ano ba ang organisasyon? Ang organisasyon ay nilikha ng mga tao; isa itong grupong nakikipagkalakalan para sa sarili nitong mga layunin at interes. Ang Ang Iglesia ng Makapangyarihang Diyos ay naitatag sa pamamagitan ng gawain ng Diyos. Nagtitipon-tipon lang kami para basahin ang mga salita ng Diyos, sambahin ang Diyos, mag-usap tungkol sa pagkilala sa sarili namin, at magbahaginan tungkol sa mga layunin ng Diyos. Wala itong kinalaman sa isang organisasyon. Ang pagtawag sa iglesia ng Diyos na isang organisasyon ay pagpapalabo lang sa mga konsepto. Iyan ang sasabihin ng isang taong magulo ang isip. Sisiyasatin ito ng isang matalinong tao para sa sarili niya at hindi lang basta bulag na makikinig sa kalokohang ito.” Pero sa gulat ko, itinuro rin ako ng lolo ko at sinabing, “Tumingin ka sa paligid ng nayong ito! Mayroon bang iba pang katulad mo? Nananampalataya sa Diyos sa ganyang kabatang edad! Ganap mo kaming ipinahiya!” Sumabat ang lola at tiyuhin ko, pinapagalitan din ako. Gumiit ang tatay ko, “Mukhang marami kang alam. Gaano katagal ka nang nananampalataya? Saan ang mga pagtitipon ninyo?” Akala ko ay mag-aalala nang husto ang pamilya ko sa akin pagkatapos kong makulong nang kalahating buwan, pero nanlamig ang puso ko sa eksena sa harap ko. Paanong naging ganito ang mga kamag-anak ko na mapagmahal dati? Ang pakiramdam sa bahay ay kasinlamig ng sa kulungan. Dahil lang sa pananampalataya ko sa Diyos, hinihiwalay at pinagtutulungan ako ng sarili kong pamilya. Walang nakakaunawa sa akin, at walang may pakialam sa nararamdaman ko. Pakiramdam ko ay masyadong mahirap ang landas ng pananalig, at naging sobrang negatibo at mahina ako. Ikinulong ako ng tatay ko sa kuwarto ko araw-araw dahil ikinakahiya niya ako. Nang malaman ng mga tao sa nayon na inaresto ako dahil sa pananalig ko, tumatayo ang ilan sa kanila sa labas ng bahay namin para mangutya at magtsismisan. Sumisigaw pa nga ang ilang pilyong bata, “Nariyan ba ang mananampalataya? Nandito na ang mga pulis!” Isang gabi, sinimulan na naman akong pagalitan ng tatay ko, sinasabing ang buong pamilya ay hindi maiharap ang mukha sa publiko dahil sa akin. Pagkatapos, naupo lang siya sa kuwarto, naninigarilyo sa galit na katahimikan. Maya-maya pa, narinig ko ang pigil na paghikbi niya. Hindi ko pa narinig na umiyak ang tatay ko sa buong buhay ko, at naiyak din ako nang marinig ko siyang umiyak. Naisip ko, “Nagdala ang pananalig ko ng napakanegatibong epekto sa pamilya ko. Napakatanda na ng lolo’t lola ko, at kailangan pa rin nilang mag-alala sa akin. Isa pa, ito na ang pangalawang beses na dinakip ako. Kung patuloy akong magpupumilit sa pananampalataya ko at maaresto ulit ako, paano ito posibleng makayanan ng pamilya ko? Baka dapat ko na lang isuko ang pananalig ko, kumuha ng trabaho at tumuon na lang sa pagkita ng pera, at kahit paano ay gawing panatag ang isip nila.” Nagdulot sa akin ng matinding pasakit ang isiping iyon, at nanalangin ako, “O Diyos, gusto kong manampalataya sa Iyo, pero hindi tumitigil ang pamilya ko sa pag-uusig at paghadlang sa akin, at pakiramdam ko ay sobrang hina ko. Diyos ko, pakiusap, akayin Mo ako!” Pagkatapos manalangin, binasa ko ang mga salita ng Diyos: “Ang lahat ng nangyayari sa iyo ay isang malaking pagsubok at ang oras na kailangan ka ng Diyos na magpatotoo. Bagama’t maaaring mukhang hindi mahalaga ang mga ito sa panlabas, kapag nangyayari ang mga bagay na ito, ipinakikita ng mga ito kung mahal mo ba o hindi ang Diyos. Kung mahal mo, makakapanindigan ka sa iyong patotoo para sa Kanya, at kung hindi mo naisagawa ang pagmamahal sa Diyos, ipinapakita nito na ikaw ay hindi isang taong nagsasagawa ng katotohanan, na ikaw ay walang katotohanan, at walang buhay, na ikaw ay ipa!” (Ang Salita, Vol. I. Ang Pagpapakita at Gawain ng Diyos. Ang Pagmamahal Lamang sa Diyos ang Tunay na Pananalig sa Diyos). Sa pagninilay sa mga salita ng Diyos, naunawaan ko na dumating ang mga bagay na ito sa akin nang may pahintulot ng Diyos. Pagsubok Niya ito sa akin, para makita kung panghahawakan ko nang mahigpit ang pananalig ko at maninindigan ako sa aking patotoo, o makikipagkompromiso kay Satanas. Sa harap ng mga pag-atake ng pamilya ko at tsismis ng mga kapitbahay, at lalo na noong marinig ko ang pag-iyak ng tatay ko, sinisi ko ang pananalig ko sa pagdadala ng pangungutya sa pamilya ko at pagiging dahilan ng pag-aalala nila sa akin. Naisip ko noon na isuko ang pananalig ko—hindi ba’t pakikipagkompromiso iyon kay Satanas? Kung talagang nag-aalala ang pamilya ko tungkol sa pananampalataya ko sa maling bagay, dapat sana ay tinulungan nila akong siyasatin ito at alamin kung ang sinasampalatayanan ko ba ang tunay na daan. Pero inatake lang nila ako nang walang habas. Ang totoo, natatakot lang sila na madamay sila ng pananalig ko at mapinsala ang sarili nilang mga interes. Hindi ko natukoy ang mga motibo nila at nalinlang ako ng kanilang diumano’y pagmamalasakit sa akin. Muntik na akong mahulog sa patibong ni Satanas at magkanulo sa Diyos—napakamapanganib niyon! Paano man ako usigin ng pamilya ko sa hinaharap, kailangan kong manindigan sa aking patotoo para sa Diyos at hindi sumuko sa mga pag-atake ng pamilya ko.

Noong Nobyembre 14, 2013, sapilitan akong dinala ng tatay ko sa pinagtatrabahuhan niya at isinailalim ako sa house arrest. Kapag pumapasok siya sa trabaho, ikinukulong niya ako sa loob ng bahay gamit ang dalawang kandado. Sinubukan ko ang lahat ng paraang naiisip ko para makatakas, pero walang gumana. Isang araw, bumalik ang tatay ko, naupo sa gilid ng kama, at pinagalitan ako, “Tingnan mo ang sarili mo! Napakabata mo pa at dalawang beses ka nang naaresto! Hindi ka ba nahihiya?” Sinabi ko, “Bilang isang mananampalataya sa Diyos, nagbabasa lang ako ng mga salita ng Diyos. Wala akong ginawang masama. Ano ang dapat ikahiya?” Hindi ko inakalang magagalit siya nang husto pagkatapos niyon. Napabalikwas siya, sinakal ako sa leeg, at pinagsasampal ang mukha ko nang paulit-ulit, sumisigaw, “Gusto mong manampalataya? Bubugbugin kita hanggang sa mawala ang pananampalatayang iyan!” Dumudugo nang husto ang ilong ko, pero ayaw niyang tumigil hanggang sa kumatok ang isang kapitbahay sa pinto. Tinitigan niya ako nang masama at umangil, “Kung patuloy kang mananampalataya, patuloy kitang bubugbugin! Bubugbugin kita hanggang sa sumuko ka!” Hindi tumitigil sa pagdurugo ang ilong ko noong oras na iyon. Habang pinapanood ko ang basurahan na mapuno ng mga duguang tisyu, napuno ng matinding sakit ang puso ko. “Nagiging ganito kalupit ang sarili kong ama dahil lang sa nananampalataya ako sa Diyos. Paanong ama ko ito? Isa siyang diyablo!” Dumapa ako sa kama at humagulgol nang matagal, pakiramdam ko ay masyadong mahirap ang manampalataya sa Diyos. Naisip ko, “Kung patuloy akong mananampalataya, hindi na ba matatapos ang pag-uusig na ito? Baka dapat ko na lang sabihin sa kanya na isinuko ko na ang pananalig ko. Puwede akong humanap ng trabaho rito at manampalataya nang palihim. Sa gayon ay titigilan na niya ang pambubugbog sa akin.” Nanalangin ako sa Diyos, “O Diyos, pakiusap, bigyang-liwanag at gabayan Mo ako para maunawaan ko ang Iyong mga layunin.”

Makalipas ang tatlong araw, nakakita ako ng isang lumang cellphone, inilabas ko ang isang memory card na may mga salita ng Diyos na itinago ko, at ipinasok iyon. Binuksan ko ang cellphone at binasa ang mga salita ng Diyos: “Habang sumasailalim sa mga pagsubok, normal sa mga tao ang manghina, na maging negatibo sa kalooban, na hindi maunawaan ang mga layunin ng Diyos, o hindi malinawan sa landas ng pagsasagawa. Ngunit sa anumang kaso, kailangan mong magkaroon ng pananalig sa gawain ng Diyos, at, tulad ni Job, huwag itanggi ang Diyos. Bagama’t mahina si Job at isinumpa ang araw ng kanyang sariling pagsilang, hindi niya itinanggi na lahat ng bagay na taglay ng mga tao pagkatapos silang ipanganak ay ipinagkaloob ni Jehova, at na si Jehova rin ang Siyang babawi sa mga ito. Anumang mga pagsubok ang pinagdaanan niya, pinanatili niya ang paniniwalang ito. … Ano ang tinutukoy ng pananalig? Ang pananalig ay ang tunay na paniniwala at tapat na pusong dapat taglayin ng mga tao kapag hindi nila nakikita o nahahawakan ang isang bagay, kapag ang gawain ng Diyos ay hindi umaayon sa mga kuru-kuro ng tao, o kapag hindi ito kayang abutin ng tao. Ito ang pananalig na binabanggit Ko. Kailangan ng mga tao na magkaroon ng pananalig sa mga panahon ng pagdurusa at sa mga panahon ng pagpipino, at kapag may pananalig sila, sila pagkatapos, ay nahaharap sa pagpipino—hindi maaaring paghiwalayin ang pagpipino at pananalig. Kung paano man gumagawa ang Diyos, at anuman ang iyong kapaligiran, nagagawa mong hangarin ang buhay at hanapin ang katotohanan, hangarin ang kaalaman sa gawain ng Diyos, at hangarin na malaman ang Kanyang mga gawa, at nagagawa mong kumilos alinsunod sa katotohanan, ito ay pagkakaroon ng tunay na pananalig, at pinatutunayan nito na hindi ka nawalan ng pananalig sa Diyos” (Ang Salita, Vol. I. Ang Pagpapakita at Gawain ng Diyos. Iyong mga Gagawing Perpekto ay Kailangang Sumailalim sa Pagpipino). “Anuman ang aktuwal mong tayog, kailangan mo munang taglayin pareho ang determinasyong ito na magdusa at ang tunay na pananalig, at kailangan mo ring magkaroon ng determinasyong maghimagsik laban sa laman. Kahit na mangahulugan ito ng pagdurusa at pagdanas ng mga kawalan sa iyong personal na mga interes, dapat mong tugunan ang mga layunin ng Diyos. Dapat makaramdam ka rin ng pagsisisi sa puso mo: Noong araw, hindi mo nagawang mapalugod ang Diyos, at ngayon, kaya mo nang magsisi. Hindi ka dapat magkulang sa alinman sa mga aspektong ito—sa pamamagitan ng mga bagay na ito, gagawin kang perpekto ng Diyos. Kung hindi mo natutugunan ang mga kondisyong ito, hindi ka magagawang perpekto” (Ang Salita, Vol. I. Ang Pagpapakita at Gawain ng Diyos. Iyong mga Gagawing Perpekto ay Kailangang Sumailalim sa Pagpipino). “Tinanggap na ba ninyo ang mga pagpapalang inihanda para sa inyo? Sinikap na ba ninyong kamtin ang mga pangakong binitiwan para sa inyo? Kayo ay, sa ilalim ng patnubay ng Aking liwanag, makakawala mula sa pagsakal ng mga puwersa ng kadiliman. Sa gitna ng kadiliman, hindi mawawala sa inyo ang paggabay ng liwanag. Kayo ang magiging mga panginoon ng lahat ng bagay. Kayo ay magiging mga mananagumpay sa harap ni Satanas. Sa pagbagsak ng bansa ng malaking pulang dragon, kayo ay tatayo sa gitna ng di-mabilang na tao bilang patunay ng Aking tagumpay. Kayo ay magiging matatag at di-natitinag sa lupain ng Sinim. Sa pamamagitan ng mga pagdurusang tinitiis ninyo, mamanahin ninyo ang Aking mga pagpapala, at pasisikatin ninyo ang Aking liwanag ng kaluwalhatian sa loob ng buong sansinukob” (Ang Salita, Vol. I. Ang Pagpapakita at Gawain ng Diyos. Mga Salita ng Diyos Para sa Buong Sansinukob, Kabanata 19). Paulit-ulit kong binasa ang mga siping ito. Naisip ko si Job. Noong sinusubok siya, nawala sa kanya ang lahat ng kayamanan at mga anak niya, nabalot ng mga pigsa ang katawan niya, at inatake pa nga siya ng asawa at mga kaibigan niya. Pero hindi kailanman itinatwa ni Job ang pangalan ng Diyos. Sa halip, nagpasakop siya sa mga pamamatnugot at pagsasaayos ng Diyos, pinuri ang pangalan ni Jehova, at nanindigan sa kanyang patotoo sa gitna ng kanyang mga pagsubok, ipinapahiya si Satanas. Ang tanging tiniis ko ay ang makulong at mabugbog ng tatay ko—kaunting pisikal na pagdurusa lang—at naramdaman ko nang masyadong mahirap at masakit ang manampalataya sa Diyos, at naisip ko pa ngang isuko ang pananalig ko. Hindi ba’t ito ay pagkakanulo sa Diyos at pagyukod kay Satanas? Napakaliit ng pananalig ko sa Diyos! Ang aktibong pagdalo sa mga pagtitipon at paggawa ng tungkulin ko sa komportableng kapaligiran ay hindi nangangahulugang may tunay akong pananalig. Ang tunay na pananalig ay ang makasunod sa Diyos kahit nagdurusa sa masasamang kapaligiran. Dinala ako ng tatay ko sa di-kilalang lugar na ito, inihiwalay ako sa mga kapatid, at binugbog ako—lahat ng ito ay may pahintulot ng Diyos. Ginagamit ito ng Diyos para gawing perpekto ang pananalig ko at ang determinasyon kong magdusa. Pagpapala Niya ito! Nang maunawaan ko ang mga layunin ng Diyos, nanalangin ako, hinihiling sa Diyos na akayin ako para makapanindigan ako sa aking patotoo. Sa loob ng mahigit dalawampung araw na binihag ako ng tatay ko, nagbabasa ako ng mga salita ng Diyos sa tuwing umaalis siya para magtrabaho. Napalapit nang napalapit ang puso ko sa Diyos, at hindi ko na naramdamang nagdurusa ako.

Mahigit dalawampung araw ang lumipas, dumating ang mga pulis mula sa bayan namin at dinala ako pabalik sa detention center. Sa pagtatapos ng Mayo 2014, sinampahan ako ng CCP ng kasong “paggamit ng isang xie jiao na organisasyon upang pahinain ang pagpapatupad ng batas” at sinentensiyahan ako ng tatlong taong pagkakulong, sinuspinde nang apat na taon sa probasyon. Kinailangang magbayad ng pamilya ko sa mga pulis ng mahigit isandaang libong yuan para mapalaya ako. Sa panahon ng probasyon ko, kailangan kong mag-report sa lokal na opisinang panghukuman linggo-linggo at dapat na makontak ako sa lahat ng oras. Kung hindi nila ako makontak, bibigyan ako ng babala; kapag nakatatlong missed call sila, diretso na akong ibabalik sa kulungan. Bagama’t napalaya na ako, wala akong anumang personal na kalayaan. Ginamit ng tiyuhin ko ang trabaho niya bilang garantiya para sa paglaya ko, at lalo akong inusig nang matindi ng pamilya ko pagkatapos niyon. Kailangan kong sabihin sa kanila ang bawat galaw ko. Minsan, lumabas lang ako nang mahigit tatlong oras at naka-14 na missed call na ang tiyahin ko. Sa gabi, kung matutulog ako nang medyo maaga, papasok ang lola ko para tingnan kung nagdarasal ako at ayaw pa nga niyang ipasara sa akin ang pinto kapag natutulog ako. Sinusundan pa niya ako hanggang sa tindahan ng tiyahin ko kapag pumupunta ako roon para magtrabaho. Sa pagharap sa 24-oras na pagbabantay na ito, naramdaman kong sobrang hina ko at wala akong ideya kung paano makakayanan ito. Madalas akong manalangin, hinihiling sa Diyos na magbukas ng daan para sa akin. Isang araw, papunta sa opisinang panghukuman, nakasalubong ko ang isang sister. Sinabi niya sa akin na ipinagdarasal ako ng lahat ng kapatid at na dapat akong magdasal nang higit pa, at gagabayan ako ng Diyos. Naantig ako nang lubos sa mga salita niya. Lihim din niya akong inabutan ng isang MP5 player at isang memory card na may mga video ng mga salita ng Diyos. Pagkatapos niyon, binasa ko ang mga salita ng Diyos: “Kailangan mong taglayin ang Aking katapangan sa iyong kalooban at kailangan mong magkaroon ng mga prinsipyo kapag humaharap ka sa mga di-nananampalatayang kamag-anak. Gayunman, para sa Akin, hindi ka rin dapat na sumuko sa kahit anong mga puwersa ng kadiliman. Dapat kang umasa sa Aking karunungan upang makalakad sa perpektong daan, at huwag hayaan ang mga pakikipagsabwatan ni Satanas na magtagumpay” (Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 10). Mula sa mga salita ng Diyos, naunawaan ko na ginagamit Niya ang kapaligirang ito para patatagin ang loob at pananalig ko, para tulungan akong makita nang malinaw ang kabuktutan ni Satanas upang hindi ako sumuko sa impluwensiya nito kundi magamit ko ang karunungan para talunin ito. Kaya nilang kontrolin ang katawan ko, pero hindi nila kayang kontrolin ang puso ko. Patuloy nila akong binabantayan para pigilan ako sa pagdarasal, pero kaya ko pa ring pagbulay-bulayan ang mga salita ng Diyos sa puso ko at patahimikin ang puso ko sa harap ng Diyos para lumapit sa Kanya. Unti-unti, hindi na nasisiraan ng loob ang puso ko.

Sa isang pagkakataon, sinabi ko sa pamilya ko na gusto kong kumuha ng self-study exam at bumalik sa dati kong bahay para mamuhay nang mag-isa. Ganoon ako nakatakas sa wakas sa pagbabantay nila. Dahil tatlong beses na akong naaresto dahil sa pananalig ko, lumalayo sa akin ang mga tao sa nayon namin. Minsan, kapag may grupong nag-uusap sa kalye, magwawatak-watak sila sa sandaling dumaan ako. Tinititigan ako ng iba mula sa malayo na para bang isa akong baliw, nagbubulungan at nagtututuro sa likod ko. Ang pamilya ko, dahil ikinakahiya ako, ay ayaw akong kasabay maglakad sa publiko. Pakiramdam ko ay isa akong ganap na itinakwil, tinatanggihan ng lahat, at pakiramdam ko ay labis akong naaagrabyado. Maraming beses akong sumigaw sa puso ko, “Ang ginagawa ko lang naman ay nananampalataya at sumasamba sa Diyos, naghahangad na maging isang taong may konsensiya at katwiran. Ano ang ginawa kong mali? Bakit wala ako ng kahit pangunahing karapatang pantao? Bakit kailangan kong tiisin ang pagtatakwil mula sa pamilya ko at diskriminasyon mula sa mga kapitbahay ko?” Pakiramdam ko ay sobra akong nasusupil at nasasaktan. Noong panahong iyon, madalas akong nananalangin at naghahanap kung paano ko dapat danasin ang kapaligirang ito.

Kalaunan, nagbasa ako ng mga salita ng Diyos at labis na napalakas ang loob ko. Nalaman ko kung paano ito danasin. Sabi ng Makapangyarihang Diyos: “Ang tatlumpu’t tatlo’t kalahating taon ng Diyos sa lupa sa katawang-tao ay ang pinakamasakit na bagay mismo, lalo nang walang sinumang nakakaunawa sa Kanya. … Ang pangunahing pagdurusang Kanyang tinitiis ay ang mamuhay sa piling ng sangkatauhan na sukdulan ang pagkatiwali, ang pagtitiis ng pangungutya, pag-insulto, panghuhusga, at pagkondena mula sa lahat ng uri ng tao, at gayundin ang pagtugis ng masamang diyablo at ang pagtakwil at pagkamapanlaban ng mundo ng relihiyon. Ang mga sugat sa Kanyang puso ay hindi malulunasan ng sinuman. Masakit na bagay ito. Inililigtas Niya ang tiwaling sangkatauhan nang may lubos na pagpapasensiya, at minamahal Niya ang mga tao sa kabila ng Kanyang mga sugat—ito ang pinakamasakit na gawain. Ang pagkamalupit at paglaban, pagkondena at paninirang-puri, mga maling paratang, at pang-uusig ng sangkatauhan, at ang kanilang pagtugis at pagpatay ang dahilan kung bakit nahaharap sa malaking peligro ang katawang-tao ng Diyos habang gumagawa ng Kanyang gawain. Sino ang makakaunawa sa pagdurusang tiniis Niya, at sino ang maaaring umalo sa Kanya?” (Ang Salita, Vol. III. Ang mga Diskurso ni Cristo ng mga Huling Araw. Ang Diwa ni Cristo ay Pagmamahal). Naisip ko ang Panginoong Jesus, na inusig ng gobyerno mula sa sandaling isilang Siya. Nang simulan Niya ang Kanyang gawain, tinuya, kinondena, at nilapastangan Siya, at sa huli ay ipinako sa krus ng mga Pariseo at ng gobyernong Romano. Sa mga huling araw, pumarito ang Makapangyarihang Diyos para gumawa at iligtas ang sangkatauhan, at Siya rin ay kinokondena at pinaghahanap ng gobyerno ng CCP. Labis na nagdurusa ang Diyos para iligtas tayo, pero walang nagpapakita ng pagsasaalang-alang sa Kanya o nakakaunawa sa Kanya. Ano kaya ang nararamdaman ng puso Niya? Naisip ko rin si Noe. Tinawag siya ng Diyos para buuhin ang arka. Ibinuhos niya ang sarili niyang mga ari-arian sa pagtatayo nito habang ipinararating din ang layunin ng Diyos na si Jehova, sinasabihan ang mga tao na sumakay sa arka. Sinalubong ng pangungutya ang mga kilos niya, pero hindi nanghina o nagreklamo si Noe bilang resulta nito. Nanatili siyang matatag sa pagsunod sa kalooban ng Diyos. Pero heto ako na nagiging sobrang negatibo at miserable dahil lang sa pagharap sa kaunting diskriminasyon at pangungutya dahil sa pagsunod sa Diyos. Napakarupok ko. Wala akong binatbat kumpara kay Noe! Naalala ko rin ang sinabi ng Panginoong Jesus: “Kayo ay magsipasok sa makipot na tarangkahan: sapagkat maluwang ang tarangkahan, at malapad ang daang patungo sa pagkawasak, at marami ang doon ay nagsisipasok: Sapagkat makipot ang tarangkahan, at makitid ang daang patungo sa buhay, at kakaunti ang nangakakasumpong noon” (Mateo 7:13–14). Matagal nang sinabi ng Panginoong Jesus na may dalawang landas na maaaring tahakin ang isang tao. Ang isa ay patungo sa maluwang na tarangkahan, ang landas ng paghahangad sa mundo, paghahanap ng mga nakikitang pakinabang gaya ng makalamang kasiyahan, kasikatan, pakinabang, at pera; maraming tao ang lumalakad sa landas na ito. Ang isa naman ay patungo sa makipot na tarangkahan, ang landas ng pananampalataya at pagsunod sa Diyos. Isa itong landas ng pagdurusa, kung saan makakatagpo ka ng panunuya, pangungutya, at maging paninirang-puri at pasalitang pang-aabuso, humaharap sa sunod-sunod na hadlang. Napakakaunting tao ang nakatatahak sa landas na ito. Masyado kong pinahalagahan ang kahihiyan, reputasyon, at katayuan; pasanin ang lahat ng ito sa landas ng pananalig ko. Alam kong kailangan kong bitawan ang lahat ng ito at panghawakan nang mahigpit ang tunay na pananalig sa Diyos para makapagpatuloy at sa huli ay magkamit ng buhay. Isa pa, ang pagkuha ng pagsang-ayon ng mga walang pananampalatayang ito ay ganap na walang kabuluhan at walang halaga. Sa pananalig ko, dapat kong hangarin ang pagtatamo ng katotohanan at ang mapahalagahan ng Diyos. Paano man ako tingnan ng iba, kailangan kong magpursigi sa pananampalataya sa Diyos at pagsunod sa Kanya. Nang maisip ko ito, hindi na ako nalilimitahan.

Kalaunan, nalaman ko na pumunta ang tatay at lola ko sa pinagtatrabahuhan ko nang mahigit sa isang beses nang lingid sa kaalaman ko para tingnan kung karaniwan akong pumapasok sa trabaho. Pakiramdam ko ay wala akong privacy o mga karapatang pantao kahit kaunti. Minsan, nagbasa ako ng mga salita ng Diyos at nagkamit ng kaunting pagkilatis tungkol sa pamilya ko. Sabi ng Makapangyarihang Diyos: “Ang mga taong nagtataglay ng mabubuting konsensiya ngunit hindi tinatanggap ang tunay na daan ay mga demonyo; paglaban sa Diyos ang kanilang diwa. Iyong mga hindi tinatanggap ang tunay na daan ay iyong mga lumalaban sa Diyos, at kahit nagtitiis ng labis na pagdurusa ang gayong mga tao, lilipulin pa rin sila. Iyong lahat ng atubiling tumalikod sa mundo, na hindi matiis na mawalay sa kanilang mga magulang, at hindi makatiis na alisin sa kanilang mga sarili ang mga pagtatamasa sa laman ay mapaghimagsik sa Diyos, at magiging mga pakay ng pagkawasak. Sinumang hindi nananampalataya sa Diyos na nagkatawang-tao ay isang demonyo at, higit pa rito, sila ay wawasakin. Iyong mga nananampalataya ngunit hindi nagsasagawa ng katotohanan, iyong mga hindi naniniwala sa pagkakatawang-tao ng Diyos, at iyong mga hindi naniniwala sa pag-iral ng Diyos kahit kaunti ay magiging mga pakay lahat ng paglipol. Ang lahat ng maaaring manatili ay mga taong nagdaan na sa pagdurusa ng pagpipino at matatag na nanindigan; mga tao ito na tunay na dumaan sa mga pagsubok. Sinumang hindi nakakakilala sa Diyos ay isang kaaway; ibig sabihin, sinumang hindi nakakakilala sa pagkakatawang-tao ng Diyos—nasa loob man sila o nasa labas ng daloy na ito—ay isang anticristo! Sino ang mga Satanas, sino ang mga demonyo, at sino ang mga kaaway ng Diyos kundi ang mga mapanlaban na hindi naniniwala sa Diyos?” (Ang Salita, Vol. I. Ang Pagpapakita at Gawain ng Diyos. Papasok sa Pahinga ang Diyos at ang Tao Nang Magkasama). Ang pagbabasa ng mga salita ng Diyos ay nagpaisip sa akin sa mga kapamilya ko na humadlang sa pananalig ko. Nagpatotoo ang nanay ko sa kanila tungkol sa ebanghelyo ng Makapangyarihang Diyos sa mga huling araw, pero walang kahit isa ang naghanap o nagsiyasat dito. Sa sandaling naapektuhan ng pananalig ko ang mga interes nila, ginamit nila ang lahat ng uri ng pamamaraan para usigin ako at hadlangan ang pananampalataya ko sa Diyos, pinapagalitan ako sa ilalim ng pagkukunwaring “ginagawa ang pinakamabuti para sa akin.” Isinailalim nila ako sa house arrest at binugbog ako para pilitin akong ipagkanulo ang Diyos, at hanggang sa araw na iyon, sinusundan at binabantayan pa rin nila ako. Nakita ko na ang kalikasang diwa nila ay namumuhi at lumalaban sa Diyos. Naisip ko si Job, na inatake ng asawa niya sa panahon ng mga pagsubok sa kanya. Hindi siya nagpadala rito o naging negatibo; sa halip, sinaway niya ito bilang isang hangal na babae. May mga prinsipyo si Job sa kung paano niya trinato ang pamilya niya at pinanghawakan niya nang mahigpit ang pananalig niya. Kinailangan kong sundan ang halimbawa niya, itakwil ang mga kapamilya ko na lumalaban sa Diyos, at gumuhit ng malinaw na hangganan sa pagitan ko at nila.

Isang beses, tinawagan ako ng mga pulis, pero hindi ko narinig. Makalipas ang ilang araw, lumapit sa akin ang lolo ko at sinabi, “Bakit hindi mo sinagot ang tawag ng mga pulis? Huwag mong kalimutang sagutin ang telepono mo!” Nakaramdam ako ng matinding hinanakit. Kalaunan, nagbasa ako ng isang sipi ng mga salita ng Diyos at nagkamit ng kaunting pagkilatis sa buktot na diwa ng CCP na lumalaban sa Diyos. Sabi ng Makapangyarihang Diyos: “Ang lupaing ito na marumi na sa loob ng libo-libong taon ay labis na marungis, laganap ang pagdurusa, naglipana ang mga multo sa buong paligid, nanlalansi at nanlilinlang, nagpaparatang nang walang batayan, walang-awang gumagamit ng malulupit na pamamaraan, ang bayang ito ng mga multo ay niyuyurakan at iniiwang nagkalat ang mga patay na katawan dito; ang amoy ng pagkabulok ay bumabalot sa lupain at kumakalat sa hangin, at ito ay mahigpit na binabantayan. Sino ang makakakita sa mundo sa kabila ng himpapawid? Mahigpit na ginagapos ng diyablo ang buong katawan ng tao, tinatakpan nito ang pareho niyang mga mata, at siniselyuhan nang mahigpit ang kanyang mga labi. Naghasik na ng gulo ang hari ng mga diyablo sa loob ng ilang libong taon, magpahanggang sa ngayon, kung kailan patuloy pa rin nitong mahigpit na binabantayan ang bayan ng mga multo, na para bang ito ay hindi mapapasok na palasyo ng mga demonyo; samantala, ang pangkat na ito ng mga asong tagapagbantay ay nakatitig nang nanlilisik ang mga mata, takot na takot na mahuhuli sila ng Diyos nang hindi nila namamalayan at lilipulin silang lahat, at iiwan sila na walang lugar ng kapayapaan at kaligayahan. Paano kaya nakita kailanman ng mga taong nakatira sa ganitong bayan ng mga multo ang Diyos? Natamasa kaya nila kahit kailan ang pagiging kagiliw-giliw at ang pagiging kaibig-ibig ng Diyos? Mauunawaan kaya nila kahit kailan ang mga usapin ng mundo ng tao? Sino sa kanila ang maaaring makaunawa sa sabik na mga layunin ng Diyos? Hindi na gaanong nakapagtataka, kung gayon, na nananatiling ganap na nakatago ang Diyos na nagkatawang-tao: Sa isang madilim na lipunang tulad nito, kung saan ang mga demonyo ay walang puso at hindi makatao, paanong matitiis ng hari ng mga diyablo, na pumapatay ng mga tao nang walang pakundangan, ang pag-iral ng isang Diyos na kaibig-ibig, mabait, at banal? Paano nito maaaring papurihan at ipagsaya ang pagdating ng Diyos? Ang mga alipores na ito! Sinusuklian nila ng pagkamuhi ang kabaitan, matagal na nilang sinimulang tratuhing kaaway ang Diyos, inaabuso nila ang Diyos, sukdulan ang kanilang kalupitan, wala sila ni bahagyang pagsasaalang-alang para sa Diyos, sumasalakay at nandarambong sila, ganap na silang nawalan ng budhi, sinasalungat nila ang kanilang konsensiya, at tinutukso nila ang walang-muwang na sangkatauhan tungo sa kalutangan ng isip. Anong sinaunang mga ninuno? Anong minamahal na mga lider? Lahat sila ay mga tampalasan na tumututol sa Diyos! Iniwan ng kanilang panghihimasok ang lahat ng nasa ilalim ng langit sa isang kalagayan ng kadiliman at ganap na kaguluhan! Anong kalayaang panrelihiyon? Anong lehitimong mga karapatan at mga interes ng mga mamamayan? Ang mga iyon ay mga panlalansing lahat para pagtakpan ang kasamaan!” (Ang Salita, Vol. I. Ang Pagpapakita at Gawain ng Diyos. Gawain at Pagpasok (8)). Mula sa mga salita ng Diyos, nakita ko nang mas malinaw ang maladiyablong diwa ng CCP, na mapanlaban sa Diyos. Sa panlabas, iwinawagayway nito ang bandila ng kalayaan sa relihiyon, pero sa realidad, binabaluktot nito ang tama at mali at nagpapakalat ng lahat ng uri ng maling pananampalataya at maling kaisipan para iligaw ang mga mangmang na tao na pumanig dito para atakihin at labanan ang Diyos, at usigin ang mga Kristiyano. Pakay nitong pasamahin ang lahat sa paglaban sa Diyos at pagtungo sa pagkawasak. Ang CCP ay isang diyablo sa lupa, isang kaaway ng Diyos; talagang kasuklam-suklam at buktot ito! Sa loob lang ng tatlong taon ng pananalig, tatlong beses akong naaresto. Kahit pagkatapos kong makalaya, wala akong personal na kalayaan. Ginamit ng CCP ang banta na maaapektuhan ang mga trabaho at benepisyo ng tatlong henerasyon ng mga kapamilya ko para udyukan ang pamilya ko na hadlangan ang pananalig ko. Para sa sarili nilang mga interes, bulag akong inusig ng pamilya ko, kinondena at nilapastangan ang Diyos, at patuloy akong sinundan at sinubaybayan. Iniwasan at diniskrimina rin ako ng mga taganayon dahil naaresto ako. Ang lahat ng ito ay resulta ng pag-uusig ng CCP. Ginamit ng CCP ang bawat pamamaraan para hadlangan ang pananalig ko, pero hindi nito inakala na ang mga ginawa nito ay hindi lang nakatulong sa akin na magkamit ng pagkilatis sa diwa nitong lumalaban sa Diyos kundi pati sa kalikasang diwa ng pamilya ko. Lalo lang nitong pinalakas ang pananalig ko na sumunod sa Diyos. Kayang kontrolin ng CCP ang katawan ko, pero hindi nito kayang kontrolin ang puso ko. Hindi ko isusuko ang pananalig ko o ang tungkulin ko.

Sa pagtatapos ng Mayo 2015, sinamantala ko ang pagkakataon ng paghahatid sa kapatid ko sa bago niyang trabaho para makaalis na sa wakas sa bahay at magawa ang tungkulin ko. Sa sandaling humakbang ako palabas ng bahay, pakiramdam ko ay nakawala ako sa mga gapos; ang katawan at kaluluwa ko ay tunay na malaya. Kung hindi ako binigyan ng pananalig ng mga salita ng Diyos at binigyang-liwanag para maunawaan ang katotohanan, hindi ko kailanman mapagtatagumpayan ang walang humpay na pag-atake ng pamilya ko. Ang Diyos ang umakay sa akin na makawala sa mga gapos ng “pamilya” ko, na nagbibigay sa akin ng pagkakataong magawa na sa wakas ang tungkulin ko. Salamat sa Diyos!


54. Hindi Ko Na Inirereklamo ang Masamang Kapalaran Ko

Ni Su Qing, Tsina

Ipinanganak ako sa isang mahirap na pamilya sa probinsya. Noong hayskul ako, hindi kayang bayaran ng mga magulang ko ang matrikula, kaya sinubukan nilang manghiram ng pera sa tiyuhin ko. Pero, natakot ang tiyahin ko na baka hindi namin ito mabayaran kaya ayaw niya kaming pautangin. Sa isip-isip ko, “Kailangan kong magsumikap na makapasa sa kolehiyo, para hangaan ng mga tao sa paligid ang pamilya namin.” Noong nag-aaral ako, para makatipid, puro pancake lang na dala ko mula sa bahay ang kinakain ko. Palagi akong nahihilo at hihimatayin dahil sa kakulangan ng suplay ng dugo sa utak na dulot ng matagal na malnutrisyon, at naapektuhan ang kahusayan ko sa pag-aaral. Sa huli, bumagsak ako sa entrance exam sa kolehiyo. Napahagulhol ako at nagreklamo na napakasama ng kapalaran ko. Pero, ayaw kong tanggapin ang kapalaran ko. Para makakuha ng mataas na antas ng diploma at mamukod-tangi sa karamihan, nag-enroll din ako sa adult self-taught exams, mga kurso ng pagsasanay sa accounting, at kumuha pa nga ng mga civil service exam. Pero, sa kabila ng lahat ng pagsisikap ko, nabigo pa rin ako sa huli. Kaya, nagtrabaho ako sa isang pabrika. Para maging isang workshop statistician at mahangaan ng iba, nag-o-overtime ako at nagpupuyat para pag-aralan ang propesyonal na kaalaman ng isang statistician habang ang iba ay nagpapahinga. Araw-araw, sobra-sobra ang ginagawa kong pagtatrabaho na mahigit sampung oras. Bukod pa roon, nag-o-overtime ako at nagpupuyat gabi-gabi. Nahihilo ako at pagod na pagod sa sobrang pagtatrabaho, at nakakatulog pa nga ako sa trabaho. Dahil dito, nagkamali ako sa estadistikang bilang ng mga produkto, na muntik nang magdulot ng malalaking kawalan sa pabrika. Pinuna ako ng lider ng pangkat sa harap ng lahat ng empleyado sa workshop. Noong oras na iyon, gusto ko na lang magpalamon sa lupa sa sobrang hiya. Umugong ang ulo ko, at hinimatay ako doon mismo. Mula noon, nagkaroon ako ng sensorineural hearing loss, at hindi na ako puwedeng sumailalim sa anumang estimulasyon. Sa tuwing nape-presyur ako nang husto sa trabaho, nahihilo ako at umuugong ang mga tainga ko. Hindi ito kayang gamutin ng mga ineksiyon at gamot, at hindi na ako makapasok pa sa trabaho. Noong panahong iyon, miserable ang pakiramdam ko sa puso ko, at nagreklamo ako buong araw kung bakit napakasama ng kapalaran ko. Madalas, ikinukulong ko ang sarili ko sa kuwarto at umiiyak, iniisip ko pa ngang tapusin na lang ang lahat. Dahil matagal akong namuhay sa pagkasupil at pagdurusa, unti-unting lumala ang pagkabingi ko.

Noong 2013, tinanggap ng mga biyenan ko ang gawain ng Makapangyarihang Diyos sa mga huling araw at ipinangaral ang ebanghelyo sa akin. Naramdaman ko ang labis na kalayaan at kagaanan nang mabasa ko ang mga salita ng Diyos at mamuhay ako ng buhay iglesia kasama ang mga kapatid. Unti-unti, gumaan ang pakiramdam ko at muling nanumbalik ang pag-asa ko sa buhay. Kalaunan, nahalal ako bilang isang lider sa iglesia. Sa isip-isip ko, “Napakalaki ng ibinayad kong halaga sa lipunan, pero nawalan lang ng silbi ang lahat. Ngayon, kahit na kasasali ko pa lang sa sambahayan ng Diyos, nagagawa ko na ang tungkulin ng isang lider. Mas mabuti ang manampalataya sa Diyos. Kailangan kong magsumikap, at baka mas maiangat pa ako at mahangaan ng mas maraming tao sa hinaharap.” Kaya, naging mas aktibo ako sa paggawa ng mga tungkulin ko. Abala ako sa pamumuno ng mga pagtitipon ng grupo buong araw, umulan man o umaraw. Pinuri rin ako ng mga kapatid dahil sa pagkakaroon ko ng pasanin sa aking tungkulin. Kalaunan, nahalal ako bilang isang mangangaral. Nang natugunan ang pagnanais ko para sa katayuan, nagkaroon ako ng higit na lakas para gawin ang tungkulin ko. Habang tinatamasa ko ang paghanga ng mga kapatid, isang insidente ng pagkalason sa gas ang nagpalala sa aking pagkabingi. Sa mga pagtitipon, hindi ko marinig nang malinaw ang mga kapatid kapag nagsasalita sila nang mahina, at madalas akong nalilimitahan ng aking pagkabingi, namumuhay sa isang negatibong kalagayan. Sa huli, hindi ako makagawa ng tunay na gawain at binago ang pagkakatalaga ng tungkulin ko. Habang iniisip kung paanong hindi ko na ginagawa ang tungkulin ng isang lider at hindi na mahangaan ng iba, lalo ko pang inireklamo kung gaano kasama ang kapalaran ko. Pagkatapos niyon, hindi na ako nakabangon, at nawalan ako ng pananalig sa Diyos.

Kalaunan, matapos ang ilang panahon ng pagpapagamot, medyo bumalik ang pandinig ko, at isinaayos ng mga lider na gawin ko ang tungkulin ng pagdidilig. Sa isip-isip ko, “Kung makakamit ko ang ilang resulta sa tungkulin ng pagdidilig, hahangaan pa rin ako ng mga kapatid.” Kaya, araw-araw kong binabasa ang mga kaugnay na prinsipyo at sinasangkapan ang sarili ko ng katotohanan, madalas ay nagpupuyat ako hanggang alas-onse o alas-dose ng gabi. Dahan-dahan, bumuti ang mga resulta ko sa paggawa ng tungkulin, at naiangat pa ako para maging responsable sa mas malawak na gawain. Nang maisip kong makukuha kong muli ang paghanga ng mga kapatid, napakasaya ko. Sa isip-isip ko, “Nagbubunga talaga ang pagsisikap. Kung magsisikap pa ako, baka lalo pa akong maiangat. Sa ganoong paraan, mas marami pang tao ang hahanga sa akin.” Pero, kalaunan ay inatake ako ng cervical spondylosis, at lumala nang husto ang pagkabingi ko kaya hindi ko na magawang makipag-usap nang normal sa iba. Isinaayos ng mga lider na bumalik ako sa lokal kong iglesia para magpagamot habang ginagawa ang mga tungkulin ko sa abot ng aking makakaya. Labis akong nasiraan ng loob. Naisip ko ang napakalaking halagang ibinayad ko, nang may sobrang hirap, para lang makuha ang paghanga ng iba. Pero, dahil sa sakit ko, hindi ko na magawa ang tungkuling ito. Bakit napakasama ng kapalaran ko? Kalaunan, dahil sa mahina kong pandinig, napakahirap na para sa akin ang makipag-usap sa iba. Ang kaya ko na lang gawin ay ilang gawain ng mga pangkalahatang usapin. Sobrang pinahirapan nito ang puso ko, at naisip ko, “Kung hindi lang ako bingi, nagkaroon sana ako ng pagkakataong ipangaral ang ebanghelyo at diligan ang mga baguhan. Pero ngayon, puro na lang gawain ng mga pangkalahatang usapin ang kaya kong gawin. Kung hindi ako mapapansin, sino pa ang hahanga sa akin? Bakit napakasama ng kapalaran ko? Tutal, ito na ang kapalaran ko, kaya iraraos ko na lang ito at papalampasin ko ito araw-araw!” Pagkatapos, bagama’t hindi ko inabandona ang tungkulin ko, palagi akong nasisiraan ng loob at hindi makapagtuon kapag ginagawa ang tungkulin ko. Palagi kong nakakalimutan ito o iyon, at madalas akong nakakagawa ng pagkakamali, inaantala ang mga bagay-bagay.

Kalaunan, pinaalalahanan ako ng sister na katuwang ko na delikadong mamuhay sa ganitong kalagayan, at na kailangan kong hanapin agad ang katotohanan para malutas ang mga negatibong emosyon ko. Nang dahil lang sa paalala ng sister ko kaya ako nanalangin sa Diyos, “Diyos ko, ayaw kong mamuhay sa pagkasira ng loob. Napakamiserableng mamuhay nang ganito. Akayin Mo sana ako na maunawaan ang sarili kong mga problema at makalabas sa maling kalagayang ito.” Isang araw, sa mga debosyonal ko, nabasa ko ang dalawang sipi ng mga salita ng Diyos, na agad na umantig sa puso ko. Sabi ng Diyos: “Iba-iba ang pinag-uugatan ng pag-usbong ng negatibong emosyon na pagkasira ng loob sa bawat tao. Ang isang uri ng pagkasira ng loob ng isang tao ay maaaring nagmumula sa kanyang palagiang paniniwala na mayroon siyang masamang kapalaran. Hindi ba’t isa ito sa mga sanhi? (Oo.) Mula nang siya ay bata pa, nakatira siya sa probinsya o sa isang mahirap na lugar, ang kanyang pamilya ay hindi mayaman at maliban sa ilang simpleng kagamitan, wala siyang masyadong mahalagang pag-aari. Marahil ay mayroon silang isa o dalawang set ng damit, na kailangan nilang isuot kahit na maging sira-sira na ang mga damit, at karaniwan ay hindi sila kailanman nakakakain ng disenteng pagkain, sa halip ay kailangan nilang maghintay ng Bagong Taon o mga pista para makakain ng karne. Minsan ay nagugutom sila o hindi sapat ang kanilang damit para mapanatili silang mainit; ang pagkakaroon ng masaganang pagkain ay tila isang pangarap na imposibleng matupad—kahit ang makabili ng isang pirasong prutas ay mahirap nang makamit. Dahil siya ay nabubuhay sa gayong kapaligiran, nararamdaman niya na iba siya sa ibang mga tao na nakatira sa malaking lungsod, na may mayayamang magulang, at nakakakain at nakakapagsuot ng anumang naisin nila, na agad nakukuha ang lahat ng naisin nila, at maalam sa mga bagay-bagay. Iniisip niya, ‘Ang ganda ng kapalaran ng mga taong iyon. Bakit napakasama ng kapalaran ko?’ Gusto niya na palaging mamukod-tangi at baguhin ang kanyang tadhana. Ngunit hindi madaling baguhin ang tadhana ng isang tao. Kapag isinilang ang isang tao sa gayong sitwasyon, kahit na subukan pa niya, mababago ba niya nang husto ang kanyang kapalaran, at mapapabuti ba niya ito nang husto? Kapag nasa hustong gulang na siya, hinaharang siya ng mga hadlang saanmang dako siya pumunta sa lipunan, siya ay inaapi saanman siya magpunta, kaya palagi niyang nararamdam na malas siya. Iniisip niya, ‘Bakit ba napakamalas ko? Bakit ba palagi akong nakakatagpo ng masasamang tao? Mahirap ang buhay noong bata pa ako, at sadyang ganoon talaga iyon. Ngayong ako ay matanda na, mahirap pa rin ang sitwasyon. Gusto ko palaging ipakita kung ano ang kaya kong gawin, pero kailanman ay hindi ako nagkakaroon ng pagkakataon. …’ … Pagkatapos sumampalataya sa Diyos, nagiging determinado siyang gawin nang maayos ang kanyang tungkulin sa sambahayan ng Diyos—para magtiis ng paghihirap at magsikap, para mas magtiis kaysa sa iba sa anumang usapin, at para magsikap na makuha ang pagsang-ayon at paggalang ng karamihan. Iniisip niya na maaari pa ngang mapili siya bilang lider, isang superbisor, o isang pinuno ng pangkat, at kung magkagayon, hindi ba’t bibigyang-karangalan niya ang kanyang mga ninuno at pamilya? Hindi ba’t nabago na niya ang kanyang tadhana kung magkagayon? Ngunit ang kanyang mga pangarap ay hindi natutupad sa realidad, kaya pinanghihinaan siya ng loob at iniisip niya, ‘Maraming taon na akong sumasampalataya sa Diyos at magandang-maganda ang ugnayan ko sa mga kapatid, pero bakit tuwing panahon na para pumili ng lider, isang superbisor, o ng pinuno ng pangkat, hindi ako kailanman napipili? Dahil ba sobrang ordinaryo ng hitsura ko, o dahil hindi ganoon kahusay ang pagganap ko, at walang nakapansin sa akin? Tuwing may halalan, nakadarama ako ng kaunting pag-asa, at masaya na ako kung mapili ako bilang isang pinuno ng pangkat man lang. Punong-puno ako ng kasiglahan na masuklian ang Diyos, pero lagi lang akong nadidismaya sa tuwing may halalan at hindi man lang ako nasasali. Bakit ganoon? Maaari kayang ang kaya ko lang talagang gawin sa buong buhay ko ay ang maging isang karaniwang tao, isang ordinaryong tao, isang taong hindi kahanga-hanga? Kapag nagbabalik-tanaw ako sa aking pagkabata, kabataan, at noong may edad na ako, ang landas na aking tinahak ay palaging napakaordinaryo at wala akong nagawang anumang kahanga-hanga. Hindi naman sa wala akong ambisyon, o na mahina ang aking kakayahan, at hindi rin sa kulang ako sa pagsusumikap o na hindi ko kayang magtiis ng labis na paghihirap. May mga kapasyahan at layon ako, at masasabi pa ngang may ambisyon ako. Kaya bakit ba kailanman ay hindi ko magawang umangat kaysa karamihan? Sa huling pagsusuri, masama lang talaga ang aking kapalaran at nakatadhana na akong magdusa, at ganito isinaayos ng Diyos ang mga bagay-bagay para sa akin.’ Habang mas pinag-iisipan niya ito, mas naiisip niya na masama ang kanyang kapalaran” (Ang Salita, Vol. VI. Ukol sa Paghahangad sa Katotohanan. Paano Hangarin ang Katotohanan (2)). “Ang mga taong tulad nito, na palaging iniisip na mayroon silang masamang kapalaran, ay palaging nararamdaman na parang ang kanilang puso ay dinudurog ng isang malaking bato. Palagi silang naniniwala na lahat ng nangyayari sa kanila ay nangyayari dahil sa kanilang masamang kapalaran, at kaya anuman ang mangyari, iniisip nila na hindi nila kayang baguhin ang anuman sa mga ito. Nagagawa lang nilang maging negatibo at magpakatamad, at tanggapin na lang ang kanilang kapalaran” (Ang Salita, Vol. VI. Ukol sa Paghahangad sa Katotohanan. Paano Hangarin ang Katotohanan (2)). Ang isiniwalat ng mga salita ng Diyos ay ang eksaktong kalagayan ko. Ang dahilan kung bakit palagi akong namumuhay sa mga negatibong emosyon ng pagkasira ng loob ay na palagi akong naniniwala na masama ang kapalaran ko. Noong bata ako, mahirap ang pamilya namin at minamaliit kami ng mga tao, kaya inireklamo ko ang pagkakaroon ng masamang kapalaran. Naniwala ako na tanging ang pamumuhay nang nakahihigit sa iba at pagtatamo ng paghanga ng iba ang pagkakaroon ng magandang kapalaran. Para mabago ang kapalaran ko, nag-aral akong mabuti. Gayumpaman, dahil sa kakulangan ng suplay ng dugo sa utak na dulot ng malnutrisyon, hindi ako nakapag-aral nang mahusay, at sa huli ay bumagsak ako sa pagsusulit sa pagpasok sa kolehiyo. Pero, ayaw kong tanggapin ang kapalaran ko, kaya nagtrabaho ako sa isang pabrika para kumita ng pera. Para maging isang statistician at maupo sa opisina at hangaan ng iba, nag-overtime ako para pag-aralan ang mga teknik. Sa huli, nagkaroon ako ng pagkakamaling estadistika at pinuna ako ng lider ng pangkat sa harap ng lahat, na nagdulot sa akin ng matinding pagkabigla na nagresulta sa sensorineural hearing loss. Mas lalo akong naniwala na dahil ito sa masamang kapalaran ko, at namuhay ako sa pagdurusa, nawalan ng pag-asa sa buhay. Matapos akong manampalataya sa Diyos, inakala kong sa paggawa ng tungkulin ko nang maayos at sa pag-angat bilang lider, hahangaan ako ng mga kapatid at mababago ko ang kapalaran ko. Pero, lumala ang pagkabingi ko dahil sa pagkalason sa gas at hindi ko na magawa nang normal ang tungkulin ko. Naapektuhan nito ang gawain at binago ang pagkakatalaga ng tungkulin ko. Kalaunan, nang nagsimula akong gumawa ng tungkulin sa pagdidilig, nagbayad ako ng halaga sa tungkuling iyon sa pag-asang makakamit ang mga resulta na magiging dahilan para hangaan ako ng iba. Nang maiangat ako, inakala kong bumuti na ang kapalaran ko at sa wakas ay magkakaroon na ako ng pagkakataong sumikat. Gayumpaman, sumumpong ang aking cervical spondylosis, at lalong lumala rin ang pagkabingi ko. Hindi ko na magawang makipag-usap nang normal sa iba, na nakaaapekto sa mga tungkulin ko. Wala akong nagawa kundi bumalik sa lokal kong iglesia para gawin ang mga tungkulin ng mga pangkalahatang usapin doon. Dahil hindi natugunan ang pagnanais ko para sa reputasyon at katayuan, sinisi ko ang Diyos sa pag-aayos ng masamang kapalaran para sa akin. Naniwala ako na ang masamang kapalaran ko sa buhay na ito ay ang magpakapagod at magtrabaho lang nang husto, kaya namuhay ako sa isang kalagayan ng pagkasira ng loob at lubusan nang sumuko. Wala akong pasanin sa aking tungkulin, palaging nagkakamali, inaantala ang mga bagay-bagay, at hindi ginagawa nang maayos ang aking tungkulin. Maraming taon na akong nananampalataya sa Diyos at napakarami ko nang nabasang salita Niya, pero kapag may dumarating na mga bagay sa akin, hindi ako lumalapit sa Kanya para hanapin ang katotohanan, at kapag hindi nasusunod ang gusto ko, nagrereklamo ako na nag-ayos Siya ng masamang kapalaran para sa akin. Naging negatibo at lumalaban pa nga ako. Ito ang pananaw ng isang hindi mananampalataya, at wala akong ipinakitang anumang pagpapasakop sa Diyos.

Kalaunan, nagbasa pa ako ng mga salita ng Diyos at nagkaroon ako ng mas malalim na pagkaunawa sa konsepto ng mabuti at masamang kapalaran. Sabi ng Diyos: “Ang isinaayos ng Diyos na kapalaran ng isang tao, ito man ay maganda o masama, ay hindi dapat tingnan o sukatin gamit ang mga bukas na mata ng tao o ang mga mata ng manghuhula, ni hindi ito dapat sukatin batay sa laki ng yaman at kabantugang natatamasa ng taong iyon sa kanyang buong buhay, o kung gaano karaming paghihirap ang kanyang nararanasan, o kung maayos ang takbo ng kanyang paghahangad sa kinabukasan, kasikatan at pakinabang. Gayumpaman, ito mismo ang malubhang pagkakamali na ginawa ng mga nagsasabing sila ay may masamang kapalaran; siyempre, ito rin ay isang paraan ng pagsukat kung ang kapalaran nila ay maganda o masama na ginagamit ng karamihan sa mga tao. Kung gayon, paano natin dapat sukatin kung maganda o masama ang kapalaran ng isang tao? Paano ito sinusukat ng mga makamundong tao? Pangunahin na ibinabatay nila ito sa kung ang takbo ng buhay ng taong iyon ay maayos o hindi, kung siya ay nakakapagtamasa o hindi ng yaman at kabantugan, kung siya ay nakapamumuhay nang mas maganda kaysa sa iba, kung gaano siya nagdurusa at kung gaano karami ang natatamasa niya sa kanyang buong buhay, kung gaano siya katagal mabubuhay, kung ano ang kanyang propesyon at kung ito ba ay puno ng pagpapakapagod o maginhawa at madali—ang mga ito at iba pa ang kanilang ginagamit upang sukatin kung ang kapalaran ng isang tao ay maganda o masama. Ganito rin ba ninyo ito sinusukat? (Oo.) Kaya, kapag ang karamihan sa inyo ay nahaharap sa isang bagay na hindi maayos ang takbo, kapag mahirap ang panahon, o hindi kayo nakapamumuhay nang mas maganda kaysa iba, iisipin din ninyo na may masamang kapalaran kayo, at kayo rin ay masasadlak sa pagkasira ng loob. Ang mga nagsasabing sila ay may masamang kapalaran ay hindi naman laging may kapalaran na talagang masama, gayundin, ang mga nagsasabing sila ay may magandang kapalaran ay hindi naman laging may kapalaran na talagang maganda. Paano nga ba mismo nasusukat kung maganda o masama ang kapalaran? … Sabihin ninyo sa Akin, may magandang kapalaran ba ang isang biyuda? Mula sa makamundong perspektiba, ang mga biyuda ay may masamang kapalaran, at kung sila ay namatayan ng asawa sa kanilang edad na trenta o kuwarenta, tunay na may masama silang kapalaran, talagang napakahirap nito para sa kanila! Ngunit kung ang isang biyuda ay sumasampalataya sa Diyos bilang bunga ng malaking pagdurusang nararanasan niya mula sa pagkawala ng kanyang mister, mahirap pa rin ba ang kanyang kalagayan? (Hindi.) Dahil ang mga hindi pa namatayan ng asawa ay maaaring namumuhay nang mas masaya, maayos ang lahat sa buhay nila, may suporta, pagkain at damit, may pamilya sila na maraming anak at apo, namumuhay sila nang komportable, wala silang anumang paghihirap o espirituwal na pangangailangan—hindi sila nananampalataya sa Diyos at hindi sila mananampalataya sa Diyos gaano mo man subukang ipangaral ang ebanghelyo sa kanila. Kaya, sino sa dalawang klase ng taong ito ang may magandang kapalaran? (Ang biyuda ay may magandang kapalaran sapagkat siya ay sumampalataya sa Diyos.) Kita mo, dahil itinuturing ng mga makamundong tao na may masamang kapalaran ang biyuda, at siya ay labis na nagdurusa, nagbabago siya ng direksyon at nagsisimulang sundan ang ibang landas, at nananampalataya siya sa Diyos at sumusunod sa Diyos—hindi ba’t ibig sabihin nito ay nagtatamasa siya ng mga pagpapala? (Ganoon na nga.) Naging magandang kapalaran ba ang kanyang masamang kapalaran? (Oo.) Ganoon ba ang nangyari? Kung mayroon siyang masamang kapalaran, kung gayon, ang kanyang kapalaran sa buhay ay dapat palaging masama at hindi mababago; kaya, paano ba ito mababago? Nagbago ba ang kanyang kapalaran nang magsimula siyang sumampalataya sa Diyos? (Hindi, ito ay dahil nagbago ang kanyang pananaw sa mga bagay-bagay.) Ang paraan ng pagtingin niya sa mga bagay-bagay ay nagbago; kung gayon, nagbago ba ang obhetibong katunayan ng kanyang sariling kapalaran? (Hindi.) … Sa realidad, talaga bang nagkaroon siya ng magandang kapalaran dahil nananalig siya sa Diyos? Hindi naman. Sadya lamang na ngayong nananampalataya na siya sa Diyos, may pag-asa siya, nakadarama siya ng kasiyahan sa kanyang puso, nagbago na ang mga layong kanyang hinahangad, iba na ang kanyang mga pananaw sa mga bagay-bagay, kaya naman ang kanyang kasalukuyang kapaligirang pinamumuhayan ay nagbibigay sa kanya ng kaligayahan, kasiyahan, kagalakan, at kapayapaan. Nararamdaman niya na ang kanyang kapalaran ay napakaganda na ngayon, higit na mas maganda kaysa sa kapalaran ng mga hindi nabiyuda. Ngayon lamang niya napagtatanto na ang kanyang pananaw noon, noong naniniwala siyang masama ang kanyang kapalaran, ay mali pala. Ano ang maaari ninyong makita rito? May mga bagay bang matatawag na ‘magandang kapalaran’ at ‘masamang kapalaran’? (Wala.) Wala, walang ganito” (Ang Salita, Vol. VI. Ukol sa Paghahangad sa Katotohanan. Paano Hangarin ang Katotohanan (2)). Ang pagbabasa ng mga salita ng Diyos ay nagbigay-liwanag sa puso ko. Kung mabuti o masama ang kapalaran ng isang tao ay hindi masusukat batay sa ating mga kuru-kuro at imahinasyon, ni hindi ito matitingnan mula sa isang makamundong perspektiba. Iniisip ng mga walang pananampalataya na ang pagkain nang masarap, pananamit nang maganda, at pagtatamasa ng paghanga at suporta ng iba ay pagkakaroon ng magandang kapalaran. Sa kabaligtaran, iniisip nila na kung hikahos ka buong buhay mo, namumuhay sa laylayan ng lipunan at minamaliit ng iba, o kung dinaranas mo ang pagpapahirap ng sakit, o dumaranas ng mga pagsubok at paghihirap, ito ay pagkakaroon ng masamang kapalaran. Sa katunayan, sa Diyos, walang ganoong bagay na mabuti o masamang kapalaran. Katulad lang ito ng halimbawang ibinigay ng Diyos tungkol sa biyuda. Mula sa pag-iisip na masama ang kanyang kapalaran sa simula, iniisip na ng biyuda na maganda ang kanyang kapalaran. Bagama’t hindi nagbago ang kanyang kapaligiran ng pamumuhay, nagbago ang kanyang perspektiba sa mga bagay-bagay. Naunawaan niya mula sa mga salita ng Diyos na gaano man nasisiyahan ang mga taong may masayang pamilya at kumportableng buhay, kung hindi nila magagawang lumapit sa Diyos at tumanggap ng Kanyang pagliligtas, sa huli ay mapupunta pa rin sila sa impiyerno. Dahil sa pagdurusang tiniis niya, tinanggap niya ang gawain ng Diyos at nagkaroon ng pagkakataong maunawaan ang katotohanan at maligtas. Siya talaga ang pinakapinagpalang tao. Dahil nagbago ang perspektiba ng biyuda sa mga bagay-bagay, nagbago rin ang pag-iisip niya. Gayumpaman, dahil hindi ko naunawaan ang katotohanan, naniwala ako na ang pagkakaroon ng kasikatan, pakinabang, at paghanga ng iba ay nangangahulugang pagkakaroon ng magandang kapalaran, at na ang maiangat at magawa ang mga tungkulin ng isang lider ay nangangahulugang pagkakaroon ng magandang kapalaran, kaya sa tuwing binabago ang pagkakatalaga ng mga tungkulin ko, inirereklamo kong masama ang kapalaran ko. Napagtanto ko na masyadong kakatwa at wala sa katwiran ang mga pananaw ko sa mga bagay-bagay. Sa totoo lang, sa sambahayan ng Diyos, binabago ang pagkakatalaga ng mga tungkulin batay sa mga pangangailangan ng gawain, at komprehensibong tinitimbang ang mga pagbabago sa pagkakatalaga ayon sa kakayahan at mga kasanayan ng mga tao. Ang tungkuling ginagawa ng isang tao ay walang kinalaman sa kung mabuti o masama ang kanyang kapalaran. Kahit na hindi binago ang pagkakatalaga ng tungkulin ko, kung hindi ko hinangad ang katotohanan, mabubunyag at matitiwalag pa rin ako. Bagama’t gumagawa ako ngayon ng tungkulin ng mga pangkalahatang usapin, basta’t hinahangad ko ang katotohanan at ang pagbabago sa disposisyon ko, magkakaroon pa rin ako ng pagkakataon na maligtas. Tingnan natin ang isang mangangaral na kasama kong gumawa ng tungkulin bilang halimbawa. Mayroon siyang ilang kaloob, at kalaunan ay nahalal bilang isang lider ng distrito. Pero, palagi niyang hinahangad ang reputasyon at katayuan, at gumawa ng maraming bagay na gumambala at gumulo sa gawain ng iglesia. Sa huli, mapagmatigas siyang tumangging magsisi, pinatalsik siya sa iglesia at nawalan ng pagkakataong maligtas. Mula rito, makikita natin na kung nananampalataya ka sa Diyos nang hindi hinahangad ang katotohanan at hindi hinahangad ang pagbabago sa disposisyon mo, kahit na maging lider ka, ibubunyag at ititiwalag ka pa rin ng Diyos. Mula sa mga halimbawang ito, malinaw na naniwala ako na ang pagtatamasa ng kasikatan, pakinabang, at paghanga mula sa lahat ay pagkakaroon ng magandang kapalaran, at na kung nananampalataya ka sa Diyos at naiangat at binigyan ng mahahalagang posisyon, mayroon kang magandang kapalaran, samantalang kung gumagawa ka ng isang ordinaryong tungkulin nang hindi nakikita ng iba, nangangahulugan ito ng pagkakaroon ng masamang kapalaran. Ang pananaw na ito ay lubhang baluktot at hindi talaga umaayon sa katotohanan. Isinasaayos ng Diyos ang kapaligiran ng pamumuhay ng bawat tao batay sa kanilang mga pangangailangan. Nasa lahat ng bagay na nararanasan ng mga tao sa kanilang buhay ang mabubuting layunin ng Diyos. Ipinanganak ako sa isang mahirap na pamilya at kahit na nag-aral akong mabuti, hindi pa rin ako namukod-tangi sa karamihan. Bagama’t sa panlabas ay mukhang masama ang kapalaran ko, dahil dito kaya nagawa kong lumapit sa Diyos at tumanggap ng Kanyang pagliligtas. May matindi akong pagnanais para sa reputasyon at katayuan, kaya kung namuhay ako nang may yaman at katayuan, mas lalo ko pang hahangarin ang kasikatan at pakinabang. Sa huli, matatangay lang ako ng masasamang kalakaran at malalamon ni Satanas. Pagkatapos lamang maranasan ang napakaraming kabiguan at pagkatalo kaya ko nagawang bumalik sa Diyos, tumanggap ng pagdidilig at panustos ng mga salita ng Diyos, at umunawa ng ilang katotohanan. Ito ang pinakadakilang pagpapala. Mas makabuluhan ito kaysa sa pagkakamit ng kasikatan at pakinabang, at pagtatamasa ng yaman at karangyaan ng mundo. Matapos akong manampalataya sa Diyos, itinalaga ako sa mga pangkalahatang tungkulin dahil sa aking pagkabingi. Proteksiyon din ito sa akin ng Diyos. Napakalakas ng pagnanais ko para sa reputasyon at katayuan; sa tuwing may pagkakataong magpakitang-gilas, hindi ko mapigilang magtrabaho para sa reputasyon at katayuan. Napakadaling tahakin ang landas ng mga anticristo at mabunyag at matiwalag. Bagama’t bingi ako ngayon, hindi ipinagkait sa akin ng sambahayan ng Diyos ang pagkakataong gawin ang tungkulin ko. Sa halip, itinalaga ako sa mga angkop na tungkulin batay sa aking pisikal na kondisyon. Bagama’t ang tungkuling ito ay hindi nakikita ng lahat at maaaring hindi gaanong pahalagahan ng iba, hindi ito nakahahadlang sa paghahangad ko sa katotohanan. Sa panahong ginagawa ko ang tungkuling ito, nagbunyag ako ng labis na katiwalian. Minsan, pabasta-basta ako at hindi seryoso, at minsan ay nagpapasasa ako sa mga makalamang kaginhawahan at ayaw magbayad ng halaga. Sa pamamagitan ng pagkain at pag-inom ng mga salita ng Diyos, nagkaroon ako ng kaunting pagkaunawa sa sarili kong tiwaling disposisyon, at pagkatapos, kapag kumikilos ako, nagagawa kong maghimagsik laban sa laman, at isapuso ang aking tungkulin at maging seryoso. Kasabay nito, natutuhan ko ring hanapin ang mga katotohanang prinsipyo sa lahat ng bagay, na maging seryoso at detalyado kahit sa maliliit at hindi gaanong mahahalagang bagay. Sa pamamagitan ng pagdanas nito, napagtanto ko na lider ka man o gumagawa ng mga tungkulin ng mga pangkalahatang usapin sa sambahayan ng Diyos, hangga’t hinahangad mo ang katotohanan, magkakaroon ka ng buhay pagpasok at pagkakataon na maligtas. Isinaayos ng Diyos ang kapalaran ko sa buhay ayon sa mga pangangailangan ko; lahat ng ito ay kapaki-pakinabang sa akin. Ang problema ay hindi ako nakontento; palagi akong may sariling mga ambisyon at pagnanais, at hindi ako nagpasakop sa kataas-taasang kapangyarihan ng Diyos. Dahil dito, hindi lang ako labis na nagdusa, kundi hindi ko rin ginawa nang maayos ang aking tungkulin. Matapos magbago ang pananaw ko, hindi na ako gaanong nakaramdam ng pagiging miserable.

Kalaunan, nabasa ko ang mga salita ng Diyos at nagkamit ako ng kaunti pang kaalaman sa perspektiba sa likod ng aking paghahangad. Sabi ng Makapangyarihang Diyos: “Ang mga iniisip at pananaw ba ng mga taong palaging nagsasabing may masama silang kapalaran ay tama o mali? (Mali sila.) Malinaw na ang mga taong ito ay nakakaranas ng pagkasira ng loob dahil sa pagkalugmok sa pagiging sagad-sagaran. Dahil mayroon sila nitong matinding pagkasira ng loob dulot ng kanilang sagad-sagarang mga kaisipan at pananaw, hindi nila maharap nang tama ang mga bagay na nangyayari sa buhay, at hindi nila magamit sa normal na paraan ang mga kakayahan na dapat taglay ng mga tao, ni magampanan sa normal na paraan ang mga tungkulin, responsabilidad o obligasyon ng isang nilikha. … Tinatrato nila ang mga isyu at mga tao mula sa sukdulan at maling pananaw na ito, kaya paulit-ulit nilang isinasailalim ang kanilang sarili sa epekto at impluwensiya ng negatibong emosyong ito habang sila ay nabubuhay, tumitingin sa mga tao at bagay, at umaasal at kumikilos. Sa huli, tila pagod na pagod sila paano man sila mamuhay, at hindi sila makahugot ng anumang sigasig para sa kanilang pananampalataya sa Diyos at paghahangad sa katotohanan. Anuman ang piliin nilang paraan ng pamumuhay, hindi nila positibo o aktibong magawa ang kanilang tungkulin, at sa kabila ng maraming taon nang pananampalataya sa Diyos, hindi sila kailanman nakatuon sa paggawa sa kanilang tungkulin nang buong puso at isipan o sa paggawa sa kanilang tungkulin sa paraang pasok sa pamantayan, at siyempre, lalong hindi sila naghahangad sa katotohanan o nagsasagawa alinsunod sa mga katotohanang prinsipyo. Bakit ganito? Sa huling pagsusuri, ito ay dahil palagi nilang iniisip na mayroon silang masamang kapalaran, at humahantong ito sa kanilang lubhang pagkasira ng loob. Sila ay lubos na nawawalan ng sigla, matamlay, tulad ng isang naglalakad na bangkay, walang anumang kasiglahan, hindi nagpapakita ng anumang positibo o optimistang pag-uugali, lalo na ng anumang determinasyon o pagtitiyaga na ialay ang debosyong nararapat sa kanilang tungkulin, kanilang mga responsabilidad, at kanilang mga obligasyon. Sa halip, pilit na lamang nilang itinatawid ang araw-araw nang may pabasta-bastang saloobin, at iniraraos ang kanilang mga araw nang ganito sa paraang magulo ang isip, na tuliro, at kahit walang anumang nararamdaman tungkol dito. Wala silang kamalay-malay kung gaano katagal nilang iraraos ang mga bagay-bagay. Sa huli, wala silang ibang magagawa kundi paalalahanan ang kanilang sarili, sabihin na, ‘Ay, itutuloy ko na lamang na iraos ang mga bagay-bagay hangga’t kaya ko. Kung isang araw ay hindi na ako makakapagpatuloy, at naisin ng iglesia na patalsikin at itiwalag ako, dapat na lang nila akong itiwalag. Ano ang magagawa ko sa aking masamang kapalaran?’ Kita mo, masyado pa nga silang matamlay sa kanilang pananalita. Ang pagkasira ng loob na ito ay hindi lamang nagbubunga ng isang simpleng lagay ng kalooban, kundi, higit pa rito, may malubha itong epekto sa mga iniisip, puso, at paghahangad ng mga tao. Kung hindi mo mababago sa tamang oras at mabilis na paraan ang iyong pagkasira ng loob, hindi lamang nito maaapektuhan ang iyong buong buhay, kundi sisirain din nito ang iyong buhay at dadalhin ka sa iyong kamatayan. Kahit pa nananampalataya ka sa Diyos, hindi mo makakamit ang katotohanan at kaligtasan, at sa huli, mamamatay ka” (Ang Salita, Vol. VI. Ukol sa Paghahangad sa Katotohanan. Paano Hangarin ang Katotohanan (2)). Matapos basahin ang siping ito ng mga salita ng Diyos, napagtanto ko na ang kalagayan ko ng palaging pamumuhay sa mga emosyon ng pagkasira ng loob at pagrereklamo na masama ang kapalaran ko ay napakadelikado. Ang mga ito ay sukdulang mga kaisipan, at kung hindi ko lulutasin ang mga ito, mawawala sa akin ang pagkakataong maligtas. Noong una, inakala kong kapag namumuhay ako sa pagkasira ng loob at nagrereklamo tungkol sa masamang kapalaran ko, masama lang ang loob ko, at dahil hindi ko naman tinalikuran ang tungkulin ko, hindi ko ito itinuring na isang masamang gawa. Ngayon ko lang napagtanto na ang diwa ng pamumuhay sa mga emosyon ng pagkasira ng loob ay kawalang-kasiyahan sa kataas-taasang kapangyarihan ng Diyos; ito ay lihim na paglaban sa Diyos. Kung hindi ako kailanman magsisisi, hinding-hindi ko makakamit ang katotohanan at hinding-hindi ako maliligtas. Sa huli, maaari lamang akong mawasak. Labis na nakatatakot ang mga kahihinatnan! Naisip ko kung paanong, bago ako manampalataya sa Diyos, hindi ako kontento sa kapalarang isinaayos ng Diyos para sa akin dahil palagi akong bigo sa mundo. Matapos akong manampalataya sa Diyos, hinangad ko pa rin ang paghanga ng iba. Nang hindi ko magawang mamukod-tangi sa tungkulin ko, naging miserable ako. Nagreklamo ako tungkol sa pagkakaroon ng masamang kapalaran at namuhay sa isang kalagayan ng pagkanegatibo at pagkalugmok. Bagama’t ginagawa ko ang tungkulin ko, wala akong motibasyon. Naging pasibo ako at nagpabaya sa tungkulin ko, at pabasta-basta ako. Madalas akong gumawa ng mga pagkakamali, nagsasanhi ng problema at kaguluhan sa mga kapatid ko at inaantala ang sarili kong buhay pagpasok. Kung hindi ko babaguhin ang kalagayang ito, mawawala sa akin ang gawain ng Banal na Espiritu, ang aking tungkulin, at sa huli ay mawawala ang pagkakataon kong maligtas. Nang maunawaan ko ito, bigla akong nakaramdam ng hindi mawala-walang takot, at taimtim na nanalangin sa Diyos, “Diyos ko, sa loob ng maraming taon, naging matigas ang kalooban ko at naging tutol sa katotohanan. Palagi kong inirereklamo ang masamang kapalaran ko, at hindi ako makawala mula sa aking sukdulang emosyon. Ngayon ko lang napagtanto na mali ang perspektiba sa likod ng aking paghahangad. Handa akong magsisi sa Iyo, taimtim na hangarin ang katotohanan, at gawin nang wasto ang tungkulin ko.”

Kalaunan, nagnilay ako: Ano ang pinakaugat ng pamumuhay ko sa gayong pagdurusa sa loob ng maraming taon? Nabasa ko ang mga salita ng Diyos: “Ano ang ginagamit ni Satanas upang mapanatili ang tao sa mahigpit nitong kontrol? (Kasikatan at pakinabang.) Ginagamit ni Satanas ang kasikatan at pakinabang upang kontrolin ang mga kaisipan ng mga tao, wala nang ibang ipinapaisip sa kanila kundi ang dalawang bagay na ito, at idinudulot sa kanila na makibaka para sa kasikatan at pakinabang, magdusa ng mga paghihirap para sa kasikatan at pakinabang, magtiis ng kahihiyan at magbuhat ng mabibigat na pasanin para sa kasikatan at pakinabang, magsakripisyo ng lahat ng mayroon sila para sa kasikatan at pakinabang, at gumawa ng bawat paghuhusga o pagpapasya alang-alang sa kasikatan at pakinabang. Sa ganitong paraan, naglalagay si Satanas ng mga di-nakikitang kadena sa mga tao, at, sa mga kadenang ito, wala silang abilidad ni tapang na makaalpas. Nang di-namamalayan, dala-dala nila ang mga kadenang ito habang mabigat silang humahakbang nang paunti-unti, nang may labis na paghihirap. Alang-alang sa kasikatan at pakinabang na ito, lumilihis ang sangkatauhan mula sa Diyos at ipinagkakanulo Siya at lalo silang nagiging buktot. Sa ganitong paraan, sunud-sunod na nawawasak ang mga henerasyon sa gitna ng kasikatan at pakinabang ni Satanas. Kung titingnan ngayon ang mga kilos ni Satanas, hindi ba’t lubos na kamuhi-muhi ang mga lihim na mapanirang motibo nito? Marahil ay hindi pa rin ninyo nakikilatis ngayon ang masasamang motibo ni Satanas dahil iniisip ninyo na kung walang kasikatan at pakinabang, mawawalan ng kabuluhan ang buhay, at hindi na makikita ng mga tao ang daan sa kanilang harapan, hindi na nila makikita ang kanilang mga layon, at magiging madilim, malabo at mapanglaw ang kanilang hinaharap. Ngunit, unti-unti, balang araw ay mauunawaan ninyong lahat na ang kasikatan at pakinabang ay malalaking kadenang inilalagay ni Satanas sa tao. Pagdating ng araw na iyon, lubusan mong lalabanan ang pagkontrol ni Satanas at ang mga kadenang dinadala sa iyo ni Satanas. Kapag ninais mong palayain ang sarili mo mula sa lahat ng bagay na ito na ikinintal sa iyo ni Satanas, ganap kang hihiwalay kay Satanas, at talagang kamumuhian mo ang lahat ng naidulot ni Satanas sa iyo. Saka ka lamang magkakaroon ng tunay na pagmamahal at pananabik sa Diyos” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi VI). Matapos basahin ang mga salita ng Diyos, bigla kong napagtanto na lahat ng pasakit na tiniis ko sa mga nakaraang taon ay dala ni Satanas. Inakit at pininsala ako ni Satanas gamit ang kasikatan at pakinabang, na naging dahilan para hangarin kong mamukod-tangi sa karamihan at baguhin ang kapalaran ko mula pa noong bata ako. Noong nag-aaral ako, itinuro sa akin ng mga guro na “Kailangang tiisin ng isang tao ang pinakamatinding hirap para maging pinakadakila sa mga tao,” “Nagsusumikap ang tao na umangat; dumadaloy ang tubig pababa,” at “Iniiwan ng tao ang kanyang pangalan saanman siya maglagi, tulad ng pagputak ng gansa saanman ito lumipad.” Tinanggap ko ang mga panuntunang ito sa pananatiling buhay, at nagkamali ako ng paniniwala na kung mayroon akong kasikatan at pakinabang, nasa akin na ang lahat, at na hangga’t nagsisikap ako, mas nagdurusa at nagbabayad ng mas malaking halaga, magkakaroon ako ng magandang kinabukasan at matatamasa ang lahat ng yaman at kasaganaan sa mundo. Nag-aral akong mabuti nang mahigit isang dekada para magtamo ng kasikatan at pakinabang at mahangaan ng iba, pero sa huli, nabigo pa rin ako. Ayaw kong tanggapin ang kapalaran ko, kaya nag-overtime ako sa pag-aaral para maging isang statistician. Sa huli, hindi lang ako nabigong baguhin ang kapalaran ko, nagkamali pa ako sa trabaho dahil sa sobrang pagod ng katawan. Nakaranas ako ng matinding pagkabigla at nagkaroon ako ng sensorineural hearing loss dahil dito. Matapos akong manampalataya sa Diyos, sabik ako sa mabibilis na resulta sa paggawa ng tungkulin ko, nagpupuyat para magtrabaho, pabaya sa kalusugan ko, para hindi ako maliitin ng iba. Sa huli, lumala ang pagkabingi ko at hindi ko na magawang makipag-usap nang normal sa mga kapatid ko. Ang kaya ko na lang gawin ay gawain ng mga pangkalahatang usapin na hindi nakikita ng lahat, at labis na nahirapan ang loob ko dahil hindi ako hinahangaan ng iba. Ang kasikatan at pakinabang ay parang mga tanikala sa katawan ko, na pumipigil sa aking lumaya. Naisip ko kung paano mas pinahahalagahan ng mga walang pananampalataya ang kasikatan at pakinabang kaysa sa buhay mismo. May mga taong hindi makayanan ang dagok ng hindi makapasok sa kolehiyo o ang mabigo sa kanilang karera, at dahil dito, nasisiraan sila ng bait, o nagpapakamatay pa nga sa pamamagitan ng pagtalon mula sa mga gusali. Ganoon din ako. Nang hindi ko makamit ang ambisyon at pagnanais ko na hangarin ang paghanga ng iba, patuloy lang akong nagrereklamo na hindi nagsaayos ang Diyos ng magandang kapalaran para sa akin, namuhay ako sa kalagayan ng nasisiraan ng loob, at sumuko na. Naisip ko pa ngang tapusin na ang lahat. Kung hindi dahil sa proteksyon ng Diyos, baka naging katulad ako ng mga walang pananampalatayang iyon. Sa wakas ay malinaw kong nakita na ang mga panuntunan sa pananatiling buhay na itinanim sa akin ni Satanas ay hindi mga positibong bagay. Naging dahilan ang mga ito para mag-alala ako tungkol sa reputasyon at katayuan at, nang hindi ko makuha ang mga ito, lumayo ako sa Diyos, ipinagkanulo Siya, at nilabanan Siya, at sa huli ay nanganib na mawala ang pagkakataon kong maligtas. Ito ang buktot na intensiyon ni Satanas para gawing tiwali ang mga tao. Kung magpapatuloy ako nang ganito, matitiwalag ako sa malao’t madali. Pinagsisihan ko na naging napakabulag at hangal ko at napinsala ako ni Satanas sa loob ng maraming taon. Nagpasya akong ganap na maghimagsik laban kay Satanas at mamuhay ayon sa mga salita ng Diyos mula ngayon, hindi na hinahangad ang reputasyon at katayuan.

Isang araw, nabasa ko ang mga salita ng Diyos at naunawaan ko ang mga layunin ng Diyos. Sabi ng Makapangyarihang Diyos: “Ano ang dapat na maging saloobin ng mga tao tungkol sa kapalaran? Dapat kang sumunod sa mga pagsasaayos ng Lumikha, at aktibo at masipag na hanapin ang layunin at kahulugan sa likod ng pagsasaayos ng Lumikha sa lahat ng bagay na ito, para matamo ang pagkaunawa sa katotohanan, gamitin ang iyong pinakamahusay na silbi sa buhay na ito na isinaayos ng Diyos para sa iyo, tuparin ang mga tungkulin, responsabilidad, at obligasyon ng isang nilikha, at gawing mas makabuluhan at mas mahalaga ang iyong buhay, hanggang sa wakas ay tanggapin ka ng Lumikha at matandaan ka Niya. Siyempre, mas mainam pa kung magsisikap ka para makamit ang kaligtasan sa pamamagitan ng paghahanap at pagtanggap sa katotohanan—pinakamainam iyon. Ano’t anuman, sa usapin ng kapalaran, ang pinakaangkop na saloobin na dapat taglayin ng nilikhang sangkatauhan ay hindi ang arbitraryong paghuhusga at pagtukoy, o ang paggamit ng mga sukdulang pamamaraan para harapin ito. Siyempre, lalong hindi dapat subukang labanan, tanggihan, o baguhin ng mga tao ang kanilang kapalaran, bagkus dapat nilang gamitin ang kanilang puso upang danasin ito, hanapin ito, kapain ito, at sundin ito, at pagkatapos ay harapin ito nang positibo. Sa huli, sa kapaligirang pinamumuhayan at sa landas sa buhay na inihanda para sa iyo ng Diyos, dapat mong hanapin ang paraan ng pag-asal na itinuturo sa iyo ng Diyos, hanapin ang landas na hinihingi ng Diyos na iyong tahakin, at danasin ang kapalaran na itinakda ng Diyos para sa iyo sa ganitong paraan, at sa huli, ikaw ay pagpapalain” (Ang Salita, Vol. VI. Ukol sa Paghahangad sa Katotohanan. Paano Hangarin ang Katotohanan (2)). Mula sa mga salita ng Diyos, nakahanap ako ng isang landas. Hinihiling ng Diyos na manatili ako sa aking posisyon bilang isang nilikha at gawin ang aking tungkulin sa praktikal na paraan. Kung iisipin, nasa anumang tungkuling ginagawa ko ang mabubuting layunin ng Diyos, at dapat ko itong tanggapin mula sa Diyos. Hindi mahalaga kung makakuha man ako ng paghanga mula sa iba, isa lang akong napakaliit na nilikha, at sapat na ito para tuparin ko ang papel ko bilang isang nilikha. Mula sa kaibuturan ng puso ko, handa akong magpasakop sa kapalarang isinaayos ng Diyos para sa akin.

Ngayon, kaya ko nang kusang-loob na magpasakop at natututo na akong isapuso ang paggawa ng tungkulin ko at maging seryoso habang ginagawa ito. Nagsasanay akong hanapin ang mga katotohanang prinsipyo sa lahat ng bagay at kumilos alinsunod sa mga hinihingi ng Diyos. Kung mayroon akong hindi nauunawaan, naghahanap ako ng higit na pakikipagbahaginan mula sa mga kapatid ko. Kung nagkakamali ako sa aking tungkulin, agad kong hinahanap at ibinubuod ang mga sanhi, pinagninilayan ang aking mga tiwaling disposisyon, at itinatama ang aking mga pagkakamali sa lalong madaling panahon. Kapag nagsasagawa ako sa ganitong paraan, nakakaramdam ako ng kapayapaan at kapanatagan sa aking puso. Unti-unti, huminto ako sa pagkakagapos ng pananaw na masama ang kapalaran ko, at pabuti nang pabuti ang kalagayan ko. Ito ang mga resulta na naidulot sa akin ng kaliwanagan at pag-akay ng mga salita ng Diyos. Salamat sa Makapangyarihang Diyos!


55. Ang Pagtukoy sa mga Problema ay Hindi Katulad ng Pagpuna sa mga Pagkukulang

Ni Linda, Italya

Sabi sa akin ng nanay ko noong bata pa ako na “Kung hahampasin mo ang iba, huwag mo silang hampasin sa mukha; kung pupunahin mo ang iba, huwag mong punahin ang mga pagkukulang nila,” at “Tumatagal at gumaganda ang pagkakaibigan sa pananahimik sa mga kasalanan ng mabubuting kaibigan.” Sinabi niya sa akin na kapag may napansin akong problema sa ibang tao, huwag na huwag ko raw itong babanggitin sa kanila nang harapan dahil magdudulot ito ng hindi magandang reaksyon, at kailangan kong magbulag-bulagan sa lahat ng bagay para mapanatili ang magandang pakikipag-ugnayan sa iba. Mula noon, isinapuso ko ang mga sinabi ng nanay ko. Kahit sa eskuwela, o sa piling ng mga kamag-anak at kaibigan, hindi ako kailanman nagsalita tungkol sa mga problema ng ibang tao kapag napapansin ko ang mga ito. Naalala ko noong nasa middle school ako, sinabi sa akin ng katabi ko sa mesa na iniisip daw ng iba na medyo sutil at dominante siya, at ayaw ng mga itong makasama siya. Tinanong niya ako kung totoo bang ganoon siya. Sa totoo lang, alam kong mayroon siyang ganoong mga problema, at gusto ko sanang sabihin sa kanya ang totoo, pero naisip ko, “Kung sasabihin ko sa kanya ang totoo, mapapahiya kaya siya at aayaw nang makasama pa ako?” Kaya, salungat sa iniisip ko, sinabi ko, “Sa tingin ko, hindi naman. Huwag kang makinig sa sabi-sabi ng iba.” Pagkarinig nito, masayang sinabi ng katabi ko sa mesa, “Sabi ko na nga ba, mas mabuti ka talaga kaysa sa kanila. Palagi akong inaayawan ng iba. Ikaw lang ang nakakaunawa sa akin.” Pagkatapos niyon, mas lalo pang gumanda ang relasyon namin. Inisip ko na iyon ang mabuting paraan ng pag-asal.

Kalaunan, tinanggap ko ang gawain ng Makapangyarihang Diyos sa mga huling araw at nagsimulang gumawa ng tungkulin ng paggawa ng imahe sa iglesia. Medyo mahina ang teknikal na kasanayan ni Sister Chloe. Kapag pinag-uusapan namin ang mga ideya sa disenyo, palagi namin siyang tinatanong kung may mga problema siya, at matiyaga naming sinasagot ang mga tanong niya. Akala ko, sa ganoong paraan ay mabilis siyang uunlad, pero kalaunan, natuklasan ko na pagkatapos naming pag-usapan ang mga ideya, hindi agad nagsisimulang gumawa si Chloe. Sa halip, makikinig muna siya ng mga himno sandali, at pagkatapos ay gumugugol ng oras sa pagba-browse sa internet ng mga balitang walang kinalaman sa tungkulin niya. Sa huli, hindi pulido ang mga imaheng ginawa niya. Nakita kong pabasta-basta siya sa paggawa ng tungkulin niya, kaya gusto ko sanang tukuyin ang mga problema niya. Sa isang pagtitipon, tinanong ko si Chloe kung bakit napakabagal niyang gumawa ng mga imahe. Sabi niya, dahil daw nahihirapan siya. Sabi ko, “Kung nahihirapan ka, dapat kaagad kang makipag-usap sa amin. Sa ganoong paraan, malulutas kaagad ang mga problema at hindi maaantala ang pag-usad.” Noong una, gusto ko sanang ilantad kung gaano siya naging pabasta-basta sa paggawa ng tungkulin niya sa mga panahong iyon. Pero, napansin kong nawawalan na siya ng pasensya, kaya nilunok ko na lang ang mga sasabihin ko sana. Pagkatapos, kinausap din ng ibang mga sister si Chloe para makipagbahaginan. Pero sinabi niyang hindi ko raw iniintindi ang mga paghihirap niya at masyado akong maraming hinihingi sa kanya, pero tinanggap daw niya ito mula sa Diyos at babaguhin niya ang kanyang saloobin sa paggawa ng tungkulin. Medyo nag-alala ako pagkarinig nito, at naisip ko, “Ngayong may masamang palagay na sa akin si Chloe, paano na kami magkakasundo sa hinaharap? Iisipin kaya ng ibang mga sister na masama ang pagkatao ko at wala akong malasakit?” Pagkatapos, napansin kong bumilis ang paggawa ni Chloe ng mga imahe kaysa dati, at inakala kong medyo nagbago na siya. Pero makalipas ang ilang araw, natuklasan kong hindi pa rin siya nag-aapura sa paggawa ng mga tungkulin niya, at nanonood pa nga siya ng mga video ng mundong walang pananampalataya. Madalas din siyang magreklamo, nagsasabi ng mga bagay tulad ng, “Laging sinasabi ng superbisor na maging malikhain tayo, pero hindi naman ganoon kadali iyon! Kapapasok lang nating lahat sa tungkuling ito. Hindi ba’t ang sobrang dami ng hinihingi sa atin ay pagpilit lang sa ating gawin ang mga bagay na higit sa kapabilidad natin?” at “Sa tuwing gagawa ako ng isang larawan, palaging napakaraming problema ang napupuna. Masyado naman siyang mabusisi sa mga detalye!” Bagama’t madalas namin siyang pinipigilan ng isa pang sister sa pagsasabi ng mga negatibong bagay na ito, hindi pa rin siya gaanong nagpipigil. Alam kong dapat kong himayin ang kalikasan at mga kahihinatnan ng mga kilos niya, kung hindi, makakaapekto pa siya sa ibang mga sister sa paggawa ng mga tungkulin nila. Pero sa tuwing naiisip ko ang masamang palagay na nabuo niya laban sa akin noong huli kaming mag-usap, at kung paano pa niya sinabi sa harap ng ibang mga sister na pinipilit ko siyang gawin ang mga bagay na hindi niya kaya, nag-alinlangan ako. Naisip ko, “Paano kung ipagpatuloy kong ilantad at himayin ang mga problema niya at masira ang relasyon namin? Siguro dapat iulat ko na lang ang sitwasyon niya sa superbisor. Pero kung malalaman ito ni Chloe, iisipin ba niyang sinasaksak ko siya sa likod at sasabihing masama ang pagkatao ko?” Matapos itong pag-isipan, wala pa rin akong lakas ng loob na tukuyin at iulat ang mga problema niya.

Hindi nagtagal, nalaman ng superbisor na matagal nang pabasta-basta sa paggawa ng tungkulin si Chloe kaya binago niya ang pagkakatalaga ng tungkulin nito. Pinungusan din ako ng superbisor, sabi niya, “Nakita mong matagal nang pabasta-basta sa paggawa ng tungkulin si Chloe at nagkakalat pa ng pagkanegatibo, pero hindi mo siya inilantad o iniulat. Isa kang mapagpalugod ng tao, at hindi mo man lang pinrotektahan ang gawain ng iglesia. Masyado kang makasarili! Dapat mo itong pagnilayan nang mabuti.” Ang mga salita ng superbisor ay parang sunod-sunod na sampal sa mukha ko. Noong sandaling iyon, desperado akong lamunin na lang ng lupa. Kalaunan, sa tuwing naiisip ko ang sinabi ng superbisor, hindi ako mapalagay. Paulit-ulit kong tinatanong sa isip ko, “Bakit wala akong lakas ng loob na ilantad o iulat ang mga problema ni Chloe?” Isang araw sa aking mga debosyonal, nabasa ko ang mga salita ng Diyos at nagkamit ako ng kaunting pagkaunawa tungkol sa kalagayan ko. Sabi ng Makapangyarihang Diyos: “Karamihan sa mga tao ay handang hangarin ang katotohanan at nais na isagawa ang katotohanan, ngunit sa maraming pagkakataon, mayroon lang silang determinasyon at pagnanais na gawin ito; gayumpaman, sa loob-loob nila, hindi pa nagiging buhay nila ang katotohanan. Kaya, kapag nakakaharap ka ng masasamang puwersa na gumugulo at sumasabotahe sa gawain ng iglesia—halimbawa, kapag nahaharap ka sa mga huwad na lider na nangangasiwa sa mga bagay-bagay nang lumalabag sa mga prinsipyo at hindi gumagawa ng tunay na gawain, o sa masasamang tao at mga anticristo na gumagawa ng masama at gumugulo sa gawain ng iglesia at sa gayon ay nagdudulot ng pinsala sa hinirang na mga tao ng Diyos—wala kang lakas ng loob na tumayo at magsalita. Bakit wala kang ganitong lakas ng loob? Dahil ba matakutin ka o hindi mahusay magsalita, o hindi ka ba nangangahas na magsalita dahil hindi mo nakikita nang malinaw ang mga bagay-bagay? Hindi ito dahil sa alinman sa mga bagay na ito; pangunahin itong bunga ng pagkakalimita sa iyo ng iyong mga tiwaling disposisyon. Ang isa sa mga tiwaling disposisyon na iyong ibinubunyag ay isang mapanlinlang na disposisyon: Kapag may nangyayari, ang una mong isinasaalang-alang ay ang sarili mong mga interes, ang mga kahihinatnan ng iyong mga kilos, at kung magiging kapaki-pakinabang ba ang mga ito sa iyo. Isa itong mapanlinlang na disposisyon, hindi ba? Ang isa pa ay isang makasarili at napakababang disposisyon. Iniisip mo, ‘Ano ang kinalaman sa akin ng pamiminsala nila sa mga interes ng sambahayan ng Diyos? Hindi ako lider, kaya bakit ako makikialam? Walang kinalaman ito sa akin, at hindi ko ito responsabilidad.’ Ang gayong mga kaisipan at salita ay hindi isang bagay na sinasadya mong isipin, kundi nabubuo nang hindi mo namamalayan—ito ang mga tiwaling disposisyon na ibinubunyag ng mga tao kapag nahaharap sila sa isang isyu. Pinamamahalaan ng mga tiwaling disposisyong ito ang iyong mga kaisipan, iginagapos ng mga ito ang iyong mga kamay at paa, at kinokontrol kung ano ang iyong sinasabi. Sa puso mo, gusto mong tumayo at magsalita, ngunit mayroon kang mga alalahanin, at kahit pa magsalita ka, nagpapaligoy-ligoy ka at nag-iiwan ng puwang para makalusot ka, o nag-aatubili kang sabihin ang totoo at sadyang hindi mo sinasabi ang katotohanan. Nakikita ito ng mga taong may pagkilatis, at sa realidad, alam mo rin sa puso mo na hindi mo nasabi ang lahat ng dapat mong sabihin, na hindi ka nagkamit ng mga resulta, na iniraraos mo lang ito, at na hindi pa nalulutas ang problema. Hindi mo natupad ang iyong responsabilidad, subalit mapangahas mong sinasabi na natupad mo na ito, o sinasabi mong hindi mo nakita nang malinaw ang mga bagay-bagay noong panahong iyon. Umaayon ba sa mga katunayan ang mga pahayag na ito? Iyan ba talaga ang iniisip mo? Hindi ka ba ganap na nasa ilalim ng kontrol ng iyong mga satanikong disposisyon? … Hindi mo na hawak ang iyong sinasabi at ginagawa. Hindi mo masabi kung ano talaga ang iniisip mo o masabi ang totoo, kahit na gusto mo; hindi mo maisagawa ang katotohanan, kahit na nais mo; hindi mo matupad ang mga responsabilidad na dapat mong gawin, kahit na gusto mo. Lahat ng iyong sinasabi, lahat ng iyong ginagawa, at bawat pag-uugali mo ay panlilinlang, at lahat ng ito ay pabaya. Ganap kang nagagapos at kinokontrol ng iyong mga satanikong disposisyon. Kahit na gusto mong tanggapin at isagawa ang katotohanan, hindi ikaw ang panginoon ng iyong sarili. Kinokontrol ka ng iyong mga satanikong disposisyon, at kaya namumuhay ka ayon sa mga disposisyong ito at sinasabi at ginagawa mo ang anumang gusto mo. Ganap ka nang naging isang papet ng tiwaling laman; ikaw ay naging isang kasangkapan ni Satanas” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Habang pinagninilayan ko ang mga salita ng Diyos, parang sinaksak ang puso ko. Ako pala ang uri ng taong inilantad ng Diyos. Alam ko ang mga problema ni Chloe pero hindi ako nangahas na ilantad o himayin ang mga iyon. Kahit may sinasabi ako, wala akong sinasabing may katuturan: kalahati lang ang sinasabi ko at itinatago ko na ang iba sa loob ko, takot na mapasama ang loob ni Chloe. Para maprotektahan ang sarili ko at mapanatili ang relasyon ko sa kanya, nanatili akong tahimik tungkol sa mga problema niya. Napakamakasarili at napakamapanlinlang ko! Palaging pabasta-basta sa paggawa ng kanyang tungkulin si Chloe nang walang anumang palatandaan ng pagsisisi. Nagkakalat din siya ng pagkanegatibo sa mga kapatid; ginagampanan niya ang papel ni Satanas. Bukod sa hindi ko siya pinigilan, pinagtakpan ko pa siya at hindi ko iniulat ang mga problema niya sa mga lider. Hindi ba’t kumikilos ako bilang kasabwat at tagapagtanggol ni Satanas? Tinatamasa ko ang lahat ng bagay na galing sa Diyos, pero kinakagat ko ang kamay na nagpapakain sa akin, at hindi ko man lang natupad ang anumang responsabilidad ko. Talagang hindi ako karapat-dapat na mabuhay sa harap ng Diyos! Nang maisip ko ito, nakonsensiya ako at hindi mapalagay, at talagang pinagsisihan ko ang aking mga ginawa.

Kalaunan, nagsimula akong mangasiwa sa gawain ng disenyong pansining. Natuklasan ko na si Sister Emily ay medyo mayabang at mapagmagaling, at ayaw niyang tumanggap ng mga mungkahi ng iba. Naaapektuhan nito ang mga resulta ng paggawa ng mga larawan. Alam kong dapat kong tukuyin ang mga problema ni Emily at tulungan siyang baguhin ang kalagayang ito sa lalong madaling panahon, pero naisip ko, “Hindi kaya masyadong masakit kung sasabihin ko sa kanya nang harapan ang mga problema niya? Paano kung hindi niya ito matanggap at magkaroon siya ng masamang palagay sa akin? Pero kung hindi ko naman sasabihin, makakaapekto ito sa gawain. Hindi ba’t pagbabalik lang ito sa dati kong gawi?” Nanalangin ako sa Diyos na sana’y bigyan Niya ako ng lakas para maisagawa ang katotohanan. Pagkatapos, nakahanap ako ng isang sipi ng mga salita ng Diyos na partikular para sa kalagayan ko: “Kung taglay mo ang mga intensiyon at pananaw ng isang mapagpalugod ng mga tao, kung gayon, sa lahat ng bagay, hindi mo isasagawa ang katotohanan o itataguyod ang mga prinsipyo, at kaya, lagi kang mabibigo at matutumba. Kung hindi ka mapupukaw at hindi mo hahanapin ang katotohanan kailanman, isa kang hindi mananampalataya, at hindi mo kailanman makakamit ang katotohanan at ang buhay. Ano, kung gayon, ang dapat mong gawin? Kapag nahaharap sa mga usapin na may kinalaman sa mga interes ng sambahayan ng Diyos, dapat kang manalangin sa Diyos at tumawag sa Kanya, hilingin sa Kanya na bigyan ka ng pananalig at lakas, upang maitaguyod mo ang mga prinsipyo, magawa ang dapat mong gawin, mapangasiwaan ang mga bagay-bagay ayon sa mga prinsipyo, mapanghawakan nang matatag ang paninindigan na dapat mong panghawakan, maprotektahan ang mga interes ng sambahayan ng Diyos, at mapigilan na magdusa ng anumang mga kawalan ang gawain ng sambahayan ng Diyos. Kung kaya mong maghimagsik laban sa sarili mong mga interes, pride, at pananaw ng isang mapagpalugod ng tao, at kung ginagawa mo ang dapat mong gawin nang may matapat at buong puso, kung gayon, matatalo mo na si Satanas at matatamo ang aspektong ito ng katotohanan” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Luminaw ang isip ko dahil sa mga salita ng Diyos, naunawaan ko na kung gusto kong iwanan ang mga kaisipan at ideya ng isang mapagpalugod ng mga tao, kailangan kong unahin ang mga interes ng iglesia. Anuman ang isipin ng iba o kung mapasama ko ang loob nila, kailangan kong tuparin ang aking mga responsabilidad at hindi hayaang maapektuhan ang gawain ng iglesia. Isinaayos ng iglesia na maging superbisor ako dahil umaasa silang magiging responsable ako sa mga kapatid, at mapoprotektahan ang mga interes ng iglesia. Kung magpapatuloy akong maging mapagpalugod ng mga tao, at hindi ko tutukuyin ang mga problema ni Emily, kung gayon ay maipapahamak ko siya at maipapahamak ko rin ang gawain ng iglesia. Pagkatapos, hinimay ko ang kalikasan at mga kahihinatnan ng mga kilos niya batay sa mga salita ng Diyos. Tinalakay ko rin ang pinsalang idinulot ng dati kong mapagmataas na disposisyon sa gawain ng iglesia at sa sarili kong buhay pagpasok. Ang hindi ko inaasahan, pagkarinig nito, hindi lang sa hindi nagkaroon ng masamang palagay sa akin si Emily, kundi naunawaan pa niya ang kanyang mga problema ayon sa mga salita ng Diyos at handa siyang magbago. Hindi rin lumayo sa akin si Emily dahil dito. Nagiging bukas siya sa pakikipagbahaginan sa akin tungkol sa katiwaliang ibinubunyag niya sa paggawa ng tungkulin o sa mga hirap na nararanasan niya. Sa karanasang ito, natikman ko ang tamis ng pagsasagawa ng katotohanan, at lalo kong naramdaman ang kapanatagan sa puso ko.

Noong 2024, nahalal ako bilang lider ng pangkat, at naging responsable ako sa mga pagtitipon ng grupo. Sa mga pagtitipon, natuklasan kong madalas lumihis sa paksa ang pagbabahagi ni Sister Alice, at madalas niyang gamitin ang kanyang pagbabahagi para husgahan ang iba. Minsan, pagkatapos basahin ang mga salita ng Diyos, hindi ginamit ni Alice ang mga iyon para unawain ang sarili niya. Sa halip, sinabi niyang may mapagmataas na disposisyon si Olivia, at ilang beses na raw siyang nagbigay ng mungkahi kay Olivia noon, pero lumaban nang husto si Olivia at nagsalita nang masakit, na naglimita at puminsala sa kanya. Pagkatapos, ikinuwento niya kung paano niya tinulungan si Olivia dahil sa pagmamahal. Nang marinig ko siyang sabihin ito, naisip ko, “Hindi ba’t minamaliit niya ang iba para itaas ang sarili niya sa pagsasabi nito? Kung talagang may ganitong mga problema si Olivia, puwede naman niyang kausapin si Olivia nang sarilinan para tukuyin ang mga iyon at makipagbahaginan sa kanya. Hindi niya dapat gamitin ang pagtitipon para ibulalas ang sarili niyang sama ng loob. At saka, lumihis na ang pagbabahagi niya sa paksa ng pagtitipon. Kailangan ko siyang pigilan kaagad.” Pero naisip ko, “Kung direkta akong sasabat sa kanya, hindi kaya siya mapahiya at magkaroon ng masamang palagay sa akin? Hayaan mo na. Hintayin ko na lang matapos ang pagtitipon at saka ko siya kakausapin nang sarilinan.” Kaya, hindi ko siya pinigilan. Sinabi ko na lang nang maikli, “Bantayan na lang natin ang oras ng ating pagbabahagi, para hindi maubusan ng oras ang iba na makapagbahagi.” Gusto ko sanang kausapin si Alice tungkol sa problema niya pagkatapos ng pagtitipon, pero narinig ko mula sa ibang mga sister na, sa nakaraan, madalas hinuhusgahan ni Alice ang mga tao nang patalikod; napasama ng isang sister ang loob ni Alice dati, kaya sinimulan ni Alice na siraan ang sister na iyon habang nakatalikod ito, at tinitingnan pa nga siya nang masama ni Alice, na naglalagay sa kanya sa alanganing sitwasyon. Nagsikip ang dibdib ko, at naisip ko, “Kung tutukuyin ko ang problema niya at pasasamain ang loob niya, gagawin din kaya niya iyon sa akin? Masyadong nakakailang iyon kung kinakailangan pa naming madalas na magkasama sa hinaharap! Siguro dapat iulat ko na lang ang sitwasyon niya sa mga lider.” Gayumpaman, naisip ko, “Magkasundong-magkasundo naman kami ni Alice. Inaalagaan din niya ako nang mabuti sa pang-araw-araw. Kung iuulat ko ang mga problema niya nang hindi niya alam, masyadong patraydor iyon. Hindi ba’t katumbas iyon ng pagsaksak sa likod? Kung malaman niyang ako ang nag-ulat ng mga problema niya, magtatanim kaya siya ng sama ng loob sa akin at huhusgahan ako sa likod ko? Hayaan mo na, huwag na nating sirain ang relasyon namin ngayon.” Nang maisip ko ito, isinuko ko na ang ideya na tukuyin kay Alice ang mga problema niya.

Hindi nagtagal, may dalawang sister na nag-ulat sa akin tungkol sa sitwasyon ni Alice. Sabi ng isang sister, laging lumilihis sa paksa si Alice kapag nagbabahagi tungkol sa mga salita ng Diyos, na kumakain ng maraming oras sa mga pagtitipon nang walang anumang pakinabang o pagpapatibay sa sinuman. Sabi naman ng isa pang sister, laging hinuhusgahan ni Alice ang iba at ikinukuwento ang mga problema nila sa mga pagtitipon. Hinihila niya ang mga tao sa mabababaw na pagtatalo tungkol sa tama at mali, at medyo nakakagulo sa buhay iglesia. Nang marinig ko ang sinabi ng mga sister, medyo nakonsensiya ako. Alam na alam ko ang mga problema ni Alice pero hindi ko tinukoy o iniulat ang mga iyon. Lahat ng ito ay dahil sa pagiging iresponsable ko. Sa aking mga debosyonal, pinanood ko ang isang video ng patotoong batay sa karanasan. Naantig ang puso ko sa dalawang sipi ng mga salita ng Diyos na binanggit doon at binigyan ako ng mga ito ng kaunting pagkakilala sa sarili ko. Sabi ng Makapangyarihang Diyos: “Lahat kayo ay nagsasabi na isinasaalang-alang ninyo ang pasanin ng Diyos at itataguyod ang patotoo ng iglesia, ngunit sino ba sa inyo ang talagang nagsaalang-alang sa pasanin ng Diyos? Itanong sa iyong sarili: Ikaw ba ay isang tao na nagpapakita ng pagsasaalang-alang para sa pasanin ng Diyos? Maisasagawa mo ba ang pagiging matuwid para sa Diyos? Makakapanindigan ka ba at makakapagsalita para sa Akin? Maisasagawa mo ba nang matatag ang katotohanan? Ikaw ba ay may sapat na lakas ng loob na labanan ang lahat ng gawa ni Satanas? Makakaya mo bang isantabi ang iyong mga damdamin at ilantad si Satanas para sa kapakanan ng Aking katotohanan? Mapahihintulutan mo ba ang Aking mga layunin na matugunan sa iyo? Naihandog mo na ba ang iyong puso sa mga kritikal na sandali? Ikaw ba ay taong sumusunod sa Aking kalooban? Itanong mo nang madalas sa iyong sarili ang mga katanungang ito at madalas mong isipin ang mga ito” (Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 13). “Kapag ang katotohanan ay naging buhay mo na, kung makakita ka ng sinumang lumalapastangan sa Diyos, hindi natatakot sa Diyos, pabasta-basta habang ginagampanan ang tungkulin nila, o nanggagambala at nanggugulo sa gawain ng iglesia, magagawa mong harapin sila ayon sa mga katotohanang prinsipyo, kinikilatis ang mga dapat kilatisin, at inilalantad ang mga dapat ilantad. Kung hindi pa naging buhay mo ang katotohanan, at namumuhay ka pa rin sa loob ng iyong mga satanikong disposisyon, kung gayon, kapag nakakita ka ng masasamang tao at mga diyablo na nagdudulot ng mga pagkagambala at kaguluhan sa gawain ng iglesia, magbubulag-bulagan at magbibingi-bingihan ka, at babalewalain mo ito, nang hindi nakakaramdam ng anumang panunumbat mula sa iyong konsensiya. Iisipin mo pa nga na sinuman ang magdulot ng mga kaguluhan sa gawain ng iglesia, wala itong kinalaman sa iyo. Gaano man kalaki ang pinsalang idinudulot sa gawain ng iglesia at sa mga interes ng sambahayan ng Diyos, wala kang pakialam o hindi mo itatanong ang tungkol dito, o hindi ka makakaramdam ng anumang panunumbat mula sa iyong konsensiya. Sa gayong sitwasyon, isa kang taong walang konsensiya o katwiran, isang hindi mananampalataya, isang trabahador. Kinakain mo ang sa Diyos, iniinom mo ang sa Diyos, at tinatamasa mo ang lahat ng nagmumula sa Diyos, ngunit pakiramdam mo ay walang kinalaman sa iyo ang anumang pinsalang dumarating sa mga interes ng sambahayan ng Diyos—ginagawa ka nitong isang taksil na kumakampi sa mga tagalabas para sa ikakapahamak ng sarili mong mga kasama, ang uri ng bagay na kinakagat ang kamay na nagpapakain dito. Kung hindi mo pangangalagaan ang mga interes ng sambahayan ng Diyos, tao ka pa ba? Isa kang demonyong nakalusot sa iglesia. Nagkukunwari kang nananampalataya sa Diyos, nagpapanggap na isa sa hinirang na mga tao ng Diyos, at gusto mong maging palamunin sa sambahayan ng Diyos—hindi ka kawangis ng isang tao, at malinaw na isa kang hindi mananampalataya. Iyong mga tunay na nananampalataya sa Diyos, kahit hindi pa nila nakakamit ang katotohanan at buhay, kahit papaano ay papanig sila sa Diyos sa kanilang pananalita at mga kilos; kahit papaano, hindi sila mananatiling walang ginagawa kapag nakikita nilang napipinsala ang mga interes ng sambahayan ng Diyos. Kung susubukan nilang balewalain ito, makakaramdam ng panunumbat at hindi mapapalagay ang kanilang konsensiya, at sasabihin nila sa kanilang sarili, ‘Hindi ako puwedeng basta na lang umupo at walang gawin. Dapat akong tumayo at magsalita, dapat kong tuparin ang aking responsabilidad. Dapat akong humarap para ilantad at pigilan ang masamang gawang ito, para pangalagaan ang mga interes ng sambahayan ng Diyos mula sa pinsala, at para tiyakin na hindi nagugulo ang buhay iglesia.’ Kung naging buhay mo na sa iyong puso ang katotohanan, hindi ka lang magkakaroon ng ganitong lakas ng loob at determinasyon, kundi magagawa mo ring kilatisin ang usaping ito. Higit pa rito, magagawa mong tuparin ang nararapat mong bahagi ng responsabilidad para sa gawain ng Diyos at para sa mga interes ng Kanyang sambahayan, at sa ganitong paraan, matutupad ang tungkulin mo. Kung kaya mong ituring ang tungkulin mo bilang sarili mong responsabilidad at obligasyon, at bilang atas ng Diyos, at pakiramdam mo ay sa ganitong paraan mo lang natutugunan ang sarili mong konsensiya at hindi binibigo ang Diyos, hindi ba isinasabuhay mo na ang integridad at dignidad ng normal na pagkatao kung gayon? Ang iyong mga gawa at pag-uugali ay magiging ang ‘matakot sa Diyos at umiwas sa kasamaan’ na sinasabi ng Diyos. Isasagawa mo ang diwa ng mga salitang ito at isasabuhay mo ang realidad ng mga ito. Kapag nagiging buhay ng isang tao ang katotohanan, nagagawa na niyang isabuhay ang mga realidad na ito” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Pagkatapos basahin ang mga salita ng Diyos, nakonsensiya ako at nabagabag. Bilang mga mananampalataya sa Diyos, kapag nakikita nating ginagambala at ginugulo ng mga tao ang buhay iglesia, dapat nating isaalang-alang ang layunin ng Diyos at manindigan para pigilan ito, para makakain at makainom ng mga salita ng Diyos ang mga kapatid at makapagbahaginan tungkol sa katotohanan sa isang mabuting kapaligiran. Pinagnilayan ko ang sarili ko. Alam na alam kong madalas lumihis sa paksa si Alice sa mga pagtitipon at palagi niyang hinuhusgahan at minamaliit ang iba nang patalikod, at na ito ay panggagambala at panggugulo sa buhay iglesia. Gayumpaman, para maiwasang mapasama ang loob niya, para akong pagong na pumasok sa loob ng talukab ko, kumikilos nang may takot, at hindi ako nangahas na pigilan siya sa paggawa nito. Ni hindi rin ako nangahas na ilantad o himayin ang kalikasan ng kanyang mga kilos. Sobrang kahabag-habag ng buhay ko! Makasarili ako at kasuklam-suklam, at ang alam ko lang ay protektahan ang sarili ko. Kumakain at umiinom ako ng mga salita ng Diyos, pero hindi ko maisagawa ang mga ito. Naupo lang ako sa isang tabi habang ginugulo ni Alice ang buhay iglesia. Sa paanong paraan ako naging isang mananampalataya ng Diyos? Kinagat ko ang kamay na nagpakain sa akin. Hindi ako karapat-dapat na mabuhay sa harap ng Diyos! Lubha akong nakonsensiya at nabagabag, at nagtago ako sa banyo, sinasampal ang sarili ko. Paulit-ulit kong tinanong ang sarili ko: “Bakit napakahirap para sa akin na magsabi ng kahit isang totoong salita? Bakit napakamakasarili ko?” Pagbalik sa kuwarto, nanalangin ako sa Diyos. “Mahal kong Diyos, nagkamali ako. Ayoko nang mabuhay nang ganito. Gusto kong isagawa ang katotohanan at maging isang taong may pagpapahalaga sa katarungan. Nawa’y akayin Mo ako na magkamit ng tunay na pagkaunawa sa aking sarili.”

Pagkatapos, nabasa ko ang isa pang sipi ng mga salita ng Diyos at naunawaan ang dahilan kung bakit hindi ako naglakas-loob na tukuyin ang mga problema ng iba. Sabi ng Makapangyarihang Diyos: “May isang doktrina sa mga pilosopiya para sa mga makamundong pakikitungo na nagsasabing, ‘Tumatagal at gumaganda ang pagkakaibigan sa pananahimik sa mga kasalanan ng mabubuting kaibigan.’ Nangangahulugan ito na para mapanatili ang mabuting pagkakaibigang ito, dapat manahimik ang isang tao tungkol sa mga problema ng kanyang kaibigan, kahit malinaw niyang nakikita ang mga iyon. Sumusunod siya sa mga prinsipyo ng hindi paghampas sa mga tao sa mukha o pagpuna sa kanilang mga pagkukulang. Nililinlang nila ang isa’t isa, may mga bagay silang itinatago mula sa isa’t isa, at nagpapakana sila laban sa isa’t isa. Bagama’t alam na alam nila kung anong klaseng tao ang isa’t isa, hindi nila iyon sinasabi nang tahasan, kundi gumagamit sila ng mga tusong pamamaraan para mapanatili ang kanilang ugnayan. Bakit nanaisin ng isang tao na ingatan ang gayong relasyon? Tungkol iyon sa hindi pagnanais na magkaroon ng mga kaaway sa lipunang ito, sa loob ng grupo ng isang tao, na mangangahulugan ng madalas na paglalagay ng sarili sa mapanganib na mga sitwasyon. Dahil alam mong magiging kaaway mo ang isang tao at pipinsalain ka niya matapos mong punahin ang kanyang mga pagkukulang o matapos mo siyang saktan, at dahil ayaw mong ilagay ang sarili mo sa gayong sitwasyon, ginagamit mo ang doktrina ng mga pilosopiya para sa mga makamundong pakikitungo na nagsasabing, ‘Kung hahampasin mo ang iba, huwag mo silang hampasin sa mukha; kung pupunahin mo ang iba, huwag mong punahin ang mga pagkukulang nila.’ Batay rito, kung ganoon ang relasyon ng dalawang tao, maituturing ba silang tunay na magkaibigan? (Hindi.) Hindi sila tunay na magkaibigan, lalong hindi sila magkatapatang-loob. Kaya, ano ba talagang klaseng relasyon ito? Hindi ba’t isa itong batayang ugnayang panlipunan? (Oo.) Sa gayong ugnayang panlipunan, hindi puwedeng makipag-usap ang mga tao nang taos-puso, ni magkaroon ng malalalim na koneksyon, ni magsabi ng anumang gusto nila. Hindi nila masabi nang hayagan ang nasa puso nila, o ang mga problemang nakikita nila sa ibang tao, o ang mga salitang makakatulong sa ibang tao. Sa halip, pumipili sila ng magagandang bagay na sasabihin, para manuyo sa iba. Hindi sila nangangahas na sabihin ang totoo o itaguyod ang mga prinsipyo, kaya napipigilan ang iba na makabuo ng mga mapanlabang kaisipan tungkol sa kanila. Kapag walang sinumang nagiging banta sa isang tao, hindi ba’t mamumuhay ang taong iyon nang medyo maginhawa at mapayapa? Hindi ba’t ito ang layon ng mga tao sa pagtataguyod sa kasabihang, ‘Kung hahampasin mo ang iba, huwag mo silang hampasin sa mukha; kung pupunahin mo ang iba, huwag mong punahin ang mga pagkukulang nila’? (Oo.) Malinaw na ito ay isang baluktot at mapanlinlang na paraan para mamuhay, na may elemento ng pagiging mapagbantay, na ang layon ay pangalagaan ang sarili. Sa pamumuhay nang ganito, ang mga tao ay walang mga katapatang-loob, walang matatalik na kaibigan na mapagsasabihan nila ng kahit anong gusto nila. Sa pagitan ng mga tao, mayroon lang pagbabantay laban sa isa’t isa, pagsasamantala sa isa’t isa, at pagpapakana laban sa isa’t isa, kung saan kinukuha ng bawat tao ang kailangan nila mula sa ugnayan. Hindi ba’t ganoon iyon? Sa ugat nito, ang layon ng ‘Kung hahampasin mo ang iba, huwag mo silang hampasin sa mukha; kung pupunahin mo ang iba, huwag mong punahin ang mga pagkukulang nila’ ay para hindi mapasama ang loob ng iba at hindi magkaroon ng mga kaaway, para protektahan ang sarili sa pamamagitan ng hindi pananakit sa sinuman. Isa itong taktika at pamamaraan na ginagamit ng isang tao para hindi siya masaktan. Kung titingnan ang ilang aspektong ito ng diwa nito, marangal ba na igiit sa wastong asal ng mga tao na, ‘Kung hahampasin mo ang iba, huwag mo silang hampasin sa mukha; kung pupunahin mo ang iba, huwag mong punahin ang mga pagkukulang nila’? Positibo ba ito? (Hindi.) Kung gayon, ano ang itinuturo nito sa mga tao? Na kailangan ay hindi mo mapasama ang loob o masaktan ang sinuman, kung hindi, sa huli ay ikaw ang masasaktan; at gayundin, na hindi ka dapat magtiwala kaninuman. Kung sasaktan mo ang sinuman sa iyong mabubuting kaibigan, unti-unting magbabago ang inyong pagkakaibigan: Mula sa pagiging mabuti at pamilyar mong kaibigan ay magiging estranghero siya o isang kaaway. Anong mga problema ang talagang malulutas ng ganitong uri ng pagtuturo? Kahit na, sa pamamagitan ng pagkilos sa ganitong paraan, hindi ka nagkakaroon ng mga kaaway at nawawalan pa nga ng iilan, dahil ba rito ay hahangaan at sasang-ayunan ka ng mga tao, at palagi kang ituturing na kaibigan? Ganap ba nitong natutugunan ang pamantayan para sa wastong asal? Sa pinakamainam, hindi na ito hihigit pa sa isa lamang pilosopiya para sa mga makamundong pakikitungo” (Ang Salita, Vol. VI. Ukol sa Paghahangad sa Katotohanan. Ang Kahulugan ng Paghahangad sa Katotohanan (8)). Habang pinagninilayan ko ang mga salita ng Diyos, naunawaan ko na hindi ko maisagawa ang katotohanan at hindi ako nangahas na tukuyin ang mga problema ng ibang tao dahil malalim na nag-ugat sa puso ko ang mga satanikong pilosopiya at batas. Tinuruan ako ng mga magulang ko noong bata pa ako na “Kung hahampasin mo ang iba, huwag mo silang hampasin sa mukha; kung pupunahin mo ang iba, huwag mong punahin ang mga pagkukulang nila,” “Tumatagal at gumaganda ang pagkakaibigan sa pananahimik sa mga kasalanan ng mabubuting kaibigan,” at “Sumambit ng mabubuting salita na umaayon sa mga damdamin at katwiran ng iba, dahil naiinis ang iba sa pagiging prangka.” Tinuruan nila akong maging maingat at maselan sa pakikipag-ugnayan sa iba at huwag na huwag ilalantad ang mga problema ng ibang tao sa mga ito nang harapan para maiwasang mapasama ang loob nila at gantihan at saktan nila ako. Palagi akong namumuhay ayon sa mga kaisipan at ideyang ito. Noong nag-aaral ako, nang makita kong dominante at mapang-api ang katabi ko sa mesa, hindi ko kailanman tinukoy ang mga problema niya, sapagkat takot akong mapasama ang loob niya. Nilinlang ko pa nga siya, nagsabi ng mga bagay na laban sa puso ko. Matapos akong manampalataya sa Diyos, sabay kaming gumawa ng tungkulin ni Chloe. Alam na alam kong pabasta-basta siya sa paggawa ng tungkulin at nagkakalat din siya ng pagkanegatibo, na nanggugulo sa iba sa paggawa ng kanilang mga tungkulin, pero para maprotektahan ang sarili ko, hindi ko kailanman ginustong ilantad o himayin ang mga problema niya. Napansin kong madalas lumihis sa paksa si Alice sa kanyang pagbabahagi sa mga pagtitipon, at hinuhusgahan pa niya ang iba. Gayumpaman, hindi ko kailanman ginustong himayin ang mga problema niya dahil natatakot akong paghigantihan niya ako at husgahan, kaya tumayo ako sa isang tabi at nanood lang ako habang ginugulo niya ang buhay iglesia. Sa pamumuhay ayon sa mga satanikong pilosopiya at batas, naging tuso at mapanlinlang ako, at wala akong anumang sinseridad sa pakikisalamuha sa iba. Sa panlabas, mabait akong tao, at maayos ang pakikitungo ko kina Chloe at Alice. Pero, nang makita ko ang mga problema nila, hindi ko sila binigyan ng anumang tulong, at hindi ako nagpakita ng anumang tunay na pagmamahal sa kanila. Ang kabaitan ko sa kanila ay pawang huwad at mapagpaimbabaw, na naglalayong magpanatili ng ugnayan ng laman at makasundo sila. Talagang napakatuso at napakamapanlinlang ko! Napagtanto kong matagal ko nang naiwala ang aking konsensiya at katwiran sa pamumuhay ayon sa mga satanikong pilosopiya at batas; naging napakamakasarili at napakaduwag ko; naging kasabwat at sanggalang ako ni Satanas nang hindi ko namamalayan. Kung magpapatuloy ako nang ganito nang hindi nagbabago, tiyak na kasusuklaman at ititiwalag ako ng Diyos!

Kalaunan, nagbasa pa ako ng mga salita ng Diyos at nagkamit ako ng mas malinaw na pagkaunawa sa satanikong lason ng “Kung hahampasin mo ang iba, huwag mo silang hampasin sa mukha; kung pupunahin mo ang iba, huwag mong punahin ang mga pagkukulang nila.” Sabi ng Makapangyarihang Diyos: “Ang salita bang ‘punahin’ sa kasabihang ‘kung pupunahin mo ang iba, huwag mong punahin ang mga pagkukulang nila’ ay mabuti o masama? Ang salita bang ‘punahin’ ay may dalang kahulugan ng pagkakabunyag o pagkakalantad ng mga tao gaya ng sa mga salita ng Diyos? (Wala.) Mula sa Aking pagkaunawa sa salitang ‘punahin’ batay sa pag-iral nito sa wika ng tao, wala itong gayong kahulugan. Ito ay medyo may kalikasan ng mapaminsalang uri ng paglalantad; nangangahulugan ito na ilantad ang mga problema at pagkukulang ng mga tao, o ang ilang bagay at pag-uugali na lingid sa kaalaman ng iba, o ilang intriga, ideya, o pananaw na nasa likod. Ito ang kahulugan ng salitang ‘punahin’ sa kasabihang ‘kung pupunahin mo ang iba, huwag mong punahin ang mga pagkukulang nila.’ Kung ang dalawang tao ay magkasundo at magkatapatang-loob, na walang mga hadlang sa pagitan nila, at kapwa sila umaasa na maging pakinabang at tulong sa isa’t isa, magiging pinakamainam para sa kanila na umupo nang magkatabi at magsalita nang malinaw tungkol sa mga isyung kinakaharap nang bukas at taos-puso. Ito ay nararapat, at hindi ito pagpuna sa mga pagkukulang ng iba. Kapag natuklasan mo ang mga problema ng ibang tao ngunit nakita mong hindi pa niya kayang tanggapin ang pagtukoy mo rito, huwag ka na lang magsalita ng kahit ano, para maiwasan ang away o alitan. Kung gusto mo siyang tulungan, maaari mong hingin ang kanyang opinyon at tanungin muna siya, ‘Nakikita kong medyo may problema ka, at nais kong bigyan ka ng kaunting payo. Hindi ko alam kung makakaya mo itong tanggapin. Kung makakaya mo, sasabihin ko sa iyo. Kung hindi mo makakaya, sasarilinin ko muna ito sa ngayon at hindi ako magsasalita.’ Kapag sinabi niyang ‘Pinagkakatiwalaan kita. Anuman ang sasabihin mo ay magiging angkop; kaya ko itong tanggapin,’ ang ibig sabihin niyon ay nabigyan ka ng pahintulot, at maaari mo nang isa-isang ibahagi sa kanya ang tungkol sa kanyang mga problema. Hindi lamang niya lubusang tatanggapin ang sasabihin mo, kundi makikinabang din siya mula rito, at maaari pa ring mapanatili ninyong dalawa ang isang normal na relasyon. Hindi ba’t iyan ay pagtrato sa isa’t isa nang may sinseridad? (Oo.) Ito ang tamang paraan ng pakikipag-ugnayan sa iba; hindi ito pagpuna sa mga pagkukulang ng iba. Ano ang ibig sabihin ng huwag ‘punahin ang mga pagkukulang ng iba,’ gaya ng sabi ng kasabihang pinag-uusapan? Nangangahulugan ito na huwag magsalita tungkol sa mga kakulangan ng iba, na huwag magsalita tungkol sa mga pinakapinagbabawal nilang problema, na huwag ilantad ang diwa ng kanilang problema, at na huwag masyadong maging lantaran sa pagpuna. Nangangahulugan ito na magbigay lang ng ilang mabababaw na komento, sabihin ang mga bagay na karaniwang sinasabi ng lahat, sabihin ang mga bagay na napagtatanto ng tao mismo, at huwag maglantad ng mga pagkakamaling nagawa ng tao dati o mga sensitibong isyu. Anong magiging pakinabang nito sa tao kung kikilos ka nang ganito? Marahil ay hindi mo siya nainsulto o naging kaaway, pero ang nagawa mo ay hindi nakakatulong o nakakabuti sa kanya. Kaya, ang mismong pariralang ‘huwag mong punahin ang mga pagkukulang ng iba’ ay tuso, isang uri ng panlalansi, at hindi pagiging sinsero. Maaaring sabihin ng isang tao na ang pagkilos sa ganitong paraan ay pagkimkim ng masasamang intensiyon; hindi ito ang tamang paraan ng pakikipag-ugnayan sa iba. Itinuturing pa nga ng mga walang pananampalataya ang ‘kung pupunahin mo ang iba, huwag mong punahin ang mga pagkukulang nila’ bilang isang bagay na dapat gawin ng isang taong may marangal na moralidad. Malinaw na isa itong mapanlinlang na pamamaraan ng pakikipag-ugnayan sa iba, na ginagamit ng mga tao para protektahan ang kanilang sarili; hindi talaga ito isang tamang sistema ng pakikipag-ugnayan. Ang mismong hindi pagpuna sa mga pagkukulang ng iba ay kawalan ng sinseridad, at marahil ay may lihim na intensyon sa pagpuna sa mga pagkukulang ng iba” (Ang Salita, Vol. VI. Ukol sa Paghahangad sa Katotohanan. Ang Kahulugan ng Paghahangad sa Katotohanan (8)). “Kahit papaano, ang hinirang na mga tao ng Diyos ay dapat magtaglay ng konsensiya at katwiran, at makisalamuha, makihalubilo, at makipagtulungan sa iba ayon sa mga prinsipyo at pamantayang hinihingi ng Diyos sa mga tao. Ito ang pinakamainam na pamamaraan. Nakapagpapalugod ito sa Diyos. Kaya, ano ang mga katotohanang prinsipyo na hinihingi ng Diyos? Na maging maunawain ang mga tao sa iba kapag ang iba ay mahina at negatibo, maging mapagsaalang-alang sa kanilang pasakit at mga paghihirap, at pagkatapos ay mag-usisa sa mga bagay na ito, mag-alok ng tulong at suporta, at basahan sila ng mga salita ng Diyos para tulungan silang malutas ang kanilang mga problema, binibigyang-daan silang makaunawa sa mga layunin ng Diyos at huminto sa pagiging mahina, at dinadala sila sa harap ng Diyos. Hindi ba’t naaayon sa mga prinsipyo ang ganitong paraan ng pagsasagawa? Ang pagsasagawa sa ganitong paraan ay naaayon sa mga katotohanang prinsipyo. Natural na ang ganitong mga uri ng ugnayan ay mas lalo pang naaayon sa mga katotohanang prinsipyo. Kapag ang mga tao ay sadyang nagsasanhi ng mga panggugulo at paggambala, o sadyang ginagawa nang pabasta-basta ang kanilang tungkulin, kung nakikita mo ito at nagagawa mong ipaalam ang mga bagay na ito sa kanila, sawayin sila, at tulungan sila ayon sa mga prinsipyo, naaayon ito sa mga katotohanang prinsipyo. Kung magbubulag-bulagan ka, o kukunsintihin mo ang pag-uugali nila at pagtatakpan sila, at kung aabot ka pa nga sa pagsasabi ng magagandang bagay para purihin at hangaan sila, ang ganitong mga paraan ng pakikisalamuha sa mga tao, pagharap sa mga isyu, at pangangasiwa sa mga problema ay malinaw na salungat sa mga katotohanang prinsipyo, at walang batayan sa mga salita ng Diyos. Kaya, ang mga paraang ito ng pakikisalamuha sa mga tao at pagharap sa mga isyu ay malinaw na di-wasto, at talagang hindi ito madaling matuklasan kung hindi hihimayin at kikilatisin ang mga ito ayon sa mga salita ng Diyos” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa (14)). Kinalag ng mga salita ng Diyos ang buhol sa puso ko. Dati, akala ko na ang pagtukoy sa mga problema at kakulangan ng ibang tao ay pagpuna sa kanila, at makakasakit ito sa kanila. Ngayon, naunawaan ko na kung matuklasan nating may sinumang gumagawa ng tungkulin nang pabasta-basta o gumagambala at nanggugulo sa buhay iglesia, dapat tayong kumilos ayon sa mga prinsipyo at tukuyin ang mga problema nila kaagad; kung kinakailangan, maaari natin silang pungusan. Kahit na magsalita tayo nang masakit, hangga’t ang sinasabi natin ay naaayon sa mga katunayan, at ang layunin natin ay tulungan sila at protektahan ang gawain ng iglesia, positibo ang lahat ng ito, at ang mga taong tumatanggap sa katotohanan ay kaya itong tratuhin nang tama. Kung, pagkatapos pungusan, hindi nila ito tanggapin o hindi sila magsisi, maaari din natin silang iulat sa mga nakatataas na lider. Ang paggawa nito ay hindi pagpuna sa kanila o pagsaksak sa likod. Ito ay pagprotekta sa gawain ng iglesia. Ang pagpuna sa isang tao ay ginagawa nang may lihim na motibo, na may masamang palagay at pagkamapanlaban sa kanila. Ito ay pagtutuon sa kanilang maliliit na problema at paggawa ng malaking isyu mula sa mga ito; ito ay panunuya, pagmamaliit, at pangungutya sa kanila; ito ay sadyang pananakit sa kanila. Hindi ito makapagdudulot sa kanila ng anumang pagpapatibay o pakinabang, at magdudulot lamang ito sa kanila ng pagkanegatibo at paghihirap. Ito ang tinatawag na pagpuna sa ibang tao. Mayroon din akong maling pananaw sa loob ko, naniniwalang ang pag-uulat ng mga problema ng ibang tao sa mga lider ay paggawa ng mga mapaminsalang akusasyon o pagsaksak sa likod. Sa katunayan, ang agarang pag-uulat ng mga problema kapag natuklasan ang mga ito ay pagprotekta sa gawain ng iglesia. Ito ay isang responsabilidad na dapat tuparin ng mga tao. Ang pagsaksak sa likod o paggawa ng mga mapaminsalang akusasyon ay pagbaluktot sa mga katunayan at pagkakalat ng walang batayang mga tsismis para siraan ang taong iyon nang patalikod. Ito ay naglalayong pahirapan ang iba para makamit ang sarili mong kasuklam-suklam na mga layon. Sa pagkakataong ito, natuklasan kong wala sa paksa ang pagbabahagi ni Alice sa mga pagtitipon at madalas niyang hinuhusgahan ang iba. Sinabi rin ng ibang mga sister na ito ang palagiang pag-uugali ni Alice, at kahit matapos ang maraming beses na pagbabahaginan tungkol dito, hindi pa rin siya nagbabago. Dapat ay tinukoy ko ang mga problema niya, at dapat iniulat ko ang mga ito sa mga lider sa lalong madaling panahon para maunawaan nila kaagad ang kanyang sitwasyon at makagawa ng angkop na mga pagsasaayos batay sa kanyang pag-uugali. Ito ang tanging paraan para matiyak na hindi magugulo ang buhay iglesia.

Pagkatapos ng isang pagtitipon, tinukoy ko ang mga problema ni Alice ayon sa mga salita ng Diyos, inilantad ko na ang paraan niya ng paghusga sa iba sa mga pagtitipon ay nakakagulo sa buhay iglesia. Noong una, hindi ito tinanggap ni Alice, pero atubili niyang inamin ito matapos sumali ang ibang mga sister sa pakikipagbahaginan at paghimay sa mga problema niya. Umiyak pa nga siya at sinabi niyang ito nga ang problema niya. Pero hindi nagtagal, nalaman kong hinuhusgahan na naman niya ang iba sa harap ng isa sa mga kapatid na babae, kaya iniulat ko ang sitwasyon niya sa mga lider ng iglesia. Inilantad at hinimay ng mga lider ang mga problema niya, at mula noon, hindi ko na siya nakitang umasal nang mapanghusga ulit. Nagpapasalamat ako sa Diyos sa pag-akay sa akin na makapagsagawa ng ilang katotohanan. Napakapanatag ng puso ko. Ang mga salita ng Diyos ang umakay sa akin sa mga pagbabagong ito.


56. Paggising Mula sa Pangarap na Magtamo ng mga Pagpapala

Ni Yifan, Tsina

Nagkaroon ako ng allergic asthma noong 28 anyos ako. Sa tuwing umaatake ito, hindi ako makahinga, at naghahabol ako ng hininga hanggang sa nahihilo na ako. Sa gabi, hindi man lang ako makahiga; kailangan kong maupo na lang na nakasandal sa kung ano, at ganoon na lang ako magdamag. Noong mga panahong iyon, kailangan akong madalas ipaospital para sa pagpapagamot, at dahil sa pagpapahirap ng sakit ko, pagod na pagod ang isip at katawan ko. Naalala ko, minsan, malala ang sakit ko at hindi ako makahinga, at pagkatapos maospital nang mahigit sampung araw, hindi pa rin bumuti ang kondisyon ko, at kahit nakasuwero at naka-oxygen na ako, naghahabol pa rin ako ng hininga at basang-basa sa pawis. Hindi na kayang gamutin ng ospital ang kondisyon ko, kaya inayos nilang mailipat ako sa mas malaking ospital. Buhat-buhat ako ng pamilya ko sa stretcher, at pagdating na pagdating namin sa bungad ng ospital, hinimatay ako. Noong oras na iyon, akala ko ay katapusan ko na, pero pagkatapos ng sampung araw na emergency treatment, nakontrol din ang kondisyon ko. Pagkalabas ko sa ospital, sa bahay na lang ako nagpagaling. Araw-araw, sobrang ingat ko, dahil takot akong kahit sa pinakamaliit na pagkakamali lang ay sumumpong na naman ang sakit ko. Isang araw, pumunta ako sa doktor. Sabi ng doktor, “Ang sakit mo ay isang medikal na hamon. Mabuti na iyang nakokontrol ang mga sintomas, pero imposible na itong gumaling. Dapat lagi kang may dalang gamot pang-emergency, dahil kapag naantala ang lunas, manganganib ang buhay mo.” Talagang nanlumo ako nang marinig ko ito. Paano ako nagkaroon ng ganitong sakit sa napakabatang edad? Sa tuwing naaalala ko iyong panahong kritikal ang aking lagay at nag-aagaw-buhay, nanginginig ako sa takot. Sa sumunod na mahigit sampung taon, kung saan-saan ako naghanap ng lunas-medikal, pero walang nakalunas sa ugat na sanhi ng sakit. Dahil sa pagpapahirap ng sakit, nawalan na ako ng pag-asa sa buhay. Noong 2009, ipinangaral sa akin ng nanay ko ang ebanghelyo ng Diyos sa mga huling araw. Sa pagbabasa ng mga salita ng Diyos, naunawaan kong ito ang huling yugto ng gawain ng Diyos para iligtas ang sangkatauhan. Napakalaking pagpapala na matanggap ko ang gawain ng Diyos sa mga huling araw habang nabubuhay pa ako. Naisip ko, “Basta’t maghangad lang ako nang maayos, maliit na bagay sa Diyos ang pagpapagaling sa sakit ko. Baka makita ko pa ang kagandahan ng kaharian!” Para itong isang oasis sa disyerto—at muli akong nagkaroon ng pag-asa sa buhay. Pagkatapos niyon, nagsimula akong gawin ang tungkulin ko sa iglesia. Unti-unti, naramdaman kong hindi na kasinlubha ng dati ang sakit ko. Bagama’t madalas pa ring sumumpong, nakokontrol ko naman ito sa kaunting gamot. Walang tigil akong nagpasalamat sa Diyos sa puso ko, at lalo pa akong ginanahan sa tungkulin ko. Minsan, may nakilala akong isang sister na matagal nang nananampalataya sa Diyos. Sabi niya, bago pa siya manampalataya sa Diyos, may sakit din siyang katulad ng sa akin. Pagkatapos niyang manampalataya sa Diyos, patuloy siyang gumawa ng kanyang tungkulin sa iglesia, at hindi niya namalayan, gumaling na pala ang sakit niya. Sa isip-isip ko, “Nagawa siyang pagalingin ng Diyos, kaya siguradong pagagalingin Niya rin ako. Kaya nga lang ay hindi pa sapat ang naibayad kong halaga at hindi pa ako karapat-dapat. Kapag mas ginugol ko na ang sarili ko, hindi ako bibiguin ng Diyos.”

Kalaunan, gumawa ako ng mga tungkuling nakabatay sa teksto. Sa isip-isip ko, “Biyaya at pagtataas ng Diyos ang makagawa ako ng mga tungkuling nakabatay sa teksto, kaya kailangan ko itong gawin nang buong puso. Baka-sakaling makita ng Diyos na handa akong magbayad ng halaga at pagaanin Niya ang paghihirap ko. Makapangyarihan sa lahat ang Diyos, at baka kaya pa Niyang tuluyang pagalingin ang sakit ko.” Dala ang kaisipang ito, nagtrabaho ako araw-gabi, at nagbunga rin ng ilang resulta ang tungkulin ko. Noong 2017, dahil nababawasan ang pagkaepektibo ng ilang gamot kapag iniinom nang pangmatagalan, at napakamahal para sa akin ng mas epektibong mga gamot, umasa na lang ako sa hormone medication para makontrol ang sakit ko. Sa isip-isip ko, “Sa lahat ng taon na ito, hindi ako nalimitahan ng sakit na ito at nagpursige ako sa paggawa ng aking tungkulin. Marahil ay makikita ng Diyos ang paggugol ko at isang araw ay pagagalingin Niya ang sakit ko. Pagkatapos, magagawa ko nang gampanan ang tungkulin ko na parang normal na tao. Ang saya siguro niyon!” Habang nangangarap ako tungkol dito, hindi na nga gumaling ang sakit ko, lumala pa ito. Dahil matagal na akong umiinom ng hormone medication, nagsimulang lumabas ang mga side effect, at nagsimulang mamaga ang katawan ko. Nang makita ng superbisor ang kondisyon ko, wala siyang nagawa kundi isaayos na mapauwi ako para magpagamot. Negatibong-negatibo at miserable ako, iniisip na, “Naging napakalubha na ng sakit ko. Hindi ko nga alam kung aabutan ko pa ang sikat ng araw bukas, paano pa kaya ang kagandahan ng kaharian ng Diyos sa hinaharap.” Habang iniisip ko ito, hindi ko namamalayan, tumutulo na pala ang mga luha ko, at sa puso ko, nagsimula na akong magreklamo, “O Diyos! Sa lahat ng taon na ito, sinuong ko ang hangin at ulan para gawin ang tungkulin ko, tiniis ang napakaraming paghihirap at nagbayad ng halaga. Nagbunga rin naman ang tungkulin ko, kaya bakit hindi Mo ako prinotektahan? Kung mamamatay ako nang ganito, hindi ba’t mawawalan ng kabuluhan ang lahat ng paggugol ko? O Diyos, ginagamit Mo ba ang sakit na ito para ibunyag at itiwalag ako? Kung alam ko lang na ganito ang mangyayari, sana ay tumuon na lang ako sa pagpapagamot ng sakit ko at pag-aalaga sa katawan ko. Hindi na sana ako humantong sa ganito.” Habang lalo ko itong iniisip, lalo akong nakararamdam ng hinanakit. Pagkatapos niyon, ni hindi na ako kumain at uminom ng mga salita ng Diyos o nagdasal. Araw-araw, lutang ang isip ko, na parang naglalakad na bangkay. Pakiramdam ko ay talagang malayo ako sa Diyos, na para bang inabandona Niya na ako. Takot na takot ako, kaya nagdasal ako sa Diyos, “O Diyos, alam kong mali ang kalagayan ko, pero hindi ko alam kung anong aral ang dapat kong matutunan. Pakiusap, bigyang-liwanag at gabayan Mo ako para maunawaan ko ang problema ko.”

Isang araw, nabasa ko ang mga salita ng Diyos at nagkamit ako ng kaunting pagkakilala sa aking problema. Sabi ng Makapangyarihang Diyos: “Kapag ang mga tao ay nagsimulang maniwala sa Diyos, sino sa kanila ang walang sariling mga pakay, motibasyon, at ambisyon? Kahit na may isang bahagi sa kanila na naniniwala sa pag-iral ng Diyos, at nakakita sa pag-iral ng Diyos, ang kanilang pananampalataya sa Diyos ay naglalaman pa rin ng ganoong mga motibasyon, at ang kanilang pinakapakay sa paniniwala sa Diyos ay ang pagtanggap ng mga pagpapala at ng mga bagay na gusto nila mula sa Kanya. Sa mga karanasan ng mga tao sa kanilang buhay, madalas nilang naiisip sa kanilang sarili: ‘Tinalikuran ko ang aking pamilya at karera para sa Diyos, at ano ang ibinigay Niya sa akin? Dapat kong kuwentahin ito, at siguraduhin ito—may natanggap ba ako na anumang pagpapala kamakailan? Marami akong iginugol sa panahong ito, ako ay tumakbo nang tumakbo, at labis na nagdusa—may isinukli bang anumang pangako ang Diyos para sa paggampan ko sa panahong ito? Natandaan ba Niya ang aking mabubuting gawa? Ano ang magiging kinalabasan ko? Makakatanggap ba ako ng mga pagpapala? …’ Sa puso, ang bawat tao ay madalas at patuloy na gumagawa ng ganitong mga pagkalkula, nagtataglay ng mga motibasyon, ambisyon, at transaksiyonal na pag-iisip habang humihingi sila ng mga bagay mula sa Diyos. Ibig sabihin, sa kanyang puso, ang tao ay patuloy na sinusubukan ang Diyos, patuloy na gumagawa ng mga plano tungkol sa Diyos, at patuloy na ‘ipinagtatanggol ang sarili’ para sa kanyang sariling kinalabasan sa Diyos, at sinusubukang makakuha ng pahayag mula sa Diyos, at tingnan kung ibibigay ba o hindi ng Diyos ang kanyang nais. Kasabay ng paghahangad sa Diyos, hindi itinuturing ng tao ang Diyos bilang Diyos. Palagi niyang sinusubukang makipagtawaran sa Diyos, walang hintong humihingi ng mga bagay-bagay mula sa Diyos at pinipilit pa ang Diyos sa bawat hakbang, tinatangkang humingi nang higit pa matapos mapagbigyan nang kaunti. Kasabay ng pagsisikap na makipagtawaran sa Diyos, ang tao ay nakikipagtalo rin sa Diyos, at mayroon pang mga tao na, kapag may sumasapit na mga pagsubok sa kanila o kaya ay nalagay sila mismo sa ilang sitwasyon, madalas na sila ay nagiging mahina, negatibo, at pabaya sa kanilang trabaho, at puno ng mga reklamo tungkol sa Diyos. Magmula nang ang tao ay magsimulang maniwala sa Diyos, itinuturing ng tao ang Diyos na isang kornukopya, isang Swiss Army na lanseta, at itinuturing ang sarili niya na pinakamalaking pinagkakautangan ng Diyos, na para bang ang panghihingi ng mga pagpapala at pangako mula sa Diyos ay ang kanyang likas na karapatan at obligasyon, habang ang pagpoprotekta, pangangalaga, at pagtutustos sa tao ang mga responsabilidad na dapat tuparin ng Diyos. Ganito ang pangunahing pagkaarok sa tatlong salitang ‘pananampalataya sa Diyos’ ng lahat ng taong nananampalataya sa Diyos, at ito ang kanilang pinakamalalim na pagkaunawa sa konsepto ng pananampalataya sa Diyos” (Ang Salita, Vol. II. Ukol sa Pagkakilala sa Diyos. Ang Gawain ng Diyos, ang Disposisyon ng Diyos, at ang Diyos Mismo II). “Ang ugnayan ng tao sa Diyos ay isang ugnayan lamang ng hayagang pansariling interes. Isa itong ugnayan sa pagitan ng isang tumatanggap at isang nagbibigay ng mga pagpapala. Sa madaling salita, ito ang ugnayan sa pagitan ng empleyado at ng amo. Nagtatrabaho nang husto ang empleyado para lang makatanggap ng mga gantimpalang ipinagkakaloob ng amo. Walang pagmamahal na parang sa magkapamilya sa ganitong uri ng relasyon na nakabatay sa pansariling interes, transaksiyon lamang. Walang nagmamahal o minamahal, kawanggawa at awa lamang. Walang pag-unawa, tanging walang magawang paglunok sa galit at panlilinlang. Walang pagiging matalik, isang malaking agwat lamang na hindi matatawid. Ngayong umabot na ang mga bagay-bagay sa puntong ito, sino ang makapagbabaligtad ng gayong kalakaran? At ilang tao ang may kakayahang tunay na maunawaan kung gaano na kalala ang ugnayang ito? Naniniwala Ako na kapag inilublob ng mga tao ang kanilang sarili sa masayang kapaligiran ng pagiging pinagpala, walang sinuman ang makakaisip kung gaano kahiya-hiya at kapangit tingnan ang gayong ugnayan sa Diyos” (Ang Salita, Vol. I. Ang Pagpapakita at Gawain ng Diyos. Apendise 3: Maaari Lamang Maligtas ang Tao sa Gitna ng Pamamahala ng Diyos). Nang mabasa ang mga salita ng Diyos, parang tinusok ang puso ko, nabagabag ako, nahiya, at napahiya. Sa mga taon na ito ng pananampalataya sa Diyos, kahit na nagdurusa ako sa karamdaman, maaga akong bumabangon at ginagabi sa paggawa ng tungkulin ko, at kahit na mukha akong deboto sa Diyos, isinasaalang-alang ang Kanyang mga layunin, at hinahangad na palugurin Siya, ang tunay kong intensyon ay ang gamitin ang aking paggugol at mga tagumpay bilang puhunan para pagalingin ng Diyos ang aking sakit. Nakita ko ang mga bagay na ito bilang mga gamit sa pakikipagtawaran upang masiguro ang kaligtasan at makapasok sa kaharian ng Diyos. Lahat ng ginawa ko ay para sa sarili kong mga pagpapala at pakinabang, at sinusubukan kong makipagtawaran sa Diyos. Hindi ko talaga tinutupad nang maayos ang aking tungkulin para palugurin ang Diyos. Walang lunas ang sakit ko, at dahil sa mga taon ng pasakit at pagdurusa ay nawalan ako ng kaloobang mabuhay, pero sa pasakit at kawalan ko ng pag-asa, dumating sa akin ang ebanghelyo ng Diyos. Nang makita ko ang awtoridad at kapangyarihan ng Diyos, sa Kanya ako umasa. Lalo na nang makita ko ang isang sister na gumaling pagkatapos niyang manampalataya sa Diyos, naisip ko na hangga’t handa akong magtiis ng pagdurusa at magbayad ng halaga sa aking tungkulin, hindi ako bibiguin ng Diyos. Naniwala akong hindi lang Niya pagagalingin ang sakit ko kundi dadalhin din Niya ako sa Kanyang kaharian para tamasahin ang buhay na walang hanggan. Kaya, anumang tungkulin ang isinaayos ng iglesia para sa akin, tinanggap ko at nagpasakop ako, at uminom ako ng gamot para makontrol ang sakit ko at hindi kailanman inantala ang tungkulin ko. Pero nang lumala ang sakit ko sa halip na gumaling, at hinarap ko pa ang banta ng kamatayan, agad kong kinalaban ang Diyos, pakiramdam ko ay hindi nagiging matuwid sa akin ang Diyos. Namuhay ako sa negatibong kalagayan, nagrereklamo tungkol sa Diyos at mali ang pagkaunawa sa Diyos. Ni hindi ako nagbasa ng mga salita ng Diyos o nagdasal, at pinagsisihan ko pa ang dati kong paggugol. Nang tingnan ko ang sarili ko ayon sa paglalantad ng mga salita ng Diyos, napagtanto kong ang relasyon ko sa Diyos ay lantarang pansariling interes lamang, parang sa isang empleyado at amo. Ang pagpapagal at mga sakripisyo ko ay para lang magkamit ng mga pakinabang mula sa Diyos, at ginagamit at nililinlang ko ang Diyos. Hindi ko kailanman tunay na tinrato ang Diyos bilang Diyos. Naalala ko ang malubha kong sakit na tiniis ko noong nasa 20 anyos ako, at alam kong kung hindi dahil sa proteksyon ng Diyos, matagal na akong namatay. Kung hindi ay paano pa ako nananatiling buhay hanggang ngayon? Ang Diyos ang nagbigay sa akin ng pangalawang buhay at nagpahintulot na mabuhay ako hanggang sa puntong ito. Pero sa halip na magpasalamat, ginamit ko ang paggugol ko para pilit na hingiin ang mga pagpapala at biyaya mula sa Diyos. Talagang wala akong pagkatao at hindi ako karapat-dapat sa pagliligtas ng Diyos. Naisip ko si Pablo. Bagama’t nagpagal siya at nagsakripisyo, hindi niya ginawa iyon para palugurin ang Diyos kundi para magkamit ng mga pagpapala at isang korona. Sa huli, sa kanyang paghihimagsik, sinabi niya, “Nakipagbaka na ako ng mabuting pakikipagbaka, natapos ko na ang aking takbo, napanatili ko ang pananalig: Buhat ngayon ay natataan sa akin ang putong ng katuwiran” (2 Timoteo 4:7–8). Sinalungat niya ang disposisyon ng Diyos. Kung hindi ako magsisisi at magbabago, at patuloy na pilit manghihingi ng mga pagpapala at biyaya mula sa Diyos, itataboy at ititiwalag lang din ako ng Diyos sa huli, tulad ni Pablo. Nang mapagtanto ko ito, lalo pa akong nakaramdam ng pagsisisi, at kinamuhian ko ang sarili ko sa pananampalataya sa Diyos sa loob ng maraming taon nang hindi hinahangad ang katotohanan. Natahak ko ang maling landas ng paghahangad ng mga pagpapala. Nagdasal ako sa Diyos, “O Diyos, sa lahat ng taon ng pananampalataya ko sa Iyo, wala akong naipakitang anumang pagmamahal sa Iyo o sinubukang suklian Ka. Patuloy lang Kitang ginamit. Walang-wala talaga akong pagkatao! O Diyos, nais kong maghimagsik laban sa aking maling intensyon at tumigil sa pakikipagtawaran sa Iyo.”

Pagkatapos niyon, sa pamamagitan ng gamot at mga inhaler, medyo nakontrol na ang sakit ko. Noong Abril 2022, ipinagpatuloy ko ang aking mga tungkuling nakabatay sa teksto. Pinahalagahan ko ang pagkakataong ito. Sa panahong ito, ginawa ko ang aking tungkulin nang buong-puso at sa abot ng aking makakaya, at medyo maganda ang mga resulta ng tungkulin ko. Sa isang iglap, Setyembre 2023 na, at biglang lumala ang hika ko. Walang epekto ang gamot at mga ineksiyon, at wala akong nagawa kundi pumunta sa ospital ng probinsya para magpagamot. Pagkatapos ng matinding hirap, sa wakas ay kumalma ang kondisyon ko. Pero hindi nagtagal, sumumpong na naman ang hika ko. Kaya ko lang huminga paloob pero hindi palabas, kaya nahihilo ako at naliliyo, at pakiramdam ko, anumang oras ay puwede akong mamatay. Wala akong nagawa kundi umuwi para magpagaling. Sa isiping uuwi ako, lumong-lumo ako at nawalan ng pag-asa, at hindi ko mapigilang mapaiyak. Sa isip-isip ko, “Nagsumikap ako nang husto sa tungkulin ko, tiniis ang napakaraming pagdurusa, at nagbayad ng malaking halaga, kaya bakit palala nang palala ang sakit ko? Bakit hindi isinasaalang-alang ng Diyos ang kahandaan kong gawin ang tungkulin ko at protektahan at pagalingin ako? Hindi ba nakikita ng Diyos ang puso ko?” Habang lalo ko itong iniisip, mas lalo akong nakararamdam ng hinanakit, at naniwala akong hindi matuwid ang trato sa akin ng Diyos. Pakiramdam ko ay wala nang pag-asa ang kinabukasan ko. Malamang na ngang hindi na gagaling ang sakit ko, pakiramdam ko pa ay lalo pang naglaho ang pag-asa kong magkamit ng kaligtasan at makapasok sa kaharian. Noong panahong iyon, may nahanap na sipi ng mga salita ng Diyos ang isang sister para sa akin batay sa kalagayan ko: “Kapag isinasaayos ng Diyos na ikaw ay magkasakit, ng malubhang sakit man o simple, ang layunin Niya sa paggawa nito ay hindi para iparanas sa iyo ang lahat ng aspekto ng pagkakasakit, ang pinsalang idinudulot ng sakit sa iyo, ang iba’t ibang abala at paghihirap na idinudulot ng sakit sa iyo, at ang iba’t ibang damdaming ibinibigay sa iyo ng sakit—hindi layunin ng Diyos na maranasan mo ang sakit sa proseso ng pagkakasakit. Sa halip, ang layunin Niya ay para matuto ka ng mga aral mula sa sakit, matuto kung paano maarok ang mga layunin ng Diyos, malaman ang mga tiwaling disposisyon na iyong nabubunyag at ang mga maling saloobing mayroon ka tungkol sa Diyos kapag ikaw ay may sakit, at matutuhan mong magpasakop sa kataas-taasang kapangyarihan at mga pagsasaayos ng Diyos, para magawa mong magkamit ng tunay na pagpapasakop sa Diyos at magawa mong manindigan sa iyong patotoo—ito ay lubhang mahalaga. Nais ng Diyos na iligtas at linisin ka sa pamamagitan ng sakit. Ano ang gusto Niyang linisin sa iyo? Gusto Niyang linisin ang lahat ng iyong labis-labis na mga pagnanais at hinihinging ipinapataw mo sa Diyos, at pati na rin ang iba’t ibang pagkakalkula, paghuhusga, at plano na ginagawa mo anuman ang kapalit upang makaligtas ka at manatiling buhay. Hindi tinutulutan ng Diyos na gumawa ka ng mga plano, hindi Niya tinutulutan na manghusga ka, at hindi ka Niya tinutulutan na magnais ng anumang labis-labis mula sa Kanya; hinihingi lamang Niyang magpasakop ka sa Kanya, at sa iyong pagsasagawa at pagdanas ng pagpapasakop, malaman mo ang iyong sariling saloobin sa pagkakasakit at ang iyong saloobin sa mga kondisyong ito sa katawan na itinatakda Niya sa iyo, pati na rin ang iyong mga personal na kahilingan. Kapag nalaman mo na ang mga bagay na ito, mapapahalagahan mo na kung gaano kakapaki-pakinabang para sa iyo na inihanda ng Diyos ang mga sitwasyon ng karamdaman o na ibinigay Niya sa iyo ang mga kondisyong ito sa katawan; at mapapahalagahan mo kung gaano nakatutulong ang mga ito sa pagbabago ng iyong disposisyon, sa pagkakamit mo ng kaligtasan, at sa iyong buhay pagpasok. Kaya nga, kapag sumasapit sa iyo ang karamdaman, hindi mo dapat palaging isipin kung paano mo ito maaalis o matatakasan o matatanggihan. … Hindi mo puwedeng sabihing, ‘Kung gagaling ako sa sakit na ito, saka ako maniniwala na ito ay dahil sa dakilang kapangyarihan ng Diyos, ngunit kung hindi ako gagaling, hindi ako masisiyahan sa Diyos. Bakit ba ako binigyan ng Diyos ng sakit na ito? Bakit ba hindi Niya pinagagaling ang sakit na ito? Bakit ba ako ang nagkasakit at hindi yung iba? Hindi ko ito matatanggap! Bakit ko ba kailangang mamatay nang maaga, sa ganitong murang edad? Bakit ba nakakapagpatuloy na mabuhay ang ibang tao? Bakit?’ Walang bakit—ito ay pamamatnugot ng Diyos. Isinaayos at pinlano Niya ang mga bagay nang ganito. Walang dahilan, at hindi mo dapat itanong kung bakit. Ang pagtatanong kung bakit ay mapaghimagsik na pananalita, at hindi ito dapat itanong ng isang nilikha. Kung itatanong mo kung bakit, masasabi lamang na sobra kang mapaghimagsik, sobrang mapagmatigas. Kapag hindi ka nasisiyahan sa isang bagay, o hindi ginagawa ng Diyos ang nais mo o hindi ka Niya hinahayaan sa gusto mo, hindi ka nasisiyahan, naghihinanakit ka, at palagi mong itinatanong kung bakit. Kaya, ipagpalagay na tinatanong ka ng Diyos, ‘Bilang isang nilikha, bakit hindi mo ginampanan nang maayos ang iyong tungkulin? Bakit hindi mo ginampanan ang iyong tungkulin nang may debosyon?’ Paano ka sasagot? Kung sasabihin mo, ‘Walang dahilan, ganito lang talaga ako,’ katanggap-tanggap ba ang sagot na ito? (Hindi.) Katanggap-tanggap na pagsalitaan ka ng Diyos nang ganoon, ngunit hindi katanggap-tanggap na pagsalitaan mo ang Diyos nang ganoon. Ikaw ay nasa maling posisyon, at ikaw ay ganap na walang katwiran” (Ang Salita, Vol. VI. Ukol sa Paghahangad sa Katotohanan. Paano Hangarin ang Katotohanan (3)). Pagkatapos kong basahin ang mga salita ng Diyos, nagkaroon ako ng kaunting pagkaunawa sa layunin ng Diyos. Hindi gusto ng Diyos na mamuhay ako sa aking sakit at danasin ang mga pasikot-sikot nito, ni ang balisa akong maghanap para makatakas mula rito. Puwede namang gamutin ang sakit, pero kung gagaling ito o kung magiging banta sa buhay ko ay hindi nakasalalay sa mga tao. Lahat ng iyon ay nasa ilalim ng kataas-taasang kapangyarihan at paunang pag-orden ng Diyos. Ang dapat kong gawin ay magpasakop sa kataas-taasang kapangyarihan at mga pagsasaayos ng Diyos, pagnilayan kung anong mga tiwaling disposisyon at maling pananaw ang naibunyag ko sa pagkakasakit ko, at hanapin ang katotohanan para malutas ang mga bagay na ito. Ito ang katwiran na dapat kong taglayin. Naisip ko kung paanong wala akong anumang pagpapasakop sa Diyos sa pagkakasakit ko. Nang lumala ang kondisyon ko at hindi ko na magawa ang aking mga tungkulin, o nang manganib pa nga ang buhay ko, hindi ko hinanap ang katotohanan, sa halip, nagreklamo ako. Nagreklamo ako sa Diyos dahil hindi Niya isinaalang-alang ang aking pagdurusa at paggugol at dahil hindi Niya ako pinrotektahan, at naniwala akong hindi Siya matuwid. Bagama’t sa mga dati kong karanasan ay nagkaroon ako ng kaunting pagkaunawa sa maling kaisipan ko na sinusubukang makipagtawaran sa Diyos, wala pa ring tunay na pagbabago. Alam ng Diyos ang aking mga kakulangan at pagkukulang, at sa pamamagitan ng pagbalik ng sakit ko, muli Niyang inilantad ang kasuklam-suklam kong mga intensyon sa pananampalataya sa Kanya. Saka ko lang napagtanto kung gaano kalalim nakatanim ang mga intensyon kong magkamit ng mga pagpapala. Ang pagbalik ng sakit ko ay naglalaman ng mabuting layunin ng Diyos, at nangyari iyon para linisin ang aking mga katiwalian at karumihan. Pero hindi ko naunawaan ang gawain ng Diyos at nagreklamo akong hindi Siya matuwid. Nagkamali ako ng pagkaunawa sa Diyos, iniisip na layon Niyang itiwalag ako sa pamamagitan ng aking sakit, at nakita ko na matapos ang lahat ng taon ng pananalig, wala akong anumang pagkakakilala sa Diyos. Ako ay tunay na dukha, kaawa-awa, at bulag! Ngayon, naunawaan ko nang bagama’t sa panlabas, labis akong nagdusa sa sakit na ito, sa likod ng lahat ng ito ay ang masisidhing layunin ng Diyos, na ito ay pagliligtas ng Diyos sa akin, at na ito ay para pagnilayin ako at kilalanin ko ang aking sarili sa pagkakasakit ko. Kung hindi ito nangyari, magpapatuloy sana ako sa maling perspektiba sa likod ng aking paghahangad, at lalo lang akong lalayo sa mga hinihingi ng Diyos at sa huli ay tatahak sa landas na walang balikan. Nang mapagtanto ko ito, nagliwanag ang puso ko, at hindi na ako nagreklamo o nagkamali ng pagkaunawa sa Diyos.

Kalaunan, nabasa ko ang mga salita ng Diyos at nagkamit ako ng kaunting pagkaunawa sa matuwid na disposisyon ng Diyos. Sabi ng Makapangyarihang Diyos: “Ang katuwiran ay walang kinalaman sa pagiging patas o makatwiran; hindi ito egalitaryanismo, o pagbibigay sa iyo ng nararapat sa iyo para sa iyong gawain, o pagbabayad sa iyo para sa anumang gawaing natapos mo, o pagbibigay sa iyo ng nararapat sa iyo ayon sa kung gaano ka nagsisikap. Hindi ito pagiging matuwid, pagiging patas at makatwiran lamang ito. Kakaunting tao lamang ang may kakayahang makilala ang matuwid na disposisyon ng Diyos. Ipagpalagay na nilipol ng Diyos si Job matapos magpatotoo sa Kanya si Job: Magiging matuwid ba ito? Sa katunayan, oo. Bakit ito tinatawag na pagiging matuwid? Ano ang tingin ng mga tao sa pagiging matuwid? Kung ang isang bagay ay nakaayon sa mga kuru-kuro ng mga tao, napakadali para sa kanilang sabihin na matuwid ang Diyos; gayunman, kung hindi nila nakikita ang isang bagay bilang naaayon sa kanilang mga kuru-kuro—kung ito ay isang bagay na hindi nila kayang unawain—mahihirapan silang sabihin na matuwid ang Diyos. Kung nilipol ng Diyos si Job noon, hindi sasabihin ng mga tao na Siya ay matuwid. Ang totoo, hindi alintana kung ang mga tao man ay nagawang tiwali o hindi, at kung lubos man silang nagawang tiwali o hindi, kailangan bang bigyang-katwiran ng Diyos ang Kanyang sarili kapag nilipol Niya sila? Kailangan ba Niyang ipaliwanag sa mga tao kung sa anong batayan Niya ginagawa ito? Dapat bang sabihin ng Diyos sa mga tao ang mga kautusan na inorden Niya? Hindi na kinakailangan. Sa paningin ng Diyos, ang isang taong tiwali at malamang na lumaban sa Diyos ay walang anumang halaga; paano man siya pakikitunguhan ng Diyos ay magiging angkop, at lahat ito ay ayon sa mga pagsasaayos ng Diyos. Kung hindi ka naging kalugod-lugod sa mga mata ng Diyos, at kung sabihin Niya na wala ka nang silbi sa Kanya pagkatapos ng iyong patotoo kaya winasak ka, ito ba ay pagiging matuwid Niya? Ganoon din ito. Maaaring hindi mo pa ito maunawaan sa ngayon mula sa perspektiba ng mga katunayan, ngunit dapat mo itong maunawaan sa doktrina. Ano ang sasabihin ninyo—ang pagwasak ba ng Diyos kay Satanas ay isang pagpapahayag ng Kanyang pagiging matuwid? (Oo.) Paano kung tinulutan Niyang manatili si Satanas? Hindi na kayo mangangahas na sabihin iyon, tama ba? Ang diwa ng Diyos ay pagiging matuwid. Bagama’t hindi madaling maunawaan ang Kanyang ginagawa, matuwid ang lahat ng Kanyang ginagawa; hindi lamang talaga ito nauunawaan ng mga tao. Nang ibigay ng Diyos si Pedro kay Satanas, paano tumugon si Pedro? ‘Hindi maarok ng sangkatauhan ang Iyong ginagawa, ngunit lahat ng Iyong ginagawa ay kinapapalooban ng Iyong mabubuting layunin; mayroong katuwiran sa lahat ng iyon. Paanong hindi ko pupurihin ang Iyong karunungan at mga gawa?’ Dapat makita ninyo na ngayon na ang dahilan kaya hindi pinupuksa ng Diyos si Satanas sa panahon ng Kanyang pagliligtas sa tao ay para maaaring makita nang malinaw ng mga tao kung paano sila nagawang tiwali ni Satanas at kung gaano sila nito nagawang tiwali, at kung paano sila dinadalisay at inililigtas ng Diyos. Sa huli, kapag naunawaan na ng mga tao ang katotohanan at malinaw nang nakita ang nakakapangilabot na hitsura ni Satanas, at namasdan ang napakalaking kasalanan ng pagtitiwali sa kanila ni Satanas, pupuksain ng Diyos si Satanas, ipapakita sa kanila ang Kanyang pagiging matuwid. Ang panahon ng pagkawasak ni Satanas ay naglalaman ng disposisyon at karunungan ng Diyos. Lahat ng ginagawa ng Diyos ay matuwid. Bagama’t maaaring hindi ito maintindihan ng mga tao, hindi sila dapat manghusga nang basta-basta. Kung may ginagawa Siya na mukhang hindi makatwiran para sa mga tao, o kung mayroon silang anumang mga kuru-kuro tungkol doon, at pagkatapos ay sinasabi nila na hindi Siya matuwid, masyado silang hindi makatwiran” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Matapos basahin ang mga salita ng Diyos, napagtanto ko na hindi ko talaga naunawaan ang matuwid na disposisyon ng Diyos. Itinuring kong ang katuwiran ng Diyos ay ang pagiging patas at makatwiran na nauunawaan ng tiwaling sangkatauhan. Naisip ko na dahil nananampalataya ako sa Diyos, nagbayad ng halaga, at ginugol ang aking sarili, dapat pagalingin ng Diyos ang aking sakit at pagkalooban ako ng mga biyaya at pagpapala. Kapag naaayon ang mga bagay-bagay sa mga kuru-kuro ko, itinuturing kong matuwid ang Diyos, pero kapag hindi ako pinagpapala ng Diyos, at hindi naaayon ang mga bagay-bagay sa mga kuru-kuro at imahinasyon ko, naiisip kong hindi matuwid ang Diyos. Sinusukat ko ang katuwiran ng Diyos na batay lamang sa kung nagkamit ba ako ng mga pagpapala at pakinabang, na ganap na hindi tumutugma sa katotohanan. Talagang baluktot ang mga pananaw na ito! Sa totoo lang, gaano man karami ang talikuran o gugulin ng isang tao pagkatapos niyang manampalataya sa Diyos, gaano man siya magdusa o gaano man kalaking kabayaran ang pasanin niya, ang lahat ng ito ay ang dapat gawin ng isang nilikha. Tungkol naman sa kung paano tinatrato ng Diyos ang mga tao—kung nagbibigay man Siya ng biyaya at mga pagpapala, o nagpapagaling ng karamdaman ng katawan—kaukulang karapatan iyon ng Diyos, at walang karapatan ang tiwaling sangkatauhan na pilit na hingiin sa Diyos na gawin ang alinman. Ang dapat gawin ng mga tao ay tumanggap at magpasakop, dahil ito ang katwiran na dapat nilang taglayin. Pero nagmagaling akong pilit na hiningi sa Diyos na pagalingin ako dahil sa aking paggugol. Hindi ba’t kinikikilan ko na ang Diyos? Ang ideya na pagkatapos kong manampalataya sa Diyos, isinakripisyo at iginugol ko ang aking sarili, kaya naman kailangang tiyakin ng Diyos na magiging maayos ang lahat para sa akin at pagagalingin ang aking sakit, at kung hindi Niya gagawin iyon, hindi Siya matuwid—hindi ba’t ito ay sarili ko lang na mga kuru-kuro? Kung pagagalingin ako ng Diyos, kung gayon, ito ang Kanyang katuwiran, at kung hindi Niya naman ako pagagalingin, kung gayon, ito man ay Kanya pa ring katuwiran. Gaano man lumala ang aking sakit, kahit na hayaan akong mamatay ng Diyos, ito ay katuwiran ng Diyos. Hindi ko maaaring tingnan ang matuwid na disposisyon ng Diyos mula sa perspektiba ng mga personal na interes, kundi mula sa perspektiba ng Kanyang diwa. Ang Diyos ang Lumikha, at ang Kanyang diwa ay katuwiran. Paano man Niya tayo tinatrato ay naaangkop at matuwid. Naisip ko kung paano ibinigay ng Diyos si Pedro kay Satanas. Nagawa ni Pedro na tanggapin iyon nang hindi nagrereklamo o nagkakamali ng pagkaunawa sa Diyos, at sinabi pa nga niya, “Hindi maarok ng sangkatauhan ang Iyong ginagawa, ngunit lahat ng Iyong ginagawa ay kinapapalooban ng Iyong mabubuting layunin; mayroong katuwiran sa lahat ng iyon. Paanong hindi ko pupurihin ang Iyong karunungan at mga gawa?” Isa lang akong maliit na nilikha, at anumang gawin sa akin ng Diyos ay nararapat. Pagalingin man Niya ako o hindi, bigyan man Niya ako o hindi ng magandang kalalabasan o hantungan, dapat akong tumanggap at magpasakop, dahil ipinapakita nito ang pagtataglay ng pagkatao at katwiran. Nang mapagtanto ko ito, nagdasal ako sa Diyos, “O Diyos, hindi ko naunawaan noon ang matuwid Mong disposisyon, at sinukat ko ito ayon sa sarili kong mga kuru-kuro at imahinasyon. Ngayon, nauunawaan ko nang anuman ang gawin Mo ay matuwid. Kahit na hindi gumaling ang sakit ko at mamatay ako, matuwid Ka pa rin, at pasasalamatan at pupurihin pa rin Kita!”

Pagkatapos, nakita ko sa mga salita ng Diyos ang pagpapasakop ni Job at labis akong naantig. Sabi ng Diyos: “Hindi sinubukan ni Job na makipagtawaran sa Diyos, wala siyang mga hinihingi sa Diyos, at hindi siya humingi ng anumang bagay mula sa Diyos. Ang kanyang pagpupuri sa pangalan ng Diyos ay dahil sa dakilang kapangyarihan at awtoridad ng Diyos sa paghawak ng kataas-taasang kapangyarihan sa lahat ng bagay, at hindi ito nakasalalay sa kung siya ay nagkamit ng mga pagpapala o nakatanggap ng kasawian. Naniwala siya na kung tumatanggap man ang mga tao ng mga pagpapala ng Diyos o kasawian, ang dakilang kapangyarihan at awtoridad ng Diyos ay hindi magbabago, at dahil dito, anuman ang kalagayan ng isang tao, ang pangalan ng Diyos ay dapat na purihin. Dahil sa kataas-taasang kapangyarihan ng Diyos, pinagpala ang tao, at kapag sumapit ang kasawian sa tao, ito ay dahil din sa kataas-taasang kapangyarihan ng Diyos. Ang dakilang kapangyarihan at awtoridad ng Diyos ay may kataas-taasang kapangyarihan at nagsasaayos ng lahat tungkol sa tao; ang pabago-bagong kapalaran ng tao ay ang pagpapamalas ng dakilang kapangyarihan at awtoridad ng Diyos, at sa ano mang perspektiba mo ito tinitingnan, ang pangalan ng Diyos ay dapat na papurihan. Ito ang naranasan at nalaman ni Job sa mga taon ng kanyang buhay. Ang lahat ng mga inisip at ikinilos ni Job ay umabot sa mga tainga ng Diyos, at dumating sa harap ng Diyos, at itinuring na mahalaga ng Diyos. Itinangi ng Diyos ang kaalamang ito ni Job, at pinahalagahan Niya si Job sa pagkakaroon ng ganitong puso. Ang pusong ito ay palaging naghihintay sa utos ng Diyos, at sa lahat ng lugar, at kahit ano pa ang oras o lugar nito tinatanggap ang anumang sasapit sa kanya. Walang hiningi si Job sa Diyos. Ang hiningi niya sa sarili niya ay ang maghintay, tumanggap, humarap at magpasakop sa lahat ng pagsasaayos na nanggaling sa Diyos; naniwala si Job na ito ang kanyang tungkulin, at ito mismo ang nais ng Diyos” (Ang Salita, Vol. II. Ukol sa Pagkakilala sa Diyos. Ang Gawain ng Diyos, ang Disposisyon ng Diyos, at ang Diyos Mismo II). Pagkatapos kong basahin ang mga salita ng Diyos, nagliwanag ang puso ko, at nakahanap ako ng landas ng pagsasagawa. Nanampalataya si Job sa Diyos nang hindi sinusubukang makipagtawaran sa Kanya, at tumanggap man siya ng mga pagpapala o dumanas ng paghihirap, nagawa niyang purihin ang Diyos. Ito ay dahil nakilala niya ang awtoridad ng Diyos mula sa lahat ng bagay at mula sa sarili niyang mga karanasan, at alam niyang ang dakilang kapangyarihan ng Diyos ang nagsasaayos at may kataas-taasang kapangyarihan sa lahat. Tumatanggap man ang isang tao ng mga pagpapala o nagdurusa ng paghihirap sa huli, dapat siyang magpasakop nang walang kondisyon sa kataas-taasang kapangyarihan at mga pagsasaayos ng Lumikha. May pagkatao at katwiran si Job; hindi niya hiningi sa Diyos na gumawa ng anuman. Sa halip, hiningi niya sa kanyang sarili na sa bawat sandali ay maghintay at tumanggap at magpasakop sa lahat ng bagay na nagmula sa Diyos. Si Job ay matapat, mabait, at may tunay na pananalig sa Diyos; sa huli, matatag siyang nanindigan sa kanyang patotoo sa gitna ng mga pagsubok at tinanggap niya ang pagsang-ayon ng Diyos. Gusto ko ring tularan si Job, at gagaling man ang sakit ko o hindi, o anuman ang maging kalalabasan ko, magpapasakop ako sa mga pagsasaayos at pamamatnugot ng Diyos at hindi na gagawa ng sarili kong pagpili. Nagdasal ako sa Diyos, “O Diyos, noon ay hindi ko nauunawaan ang katotohanan. Palagi akong namomroblema kung gagaling ba ang sakit ko o kung magkakaroon ba ako ng magandang kalalabasan o hantungan, at namuhay ako sa matinding pagdurusa. Ngayon, handa kong ipagkatiwala ang aking sarili sa Iyong mga kamay, at tumanggap man ako ng mga pagpapala o magdusa ng paghihirap, magpapasakop ako sa Iyong kataas-taasang kapangyarihan at mga pagsasaayos.” Matapos magbago nang kaunti ang perspektiba ko, nakaramdam ako ng malaking kagaanan at kalayaan. Pagkatapos, sinubukan ko ang isang tradisyonal na katutubong lunas ng Tsina para maibalik ang kalusugan ko, at sa hindi inaasahan, talagang nakontrol ang kondisyon ko, at nagawa ko nang normal ang aking mga tungkulin.

Sa pamamagitan ng karanasang ito, napagtanto ko na kung hindi ako naibunyag sa pamamagitan ng sakit, hindi ko sana nakilala ang kasuklam-suklam kong mga intensyon na maghangad ng mga pagpapala. Bagama’t nagdusa ako ng kaunting pisikal na sakit dahil sa aking karamdaman, nagkamit ako ng kaunting pagkaunawa sa aking mga walang-katotohanang perspektiba sa likod ng aking paghahangad, at nakaranas ako ng kaunting pagbabago. Ito ang pag-ibig at pagliligtas ng Diyos para sa akin! Salamat sa Diyos!


57. Binitiwan Ko ang mga Damdamin ng Pagkakautang Ko sa Aking Anak

Ni Su Li, Tsina

Mula pagkabata, talagang hinahangaan ko ang nanay ko. Marami siyang tiniis na hirap para sa aming magkakapatid. Sa tuwing nagigising ako sa hatinggabi, nakikita ko siyang nagtatahi ng mga damit na yari sa bulak para sa amin gamit lang ang isang maliit na lampara, at kinabukasan, kailangan pa niyang umakyat sa bundok para magtrabaho sa bukid. Para maalagaan ang buong pamilya, nagkasakit siya sa katatrabaho. Hindi gaanong responsable ang tatay ko, at noong nasa edad nang mag-asawa ang kuya ko, ang nanay ko ang nag-asikaso ng lahat. Pinuri ng lahat ng taga-nayon ang nanay ko bilang isang mabuting asawa at ina. Sa puso ko, itinuring kong huwaran ang nanay ko, naniniwalang ang mga ginawa niya ang nagbibigay-kahulugan sa pagiging isang inang pasok sa pamantayan. Nang mag-asawa ako, naging tulad din ako ng nanay ko—inuuna ko sa lahat ng bagay ang asawa’t mga anak ko, at pakiramdam ko, basta’t komportable sila, sulit ang anumang paghihirap sa panig ko. Kapag taglamig, palagi akong gumigising nang maaga, nagsisindi ng kalan, at nagluluto, at hihintayin kong uminit muna ang bahay bago ko gigisingin ang asawa’t mga anak ko para sa almusal. Kapag nakikita kong naaalagaan ko sila nang maayos, talagang kontento na ako. Pinuri ako ng biyenan ko at ng hipag kong mas nakatatanda bilang isang mabuting asawa, at naniniwala rin akong ito ang dapat gawin ng isang babae. Pero hindi inaasahan, kalaunan, biglang nagkasakit ang asawa ko at pumanaw, at sa akin lang bumagsak ang pasanin ng buong pamilya. Nagpasya ako sa sarili ko, “Kailangan kong siguruhing makapagtatapos ng pag-aaral ang mga bata at makapagsisimula ng sarili nilang pamilya.” Kaya, nagsimula ako ng maliit na negosyo sa palengke para suportahan ang pag-aaral ng dalawa kong anak.

Noong 1999, tinanggap ko ang gawain ng Makapangyarihang Diyos sa mga huling araw. Sa pagbabasa ng mga salita ng Diyos, marami akong naunawaang katotohanan, at nakabangon din ako sa sakit ng pagkawala ng asawa ko. Kalaunan, ginawa ko ang tungkulin ko sa iglesia sa abot ng aking makakaya. Noong 2003, dahil sa pagkakanulo ng isang masamang tao, pumunta sa bahay ko ang mga lokal na pulis para arestuhin ako. Mabuti na lang, wala ako sa bahay kaya naiwasan ko ang kapahamakang ito. Para makatakas sa pagkakaaresto ng CCP, kinailangan kong umalis ng bahay para gawin ang tungkulin ko. Labis na nagpahirap sa puso ko ang isiping iiwan ko ang mga anak ko. Maagang pumanaw ang asawa ko, kaya kung aalis ako, ano ang mangyayari sa dalawa kong anak? Disi-otso anyos na ang anak kong lalaki, malapit na sa edad ng pag-aasawa, kaya kung wala ako, sino ang tutulong sa kanyang mag-asawa’t magkapamilya? Pero kung hindi ako aalis, puwede akong arestuhin anumang oras, at hindi ko pa rin sila maaalagaan. Sinabi rin ng anak kong babae, “Ma, mas gugustuhin ko pang iwan mo kami kaysa makita kang maaresto.” Nang makita ko ang maunawain kong anak, lalo pang kumirot ang puso ko, at sa huli, umalis ako ng bahay nang may luha sa aking mga mata. Kahit nakaalis na ako ng bahay, ang puso ko ay palaging nasa dalawa kong anak, at naiisip ko, “Kumusta na kaya sila? May sapat ba silang pera? Makakahanap kaya sila ng trabaho? Sino ang mag-aayos ng kasal ng anak kong lalaki? Maghihinanakit kaya sila sa akin at sasabihing pinabayaan ko sila?” Sa tuwing naiisip ko ang mga bagay na ito, kumikirot ang puso ko. Pakiramdam ko ay hindi ko natupad ang aking mga responsabilidad bilang isang ina at talagang binigo ko ang aking mga anak. Gusto ko talagang bumalik at alagaan sila, pero takot akong maaresto. Labis na pinahihirapan ang puso ko. Noong panahong iyon, nabasa ko ang isang sipi ng mga salita ng Diyos: “Sino ang tunay na ganap na makagugugol ng kanilang sarili para sa Akin at makapaghahandog ng lahat-lahat nila para sa Akin? Lahat kayo ay hindi buo ang loob; nagpapaikot-ikot ang inyong mga kaisipan, iniisip ang pamilya, ang mundo sa labas, ang pagkain at damit. Sa kabila ng katotohanang ikaw ay nasa harap Ko, gumagawa ng mga bagay-bagay para sa Akin, sa puso mo ay iniisip mo pa rin ang iyong asawa, mga anak, at mga magulang na nasa bahay. Sila ba ay pag-aari mo? Bakit hindi mo ipinagkakatiwala ang mga ito sa Aking mga kamay? Wala ka bang tiwala sa Akin? O ito ba ay dahil natatakot ka na gagawa Ako ng mga hindi angkop na pagsasaayos para sa iyo?” (Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 59). Pagkatapos kong basahin ang mga salita ng Diyos, lubos na nagliwanag ang puso ko. Hindi ba’t mas mabuti kung ipagkakatiwala ko sa Diyos ang mga anak ko kaysa ako ang mag-alaga sa kanila? Nasa ilalim ng kataas-taasang kapangyarihan ng Diyos ang lahat ng bagay, at kung maayos ba ang kalagayan ng dalawa kong anak o hindi ay nasa mga kamay ng Diyos. Nang maisip ko ito, hindi na gaanong sumama ang loob ko.

Habang tumatagal ang panahon na malayo ako sa bahay, nasa bente anyos na ang anak kong lalaki at nasa edad na para mag-asawa, at nag-alala ako kung makapag-aasawa ba siya. Naulila na sa ama ang mga anak ko, at wala pa ako roon para alagaan sila, kaya labis akong nakonsensiya para sa kanila. Noong 2007, bilang lider ng distrito, tinanggal ako dahil wala akong pasanin sa aking tungkulin. Nabalitaan ko na nagtatrabaho na pala ang mga anak ko sa siyudad kung saan nakatira ang mga kapatid ko, kaya bumalik ako para makasama sila. Nang makita ako ng anak kong lalaki, napakalamig ng pakikitungo niya at ayaw niya akong kausapin. Sinabi niyang tanging ang pananalig ko sa Diyos ang inisip ko at pinabayaan ko sila. Sobrang nakonsensiya ako at naramdaman kong may katwiran ang hinanakit niya sa akin. Dumating din ang mga nakababata kong kapatid para makita ako. Pinagalitan ako ng kapatid kong lalaki, sinasabing, “Sa lahat ng taon na wala ka, sobrang nahirapan ang mga anak mo. Siguruhin mong hindi ka na uli aalis sa pagkakataong ito. Malalaki na sila ngayon, kaya kailangan mong magmadali at tulungan ang anak mong lalaki na makapag-asawa—iyan ang talagang mahalaga.” Sabi naman ng kapatid kong babae, “Sa mga taon na wala ka, kami ang nag-alala para sa anak mong lalaki at tinulungan pa namin siyang makahanap ng trabaho.” Nang marinig ko iyon, lalo pa akong nakonsensiya at bumigat ang loob ko. Pakiramdam ko ay hindi ako mabuting ina at hindi ko natupad ang aking mga responsabilidad. Kinailangang kumita ng sarili niyang pera ang anak kong lalaki sa edad na disisyete o disi-otso, at ang anak kong babae, kahit maliit at payat, ay gumagawa ng mabibigat na trabaho. Kung nasa bahay lang sana ako, hindi nila kakailanganing magsimulang magtrabaho nang ganoon kaaga. Para makabawi sa pagkukulang ko sa kanila, ginawa ko ang lahat para iluto ang mga paborito nilang pagkain at labhan ang mga damit nila, at anumang magagawa ko para sa kanila, sinusubukan kong gawin sa abot ng aking makakaya. Para makapag-ipon ng pera para sa kasal ng anak kong lalaki, kumuha ako ng trabahong pakyawan na pagtatahi ng damit sa bahay. Nagtatrabaho ako sa gabi at naghahatid ng mga order sa umaga, at sa araw, nakapagdidilig pa rin ako ng mga baguhan, nakadadalo sa mga pagtitipon, at nakagagawa ng tungkulin nang walang abala. Noong 2008, nahalal ako bilang isang lider ng iglesia, pero noong panahong iyon, labis na nagtatalo ang kalooban ko. Alam kong dapat kong isaalang-alang ang mga layunin ng Diyos at magpasakop, pero nag-alala ako na kakain ng masyadong maraming oras ang pagiging lider at wala nang matitirang oras para kumita ng pera, at kung walang pera at walang bahay, sino ang papayag na magpakasal sa anak kong lalaki? Maagang pumanaw ang asawa ko, kaya bilang isang ina, mas marami akong responsabilidad. Kung hindi ko tutulungan ang anak kong lalaki na mag-ipon ng pera, hindi siya makapag-aasawa—pagkatapos, hindi ba’t tatawagin ako ng iba na isang iresponsableng ina? Nang maisip ko ito, tinanggihan kong akuin ang tungkulin ng isang lider at nagpatuloy sa pagdidilig ng mga baguhan.

Mabilis na lumipas ang panahon, at hindi nagtagal ay 2010 na. Dalawampu’t limang taong gulang na ang anak kong lalaki, at lahat ng kaedad niya ay kasal na, pero siya ay hindi pa rin. Labis akong nababalisa. Bagama’t nagtatrabaho ako para kumita ng pera habang ginagawa ang tungkulin ko, malayo pa rin sa sapat ang perang naipon ko para sa kanyang kasal. Para makapag-ipon pa ng mas maraming pera, kumuha pa ako ng mas maraming trabaho. Habang parami nang parami ang mga baguhang tumatanggap sa gawain ng Diyos, ginagawa ko ang tungkulin ko sa araw at nagtatrabaho hanggang hatinggabi, kaya nabawasan ang oras at lakas ko para sa pagdidilig ng mga baguhan, at bihirang-bihira ko nang pag-isipan kung paano makipagbahaginan ng katotohanan sa paraang makatutulong sa kanilang magkapundasyon sa tunay na daan, at wala akong pasanin pagdating sa paglutas ng mga paghihirap o problema ng mga baguhan. Dahil nagsisimula akong magtrabaho ng alas-singko ng hapon, kung minsan ay nagtatrabaho ako hanggang hatinggabi o kahit ala-una pa ng madaling araw, at pagkatapos ay kailangan kong ihatid ang mga natapos kong tahiin pagsapit ng alas-kuwatro ng umaga. Kinabukasan, lutang at tuliro ako habang ginagawa ang tungkulin ko. Pagkaraan ng ilang panahon, ang ilan sa mga baguhang dinidiligan ko ay hindi na regular na dumadalo sa mga pagtitipon. Dahil wala akong pasanin sa aking tungkulin, sa huli ay tinanggal ako. Sobrang sama ng loob ko. Naisip ko kung paano ko tinanggihan ang tungkulin ng isang lider noon, at ngayon, hindi ko man lang nagawa nang maayos ang pagdidilig sa mga baguhan. Hiyang-hiya ako kahit magdasal man lang sa Diyos. Bagama’t ngayon, dahil wala nang tungkulin ay maaari na akong magtrabaho nang full-time at mag-ipon ng pera para sa anak ko, madilim ang puso ko at hindi ko maipaliwanag ang nararamdaman ko.

Noong panahong iyon, nakikinig ako ng mga himno habang nagtatrabaho. Sinasabi sa isang himno ng mga salita ng Diyos na pinamagatang “Ang Panahong Nawala ay Hindi na Kailanman Darating Muli”: “Magbantay! Magbantay! Ang nawalang oras ay hindi na maibabalik kailanman—tandaan ito! Walang gamot sa mundo ang nakapaghihilom sa panghihinayang! Kaya, ano pa ba ang posible Kong masabi sa inyo? Hindi ba karapat-dapat ang Aking salita sa inyong maingat na pagbubulay-bulay, sa inyong paulit-ulit na pagbubulay-bulay?” (Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 30). Talagang naantig ako sa mga salita ng Diyos. Napakarami at napakataos-puso na ng sinabi ng Diyos, pero bakit napakatigas pa rin ng kalooban ko at ayaw kong magbago? Sa puso ko, nagdasal ako sa Diyos, hinihiling sa Kanya na akayin akong makaalis sa kalagayang ito. Lagi kong tinatanong ang sarili ko, “Kailangan ko bang isuko ang paghahangad sa katotohanan para lang kumita ng pera para sa kasal ng anak kong lalaki?” Naisip ko ang ilan sa mga salita ng Diyos: “Ang iyong buhay ay lilipas nang hindi mo namamalayan; pagkatapos niyon, magkakaroon ka pa rin ba ng ganitong uri ng oportunidad na mahalin ang Diyos?” “Kung sa buhay mo ay hindi ka nagdurusa para sa katotohanan o naghahangad na makamit ito, maaari kayang ninanais mong maramdaman ang panghihinayang sa oras na malapit ka nang mamatay? Kung gayon, bakit ka nananampalataya sa Diyos?” Pagkatapos ay natagpuan ko ang dalawang siping ito ng salita ng Diyos para basahin. Sabi ng Diyos: “Para sa lahat ng may determinasyon at nagmamahal sa Diyos, walang katotohanang hindi maaabot at walang katarungan na hindi nila mapaninindigan. Paano mo dapat ipamuhay ang iyong buhay? Paano mo ba dapat ibigin ang Diyos, at gamitin ang pag-ibig na ito para matugunan ang Kanyang mga layunin? Wala nang mas mahalagang bagay sa iyong buhay. Higit sa lahat, ikaw ay dapat magkaroon ng ganitong uri ng determinasyon at pagtitiyaga, at hindi dapat maging mahina na walang gulugod. Dapat mong matutunan kung paano maranasan ang isang makahulugang buhay, at maranasan ang makahulugang mga katotohanan, at hindi dapat ituring ang iyong sarili nang pabasta-basta sa ganitong paraan. Ang iyong buhay ay lilipas nang hindi mo namamalayan; pagkatapos niyon, magkakaroon ka pa rin ba ng ganitong uri ng oportunidad na mahalin ang Diyos? Maaari bang mahalin ng tao ang Diyos pagkatapos niyang bawian ng buhay? Dapat kang magkaroon ng determinasyon at ng konsensiya na katulad ng kay Pedro; dapat kang mamuhay ng makabuluhang buhay, at hindi mo dapat pinaglalaruan ang iyong sarili. Bilang isang tao, at bilang isang tao na naghahangad sa Diyos, dapat mong isaalang-alang at harapin ang buhay mo nang maingat—isinasaalang-alang kung paano mo dapat ialay ang iyong sarili sa Diyos, kung paano ka magkakaroon ng isang mas makabuluhang pananalig sa Diyos, at dahil sa iniibig mo ang Diyos, paano mo Siya dapat ibigin sa paraang mas dalisay, mas maganda, at mas mabuti. … Hindi mo dapat itapon ang katotohanan alang-alang sa pagtatamasa ng pagkakasundo ng pamilya, at hindi mo dapat iwala ang dangal at integridad ng buong buhay mo alang-alang sa pansamantalang pagtatamasa. Dapat mong hangarin ang lahat ng maganda at mabuti, at dapat mong hangarin ang isang landas sa buhay na higit na makabuluhan. Kung namumuhay ka ng gayong isang ordinaryo at makamundong buhay, at wala kang anumang layong hinahangad, hindi ba’t pag-aaksaya ito sa iyong buhay? Ano ba ang iyong makakamtan mula sa ganitong paraan ng pamumuhay? Dapat mong talikuran ang lahat ng kasiyahan ng laman alang-alang sa isang katotohanan, at hindi mo dapat itapon ang lahat ng katotohanan alang-alang sa isang munting kasiyahan. Ang ganitong mga tao ay walang integridad o dangal; walang kabuluhan ang kanilang pag-iral!” (Ang Salita, Vol. I. Ang Pagpapakita at Gawain ng Diyos. Ang mga Karanasan ni Pedro: Ang Kanyang Kaalaman sa Pagkastigo at Paghatol). “Sa landas na ito, maraming tao ang makapagsasalita ng maraming kaalaman, ngunit sa oras ng kanilang kamatayan, ang kanilang mga mata ay umaapaw sa mga luha, at kinapopootan nila ang kanilang mga sarili sa pagkakasayang sa isang buong buhay at pagkakaabot ng hanggang sa katandaan nang para sa wala. Nauunawaan lang nila ang mga doktrina ngunit hindi nila kayang isagawa ang katotohanan o magpatotoo sa Diyos; tumatakbo lang sila paroo’t parito, abalang-abala sa gawain, at kapag naghihingalo na sila, saka lang nila nakikita sa wakas na wala silang tunay na patotoo, na wala silang anumang pagkilala sa Diyos. Hindi ba’t ito ay masyadong huli na? Bakit hindi mo samantalahin ang araw at hangarin ang katotohanan na iyong minamahal? Bakit maghihintay ka pa hanggang kinabukasan? Kung sa buhay mo ay hindi ka nagdurusa para sa katotohanan o naghahangad na makamit ito, maaari kayang ninanais mong maramdaman ang panghihinayang sa oras na malapit ka nang mamatay? Kung gayon, bakit ka nananampalataya sa Diyos?” (Ang Salita, Vol. I. Ang Pagpapakita at Gawain ng Diyos. Dapat Kang Mamuhay Para sa Katotohanan Yamang Nananampalataya Ka sa Diyos). Ang yugtong ito ng gawain ng Diyos ang huling gawain ng pagliligtas sa sangkatauhan. Naabutan ko ito, pero hindi ko pinahalagahan, at pagdating ng araw na matapos ang gawain ng Diyos, kung saka ko pa lang gugustuhing gawin nang maayos ang tungkulin ko, wala nang pagkakataon, at hindi ba’t matitiwalag pa rin ako? Napakalinaw ng mga salita ng Diyos. Ang pananampalataya sa Diyos, paghahangad sa katotohanan, at pagkakamit ng katotohanan ang pinakadakilang mga bagay sa buhay, at ang mga ito rin ang pinakamakabuluhang mga bagay. Pero tinanggihan ko ang tungkulin ng isang lider para lang maging isang mabuting ina, dahil natakot akong baka maantala ng paggawa ng tungkulin ng isang lider ang pagkita ko ng pera para sa anak ko. Ang mga baguhang katatanggap pa lang sa gawain ng Diyos ay maraming kuru-kuro na kailangang pagbahaginan at lutasin, pero ang tanging inisip ko lang ay kung paano makababawi sa pagbigo ko sa aking anak. Ayaw kong maglaan ng mas maraming oras sa paglutas sa mga problema ng mga baguhan, at iniraraos ko lang ang mga pagtitipon. Naging dahilan ito para hindi na regular na dumalo sa mga pagtitipon ang mga baguhan. Labis kong tinamasa ang pagdidilig at pagtutustos ng salita ng Diyos, at binigyan din ako ng Diyos ng pagkakataong maligtas—pero ano ang isinukli ko sa Diyos? Maliban sa pagtanggi sa aking tungkulin, naging pabasta-basta at iresponsable rin ako. Saang banda ako nagkaroon ng kahit katiting na pagkatao! Ngayon na nawala na sa akin kahit ang nag-iisang tungkuling mayroon ako, ano pa ang saysay ng mabuhay nang ganito? Sa pamumuhay nang ganito—ginagawa ang tungkulin ko habang sinusubukan ding bigyang-kasiyahan ang mga anak ko, hindi nagiging tapat sa tungkulin ko, at sinusubukang pagsabayin ang dalawa—sa huli, ano ang makakamit ko? Hindi naghihintay kaninuman ang gawain ng Diyos, at kung hindi ko ito hahangarin ngayon, wala na akong ibang pagkakataon. Kailangan kong isantabi ang aking mga pagmamahal at hangarin ang katotohanan. Hindi nagtagal, nagsimula uli akong gumawa ng aking tungkulin.

Noong 2011, napili ako bilang isang diyakono ng pagdidilig. Noong panahong iyon, medyo nagtatalo pa rin ang kalooban ko. Malaking responsabilidad ang pagiging isang diyakono ng pagdidilig, at mas kakaunti ang oras ko para kumita ng pera para sa anak ko. Gayumpaman, naisip ko rin kung paano ako desperadong kumikita ng pera para sa kasal ng anak kong lalaki nitong mga nakaraang taon—wala akong pasanin para sa aking tungkulin, inantala ko ang gawain ng iglesia, at nagdusa rin ng kawalan ang sarili kong buhay—pero isinaayos pa rin ng iglesia na magawa ko ang gayon kahalagang tungkulin. Hindi na ako puwedeng maghimagsik laban sa Diyos, at kailangan kong gawin ito sa abot ng aking makakaya. Kaya, tinanggap ko ito. Pero sa puso ko, nag-aalala pa rin ako na baka hindi magawang makapagpakasal ng anak kong lalaki dahil wala kaming pera. Noong 2014, nabasa ko ang isang sipi ng mga salita ng Diyos na nagbigay-daan sa akin na isantabi ang pag-aalalang ito kahit paano. Sabi ng Makapangyarihang Diyos: “Kapag umabot na ang isang tao sa hustong gulang, natugunan na niya ang mga kondisyon para iwanan ang kanyang mga magulang at tumayo sa sarili niyang mga paa. Sa puntong ito tunay na sinisimulan niyang gampanan ang kanyang papel sa buhay, at ito mismo ang panahon kung kailan ang kanyang misyon sa buhay ay unti-unting nagiging malinaw at tiyak mula sa pagiging malabo at hindi tiyak. Bagama’t sa panlabas ay nagpapanatili siya ng malapit na ugnayan sa kanyang mga magulang, dahil ang papel na ginagampanan niya at ang kanyang misyon sa buhay ay walang kinalaman sa kanyang mga magulang, sa diwa, ang malapit na ugnayang ito ay nagsisimulang magkalamat nang paunti-unti habang unti-unti siyang nakakapagsarili. Mula sa isang makalamang pananaw, hindi niya namamalayang hindi niya maiwasang patuloy na sumandal sa kanyang mga magulang, ngunit bilang isang obhetibong katunayan, sa sandaling ganap nang lumaki ang isang tao, ganap na siyang hiwalay sa kanyang mga magulang sa lahat ng paraan, at ang papel na inaako niya ay isasagawa niya nang nakapagsasarili. Bukod sa pagsilang at pagpapalaki sa kanila, ang responsabilidad na pasan ng mga magulang sa buhay ng isang tao ay ang bigyan lamang sila sa panlabas ng isang kapaligiran para lumaki, at iyon lang, dahil tanging ang paunang pag-orden ng Lumikha ang may kinalaman sa kapalaran ng sinumang tao. Kung anong uri ng kinabukasan magkakaroon ang isang tao ay hindi isang bagay na maaaring kontrolin ng sinumang tao; ito ay matagal nang paunang inorden, at kahit ang mga magulang ng isang tao ay hindi makakapagbago sa kanyang kapalaran. Pagdating sa kapalaran, lahat ay nagsasarili; lahat ay may sariling kapalaran. Kaya, walang sinumang magulang ang maaaring humadlang sa kapalaran ng kanilang anak sa buhay, ni wala silang magagawa para tulungan siya pagdating sa papel na ginagampanan niya sa buhay. Masasabing anuman ang pamilyang paunang inorden na pagsilangan ng isang tao, at anuman ang kapaligirang kinalakihan niya, ang mga ito ay walang iba kundi ang mga paunang kondisyon para makumpleto ang kanyang misyon sa buhay. Hindi sa anumang paraan naitatakda ng mga ito ang kapalaran ng isang tao sa buhay o ang uri ng tadhana kung saan niya kukumpletin ang kanyang misyon. Kaya, walang mga magulang ang makakatulong sa kanilang anak sa pagkumpleto ng misyon nito sa buhay, ni walang sinumang kamag-anak ang makakatulong dito na akuin ang kanyang papel sa buhay. Kung paano kukumpletin ng isang tao ang kanyang misyon at sa anong uri ng kapaligiran ng pamumuhay niya aakuin ang kanyang papel ay ganap na nakasalalay sa kanyang kapalaran sa buhay. Sa madaling salita, walang obhetibong kondisyon ang maaaring makaimpluwensiya sa misyon ng sinuman na paunang inorden ng Lumikha. Ang bawat isa ay umaabot sa hustong gulang sa partikular na kapaligiran kung saan sila lumaki; pagkatapos, hakbang-hakbang, tinatahak nila ang sarili nilang landas sa buhay at tinutupad ang tadhanang isinaayos para sa kanila ng Lumikha. Likas at kusa, pumapasok sila sa malawak na karagatan ng sangkatauhan at inaako ang kanilang puwesto sa buhay, at, alang-alang sa paunang pag-orden at sa kataas-taasang kapangyarihan ng Lumikha, sinisimulan nilang tuparin ang kanilang mga responsabilidad bilang isang nilikha” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi III). Labis na pinagliwanag ng mga salita ng Diyos ang puso ko. Naunawaan ko na ang responsabilidad ko ay ang isilang lamang ang aking mga anak sa mundo, bigyan sila ng isang kapaligiran para lumaki, at palakihin sila hanggang sa hustong gulang. Pero habang lumalaki ang mga bata, ganap na silang may hiwalay na buhay sa kanilang mga magulang. Lahat tayo ay may kanya-kanyang misyon. Isa akong nilikha, at ang obligasyon ko ay tuparin nang maayos ang aking tungkulin bilang isang nilikha, hindi ang palaging mamuhay para sa aking mga anak. Sa mga taon na iyon, nagtrabaho ako nang mabuti para kumita ng pera upang makabawi sa pagkakautang na nararamdaman ko para sa aking anak na lalaki, umaasang matulungan siyang makapag-asawa at makapagsimula ng pamilya, iniisip na sa paggawa lang nito ako makababawi sa kanya. Para kumita ng pera, tinanggihan ko pa nga ang tungkulin ng isang lider at naging iresponsable ako sa pagdidilig ng mga baguhan. Nagdulot ito ng mga kawalan sa aking buhay pagpasok at sa gawain ng iglesia. Ngayon ay naunawaan ko na kung makapag-aasawa man ang anak ko ay hindi nakasalalay sa akin, na ang pagkita ng pera para ibili siya ng kotse o bahay ay hindi gagarantiya nito, at na pauna nang itinadhana ng Diyos ang pag-aasawa ng anak ko. Hindi ko ito mababago. Naisip ko ang isang kapitbahay: Parehong may kapansanan ang mag-asawa at wala silang bahay o kotse, pero maagang nakapag-asawa at nakapagsimula ng pamilya ang kanilang anak. Mayroon din akong kamag-anak na may milyon-milyong ipon ang pamilya at nagmamay-ari ng parehong kotse at bahay, pero ang kanilang anak, na mahigit 30 na, ay hindi pa rin kasal. Mula rito, nakita ko na hindi kayamanan ang nagpapasya sa pag-aasawa, at na ang lahat ay nasa mga kamay ng Diyos. Nang maunawaan ko ito ay gumaan nang husto ang aking puso, at nagpasya akong gawin nang maayos ang aking tungkulin, na lubusang ipagkatiwala sa Diyos ang pag-aasawa ng aking anak na lalaki, at magpasakop sa kataas-taasang kapangyarihan at mga pagsasaayos ng Diyos.

Noong 2017, nagpakasal ang anak kong lalaki at tumira sa pamilya ng kanyang asawa. Hindi humingi ng anumang regalo bago ikasal o gumawa ng anumang kahilingan ang manugang ko. Nagbigay lang ako ng 30,000 yuan sa kanya, at walang pormal na seremonya ng kasal. Nagtipon lang ang mga kamag-anak at kaibigan para kumain, at idinaos ang pagdiriwang sa simpleng paraan. Dapat sana ay masaya ako, pero nakokonsensiya pa rin ako sa aking puso, pakiramdam ko ay hindi ko naorganisa ang isang magarbong kasal para sa aking anak, at nagbigay lang ako ng kakarampot na halaga at hindi ko natupad ang aking mga responsabilidad bilang isang ina, kaya nakaramdam ako ng pagsisisi. Noong 2019, nabuntis ang manugang ko at hiniling niya sa akin na alagaan siya. Noong panahong iyon, responsable ako sa gawaing nakabatay sa teksto ng ilang iglesia, kaya kung pupunta ako para alagaan ang manugang ko, maaantala ang mga tungkulin ko. Pero pagkatapos ay naisip ko kung paanong hindi ako gaanong nakapagbigay sa anak ko sa mga nakaraang taon. Ngayon, nagtatrabaho ang anak ko para kumita ng pera, at naramdaman kong ang pag-aalaga sa buntis kong manugang ay isang bagay na dapat kong gawin, at kung hindi ko mapapagaan ang kanyang pasanin sa pagkakataong ito, bibiguin ko siya. Hindi ba’t tatawagin ako ng mga kamag-anak ko na isang napakairesponsableng ina? Hindi mapalagay ang kalooban ko, at hindi ko maituon ang aking puso sa aking mga tungkulin, na nagdulot ng bahagyang pagbaba sa pagiging epektibo ng paggampan ko sa aking tungkulin. Nalaman ito ng superbisor at pagkatapos ay naghanap siya ng ilang salita ng Diyos na may kaugnayan sa aking kalagayan para sa akin. Sabi ng Makapangyarihang Diyos: “Ang mga taong namumuhay sa tunay na lipunang ito ay lubhang ginawang tiwali ni Satanas. Edukado man sila o hindi, ang kanilang mga iniisip at pananaw ay naglalaman ng maraming bagay mula sa tradisyonal na kultura. Sa partikular, hinihingi sa mga babae na asikasuhin ang kanilang mga asawa at palakihin ang kanilang mga anak, at maging isang mabuting asawa at mapagmahal na ina, inilalaan ang kanilang buong buhay sa kanilang mga asawa at anak at namumuhay para sa mga ito. Dapat nilang maayos na pangasiwaan ang lahat ng gawaing-bahay, tulad ng pang-araw-araw na pagkain ng pamilya at ang paglalaba at paglilinis. Ito ang tinatanggap na pamantayan ng pagiging isang mabuting asawa at mapagmahal na ina. Iniisip din ng bawat babae na ito ang dapat niyang gawin, at kung hindi niya ito gagawin, hindi siya isang mabuting babae, at nilabag niya ang kanyang konsensiya at ang tradisyonal na pamantayang ito ng moralidad. Hindi maaatim ng ilang tao na labagin ang pamantayang moral na ito sa kanilang konsensiya; mararamdaman nilang nagkasala sila sa kanilang asawa at mga anak, at na hindi sila isang mabuting babae. Ngunit pagkatapos mong manampalataya sa Diyos, magbasa ng maraming salita Niya, maunawaan ang ilang katotohanan, at makilatis ang ilang bagay, iisipin mo, ‘Ako ay isang nilikha at dapat kong gawin ang tungkulin ng isang nilikha, at gugulin ang aking sarili para sa Diyos.’ Sa oras na ito, mayroon bang hindi pagkakatugma sa pagitan ng pagiging isang mabuting asawa at mapagmahal na ina, at sa paggampan mo ng iyong tungkulin bilang isang nilikha? Kung nais mong maging isang mabuting asawa at mapagmahal na ina, hindi mo magagawa ang tungkulin mo nang buong oras, ngunit kung nais mong gawin ang tungkulin mo nang buong oras, hindi ka maaaring maging isang mabuting asawa at mapagmahal na ina. Ano ang gagawin mo ngayon? Kung pipiliin mong gawin ang tungkulin mo nang maayos at maging responsable para sa gawain ng iglesia at maging deboto sa Diyos, dapat mong isuko ang pagiging isang mabuting asawa at mapagmahal na ina. Ano nang iisipin mo ngayon? Anong uri ng pagtatalo ng kalooban ang lilitaw sa isip mo? Mararamdaman mo bang binigo mo ang iyong mga anak at asawa? Saan nanggagaling ang damdaming ito ng pagkakasala at pagkabalisa? Kapag hindi mo ginagampanan ang tungkulin ng isang nilikha, nararamdaman mo bang binigo mo ang Diyos? Wala kang pagkaramdam ng pagkakasala o pagsaway dahil sa puso at isip mo ay wala ni katiting na bahid ng katotohanan. Kaya, anong naiintindihan mo? Ang tradisyonal na kultura—ang pagiging isang mabuting asawa at mapagmahal na ina. Kaya ang kuru-kuro na ‘Kung hindi ako isang mabuting asawa at mapagmahal na ina, hindi ako isang mabuti o disenteng babae’ ay lilitaw sa isip mo. Ikaw ay gagapusin at pipigilan ng kuru-kurong ito mula sa puntong iyon, at mananatili kang nakagapos dito kahit pagkatapos mong manampalataya sa Diyos at gawin ang tungkulin mo. Kapag mayroong hindi pagkakatugma sa pagitan ng paggawa mo sa tungkulin mo at ng pagiging isang mabuting asawa at mapagmahal na ina, bagama’t maaaring piliin mo nang may pag-aatubili na gawin ang tungkulin mo o magpakita ng kaunting debosyon sa Diyos, magkakaroon pa rin ng pagkaramdam ng pagkabalisa at kaunting pagsaway sa puso mo. Kaya naman, kapag mayroon kang kaunting bakanteng oras habang ginagawa mo ang tungkulin mo, maghahanap ka ng mga pagkakataon upang alagaan ang iyong mga anak at asawa, higit pang ninanais na bumawi sa kanila, at iisipin mo na ayos lang kahit na kailanganin mo pang lalong magdusa, basta’t mayroon kang kapayapaan ng isip. Hindi ba’t ito ay idinulot ng impluwensiya ng ideya at teorya ng tradisyonal na kultura tungkol sa pagiging isang mabuting asawa at mapagmahal na ina?” (Ang Salita, Vol. III. Ang mga Diskurso ni Cristo ng mga Huling Araw. Sa Pagkilala Lamang sa Sariling mga Maling Pananaw Maaaring Tunay na Magbago ang Isang Tao). “Ginagamit ni Satanas ang mga tradisyonal na kulturang ito at ang mga kuru-kurong ito ng moralidad upang igapos ang iyong puso at isipan, ginagawang baligho ang iyong mga pananaw sa mga bagay-bagay at idinudulot na itatwa at labanan mo ang Diyos sa iyong puso, kaya hindi mo magawang tanggapin ang mga salita ng Diyos; sinakop ka ng mga bagay na ito na kay Satanas, at ginawang walang kakayahang tanggapin ang mga salita ng Diyos. Kung nais mong isagawa ang mga salita ng Diyos, ang mga bagay na ito ay mag-aalburuto at magdudulot ng mga kaguluhan sa loob mo, at idinudulot na labanan mo ang katotohanan at ang mga hinihingi ng Diyos. Kahit na nais mong alisin ang iyong sarili mula sa pamatok ng tradisyonal na kultura, wala kang magiging lakas na gawin ito. Pagkatapos makipagbaka nang ilang panahon, makikipagkompromiso ka. Maniniwala ka na ang mga tradisyonal na kuru-kuro ng moralidad ay tama at naaayon sa katotohanan, at kaya’t tatanggihan o pagdududahan mo ang mga salita ng Diyos, hindi tatanggapin ang mga salita ng Diyos bilang katotohanan, at hindi mag-aalala kung makakamit mo ba ang kaligtasan, nararamdaman na, tutal naman, namumuhay ka pa rin sa mundong ito, at magkakaroon ka lamang ng paraan para umusad sa buhay sa pamamagitan ng pag-asa sa mga bagay na ito. Dahil hindi kayang tiisin ang pagkondena ng opinyon ng publiko, pipiliin mong isuko ang katotohanan at ang mga salita ng Diyos, at sa halip ay kakapit ka sa mga kuru-kuro ng moralidad ng tradisyonal na kultura, pumapanig kay Satanas at naninindigan kasama ni Satanas, mas pinipiling salungatin ang Diyos kaysa tanggapin ang katotohanan. Sabihin ninyo sa Akin, hindi ba’t kaawa-awa ang tao? Hindi ba’t kailangan niya ang pagliligtas ng Diyos?” (Ang Salita, Vol. III. Ang mga Diskurso ni Cristo ng mga Huling Araw. Sa Pagkilala Lamang sa Sariling mga Maling Pananaw Maaaring Tunay na Magbago ang Isang Tao). Mula sa mga salita ng Diyos, napagtanto ko na ang tradisyonal na ideya ng kulturang Tsino na isang “mabuting asawa at mapagmahal na ina” ay isang tanikala na iginapos ni Satanas sa mga kababaihan, na nagpapaniwala sa mga tao na ang isang mabuting babae ay dapat mamuhay para sa kanyang asawa at mga anak, at lagi silang unahin, at hangga’t kaya niyang bigyang-kasiyahan ang kanyang asawa at mga anak, gaano man kahirap o nakapapagod ang isang bagay, dapat niya itong gawin, at kung hindi niya ito magawa, hindi siya isang mabuting asawa o mapagmahal na ina, at kukutyain siya ng iba. Ito ang kalagayan na kinalagyan ko. Mula pagkabata, nakita ko ang nanay ko na nagtatrabaho mula umaga hanggang gabi para matiyak na komportable ang aming pamilya, at inasikaso rin niya ang mga paghahanda sa kasal ng kuya ko. Pinuri ng lahat ng taga-nayon ang nanay ko bilang isang mabuting asawa at ina. Dahil sa impluwensiya ng nanay ko, pagkatapos kong mag-asawa, inalagaan kong mabuti ang aking asawa at mga anak. Sinabi ng asawa ko na isa akong ulirang asawa, at sinabi ng mga anak ko na isa akong mabuti at mapagmahal na ina. Pagkamatay ng asawa ko, inako ko na rin ang mga responsabilidad ng isang ama, at nagtrabaho ako nang mabuti para kumita ng pera upang mapag-aral ang mga anak ko, at gaano man kahirap, tiniis ko itong mag-isa. Matapos kong manampalataya sa Diyos, dahil sa pag-uusig ng CCP, napilitan akong umalis ng bahay, at bagama’t ginagawa ko ang aking tungkulin, ang puso ko ay laging nasa mga anak ko, at namuhay ako sa isang kalagayan na nararamdamang may pagkakautang ako sa kanila. Lalo na nang makita kong nasa edad na ng pag-aasawa ang anak kong lalaki, at hindi ko siya masuportahan sa pinansyal, mas lalo kong naramdaman na nabigo ako bilang isang ina. Matapos akong mapili bilang isang lider ng iglesia, alam kong dapat kong isaalang-alang ang mga layunin ng Diyos, pero natakot akong maantala ang pagkita ko ng pera para sa kasal ng anak ko, kaya tinanggihan ko ang tungkuling ito. Kahit sa pagdidilig ng mga baguhan, wala roon ang puso ko, dahil ang lahat ng pokus ko ay nasa pagkita ng pera para sa aking anak, na naging dahilan para hindi madiligan sa tamang oras ang mga baguhan. Ngayon, sa pagharap sa pag-aalaga sa aking manugang, kahit hindi ako pumunta sa kanya, ang puso ko ay lumayo na sa Diyos. Namumuhay ako sa isang kalagayan na nararamdamang may pagkakautang ako sa aking anak, at wala akong ganang gawin ang aking tungkulin. Nagdulot ito ng pagbaba sa pagiging epektibo ng paggampan ko sa aking tungkulin. Nakatali ako sa tradisyonal na ideya ng pagiging isang “mabuting asawa at mapagmahal na ina,” kaya sa tuwing nagbabanggaan ang aking tungkulin at ito, ang iniisip ko lagi ay ang hindi biguin ang mga anak ko, at wala akong pakialam kahit kaunti sa mga interes ng iglesia. Maraming taon na akong nananampalataya sa Diyos at tinamasa ang napakaraming pagdidilig at pagtutustos ng Kanyang mga salita, pero gumagawa ako ng mga bagay na naghihimagsik at lumalaban sa Kanya. Talagang wala akong anumang pagkatao! Ngayon ko lang naunawaan na ang mga tradisyonal na ideyang ito ng kultura ay mga kasangkapang ginagamit ni Satanas para igapos ang mga tao, na nagiging dahilan para mamuhay lang ako upang makamit ang reputasyon ng pagiging isang mabuting ina, at sa huli ay matiwalag dahil sa pagkabigong tuparin nang maayos ang aking tungkulin bilang isang nilikha. Tinulungan ako ng mga salita ng Diyos na matukoy ang masasamang intensyon ni Satanas. Hindi na ako maaaring matali at malimitahan ng tradisyonal na kultura, at kailangan kong magsagawa ayon sa mga salita ng Diyos.

Pagkatapos ay nagbasa pa ako ng mga salita ng Diyos at mas lalong lumiwanag ang pakiramdam ng puso ko. Sabi ng Makapangyarihang Diyos: “Ano ang ibig sabihin ng Diyos nang sabihin Niyang ‘Diyos ang pinagmulan ng buhay ng tao’? Ito ay para mapagtanto ng lahat na: Ang buhay natin at kaluluwa ay nagmula lahat sa Diyos at nilikha Niya—ang mga ito ay hindi mula sa mga magulang natin, at lalong hindi mula sa kalikasan, kundi ipinagkaloob sa atin ng Diyos; sadya lang na ang laman natin ang isinilang ng mga magulang natin, at ang mga anak natin ay isinilang natin, gayumpaman, ang mga kapalaran nila ay ganap na nasa kamay ng Diyos. Na tayo ay nakakapanampalataya sa Diyos ay isang oportunidad na ipinagkaloob Niya; ito ay inorden Niya at biyaya Niya. Kaya, hindi mo na kailangang tuparin pa ang obligasyon o responsabilidad mo sa kahit kaninuman; dapat mo lang tuparin ang tungkulin sa Diyos na nararapat mong tuparin bilang isang nilikha. Ito ang dapat gawin ng mga tao higit sa ano pa man, at ito ang pinakapangunahing usapin na pinakanararapat na tapusin ng mga tao sa buhay nila. Kung hindi mo gagampanan nang maayos ang tungkulin mo, hindi ka isang nilikhang pasok sa pamantayan. Sa paningin ng iba, maaaring isa kang mabuting asawa at mapagmahal na ina, isang mahusay na maybahay, isang mabuting anak, at isang mabuting miyembro ng lipunan, ngunit sa harap ng Diyos, ikaw ay isang taong naghihimagsik laban sa Kanya, isang taong nananampalataya sa Diyos ngunit hindi tumutupad sa tungkulin at obligasyon ng isang nilikha, isang taong nananampalataya sa Diyos ngunit hindi naghahangad ng katotohanan, hindi tunay na nagpapasakop sa Diyos, at ilalantad at ititiwalag. Makakamit ba ng isang tulad nito ang pagsang-ayon ng Diyos? Ang mga taong tulad nito ay walang halaga” (Ang Salita, Vol. III. Ang mga Diskurso ni Cristo ng mga Huling Araw. Sa Pagkilala Lamang sa Sariling mga Maling Pananaw Maaaring Tunay na Magbago ang Isang Tao). Isa akong nilikha, at ang pagtupad sa aking mga tungkulin ay aking responsabilidad. Kung hindi ko magagawa nang maayos ang aking mga tungkulin, hindi ako karapat-dapat na tumanggap ng pagliligtas ng Diyos. Kahit na isa akong mabuting asawa at mapagmahal na ina, hindi ito nangangahulugang isinasagawa ko ang katotohanan, at hindi nito natutugunan ang pagsang-ayon ng Diyos. Dati, namuhay ako ayon sa tradisyonal na kultura, laging nahihirapan sa pagitan ng pagiging isang mabuting asawa at mapagmahal na ina at paggawa ng aking mga tungkulin. Pagod na pagod ako sa pisikal at mental, at hindi ko na matiis ang sakit. Ngayon, naunawaan ko na ang layunin ng Diyos. Ang lahat sa buhay ng isang tao ay nagmumula sa Diyos, wala akong utang kaninuman, at ang pinakamalaki kong utang ay sa Diyos. Ang paghahangad lamang sa katotohanan at pagtupad nang maayos sa aking mga tungkulin ang pinakamakabuluhan. Kaya nagdasal ako sa Diyos, ipinagkakatiwala ang aking manugang sa mga kamay ng Diyos, at pinili ko munang gawin nang maayos ang aking tungkulin. Kalaunan, nalaman kong naging maayos ang lahat sa panganganak ng aking manugang, at hindi rin ako sinisi ng anak ko at manugang ko sa hindi ko pagpunta para alagaan sila. Nagpasalamat ako sa Diyos sa aking puso.

Kalaunan, nabasa ko ang isa pang sipi ng mga salita ng Diyos at naunawaan ko kung paano natin dapat itrato ang ating mga anak na nasa hustong gulang na. Sabi ng Makapangyarihang Diyos: “Bilang isang taong sumasampalataya sa Diyos, kung nais mong hangarin ang katotohanan at matamo ang kaligtasan, kung gayon, ang enerhiya at oras na natitira sa buhay mo ay dapat igugol sa tungkuling ginagawa mo at sa kung ano ang ipinagkatiwala sa iyo ng Diyos; hindi ka dapat gumugol ng anumang oras sa iyong mga anak. Hindi pag-aari ng iyong mga anak ang buhay mo, at hindi ito dapat gamitin para sa kanilang buhay o pananatiling buhay, o para tugunan ang iyong mga ekspektasyon para sa kanila. Sa halip, dapat itong ilaan sa tungkulin at sa atas na ibinigay ng Diyos sa iyo, pati na rin sa misyon na dapat mong tuparin bilang isang nilikha. Dito nakasalalay ang halaga at kabuluhan ng iyong buhay. Kung handa kang mawalan ng iyong sariling dignidad at maging alipin ng iyong mga anak, na mag-alala para sa kanila, at gawin ang lahat para sa kanila upang matugunan ang mga sarili mong ekspektasyon sa kanila, walang kabuluhan at walang halaga ang lahat ng ito, at hindi ito tatandaan. Kung magpapatuloy kang gawin ito at hindi mo bibitiwan ang mga ideya at kilos na ito, nangangahulugan lamang ito na hindi ka isang taong naghahangad ng katotohanan, na hindi ka isang nilikhang pasok sa pamantayan, at na labis kang mapaghimagsik, hindi pinapahalagahan ang buhay o ang oras na ibinigay sa iyo ng Diyos. Kung ang buhay at oras mo ay iginugugol lamang para sa iyong laman at mga damdamin, at hindi para sa tungkuling ibinigay sa iyo ng Diyos, ang buhay mo ay di-kinakailangan at walang saysay. Hindi ka karapat-dapat mabuhay, hindi ka karapat-dapat magtamasa ng buhay na ibinigay sa iyo ng Diyos, at hindi ka karapat-dapat magtamasa ng lahat ng ipinagkaloob sa iyo ng Diyos. Pinagkalooban ka ng Diyos ng mga anak para lang matamasa mo ang proseso ng pagpapalaki sa kanila, para magkamit ka ng karanasan sa buhay mula rito bilang isang magulang, at para magkaroon ng espesyal at pambihirang karanasan ng pagpaparami ng mga henerasyon ng sangkatauhan sa hinaharap. Siyempre, ito rin ay upang tuparin ang responsabilidad ng isang nilikha bilang isang magulang. Ito ang responsabilidad na inorden ng Diyos na tuparin mo tungo sa susunod na henerasyon, pati na rin ang papel na ginagampanan mo bilang magulang para sa susunod na henerasyon. Sa isang aspekto, pinagkalooban ka ng Diyos ng mga anak para iparanas sa iyo ang pambihirang prosesong ito ng pagpapalaki ng mga anak, at sa isa pang aspekto, para ipagampan sa iyo ang isang papel sa pagpaparami ng mga henerasyon sa hinaharap. Sa sandaling matupad na ang obligasyong ito, at nasa hustong gulang na ang iyong mga anak, kung sila ba ay magtatagumpay nang husto o mananatiling payak at ordinaryong indibidwal lang ay walang kinalaman sa iyo, dahil ang tadhana nila ay hindi isang bagay na itinatakda mo, ni hindi rin ito pagpili na ikaw ang gagawa, at lalong hindi ikaw ang nagkaloob nito sa kanila—ito ay paunang inorden ng Diyos. Dahil ito ay paunang inorden ng Diyos, hindi ka dapat makialam o manghimasok sa kanilang buhay o pananatiling buhay. Ang kanilang mga gawi, pang-araw-araw na ginagawa, at saloobin sa buhay, anumang mga paraan nila para manatiling buhay, anuman ang pananaw nila sa buhay, anuman ang saloobin nila sa mundo, anumang landas ang hangarin nila—wala kang kinalaman sa mga ito. Wala kang obligasyon na magdusa dahil sa pag-ako sa mga usaping ito, at wala ka ring paraan para tiyakin na mamumuhay sila nang masaya araw-araw. Lahat ng iyong pagsisikap sa usaping ito ay hindi kinakailangan. … Kaya, ang pinakamakatwirang saloobin para sa mga magulang pagkatapos lumaki ang kanilang mga anak ay ang matutong bumitiw, ang hayaan ang mga ito na maranasan ang buhay nang mag-isa, ang hayaan ang mga ito na mamuhay nang nakapagsasarili, at na harapin, pangasiwaan, at lutasin ang iba’t ibang hamon sa buhay nang mag-isa. Kung hihingi sila ng tulong sa iyo at mayroon kang kakayahan at mga angkop na kalagayan para tulungan sila, siyempre, puwede mo silang tulungan at bigyan ng kinakailangang suporta. Gayumpaman, dapat mong maunawaan ang isang katunayan: Anuman ang tulong na ibigay mo, ito man ay pinansiyal o sikolohikal, maaari itong maging pansamantalang tulong lamang, at hindi nito kayang lutasin ang anumang malalaking isyu. Kailangan nilang tahakin ang sarili nilang landas sa buhay, at wala kang obligasyon na umako ng responsabilidad para sa anuman sa kanilang mga usapin o kahihinatnan. Ito dapat ang saloobin ng mga magulang pagdating sa kanilang mga anak na nasa hustong gulang na” (Ang Salita, Vol. VI. Ukol sa Paghahangad sa Katotohanan. Paano Hangarin ang Katotohanan (19)). Ipinaunawa sa akin ng mga salita ng Diyos na bilang isang nilikha, sa pagtupad lamang sa aking mga tungkulin magkakaroon ng halaga at kabuluhan ang aking buhay. Hindi ako dapat nabubuhay para lang mabigyang-kasiyahan ang aking mga anak, o para lang magbayad ng halaga at maggugol ng sarili ko para sa kanila. Noong maliliit pa ang mga anak ko, inalagaan ko sila nang buong atensiyon; nang lumaki na sila, natapos na ang aking mga responsabilidad bilang isang magulang, at dapat ko na silang bitiwan at hayaang maranasan ang buhay. Pagkatapos niyon, kung paano sila dapat mamuhay o kung ano ang kahihinatnan ng kanilang buhay ay wala nang kinalaman sa akin. Dapat akong tumulong kung kaya ko, pero kung hindi, hindi ako dapat makaramdam ng pagkakautang. Dahil ang kapalaran ng isang tao ay pauna nang inorden ng Diyos, hindi mababago ng mga magulang ang kapalaran ng kanilang mga anak. Ngayon, dapat kong ituon ang lahat ng aking lakas sa aking mga tungkulin, sangkapan ang aking sarili ng mas maraming katotohanang prinsipyo para mapunan ang aking mga kakulangan, hangarin ang katotohanan para malutas ang aking mga tiwaling disposisyon, isagawa ang katotohanan, at gawin ang mga bagay ayon sa mga prinsipyo. Ito ang nakalulugod sa Diyos.

Matapos itong maranasan, naunawaan ko na kung ang mga tao ay nananampalataya sa Diyos ngunit hindi tinitingnan ang mga bagay ayon sa mga salita ng Diyos, at kung hindi nila ginagamit ang katotohanan para palayain ang kanilang sarili mula sa tradisyonal na kultural na kaisipan ni Satanas, mga pilosopiya para sa mga makamundong pakikitungo, at mga lason ni Satanas, hindi nila kailanman matatamo ang pagpapalaya. Sa pamumuhay lamang ayon sa mga salita ng Diyos makawawala ang isang tao mula sa mga gapos at paglilimita ni Satanas, at matatamo ang tunay na pagpapalaya at kalayaan. Salamat sa Diyos sa Kanyang pagliligtas!


58. Mga Alalahanin Habang Nagsusulat ng Ebalwasyon

Ni Wu Xin, Tsina

Noong 2021, nang isinasagawa ng iglesia ang gawain ng pag-aalis, natuklasan ko na kapag ang lider ng distrito, si Li Jing, ay may napapansing nagbubunyag ng tiwaling disposisyon—tulad ng pagiging mapagmataas at mapagmagaling, makasarili, mapagsaalang-alang sa laman, o mahilig makipagtalo—hindi siya nakikipagbahaginan para tulungan sila, at pinaaalis niya sila nang walang pirmadong pagsang-ayon ng mahigit 80% ng mga miyembro ng iglesia. Kinukumpiska rin niya ang kanilang mga aklat ng mga salita ng Diyos. Lahat ng kapatid ay namumuhay sa takot. Nag-alala rin ako para sa sarili kong kalagayan. Alam kong medyo mapagmataas ang disposisyon ko, at wala akong pasanin sa aking tungkulin. Minsan, nagpapakita pa nga ako ng pagsasaalang-alang sa aking laman at pabasta-basta. Sa paraan ng pag-iimbestiga ni Li Jing sa mga tao, naisip ko na anumang oras ay puwedeng ako na ang isunod. Minsan, nagtapat ako kay Li Jing tungkol sa kalagayan ko, at sinabi niya, “Hakbang ito sa gawain ng Diyos. Kailangang maranasan ng lahat na mapaalis. Walang silbi ang matakot!” Nang marinig ko ang sinabi niya, naramdaman kong may mali. Sa panahon na gumagawa ang Diyos at inililigtas Niya ang sangkatauhan, lahat ay magbubunyag ng ilang tiwaling disposisyon. Pero hangga’t kayang tanggapin ng isang tao ang katotohanan at kaya niyang magsisi at magbago, puwede pa siyang iligtas. Hindi tinitingnan ng Diyos ang panandaliang pagbubunyag ng katiwalian ng isang tao; sinusukat at inilalarawan Niya sila batay sa kanilang palagiang pag-uugali at sa kanilang kalikasang diwa. Ang mga palaging nanggagambala at nanggugulo sa iglesia, na gumagawa ng maraming kasamaan at ayaw magsisi—ang diwa nila ay diwa ng isang masamang tao, at dapat silang paalisin at itiwalag. Hindi naaayon sa mga prinsipyo na paalisin ang isang tao dahil lang sa panandaliang pagbubunyag ng katiwalian! Pero pagkatapos ay naisip ko: “Tutal, hindi naman ako gumagawa ng ganoong klaseng tungkulin, kaya hindi ko nauunawaan ang marami sa mga prinsipyo. Kung basta-basta ako magsasalita, baka ako na ang sunod na imbestigahan. Paano kung mapaalis ako? Matatapos na ang paglalakbay ko sa pananalig kapag nagkagayon. ‘Mas kakaunti ang problema, mas mainam’; ‘Sa pag-iingat nagmumula ang kaligtasan.’ Kung paano ito pangasiwaan ni Li Jing at ng iba pa ay problema na nila; wala itong kinalaman sa akin. Basta hindi ako maimbestigahan, sapat na sa akin iyon.” Kaya, hindi ako umimik. Mula noon, sa tuwing may nagbabanggit tungkol sa pagpapaalis ng mga tao, iniiwasan ko ang paksa, takot na takot na kapag may nasabi akong mali ay ako na ang maging puntirya ng imbestigasyon.

Isang araw, nakatanggap ako ng sulat mula kay Li Jing na humihiling sa akin na magsulat ng ebalwasyon tungkol kay Wang Yu batay sa ilang pagpapamalas ng isang taong hindi naghahangad ng katotohanan na binuod niya sa sulat. Medyo nagulat ako nang mabasa ko iyon. Mahigit tatlong taon akong nakipagtulungan kay Wang Yu. Palagi siyang napaka-aktibo sa kanyang tungkulin at mayroon ngang medyo mapagmataas na disposisyon, pero hindi niya kailanman nilimitahan ang sinuman o ginulo ang gawain ng iglesia. Bakit siya iniimbestigahan? Hindi ko talaga maintindihan. Inatasan ako ng liham na isulat ang tungkol sa mga pagpapamalas ni Wang Yu ng hindi paghahangad sa katotohanan, kabilang ang hindi pagtanggap ng pagpupungos, pagiging mahilig makipagtalo, at pagprotekta sa sarili niyang mga interes. Sinabi rin doon na hindi ako puwedeng magsulat tungkol sa anupaman. Naisip ko, “Lahat naman ay nagbubunyag ng ganitong mga uri ng katiwalian sa ilang antas. Kung susulat ako ng ebalwasyon batay lang dito, magiging lubos itong negatibo. Hindi tama iyon! Hindi ba’t dapat ang ebalwasyon ay batay sa personal mong nakita, isang obhetibo at patas na salaysay ng mga kalakasan at kahinaan ng isang tao? Bakit mga kahinaan lang niya ang pinapasulat sa akin at hindi ang mga kalakasan niya? Mukhang hindi maganda ang impresyon ng lider kay Wang Yu. Nanganganib talaga siyang mapaalis sa pagkakataong ito.” Sa pag-iisip nito, nagsimula akong mag-alala para kay Wang Yu. Paulit-ulit kong binasa ang sulat, sa isip-isip ko, “Si Li Jing ang pangunahing sumusubaybay sa gawaing ito. Siya ang lider ng distrito, at isa lang akong ordinaryong mananampalataya. Wala akong panama sa kanya. Hindi ako puwedeng gumawa ng gulo sa ganitong kritikal na panahon. Mas mabuti pang isulat ko na lang ito.” Pero nang magsimula akong magsulat, natigilan ako. Naisip ko kung paanong kapag pinupungusan si Wang Yu, minsan ay nagiging depensibo siya at sumasagot, pero pagkatapos, nagagawa niyang hanapin ang katotohanan, pagnilayan ang sarili niya, at magkamit ng kaunting kaalaman sa sarili. Nagpapakita rin siya ng kaunting pagbabago at pagpasok, at karaniwan niyang pinoprotektahan ang mga interes ng iglesia. Hindi ba’t lahat ng ito ay mga pagpapamalas ng paghahangad sa katotohanan? Pero gusto lang ni Li Jing na isulat ko ang tungkol sa mga pagpapamalas ng hindi niya paghahangad ng katotohanan. Paano ko isusulat iyon? Pagkatapos ay naisip ko: “Kilalang mabuti ni Li Jing si Wang Yu. Hinihiling ba niya sa akin ang impormasyong ito dahil may natuklasan siyang problema sa kanya? Bakit nga ba siya mag-iimbestiga tungkol sa kanya? Napakakaunti ng nauunawaan ko sa katotohanan, mahina ang pagkilatis ko, at maaaring hindi tumpak ang perspektiba ko. Mabuti pang hindi ko basta-basta ibigay ang opinyon ko. Isa siyang nakatataas na lider; mas marami na siyang hinarap na isyu at mas marami nang nakasalamuhang tao. Baka iba ang anggulo ng pagtingin niya sa mga bagay kaysa sa akin. Bukod pa rito, paano kung may masabi akong hindi tumpak? Sasabihin ni Li Jing, ‘Napakatagal mo nang nananampalataya sa Diyos pero hindi mo pa rin nauunawaan ang katotohanan. Napakatagal mo nang nakikipagtulungan kay Wang Yu pero wala ka man lang kahit kaunting pagkilatis? Napakagulo ng isip mo!’ Sa ngayon, iniimbestigahan ni Li Jing ang sinumang nagbubunyag ng katiwalian. Kung makita niyang magulo ang isip ko at wala akong pagkilatis, iimbestigahan din kaya niya ako? Hindi ba’t manganganib ako kapag nagkagayon? Puwede akong mapaalis anumang oras, at masisira ang pagkakataon kong maligtas. Kailangan kong mag-ingat! Ang pinakaapurahang bagay sa ngayon ay ingatan ang sarili ko at huwag basta magsalita ng opinyon. Kung malalantad ko ang sarili kong mga problema at mapaalis ako, wala akong mabuting kalalabasan.” Kaya, sinubukan kong alamin kung paano isusulat ang tungkol sa mga pagpapamalas ni Wang Yu ng hindi paghahangad sa katotohanan, tulad ng hinihiling sa sulat. Pero habang nagsusulat ako, mas lalo kong naramdaman na nagbubunyag lang si Wang Yu ng ilang katiwalian, at nagnilay siya at nakilala niya ang kanyang sarili pagkatapos. Huminto ako sa kalagitnaan, iniisip ko, “Ang mga isinusulat kong ito ay hindi mga pagpapamalas ng hindi niya paghahangad sa katotohanan. Hindi ba’t pagkontra lang ito kay Li Jing?” Kaya, nakipagkompromiso ako at nagsulat pa nang kaunti tungkol sa mga pagbubunyag ng katiwalian ni Wang Yu. Pero pagdating sa dulo, kung saan kailangan kong sabihin ang sarili kong pananaw, nag-atubili na naman ako. “Kung sasabihin kong hindi hinahangad ni Wang Yu ang katotohanan, labag iyon sa konsensiya ko. Ang pagsupil sa aking konsensiya at hindi pagsasabi ng totoo ay magiging isang pagsalangsang sa harap ng Diyos! Pero kung sasabihin kong hinahangad niya ang katotohanan, magiging iba iyon sa pananaw ni Li Jing. Kung bubuo siya ng opinyon tungkol sa akin at pagkatapos ay iimbestigahan ako, manganganib ako. Mas mabuting ingatan ko ang sarili ko at huwag masangkot dito.” Kaya, isinulat ko ang mga salitang: “Hindi ko siya makilatis.” Naisip ko, “Kung hinahangad ba ni Wang Yu ang katotohanan o hindi, na kay Li Jing na ang pagsusuri at pagpapasya. Hindi ako basta bubuo ng mga kongklusyon.” Noong panahong iyon, inisip ko pa na napakatalino ko. At nang ganoon-ganoon lang, isinumite ko ang ebalwasyon. Hindi nagtagal, tinanggal si Wang Yu sa kanyang tungkulin ng pangangaral ng ebanghelyo sa hindi malamang mga dahilan. Noong panahong iyon, nakita ko na medyo negatibo siya at hindi masyadong nagsasalita. Medyo hindi ako mapalagay, pero naisip ko, “Hindi naman dahil sa ebalwasyon ko lang kaya nangyari ito,” kaya hindi ko pinagnilayan ang sarili kong problema.

Pagkaraan ng ilang panahon, isang nakatataas na lider ang dumating para imbestigahan ang sitwasyon sa gawain ng pag-aalis. Nalaman nila na may ilang kapatid na pinaalis dahil lang sa pagbubunyag ng ilang katiwalian, at resulta pala ito ng arbitraryo at sutil na pagkilos ng lider ng distrito na si Li Jing at ng mga namamahala sa gawain ng pag-aalis, hindi ayon sa mga prinsipyo. Pagkatapos ng beripikasyon, ang mga kapatid na ito na maling pinaalis ay tinanggap pabalik sa iglesia. Tungkol naman kay Li Jing, wala siyang pinagsisihan sa ginawa niya at nakipagtalo pa at sinubukang pangatwiranan ang kanyang mga kilos. Sa huli, tinukoy siya bilang isang anticristo at pinatalsik. Tinanggal din ang ilan sa mga tauhan na responsable sa gawain ng pag-aalis. Pagkatapos bumalik ni Wang Yu sa iglesia, gumanap siya ng tungkuling nakabatay sa teksto. Sa isang pagtitipon, ibinahagi ni Wang Yu ang kanyang pagkaunawang batay sa karanasan mula sa panahong iyon. Sinabi niya na noong una niyang mapansin na nagbago ang saloobin sa kanya ng mga kapatid, alam niyang iniimbestigahan siya. Ang isipin na pagkatapos ng napakaraming taon ng pananalig ay nahaharap na siya ngayon sa pagpapaalis, na malapit nang matapos ang kanyang paglalakbay sa pananalig, ay nagparamdam sa kanya ng lubos na kawalan ng pag-asa, pasakit, at pagpapahirap. Hindi siya makakain o makatulog. Pero alam niya na ang pagharap sa gayong sitwasyon ay hindi nagkataon lamang, at handa siyang magpasakop, matuto ng kanyang mga leksyon, at pagnilayan at kilalanin ang sarili. Pagkatapos, nagnilay siya sa ilan sa sarili niyang mga pagpapamalas ng hindi pagtanggap sa katotohanan at pagkakaroon ng mapagmataas na disposisyon. Sinabi niya na dati, iniisip niya na mas marami siyang nagagawang tungkulin kaysa sa iba, na mas marami siyang nauunawaang katotohanan kaysa sa kanila, at palagi niyang nararamdaman na magaling siya. Minamaliit pa nga niya ang mga kapatid kapag nakakakita siya ng mga paglihis sa kanilang mga tungkulin. Sinabi niya na kung hindi siya tinanggal sa kanyang tungkulin sa pagkakataong ito, hinding-hindi niya tunay na mapagninilayan ang kanyang sarili. Naramdaman niyang dahil sa pagiging labis na tiwali at mapaghimagsik, kahit na mapaalis siya, iyon ay pagiging matuwid ng Diyos, at hindi siya dapat magreklamo…. Pagkarinig sa kanyang pagbabahagi, matagal akong hindi mapakali at nakaramdam ako ng malalim na paninisi sa sarili. Tinanong ko ang sarili ko, “Hindi ba’t may pananagutan din ako sa pagdurusa ni Wang Yu sa panahong ito? Paano ako kumilos sa bagay na ito? Bakit hindi ko isinulat ang tunay kong mga iniisip? Bakit ko isinulat ang mga salitang, ‘Hindi ko siya makilatis’? Bakit wala akong pagpapahalaga sa katarungan? Paano inilalarawan ng Diyos ang ganitong uri ng pag-uugali?” Sa sandaling naisip ko ang mga bagay na ito, parang tinutusok ng karayom ang puso ko. Nanalangin ako sa Diyos, “O Diyos, malinaw kong alam na si Wang Yu ay hindi isang taong hindi naghahangad ng katotohanan, pero hindi ko malinaw na ipinahayag ang aking pananaw. Anong tiwaling disposisyon ang kumokontrol sa akin? O Diyos, pakiusap, gabayan Mo ako na makilala ang aking sarili.”

Isang araw, nabasa ko ang isang sipi ng mga salita ng Diyos na lubos na nakaantig sa akin. Sabi ng Makapangyarihang Diyos: “May mga mapagpalugod ng mga tao sa bawat iglesia. … Ang mga taong ito ay hindi naghahangad sa katotohanan; ang gusto lang nila ay mamuhay nang magaan, nag-iimbot ng kaginhawahan sa laman. Masyado silang makasarili at tuso. Marami bang gayong tao sa lipunan? Anumang pampolitikang partido ang nasa kapangyarihan, kahit sino ang nasa posisyon, sila ay gustong-gusto ng mga tao, mahusay nilang napapamahalaan ang kanilang mga ugnayang panlipunan, at namumuhay sila nang komportable; kahit anong kilusang pampolitika ang lumitaw, hindi sila naiipit dito. Anong uri ng mga tao ito? Ang mga ito ang pinakamapanlinlang, pinakatusong mga tao, kilala bilang ‘mga tusong tao’ at ‘mga matandang ahas.’ Namumuhay sila ayon sa mga pilosopiya ni Satanas, nang wala ni katiting na prinsipyo. Kung sino man ang nasa kapangyarihan, iyon ang kanilang binibigyang-layaw, binobola, pinupuri ang mga nagawa nito. Wala silang ibang ginagawa kundi ipagtanggol ang mga nakatataas sa kanila, at hindi nila kailanman sinasalungat ang mga ito. Gaano man kalaki ang kasamaang ginagawa ng mga nakatataas sa kanila, hindi nila ito sinasalungat ni sinusuportahan, kundi itinatago nila ang kanilang mga iniisip sa kanilang kaibuturan. Gustong-gusto sila ng mga tao kahit sino pa ang nasa kapangyarihan. Gusto ni Satanas at ng mga diyablong hari ang ganitong uri ng tao. Bakit gusto ng mga diyablong hari ang ganitong uri ng tao? Dahil hindi nila sinisira ang mga gawain ng mga diyablong hari at hindi sila nagiging banta sa mga ito. Walang prinsipyo ang ganitong uri ng tao at walang batayan sa kanilang sariling asal, at walang integridad at dignidad; sumusunod lamang sila sa mga kalakaran ng lipunan at yumuyukod sa mga diyablong hari, umaayon sa mga panlasa ng mga ito. Hindi ba’t mayroon ding gayong mga tao sa iglesia? Maaari bang maging mga mananagumpay ang gayong mga tao? Mabubuting sundalo ba sila ni Cristo? Mga saksi ba sila sa Diyos? Kapag nagpapakita ng kanilang kapangyarihan ang mga masamang tao at anticristo at ginugulo nila ang gawain ng iglesia, makakaya bang tumindig ng gayong mga tao at makipaglaban sa kanila, ilantad, kilatisin, at itakwil sila, itigil ang kanilang masasamang gawa at magpatotoo sa Diyos? Tiyak na hindi. Ang mga tusong tao na ito ay hindi iyong mga gagawing perpekto o ililigtas ng Diyos. Hindi sila kailanman nagpapatotoo sa Diyos o hindi nila kailanman itinataguyod ang mga interes ng Kanyang sambahayan. Sa nakikita ng Diyos, ang mga taong ito ay hindi iyong mga sumusunod o nagpapasakop sa Kanya, kundi mga taong bulag na sumusunod sa karamihan sa paggawa ng gulo, mga miyembro ng pangkat ni Satanas—sila ang mga ititiwalag Niya kapag natapos na ang Kanyang gawain. Hindi pinahahalagahan ng Diyos ang gayong mga hamak na tao. Wala sila ng katotohanan o buhay; sila ay mga hayop at diyablo; hindi sila karapat-dapat sa pagliligtas ng Diyos at sa pagtatamasa ng pagmamahal Niya. Kaya, madaling isinasantabi at itinitiwalag ng Diyos ang mga gayong tao, at dapat na maagap silang paalisin ng iglesia bilang mga hindi mananampalataya. … Pinapasok ng mga ganitong uri ng tao ang sambahayan ng Diyos upang manood lamang ng komosyon at bulag na sumunod sa karamihan sa paggawa ng gulo. Wala silang pagpapahalaga sa katarungan at walang pagpapahalaga sa responsabilidad; wala man lang silang simpatya para sa mabubuting tao na pinipinsala ng masasamang tao. Pinakaangkop na tawagin ang mga gayong tao na mga diyablo at Satanas. Kung ilalantad ng isang taong may pagpapahalaga sa katarungan ang masasamang tao, hindi man lang sila papalakpak o susuporta rito. Kaya, huwag kailanman pagkatiwalaan ang mga taong ito; sila ay mga tusong tao, mga balimbing, mga matandang ahas. Hindi sila mga taos-pusong mananampalataya sa Diyos kundi mga alipin ni Satanas. Hindi kailanman maliligtas ang mga taong ito, at ayaw sa kanila ng Diyos; ito ang malinaw na pagnanais ng Diyos” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa (19)). Isinisiwalat ng Diyos na ang mga taong madaya ay hindi sinsero sa sinuman; sila ay tuso at mapanlinlang, at eksperto sila sa pagtingin kung saang direksyon ang ihip ng hangin. Wala silang mga prinsipyo o pinakamababang pamantayan sa kanilang sariling asal at hindi sila mapagkakatiwalaan. Lalo na noong nabasa ko ang mga salitang ito ng Diyos: “Huwag kailanman pagkatiwalaan ang mga taong ito; sila ay mga tusong tao, mga balimbing, mga matandang ahas. Hindi sila mga taos-pusong mananampalataya sa Diyos kundi mga alipin ni Satanas. Hindi kailanman maliligtas ang mga taong ito, at ayaw sa kanila ng Diyos; ito ang malinaw na pagnanais ng Diyos,” labis na nasaktan ang puso ko. Naramdaman kong ganoon mismo akong uri ng tao. Sa pagninilay sa sarili ko, nakita ko na matapos paalisin ni Li Jing ang mga kapatid na iyon na nagbunyag lang ng ilang katiwalian, nagsimula akong mag-alala na baka ako rin ay mapaalis balang araw. Kaya nagsimula akong tingnan kung sa aling direksyon umiihip ang hangin. Malinaw kong nakita na hindi sinusunod ni Li Jing ang mga prinsipyo sa pagpapaalis ng mga tao, at nagkaroon ako ng mga pagdududa sa aking puso nang marinig ko ang mga maling kaisipan na ikinakalat niya. Gayumpaman, kumilos ako na parang duwag, nagtatago sa aking talukab at hindi hinuhusgahan kung ano ang tama o mali. Iniiwasan ko pa nga ang paksa at maingat akong nananahimik sa tuwing may naririnig akong nag-uusap tungkol sa gawain ng pag-aalis. Nang hilingin sa akin ni Li Jing na isulat ang ebalwasyon ni Wang Yu, sa halip na isulat ang mga katunayan ng sitwasyon ayon sa pagkakaunawa ko sa mga ito batay sa mga prinsipyo, sinubukan kong hulaan ang opinyon ni Li Jing tungkol sa kanya. Natakot ako na kung iba ang pananaw ko sa kanya, iimbestigahan din ako. Kaya pinili ko ang gitnang landas, nagsulat ng ilang mabuting bagay at ilang masamang bagay, inilalarawan lamang ang takbo ng mga pangyayari nang hindi ipinapahayag ang sarili kong pananaw. Alam na alam ko na hindi dapat puntiryahin si Wang Yu para paalisin, at alam kong hindi sinusunod ni Li Jing ang mga prinsipyo sa pag-iimbestiga at pagpapaalis ng mga tao. Pero nagpalakas ako sa makapangyarihan, kumikilos ayon sa mga satanikong pilosopiya tulad ng “Ang matalinong tao ay nagpapasakop sa mga sitwasyon” at “Ang matitinong tao ay mahusay sa pag-iingat sa sarili.” Para protektahan ang sarili ko, pinili ko ang gitnang landas, sinisikap na huwag makasakit o mapasama ang loob ninuman, at sinabi ko na lang na hindi ko siya makilatis. Sa ganoong paraan, kung mali ang pagpapaalis kay Wang Yu, responsabilidad iyon ni Li Jing, at wala itong kinalaman sa akin. Napakatuso ko! Hindi ba’t isa lang akong taong tuso? Sa isang bagay na kasingsimple ng pagsulat ng ebalwasyon, piniga ko ang utak ko sa pagsisikap na palugurin ang lahat. Napakatuso at napakamapanlinlang ko! Para maiwasan ang anumang kawalan sa sarili kong mga interes, minanipula ko ang isip ng iba at gumamit ako ng mga panlalansi, hindi kailanman sinasabi kung ano talaga ang nasa isip ko, at sa halip ay nagsasabi ng mga malabo at hindi malinaw na bagay. Paano iyon naiiba sa pagsasalita ni Satanas? Naisip ko kung paano tinanong ng Diyos si Satanas: “Saan ka nanggaling?” (Job 1:7). Pagkatapos ay sumagot si Satanas, “Sa pagpaparoo’t parito sa lupa, at sa pagmamanhik-manaog doon” (Job 1:7). Ang sagot ni Satanas sa tanong ng Diyos ay hindi malinaw, kaya imposibleng maunawaan ang totoo rito. Ganoon din ako. Malinaw kong alam na hinahangad ni Wang Yu ang katotohanan at naisulat ko pa ang ilan sa kanyang mga pagpapamalas ng paghahangad sa katotohanan, pero nagsabi pa rin ako ng mga hindi malinaw at malabong bagay tulad ng “Hindi ko siya makilatis.” Napakatuso at napakamapanlinlang ko! Habang mas nagninilay ako, mas lalo akong nasusuklam sa sarili ko. Labis akong nahiya at napahiya na hindi ko magawang tingnan si Wang Yu.

Sa aking mga espirituwal na debosyon, nabasa ko ang isang sipi ng mga salita ng Diyos na naglalantad sa mga huwad na lider na partikular na nauugnay sa aking kalagayan. Sabi ng Makapangyarihang Diyos: “May ilan ding huwad na lider na may kaunting kakayahan at nakakagawa ng kaunting gawain, at may kaunting kaalaman tungkol sa mga prinsipyo ng pangangasiwa sa bawat uri ng tao. Gayumpaman, takot silang mapasama ang loob ng mga tao, kaya kapag natutuklasan nila ang masasamang tao at mga anticristo na nagdudulot ng mga paggambala at panggugulo, hindi sila naglalakas-loob na ilantad, pigilan, o limitahan ang mga ito. Namumuhay sila ayon sa mga satanikong pilosopiya, at nagbubulag-bulagan sila sa mga usaping pakiramdam nila ay walang kinalaman sa kanila. Wala talaga silang pakialam kung ano ang mga resulta ng gawain ng iglesia, o kung gaano naaapektuhan ang buhay pagpasok ng hinirang na mga tao ng Diyos; iniisip nilang walang kinalaman sa kanila ang mga gayong bagay. Kaya, sa panahon ng pamumuno ng gayong huwad na lider, hindi napapanatili ang normal na kaayusan ng buhay iglesia, at hindi napoprotektahan ang mga tungkulin at buhay pagpasok ng hinirang na mga tao ng Diyos. Ano ang kalikasan ng problemang ito? Hindi ito kaso kung saan hindi magawa ng mga huwad na lider ang gawain nila dahil mahina ang kakayahan nila; ito ay dahil mababa ang pagkatao nila, at wala silang konsensiya at katwiran, kaya hindi sila gumagawa ng tunay na gawain. Sa anong paraan nagiging huwad ang mga huwad na lider? Wala silang konsensiya at katwiran ng pagkatao; samakatwid, sa panahon ng paggawa nila bilang lider, hindi talaga nalulutas ang isyu ng masasamang tao at mga anticristo na nanggagambala at nanggugulo sa gawain ng iglesia. Labis na napipinsala ang ilang kapatid, at ang gawain ng iglesia ay nagdurusa rin ng malalaking kawalan. Kapag napapansin ng ganitong uri ng huwad na lider ang isang problema, kapag nakikita nila ang isang masamang tao o anticristong nagdudulot ng pagkagambala o kaguluhan, alam nila kung ano ang responsabilidad nila, kung ano ang dapat nilang gawin, at kung paano nila ito dapat gawin, pero wala talaga silang ginagawa, at nagkukunwari pa nga silang walang alam, ganap nilang binabalewala ito, at hindi nila inuulat ang usapin sa mga nakakataas sa kanila. Nagpapanggap silang walang alam at walang nakikita, hinahayaan ang masasamang tao at mga anticristo na gambalain at guluhin ang gawain ng iglesia. Hindi ba’t may problema sa pagkatao nila? Hindi ba’t kauri sila ng masasamang tao at mga anticristo? Anong prinsipyo ba ang kanilang pinanghahawakan bilang lider? ‘Hindi ako nagdudulot ng anumang pagkagambala o kaguluhan, pero hindi ako gagawa ng anumang bagay na makapagpapasama ng loob, o anumang bagay na makakasakit sa dignidad ng iba. Tukuyin man ako bilang isang huwad na lider, hindi pa rin ako gagawa ng anumang bagay na makapagpapasama ng loob. Kailangan kong ipaghanda ang sarili ko ng daan palabas.’ Anong uri ng lohika ito? Ito ang lohika ni Satanas. At anong uri ng disposisyon ito? Hindi ba’t napakatuso at napakamapanlinlang nito? Hindi tapat kahit bahagya man ang gayong tao sa kanyang pagtrato sa atas ng Diyos; palagi siyang tuso at madaya sa pagganap sa kanyang tungkulin, na may napakaraming hindi kanais-nais na kalkulasyon, iniisip ang kanyang sarili sa lahat ng bagay. Hindi man lang niya iniisip ang gawain ng iglesia at walang-wala siyang konsensiya o katwiran. Siya ay lubos na hindi karapat-dapat na maglingkod bilang isang lider ng iglesia. Ang mga gayong tao ay walang kahit katiting na pasanin para sa gawain ng iglesia o sa buhay pagpasok ng hinirang na mga tao ng Diyos. Ang iniintindi lang nila ay ang sarili nilang mga interes at pagtatamasa; nakatuon lang sila sa pagpapasasa sa mga pakinabang ng katayuan, nang walang anumang pakialam sa kondisyong kinalalagyan ng hinirang na mga tao ng Diyos. Hindi ba’t ito ang pinakamakasarili at pinakakasuklam-suklam na tao? Kahit kapag may natutuklasan silang masasamang tao at mga anticristo na nanggugulo sa gawain ng iglesia, hindi nila ito binibigyang-pansin, para bang walang kinalaman sa kanila ang mga usaping ito. … Sa huli, tinukoy Ko ang ganitong uri ng tao nang ganito: Maaaring wala siyang malalaking pagkakamali, pero napakatuso at napakamapanlinlang niya; wala siyang inaakong anumang responsabilidad, hinding-hindi rin niya itinataguyod ang gawain ng iglesia—wala siyang pagkatao. Pakiramdam Ko, para siyang isang hayop—dahil sa kanyang pagkatuso, para siyang isang soro. Sinasabi ng mga tao na tuso ang mga soro, pero sa katunayan, ang mga taong ito ay mas tuso pa kaysa sa mga soro” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa (20)). Sa pamamagitan ng paghahambing ng aking sarili sa mga salita ng Diyos, nagkamit ako ng kaunting kaalaman tungkol sa aking sarili. Bakit ko isinulat sa ebalwasyon na hindi ko siya makilatis? Dahil ba talaga sa hindi ko kaya? Hindi. Malinaw kong nakita na may mga paglihis sa kung paano iniimbestigahan ni Li Jing ang mga tao, at nakita ko rin na si Wang Yu ay nagbubunyag lang ng ilang katiwalian at hindi dapat naging puntirya para sa pag-aalis. Pero natakot ako na ako mismo ay masangkot at maimbestigahan, kaya hindi ako nangahas na magsabi ng totoo. Hindi ako nangahas na magsalita nang maharap sa isang bagay na hindi naaayon sa mga prinsipyo. Wala akong pagpapahalaga sa katarungan. Nakita ko na ang aking kalikasan ay talagang makasarili at kasuklam-suklam, tuso at mapanlinlang, at wala akong anumang konsensiya o katwiran. Naisip ko kung bakit gusto ng Diyos ang matatapat na tao. Ito ay dahil ang matatapat na tao ay mabait ang puso at matuwid. Sila ay patas at makatarungan sa kanilang mga salita at gawa, mayroon silang pagpapahalaga sa katarungan, hindi nila isinasaalang-alang ang kanilang sariling mga interes, at hindi sila natatakot sa kapangyarihan o katayuan. Sa mga kritikal na sandali, kaya nilang manindigan upang itaguyod ang mga prinsipyo at ipagtanggol kung ano ang tama. Ang gayong mga tao ay nagtataglay ng pagkatao at ng may-takot-sa-Diyos na puso. Pero wala ni anumang wangis ng isang matapat na tao sa aking mga kilos at pag-uugali. Ang iniisip ko lang ay protektahan ang sarili kong mga interes, nang walang anumang pagsasaalang-alang sa iba. Nakita kong tinanggal sa tungkulin si Wang Yu at namumuhay sa pasakit, pero nanatili akong walang pakialam, walang kahit katiting na kabaitan o simpatya. Naisip ko ang mga salita ng Diyos: “Dapat mong malaman na ang natatamo Ko ay puro at dalisay na ginto, hindi buhangin. Paano makakapanatili ang masasama sa Aking sambahayan? Paano Ko matitiis ang mga soro na namumuhay bilang mga parasito sa Aking paraiso?” (Ang Salita, Vol. I. Ang Pagpapakita at Gawain ng Diyos. Dumadagundong ang Pitong Kulog—Nagpopropesiya na ang Ebanghelyo ng Kaharian ay Lalaganap sa Buong Sansinukob). Ang Diyos ay banal, at hinding-hindi Niya papayagan ang sinumang may tuso at mapanlinlang na disposisyon na manatili sa Kanyang sambahayan. Noon, hindi ko maintindihan kung ano ang tinutukoy na “mga soro” sa mga salita ng Diyos. Pero ngayon, sa pamamagitan ng pagbubunyag ng mga katunayan, nakita kong ang sarili kong kalikasan ay mapanlinlang at tuso, at na ako mismo ang uri ng taong inilalantad ng Diyos bilang isang “soro.” Saka ko lang nakita ang sarili kong pangit na kaluluwa, na walang anumang katwiran ng tao. Nahiya ako at wala akong mukhang maipakita, at gusto ko na lang na lamunin ako ng lupa. Nanalangin ako sa Diyos, “O Diyos, nananampalataya ako sa Iyo, pero bigo akong isagawa ang mga salita Mo. Ang mga kilos ko ay nagbigay-kahihiyan sa pangalan Mo. O Diyos, handa akong magsisi at magsabuhay ng isang tunay na wangis ng tao. Pakiusap, gabayan Mo ako.”

Kalaunan, nabasa ko ang isa pang sipi ng mga salita ng Diyos at naunawaan ko kung paano ko dapat tratuhin ang mga lider at manggagawa. Sabi ng Makapangyarihang Diyos: “Ano ang saloobing dapat taglayin ng mga tao pagdating sa kung paano tratuhin ang isang lider o manggagawa? Kung tama at alinsunod sa katotohanan ang ginagawa ng isang lider o manggagawa, maaari mo siyang sundin; kung mali at hindi alinsunod sa katotohanan ang ginagawa niya, hindi mo siya dapat sundin at maaari mo siyang ilantad, salungatin at maaari kang maghayag ng ibang opinyon. Kung hindi siya nakakagawa ng aktuwal na gawain o gumagawa siya ng masasamang gawa na nagsasanhi ng kaguluhan sa gawain ng iglesia, at nabunyag na isang huwad na lider, isang huwad na manggagawa o isang anticristo, maaari mo siyang kilatisin, ilantad at iulat. Gayunman, hindi nauunawaan ng ilang taong hinirang ng Diyos ang katotohanan at lalo nang napakaduwag; natatakot silang masupil at mapahirapan ng mga huwad na lider at anticristo, kaya hindi sila nangangahas na itaguyod ang mga prinsipyo. Sinasabi nila, ‘Kung patatalsikin ako ng lider, tapos na ako; kung hihikayatin niyang ilantad o talikuran ako ng lahat, hindi ko na magagawang manampalataya sa Diyos. Kung patatalsikin ako sa iglesia, hindi ako gugustuhin at hindi ako ililigtas ng Diyos. At hindi ba’t mawawalan ng saysay ang aking pananalig?’ Hindi ba katawa-tawa ang gayong pag-iisip? May tunay bang pananalig sa Diyos ang gayong mga tao? Kakatawanin ba ng isang huwad na lider o anticristo ang Diyos kapag pinatalsik ka niya? Kapag pinahirapan at pinatalsik ka ng isang huwad na lider o anticristo, kagagawan ito ni Satanas, at wala itong kinalaman sa Diyos; kapag inaalis o pinatatalsik ang mga tao mula sa iglesia, nakaayon lamang ito sa mga layunin ng Diyos kapag magkasamang nagdesisyon ang iglesia at ang lahat ng taong hinirang ng Diyos, at kapag ang pag-aalis o pagpapatalsik ay lubos na nakaayon sa mga pagsasaayos ng gawain ng sambahayan ng Diyos at sa mga katotohanang prinsipyo ng mga salita ng Diyos. Paanong ang mapatalsik ng isang huwad na lider o anticristo ay mangangahulugan na hindi ka maliligtas? Pang-uusig ito ni Satanas at ng anticristo, at hindi nangangahulugan na hindi ka maililigtas ng Diyos. Maliligtas ka man o hindi ay depende na sa Diyos. Walang taong kalipikadong magdesisyon kung maaari ka bang iligtas ng Diyos. Dapat malinaw ito sa iyo. At para tratuhin ang pagpapatalsik sa iyo ng isang huwad na lider o anticristo bilang pagpapatalsik ng Diyos—hindi ba ito maling pag-unawa sa Diyos? Maling pag-unawa ito. At hindi lamang ito maling pag-unawa sa Diyos, kundi paghihimagsik din laban sa Diyos. Medyo paglapastangan din ito sa Diyos. … Pinatutunayan nito na hindi ka naniniwalang naghahari ang katotohanan sa sambahayan ng Diyos, ipinapakita nito na wala kang tunay na pananalig sa Diyos, na hindi ka isang taong tunay na nananampalataya sa Diyos. Kung nagtitiwala ka sa pagkamakapangyarihan-sa-lahat ng Diyos, bakit ka natatakot sa pagganti ng isang huwad na lider o anticristo? Mapagpapasyahan ba niya ang iyong kapalaran? Kung may kakayahan kang makakilala, at natukoy mong salungat ang kanilang mga ikinikilos sa katotohanan, bakit hindi ka makipagbahaginan sa mga taong hinirang ng Diyos na nakauunawa sa katotohanan? May bibig ka naman, kaya bakit hindi ka naglalakas-loob na magsalita? Bakit takot na takot ka sa isang huwad na lider o anticristo? Pinatutunayan nitong duwag ka, walang silbi, isang kampon ni Satanas” (Ang Salita, Vol. IV. Paglalantad sa mga Anticristo. Ikatlong Aytem: Inihihiwalay at Binabatikos Nila ang mga Naghahangad sa Katotohanan). Napakalinaw itong sinasabi ng mga salita ng Diyos! Sa sambahayan ng Diyos, ang katotohanan ang naghahari; hindi sinumang lider sa anumang antas ang may huling salita. Kung ang mga kilos ng isang lider ay naaayon sa mga katotohanang prinsipyo, dapat tayong tumanggap at magpasakop. Pero kung hindi kumikilos ang isang lider ayon sa mga prinsipyo at sa halip ay nilalabag ang katotohanan, dapat nating itaguyod ang mga katotohanang prinsipyo, ilantad at pigilan sila, at tuparin ang sarili nating responsabilidad. Miyembro ako ng sambahayan ng Diyos, at responsabilidad at tungkulin kong protektahan ang mga interes nito. Kapag nakakakita ako ng isang lider na kumikilos laban sa mga prinsipyo, hindi ako dapat tumayo sa isang tabi. Dapat kong itaguyod ang katotohanan at katarungan, taglayin ang lakas ng loob na isagawa ang katotohanan, at tuparin ang aking responsabilidad. Kung hindi, isa lang akong duwag at walang kuwenta. Matapos manampalataya sa Diyos sa loob ng napakaraming taon, hindi pa rin ako naniniwala na ang katotohanan ang naghahari sa sambahayan ng Diyos. Wala akong tunay na pananalig sa Diyos. Nang makita kong pinaaalis ang mga kapatid dahil sa isang panandaliang pagsalangsang o pagbubunyag ng katiwalian, mali kong pinaniwalaan na ang mga lider ang makapagpapasya sa kinabukasan, kapalaran, kalalabasan, at hantungan ng isang tao. Takot na takot ako na kung magiging pabaya ako kahit kaunti, sasamantalahin ni Li Jing ang ilang pagbubunyag ng aking katiwalian at paaalisin ako, na sisira sa aking pag-asa sa kaligtasan. Sinasabi ko lang na nananampalataya ako sa Diyos, pero wala Siyang puwang sa puso ko. Mali kong itinuring ang isang lider bilang ang may kataas-taasang kapangyarihan na nagpapasya sa aking kapalaran, at nakita ko ang kapangyarihan at katayuan bilang mas mataas kaysa sa anupaman. Hindi ko magawang maniwala sa matuwid na disposisyon ng Diyos at sa Kanyang pagkamakapangyarihan-sa-lahat at kataas-taasang kapangyarihan. Napakahangal ko at napakabulag, ako ay isang taong magulo ang isip! Sa katunayan, walang taong gumagawa ng masama ang makapananatiling matatag sa sambahayan ng Diyos; sa malao’t madali, mabubunyag at matitiwalag sila. Ang katotohanan ang naghahari sa sambahayan ng Diyos. Matuwid ang Diyos; hindi Niya gagawan ng mali ang isang mabuting tao, ni hindi Niya palalampasin ang isang masamang tao. Sa sambahayan ng Diyos, sinumang gumagawa ng maraming kasamaan at ayaw tumanggap ng katotohanan, lider man sila o ordinaryong mananampalataya, ay mabubunyag at matitiwalag sa huli. Pero para sa mga naghahangad ng katotohanan, kahit na maling pinaalis sila pansamantala ng mga huwad na lider at anticristo, hindi ibig sabihin na nawala na ang kanilang pag-asa sa kaligtasan. Ito ay dahil ang mga taong tunay na nananampalataya sa Diyos at naghahangad ng katotohanan ay hinding-hindi magtatatwa o lalayo sa Diyos, anuman ang kanilang mga kalagayan. Kahit na mapaalis sila, patuloy silang mananampalataya sa Diyos, gagampanan ang kanilang mga tungkulin, at hahanapin ang katotohanan para matutunan ang kanilang mga leksyon. Sa huli, tatanggapin pa rin sila pabalik sa iglesia. Kahit pa sumapit sa kanila ang mga sakuna, mapoprotektahan sila ng Diyos. Nakita ko na ang kalalabasan at hantungan ng bawat tao ay nasa mga kamay ng Diyos at hindi talaga nakadepende sa desisyon ng sinumang lider. Ang karanasang ito ay nagbigay sa akin ng tunay na pagkaunawa at pagpapahalaga sa matuwid na disposisyon ng Diyos. Higit pa riyan, nakita ko kung gaano ako kaaba at kahabag-habag, walang anumang katotohanang realidad. Isang maliit na pangyayari ang lubusang nagbunyag ng kasuklam-suklam kong pagkatao, ipinapakita sa akin kung gaano kababa ang aking karakter, na kaya kong gawin ang ganoong kasuklam-suklam na bagay para sa kapakanan ng sarili kong mga interes. Kinamuhian ko ang sarili ko sa hindi paghahangad ng katotohanan, at sa pamumuhay ayon sa mga satanikong lason nang walang anumang wangis ng tao. Taos-puso akong nanalangin sa Diyos sa pagsisisi, nagpasyang hanapin ang katotohanan at umasal at kumilos ayon sa mga hinihingi ng Diyos mula noon.

Kalaunan, nabasa ko ang isa pang sipi ng mga salita ng Diyos at nagkamit ako ng kaunting pagkaunawa kung paano itinatakda ng Diyos ang mga kalalabasan ng mga tao. Sabi ng Makapangyarihang Diyos: “Sa gawain ng Diyos sa mga huling araw, tinutukoy ng Diyos ang mga kalalabasan ng mga tao batay sa kanilang mga pagpapamalas. Alam ba ninyo kung ano ang tinutukoy ng mga ‘pagpapamalas’ dito? Maaaring isipin ninyo na ito ay tumutukoy sa mga tiwaling disposisyon na ibinubunyag ng mga tao habang gumagawa sila ng mga bagay-bagay, subalit hindi iyon ang aktuwal na tinutukoy nito. Ang mga pagpapamalas dito ay tumutukoy sa kung isinasagawa mo ba o hindi ang katotohanan; kung deboto ka ba o hindi habang ginagawa mo ang iyong tungkulin; ang iyong perspektiba sa likod ng pananampalataya sa Diyos, ang iyong saloobin tungkol sa Diyos, ang iyong kapasyahang dumanas ng mga paghihirap; ang iyong saloobin sa pagtanggap ng paghatol, pagkastigo, at pagpupungos; ang bilang ng malulubhang pagsalangsang na iyong nagawa; at ang lawak kung hanggang saan mo makakamit ang pagsisisi at pagbabago sa huli. Ang lahat ng ito, kapag pinagsama-sama, ang bumubuo sa iyong mga pagpapamalas. Ang mga pagpapamalas dito ay hindi tumutukoy sa kung gaano karaming tiwaling disposisyon ang naibunyag mo o sa kung gaano karaming masasamang bagay ang nagawa mo, kundi sa kung gaano karaming resulta ang nakamit mo at sa kung gaano kalaki ang totoong pagbabagong napagdaanan mo sa pananalig mo. Kung ang mga kalalabasan ng mga tao ay tinutukoy sa kung gaano karaming katiwalian sa kanilang kalikasan ang naibunyag, walang sinuman ang makakapagkamit ng kaligtasan, sapagkat ang lahat ng tao ay labis na tiwali, may satanikong kalikasan, at lumalaban sa Diyos. Nais ng Diyos na iligtas ang mga taong kayang tumanggap sa katotohanan at magpasakop sa Kanyang gawain. Gaano man karaming katiwalian ang kanilang ibinubunyag, hangga’t kaya nilang tanggapin sa huli ang katotohanan, kamtin ang tunay na pagsisisi, at sumailalim sa tunay na pagbabago, sila ay mga taong iniligtas ng Diyos” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Itinatakda ng Diyos ang kalalabasan at hantungan ng isang tao hindi sa pagtingin sa kung gaano karaming katiwalian ang ibinubunyag niya, kundi sa pagtingin kung mayroon siyang tunay na pagsisisi at pagbabago pagkatapos itong ibunyag. Gaano man karaming katiwalian ang ibunyag ng isang tao, hangga’t kaya niyang tanggapin ang katotohanan at tunay na magsisi, maliligtas siya. Inililigtas ng Diyos ang tao hanggang sa pinakaposibleng antas. Bawat isa sa atin ay magbubunyag ng maraming katiwalian habang sumusunod tayo sa Diyos. Kung itatakda ng Diyos ang ating mga kalalabasan batay sa dami ng katiwaliang ibinubunyag natin, walang sinuman sa atin ang maliligtas. Hindi ko hinanap ang mga katotohanang prinsipyo nang makaharap ako ng mga bagay-bagay. Sa pagsulat ng ebalwasyon, alam ko na ang pag-uugali ni Wang Yu ay isang pagbubunyag ng katiwalian at na hindi siya dapat naging puntirya ng pag-iimbestiga. Pero natakot akong mapasama ang loob ng lider at hindi ako nangahas na sabihin ang aking pananaw. Alang-alang sa sarili kong mabuting kalalabasan at hantungan, wala akong pakialam kung mabuhay o mamatay ang iba, na nag-iwan ng isang pagsalangsang at mantsa sa harap ng Diyos. Sa pag-iisip sa mga bagay na ito, nagpasya ako sa puso ko na hindi na mamumuhay ayon sa aking mapanlinlang na kalikasan.

Noong panahong iyon, pinagnilayan ko kung paano ko maiwawaksi ang aking tuso at mapanlinlang na tiwaling disposisyon. Nanalangin ako sa Diyos, hinihiling sa Kanya na gabayan ako na makahanap ng landas ng pagsasagawa. Isang araw, nakita ko ang isang sipi ng mga salita ng Diyos: “Bilang isang taong nananampalataya sa Diyos at tumatahak sa tamang landas sa buhay, kahit papaano ay dapat kang mamuhay nang may dignidad at magkaroon ng wangis ng tao, dapat kang umasal sa paraang itinuturing kang mapagkakatiwalaan at pinapahalagahan ka ng iba, dapat mong gawin ito sa paraang nararamdaman ng iba na may diwa sa iyong karakter at integridad, na tinutupad mo ang lahat ng iyong sinasabi, at na ang iyong salita ay iyong pananagutan. … Ang mga taong may dignidad ay pawang may kaunting personalidad, at minsan ay hindi sila nakakasundo ng iba, ngunit sila ay matatapat, at walang insinseridad o panlilinlang sa kanila. Sa huli, mataas ang tingin ng iba sa kanila, dahil kaya nilang isagawa ang katotohanan, matapat sila, sila ay may dignidad, integridad, at karakter, hindi nila kailanman sinasamantala ang ibang tao, tinutulungan nila ang mga tao kapag nasa alanganin ang mga ito, tinatrato nila ang mga tao nang may konsensiya at katwiran, at hindi nila agad na hinuhusgahan ang mga taong ito. Kapag sinusuri o tinatalakay ang tungkol sa isang tao, tumpak ang lahat ng sinasabi nila, sinasabi nila kung ano ang nalalaman nila at hindi sila nagsasalita tungkol sa mga bagay na hindi nila alam, hindi sila nagdadagdag ng kuwento, at maaaring magsilbing ebidensiya o sanggunian ang mga salita nila. Kapag sila ay nagsasalita at kumikilos, ang mga taong nagtataglay ng karakter ay may tendensiyang maging praktikal at mapagkakatiwalaan. Walang sinumang nagpapahalaga sa mga taong walang karakter, at walang sinumang nagbibigay-pansin, nagseseryoso, o nagtitiwala sa kanilang mga salita o kilos. Ito ay dahil nagsasabi sila ng napakaraming kasinungalingan at napakakaunting makatotohanang salita, ito ay dahil sa tuwing nakikisalamuha sila sa sinuman o gumagawa ng mga bagay para sa sinuman, wala silang sinseridad at sinusubukan nilang linlangin at lokohin ang taong iyon, at walang sinumang may gusto sa kanila. Nakatagpo na ba kayo ng sinuman na, sa mga mata ninyo, ay mapagkakatiwalaan? Iniisip ba ninyong karapat-dapat kayo sa tiwala ng ibang tao? Mapagkakatiwalaan ba kayo ng ibang tao? Kung may isang taong magtatanong sa iyo tungkol sa sitwasyon ng isang tao, hindi mo dapat suriin o husgahan ang taong iyon ayon sa sarili mong kagustuhan, at ang mga salita mo ay dapat obhetibo, tumpak, at naaayon sa mga katunayan. Dapat kang magsalita tungkol sa anumang nauunawaan mo, at hindi ka dapat magsalita tungkol sa mga bagay na hindi mo makita nang malinaw. Dapat maging makatarungan at patas ka sa taong iyon. Iyan ang responsableng paraan ng pagkilos” (Ang Salita, Vol. III. Ang mga Diskurso ni Cristo ng mga Huling Araw. Sa Pamamagitan Lang ng Pagiging Isang Matapat na Tao Makapagsasabuhay ng Tunay na Wangis ng Tao ang Isang Tao). Sa pagninilay sa Kanyang mga salita, naunawaan ko na ang normal na pagkatao na hinihingi ng Diyos na isabuhay natin ay isang pagkatao kung saan mayroon tayong integridad, dignidad, nagsasalita batay sa mga katunayan, hindi nagpapalabis o nagbabawas, at responsable sa ating mga kilos. Ang gayong mga tao ay matapat at mabait ang puso, hindi sila kailanman nangmamanipula o nanlalansi, mayroon silang sinserong saloobin sa mga tao at mga bagay-bagay, at mapagkakatiwalaan sila. Mula sa mga salita ng Diyos, nakahanap ako ng direksyon kung paano umasal. Alam kong dapat akong magsalita at kumilos nang matapat ayon sa mga hinihingi ng Diyos, upang mapagkatiwalaan ng iba at mapanatag ang kalooban ng Diyos. Kapag kailangan kong ipahayag ang aking pananaw, dapat akong magsalita ng totoo at ipaalam sa iba ang aking mga totoong opinyon at iniisip.

Pagkatapos niyon, nagsimula akong tumuon sa pagpasok sa katotohanan sa aspekto ng pagiging isang matapat na tao sa aking tungkulin. Minsan, tinanong ako ng superbisor tungkol sa sitwasyon ng dalawang miyembro ng aking pangkat, at sinabi na kung hindi sila angkop, kailangang agad na baguhin ang pagkakatalaga ng kanilang tungkulin. Naisip ko, “May ideya rin ang superbisor kung kumusta ang paggawa ng dalawang ito sa kanilang mga tungkulin kamakailan. Kung iba ang pananaw ko sa kanya, hindi ba’t sasabihin niya na kulang ako sa pagkilatis at hindi ko alam kung paano tingnan ang mga tao o mga bagay-bagay? Sasabihin ba niya na mahina ang kakayahan ko at hindi ako angkop na maging lider ng pangkat? Hayaan na nga. Mas mabuting huwag na lang akong magsalita. O baka sabihin ko na lang na hindi ko pa masabi.” Sa sandaling iyon, napagtanto kong sinusubukan ko na namang maging mapanlinlang. Naisip ko ang mga salita ng Diyos: “Ang pagkamatapat ay nangangahulugang pagbibigay ng puso ninyo sa Diyos, hindi pagiging huwad sa Diyos sa anumang bagay, pagiging bukas sa Kanya sa lahat ng bagay, hindi pagtatago kailanman ng mga katunayan, hindi pagtatangkang manlinlang sa mga nasa itaas ninyo at maglihim sa mga nasa ibaba ninyo, at hindi paggawa ng mga bagay na pagtatangka lamang upang makuha ang pabor ng Diyos. Sa madaling salita, ang pagiging matapat ay pagiging dalisay sa inyong mga kilos at salita, at hindi panlilinlang sa Diyos o sa tao” (Ang Salita, Vol. I. Ang Pagpapakita at Gawain ng Diyos. Tatlong Paalaala). Tahimik akong nanalangin, “O Diyos, ayaw ko nang maging mapanlinlang. Kailangan kong maging matapat na tao, isulat nang totoo kung ano ang nakita ko, at ipahayag ang sarili kong pananaw.” Pagkatapos itong isulat, ipinadala ko ito sa superbisor, at naging lubos na payapa ang puso ko. Mula noon, sa tuwing kailangan kong magsulat ng ebalwasyon, nagsasabi ako ng totoo, matapat na isinusulat ang mga isyung nakita ko at ang sarili kong mga opinyon. Ang pagkakaroon ko ng ganitong kaunting pagbabago at natamo ay bunga ng mga salita ng Diyos. Salamat sa Diyos!


59. Hindi Na Ako Nag-aalala na Hindi Magampanan nang Maayos ang Tungkulin Ko sa Aking Pagtanda

Ni Xu Liang, Tsina

Noong 1999, tinanggap ko ang gawain ng Makapangyarihang Diyos sa mga huling araw. Hindi ko akalain na magagawa kong salubungin ang Panginoon sa mga huling araw. Sobrang saya ko na hindi ko ito mailarawan sa salita. Naramdaman ko na sa pagkakataong ito, sa wakas ay may pag-asa nang makapasok sa kaharian ng langit at makamit ang buhay na walang hanggan. Nasa 50 anyos ako noon at malakas pa ako. Sa paglilingkod man bilang lider ng iglesia, pangangaral ng ebanghelyo, o pagdidilig sa mga baguhan, aktibong-aktibo akong gumawa, at ang bawat araw ay lubhang kasiya-siya. Sa pagtatapos ng 2018, bigla akong nakaramdam ng pagkahilo, bumigat ang mga binti ko, at hindi ko maiangat ang mga paa ko para maglakad. Lagi akong natitisod kahit sa patag na lupa ako naglalakad, at madalas ay nagagasgasan ang mga tuhod at siko ko, at nagdurugo. Dinala ako ng anak kong babae sa ospital para magpatingin. Sabi ng doktor, mayroon daw akong lacunar infarction at seryoso niya akong binalaan, “Kailangan mong mag-ingat nang husto sa kondisyong ito! Kapag nadapa ka uli, malamang na magdulot iyan ng cerebral hemorrhage.” Medyo natakot ako nang marinig ko iyon mula sa doktor. “Kung magkakaroon talaga ako ng cerebral hemorrhage, paano pa ako makagagawa ng anumang tungkulin? Paano ako maliligtas kung hindi ko magagampanan ang tungkulin ko? Hindi ba’t masasayang lang ang maraming taon ng pananampalataya ko?” Pagkatapos, uminom ako ng gamot para gamutin ito, at unti-unti, kumalma ang kondisyon ko at bumuti ang pakiramdam ko. Alam kong proteksyon ito ng Diyos, at nagpursige ako sa paggawa ng tungkulin ko sa panahong ito. Pagkatapos kong mag-70, malinaw kong naramdaman na nagsisimula nang humina ang katawan ko sa maraming paraan. Napapagod ako kahit sa paggawa ng kaunting trabaho lang at humina na rin ang memorya ko. Noong 73 anyos ako, nagsasala ako ng mga sermon sa iglesia. Isang araw, nagdaos ng pagtitipon ang superbisor kasama kami. Napansin ko ang ilang kapatid na medyo bata pa, at nang makipagbahaginan ang superbisor tungkol sa mga prinsipyo, maliksing tumipa ang kanilang mga daliri sa mga keyboard ng kompyuter, na gumagawa ng mabibilis na takatak. Sobra akong nainggit sa kanila, at naisip ko, “Pare-pareho tayong nananampalataya sa Diyos at gumagawa ng mga tungkulin. Bakit may ganito kalaking pagkakaiba? Ang mga kabataan ay mabilis sa paggawa ng lahat ng bagay at mabilis umarok at magpakadalubhasa sa mga prinsipyo. Paano naman ako? Hindi makasabay ang mga mata ko, at mabagal na sa reaksyon ang utak ko. Ilang agwat akong nahuhuli sa mga kabataan. Matanda na ako ngayon, at hindi na sumusunod ang katawan ko sa gusto ko, anuman ang subukan kong gawin. Magagawa ko pa ba nang maayos ang tungkuling ito?” Habang mas iniisip ko ito, mas lalo akong nasisiraan ng loob. Unti-unti, naramdaman kong para na akong isang lobong walang hangin, at wala na akong interes na gumawa ng anuman. Hindi ko alam kung ano ang sasabihin ko kapag nananalangin, at wala akong nakakamit na kaliwanagan o liwanag mula sa pagbabasa ng mga salita ng Diyos. Napaisip ako kung aabandonahin na ba ako at ititiwalag ng Diyos. Kalaunan, napagnilayan ko, “Matanda na ako at mahina ang kakayahan. Kung hindi ako aktibong magsusumikap na umangat, hindi ba’t lalo lang akong mapag-iiwanan? Sabi nga sa kasabihan, ‘Huwag kang matakot sa mabagal na pag-usad, ang katakutan mo ay ang pagtigil; sa minsang pagtigil, mahuhuli ka nang dalawa’t kalahating milya.’ Hindi, kailangan kong magsumikap na umangat!” Noong mga araw na iyon, patuloy akong nanalangin, nagmamakaawa sa Diyos na bigyang-liwanag at gabayan ako para malutas ang negatibong kalagayan ko.

Kalaunan, naalala ko ang mga salita ng Diyos: “Ayaw Kong abandonahin o itiwalag ang sinuman sa inyo, ngunit kung hindi ka nagsusumikap na gumawa nang maayos, kung gayon ay pinipinsala mo lamang ang iyong sarili; hindi Ako ang nagtitiwalag sa iyo, kundi ikaw mismo.” Hinanap ko ang siping ito ng mga salita ng Diyos para basahin. Sabi ng Diyos: “Ayaw Kong abandonahin o itiwalag ang sinuman sa inyo, ngunit kung hindi ka nagsusumikap na gumawa nang maayos, kung gayon ay pinipinsala mo lamang ang iyong sarili; hindi Ako ang nagtitiwalag sa iyo, kundi ikaw mismo. … Ang Aking layunin ay para lahat kayo ay magawang perpekto, at kahit malupig man lamang, nang upang ang yugtong ito ng gawain ay maaaring matagumpay na makumpleto. Ang nais ng Diyos ay magawang perpekto ang bawat tao, sa kahuli-hulihan ay makamit Niya, ganap na malinis Niya, at maging mga tao na Kanyang minamahal. Sinasabi Ko man na kayo ay paurong o may mahinang kakayahan, pawang totoo ang mga ito. Gayumpaman, ang pagsasabi Ko nito ay hindi nagpapatunay na binabalak Kong abandonahin kayo, na nawalan na Ako ng pag-asa sa inyo, lalong hindi na ayaw Kong iligtas kayo. Naparito Ako ngayon upang gawin ang gawain ng pagliligtas sa inyo, na ang ibig sabihin ay ang gawain na Aking ginagawa ay isang pagpapatuloy ng gawain ng pagliligtas. Ang bawat tao ay may pagkakataon upang magawang perpekto: Basta’t ikaw ay handa, basta’t patuloy kang naghahangad, sa huli ay magagawa mong makamit ang resultang ito, at walang sinuman sa inyo ang maaabandona. Kung mahina ang iyong kakayahan, ang Aking mga hihingin sa iyo ay alinsunod dito; kung mahusay ang iyong kakayahan, ang Aking mga hihingin sa iyo ay alinsunod sa iyong mahusay na kakayahan; kung ikaw ay ignorante at mangmang, ang Aking mga hihingin sa iyo ay alinsunod dito; kung ikaw ay may pinag-aralan, ang Aking mga hihingin sa iyo ay alinsunod sa katunayan na ikaw ay may pinag-aralan; kung ikaw ay nakatatanda, ang Aking mga hihingin sa iyo ay alinsunod sa iyong katandaan; kung ikaw ay may kakayahang gawin ang tungkulin ng pagpapatuloy sa bahay, ang Aking mga hihingin sa iyo ay magiging alinsunod dito; kung sinasabi mong hindi mo magagawa ang tungkulin ng pagpapatuloy sa bahay, at magagampanan mo lamang ang isang partikular na tungkulin, ito man ay pangangaral ng ebanghelyo, o pag-aalaga sa iglesia, o pag-aasikaso sa iba’t ibang mga pangkalahatang usapin, ang Aking pagpeperpekto sa iyo ay magiging alinsunod sa tungkulin na iyong ginagampanan. Ang pagiging tapat, ang pagpapasakop hanggang sa pinakahuli, at ang paghahangad na magkaroon ng pinakadakilang pagmamahal para sa Diyos—ang mga ito ang kailangan mong isakatuparan, ang tatlong bagay lang na ito, at ang mga ito ang mga pinakamainam na pagsasagawa. Sa kahuli-hulihan, hinihingi sa mga tao na makamit ang tatlong bagay na ito, at ang mga nakakapagkamit ng mga ito ay gagawing perpekto. Ngunit, sa ibabaw ng lahat, dapat kang talagang maghangad, dapat kang aktibong magpatuloy nang pasulong at pataas, at huwag maging negatibo sa bagay na iyan” (Ang Salita, Vol. I. Ang Pagpapakita at Gawain ng Diyos. Pagpapanumbalik ng Normal na Buhay ng Tao at Pagdadala sa Kanya sa Isang Kamangha-manghang Hantungan). Pagkatapos basahin ang mga salita ng Diyos, labis na nagliwanag ang puso ko. Nais ng Diyos na maligtas at maperpekto ang lahat. Hangga’t hinahangad natin ang katotohanan, hindi tayo ititiwalag ng Diyos, at sa huli, lahat tayo ay maaaring makamit ng Diyos. Nagbibigay ang Diyos ng mga kahingian sa mga tao batay sa iba-iba nilang kakayahan, at hindi Niya tinatrato ang mga tao sa iisang paraan lamang. Hindi hinihingi ng Diyos sa mga matatanda ang mga pamantayang kayang abutin ng mga kabataan, ni hindi Niya sinabi na hindi na Niya ililigtas ang mga tao kapag tumanda na sila. Hangga’t handa kang hangarin ang katotohanan, may pagkakataon kang maligtas. Napakamatuwid ng Diyos! Pero hindi ko naunawaan ang layunin ng Diyos. Naniwala ako na dahil mabilis umarok ng mga prinsipyo ang mga kabataan at mahusay sila sa paggawa ng kanilang mga tungkulin, mas malaki ang pagkakataon nilang maligtas; at dahil matanda na ako, mabagal ang reaksyon, at ang kahusayan ko sa paggawa ng tungkulin ay higit na mas mababa kaysa sa mga kabataan, tiyak na isa na ako sa tinitingnan ng Diyos para itiwalag. Ito ang mali kong pagkaunawa sa Diyos. Ang paggawa ng tungkulin sa iglesia ay hindi tulad ng pagtatrabaho para sa isang amo sa mundo na kapag tumanda ka na ay wala nang tatanggap sa iyo. Hindi ganyan ang pagtrato ng Diyos sa mga tao. Dati, bulag ako sa layunin ng Diyos, at nagkamali pa ng pagkaunawa, iniisip na hindi inililigtas ng Diyos ang matatanda na, kaya nawalan ako ng sigla at nadismaya. Hindi ko dapat inisip iyon! Pagkatapos kong basahin ang mga salita ng Diyos, para bang tumahimik ang maiingay na alon ng isipan ko. Dapat akong maghangad nang taimtim at aktibong magsumikap umangat tungo sa katotohanan.

Noong unang bahagi ng Pebrero 2022, pumanaw dahil sa karamdaman ang 80-taong-gulang na si Sister Liu Yi. Labis akong naapektuhan nito. Araw-araw, patanda ako nang patanda, at mayroon akong lacunar infarction. Kung aksidente akong madudulas at mababagok, maaari akong magkaroon ng cerebral hemorrhage. Isang beses sa partikular, bigla akong nahilo at hindi makatayo, at hindi ako makapangahas imulat ang aking mga mata. Takot na takot ako, nangangambang bigla na lang akong magkakasakit at mamamatay. Naisip ko, “Malapit na akong mag-80, at ang nangyari kay Sister Liu ngayon ay maaaring mangyari sa akin bukas. Gusto kong samantalahin ang panahong mayroon ako ngayon para magawa nang maayos ang tungkulin ko, pero matanda na ako ngayon, hindi ko na kontrolado ang katawan ko, anumang gawain ang gawin ko, at palagi pa akong nakalilimot ng mga bagay-bagay. Paano ako maliligtas kung hindi ko magagawa ang tungkulin ko? Kung sana ay mas bata ako ng ilang taon!” Nang makita kong palala nang palala ang pandemya, nag-alala ako na baka isang araw ay mahawaan ako, na baka lumala ang lacunar infarction ko, at anumang oras ay maaari akong mamatay. Noong mga araw na iyon, namuhay ako sa gitna ng patuloy na pagkabagabag at pagkabalisa. Ang puso ko ay nagdurusa at naghihirap, at hindi ako makahanap ng lakas para gawin ang tungkulin ko. Gayumpaman, alam ko na anuman ang mangyari, hindi maaaring hindi ko magampanan ang aking tungkulin. Kung tatalikuran ko ang aking tungkulin, mas lalo pa iyong mapanganib. Nanalangin ako sa Diyos, “Mahal na Diyos, ngayong tumatanda na ako, pakiramdam ko ay nagsimula na ang pagbilang sa mga natitirang araw ng buhay ko, at palagi akong natatakot sa kamatayan. Mahal na Diyos, nawa’y akayin Mo akong maunawaan ang katotohanan at makaalis sa pagkabalisa at pagkabagabag.”

Isang beses, sa aking debosyonal, nabasa ko ang mga salita ng Diyos at nagkamit ako ng kaunting pagkaunawa sa Kanyang kataas-taasang kapangyarihan. Hindi na gaanong nababagabag at balisa ang puso ko. Sabi ng Makapangyarihang Diyos: “Kung papayagan ka ng Diyos na mabuhay, hindi ka mamamatay kahit na gaano pa kalala ang maging sakit mo. Kung hindi ka papayagan ng Diyos na mabuhay, kahit na wala kang sakit, mamamatay ka pa rin kung iyon ang nakatakda. Ang haba ng iyong buhay ay paunang inorden ng Diyos. Kung nakikita mo nang malinaw ang usaping ito, ipinapakita nito na nauunawaan mo ang katotohanan at mayroon kang tunay na pananalig. Kaya, basta-basta lang bang hinahayaan ng Diyos na magkasakit ang mga tao? Hindi iyon nagkataon; isang paraan iyon upang pinuhin ang kanilang pananalig. Dapat na tiisin ng mga tao ang paghihirap na ito. Kung hahayaan Niyang magkasakit ka, huwag mong subukang takasan iyon; kung hindi naman, huwag mong hilingin iyon. Lahat ay nasa mga kamay ng Lumikha, at kailangang matutunan ng mga tao na hayaang dumaloy nang normal ang kalikasan. Ano ang kalikasan? Walang anumang bagay sa kalikasan ang nagkataon lamang; lahat ng iyon ay nagmumula sa Diyos. Ito ang totoo. Sa mga taong dumaranas ng parehong karamdaman, ang ilan ay namamatay at ang iba naman ay nabubuhay; ang lahat ng ito ay paunang inorden ng Diyos. Kung mabubuhay ka, nagpapatunay iyon na hindi mo pa natatapos ang misyong ibinigay sa iyo ng Diyos. Dapat mong pagsumikapang tapusin ito at pahalagahan ang panahong ito; huwag mong sayangin iyon. Ganito iyon. Kung may sakit ka, huwag mong subukang takasan ito, at kung wala kang sakit, huwag mo itong hilingin. Hindi mo makukuha ang isang bagay sa simpleng paghiling, ni maiiwasan mo ang isang bagay sa simpleng pagtangkang takasan ito. Walang sinumang makapagbabago sa itinakda ng Diyos na Kanyang gagawin” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Pagkatapos basahin ang mga salita ng Diyos, napagtanto ko na ang haba ng buhay ng isang tao ay pauna nang inorden ng Diyos. Namatay si Sister Liu sa edad na 80 dahil natapos na ang haba ng buhay niya. Ang lahat ng tao ay nakararanas ng pagsilang, pagtanda, pagkakasakit, at pagkamatay—ito ang natural na batas ng buhay. Naisip ko ang kapitbahay kong si Xiaoshi. Tatlumpu’t apat anyos lang siya nang mamatay, at palagi namang maganda ang kalusugan noon. Hindi inaasahan, namatay siya nang bumangga siya sa isang poste ng kuryente. Napagtanto ko na nasa mga kamay ng Diyos ang buhay ng lahat ng tao, at hindi natin kontrolado ang sarili nating kapalaran. Kapag natapos na ang haba ng buhay natin, mamamatay tayo kahit wala tayong sakit. Halimbawa na lang ako. Noong na-diagnose ang lacunar infarction ko, sinabi ng doktor na sa karamdamang ito sa edad ko, malaki ang panganib na magkaroon ako ng cerebral hemorrhage kapag nadapa ako. Gayumpaman, maraming beses na akong nadapa sa nagdaang mga taon, at hindi naman ako nagkaroon ng cerebral hemorrhage. Nagkaroon din ng isang pagkakataon na bigla akong nahilo at naliyo, na para bang mamamatay na ako anumang oras. Gayumpaman, pagkatapos ng isang araw ng masamang pakiramdam, gumaling ako. Kung hindi pa tapos ang misyon ko, hindi ako mamamatay kahit matanda na ako at may sakit. Kung talagang lumala nga ang sakit ko isang araw, isa itong pagdurusang dapat kong tiisin. Kapag dumating na ang panahon ng pagpanaw ko, magpapasakop ako sa kataas-taasang kapangyarihan at mga pagsasaayos ng Diyos. Ito ang katwiran na dapat mayroon ako. Habang may hininga pa sa baga ko, dapat kong samantalahin ang pagkakataon ko ngayon, at gugulin ang aking oras at lakas sa paggawa ng tungkulin ko at paghahangad sa katotohanan, nagsusumikap na may makamit sa bawat araw na nabubuhay ako. Hindi ko na puwedeng gugulin ang mga araw ko sa pag-aalala at pagkabalisa, sinasayang ang mahalaga kong oras. Nang maunawaan ko ito, mas gumaan ang pakiramdam ko, at nagkaroon ako ng mas maraming lakas para gawin ang mga tungkulin ko.

Kalaunan, nahawaan ako ng COVID-19 at mas lalong humina ang kalusugan ko at ang memorya ko. Minsan, nakipagtipon sa amin ang superbisor at nagbasa ng mga salita ng Diyos. Noong oras na iyon, may nabasa akong isang sipi ng mga salita ng Diyos na akmang-akma sa kalagayan ko, at gusto kong makipagbahaginan tungkol sa siping ito pagkatapos. Pero, habang nagpapatuloy ako sa pagbabasa, hindi ko na matandaan ang mahalagang punto noong una, at nang balikan ko para hanapin ang siping iyon pagkatapos naming magbasa, hindi ko na ito makita. Sobra akong nabalisa na nagsimula nang mamuo ang pawis sa tungki ng ilong ko. Sa huli, nakipagbahaginan ako ng ilang salita, pero hindi magkakaugnay. Hiyang-hiya ako, at medyo nanlumo at nasiraan ng loob. Naisip ko, “Ngayong matanda na ako, talagang wala na akong silbi. Mabagal ang reaksyon ng utak ko, at kahit anong pilit ko, hindi ko na kayang makasabay sa mga kabataan!” Habang mas iniisip ko iyon, mas lalo akong nagiging negatibo. Pakiramdam ko, paliit nang paliit ang tsansa kong maligtas, at lalo pang nabawasan ang pag-asa kong pagpalain. Minsan naman, ipinagkopya ako ng isang sister ng video ng pagbigkas ng mga salita ng Diyos. Kitang-kita ng dalawang mata ko na kinopya iyon ng sister para sa akin, pero pag-uwi ko at pagbukas ng kompyuter, hindi ko ito mahanap. Naisip ko, “Mukhang kailangan ko na talagang tanggapin ang pagtanda. Bakit ganito na lang kahina ang memorya ko? Kung may mangyaring apurahan, hindi ba’t ako pa ang magiging dahilan ng pagkaantala?” Sakto namang nababalisa ako, dumating ang sister at nagreklamo ako sa kanya, sinasabi, “Sobrang tanda ko na ngayon na wala na akong matandaan. Hindi ba’t wala na akong pag-asa? Puwede pa rin ba akong maghangad ng katotohanan at maligtas?” Nang makitang medyo negatibo ako, inalo ako ng sister at sinabihang basahin ang kabanata ng mga salita ng Diyos na “Paano Hangarin ang Katotohanan (3).” Binasa ko ang mga salita ng Diyos: “Ang matatanda ay palaging may maling akala, iniisip nilang malilituhin na sila, na mahina na ang kanilang memorya, kaya hindi nila maunawaan ang katotohanan. Isa ba itong katunayan? (Hindi.) Bagaman higit na mas marami ang enerhiya ng mga kabataan kaysa sa matatanda, at mas malakas ang kanilang katawan, ang totoo, ang kanilang kakayahan na makaunawa, makaarok, at makaalam ay katulad lamang ng sa matatanda. Hindi ba’t minsan ding naging kabataan ang matatanda? Hindi sila ipinanganak na matanda, at darating din ang araw na ang mga kabataan ay tatanda rin. Hindi dapat palaging isipin ng matatanda na dahil sila ay matanda na, mahina ang katawan, hindi maayos ang kalusugan, at mahina ang memorya, ay naiiba na sila sa mga kabataan. Ang totoo, wala namang pagkakaiba. Ano ang ibig Kong sabihin na walang pagkakaiba? Bata man o matanda ang isang tao, pare-pareho ang kanilang mga tiwaling disposisyon, pare-pareho ang kanilang mga saloobin at opinyon sa lahat ng bagay, at pare-pareho ang kanilang mga perspektiba at paninindigan sa lahat ng bagay. … Kaya, hindi sa walang gagawin ang mga matatanda, ni na hindi nila kayang gampanan ang kanilang mga tungkulin, o lalo naman na hindi nila kayang hangarin ang katotohanan—maraming bagay silang dapat gawin. Sa iyong buhay, nakaipon ka ng lahat ng uri ng mga maling paniniwala at maling kaisipan, pati na rin ng iba’t ibang tradisyonal na ideya at kuru-kuro, mga bagay na hangal at sutil, mga bagay na konserbatibo, mga bagay na hindi makatwiran, at mga bagay na baluktot. Masyado nang natambak ang mga ito sa iyong puso. Dapat kang gumugol ng mas maraming panahon kaysa sa mga kabataan para hukayin, himayin, at kilalanin mo ang mga bagay na ito. Hindi totoong wala kang gagawin. Kapag wala kang ginagawa, nababagabag, nababalisa, at nag-aalala ka, na hindi mo gampanin at hindi mo responsabilidad. Una sa lahat, dapat magkaroon ng tamang pag-iisip ang matatanda. Bagama’t tumatanda ka na at medyo matanda na rin ang iyong katawan, dapat ay bata pa rin ang iyong pag-iisip. Bagama’t tumatanda ka na, ang iyong pag-iisip ay bumagal na, at ang iyong memorya ay mahina na, kung nagagawa mo pa ring kilalanin ang iyong sarili, nauunawaan pa rin ang mga salitang sinasabi Ko, at nauunawaan pa rin ang katotohanan, pinatutunayan niyon na hindi ka pa matanda at hindi mahina ang iyong kakayahan. Kung ang isang tao ay mga 70 o 80 anyos na ngunit hindi pa rin niya nauunawaan ang katotohanan, ipinapakita nito na napakababa at kulang ang kanyang tayog. Samakatwid, walang kinalaman ang edad pagdating sa katotohanan…. Sa sambahayan ng Diyos, at sa presensya ng katotohanan, ang matatanda ba ay isang espesyal na grupo? Hindi. Ang edad ay walang kinalaman sa presensya ng katotohanan, gayundin sa mga tiwaling disposisyon, sa lalim ng pagkatiwali ng isang tao, kung ang isang tao ay kalipikado bang hangarin ang katotohanan, kung makakamtan ba ng isang tao ang kaligtasan, o kung ano ba ang tsansa na ang isang tao ay maliligtas. Hindi ba’t ganoon nga? (Oo.)” (Ang Salita, Vol. VI. Ukol sa Paghahangad sa Katotohanan). Tumagos sa puso ko ang mga salita ng Diyos, lalo na ang mga salitang ito: “Bagama’t tumatanda ka na, ang iyong pag-iisip ay bumagal na, at ang iyong memorya ay mahina na, kung nagagawa mo pa ring kilalanin ang iyong sarili, nauunawaan pa rin ang mga salitang sinasabi Ko, at nauunawaan pa rin ang katotohanan, pinatutunayan niyon na hindi ka pa matanda at hindi mahina ang iyong kakayahan.” Kilalang-kilala ng Diyos tayong mga matatanda. Hindi Niya itinatakwil ang mga matatanda, sa halip ay hinihikayat Niya tayong magkaroon ng positibong kaisipan, na huwag mamuhay sa pagkabagabag at pagkabalisa dahil sa ating edad, at gawin ang lahat ng ating makakaya para tuparin ang ating mga tungkulin sa abot ng ating kakayahan. Binigyan ako ng mga salita ng Diyos ng landas ng pagsasagawa, at nakakita ako ng kaunting pag-asa. Palagi kong pinaniniwalaan na ang mga kabataan ay may mahusay na kakayahan, mabilis maarok ang katotohanan, mahusay sa paggawa ng kanilang tungkulin, kaya mas malaki ang pag-asa nilang maligtas. Sa kabilang banda, lahat ng kakayanan ko ay humihina na habang tumatanda ako. Mahina ang memorya ko, mabagal umarok ng katotohanan, at hindi makasabay sa takbo ng anumang bagay. Sa partikular, lalong humina ang memorya ko pagkatapos akong mahawaan ng COVID-19, at mas lalo kong naramdaman na para akong walang silbi, na walang pag-asang magkamit ng mga pagpapala. Namuhay ako sa mga negatibong damdamin ng pagkabagabag at pagkabalisa, na hindi lang nakahadlang sa sarili kong buhay pagpasok, kundi naging sagabal din sa aking tungkulin. Nakita kong napakamapaminsala ng mamuhay sa mga negatibong damdamin, at kailangan kong positibo at aktibong magsumikap tungo sa katotohanan. Bagama’t matanda na ako, mabagal umarok, at mahina ang memorya, hindi naman umabot sa hindi ko na kayang maunawaan ang katotohanan kahit kaunti, at hindi pa naman ako gayon katanda para hindi na maunawaan ang mga salita ng Diyos. Dapat kong pahalagahan ang limitadong oras ko at hangarin ang katotohanan para baguhin ang aking mga tiwaling disposisyon. Marami pa akong tiwaling disposisyon na hindi ko pa naiwawaksi, at marami akong mga perspektibang kailangang baguhin. Hangga’t hindi ako sumusuko sa paghahangad sa katotohanan, may pagkakataon akong maligtas. Ang katotohanan ay hindi nagtatangi ng mga tao. Nang maunawaan ko ito, napanatag ang puso ko.

Sa mga sumunod na araw, patuloy kong pinagnilayan kung bakit palagi akong natatakot na hindi ako maliligtas dahil masyado na akong matanda para gumawa ng mga tungkulin. Anong tiwaling disposisyon ang nangingibabaw sa akin? Nabasa ko ang mga salita ng Diyos: “Nananampalataya ang lahat ng tao sa Diyos para makakuha ng mga pagpapala, gantimpala, at korona. Hindi ba’t bawat tao ay may ganitong intensiyon sa puso? Sa realidad, mayroon ang bawat tao. Isa itong katunayan. … Kung wala ang intensiyong ito na magkamit ng mga pagpapala, ano ang mararamdaman ninyo? Sa anong saloobin ninyo gagawin ang inyong tungkulin at susundan ang Diyos? Ano kaya ang mangyayari sa mga tao kung ganap na aalisin ang intensiyong ito na magkamit ng mga pagpapala na nakatago sa kanilang puso? Posible na magiging negatibo ang maraming tao, at ang ilan ay mawawalan ng gana sa kanilang mga tungkulin, at mawawalan ng interes sa kanilang pananampalataya sa Diyos. Para bang naglaho ang kanilang kaluluwa, at magmumukhang kinuha ang kanilang puso. Ito ang dahilan kung bakit sinasabi Kong ang intensiyon na magkamit ng mga pagpapala ay isang bagay na nakatago sa kaibuturan ng puso ng mga tao. Marahil, habang ginagawa nila ang kanilang tungkulin o ipinamumuhay ang buhay ng iglesia, nararamdaman nilang naunawaan nila ang ilang katotohanan at nagagawa nilang talikdan ang kanilang mga pamilya at masayang igugol ang kanilang sarili para sa Diyos, at na mayroon na silang kaalaman ngayon sa kanilang intensiyon na magkamit ng mga pagpapala, at natalikuran na nila ang intensiyong ito, at hindi na sila napamumunuan o nalilimitahan nito. Pagkatapos, iniisip nilang wala na silang intensiyon na magkamit ng mga pagpapala, pero kabaligtaran ang pinaniniwalaan ng Diyos. Mababaw lang kung tingnan ng mga tao ang mga bagay-bagay. Kapag walang mga pagsubok, maganda ang pakiramdam nila sa kanilang sarili. Basta’t hindi sila umaalis sa iglesia o hindi nila itinatatwa ang pangalan ng Diyos, at nagpupursigi silang gumugol ng kanilang sarili para sa Diyos, naniniwala silang nagbago na sila. Pakiramdam nila ay hindi na kasiglahan o pabugso-bugsong damdamin ang nagtutulak sa kanila sa paggampan ng kanilang tungkulin. Sa halip, naniniwala silang kaya na nilang hangarin ang katotohanan, at kaya na nilang patuloy na hanapin at isagawa ang katotohanan habang ginagawa ang kanilang tungkulin, nang sa gayon ay madalisay ang kanilang mga tiwaling disposisyon at makamit nila ang ilang tunay na pagbabago. Gayumpaman, kapag may mga nangyayari na tuwirang may kinalaman sa hantungan at kinalabasan nila, ano ang mga pagpapamalas nila? Nabubunyag ang totoong sitwasyon nila sa kabuuan nito. Kaya sa bandang huli, kung ang mga tao ang tatanungin, isa bang pagliligtas at pagpeperpekto ang sitwasyong ito, o isang pagbubunyag at pagtitiwalag? Isa ba itong mabuting bagay o masamang bagay? Para sa mga naghahangad ng katotohanan, nangangahulugan ito ng pagliligtas at pagpeperpekto, na isang mabuting bagay; para naman sa mga hindi naghahangad sa katotohanan, nangangahulugan ito ng pagbubunyag at pagtitiwalag, na isang masamang bagay” (Ang Salita, Vol. III. Ang mga Diskurso ni Cristo ng mga Huling Araw. Anim na Pahiwatig ng Paglago sa Buhay). Habang pinagninilayan ko ang mga salita ng Diyos, iniugnay ko ang mga ito sa aking sarili: Nanampalataya ako sa Diyos dahil gusto kong pagpalain ako. Pagkatapos kong tanggapin ang yugtong ito ng gawain, masigasig kong ginugol ang aking sarili at ibinigay ang lahat sa paggawa ng anumang tungkuling itinalaga sa akin ng iglesia, hindi kailanman naramdamang nagdurusa ako o napapagod. Minsan, inilipat ko ang mga aklat ng mga salita ng Diyos kahit napakadelikado, pero hindi ako natakot. Kahit noong magkaroon ako ng lacunar infarction noong 2018, hindi ako tumigil sa paggawa ng aking mga tungkulin. Inakala ko na hangga’t aktibo kong ginagawa ang aking mga tungkulin sa ganitong paraan, pagpapalain ako at magkakaroon ako ng magandang hantungan sa hinaharap. Gayumpaman, pagkatapos kong mag-70, lahat ng pisikal kong kakayanan ay nagsimulang humina at hindi na kasingtalas ng dati ang memorya ko, bukod pa sa aking lacunar infarction. Natakot ako na kung mamamatay ako, hindi ko na magagawang gawin ang aking tungkulin, at hindi ako maliligtas, kaya namuhay ako sa isang kalagayang nasisiraan ng loob. May pag-aatubili kong ginawa ang aking tungkulin, pero wala akong motibasyon. Lalo na pagkatapos akong mahawaan ng COVID-19 at makitang mas malala pa kaysa dati ang kalusugan at memorya ko, naramdaman kong wala na akong pag-asang pagpalain at hindi na ako magtatamo ng magandang hantungan, kaya namuhay ako sa pagiging negatibo at labis na kalungkutan, at wala na akong interes na gumawa ng anuman. Ayaw kong magbasa ng mga salita ng Diyos o manalangin sa Diyos, at nawalan ako ng lahat ng lakas sa paggawa ng aking tungkulin; ang puso ko ay palayo nang palayo sa Diyos. Dati, noong may pag-asa akong makatanggap ng mga pagpapala, nagawa kong tiisin ang pagdurusa at magbayad ng halaga sa aking tungkulin, na nagmumukhang tapat sa Diyos. Pero, sa katunayan, itinuring ko ang paggawa ng aking tungkulin bilang puhunan para magkamit ng mga pagpapala, at palagi kong sinusubukang makipagtawaran sa Diyos, at linlangin Siya. Napakamakasarili ko at kasuklam-suklam, walang-wala akong pagkatao! Sa anong paraan ako naging isang tapat na mananampalataya sa Diyos? Banal ang Diyos, at hindi maaaring salungatin ang Kanyang disposisyon. Paano Niya mapagtitiisan ang mga taong sinusubukang linlangin Siya? Kahit ganito ang inaasal ko, humingi pa rin ako ng mga pagpapala sa Diyos. Talagang kahiya-hiya ako! Hindi ko binigyang-pansin ang paghahangad sa katotohanan sa lahat ng mga taon na iyon, at hindi nagbago ang disposisyon ko. Nanampalataya ako sa Diyos para lang makatanggap ng mga pagpapala. Tinatahak ko pala ang landas ni Pablo! Kung hindi ako ibinunyag ng Diyos, patuloy pa rin akong maghahangad ng mga pagpapala, at sa huli, tuluyan na akong ititiwalag at ipadadala sa impiyerno. Ngayon, naunawaan ko na ang maling landas na tinahak ko. Ito ang dakilang pagliligtas ng Diyos para sa akin! Nang maunawaan ko ito, talagang pinagsisihan ko na hindi ko hinangad ang katotohanan sa lahat ng mga taon na ito. Ang kasunod, kailangan kong bitiwan ang aking intensyon na makatanggap ng mga pagpapala at taimtim na hangarin ang katotohanan. Hindi ko na maaaring patuloy na biguin ang Diyos.

Patuloy akong nagnilay sa sarili ko at naalala ko ang isang sipi ng mga salita ng Diyos: “Tinutukoy Ko ang hantungan ng bawat tao hindi batay sa gulang, senyoridad, o dami ng pagdurusa, lalong hindi batay sa kung gaano siya kaawa-awa, kundi batay sa kung taglay niya ang katotohanan. Wala nang ibang pagpipilian kundi ito” (Ang Salita, Vol. I. Ang Pagpapakita at Gawain ng Diyos. Maghanda ng Sapat na Mabubuting Gawa para sa Iyong Hantungan). Malinaw na isinaad ng Diyos ang mga pamantayan sa pagtatakda ng kalalabasan ng isang tao. Itinatakda ng Diyos ang kalalabasan ng mga tao batay sa kung hinahangad nila ang katotohanan, isinasagawa ang katotohanan, at, sa huli, kung nagkamit sila ng mga pagbabago sa kanilang disposisyon. Ito ang katuwiran ng Diyos. Dati, akala ko ay itinatakda ng Diyos ang kalalabasan ng mga tao batay sa kanilang edad at sa dami ng tungkuling ginagawa nila. Kung titingnan mula sa perspektiba ko, lahat ng matatanda ay ititiwalag, at lahat ng mga bata pa ay maliligtas. Kung ganoon ang mangyayari, hindi mabubunyag ang matuwid na disposisyon ng Diyos. Naisip ko ang mga kabataang pinaalis sa aming iglesia. Matatalino sila at may mga kaloob, pero hindi lang talaga nila hinangad ang katotohanan, matakaw sila sa makamundong mga kasiyahan, at hindi nila binabasa ang mga salita ng Diyos o ginagawa ang kanilang mga tungkulin. Sa huli, tinukoy sila bilang mga hindi mananampalataya at itiniwalag. Nakita ko na anuman ang edad ng isang tao, bata man o matanda, kung hindi nila hinahangad ang katotohanan at hindi nagbabago ang kanilang disposisyon, ititiwalag sila sa huli.

Nagbasa pa ako ng ilang salita ng Diyos, at lalo pang lumiwanag ang puso ko. Sabi ng Makapangyarihang Diyos: “Sabi ng ilang tao, ‘Animnapung taong gulang na ako. Sa loob ng animnapung taon, binabantayan ako ng Diyos, pinoprotektahan ako, at ginagabayan ako. Kung, kapag matanda na ako, hindi ko magampanan ang isang tungkulin at wala akong magawang anuman—mag-aabala pa rin ba sa akin ang Diyos?’ Hindi ba’t kahangalan na sabihin ito? Hindi lang binabantayan at pinoprotektahan ng Diyos ang isang tao at hindi lang Siya mayroong kataas-taasang kapangyarihan sa kapalaran ng isang tao sa iisang habang-buhay. Kung iisang habang-buhay lamang ito, iisang takbo ng buhay, mabibigo iyon na ipakita na ang Diyos ay makapangyarihan sa lahat at may kataas-taasang kapangyarihan sa lahat ng bagay. Sa paggugol ng pagsisikap at pagbabayad ng halaga para sa isang tao, hindi lang isinasaayos ng Diyos kung ano ang gagawin niya sa buhay na ito—isinasaayos ng Diyos ang hindi mabilang na mga buhay para sa kanya. Inaako ng Diyos ang buong responsabilidad para sa bawat kaluluwang reinkarnado. Gumagawa Siya nang may puso, ibinabayad ang halaga ng Kanyang buhay, ginagabayan ang bawat tao at isinasaayos ang bawat buhay nila. Kung isasaalang-alang na ang Diyos ay gumugugol ng ganoong pagsisikap at nagbabayad ng ganoong halaga para sa kapakanan ng tao, at ipinagkakaloob Niya sa tao ang lahat ng katotohanang ito at ang buhay na ito, kung sa mga huling araw na ito ay hindi ginagampanan ng mga tao ang tungkulin ng mga nilikha at hindi sila bumabalik sa harap ng Lumikha—kung, ilang buhay at henerasyon man ang kanilang ipinamuhay, sa huli ay nabibigo silang tuparin nang maayos ang kanilang mga tungkulin at tugunan ang mga hinihingi ng Diyos—hindi ba’t magiging napakalaki ng kanilang pagkakautang sa Diyos? Hindi ba’t hindi sila magiging karapat-dapat sa lahat ng ibinayad na halaga ng Diyos? Magiging masyado silang walang konsensiya, hindi sila magiging karapat-dapat na tawaging mga tao, dahil magiging napakalaki ng pagkakautang nila sa Diyos” (Ang Salita, Vol. III. Ang mga Diskurso ni Cristo ng mga Huling Araw. Ang Pagbabayad ng Halaga Para Makamit ang Katotohanan ay Mayroong Malaking Kabuluhan). “Ano ang dapat ninyong gawin ngayon? Habang ang puso ng Diyos ay nagpapagal pa para sa sangkatauhan, habang Siya ay gumagawa pa ng mga plano para sa sangkatauhan, habang nakakaramdam pa Siya ng kalungkutan at pag-aalala sa bawat kilos na ginagawa ng sangkatauhan, dapat kang pumili at tukuyin mo ang layon at direksyon ng iyong paghahangad sa lalong madaling panahon. Huwag mong hintayin na dumating ang araw ng kapahingahan ng Diyos para gawin ang iyong mga plano, o saka ka lang tunay na makaramdam ng kalungkutan, panghihinayang, at lubos na pagdadalamhati at matinding pagsisisi sa puntong iyon—kung magkagayon, magiging huli na ang lahat, walang sinumang makapagliligtas sa iyo, kahit pa ang Diyos” (Ang Salita, Vol. VI. Ukol sa Paghahangad sa Katotohanan. Bakit Dapat Hangarin ng Tao ang Katotohanan). Pagkatapos basahin ang mga salita ng Diyos, labis akong naantig. Palaging binabantayan at pinoprotektahan ng Diyos ang mga tao, at palagi Niya silang inaakay. Napakalaki ng halagang ibinayad ng Diyos para sa kaligtasan ng tao. Halimbawa na lang ako. Isa lang akong ordinaryong maybahay. Lumaki ako sa isang mahirap na pamilya at walang tumitingala sa akin, kaya namuhay akong nakararamdam ng pagiging mas mababa. Biniyayaan ako ng Diyos sa pagpapahintulot na matanggap ang Kanyang gawain sa mga huling araw at magampanan ang aking tungkulin sa iglesia, nagkakamit ng pagkakataong maligtas. Patuloy ring pinamamatnugutan ng Diyos ang mga kapaligiran para ibunyag ang aking katiwalian, ginagamit ang Kanyang mga salita para bigyang-liwanag ako at tulungan akong makilala ang aking sarili at maunawaan ang ilang katotohanan. Nang tumanda ako, naniwala ako na dahil masyado nang mabagal ang aking mga reaksyon at hindi ko na magawa ang anumang tungkulin, hindi na ako maliligtas, kaya namuhay ako sa isang negatibong kalagayan. Pero binigyang-liwanag pa rin ako ng Diyos para maunawaan ang katotohanan at tinulungan akong makaalis sa mga negatibong damdamin ng pagkabagabag at pagkabalisa, unti-unting ginagabayan ako patungo sa landas ng paghahangad sa katotohanan. Napakaraming dugo ng puso ng Diyos ang ginugol Niya sa akin! Umiyak ako habang pinagninilayan ko ang mga salita ng Diyos, pakiramdam ko ay walang-wala talaga akong konsensiya at katwiran! Talagang binigo ko ang Diyos sa hindi ko taos-pusong paghahangad sa katotohanan sa loob ng maraming taon na ito, at napakarami kong pagsisisi. Ngayon, hindi pa natatapos ang gawain ng Diyos, at gumagawa pa rin Siya para iligtas ang mga tao. Dapat kong gugulin ang lahat ng aking oras at lakas sa paghahangad sa katotohanan, paglutas sa aking mga tiwaling disposisyon, at paggawa ng aking tungkulin. Dapat kong tuparin ang aking tungkulin sa abot ng aking makakaya, at hindi na hayaang mag-alala at mabahala pa ang Diyos dahil sa akin.

Ngayon, responsable ako sa mga pagtitipon ng dalawang grupo. Kapag nakakikita ako ng isang kapatid na nasa masamang kalagayan o may anumang paghihirap, naghahanap ako ng mga kaugnay na salita ng Diyos para tulungan silang malutas ang kanilang mga problema. Kapag nakikita kong medyo nalulutas ang kanilang mga problema, sobrang saya ko. Kapag may oras ako, sinasanay ko rin ang sarili ko sa pagsusulat ng mga artikulo ng patotoong batay sa karanasan at sa pangangaral ng ebanghelyo, at ginagawa ko ang tungkulin ko sa abot ng aking makakaya. Sa ganitong pamumuhay, puno ako ng kasiyahan at panatag ako araw-araw. Salamat sa Makapangyarihang Diyos para sa Kanyang pagliligtas!


60. Isang Pagpili sa Isang Mapanganib na Kapaligiran

Ni Lin Feng, Tsina

Nagtatrabaho ako bilang isang mangangaral sa iglesia at responsable ako sa gawain ng ilang iglesia. Isang gabi noong Enero 2024, ipinasa sa akin ni Sister Liu Min ang isang dokumento tungkol sa pagpapatalsik sa Hudas na si Zhang at sinabi sa akin, “Ipinagkanulo ni Zhang ang maraming lider at manggagawa pagkatapos siyang maaresto. Ipinagkanulo ka rin niya. Kailangan mong mag-ingat.” Medyo kinabahan ako at naisip ko, “Ipinagkanulo ako ni Zhang, kaya ngayon ay naging target na ako, tinutugis ng CCP. Baka maaresto ako balang araw, kaya kailangan ko talagang mag-ingat!” Isang araw noong Abril, nakatanggap ako ng isa pang sulat mula sa isang katrabaho, na nagsasabing, “Pagkatapos maaresto, naging Hudas si Yu at ipinagkanulo ka, pero hindi ko alam kung kinilala niya ang litrato mo. Kailangan mong mag-ingat.” Nang marinig ko ito, mas lalo pa akong nag-alala, at naisip ko, “Kung ang mga pulis ng CCP ay may litrato ko at hihingin pa sa isang Hudas na kilalanin ako, ako ay nasa napakadelikadong sitwasyon! Ngayon, may mga high-definition na kamera kahit saan, at may drone din na nagmamatyag. Matitiktikan ako kahit saan ako magpunta, at hindi maiiwasang ako ay maaresto! Kapag nahuhuli ng mga pulis ang mga lider at manggagawa, inuusig nila ang mga ito hanggang sa kamatayan. Kung maaresto ako at hindi makayanan ang pagpapahirap, maging Hudas o mabugbog hanggang mamatay, hindi ba’t masasayang lang ang pananampalataya ko?” Habang lalo ko itong iniisip, lalo akong natatakot. Naramdaman kong masyadong mapanganib ang pagiging isang lider o manggagawa. Noong panahong iyon, hindi nagbubunga ng mga resulta ang gawain ng ebanghelyo sa mga iglesiang ako ang responsable. Gusto kong pumunta para alamin kung bakit hindi nagbubunga ng mga resulta ang gawain, pero naisip ko kung paanong tinutugis ako ng CCP, at hindi maganda ang mga kapaligiran ng mga iglesiang ako ang responsable. Kung makikita ako ng mga pulis ng CCP habang papunta roon, puwede akong arestuhin anumang oras. Nang maisip ko ito, hindi na ako nangahas na pumunta. Noong panahong iyon, maraming kapatid ang namumuhay sa takot at karuwagan, at pasibo sa paggawa ng kanilang mga tungkulin. Sa partikular, ang gawain ng ebanghelyo ay hindi kinakitaan ng pagbuti. Kahit na patuloy akong sumusulat ng mga liham para subaybayan ang gawain, wala pa ring gaanong pag-usad.

Isang gabi, nakatanggap ako ng sulat mula sa mga nakatataas na lider. Sinabi rito, “Ang gawain ng ebanghelyo sa ilang iglesia ay hindi nagbubunga ng anumang mga resulta. Bilang isang mangangaral, dapat kang pumunta sa mga iglesia para unawain mo mismo ang sitwasyon, tuklasin ang mga problema, at lutasin ang mga ito.” Nang mabasa ko ito, naramdaman ko na medyo lumalaban ako, at naisip ko, “Lahat ng iglesiang ako ang responsable ay nasa masasamang kapaligiran. Masyadong mapanganib para sa akin na pumunta roon at sumubaybay sa gawain. Isa pa, ang pangunahing layon ng CCP ay ang pag-aresto sa mga lider at manggagawa. Kung maaresto ako, maaari pang mawala ang buhay ko. Mas mabuti pang huwag na akong pumunta kahit saan. Dapat magtago na lang ako at sumulat ng mga liham para subaybayan ang gawain. Mas ligtas ito sa ganoong paraan.” Nang maisip ko ito, hindi mapakali ang kalooban ko. Halos natigil na ang gawain ng ebanghelyo sa mga iglesiang responsabilidad ko, at kailangan kong pumunta roon kaagad para lutasin ito. Pero takot akong mahuli, kaya hindi ako nangahas na pumunta. Hindi ko alam ang gagawin ko. Namuhay ako sa pag-aalala at pagkabalisa. Kinabukasan, nakatanggap ako ng isa pang sulat mula sa mga nakatataas na lider. Sinabi rito, “Ang mga iglesiang ikaw ang responsable ay mabagal ang naging pag-usad sa iba’t ibang aytem ng gawain. Namumuhay sa karuwagan ang mga kapatid at napakapasibo sa paggawa ng kanilang mga tungkulin. Dapat pumunta ka at tingnan mo.” Pagkabasa ko ng sulat mula sa mga lider, alam kong dapat akong pumunta sa mga iglesia at talagang lutasin ang mga problema. Pero naisip ko kung paanong noong nakaraan, isang lider ang binugbog hanggang mamatay ng mga pulis tatlong araw matapos maaresto, at naduwag ako sa kalooban. Gusto ko na nga lang gumawa ng isang ordinaryong tungkulin kung saan hindi ko na kailangang sumuong sa ganoong kalaking panganib. Napagtanto kong mali ang kalagayan ko, at naghanap ako ng mga salita ng Diyos para lutasin ito.

Sa aking mga debosyonal sa umaga, nabasa ko ang isang sipi ng mga salita ng Diyos na binanggit sa isang video ng patotoong batay sa karanasan, na nakatulong nang malaki sa akin. Sabi ng Makapangyarihang Diyos: “Kapag ang mga tao ay hindi malinaw na nakakikita, nakauunawa, nakatatanggap, o nakapagpapasakop sa mga kapaligirang pinamamatnugutan ng Diyos at sa Kanyang kataas-taasang kapangyarihan, at kapag ang mga tao ay nahaharap sa iba’t ibang paghihirap sa kanilang pang-araw-araw na buhay, o kapag ang mga paghihirap na ito ay lampas na sa kayang tiisin ng normal na tao, hindi nila namamalayan na nakadarama sila ng iba’t ibang uri ng pag-aalala at pagkabalisa, at maging ng pagkabagabag. Hindi nila alam kung ano ang mangyayari bukas, o sa susunod na araw, o kung ano ang kanilang magiging hinaharap, kaya sila ay nababagabag, nababalisa, at nag-aalala sa kung anu-anong bagay. Ano ang konteksto na nagdudulot ng mga negatibong emosyong ito? Ito ay ang hindi nila paniniwala sa kataas-taasang kapangyarihan ng Diyos—ibig sabihin, hindi nila magawang maniwala at lubos na maunawaan ang kataas-taasang kapangyarihan ng Diyos at wala silang tunay na pananalig sa Diyos sa puso nila. Kahit kapag nakikita ng sarili nilang mga mata ang mga katunayan ng kataas-taasang kapangyarihan ng Diyos, hindi nila ito nauunawaan o paniniwalaan. Hindi sila naniniwala na hawak ng Diyos ang kataas-taasang kapangyarihan sa kanilang kapalaran, hindi sila naniniwala na ang kanilang buong buhay ay nasa mga kamay ng Diyos, at kaya umuusbong sa kanilang puso ang kawalan ng tiwala sa kataas-taasang kapangyarihan at mga pagsasaayos ng Diyos, at pagkatapos ay lumilitaw ang mga reklamo, at hindi nila magawang magpasakop” (Ang Salita, Vol. VI. Ukol sa Paghahangad sa Katotohanan. Paano Hangarin ang Katotohanan (3)). “Kung hinahangad ng mga tao ang katotohanan, hindi sila maiipit sa mga paghihirap na ito at hindi sila malulubog sa mga negatibong emosyon ng pagkabagabag, pagkabalisa, at pag-aalala. Sa kabaligtaran, kung hindi nila hinahangad ang katotohanan, igagapos sila ng mga paghihirap na ito upang hindi sila makawala, at kung hindi nila malutas ang mga ito, sa huli ay magiging mga negatibong emosyon ang mga ito na gagapos sa kanila sa kaibuturan ng kanilang puso, nakakaapekto sa kanilang mga normal na buhay at sa normal na paggampan sa kanilang tungkulin, na pawang magpaparamdam sa kanila na nasusupil sila at hindi makalaya—ito ang kalalabasan ng mga tao dahil sa mga ito” (Ang Salita, Vol. VI. Ukol sa Paghahangad sa Katotohanan. Paano Hangarin ang Katotohanan (3)). Mula sa mga salita ng Diyos, naunawaan ko na ang takot kong maaresto at mabugbog hanggang kamatayan ay dahil talaga sa hindi pagkaunawa sa pagkamakapangyarihan-sa-lahat at kataas-taasang kapangyarihan ng Diyos: Hindi ako naniniwala na ang lahat ng bagay ay nasa ilalim ng kataas-taasang kapangyarihan ng Diyos. Dahil ipinagkanulo ako ng isang Hudas at target na ako ngayon ng CCP, natakot ako na kung maaresto ako at hindi ko makayanan ang pagpapahirap, magiging Hudas ako o mabubugbog hanggang mamatay, mawawala ang pagkakataon kong maligtas. Kaya hindi ako nangahas na pumunta sa mga iglesia para lutasin ang mga problema. Ayaw kong magpasakop sa kapaligirang pinamatnugutan ng Diyos para sa akin. Nagreklamo pa nga ako na masyadong mapanganib ang paggawa sa mga tungkulin ng mga lider at manggagawa, at ginusto kong gumawa ng isang ordinaryong tungkulin na walang kaakibat na anumang malaking panganib. Wala talaga akong ipinakitang katapatan o pagpapasakop sa Diyos!

Pagkatapos, nagbasa ako ng higit pang mga salita ng Diyos at nagkamit ng kaunting pagkaunawa sa aking kalagayan. Sabi ng Makapangyarihang Diyos: “Bukod sa pagsasaalang-alang sa sarili nilang seguridad, ano pa ang iniisip ng ilang partikular na anticristo? Sinasabi nila, ‘Ngayon, hindi maganda ang kapaligiran natin, kaya, huwag na nating gaanong ipakita ang ating mukha at bawasan na rin ang pangangaral ng ebanghelyo. Sa ganitong paraan, mas maliit ang tsansa natin na mahuli, at hindi masisira ang gawain ng iglesia. Kung iiwasan natin na mahuli tayo, hindi tayo magiging Hudas, at magagawa nating manatili sa hinaharap, hindi ba?’ Hindi ba’t mayroong mga anticristo na gumagamit ng mga gayong dahilan para ilihis ang kanilang mga kapatid? Ang ilang anticristo ay takot na takot sa kamatayan at umiiral sa buhay nang walang dangal; gusto rin nila ang reputasyon at katayuan, at handa silang umako ng mga tungkulin ng pamumuno. Bagama’t alam nila na, ‘Hindi madaling pasanin ang gawain ng isang lider—kapag nalaman ng malaking pulang dragon na ginawa akong isang lider, magiging sikat ako, at baka mailagay ako sa listahan ng mga pinaghahanap, at kapag nahuli ako, manganganib ang buhay ko,’ alang-alang sa pagpapakasasa sa mga pakinabang ng katayuang ito, binabalewala nila ang mga panganib na ito. Kapag nagsisilbi sila bilang mga lider, nagpapakasasa lang sila sa kasiyahan ng kanilang laman, at hindi sila nakikibahagi sa aktuwal na gawain. Bukod sa kaunting pakikipag-ugnayan sa iba’t ibang iglesia, wala na silang ginagawa pa. Nagtatago sila sa isang lugar at hindi nakikipagkita sa kahit sino, nananatili silang malayo, at hindi alam ng mga kapatid kung sino ang kanilang lider—ganoon katindi ang kanilang takot. Kaya, hindi ba’t tama na sabihing sila ay mga lider sa pangalan lamang? (Oo.) Hindi sila nakikibahagi sa anumang aktuwal na gawain bilang mga lider; inaalala lamang nila ang pagtatago ng kanilang sarili. Kapag tinatanong sila ng iba, ‘Kumusta ang pagiging lider?’ sinasabi nila, ‘Masyado akong abala, at alang-alang sa seguridad, kailangan kong magpalipat-lipat ng bahay. Masyadong nakakabagabag ang kapaligirang ito na hindi ako makatutok sa gawain ko.’ Palagi nilang nararamdaman na parang maraming mata ang nagmamasid sa kanila, at hindi nila alam kung saan ligtas na magtago. Bukod sa pagbabalatkayo, pagtatago sa iba’t ibang lugar, at hindi pananatili sa isang lokasyon, hindi rin sila gumagawa ng aktuwal na gawain araw-araw. Mayroon bang mga ganitong lider? (Oo.) Anong mga prinsipyo ang sinusunod nila? Sinasabi ng mga taong ito, ‘Ang isang tusong kuneho ay may tatlong lungga. Para mabantayan ang sarili mula sa atake ng maninila, kailangang maghanda ng kuneho ng tatlong lungga na mapagtataguan. Kung nahaharap sa panganib ang isang tao at kinakailangang tumakas, pero walang mapagtataguan, katanggap-tanggap ba iyon? Dapat tayong matuto mula sa mga kuneho! Ang mga nilikhang hayop ng diyos ay may ganitong kakayahan na manatiling buhay, at dapat matuto ang mga tao mula sa mga ito.’ Simula nang umako ng mga tungkulin ng pamumuno ang mga anticristo, napagtanto nila ang doktrinang ito, at naniwala pa nga sila na nauunawaan na nila ang katotohanan. Sa realidad, lubha silang natatakot. Sa sandaling mabalitaan nila ang tungkol sa isang lider na naiulat sa pulis dahil hindi ligtas ang lugar na tinitirhan ng mga ito, o ang tungkol sa isang lider na tinarget ng mga espiya ng malaking pulang dragon dahil masyado itong madalas lumabas para gawin ang tungkulin nito at nakipag-ugnayan ito sa napakaraming tao, at kung paano nauwi ang mga taong ito sa pagkakaaresto at pagkakasentensiya, sila ay agad na natatakot. Iniisip nila, ‘Hala! Ako na ba ang susunod na huhulihin? Dapat akong matuto mula rito. Hindi ako dapat masyadong aktibo. Kung maiiwasan ko ang ilang gawain ng iglesia, hindi ko ito gagawin. Kung maiiwasan kong ipakita ang aking mukha, hindi ko ito ipapakita. Babawasan ko ang gawain ko hangga’t maaari, iiwasang lumabas, iiwasang makipag-ugnayan sa kahit sino, at tiyakin na walang nakakaalam na ako ay isang lider. Sa panahon ngayon, sino ang kayang mag-alala para sa iba? Ang pananatiling buhay pa lang ay malaking hamon na!’ Simula nang tanggapin ang tungkulin ng pagiging lider, bukod sa pagdadala ng isang bag at pagtatago, wala silang ginagawang anumang gawain. Sila ay nababalisa, palaging natatakot na mahuli at masentensiyahan. Ipagpalagay na may narinig silang nagsabi ng, ‘Kung mahuhuli ka nila, papatayin ka! Kung hindi ka naging lider, kung isa ka lang ordinaryong mananampalataya, maaaring palalayain ka nila pagkatapos lang magbayad ng kaunting multa, pero dahil lider ka, hindi natin ito masasabi. Masyado itong mapanganib! Ang ilang lider o manggagawa na nahuli ay mas ginustong mamatay kaysa magbigay ng anumang impormasyon at binugbog sila ng mga pulis hanggang mamatay.’ Kapag nababalitaan nila na may isang taong binugbog hanggang mamatay, lalong tumitindi ang kanilang pangamba, at mas lalo silang natatakot na gumawa. Araw-araw, ang iniisip lang nila ay ang kung paano maiiwasang mahuli, paano maiiwasang magpakita ng kanilang mukha, paano maiiwasang masubaybayan, at paano maiiwasang makipag-ugnayan sa kanilang mga kapatid. Pinipiga nila ang kanilang utak sa kakaisip tungkol sa mga bagay na ito at tuluyan nang nakakalimutan ang kanilang mga tungkulin. Mga tapat na tao ba ang mga ito? Kaya bang pangasiwaan ng mga ganitong tao ang anumang gawain? (Hindi, hindi nila kaya.)” (Ang Salita, Vol. IV. Paglalantad sa mga Anticristo. Ikasiyam na Aytem (Ikalawang Bahagi)). Inilalantad ng Diyos na iniisip lang ng mga anticristo na protektahan ang kanilang sarili kapag lumilitaw ang panganib. Inilalayo lang nila ang kanilang sarili sa kapahamakan, at hindi iniisip ang tungkol sa mga interes ng iglesia. Ang kalikasan nila ay makasarili at kasuklam-suklam. Napagtanto kong ang sarili kong pag-uugali ay kasingmakasarili ng isang anticristo. Alam na alam ko na mabagal ang pag-usad ng iba’t ibang aytem ng gawain sa mga iglesiang ako ang responsable, at na namumuhay sa takot at karuwagan ang mga kapatid. Ang pagsulat lang ng mga liham para sumubaybay ay talagang hindi makapagtamo ng anumang mga resulta. Kailangan kong puntahan agad ang mga iglesia at lutasin ang mga problemang ito. Pero hindi ako nangahas na pumunta dahil takot akong maaresto, at nagreklamo pa nga ako na masyadong mapanganib ang mga tungkulin ng mga lider at manggagawa. Sa partikular, nang maisip ko kung paanong, noong nakaraan, isang lider ang pinatay sa bugbog ng mga pulis tatlong araw matapos siyang maaresto, mas lalo pa akong natakot na maaresto; ayaw kong pumunta sa mga iglesia para lutasin ang mga problemang ito, at ginusto ko pang gumawa ng isang tungkulin na walang kaakibat na anumang panganib. Bilang isang lider, nabigo akong protektahan ang gawain ng iglesia sa kritikal na sandali, at hindi ko inisip ang sarili kong tungkulin at mga responsabilidad, wala akong ipinakitang katapatan o pagpapasakop sa Diyos. Itinaas ako ng Diyos para gawin ang tungkulin ng isang lider; dapat sana ay ginawa ko nang maayos ang gawain ng iglesia at pinangalagaan ko ang mga interes ng sambahayan ng Diyos. Pero sa halip, para protektahan ang sarili ko, nagtago ako, kahiya-hiyang iniingatan ang sarili kong buhay. Sa kritikal na sandali, wala akong pakialam kung mabuhay man o mamatay ang mga kapatid, hindi ko inisip ang mga interes ng iglesia, at hindi talaga ako naging deboto sa aking tungkulin. Natigil ang gawain ng mga iglesiang ito, at nakagawa na ako ng mga pagsalangsang sa pamamagitan ng pag-antala sa gawain. Kung hindi ako agad magsisisi, kahit pa magawa kong magtago at makaiwas sa pagkaaresto, hindi ko pa rin matutupad ang aking tungkulin o mga responsabilidad. Pagkakanulo iyon sa Diyos, at sa huli, ititiwalag at parurusahan ako ng Diyos tulad lang ng isang anticristo.

Kalaunan, nagbasa ako ng ilan pang mga sipi ng mga salita ng Diyos, na nagbigay sa akin ng pananalig at lakas. Sabi ng Diyos: “Yaong mga nasa kapangyarihan ay maaaring mukhang malupit sa tingin, ngunit huwag kayong matakot, sapagkat ito ay dahil maliit ang inyong pananalig. Hangga’t lumalago ang inyong pananalig, magiging madali ang lahat. Magalak at tumalon hangga’t gusto ninyo! Lahat ay nasa ilalim ng inyong mga paa at hawak Ko. Hindi ba ipinapasya ang katuparan o pagkawasak sa isang salita Ko lamang?” (Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 75). “Hindi ka dapat matakot sa ganito at ganyan; gaano man karaming hirap at panganib ang maaari mong harapin, dapat magawa mong manatiling matatag sa Aking harapan, hindi nahahadlangan ng anumang balakid, upang ang Aking kalooban ay maisagawa nang walang sagabal. Ito ang iyong tungkulin…. Kailangan mong tiisin ang lahat; para sa Akin, kailangan mong maging handang talikuran ang lahat at sumunod sa Akin gamit ang buong lakas mo, at maging handang magbayad ng anumang halaga. Ngayon ang panahon na susubukin kita: Ihahandog mo ba ang iyong katapatan sa Akin? Makasusunod ka ba sa Akin hanggang sa dulo ng daan nang may katapatan? Huwag matakot; Ako bilang iyong suporta, sino ang makakahadlang sa daang ito?” (Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 10). Tama iyon. Sa suporta ng Diyos, ano ang dapat kong katakutan? Gaano man kabagsik at kalupit ang malaking pulang dragon, nasa saklaw ito ng kataas-taasang kapangyarihan ng Diyos. Isa itong gamit-panserbisyo sa mga kamay ng Diyos. Kung walang pahintulot ng Diyos, hindi ako maaaresto ng mga pulis kahit nasa harap pa nila ako. Sa pagbabalik-tanaw sa mga taon ng pagsunod ko sa Diyos, maraming beses na naharap ako sa panganib at muntik na akong maaresto. Ang kamangha-manghang proteksyon ng Diyos ang nagligtas sa akin sa panganib sa bawat isang pagkakataon. Halimbawa, isang gabi noong 2020, may dalawang taong nag-inspeksyon sa bahay na inuupahan namin. Dahil may mga panganib sa kaligtasan ko at hindi ko maipakita ang ID card ko, isusuplong nila kami. Agresibong sinabi sa akin ng isa sa mga lalaki, “Maghintay ka lang, aalis ako at tatawag ng pulis para arestuhin ka ngayon mismo!” Pagkasabi niyon, umalis siya. Sinamantala ko at ng mga sister ko ang pagkakataon at mabilis kaming umalis. Kinaumagahan, sampung pulis ang pumunta sa bahay. Hindi nila kami maaresto, kaya ang di-nananampalatayang may-ari ng bahay ang inaresto nila sa halip. Nakita ko na kung maaaresto ako o hindi ay nasasa Diyos. Gaya lang ng sinasabi ng Diyos: “Kung walang pahintulot ang Diyos, hindi madali para kay Satanas na hipuin kahit na ang isang patak ng tubig o isang butil ng buhangin sa lupa; kung walang pahintulot ang Diyos, ni hindi magagalaw ni Satanas ang mga langgam sa lupa, lalo na ang sangkatauhan, na nilikha ng Diyos” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi I). Kung pinahintulutan ako ng Diyos na maaresto, may mabuting layunin Siya rito, at dapat akong magpasakop sa kataas-taasang kapangyarihan at mga pagsasaayos ng Diyos, naninindigan sa aking patotoo sa Diyos.

Nabasa ko ang isa pang sipi ng mga salita ng Diyos, at nagkamit ako ng mas malinaw na perspektiba tungkol sa kamatayan. Sabi ng Makapangyarihang Diyos: “Paano namatay ang mga disipulo ng Panginoong Jesus? Sa mga disipulo, may mga pinukol ng bato, ipinakaladkad sa kabayo, ipinakong patiwarik, pinaghiwa-hiwalay ng limang kabayo ang katawan—iba’t ibang uri ng kamatayan ang sumapit sa kanila. Ano ang dahilan ng kanilang kamatayan? Ito ba ay dahil may ginawa silang masamang gawa at pagkatapos ay pinatay ng batas? Hindi. Ipinalaganap nila ang ebanghelyo ng Panginoon, pero hindi ito tinanggap ng mga tao ng mundo, at sa halip ay kinondena, binugbog, at binatikos sila, at pinatay pa nga sila—ganyan kung paano sila minartir. … Ang totoo, ganito namatay ang kanilang mga katawan at sumakabilang-buhay; ito ang paraan nila ng paglisan sa mundo ng tao, ngunit hindi iyon nangangahulugan na ganoon din ang kanilang kinalabasan. Anuman ang paraan ng kanilang pagkamatay at paglisan o kung paano man ito nangyari, hindi ito ang paraan ng Diyos sa pagtakda sa pangwakas na mga kinalabasan ng mga buhay na iyon, ng mga nilikhang iyon. Ito ay isang bagay na dapat mong malinaw na makita. Sa kabaligtaran, ito mismo ang paraan ng pagkondena nila sa mundong ito at sa pagpatotoo sa mga gawa ng Diyos. Ginamit ng mga nilikhang ito ang kanilang napakahalagang buhay—ginamit nila ang huling sandali ng kanilang buhay upang magpatotoo sa mga gawa ng Diyos, upang magpatotoo sa dakilang kapangyarihan ng Diyos, at upang ipahayag kay Satanas at sa mundo na tama ang mga gawa ng Diyos, na ang Panginoong Jesus ay Diyos, na Siya ang Panginoon, at ang nagkatawang-taong laman ng Diyos. Kahit hanggang sa huling sandali ng kanilang buhay, hindi nila kailanman itinatwa ang pangalan ng Panginoong Jesus. Hindi ba ito isang anyo ng paghatol sa mundong ito? Ginamit nila ang kanilang mga buhay upang ipahayag sa mundo, upang patunayan sa mga tao na ang Panginoong Jesus ay ang Panginoon, na ang Panginoong Jesus ay Cristo, na Siya ang nagkatawang-taong laman ng Diyos, na ang gawain ng pagtutubos sa buong sangkatauhan na ginawa Niya ay nagpapahintulot sa sangkatauhang ito na patuloy na mabuhay—hindi nagbabago ang katunayang ito magpakailanman. Hanggang sa anong antas ginampanan ng mga naging martir sa pagpapalaganap ng ebanghelyo ng Panginoong Jesus ang kanilang tungkulin? Hanggang sa pinakahuling punto ba? Paano naipakita ang pinakahuling punto? (Inialay nila ang kanilang buhay.) Tama iyan, buhay nila ang kanilang naging kabayaran” (Ang Salita, Vol. III. Ang mga Diskurso ni Cristo ng mga Huling Araw. Ang Pangangaral sa Ebanghelyo ay ang Tungkuling Hindi Mahihindian ng Lahat ng Mananampalataya). Nililinaw nang husto ng mga salita ng Diyos ang kahulugan ng kamatayan. Naging martir ang mga disipulo ng Panginoong Jesus dahil sa pagpapakalat ng ebanghelyo ng Panginoon. Ang ilan ay pinatay sa pamamagitan ng tabak, ang ilan ay binitay, at ang ilan ay ipinako sa krus. Ginamit nila ang kanilang buhay para magbigay ng maganda at matunog na patotoo para sa Diyos at ipinahiya si Satanas. Ang kanilang pagkamatay ay makabuluhan at mahalaga, at sinang-ayunan ng Diyos. Bagama’t namatay ang kanilang laman, hindi ito tunay na kamatayan: Bumalik sa Diyos ang kanilang kaluluwa. Sa gawain ng Diyos sa mga huling araw, maraming kapatid din ang nagpatotoo ng pagtatagumpay laban kay Satanas. Pagkatapos nilang maaresto, gaano man sila pinahirapan ng mga pulis, mas gugustuhin pa nilang mamatay kaysa ipagkanulo ang Diyos o maging Hudas. Gayumpaman, takot akong mabugbog hanggang mamatay bago pa man ako maaresto, at, tulad ng isang pagong na nagtatago sa kanyang talukab, hindi ako nangahas na gawin ang tungkulin ko. Nasaan ang patotoo roon? Habang lalo ko itong iniisip, lalo akong nakaramdam ng pagsisisi at panunumbat sa sarili. Hiyang-hiya ako na ipakita ang aking mukha, at kinamuhian ko ang sarili ko sa pagiging masyadong makasarili, kasuklam-suklam, at walang pagkatao. Nagdasal ako sa Diyos, “O mahal na Diyos, para pangalagaan ang sarili ko, sinusubukan kong iligtas ang aking sarili—namumuhay ako ng isang kahabag-habag na buhay at hindi ako nagpapakita ng katapatan o pagpapasakop sa Iyo. Ikaw ang may huling kapasyahan kung maaaresto ako o hindi. Handa akong ipagkatiwala nang lubos ang aking sarili sa Iyong mga kamay at hindi na malimitahan pa ng takot sa kamatayan. Handa akong pumunta sa mga iglesia para aktuwal na lumutas ng mga problema at tuparin ang aking mga tungkulin.” Pagkatapos magdasal, naging mas panatag at gumaan ang pakiramdam ko.

Pagkatapos, pumunta ako sa isang iglesia. Sa pamamagitan ng aking mga pagtatanong, nalaman ko na takot ang mga lider ng iglesia na maaresto ang kanilang mga kapatid dahil sa pangangaral ng ebanghelyo at na sila ang pananagutin, kaya napakapasibo nila sa pagsubaybay sa gawain. Kami ay kumain, uminom, at nagbahaginan ng mga salita ng Diyos bilang tugon sa kalagayang ito. Naunawaan din ng mga lider ng iglesia na ang kanilang takot sa pag-ako ng responsabilidad at ang kanilang hindi paggawa ng tunay na gawain ay nag-ugat sa pagiging kontrolado ng kanilang makasarili at kasuklam-suklam na mga satanikong disposisyon, at handa silang magbago. Pagkatapos niyon, nagsimula silang makipagkita sa mga lider ng pangkat, mga diyakono, at mga manggagawa ng ebanghelyo, upang makipagbahaginan at lumutas sa mga problema sa gawain ng ebanghelyo. Nagtulungan kami at unti-unting nagpakita ng mga senyales ng pagbuti ang gawain ng iglesia. Mula sa kaibuturan ng aking puso, nagpapasalamat ako sa Makapangyarihang Diyos sa pagbubunyag at pagliligtas sa akin!


61. Makapagdudulot Ba ng Kaligayahan ang Paghahangad ng Kayamanan?

Ni An Ran, Tsina

Noong bata ako, nagtrabaho ang tatay ko sa isang opisina ng gobyerno sa bayan, at may patahian naman ang nanay ko. Medyo maykaya ang pamilya namin para sa lugar namin noon. Bumibisita man ako sa mga kamag-anak o sa mga kaklase ko, lahat sila ay tumitingin sa akin nang may inggit, at tuwing Bagong Taon ng mga Tsino at sa mga kapistahan, pumupunta ang lahat ng kamag-anak namin sa bahay. Narinig kong nagtsitsismisan ang mga kapamilya ko, “Sa panahon ngayon, napakamateryalistiko na ng mga tao. Pumupunta lang sila sa bahay natin dahil medyo nakakaangat tayo. Kung sobrang hirap natin na wala na tayong makain, walang pupunta rito. Sabi nga sa kasabihan, ‘Iginagalang ng mga tao ang may pag-aari, habang kinakagat ng mga aso ang mga pangit,’ at ‘Kapag mahirap ka sa lungsod, walang pumapansin sa iyo, pero kapag mayaman ka sa kabundukan, may mga kamag-anak kang lilitaw na hindi mo alam na mayroon ka.’” Lubos din akong sumang-ayon sa pananaw na ito, at pakiramdam ko, sa pamamagitan lang ng yaman ka hahangaan at titingalain ng iba.

Pagkatapos kong ikasal, katamtaman lang ang pera ng aming pamilya, habang ang pamilya ng hipag kong panganay ay may negosyo, at mas maganda ang lagay ng buhay nila kaysa sa amin. Madalas sabihin ng biyenan kong babae, “Tingnan mo kung gaano kagaling ang hipag mo at ang asawa niya! Kumikita sila ng malaking pera. Pero tingnan naman ninyo kayong dalawa, halos wala kayong naiuuwing pera sa buong taon.” Isang beses, kinakausap ng biyenan kong babae ang biyenan kong lalaki, sabi niya, “Tingnan mo ang anak ni Matandang Li na mula sa nayon natin—umalis siya at kumita ng malaking pera sa loob lang ng ilang taon. Pagbalik niya, ipinaayos niya ang bahay ng tatay niya at bumili ng malaking LCD TV. Lahat ng suot at gamit nila ay bago. Ngayon, tingnan mo ang anak natin. Tayo pa ang gumagastos para sa anak niya! Dahil nasa bahay ang dalawang iyon, ilang kainan lang ay ubos na agad ang isang sako ng puting harina. Magmadali ka at maggiling ka ng harinang mais bukas. Masyadong magastos kung puro puting harina lang ang kinakain.” Nang marinig ko ito, sobrang nalungkot ako. Lihim akong nanumpa na gaano man ako magdusa o gaano man ito kahirap, kailangan kong kumita ng malaking pera. Hahangaan lang ako kung may pera ako, at pera ang magtatakda ng katayuan ko sa pamilyang ito. Kapag may pera na ako, hindi na ako mamaliitin ng biyenan ko; sa halip, titingalain niya ako.

Noong 2011, nagbukas kami ng asawa ko ng tindahan ng almusal. Noong una, ayaw kong kumuha ng dagdag na tauhan, kaya bumabangon ako nang 11:00 ng gabi para magtrabaho at sinusubukan kong ihanda ang pagkain bago ang oras ng almusal. Dalawang oras lang ang oras ng almusal, at kapag hindi ka naghanda ng sapat, mauubusan ka. Maganda naman ang negosyo noon, at nakakaipon ako ng sampu-sampung libong yuan sa isang taon. Dahil sa pagtatrabaho nang nakayuko sa loob ng maraming taon, nagsimulang sumakit ang batok ko. Kapag lumalala, minamasahe ko ng aking kamao ang bahaging iyon, na medyo nakakabawas ng sakit, kaya hindi ko na ito sineryoso. Noong ikatlong taon, isang araw, nakaramdam ako ng pagkahilo, pagkalutang, at nasusuka ako. Sinamahan ako ng asawa ko sa ospital para magpa-check-up. Sabi ng doktor, ang pagkahilo ko at pakiramdam na nasusuka ako ay dahil sa cervical spondylosis, at hindi na raw ako puwedeng yumuko nang matagal. Kung lalala raw ito, hindi na ako makakagawa ng kahit ano. Wala akong nagawa kundi kumuha ng isa pang tauhan. Kalaunan, para kumita ng mas maraming pera, nagdagdag ako ng ilan pang pang-almusal na pagpipilian, at sa pagdami ng pagpipilian, lalo pa akong naging abala. Natutulog ako bandang 7:00 ng gabi at bumabangon para magtrabaho pagkalipas lang ng 11:00 ng gabi, kaya mga apat na oras lang ang tulog ko sa isang araw. Abala ako sa pagbebenta ng almusal, pero ako mismo ay walang oras para kumain, at kapag nakatapos na akong magbenta ng almusal, oras na ng tanghalian. Araw-araw, sobrang abala ako na hindi ako nakakakain hanggang pagkalipas ng 3:00 ng hapon, at pagkakain ko, kailangan ko nang ihanda ang mga suplay para sa susunod na araw. Pagkatapos ng bawat araw, sumasakit ang mga paa, baywang, at likod ko. Pakiramdam ko sa mga binti ko ay parang nakatayo ako sa yelo—sobrang lamig na nawalan na ng lahat ng pakiramdam. Gayumpaman, nagtiim-bagang ako at nagpursigi para kumita ng pera. Sabi nga sa kasabihan, “Kailangang tiisin ng isang tao ang pinakamatinding hirap para maging pinakadakila sa mga tao.” Matapos ang ilang taon ng pagsisikap, kumita kami ng daan-daang libong yuan, at nakabili ng bahay at kotse. Nakita ng mga biyenan ko na yumaman na kami, at lagi na kaming binabati nang nakangiti; masaya ring bumabati sa amin ang aming mga kamag-anak at kaibigan. Tuwing pumupunta ako sa bahay ng mga biyenan ko, gustong-gusto ko iyong pakiramdam na ako ang sentro ng atensyon. Pinakita lang nito sa akin na talagang pera ang nagtatakda ng katayuan mo; mas may dignidad at prestihiyo ang pagtrato sa mga tao kapag may pera sila. Gayumpaman, dahil sa sobrang pagtatrabaho mula bukang-liwayway hanggang dapit-hapon noong mga taong iyon, at sa palagiang pagpupuyat, nagkasakit sa puso ang asawa ko, at ang kanyang stent surgery ay nagkahalaga ng 160,000 yuan para sa isang operasyon. Sobrang pagod ko rin kaya araw-araw sumasakit ang cervical at lumbar vertebrae ko, at kapag humihiga ako sa kama sa gabi, walang parte ng katawan ko ang hindi masakit. Minsan, kapag inaatake ako ng cervical spondylosis, nahihilo ako, takot gumalaw, at lumalabo ang isip ko. Hindi pa iyon ang pinakamalala—ang pinakamalala ay ang allergy ko sa harina. Bahing ako nang bahing sa tuwing may harina sa paligid, at kapag malala na, parang may hika na ako. Sobra akong hindi komportable dahil hirap na hirap akong huminga. Kailangan kong magsuot ng lima o anim na patong na mask sa tuwing nagtatrabaho ako, at, lalo na sa pinakamaiinit na araw ng tag-araw, dahil sa suot kong makapal na mask, pinagpapawisan ang buong mukha ko. Hindi ko maipaliwanag kung gaano iyon ka-hindi komportable! Pero para magmukhang kagalang-galang sa harap ng iba, kailangan kong magdusa nang palihim. Nagpursigi ako gaano man ito kahirap o gaano man ako nagdusa. Sa pagtatapos ng 2018, walong taon ko nang pinapatakbo ang tindahan ng almusal. Dahil nagsulputan na ang mga tindahan ng almusal sa bawat subdibisyon, hindi na ganoon kasikat ang tindahan namin sa pamilihan sa umaga, at pahina nang pahina ang negosyo kada taon. Nakita kong hindi na ito uubra. Nag-loan ako para mabili ang bahay at kotse ko, at sa ganitong paraan, halos wala akong naiipon bawat taon. Para makapag-ipon pa, nagbukas ako ng isa pang tindahan. Ang asawa ko ang nasa lumang tindahan, at ako naman ang nasa bago. Pagod na pagod kami at inaantok sa pagtatapos ng bawat araw, at minsan sa sobrang antok, napapatungo na lang ako sa mesa para umidlip. Dahil may sakit sa puso ang asawa ko at may stent operation, hindi siya puwedeng magtagal sa tindahan, pero kahit ganoon, hindi namin sinukuan ang ideya ng pagkita ng pera, at nagpursigi kami sa pagtatrabaho kahit may sakit kami. Noong panahong iyon, para akong trumpo, umiikot nang walang tigil at hindi makakain o makatulog nang maayos. Minsan naiisip ko, “Ano ba ang saysay ng buhay? Araw-araw, nagpapakapagod ako sa katatrabaho para sa pera. Maaaring hangaan ka ng mga tao kapag mayaman ka, pero mamamatay ka rin sa huli. Ano ang saysay nito?” Naramdaman ko na labis akong walang magawa at hungkag ang kalooban ko, at madalas kong iniisip, “Kailan kaya matatapos ang ganitong buhay?” Gayumpaman, dahil wala nang ibang paraan, kinailangan ko na lang magpatuloy na mamuhay nang ganoon.

Kalaunan, natuklasan kong malaki ang kita ng mga Chinese restaurant, kaya ipinasa ko sa iba ang mga tindahan ng almusal at naghanda akong magbukas ng Chinese restaurant. Habang pinapaayos ang lugar, hindi ko inaasahan, matapos maapektuhan ang kanyang emosyon, bumalik ang sakit ng asawa ko at naospital siya. Sabi ng doktor, dahil sa sakit niya ay hindi siya dapat mapagod, magalit, o masyadong ma-stress. Nakita ko na sa kondisyong ito ng asawa ko, kahit makalabas siya ng ospital, hindi na siya makakapagnegosyo. Wala akong nagawa kundi ipasa sa iba ang restawran na halos tapos na ang pagpapaayos. Nalugi ako ng mahigit 200,000 yuan noong panahong iyon, at nahiya akong humarap sa mga kamag-anak at kaibigan ko; pakiramdam ko, siguradong mamaliitin at pagtatawanan ako ng mga nakakakilala sa akin. Noong 2019, nanghiram ako ng daan-daang libong yuan sa mga kamag-anak ko para mamuhunan sa isang proyekto, pero sa huli, inaresto ang boss ng proyekto. Natulala ako noon: “Kumikita ang ibang tao ng daan-daang libo sa pamumuhunan. Bakit ganito ang naging resulta sa akin?” Gumuho ang pangarap kong yumaman nang ganoon na lang, at wala na akong mailuha. Pagkatapos, nag-imbestiga ulit ako para magsimula ng ibang negosyo, pero lahat ay nangangailangan ng puhunan. Kanino pa ako makahihiram ng pera? Nakahiram na ako sa lahat ng kamag-anak ko para mamuhunan dati, at ngayon ay wala na akong mahihiraman. Naisip ko ang mga bayarin sa loan ng kotse at bahay, at ang allowance ng anak ko sa pag-aaral—ano na ang gagawin ko? Pagkalabas ng asawa ko sa ospital, para siyang may Alzheimer’s disease at hindi siya nakakatulong sa akin kahit kaunti; kailangan ko pa siyang alagaan. Noong mga araw na iyon, sobrang nag-aalala ako kaya hindi ako makakain o makatulog, at naghihinagpis ang puso ko. Minsan, gusto ko na lang mamatay para matapos na, pero naiisip ko ang mga utang na hindi pa nababayaran, ang anak kong hindi pa nakakapagtapos, at ang asawa kong may sakit pa. Kung mamamatay ako, hindi ba’t katapusan na ng pamilyang ito? Hindi ba’t malulugmok sa hinagpis ang anak ko? Hindi ako puwedeng mamatay! Noong panahong iyon, pakiramdam ko talaga, hindi ko kayang mabuhay, pero hindi ko rin kayang mamatay. Kapag hindi ako makatulog sa gabi, tahimik na lang akong umiiyak. Binalikan ko ang mga taon na nagpakahirap ako sa pagtatrabaho para lang mamuhay nang marangya at naging alipin ako ng pera. Pero sa huli, nawala ang lahat ng pinaghirapan kong pera, pinahirapan ng sakit ang asawa ko, at baon kami sa malalaking utang. Talagang nauwi kami sa wala, para kaming sumalok ng tubig gamit ang bayong. Ano ang saysay ng ganitong pamumuhay? Hindi ko talaga maintindihan ang tanong na ito at walang makapagbigay sa akin ng sagot. Nang hindi ko na alam ang gagawin, napag-usapan namin ng asawa ko na hanapin ang nanay ko para magsimula kaming manampalataya sa Diyos. Sa totoo lang, nagpatotoo na sa akin ang nanay ko tungkol sa gawain ng Diyos sa mga huling araw noong ikalawang taon namin sa pagtitinda ng almusal; sa puso ko, naniniwala naman akong may Diyos, pero sobrang abala ng negosyo noon na ni wala na akong oras para kumain o matulog, lalo pa ang manampalataya sa Diyos. Kaya, tinanggihan ko ito. Pero sa pagkakataong ito, matapos ang ilang panahon ng pagsisiyasat, pormal naming tinanggap ng asawa ko ang gawain ng Makapangyarihang Diyos sa mga huling araw noong Agosto 2020. Bagama’t walang-wala kami noon, nagbabasa ako ng mga salita ng Diyos araw-araw, at napuno ng galak at kapayapaan ang puso ko.

Isang araw, may nabasa akong isang sipi ng mga salita ng Diyos na lubos na nakaantig sa akin. Sabi ng Diyos: “Ang gawaing isinasakatuparan sa panahon ng mga huling araw ay ang gawain ng panlulupig. Hindi ito paggabay sa lahat ng tao sa lupa na mamuhay ng kanilang buhay sa lupa, kundi ang kongklusyon ng di-nasisira at libo-libong taong buhay ng pagdurusa ng sangkatauhan sa lupa. … Ito ay dahil ang mga huling araw ay tungkol sa pagtatapos ng buong kapanahunan. Ito ay tungkol sa pagkompleto at pagwawakas sa anim na libong taong plano ng pamamahala ng Diyos, at pagtatapos ng paglalakbay ng sangkatauhan sa buhay ng pagdurusa. Hindi ito tungkol sa pagdadala sa buong sangkatauhan tungo sa sunod na kapanahunan o pagpapahintulot sa buhay ng sangkatauhan na magpatuloy; wala iyang kabuluhan para sa Aking plano ng pamamahala o para sa pag-iral ng tao. Kung ang sangkatauhan ay magpatuloy nang ganito, kung gayon sa malao’t madali sila ay lalamunin nang buo ng masamang diyablo, at iyong mga kaluluwa na nabibilang sa Akin ay mawawasak sa kahuli-hulihan sa mga kamay nito. Ang Aking gawain ay tatagal lamang ng anim na libong taon, at Ako ay nangako na ang pagkontrol ng masama sa buong sangkatauhan ay tatagal lang din sa loob ng anim na libong taon. Kaya, oras na. Hindi Ko na ninanais na ipagpatuloy o ipagpaliban pa: Sa panahon ng mga huling araw Aking gagapiin si Satanas, babawiin Ko ang lahat ng Aking kaluwalhatian, at babawiin Ko ang lahat ng kaluluwa sa lupa na kabilang sa Akin upang itong mga kaluluwang naghihinagpis ay maaaring makawala sa dagat ng pagdurusa, at sa gayon matatapos na ang Aking buong gawain sa lupa” (Ang Salita, Vol. I. Ang Pagpapakita at Gawain ng Diyos. Walang Sinumang May Katawan ang Makakatakas sa Araw ng Poot). Mula sa mga salita ng Diyos, naunawaan ko na ang yugto ng gawaing ginagawa ng Diyos sa mga huling araw ay para wakasan ang buhay ng pagdurusa ng sangkatauhan at bawiin ang mga tao mula sa mga kamay ni Satanas para hindi na sila muling mapinsala nito. Sobrang saya ko at nakaramdam ako ng pagiging kabilang na hindi ko pa naramdaman noon. Hindi ko mapigilan ang mga luha ko. Naghirap ako nang husto sa mundo sa loob ng napakaraming taon, walang mapagsabihan ng pasakit sa puso ko—ang Diyos lang ang nakakaunawa sa pait at kawalan ko ng magawa. Sa pagkakataong ito, nakahanap na ako ng daan palabas, iyon ay ang tanggapin ang Kanyang pagliligtas. Naisip ko kung paanong noong 2012, maraming beses na nagpatotoo sa akin ang nanay ko na dumating na ang Diyos para magpahayag ng katotohanan sa gitna ng sangkatauhan sa mga huling araw para iligtas tayo. Gayumpaman, noon ay nahumaling ako sa pera at tinanggihan ko ang pagliligtas ng Diyos para mamuhay nang marangya. Sobrang nagsisi ako. Kung mas maaga kong tinanggap ang gawain ng Diyos sa mga huling araw, hindi sana ako nagdusa nang husto o nagtiis ng napakaraming hirap sa mundo. Ngayon, mapalad akong makalapit sa harap ng Diyos dahil dumating sa akin ang pag-ibig Niya, at nais akong iligtas ng Diyos at iahon mula sa dagat ng pagdurusa. Noon, ang tanging inaalala ko ay ang desperadong paghahanap ng pera, at napakahirap at nakapapagod ang buhay ko, pero sa pagkakataong ito, hindi ko na puwedeng palampasin ang pagkakataong maligtas ng Diyos. Para akong may nasunggaban na salbabida, at gusto kong samantalahin ang pambihirang pagkakataong ito para sundin ang Diyos nang buong puso at tumigil na sa pamumuhay para sa pera. Pagkatapos niyon, madalas akong makipagtipon sa mga kapatid para makipagbahaginan tungkol sa mga salita ng Diyos, at talagang naging panatag at payapa ako.

Sa isang pagtitipon noong tagsibol ng 2021, batay sa mga salita ng Diyos, nagbahaginan kami tungkol sa kung paano ginagamit ni Satanas ang kasikatan at pakinabang para pinsalain ang mga tao. Nang marinig ko ito, pakiramdam ko ay napakapartikular nito sa kalagayan ko. Sabi ng Makapangyarihang Diyos: “Sa katunayan, gaano man kaengrande ang mga adhikain ng tao, gaano man kamakatotohanan ang mga pagnanais ng tao o gaano man maaaring kaangkop ang mga ito, ang lahat ng gustong matamo ng tao, ang lahat ng hinahanap ng tao, ay hindi mapaghihiwalay na nauugnay sa dalawang salita. Ang dalawang salitang ito ay lubhang mahalaga sa bawat tao sa buong buhay nila, at ang mga ito ay mga bagay na binabalak na ikintal ni Satanas sa tao. Ano ang dalawang salitang ito? Ang mga ito ay ‘kasikatan’ at ‘pakinabang.’ Gumagamit si Satanas ng isang napakabanayad na paraan, isang paraan na lubos na naaayon sa mga kuru-kuro ng mga tao, at na hindi masyadong agresibo, para magdulot sa mga tao na tanggapin nila nang hindi nila namamalayan ang mga paraan at batas nito ng pananatiling buhay, makagawa ng mga layon sa buhay at direksyon sa buhay, at magtaglay ng mga adhikain sa buhay. Gaano man tila katayog pakinggan ang mga paglalarawan ng mga tao sa kanilang mga adhikain sa buhay, ang mga adhikain na ito ay palaging umiikot lamang sa kasikatan at pakinabang. Ang lahat ng hinahabol ng sinumang dakila o sikat na tao—o, sa katunayan, ng sinumang tao—sa buong buhay niya ay nauugnay lang sa dalawang salitang ito: ‘kasikatan’ at ‘pakinabang.’ Iniisip ng mga tao na sa sandaling magkaroon sila ng kasikatan at pakinabang, may kapital sila para magtamasa ng mataas na katayuan at malaking kayamanan, at upang magsaya sa buhay. Iniisip nila na sa sandaling mayroon na silang kasikatan at pakinabang, may kapital na sila para maghangad ng kasiyahan at makibahagi sa walang-pakundangang pagtatamasa ng laman. Alang-alang sa kasikatan at pakinabang na ito na ninanais nila, ang mga tao ay masaya at di-namamalayang ibinibigay kay Satanas ang kanilang mga katawan, puso, at maging ang lahat ng mayroon sila, kasama na ang kanilang kinabukasan at kapalaran. Ginagawa nila ito nang walang reserbasyon, ni wala ni isang sandali ng pagdududa, at hindi kailanman nalalaman na bawiin ang lahat ng minsang mayroon sila. Mapapanatili ba ng mga tao ang anumang kontrol sa kanilang mga sarili sa sandaling isuko na nila ang kanilang sarili kay Satanas at maging tapat dito sa ganitong paraan? Tiyak na hindi. Sila ay ganap at lubos na kontrolado ni Satanas. Sila ay ganap at lubos na nalugmok sa putikang ito, at hindi magawang mapalaya ang kanilang mga sarili. Kapag ang isang tao ay nasadlak sa kasikatan at pakinabang, hindi na nila hinahanap ang kung ano ang maliwanag, ang makatarungan, o ang mga bagay na iyon na maganda at mabuti. Ito ay dahil masyadong malakas ang pang-aakit sa mga tao ng kasikatan at pakinabang, at ang mga ito ay mga bagay na puwedeng hangarin ng mga tao nang walang katapusan sa buong buhay nila at maging sa magpasawalang hanggan. Hindi ba’t ito ang aktuwal na sitwasyon?” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi VI). “‘Pera ang nagpapaikot sa mundo’; ito ba ay isang kalakaran? Hindi ba’t mas makapangyarihan ito kaysa sa mga kalakaran sa moda at masasarap na pagkain na inyong binanggit? Pilosopiya ni Satanas ang ‘Pera ang nagpapaikot sa mundo.’ Napakalaganap nito sa gitna ng mga tao, sa bawat lipunan; maaari ninyong sabihin na ito ay isang kalakaran. Ito ay dahil ikinintal ito sa puso ng bawat isang tao, na sa una ay hindi tinanggap ang kasabihang ito, ngunit pagkatapos ay binigyan ito ng tahimik na pagtanggap noong maranasan na nila ang tunay na buhay, at nagsimula nilang maramdaman na totoo nga ang mga salitang ito. Hindi ba ito proseso ni Satanas na ginagawang tiwali ang mga tao? Marahil, ang mga tao ay may magkakaibang antas ng kaalamang batay sa karanasan sa kasabihang ito, ngunit ang lahat ay mayroong magkakaibang mga antas ng interpretasyon at pagkilala sa kasabihang ito batay sa mga bagay na nangyari sa kanilang paligid at sa kanilang mga sariling karanasan. Hindi ba’t ganito ang sitwasyon? Gaano man kalalim ang karanasan ng isang tao sa kasabihang ito, anong negatibong epekto ang naidulot nito sa puso niya? Ito ay na ang mga tao sa mundong ito—at masasabing kasama rito ang bawat isa sa inyo—ay nagbubunyag ng isang bagay mula sa kanilang disposisyon. Ano ito? Ito ay ang pagsamba sa pera. Madali bang alisin ito sa puso ng mga tao? Hindi, hindi ito madali! Nagpapakita ito na malalim talaga ang paggawang tiwali ni Satanas sa tao! Ginagamit ni Satanas ang pera para akitin ang mga tao, at ginagawa niyang tiwali silang lahat para sumamba sa pera at mga materyal na bagay. At paano naipapamalas sa mga tao ang pagsambang ito sa pera? Hindi ba’t iniisip ninyo na sa mundong ito ay hindi kayo mabubuhay kung walang pera, at na hindi ninyo kakayanin kahit isang araw kung walang pera? Kung gaano karaming pera mayroon ang mga tao ang nagtatakda kung gaano kataas ang kanilang katayuan, at kung gaano sila kagalang-galang. Nararamdaman ng mahihirap na hindi nila kayang magtaas-noo, samantalang ang mayayaman ay may mataas na katayuan, taas-noo, at kayang magsalita nang malakas at mamuhay sa paraang mapagmataas at walang pagpipigil. Ano ba ang dinadala ng kasabihan at kalakarang ito sa mga tao? Hindi ba totoo na handa ang maraming tao na gumawa ng anumang sakripisyo para kumita ng pera? Hindi ba’t ang maraming tao ay nawawalan ng kanilang dignidad at integridad sa paghahanap ng mas maraming pera? Hindi ba marami ang mga taong nawawalan ng pagkakataon na gawin ang kanilang tungkulin at sumunod sa Diyos para lamang sa pera? Hindi ba ang pagkawala ng pagkakataong matamo ang katotohanan at maligtas ang pinakamalaki sa lahat ng nawala sa mga tao?” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi V). Matapos basahin ang mga salita ng Diyos, naunawaan ko na ginagamit ni Satanas ang kasikatan at pakinabang para kontrolin ang mga tao at ikintal sa kanila ang iba’t ibang panuntunan para mabuhay, tulad ng “Hindi kalahatan ang pera, ngunit kapag wala ito, wala kang magagawa,” “Pera ang nagpapaikot sa mundo,” “Ang tao ay namamatay para sa kayamanan, gaya ng mga ibon para sa pagkain,” at “Una ang pera.” Namumuhay ang mga tao ayon sa mga satanikong lason na ito, at itinuturing nilang layunin ng kanilang paghahangad ang kasikatan at pakinabang. Desperado nila itong hinahangad. Hindi ako eksepsiyon. Noong bata pa ako, nakita ko ang mga kamag-anak at kaibigan ko na bumibisita sa bahay namin tuwing Bagong Taon ng mga Tsino at sa lahat ng kapistahan, at alam kong nambobola at sumisipsip sila sa pamilya ko dahil maykaya ang mga magulang ko. Tulad nga ng kasabihan, “Kapag mahirap ka sa lungsod, walang pumapansin sa iyo, pero kapag mayaman ka sa kabundukan, may mga kamag-anak kang lilitaw na hindi mo alam na mayroon ka.” Ang mga satanikong lason na ito at mga panuntunan para mabuhay ay malalim na naitanim sa puso ko. Pagkatapos kong ikasal, matapobre ang biyenan kong babae, at sumisipsip siya sa pamilya ng hipag kong panganay dahil maykaya sila. Nang makita niyang hindi kami gaanong kumikita, pinupuna niya kami kahit may ibang tao at buong araw siyang nakasimangot, na para bang may pagkakautang kami sa kanya. Dahil dito, naniwala ako na pera ang nagtatakda ng katayuan mo, at na puwedeng mabuhay ang mga tao nang wala ang anumang bagay maliban sa pera. Sa pamamagitan lang ng pera ka magkakaroon ng magandang materyal na kasiyahan, hahangaan at kaiinggitan ng iba, at mamumuhay nang may dignidad. Namuhay ako ayon sa mga walang-katotohanang pagpapahalaga at pananaw sa buhay na ito, at nagpakapagod ako sa katatrabaho mula umaga hanggang gabi para kumita ng pera. Hindi ako tumitigil para magpahinga kahit sumasakit ang lumbar at cervical vertebrae ko, at nagpursigi ako sa pagtatrabaho sa kabila ng malala kong allergy sa harina. Kumita ako ng pera at natamasa ko ang mga benepisyong dala ng pera, ang mga kapitbahay at ang biyenan ko ay pawang binabati ako nang nakangiti, at nasiyahan ang aking banidad. Gayumpaman, ako lang ang nakakaalam ng pait at sakit sa likod nito. Ang mas nakakalungkot pa, desperado akong nagtrabaho para kumita ng pera, pero sa huli ay nauwi pa rin ako sa wala. Hindi lang iyon, pinahirapan ng sakit ang asawa ko, at sumasakit din ang cervical at lumbar vertebrae ko. Hindi maipahayag sa salita ang sakit sa katawan at kaluluwa ko; lahat ng ito ay sanhi ng paghahangad ko ng pera, kasikatan, at pakinabang. Ngayon ko lang naunawaan na mali ang mga layuning hinangad ko at ang perspektiba ko sa buhay. Nasa likod ng lahat ng ito ang mga pakana ni Satanas. Gusto lang ni Satanas na magtrabaho ako nang husto para kumita ng pera at mamuhay para sa pera, kasikatan, at pakinabang. Sa ganitong paraan, hindi ako makalalapit sa Diyos at makatatanggap ng Kanyang pagliligtas. Ito mismo ang lihim na mapanirang intensyon ni Satanas. Lubos akong nagpapasalamat sa Diyos sa pagliligtas Niya sa akin. Kung hindi dahil sa pananampalataya sa Diyos, nagpatuloy sana ako sa pagtatrabaho nang husto para kumita ng pera, at baka isang araw ay nawalan na ako ng buhay dahil dito. Nagpapasalamat ako sa paglalantad ng mga salita ng Diyos na tumulong sa aking makita nang malinaw ang lihim na mapanirang intensyon ni Satanas: na gamitin ang pera, kasikatan, at pakinabang para pinsalain ako at gawing tiwali. Ngayon, gusto ko na lang manampalataya sa Diyos nang buong puso at hangarin ang katotohanan, at hindi na muling malinlang ni Satanas at magpatuloy lamang na habulin ang pera.

Minsan napapaisip ako, “Nagsikap ako nang husto noong mga taon na iyon, pero sa huli, wala akong kinita at nagkautang pa ako nang malaki. Bakit napakasakit ng buhay ko?” Sa paghahanap, nabasa ko ang mga salita ng Diyos: “Ang kapalaran ng tao ay nasa kontrol ng mga kamay ng Diyos. Ikaw ay walang kakayahang kontrolin ang iyong sarili: Kahit na parating nagkukumahog at nagpapakaabala ang tao para sa kanyang sarili, nananatili siyang walang kakayahan na kontrolin ang kanyang sarili. Kung kaya mong malaman ang iyong sariling kinabukasan, kung makokontrol mo ang iyong sariling kapalaran, matatawag ka pa rin bang isang nilikha? … Ang hantungan ng tao ay nasa mga kamay ng Lumikha, kaya paano makokontrol ng tao ang kanyang sarili?” (Ang Salita, Vol. I. Ang Pagpapakita at Gawain ng Diyos. Pagpapanumbalik ng Normal na Buhay ng Tao at Pagdadala sa Kanya sa Isang Kamangha-manghang Hantungan). Ipinaintindi sa akin ng mga salita ng Diyos na ang buhay ng isang tao ay nasa mga kamay ng Diyos. Gaano man kasipag magtrabaho ang mga tao o gaano man sila kaabala, hinding-hindi nila makukuha ang gusto nila kung hindi ito ipagkakaloob ng Diyos, sa kabila ng lahat ng kanilang pagmamadali at pag-aapuhap. Sa pagbabalik-tanaw sa lahat ng taon na iyon, lumalabas ako nang maaga at umuuwi nang gabi araw-araw, at wala akong pakialam kung gaano ako nagdusa o kapagod; nagsikap lang ako para kumita ng pera dahil gusto kong mamuhay nang marangya at hangaan ng iba. Ginusto kong baguhin ang kapalaran ko gamit ang sarili kong abilidad, pero sa huli, pinahirapan kami ng sakit ng asawa ko at ang tanging nakuha namin ay kahungkagan. Ngayon ko na napagtanto na hindi natin kontrolado ang ating buhay. Kung gaano karaming pera ang kinikita natin ay hindi nakadepende sa kung paano tayo nagtatrabaho gamit ang ating mga kamay, kundi sa kataas-taasang kapangyarihan at paunang pag-orden ng Diyos. Kasabay nito, naramdaman ko rin ang masisidhing layunin ng Diyos. Kung hindi ko naranasan ang kapaitan at kawalang-magawang ito sa buhay, hindi sana ako lumapit sa harap ng Diyos. Noong 2012 pa, ipinangaral sa akin ng nanay ko ang ebanghelyo ng kaharian ng Diyos, pero puro pagkita lang ng pera ang inisip ko at hindi ko ito tinanggap. Walong taon pa ang lumipas bago ako lumapit sa Diyos, pero hindi ako inabandona ng Diyos dahil sa aking kamangmangan at paghihimagsik. Napakadakila ng pag-ibig ng Diyos! Dapat akong tumayo nang wasto sa posisyon ng isang nilikha, at ipagkatiwala ang nalalabing bahagi ng aking buhay sa Diyos, nagpapasakop sa kataas-taasang kapangyarihan at mga pagsasaayos ng Diyos. Mula noon, binabasa ko na ang mga salita ng Diyos sa tuwing may libre akong oras, at naging napakamakabuluhan ng bawat araw ko.

Kalaunan, umupa ako ng maliit na puwesto sa pamilihan sa umaga para magbenta ng inihaw na mani para kumita. Bagama’t hindi na ako kumikita ng kasinlaki ng dati, hindi na ako ganoon kaabala, at may oras na ako para gawin ang tungkulin ko. Naisip ko ang mga utang mula sa dati kong pamumuhunan na hindi ko pa nababayaran, at naisip kong ibenta ang bahay ko para mabayaran ang mga utang ko. Ipinanalangin ko sa Diyos at ipinagkatiwala sa Kanya ang mga problemang ito. Kalaunan, naging napakabilis ng pagkakabenta ng bahay, at nabayaran ang bahagi ng utang. Mula noon, pumupunta na ako sa mga pagtitipon pagkatapos kong magsara ng puwesto araw-araw, at kumakain at umiinom ng mga salita ng Diyos at ginagawa ang tungkulin ko kasama ang mga kapatid.

Noong kalagitnaan ng Pebrero 2024, tinawagan ako ng nakababata kong kapatid para sabihing ibinebenta ang tindahan ng isang kamag-anak namin. Pagkatapos ibawas ang mga gastos, kikita ako ng mahigit 100,000 yuan sa isang taon, at hindi ko kailangang magmadali sa pagbabayad para sa tindahan. Puwede ko munang simulan ang negosyo at saka magbayad kapag kumita na ako. Nang marinig ko ito, nasabik ako, “Napakaganda nito. Mahigit sampung taon na ang tindahang ito at mayroon na itong mga suki. Hindi ko kailangang maglabas ng kahit isang sentimo sa simula at kikita na ako agad. Kung magtatrabaho ako roon nang ilang taon, hindi ko lang mababayaran ang lahat ng utang ko, magkakaroon ng pera para sa kasal ng anak ko, at para sa aking pagreretiro, unti-unti ko na ring mababalikan ang prestihiyosong buhay na iyon.” Pero may naisip din ako, “Hindi. Hindi ba’t nangangahulugan iyon na babalik lang ako sa dati kong buhay? Sa wakas ay nakalaya na ako mula sa mga pagpapahirap ni Satanas. Hindi ako puwedeng bumalik. Kung kailangan kong pumili sa pagitan ng pagkita ng pera at paggawa ng tungkulin, pipiliin ko ang tungkulin ko.” Sa oras na ito, naisip ko ang isang sipi ng mga salita ng Diyos na nabasa ko sa isang nakaraang pagtitipon, at hinanap ko ito para basahin. Sabi ng Makapangyarihang Diyos: “Makontento na sa pagkakaroon lang ng pagkain at damit—tama ba ang pahayag na ito? (Tama ito.) Bakit? Una, dapat maunawaan ito ng isang tao: Kung ang isang tao ay namumuhay sa buong buhay niya para lamang sa mga bagay ng laman tulad ng pagkain, pananamit, at kasiyahan, mayroon bang anumang halaga ang gayong buhay? (Wala.) Dahil wala itong halaga, ano ang dapat hangarin at kamtin ng mga tao upang mamuhay ng isang buhay na may halaga? (Dapat nilang hangarin ang katotohanan.) Kung tatahakin ng mga tao ang landas ng paghahangad sa katotohanan, hindi ba’t dapat nilang talikuran ang ilang bagay? Kung palaging nalilimitahan ang mga tao ng kung ano ang kakainin at isusuot, at palaging kumakapit sa mga kasiyahan ng laman, kaya pa rin ba nilang hangarin at kamtin ang katotohanan? (Hindi.) Samakatwid, tama ang pahayag na ‘Makontento na sa pagkakaroon lang ng pagkain at damit.’ Sa partikular, para sa mga naghahangad sa katotohanan, napakahalaga nito; malaki ang pakinabang nito sa paghahangad at pagkamit ng katotohanan. Ano ang layunin ng pagkakaroon ng pagkain at damit? Upang matiyak na patuloy na mabubuhay nang normal ang katawan. Ano ang layunin ng patuloy na pagkabuhay? Hindi ito para sa kapakanan ng kasiyahan ng laman, ni para sa kapakanan ng pagtatamasa sa takbo ng buhay, at lalo namang hindi ito para sa kapakanan ng pagtatamasa ng ilan sa mga bagay na nararanasan ng isang tao sa buhay. Lahat ng ito ay hindi mahalaga. Kung gayon, ano ang pinakamahalagang bagay? Kinapapalooban ito ng kung anong mga bagay ang dapat gawin ng isang tao na pinakamahalaga, pinakamakabuluhan, at makakapagkamit sa pagsang-ayon ng Lumikha. (Dapat tahakin ng isang tao ang landas ng pananampalataya sa Diyos at paghahangad sa katotohanan, at tuparin ang sarili niyang mga tungkulin.) Bilang isang tao, anuman ang trabahong iyong ginagawa, isa kang nilikha. Dapat gawin ng mga nilikha ang mga bagay na nararapat nilang gawin, at ang mga bagay na hinihingi ng Diyos na gawin nila—ito ang pinakamahalaga. Kaya, anong mga bagay ang ginagawa ng mga nilikha na mahalaga? Bawat nilikha ay may isang atas na ipinagkatiwala sa kanila ng Lumikha, isang misyon na dapat nilang tuparin. Itinakda ng Diyos ang tadhana ng buhay ng bawat tao. Anumang misyon ang paunang inorden ng Diyos na dapat nilang tapusin sa kanilang buhay, iyon ang dapat nilang gawin. Kung gagawin mo ito nang maayos, kung gayon kapag sa huli ay tumayo ka sa harap ng Diyos para iulat ang iyong paggampan, magbibigay ang Diyos ng isang kasiya-siyang sagot. Sasabihin Niya na ang buhay na iyong ipinamuhay ay mahalaga at mabunga, na ginawa mong buhay mo ang mga salita ng Diyos at sa gayon ay isa kang nilikha na pasok sa pamantayan. Ipagpalagay, gayumpaman, na ang iyong buong buhay ay tungkol lamang sa pamumuhay, pakikibaka, at pagsasakripisyo alang-alang sa pagkain, pananamit, at kasiyahan. At kapag sa huli ay tumayo ka sa harap ng Diyos at nagtanong Siya, ‘Gaano karami ang natupad mo sa gampanin at misyon ng buhay na ito na ibinigay Ko sa iyo?’ bibilangin mo ang lahat ng ito at matutuklasan mo na ginugol mo ang lakas at oras ng iyong buhay sa pagkain, pag-inom, at pagsasaya—sa kabila ng pananampalataya sa Diyos sa loob ng ilang taon, hindi mo natupad ang iyong tungkulin, lalo namang hindi ka nakapaghanda ng anumang mabubuting gawa. Sa kasong iyon, hindi ba’t wala kang naisakatuparan sa buhay na ito? Mahirap dumating ang pagkakataong gawin ang iyong tungkulin, ngunit sinira mo ito sa pamamagitan ng hindi pag-aasikaso sa iyong marapat na gawain. Bagama’t handa kang hangarin ang katotohanan, hindi ka nagbabayad ng malaking halaga, at kaya hindi ka magkakamit ng anumang bagay. Kapag sinusubok ka ng Diyos sa huli, hindi magiging buhay mo ang Kanyang mga salita, at ikaw pa rin ang dating Satanas—ang paraan mo ng pagtingin sa mga bagay at ang paraan mo ng pagkilos ay pawang nakabatay pa rin sa mga kuru-kuro at imahinasyon ng tao, at sa mga tiwaling disposisyon ni Satanas, at ikaw ay ganap pa ring magiging mapanlaban sa Diyos, at hindi kaayon Niya. Kung gayon, ikaw ay magiging walang silbi, at hindi ka na gugustuhin ng Diyos. Mula sa puntong ito, hindi ka na magiging nilikha ng Diyos. Isa iyong kalunos-lunos na bagay! Samakatwid, anuman ang propesyon na iyong ginagawa, hangga’t ito ay legal, ito ay isinaayos at paunang inorden ng Diyos. Ngunit hindi iyon nangangahulugan na sinusuportahan o hinihikayat ka ng Diyos na kumita ng mas maraming pera o magkamit ng malaking tagumpay sa propesyong ginagawa mo. Hindi ito sinasang-ayunan ng Diyos, ni hindi Niya ito hinihingi sa iyo. Bukod dito, hindi kailanman gagamitin ng Diyos ang propesyon na iyong ginagawa para itulak ka tungo sa mundo at ibigay ka kay Satanas, nang sa gayon ay walang pakundangan kang maghahangad ng kasikatan at pakinabang. Sa halip, sa pamamagitan ng propesyon na iyong ginagawa, hinahayaan ka ng Diyos na tugunan ang iyong mga pangunahing pangangailangan—iyon lang. Dagdag pa rito, sa mga salita ng Diyos ay sinabi na Niya sa iyo ang mga bagay na tulad ng kung ano ang iyong tungkulin, ano ang iyong misyon, ano ang dapat mong hangarin, at ano ang dapat mong isabuhay. Ang mga ito ang mga halagang dapat mong isabuhay at ang landas na dapat mong tahakin sa buong buhay mo. … anuman ang propesyong iyong ginagawa, dapat kang makontento na sa pagkakaroon lang ng pagkain at damit. Napakahalaga nito. Kung hindi mo malinaw na nakikita ang puntong ito at iginigiit mong sayangin ang lahat ng iyong oras at lakas sa iyong propesyon at paghahanap ng kasikatan at tagumpay, mawawala sa iyo ang tungkuling dapat mong gawin at masisira ang mga pagkakataon mong maligtas” (Ang Salita, Vol. VI. Ukol sa Paghahangad sa Katotohanan. Paano Hangarin ang Katotohanan (20)). Matapos basahin ang mga salita ng Diyos, naunawaan ko na dapat makontento na ang isang tao sa pagkakaroon lang ng pagkain at damit. Dumarating ang mga tao sa mundong ito hindi para sa mga kasiyahan ng laman, kundi para gawin ang kanilang tungkulin bilang mga nilikha. Sa pagbabalik-tanaw sa mga taon ng pagsisikap na kumita ng pera, muntik na akong mamatay, at ang Diyos ang nagligtas sa akin mula sa mga pagpapahirap ni Satanas. Sa pagpunta sa sambahayan ng Diyos para makipagtipon at magbasa ng mga salita ng Diyos, naunawaan ko kung ano ang dapat hangarin ng mga tao para magkaroon ng pinakamakabuluhang buhay. Labis na napanatag ang puso ko. Ito ay isang bagay na hindi mabibili ng pera, kasikatan, o pakinabang. Ang perang kinikita ko sa pagbebenta ng inihaw na mani ngayon ay hindi gaanong malaki, pero sapat na para sa aking ikabubuhay, at pag-uwi ko ay nakakadalo pa rin ako sa mga pagtitipon at nagagawa ang aking tungkulin. Kung magpapatakbo ako ng tindahan, paano ako magkakaroon ng oras para manampalataya sa Diyos at gawin ang aking tungkulin? Hindi ba’t mangangahulugan iyon na kailangan kong talikuran ang aking mga tungkulin at bumalik sa aking dating mga gawi? Hindi na ako maaaring mabuhay para sa pera, kasikatan, o pakinabang; iyon ay paghuhukay ng sarili kong libingan. Kailangan kong makinig nang mabuti sa mga salita ng Diyos at tuparin nang maayos ang tungkulin ng isang nilikha habang may sapat na pagkain at pananamit. Sa ganitong paraan lang magkakaroon ng kahulugan ang buhay. Kaya naman mariin kong tinanggihan ang aking kapatid.

Ngayon ay abala na ako sa aking mga tungkulin sa halos buong araw, at labis na panatag ang aking puso. Hindi na tulad ng dati, na namumuhay ako para sa pera, kasikatan, at pakinabang at pakiramdam ko ay lubos akong miserable at walang magawa. Salamat sa Diyos sa Kanyang pagliligtas!


62. Kaya Ko Nang Tratuhin Nang Wasto ang mga Dagok at Pagkabigo

Ni Qiao Xin, Tsina

Noong Mayo 2024, nagsanay ako sa pagsusulat ng mga sermon sa iglesia. Noong una, nahirapan ako, pakiramdam ko ay dahil mababaw ang pagkaunawa ko sa katotohanan, hindi ko ito maisulat nang maayos. Ang sister na katuwang ko ay nakipagbahaginan sa akin at pinalakas ang loob ko, at nagbahagi rin siya sa akin ng ilang magagandang paraan. Kalaunan, nang nagsusulat ako ng sermon, hinanap ko ang mga kaugnay na katotohanan; sa sandaling natukoy ko na ang mga katotohanan, pinagbulayan ko kung paano isusulat ang sermon, at mabilis ko itong natapos. Tuwang-tuwa ako at nagpapasalamat sa gabay ng Diyos. Makalipas ang dalawang araw, sumulat sa akin ang superbisor, sinasabing napili ang sermon ko, at mayroon daw akong mahusay na kakayahan at ilang ideya. Nagulat ako at natuwa. Kasisimula ko pa lamang magsanay, at napili ang unang sermon na isinulat ko. Ilan sa mga sister na kasama ko ay nakapagsulat na ng ilang sermon, pero wala sa mga isinulat nila ang napili, kaya pakiramdam ko ay talagang espesyal ako. Makalipas ang ilang araw, hindi ko sinasadyang nabasa ang isang sulat na isinulat ng superbisor para sa mga lider. Sabi sa sulat, “Si Qiao Xin ay medyo masigasig sa pagsusulat ng mga sermon at isa siyang taong may mga ideya at kakayahan, at naghahanda kaming linangin siya.” Kahit na maliit na bagay lang iyon, pakiramdam ko ay naging sentro ako ng atensiyon ng lahat, at na iba ako sa ibang mga kapatid. Naisip ko rin kung paanong noong nakaraang taon, nakapagsulat ako ng ilang artikulo sa loob lang ng isang linggo, at agad akong napansin ng superbisor. Sinabi ng superbisor na may talento ako sa pagsusulat at itinalaga niya ako sa tungkuling nakabatay sa teksto. Ngayon, kasisimula ko pa lang magsanay sa pagsusulat ng mga sermon, napansin na naman ako ng isa pang superbisor. Sa isip-isip ko, “Kahit saan ako magpunta, napapansin ako. Tila talagang may kakayahan at talento ako sa pagsusulat!” Pagkatapos nito, pakiramdam ko ay iba ako sa iba. Naisip ko, “Kailangan kong magsanay nang masigasig, at gawing mas mahusay ang bawat sermon kaysa sa huli, para makapagsulat ako ng mga sermon na pasok sa pamantayan sa pinakamaikling panahon. Sa ganoong paraan, siguradong mas magiging mataas ang tingin sa akin ng lahat at mas lalo pa nila akong pupurihin.” Kalaunan, naging napaka-aktibo ko sa pagsusulat ng mga sermon, at sunod-sunod akong nakapagsulat ng dalawang sermon, na isinumite ko sa superbisor. Madalas ding sumulat ng mga liham ang superbisor para palakasin ang loob ko, at sa ipinapahiwatig ng mga salita niya, ramdam kong nagmamalasakit at pinapahalagahan ako ng superbisor. Napakasaya ng pakiramdam ko, at namuhay ako nang may pakiramdam ng paghanga sa sarili.

Hindi nagtagal, nakatanggap ako ng nakasulat na komento sa isinulat kong sermon. Binuksan ko ang file, at nakita ko na napakaraming problema ang minarkahan ng mga lider—may ilang bahagi ng pagbabahaginan na hindi malinaw, at ang iba naman ay lumihis sa paksa…. Talagang pinanghinaan at nasiraan ako ng loob. Naisip ko, “Kung susundin ang lohika, dahil may talento ako sa pagsusulat, dapat na gumagaling ang mga sermon ko sa bawat pagkakataon, at dapat mayroon akong malinaw na pag-unlad, kung gayon, bakit tila paurong pa yata ako? Ano na lang ang iisipin sa akin ng mga lider? Iisipin kaya nilang nagkamali sila ng paghusga sa akin, at na wala naman pala akong ganitong uri ng kakayahan?” Habang mas iniisip ko ito, mas lalo akong naging negatibo, at wala na akong ganang pag-isipang mabuti ang mga problemang binanggit ng mga lider. Napagtanto kong mali ang kalagayan ko, kaya naghanap ako ng mga salita ng Diyos para basahin, at nakita ko ang siping ito: “Hindi dapat isipin ng mga tao na napakaperpekto ng sarili nila, napakabantog, napakarangal, o napakanatatangi sa iba pa; ang lahat ng ito ay dulot ng mapagmataas na disposisyon at kamangmangan ng tao. Ang palaging pag-iisip na katangi-tangi ang sarili—ito ay sanhi ng isang mapagmataas na disposisyon; hindi kailanman nagagawang tanggapin ang kanyang mga pagkukulang, at hindi kailanman nagagawang harapin ang kanyang mga pagkakamali at pagkabigo—dulot ito ng isang mapagmataas na disposisyon; hindi kailanman pagpapahintulot sa iba na maging superyor sa kanila, o maging mas mahusay sa kanila—dulot ito ng mapagmataas na disposisyon; hindi kailanman nagpapahintulot sa mga kalakasan ng iba na malampasan o mahigitan ang sa kanila—dahil ito sa mapagmataas na disposisyon; hindi kailanman nagpapahintulot sa iba na magtaglay ng mas mabubuting kaisipan, mungkahi, at pananaw kaysa sa kanila, at kapag natuklasan nila na mas magaling ang iba kaysa sa kanila, nagiging negatibo, ayaw magsalita, nakararamdam ng pagkabagabag at panlulumo, at nagiging balisa—ang lahat ng ito ay dulot ng isang mapagmataas na disposisyon. Dahil sa mapagmataas na disposisyon, maaaring hindi mo magawang tanggapin ang pagtatama ng iba dahil sa pagiging mapagprotekta mo sa iyong pride, hindi mo magawang harapin ang mga pagkukulang mo, at hindi magawang tanggapin ang iyong mga sariling kabiguan at pagkakamali. Higit pa riyan, kapag may sinumang mas mahusay sa iyo, maaari itong maging sanhi upang umusbong ang pagkamuhi at inggit sa iyong puso, at makararamdam ka na nalilimitahan ka, at hindi mo pa nga nanaising gawin ang iyong tungkulin at magiging pabasta-basta ka sa paggawa nito. Ang isang mapagmataas na disposisyon ay maaaring magbunga ng pag-usbong ng ganitong mga asal at gawi sa iyo” (Ang Salita, Vol. III. Ang mga Diskurso ni Cristo ng mga Huling Araw. Ang mga Prinsipyong Dapat Gumabay sa Sariling Asal ng Isang Tao). Pagkatapos basahin ang mga salita ng Diyos, napagtanto ko na ang paghahangad ko ng pagiging perpekto at pamumukod-tangi sa iba, pati na ang pagtanggi kong tanggapin ang gabay ng mga lider sa mga isyu ko ay dahil kontrolado ako ng isang mapagmataas na disposisyon. Nang marinig ko na napili ang mga sermon na isinulat ko at na sinabi ng superbisor na may kakayahan ako, naging palalo ako, at inisip ko na hindi ako ordinaryong tao, kundi isang taong may kakayahan at talento sa pagsusulat. Sinimulan kong hingin sa sarili ko na siguraduhing mas maganda ang mga sermon ko kaysa sa iba, at pakiramdam ko na hindi dapat ganoon karami ang problema ng mga ito, dahil doon lang ako magiging karapat-dapat sa titulong “may talento sa pagsusulat.” Kaya sa tuwing nahaharap ako sa mga dagok, nagiging negatibo ako at hindi ko matingnan nang wasto ang sarili ko. Sa realidad, napakanormal lang na magkaroon ng mga problema sa isinusulat na sermon ng isang tao, at imposibleng malaman at magawa ang lahat ng bagay kapag sinisimulan ang tungkuling ito, at hindi magkamali nang kahit kaunti. Hindi makatotohanan ang ganoong mga hinihingi ko sa sarili ko. Higit pa rito, itinuro ng mga lider ang mga problema ko para tulungan akong matuklasan ang mga kakulangan ko, matutuhang punan ang mga ito at umunlad, pero nang maharap ako sa mga dagok, naging negatibo ako at hindi ko kayang harapin nang tama ang mga kakulangan ko. Masyadong mataas ang tingin ko sa sarili ko, at talagang napakayabang ko! Pagkatapos kong pag-isipan ito, naging handa na akong tanggapin ang gabay at tulong ng mga lider, at magtuon sa paghahanap at pagbubulay sa mga kaugnay na katotohanang prinsipyo habang isinusulat ang mga sermon ko para maiwasan na mangyaring muli ang mga paglihis at pagkakamaling ito.

Pagkatapos niyon, pinatahimik ko ang puso ko at pinag-aralan ang mga kaugnay na prinsipyo, at may mga naunawaan naman ako habang nag-aaral. Pero pagdating sa pagsusulat, medyo nahihirapan pa rin ako, at pakiramdam ko, hindi madaling sumulat ng sermon na pasok sa pamantayan. Habang lumilipas ang oras, wala pa rin akong maisip, at nagsimula akong panghinaan ng loob, sa isip-isip ko, “Paano kung hindi ako makasulat ng magandang sermon? Ano na lang ang magiging tingin sa akin ng mga lider? Sasabihin kaya nila, ‘Lumalabas na talagang mahina pala ang kakayahan ni Qiao Xin, at hindi rin niya nauunawaan ang katotohanan’?” Nang maisip ko ito, nabahala ako, at nang mag-aral akong muli, lumipad ang isip ko, at palagi akong inaantok. Sa gabi, kapag sinusubukan kong matulog, hindi ko maiwasang mapabuntong-hininga, at papalit-palit ako ng puwesto sa kama, hindi makatulog. Gusto ko talagang makasulat agad ng magandang sermon para maipakita sa lahat, at sa ganoong paraan ay maibabalik ko ang imahe ko. Pero habang lalo kong iniisip na pagandahin ang sulat ko, lalo akong nakararamdam ng presyur. Kinabukasan ng umaga, nagising ako na ang pakiramdam ay pagod na pagod, at nagsimulang sumakit ang ulo ko. Maghapon akong nag-isip nang husto pero wala pa rin akong maisip na anumang ideya, at para bang may mabigat na batong nakadagan sa dibdib ko, at hirap akong huminga. Gusto ng sister na katuwang ko na pag-aralan ang mga prinsipyo kasama ako, pero wala akong gana na gawin iyon.

Kalaunan, ikinuwento ko sa kanya ang kalagayan na pinagdadaanan ko nitong mga nakaraang araw, at binasahan niya ako ng isang sipi ng mga salita ng Diyos. Sabi ng Makapangyarihang Diyos: “Ginagamit ni Satanas ang kasikatan at pakinabang upang kontrolin ang mga kaisipan ng mga tao, wala nang ibang ipinapaisip sa kanila kundi ang dalawang bagay na ito, at idinudulot sa kanila na makibaka para sa kasikatan at pakinabang, magdusa ng mga paghihirap para sa kasikatan at pakinabang, magtiis ng kahihiyan at magbuhat ng mabibigat na pasanin para sa kasikatan at pakinabang, magsakripisyo ng lahat ng mayroon sila para sa kasikatan at pakinabang, at gumawa ng bawat paghuhusga o pagpapasya alang-alang sa kasikatan at pakinabang. Sa ganitong paraan, naglalagay si Satanas ng mga di-nakikitang kadena sa mga tao, at, sa mga kadenang ito, wala silang abilidad ni tapang na makaalpas. Nang di-namamalayan, dala-dala nila ang mga kadenang ito habang mabigat silang humahakbang nang paunti-unti, nang may labis na paghihirap. Alang-alang sa kasikatan at pakinabang na ito, lumilihis ang sangkatauhan mula sa Diyos at ipinagkakanulo Siya at lalo silang nagiging buktot. Sa ganitong paraan, sunud-sunod na nawawasak ang mga henerasyon sa gitna ng kasikatan at pakinabang ni Satanas. Kung titingnan ngayon ang mga kilos ni Satanas, hindi ba’t lubos na kamuhi-muhi ang mga lihim na mapanirang motibo nito? Marahil ay hindi pa rin ninyo nakikilatis ngayon ang masasamang motibo ni Satanas dahil iniisip ninyo na kung walang kasikatan at pakinabang, mawawalan ng kabuluhan ang buhay, at hindi na makikita ng mga tao ang daan sa kanilang harapan, hindi na nila makikita ang kanilang mga layon, at magiging madilim, malabo at mapanglaw ang kanilang hinaharap. Ngunit, unti-unti, balang araw ay mauunawaan ninyong lahat na ang kasikatan at pakinabang ay malalaking kadenang inilalagay ni Satanas sa tao. Pagdating ng araw na iyon, lubusan mong lalabanan ang pagkontrol ni Satanas at ang mga kadenang dinadala sa iyo ni Satanas. Kapag ninais mong palayain ang sarili mo mula sa lahat ng bagay na ito na ikinintal sa iyo ni Satanas, ganap kang hihiwalay kay Satanas, at talagang kamumuhian mo ang lahat ng naidulot ni Satanas sa iyo. Saka ka lamang magkakaroon ng tunay na pagmamahal at pananabik sa Diyos” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi VI). Pagkatapos kong pakinggan ang mga salita ng Diyos, biglang nagliwanag ang puso ko. Napagtanto ko na ang nararamdaman kong pagkasupil sa puso ko nitong mga nakaraang ilang araw ay dahil pala sa paglilimita at pagkakagapos sa akin ng kasikatan, pakinabang, at katayuan. Noong una, sinabi ng superbisor na mayroon akong mahusay na kakayahan at katanggap-tanggap ang mga sermon na isinulat ko. Pagkatapos ay nagsimula akong hangaan ang sarili ko, pakiramdam ko ay mayroon akong natatanging talento sa pagsusulat, kaya lalo pa akong nagsikap na magsulat ng mga sermon, umaasang makukuha ko ang papuri at paghanga ng iba. Gayumpaman, nang maraming problema ang itinuro sa dalawang sermon na isinulat ko, nag-alala ako na baka maliitin ako ng iba, at hindi na nila isiping ako ay isang taong may kakayahan at talento, kaya hindi ako makalma para pagnilayan ang mga problemang itinuro ng mga lider, hindi ko rin pinag-aralan ang mga prinsipyo o hinanap ang katotohanan para punan ang mga pagkukulang ko. Gusto ko lang makasulat agad ng magandang sermon para maibalik ang imahe ko. Gayumpaman, habang lalo akong nababalisa, mas kakaunti naman ang ideyang naiisip ko, at lalong lumalabo ang isip ko, at pagkatapos ng isang buong araw na pagtatrabaho, wala pa rin akong progreso. Naalala ko noong una akong nagsimulang magsulat ng mga sermon, kahit na maraming hirap, mayroon akong dalisay na pusong umaasa sa Diyos. Tunay akong nag-aral at naghanap ng mga kaugnay na salita ng Diyos para pagnilayan, at binigyang-liwanag ako ng Diyos at ginabayan Niya ako, kaya noong nagsulat ako, mayroon akong ilang mga ideya. Pero ngayon, ang iniisip ko lang ay ang pagpapahalaga ko sa sarili at katayuan ko, at dahil sa pag-iisip ko kung paano mapapanatili ang magandang imahe sa mata ng iba, hindi na ako makakain o makatulog, nagdulot ito ng pagkahilo at pagkaliyo ko, at hindi ako makapag-focus sa pagsusulat ng sermon. Ang puso ko ay ganap nang kontrolado ng kasikatan at pakinabang. Kung hindi ko babaguhin ang kalagayang ito, magpapatuloy lang akong mamuhay sa kadiliman at hindi matiis na pasakit, at sa paglipas ng panahon, mawawala sa akin ang gawain ng Banal na Espiritu o maging ang tungkuling ito. Pagkatapos ay nanalangin ako sa Diyos, “O Diyos, ayaw ko nang mamuhay sa kalagayan ng paghahangad sa reputasyon at katayuan, pero hindi ko alam kung paano ito lulutasin. Pakiusap, bigyang-liwanag at gabayan Mo po ako, para makaalis ako sa maling kalagayang ito at magawa ko nang maayos ang aking tungkulin.”

Kinabukasan ng umaga, binasahan ako ng sister ko ng ilang sipi ng mga salita ng Diyos, at malaki ang naitulong sa akin ng isa sa mga sipi. Sabi ng Makapangyarihang Diyos: “Alam ng lahat na masama ang pagiging mapagmataas, pero sa sandaling magkamit ang mga tao ng ilang resulta sa tungkulin nila, natural silang nagiging mapagmataas, lumalaki ang ulo nila, at iniisip na nagtagumpay na sila sa pananampalataya nila sa Diyos. Kaya bakit lumalaki ang ulo ng mga tao kapag nagkakamit sila ng ilang resulta sa tungkulin nila? Isang bahagi nito ay dahil sa pagiging masyadong mapagmataas at pagkakaroon ng labis na banidad ng mga tao. May iba pa bang mga dahilan? (Ito ay dahil hindi napagtatanto ng mga tao na ang Diyos ang umaakay sa kanila para makamit ang mga resultang ito. Iniisip nilang sila ang dapat bigyan ng lahat ng papuri, at na nagtataglay sila ng puhunan, kaya lumalaki ang ulo nila. Ang totoo, kung wala ang katotohanan at kung wala ang gawain ng Banal na Espiritu, hindi kayang gumawa ng anuman ang mga tao, pero hindi nila ito nakikita nang malinaw.) Tama ang pahayag na ito, at ito rin ang pinakabuod ng usapin. Kung hindi nararanasan ng mga tao ang gawain ng Diyos at hindi nila makamit ang katotohanan, palagi nilang inaakala na kaya nilang gawin ang kahit ano. Kaya kung nagtataglay sila ng kaunting puhunan, nagiging mapagmataas sila at lumalaki ang ulo nila. Sa paggawa ninyo ng inyong tungkulin, nadarama ba ninyo ang patnubay ng Diyos at ang kaliwanagan ng Banal na Espiritu? (Oo.) Kung nagagawa ninyong maramdaman ang gawain ng Banal na Espiritu, pero lumalaki pa rin ang ulo ninyo, at iniisip ninyong nagtataglay kayo ng realidad, ano ang nangyayari rito? (Kapag nagbunga na ang paggampan natin ng ating tungkulin, iniisip natin na kalahati ng kredito ay para sa Diyos, at kalahati ay para sa atin. Pinalalaki natin nang walang hangganan ang ating pakikipagtulungan, iniisip natin na wala nang mas mahalaga pa kaysa sa ating pakikipagtulungan, at na hindi magiging posible ang pagbibigay-kaliwanagan ng Diyos kung wala ito.) Kaya bakit ka binibigyang-kaliwanagan ng Diyos? Mabibigyan din ba ng Diyos ng kaliwanagan ang ibang tao? (Oo.) Kapag binibigyang-liwanag ng Diyos ang isang tao, ito ay dahil sa biyaya ng Diyos. At ano naman ang kaunting pakikipagtulungan mo? Dapat ka bang bigyan ng kredito para sa bagay na ito, o tungkulin at responsabilidad mo ba ito? (Tungkulin at responsabilidad namin ito.) Kapag kinikilala mong tungkulin at responsabilidad mo ito, wasto ang pag-iisip mo, at hindi mo maiisip na subukang umani ng kredito para dito. Kung palagi mong iniisip na ‘Kontribusyon ko ito. Magiging posible ba ang pagbibigay ng Diyos ng kaliwanagan kung wala ang pakikipagtulungan ko? Ang gawaing ito ay nangangailangan ng pakikipagtulungan ng tao; malaki ang bahagi ng ating pakikipagtulungan sa mga naisasakatuparan,’ kung gayon ay mali ka. Paano ka makikipagtulungan kung hindi ka naman binigyan ng kaliwanagan ng Banal na Espiritu, at kung wala namang nagbahagi ng mga katotohanang prinsipyo sa iyo? Kung hindi mo alam kung ano ang hinihingi ng Diyos, at hindi mo alam ang landas ng pagsasagawa, kahit gusto mong magpasakop sa Diyos at makipagtulungan, hindi mo malalaman kung paano. Hindi ba’t magiging mga salitang walang kabuluhan lamang ang ‘pakikipagtulungan’ mong ito kung gayon? Kung hindi ka tunay na makikipagtulungan, at kumikilos ka lang nang ayon sa sarili mong mga ideya, maaari bang maging pasok sa pamantayan ang tungkuling ginagampanan mo? Talagang hindi. Ipinapahiwatig nito ang isang isyu. Ano ang isyu? Anuman ang tungkuling ginagawa ng isang tao, nagkakamit man siya ng mga resulta, gumagawa ng tungkulin nang pasok sa pamantayan, at nagkakamit ng pagsang-ayon ng Diyos ay nakasalalay sa gawain ng Diyos. Kahit gampanan mo ang iyong mga responsabilidad at tungkulin, kung hindi gumagawa ang Diyos, o hindi ka binibigyang-liwanag at ginagabayan, at hindi mo alam ang iyong landas, ang iyong direksyon, o ang iyong mga layon, ano ang magiging resulta nito sa huli? Matapos magpakapagod sa loob ng buong panahong iyon, hindi mo nagawa nang maayos ang iyong tungkulin, ni hindi mo nakamit ang katotohanan at ang buhay—nauwi lang sa wala ang lahat. Samakatwid, ang paggawa ng iyong tungkulin nang pasok sa pamantayan, na nakapagpapatibay sa iyong mga kapatid, at nagtatamo ng pagsang-ayon ng Diyos ay lubos na nakasalalay sa Diyos! Maaari lamang gawin ng mga tao ang mga bagay na kaya nilang gawin, na dapat nilang gawin, at na likas silang may kakayahang gawin—wala nang iba. Kung gayon, sa huli, ang pagkakamit ng mga resulta sa iyong mga tungkulin ay nakasalalay sa gabay ng mga salita ng Diyos at sa kaliwanagan at pamumuno ng Banal na Espiritu; saka mo lamang mauunawaan ang katotohanan, at matatapos ang atas ng Diyos ayon sa landas na ibinigay sa iyo ng Diyos at sa mga prinsipyo na itinakda Niya. Ito ay biyaya at mga pagpapala ng Diyos, at kung hindi ito nakikita ng mga tao, bulag sila. Anumang uri ng gawain ang ginagawa ng sambahayan ng Diyos, ano ang nilalayong maging resulta? Ang isang bahagi nito ay na magpatotoo sa Diyos at magpakalat ng ebanghelyo ng Diyos, habang ang iba pang bahagi nito ay na magpatibay at magbigay ng pakinabang sa mga kapatid. Ang gawain ng sambahayan ng Diyos ay layong magkamit ng mga resulta sa parehong bahagi. Sa sambahayan ng Diyos, anumang tungkulin ang ginagawa mo, magkakamit ka ba ng mga resulta nang walang gabay ng Diyos? Hinding-hindi. Maaaring sabihin na kung walang patnubay ng Diyos, ang ginagawa mo ay halos walang silbi, at tiyak na hindi magkakamit ng anumang resulta” (Ang Salita, Vol. III. Ang mga Diskurso ni Cristo ng mga Huling Araw. Ang mga Prinsipyong Dapat Gumabay sa Sariling Asal ng Isang Tao). Pagkabasa ko ng mga salita ng Diyos, napagtanto ko na hindi ko matanggal ang tatak na “may natatanging talento sa pagsusulat” dahil inangkin ko ang lahat ng pagiging epektibo sa pagsusulat ng mga sermon, at inakala kong dahil lang sa mahusay kong kakayahan, talento ko sa pagsusulat, at sa pagsisikap na ginawa ko, pati na ang halagang ibinayad ko sa pagbubulay-bulay, kaya nagkaroon ng mga resultang ito. Sa realidad, madalas talaga akong nahihirapan sa pagsusulat, at sa pamamagitan ng pagdarasal sa Diyos at pagninilay sa mga kaugnay na katotohanan at pagtanggap ng kaliwanagan at gabay ng Diyos kaya ako nagkamit ng kaunting inspirasyon. Gayumpaman, pagkatapos, nang magsalita ang iba ng ilang salita ng papuri at pampalakas ng loob, naging palalo ako, iniisip na lahat ng ito ay sarili kong gawa, at ikinabit ko pa sa sarili ko ang bansag na “may mahusay na kakayahan at talento sa pagsusulat,” at hindi ko nakita kung ano ba talaga ako. Sa realidad, kung magagawa ba nang maayos ang isang tungkulin o hindi ay nakadepende, sa bahagi, sa pag-unawa sa mga prinsipyo ng tungkulin at sa mga kaugnay na katotohanan, at ang pinakamahalaga, sa pagtanggap sa kaliwanagan at gabay ng Diyos. May mga pagkakataong wala tayong mga ideya, at sa pamamagitan ng pagdarasal sa Diyos, paghahanap sa Kanyang gabay, at pagninilay sa Kanyang mga salita, hindi natin namamalayan na nauunawaan na natin ang ilang katotohanan at nagkakamit tayo ng kaunting liwanag at mga ideya, at saka lang magkakaroon ng magagandang resulta ang mga sermon na isinusulat natin. Hindi ito dahil sa sarili nating mga abilidad. Naisip ko kung paano nitong nakaraang ilang araw, namumuhay ako para sa kasikatan at katayuan, hindi natatanggap ang kaliwanagan at gabay ng Diyos. Kahit na nagsikap akong magsulat, parang lugaw ang utak ko, walang anumang ideya, at ako ay naging lubos na hangal. Tunay kong napagtanto na ang magagandang resulta sa mga tungkulin ko ay nagmula sa kaliwanagan at gabay ng Diyos, at wala akong dapat ipagmalaki. Pero walang-kahihiyan kong inangkin ang lahat ng papuri para sa sarili ko. Talagang kahiya-hiya ito! Bagama’t nakapagsulat ako ng ilang sermon, maliit na bahagi lang ng proseso ang naarok ko sa kung paano isulat ang mga ito. Ang totoo, wala pa akong pagkaarok sa maraming prinsipyo, at hindi malinaw sa akin ang mga katotohanan sa maraming aspekto; minsan ay nahihirapan pa nga akong maarok ang mga pangunahing punto kapag nagsusulat ng mga sermon. Kahit na pinag-aralan ko ang mga kaugnay na prinsipyo, sa praktikal na paggamit ng mga ito, kapos na kapos ako, at kailangan ko pa rin ng mga pagtutuwid at tulong mula sa iba. Pero inisip kong natatangi ako, na para bang lumulutang ako sa hangin, at talagang mangmang ako sa sarili kong mga limitasyon. Habang mas iniisip ko ito, mas lalo akong nakakaramdam ng hiya, at gusto kong itago ang mukha ko, at gusto ko na lang na lamunin ako ng lupa.

Pagkatapos, naisip ko kung paanong ang pangunahing dahilan kung bakit hindi ko naisulat nang maayos ang dalawang sermon na iyon ay na kasisimula ko pa lang magsanay at hindi ko pa rin naaarok ang ilang prinsipyo, kaya inaral ko ang mga prinsipyo kasama ng aking mga sister, at ginamit ko ang dalawang sermon bilang mga halimbawa para suriin at talakayin ng lahat. Nagbigay ang lahat ng mga mungkahi, at pagkatapos niyon, nang nirebisa kong muli ang mga sermon, nagkaroon ako ng direksyon. Sa tuwing may hindi ako nauunawaan, nagdarasal ako sa Diyos, at hinahanap ko ang katotohanan at nagbubulay ako, at ipinasa ko ang isa sa mga sermon pagkatapos kong makompleto ang pagrerebisa rito. Gayumpaman, nang nirebisa ko ang isa pa, nahirapan pa rin ako. Hindi naging malinaw sa akin ang katotohanan at medyo nabagabag ako. Natakot din ako na baka maging di-kanais-nais at tuyo ang aking pagsulat, at napaisip ako kung ano ang iisipin sa akin ng mga lider pagkatapos ko itong isumite. Sasabihin kaya nilang hindi sapat ang kakayahan ko? Hindi ako nangahas na humingi ng tulong sa mga kapatid, pero wala akong maisip na paraan para makausad, at nakaramdam ako ng matinding presyur sa puso ko. Sa sandaling iyon, naisip ko ang isang sipi ng mga salita ng Diyos at hinanap ko ito para basahin. Sinasabi ng Diyos: “Kapag hinihingi ng Diyos na maayos na tuparin ng mga tao ang kanilang tungkulin, hindi Niya hinihingi sa kanila na tapusin ang tiyak na bilang ng mga gampanin, o magsakatuparan ng anumang malaking proyekto, ni magkamit ng anumang mga pambihirang tagumpay. Ang nais ng Diyos ay magawa ng mga tao ang lahat ng makakaya nila sa isang praktikal na paraan, at mamuhay ayon sa Kanyang mga salita. Hindi kailangan ng Diyos na maging dakila o marangal ka, o na gumawa ka ng anumang himala, at hindi rin Niya nais na makakita ng anumang kaaya-ayang mga sorpresa sa iyo. Hindi Niya kailangan ang ganoong mga bagay. Ang kailangan lang ng Diyos ay na isagawa mo ang mga salita Niya sa isang praktikal na paraan. Pagkatapos mong maunawaan ang mga salita ng Diyos, gawin mo ang mga ito at isakatuparan ang mga ito, o pagkatapos mong marinig ang mga salita ng Diyos, tandaan mo nang mabuti ang mga ito, at pagdating ng panahon para magsagawa, gawin mo ito ayon sa mga salita ng Diyos. Hayaan mong ang mga ito ang maging buhay mo, ang mga realidad mo, at ang isinasabuhay mo. Sa gayon, masisiyahan ang Diyos. Palagi kang naghahangad ng kadakilaan, karangalan, at katayuan; palagi kang naghahangad na maging mas mataas kaysa sa iba. Anong nararamdaman ng Diyos kapag nakikita Niya ito? Kinamumuhian Niya ito, at lalayo Siya sa iyo. Habang mas hinahangad mo ang kadakilaan at pagiging marangal, at naghahangad na maging nakatataas sa iba, na mangibabaw sa karamihan, na maging pambihira, at maging bukod-tangi, lalong nagkakaroon ng pagtutol ang Diyos sa iyo. Kung hindi mo pagninilayan ang iyong sarili at hindi ka magsisisi, kamumuhian at itatakwil ka ng Diyos. Talagang hindi ka dapat maging isang taong tinututulan ng Diyos; dapat kang maging isang taong minamahal ng Diyos. Kaya, paano ka magiging isang taong minamahal ng Diyos? Tanggapin ang katotohanan nang masunurin, akuin ang iyong wastong posisyon bilang isang nilikha, kumilos batay sa mga salita ng Diyos sa praktikal na paraan, gampanan nang maayos ang iyong tungkulin, maging isang matapat na tao, at isabuhay ang wangis ng tao. Sapat na ito, at mapapalugod nito ang Diyos” (Ang Salita, Vol. III. Ang mga Diskurso ni Cristo ng mga Huling Araw. Ang Wastong Pagtupad ng Tungkulin ay Nangangailangan ng Pagtutulungan na may Pagkakasundo). Pagkabasa ko ng mga salita ng Diyos, naunawaan ko na hindi mataas ang mga hinihingi ng Diyos sa mga tao, at hindi Niya hinihiling na magkamit ang mga ito ng malalaking resulta. Hangga’t ang mga tao ay kayang maging masunurin at magpasakop, at gawin ang kanilang tungkulin nang maayos at praktikal ayon sa mga hinihingi ng Diyos, masisiyahan ang Diyos. Pero palagi kong gustong mamukod-tangi at makasulat ng magagandang sermon para makamit ang papuri at pagsang-ayon ng iba. Kontrolado ito ng aking ambisyon at pagnanais. Isa itong tiwaling disposisyon. Naisip ko ang unang atas administratibo na dapat sundin ng mga hinirang ng Diyos, na nagsasabing: “Hindi dapat itanyag ng tao ang kanyang sarili, ni itaas ang kanyang sarili. Dapat niyang sambahin at dakilain ang Diyos” (Ang Salita, Vol. I. Ang Pagpapakita at Gawain ng Diyos. Ang Sampung Atas Administratibo na Dapat Sundin ng Hinirang na mga Tao ng Diyos sa Kapanahunan ng Kaharian). Palagi kong hinahangad ang kasikatan, pakinabang, at katayuan, gustong mapuri at pahalagahan ng iba at magkaroon ng puwang sa kanilang mga puso. Ito ay isang bagay na kinasusuklaman ng Diyos. Ang pamumuhay sa kalagayang ito ay nagiging dahilan para hindi ko magawa nang maayos ang aking tungkulin, at maaari pa nga itong makahadlang sa gawain. Kailangan kong baguhin agad ang aking maling perspektiba sa likod ng paghahangad ko. Kahit na marami pa akong kakulangan sa pagsusulat ng mga sermon, handa akong patahimikin ang aking puso sa harap ng Diyos para hanapin ang katotohanan at gawin ang lahat para makipagtulungan. Isusulat ko kung gaano karami ang nauunawaan ko, at ituturing ko ang bawat problemang lumilitaw sa pagsusulat ng mga sermon bilang isang pagkakataon para punan ang aking mga pagkukulang. Naniniwala ako na sa pamamagitan ng unti-unting pagsasanay sa ganitong paraan, tiyak na magkakaroon ako ng pag-unlad. Nang maisip ko ito, mas lalo akong napanatag.

Sa sumunod na pagkakataong sumulat ako ng mga sermon, isinusulat ko muna kung ano ang naunawaan ko, at para sa mga bagay na hindi ko nauunawaan, maghahanap at magninilay ako, o makikipag-usap sa aking mga kapatid, at kapag malinaw na sa akin ang katotohanan, saka ako magpapatuloy sa pagsusulat. Sa ganitong paraan, mas naging epektibo ang mga sermon na isinulat ko. Hindi nagtagal, nagpadala ang mga lider ng ilang magagandang sermon para pag-aralan namin at pagkunan ng ideya. Ang mga sermon na iyon ay hindi lang bago at may kislap, kundi talagang praktikal at malinaw rin ang pagbabahagi ng mga katotohanan. Sa paghahambing, napagtanto ko na ang mga sermon ko ay puno lang ng mga salita at doktrina, at hindi malinaw na naibahagi ang katotohanan. Sa sandaling iyon, nakita ko kung gaano karami ang aking kakulangan. Kung ikukumpara sa aking mga kapatid, lubha akong napag-iwanan! Nang isulat nila ang kanilang mga iniisip at nakamit, bukod sa hindi sila nagyabang, bagkus ay sinabi pa nilang marami silang kakulangan, at ang abilidad na makasulat ng sermon na pasok sa pamantayan ay hindi dahil sa sarili nilang kakayahan, ni hindi dahil nauunawaan nila ang katotohanan, kundi sa pamamagitan ng pagtanggap sa kaliwanagan ng Banal na Espiritu sa pamamagitan ng panalangin, paghahanap, at pagninilay sa mga kaugnay na katotohanan. Nang makita ko ito, nakaramdam ako ng labis na hiya. Naisip ko kung paanong kasisimula ko pa lang magsulat ng mga sermon, at sa mababaw na pagkaunawa pa lang, inakala ko nang nakatataas ako sa karaniwan. Inilagay ko pa sa sarili ko ang tatak ng pagkakaroon ng natatanging talento sa pagsusulat na hindi ko na matanggal. Talagang masyadong mataas ang tingin ko sa sarili ko at wala akong anumang kamalayan sa sarili!

Ngayon, kapag nakikitang muli ang mga mungkahi mula sa mga lider, nagagawa kong tratuhin nang tama ang mga ito, at kung mayroon akong hindi nauunawaan o hindi kayang gawin, nagagawa kong magkusa na maghanap, at bumuti na rin ang kalidad ng mga sermon ko kumpara sa dati. Alam ko sa puso ko na ang pag-unlad na nagawa ko ay dahil sa kaliwanagan at gabay ng Diyos. Sa pamamagitan ng karanasang ito, nagkaroon ako ng kaunting pagkaunawa sa aking tiwaling disposisyon, at nagkaroon ako ng ilang nakamit sa aking buhay pagpasok. Nakita ko rin na talagang mababaw ang pagkaunawa ko sa katotohanan, at dapat akong magtuon sa mga katotohanang prinsipyo at gawin ang aking tungkulin sa isang matatag na paraan. Kung hindi dahil sa pagbubunyag na ito, magpapatuloy sana akong mamuhay sa kalagayan ng paghanga sa sarili, at hindi sana ako uunlad sa aking tungkulin. Ang kabiguan at dagok na ito ay nagdulot sa akin ng malaking pakinabang, at nagpapasalamat ako sa Diyos mula sa kaibuturan ng aking puso!


63. Kung Bakit Hindi Ko Ginustong Magdala ng Pasanin

Ni Caili, Tsina

Noong Enero 2024, sinulatan ako ng lider ng distrito at hiniling niya sa akin na maging lider ng pangkat ng pagdidilig. Nakaramdam ako ng kaunting tunggalian sa kalooban ko, at naisip ko, “Bilang lider ng pangkat ng pagdidilig, magiging responsable ako sa gawain ng pagdidilig sa humigit-kumulang labindalawang iglesia. Siguradong napakaabala at nakakapagod niyon! Ngayon, responsable lang ako sa dalawang iglesia, kaya hindi ito masyadong nakakapagod. Ayos na ito. Isa pa, may cervical spondylosis ako. Dati, nagkaroon ako ng cervical disc herniation na umipit sa mga ugat ko at nagdulot ng pamamanhid sa kalahati ng katawan ko, kakulangan sa suplay ng dugo sa utak, madalas na pagkahilo, kahirapang matulog sa gabi, at di-komportableng pakiramdam ng puso. Kahit na medyo maayos na ako ngayon, napakalaking aalalahanin naman ang maging responsable para sa gawain ng pagdidilig sa napakaraming iglesia! Dati, nagkaroon ako ng ilang sakit dahil sa madalas na pagpupuyat. Ang tungkulin ng isang lider ng pangkat ng pagdidilig ay kinasasangkutan ng mabigat na gawain. Paano kung magkasakit ako dahil sa sobrang pagod? Hindi, kailangan kong maging matalino. Hindi ako dapat maging masyadong masigasig sa paggawa ng mga tungkulin ko.” Nang maisip ko ito, sinabi ko sa lider, “Mahina ang kapabilidad ko sa gawain, at hindi ko kayang akuin ang ganoon karaming gawain. Mas mabuting humanap na lang kayo ng iba na mas angkop.” Pagkalipas ng ilang araw, sumulat ulit sa akin ang lider para makipagbahaginan, na sinasabing, “Nakikita mo rin naman na hindi maganda ang mga resulta ng ating gawain ng pagdidilig. Maraming tagadilig ang kasisimula pa lang magsanay. Hindi sila pamilyar sa gawain at kailangan pa ng paglilinang. Matagal mo nang ginagawa ang tungkuling ito at may karanasan ka na rito. Sa panahong ito, dapat mong isaalang-alang ang layunin ng Diyos at akuin ang pasaning ito. Hindi mataas ang mga hinihingi ng Diyos sa atin. Basta’t ibigay natin ang lahat ng ating makakaya, masisiyahan na Siya.” Pagkabasa ko sa sulat ng sister, labis akong nakonsensiya. Maraming baguhan ang sumasali sa iglesia, at talagang kailangan namin ng mga taong gagawa ng gawain ng pagdidilig. Dapat sana ay binitiwan ko na ang sarili kong mga interes ng laman at inako ang tungkuling ito.

Naisip ko ang pagbabahagi ng Diyos tungkol kay Noe at sa saloobin ni Noe sa atas na ibinigay ng Diyos, kaya hinanap ko ang siping iyon para basahin. Sabi ng Makapangyarihang Diyos: “Habang binubuo ang arka, ang unang nakaharap ni Noe ay ang kawalan ng pag-unawa ng kanyang pamilya, ang kanilang pangungulit, mga reklamo, at maging ang kanilang pang-aalipusta. Pumapangalawa rito ang paninira, panlalait, at paghusga ng mga nakapaligid sa kanya—ng kanyang mga kamag-anak, ng kanyang mga kaibigan, at ng ibang mga tao ng lahat ng uri. Ngunit iisa lamang ang naging saloobin ni Noe, ang sumunod sa mga salita ng Diyos, isakatuparan ang mga iyon hanggang sa kahuli-hulihan, at hinding-hindi mag-alinlangan dito. Ano ang napagpasyahan ni Noe? ‘Hangga’t buhay ako, hangga’t nakagagalaw pa ako, hindi ko maaaring talikuran ang atas ng Diyos.’ Ito ang nagganyak sa kanya na isakatuparan ang malaking proyekto na buuin ang arka, gayundin ang kanyang saloobin nang ilahad sa kanya ang mga utos ng Diyos, at matapos marinig ang mga salita ng Diyos. Nahaharap sa lahat ng uri ng problema, mahihirap na sitwasyon, at mga hamon, hindi umurong si Noe. Kahit na noong madalas na nabigo ang ilan sa kanyang mas mahihirap na gawaing pang-inhinyero at nasira ang mga gamit, kahit nahihirapan ang kalooban ni Noe at nababalisa siya sa kanyang puso, nang maisip niya ang tungkol sa mga salita ng Diyos, nang maisip niya ang bawat salitang iniutos sa kanya ng Diyos, at ang pagtataas sa kanya ng Diyos, madalas siyang nakararamdam ng matinding pagganyak: ‘Hindi ako puwedeng sumuko, hindi ko maaaring iwaksi ang iniutos at ipinagkatiwala ng Diyos na gawin ko; atas ito ng Diyos, at dahil tinanggap ko ito, dahil narinig ko ang mga salitang sinambit ng Diyos at ang tinig ng Diyos, at dahil tinanggap ko ito mula sa Diyos, dapat akong ganap na magpasakop, na siyang dapat makamit ng isang tao.’ Kaya, anumang uri ng mga hirap ang nakaharap niya, anumang uri ng pangungutya o paninira ang naranasan niya, gaano man kapagod ang kanyang katawan, gaano man kapagal, hindi niya tinalikuran ang ipinagkatiwala sa kanya ng Diyos, at patuloy niyang isinaisip ang bawat isang salita na sinabi at iniutos ng Diyos. Paano man nagbago ang kanyang mga kapaligiran, gaano man kalaking hirap ang kanyang nakaharap, nagtiwala siya na walang alinman dito ang magpapatuloy panghabambuhay, na ang mga salita lamang ng Diyos ang hinding-hindi lilipas, at iyon lamang iniutos ng Diyos na gawin ang siguradong maisasakatuparan. May tunay na pananalig si Noe sa Diyos, at pagpapasakop na nararapat niyang taglayin, at patuloy niyang binuo ang arka na hiningi ng Diyos na buuin niya. Araw-araw, taun-taon, tumanda si Noe, ngunit hindi nabawasan ang kanyang pananalig, at hindi nagbago ang kanyang saloobin at determinasyon na kumpletuhin ang atas ng Diyos. Bagama’t may mga pagkakataon na pagod at pagal na ang kanyang katawan, at nagkasakit siya, at sa kanyang puso ay mahina siya, hindi nabawasan ang kanyang determinasyon at tiyaga na tapusin ang atas ng Diyos at magpasakop sa mga salita ng Diyos. Sa mga taon na binuo ni Noe ang arka, isinagawa ni Noe ang pakikinig at pagpapasakop sa mga salitang sinabi ng Diyos, at isinagawa rin niya ang mahalagang katotohanan na dapat kompletuhin ng isang nilikha at ordinaryong tao ang atas ng Diyos” (Ang Salita, Vol. IV. Paglalantad sa mga Anticristo. Ikatlong Ekskorsus). Talagang naantig ako sa karanasan ni Noe. Nakita ko na noong inutusan ng Diyos si Noe na gumawa ng arka, dalisay ang puso ni Noe. Nakinig siya sa mga salita ng Diyos at nagpasakop sa Diyos. Kahit nang maharap sa napakalaking gampanin na gumawa ng arka, hindi siya tumanggi o sumubok na iwasan ito, at hindi niya kailanman sinabi na masyado na siyang matanda para gumawa ng arka. Sa halip, makatwiran niyang binitiwan ang gawaing mayroon siya noon at nagsimula siyang maghanda ng iba’t ibang materyales para gawin ang arka. Maraming naranasan na paghihirap si Noe habang ginagawa ang arka. At saka, patanda na siya nang patanda. Napapagod at nanghihina siya kapag labis siyang nagtatrabaho, at nagdusa rin siya sa sakit, pero hindi kailanman natinag ang determinasyon niyang gawin ang arka. Palagi niyang isinasaisip ang atas ng Diyos, at sumandig siya sa Diyos para sa wakas ay matapos na ang arka. Nang ikumpara ko sa kanya ang sarili ko, talagang hiyang-hiya ako at nakokonsensiya. Napakarami ko nang napakinggang salita ng Diyos, at nalinang na ako ng iglesia sa loob ng maraming taon. Hindi magaganda ang resulta ng gawain ng pagdidilig, at hiniling sa akin ng lider na maging responsable para dito, pero ayaw ko itong tanggapin. Nag-aalala ako na hindi kakayanin ng katawan ko ang stress at pagod sa isip dahil sa bigat ng gawain at na baka lumala ang mga sakit ko, kaya naghanap ako ng iba’t ibang dahilan para tumanggi. Kung mayroon lang sana akong kahit katiting na katwiran, dapat sana ay inako ko na ang tungkuling ito nang walang tinatalakay na mga kondisyon o dahilan. Pero, itinuring kong pasanin ang tungkulin, at ayaw kong mag-alala o pagurin ang aking isip dahil sa takot na mapagod ako nang sobra. Wala talaga akong pusong nagpapasakop sa Diyos, lalo na ng anumang pagsasaalang-alang sa Kanyang layunin. Napakalayo ko talaga kumpara kay Noe! Matapos maunawaan ang layunin ng Diyos, handa na akong magpasakop, maghimagsik laban sa laman, at gawin nang maayos ang aking tungkulin. Pagkatapos, sinagot ko ang sulat ng lider at sinabing handa akong gawin ang tungkuling ito.

Kalaunan, pinagnilayan ko ang aking sarili, tinatanong, “Palagi kong isinasaalang-alang ang sarili kong laman, at tumanggi pa nga na gawin ang tungkulin ko, kaya anong tiwaling disposisyon ang kumokontrol sa akin?” Sakto namang nagpadala sa akin ang lider ng isang sipi ng mga salita ng Diyos: “Sa loob ng maraming taon, ang mga kaisipang sinasandigan ng mga tao para sa pananatili ng kanilang buhay ay unti-unting sumisira sa kanilang puso hanggang sa punto na sila ay maging tuso, duwag, at kasuklam-suklam. Hindi lamang sila hindi nagtataglay ng pagtitiyaga o determinasyon, ngunit naging sakim, mayabang, at matigas din ang ulo nila. Walang-wala sila ng anumang determinasyon na lampasan ang kanilang sarili, at higit pa riyan, wala sila ni katiting na lakas ng loob na iwaksi ang mga paglilimita ng madidilim na impluwensiyang ito. Ang buhay at mga kaisipan ng mga tao ay napakabulok na ang kanilang mga perspektiba sa likod ng pananampalataya sa Diyos ay napakapangit pa rin, at lubos na kasuklam-suklam pakinggan. Ang lahat ng tao ay duwag, walang kapangyarihan, kasuklam-suklam, at marupok. Hindi sila nasusuklam sa mga puwersa ng kadiliman, at wala silang nadaramang pagmamahal para sa liwanag at katotohanan; sa halip, ginagawa nila ang kanilang makakaya upang mapatalsik ang mga ito” (Ang Salita, Vol. I. Ang Pagpapakita at Gawain ng Diyos. Bakit Ayaw Mong Maging Panghambing?). Inilalantad ng Diyos na sa sandaling magawang tiwali ni Satanas ang mga tao, napupuno sila ng iba’t ibang satanikong lason. Umaasa sila sa mga kaisipang itinanim sa kanila ni Satanas sa kanilang mga kilos at asal, tulad ng “Ang bawat tao para sa kanyang sarili at bahala na ang iba,” “Tratuhin mong mabuti ang sarili mo,” at iba pa. Habang namumuhay ako ayon sa mga satanikong panuntunang ito ng pamumuhay, lalo akong nagiging makasarili at kasuklam-suklam, at sarili ko lang na mga interes ang isinasaalang-alang ko sa aking mga salita at gawa. Alam na alam ko na walang angkop na mga tao para linangin ang mga tagadilig, at hindi malutas kaagad ang mga problema ng mga baguhan, na lubhang nakaapekto sa gawain ng pagdidilig. Pero, gusto ko lang pumili ng madadaling gampanin at umiwas sa mabigat na gawain, at ayaw kong akuin ang pasaning ito. Palagi kong gustong mamili ng magagaang tungkulin na gagawin. Pakiramdam ko, bilang isang taong may sakit, kinailangan kong bigyang-pansin ang pangangalaga sa kalusugan ko at hindi ko na puwedeng pagurin nang sobra ang sarili ko. Nagsisi pa nga ako na nagkaroon ako ng ilang sakit dahil sa pagpupuyat noon. Ngayon ay kailangan kong maging mas matalino at hindi ako puwedeng maging sobrang masigasig sa paggawa ng mga tungkulin ko. Isinaalang-alang ko ang sarili kong laman sa bawat pagkakataon; mapanlinlang rin akong nagbigay ng sandamakmak na dahilan para iwasan ang tungkulin ko, ni katiting ay hindi ko isinaalang-alang ang gawain ng iglesia, at hindi ako nagpakita ng anumang pagsasaalang-alang sa mga layunin ng Diyos. Talagang makasarili at kasuklam-suklam ako, walang anumang pagkatao! Dati, nagdasal pa nga ako at nagpasya na palagi kong gagawin nang maayos ang tungkulin ko at palulugurin ang Diyos sa lahat ng oras. Pero ngayon, nang dapuan ako ng kaunting sakit at kirot, isinaalang-alang ko ang laman at nawalan ako ng determinasyong gumawa. Napagtanto ko na lahat ng sinabi ko sa Diyos ay mga kasinungalingan at panlilinlang, at hindi nagpakita ng katapatan sa Diyos. Dati, nakipagbahaginan pa nga ako sa mga baguhan tungkol sa kahulugan ng paggawa ng mga tungkulin, at sinabi kong, “Napakahalaga ng paggawa ng iyong tungkulin. Maaari mong matamo ang katotohanan at maliligtas ka. Sulit ang pagdurusa para magawa nang maayos ang iyong tungkulin!” Pero, nang dumating sa akin ang tungkulin, isinaalang-alang ko ang laman at ayaw kong magdusa. Hindi ba’t ang pagbabahagi ko sa mga baguhan ay pawang mga salita at doktrina lamang? Para sa isang taong tulad ko, na walang kahit katiting na realidad, ang gustuhin pa ring mailigtas ng Diyos at makatanggap ng pagpapala ng Diyos ay lubos na kawalan ng kahihiyan! Nang maunawaan ko ito, nakaramdam ako ng pagkakautang sa Diyos, kaya nagdasal ako sa Kanya, “O Diyos, ayaw ko nang saktan pa ang puso Mo. Handa akong ilagay ang mga sakit ko sa Iyong mga kamay, nang hindi isinasaalang-alang kung ano ang mangyayari sa hinaharap. Handa akong ilagay ang puso ko sa aking tungkulin at akuin ang gawain.”

Pagkatapos, hiniling sa akin ng lider na ibuod ang mga problema at paglihis sa mga tungkulin ng mga tagadilig, at kasabay nito, kolektahin ang mga problema ng mga baguhan at humanap ng mga salita ng Diyos para lutasin ang mga ito. Biglang dumagsa ang mga gawain, at bukod pa roon, kailangan ko pa ring magsulat ng mga sermon na ginagamit sa pangangaral ng ebanghelyo. Palaki nang palaki ang presyur na nararamdaman ko, at araw-araw ay tensiyonado ang puso ko. Pagkatapos kong gawin ang isang gawain, may isa na namang kailangang gawin, at nagsimula akong mag-alala, “Lahat ng gawaing ito ay nangangailangan ng oras at paggugol ng isip. Kung gagawin ko itong lahat nang maayos, kakaunti na lang ang oras ko para magpahinga. Kung magpapatuloy ito, kakayanin kaya ng katawan ko? Lalala kaya ang mga sakit ko?” Sa pagkakataong ito, napagtanto ko na hindi tama ang kalagayan ko, at gusto ko na namang magpakita ng pagsasaalang-alang para sa laman at iwasan ang mga tungkulin ko. Hindi ito pagiging tapat sa Diyos! Naisip ko kung paanong hindi mataas ang mga hinihingi ng Diyos sa atin. Basta’t ginagawa ng mga tao ang lahat ng kanilang makakaya sa abot ng kanilang pisikal na kapabilidad, sapat na iyon. Hindi hinihiling ng Diyos sa mga tao na magpakapagod o gumawa hanggang kamatayan para sa Kanya. Naalala ko ang mga salita ng Diyos: “Hindi hiningi ng Diyos sa iyo na maging superhuman o isang dakilang tao, ni hindi ka Niya binigyan ng mga pakpak para lumipad sa kalangitan. Binigyan ka lang Niya ng dalawang kamay at dalawang binti na nagtutulot sa iyo na makalakad sa lupa nang paisa-isang hakbang, at makatakbo kung kinakailangan. Ang mga laman-loob na nilikha ng Diyos para sa iyo ay para tumunaw at sumipsip ng pagkain, at magbigay ng nutrisyon sa buong katawan mo, kaya dapat sundin mo ang regular na pagkain nang tatlong beses sa isang araw. Binigyan ka ng Diyos ng malayang pagpapasya, ng pag-iisip ng normal na pagkatao, at ng konsensiya at katwiran na dapat taglayin ng isang tao. Kung gagamitin mo nang maayos at tama ang mga bagay na ito, susundin ang mga batas para sa pananatiling buhay ng pisikal na katawan, pangangalagaan nang tama ang iyong kalusugan, matatag na gagawin kung ano ang hinihingi sa iyo ng Diyos, at kakamtin kung ano ang hinihingi sa iyo ng Diyos na makamit, kung gayon ay sapat na iyon, at napakasimple nito. Hiningi ba ng Diyos sa iyo na magpakapagod sa isang gampanin at sikaping gawin ang makakaya mo hanggang sa araw ng iyong kamatayan? Hiningi ba Niya sa iyo na pahirapan ang sarili mo? (Hindi.) Hindi hinihingi ng Diyos ang gayong mga bagay. Hindi dapat pahirapan ng mga tao ang sarili nila, ngunit dapat silang magkaroon ng kaunting sentido komun at maayos na tugunan ang iba’t ibang pangangailangan ng katawan. Uminom ng tubig kapag nauuhaw ka, kumain ng pagkain kapag ikaw ay nagugutom, magpahinga kapag napapagod, mag-ehersisyo pagkatapos maupo nang napakahabang oras, pumunta sa doktor kapag may sakit ka, sundin ang pagkain nang tatlong beses sa isang araw, at panatilihin ang buhay ng normal na pagkatao. Siyempre, dapat mo ring ipagpatuloy ang iyong mga tungkulin nang normal. Kung naglalaman ang iyong mga tungkulin ng ilang propesyonal na kaalaman na hindi mo naiintindihan, dapat mo itong aralin at dapat kang magsanay rito. Ito ang normal na buhay” (Ang Salita, Vol. VI. Ukol sa Paghahangad sa Katotohanan. Ang Kahulugan ng Paghahangad sa Katotohanan (12)). Sinasabi sa atin ng Diyos na magkaroon ng sentido komun sa buhay at tratuhin nang tama ang mga pangangailangan ng ating katawan. Dapat tayong kumain kapag gutom at magpahinga kapag pagod; kapag matagal tayong nakaupo habang ginagawa ang ating tungkulin at hindi na tayo komportable, dapat tayong tumayo at mag-ehersisyo; kapag may sakit tayo, dapat tayong magpatingin sa doktor. Kapag nananampalataya sa Diyos, hindi tayo puwedeng maging malabo sa ating pananampalataya, at hindi natin puwedeng labagin ang mga natural na batas ng katawan. Dati, palagi akong naniniwala na nagkaroon ako ng maraming sakit dahil sa aking mabigat na gawain at sa labis na pag-aalala kapag gumagawa ng tungkulin ko. Gayumpaman, sa realidad, ayaw ng Diyos na magpakapagod ang mga tao sa isang gampanin at sikaping gawin ang makakaya nila hanggang sa araw ng kanilang kamatayan. Sa halip, gusto Niyang balansehin ng mga tao ang gawain at ang pahinga sa paggawa ng kanilang mga tungkulin. Dati, hindi ako marunong magplano ng iskedyul ko sa paggawa at pahinga nang makatwiran. Palagi akong nagpapaliban at hindi episyente sa aking gawain, at palagi akong nagpupuyat, nilalabag ang mga natural na batas ng katawan at nagkakasakit. Ito ay dahil sa sarili kong kahangalan, at hindi resulta ng pagkapagod sa paggawa ng mga tungkulin ko. Ngayon, kaya ko nang ayusin ang oras ko nang makatwiran. Sa araw, sinusubukan ko na pagbutihin ang kahusayan ko sa paggawa, at na huwag magpuyat sa gabi. Pagkatapos niyon, ginawa kong priyoridad ang aking mga gampanin at isa-isa kong ginawa ang mga iyon. Pagkalipas ng isang buwan, nakasanayan ko na ang tungkuling ito. Sa isang banda, nilinang ko ang mga tagadilig; sa kabila naman, aktuwal kong diniligan ang ilang baguhan at nilutas ang kanilang mga problema. Sa natitirang oras, nagsulat ako ng mga sermon at mga artikulo ng patotoong batay sa karanasan. Minsan, kapag hindi na komportable ang pakiramdam ko matapos kong maupo nang matagal sa harap ng kompyuter, nag-eehersisyo ako nang kaunti. Kahit na medyo nakakapagod gawin ang tungkulin ko sa ganitong paraan, hindi naman lumala ang kondisyon ko, at nagawa ko nang maayos ang tungkuling ito. Naging napakamakabuluhan ang bawat araw at naging payapa at panatag ang puso ko.

Nabasa ko rin ang isang sipi ng mga salita ng Diyos, at napagtanto ko kung paano ka dapat mamuhay para magkaroon ng kabuluhan ang buhay mo. Sabi ng Makapangyarihang Diyos: “Ano ang halaga ng buhay ng isang tao? Ito ba ay para lamang sa mga layaw ng laman tulad ng pagkain, pag-inom, at pagpapakaaliw? (Hindi.) Kung gayon, ano ito? Ibahagi ang inyong mga iniisip. (Upang matupad nang maayos ang tungkulin ng isang nilikha, ito man lang ay dapat na makamit ng isang tao sa kanyang buhay.) Tama iyan. Sabihin ninyo sa Akin, kung ang pang-araw-araw na mga kaisipan at kilos ng isang tao sa buong buhay niya ay nakatuon lamang sa pag-iwas sa sakit at kamatayan, sa pagpapanatiling malusog at malaya sa mga sakit ang kanilang katawan, at pagsusumikap na magkaroon ng mahabang buhay, mayroon bang anumang halaga, anumang kabuluhan, sa pamumuhay nang ganito? (Wala.) Walang halaga sa pamumuhay sa ganitong paraan. Kaya, ano dapat ang maging halaga ng buhay ng isang tao? Ngayon lang, may nagbanggit ng pagtupad nang maayos sa tungkulin ng isang nilikha, na isang partikular na aspekto. May iba pa ba? Sabihin ninyo sa Akin ang mga pagnanais na karaniwang mayroon kayo habang nananalangin o nagpapasya. (Ang magpasakop sa mga pagsasaayos at pamamatnugot ng Diyos para sa amin.) (Ang gampanan nang mabuti ang tungkuling paunang inorden ng Diyos para sa amin, at tuparin ang aming misyon at responsabilidad.) May iba pa ba? Sa isang aspekto, ito ay tungkol sa pagtupad nang maayos sa tungkulin ng isang nilikha. Sa isa pa, ito ay tungkol sa paggawa nang mabuti ng lahat ng bagay na kaya mo at sa lahat ng bagay na kaya mong isakatuparan, kahit umabot man lang sa punto kung saan hindi ka inuusig ng iyong konsensiya, kung saan maaaring maging payapa ang konsensiya mo at makitang katanggap-tanggap ka sa paningin ng iba. Sa mas malalim na pagtingin, sa buong buhay mo, saang pamilya ka man isinilang, anuman ang pinag-aralan mo, o ang iyong kakayahan, dapat mong pagbulayan kung ano ang pinakamahahalagang katotohanan na dapat maunawaan ng mga tao sa buhay—halimbawa, anong uri ng landas ang dapat tahakin ng mga tao, pati na kung paano sila dapat mamuhay para magkaroon ng mga makabuluhang buhay. Kahit papaano ay dapat tuklasin mo nang kaunti ang tunay na halaga ng buhay; hindi mo maaaring ipamuhay ang buhay na ito nang walang saysay, at hindi ka maaaring pumarito sa mundong ito nang walang saysay. Sa isa pang aspekto, habang nabubuhay ka, dapat mong tuparin ang iyong misyon; ito ang pinakamahalaga. Hindi ang pagtapos ng isang malaking misyon, tungkulin, o responsabilidad ang pag-uusapan natin, pero kahit papaano, dapat may maisakatuparan ka. … Huwag nating taasan ang ating ekspektasyon sa mga tao. Isaalang-alang natin ang isang sitwasyon kung saan nahaharap ang isang tao sa isang gampanin na dapat niyang gawin o handa silang gawin sa kanyang buhay. Matapos mahanap ang kanilang lugar, matatag silang naninindigan sa kanilang posisyon, pinanghahawakan ang kanilang posisyon, ginugugol ang lahat ng dugo ng puso nila at ang lahat ng enerhiya nila, at ginagawa nang mabuti at tinatapos ang dapat nilang gawin at tapusin. Kapag sa wakas ay tumayo na sila sa harap ng Diyos upang magbigay-ulat, medyo nasisiyahan sila, walang paratang o pinagsisisihan sa kanilang puso. Nakakaramdam sila ng kaginhawahan at nararamdaman nilang may nakamit sila, na nakapamuhay sila ng buhay na may halaga” (Ang Salita, Vol. VI. Ukol sa Paghahangad sa Katotohanan. Paano Hangarin ang Katotohanan (6)). Habang pinagninilayan ko ang mga salita ng Diyos, naunawaan ko na ang halaga at kabuluhan ng buhay ng isang tao ay ang tuparin ang tungkulin niya bilang isang nilikha sa panahon ng gawain ng pagliligtas ng Diyos sa sangkatauhan, magpatotoo sa gawain at mga salita ng Diyos sa abot ng kanyang makakaya, at magdala ng mas maraming tao sa harap ng Diyos para tanggapin ang pagliligtas ng Diyos. Ito ang bagay na pinakakalugud-lugod sa Diyos. Kahit na ang paggawa mo ng tungkulin mo ay maaaring magdulot minsan na magdusa nang kaunti ang laman mo, sa pamamagitan ng paghahangad sa katotohanan sa loob ng prosesong ito, maaari mong maunawaan ang maraming katotohanang prinsipyo at matarok ang maraming bagay; maaari mo ring maunawaan ang sarili mong katiwalian at mga kakulangan, unti-unting matamo ang pagbabago, at sa huli ay maligtas. Napakagandang bagay nito! Kung iisipin ko lang kung paano aalagaan o pananatilihin ang kalusugan ko sa iba’t ibang paraan tulad ng isang walang pananampalataya, kahit na mapuno ng sigla at kalusugan ang aking katawan, sa huli, magiging hungkag ang lahat kung hindi ko gagawin nang maayos ang tungkulin ko. Hindi magkakaroon ng anumang halaga ang aking buhay. Naisip ko ang mga salita ng Diyos: “Ang buong buhay ng mga tao ay nasa mga kamay ng Diyos, at kung hindi sa kanilang determinasyon sa harap ng Diyos, sino ang magiging handang mamuhay nang walang saysay sa hungkag na mundong ito ng tao? Bakit pa mag-aabala? Nagmamadali papasok at palabas sa mundo, kung hindi sila gagawa ng anuman para sa Diyos, hindi ba’t masasayang ang kanilang buong buhay? Kahit na hindi itinuturing ng Diyos ang iyong mga kilos na karapat-dapat mabanggit, hindi ka ba ngingiti nang dahil sa kasiyahan sa sandali ng iyong kamatayan? Dapat mabilis kang sumulong sa positibong direksiyon, hindi bumalik sa negatibo—hindi ba’t mas mahusay na pagsasagawa ito?” (Ang Salita, Vol. I. Ang Pagpapakita at Gawain ng Diyos. Mga Pagbubunyag sa mga Hiwaga ng “Mga Salita ng Diyos Para sa Buong Sansinukob,” Kabanata 39). Tama. Dapat may gawin ang mga tao para sa Diyos habang nabubuhay sila. Hindi sila puwedeng mabuhay nang walang kabuluhan. Kung ikaw ay namumuhay sa laman, kumakain, umiinom, at nagpapakaligaya, gaano kabuti mo man alagaan ang sarili mo, walang saysay ang lahat. Hindi mo kilala ang Lumikha at hindi mo pa natutupad ang tungkulin ng isang nilikha. Walang kabuluhan ang mamuhay nang ganito. Ngayon, palala nang palala ang mga sakuna, at malapit nang matapos ang gawain ng Diyos. Wala na masyadong pagkakataon na natitira para gawin ang tungkulin ko, kaya dapat kong pahalagahan ang pagkakataong gawin ang tungkulin ko ngayon. Dapat kong ibahagi sa mga tagadilig ang mga katotohanang prinsipyo na nauunawaan ko, para maunawaan nila ang katotohanan, maarok ang mga prinsipyo, at mas epektibong madiligan ang mga baguhan. Kailangan kong magsikap na gawin ang lahat ng aking makakaya nang walang anumang pagsisisi. Kahit na lumala pa talaga ang mga sakit ko sa hinaharap, dapat akong matutong magpasakop, at dapat kong ilagay sa mga kamay ng Diyos ang mga sakit ko, nagpapasakop sa Kanyang pamamatnugot at mga pagsasaayos.

Pagkatapos, nabasa ko ang isa pang sipi ng mga salita ng Diyos, na lumutas sa aking mga agam-agam at pag-aalala tungkol sa sakit. Sabi ng Makapangyarihang Diyos: “Kung tunay kang nananampalataya na ang lahat ay nasa mga kamay ng Diyos, dapat mong paniwalaan na ang lahat ng bagay na ito—ang malulubhang sakit, malalalang sakit, mga simpleng sakit, o kung kumusta ang pisikal na kondisyon ng isang tao—ay nasasailalim sa kataas-taasang kapangyarihan at mga pagsasaayos ng Diyos, at na ang paglitaw ng isang malubhang sakit at kung ano ba ang kalagayan ng kalusugan ng isang tao sa isang partikular na edad ay hindi mga bagay na nangyayari nang nagkataon lang. Isa itong uri ng positibo at tumpak na pag-unawa. Ito ba ay naaayon sa katotohanan? (Oo.) Ito ay naaayon sa katotohanan, ito ang katotohanan. Dapat mong tanggapin ito, at ang iyong saloobin at mga pananaw sa bagay na ito ay dapat na magbago. At ano ang nalulutas sa sandaling magbago ang mga bagay na ito? Hindi ba’t nalulutas na ang iyong mga damdamin ng pagkabagabag, pagkabalisa, at pag-aalala? Kahit papaano man lang, ang iyong mga negatibong emosyon ng pagkabagabag, pagkabalisa, at pag-aalala tungkol sa pagkakasakit ay nalulutas sa kognitibong antas. Dahil binago ng katotohanang ito ang iyong mga kaisipan at pananaw, nalulutas nito ang iyong mga negatibong emosyon. Isang aspekto ito: Hindi mababago ng kalooban ng tao kung magkakasakit ba ang isang tao o hindi, kung anong malubhang sakit ang dadapo sa kanya, at kung ano ang kalagayan ng kalusugan niya sa bawat yugto ng kanyang buhay, kundi ito ay pawang pauna nang inorden ng Diyos. … Pag-usapan natin ang tungkol sa pagkakasakit; ito ay isang bagay na mararanasan ng karamihan ng tao sa kanilang buhay. Kaya naman, kung anong uri ng sakit ang mararanasan ng isang tao, at kung ano ang magiging lagay ng kalusugan niya, sa isang partikular na oras o edad ay pawang mga bagay na isinasaayos ng Diyos at hindi maaaring ang mga tao ang magpasya ng mga bagay na ito; tulad ng kung kailan ipinanganak ang isang tao, hindi sila ang maaaring magpasya nito. Kaya hindi ba’t kahangalan na mabagabag, mabalisa, at mag-alala sa mga bagay na hindi naman ikaw ang makapagpapasya? (Oo.) Dapat ay lutasin ng mga tao ang mga bagay na kaya nilang lutasin, at para naman sa mga bagay na hindi nila kayang gawin, dapat nilang hintayin ang Diyos; dapat magpasakop nang tahimik ang mga tao at humingi sa Diyos ng proteksyon—ito ang kaisipang dapat taglayin ng mga tao. Kapag talagang dumating na ang sakit at malapit na ang kamatayan, ang mga tao ay dapat magpasakop, at hindi magreklamo, maghimagsik laban sa Diyos, o magsabi ng mga bagay na lumalapastangan o umaatake sa Diyos. Sa halip, ang mga tao ay dapat na lumugar sa kanilang wastong posisyon bilang mga nilikha at danasin at unawain ang lahat ng nagmumula sa Diyos—hindi nila dapat subukan na pumili ng mga bagay para sa kanilang sarili. Maaari itong maging isang espesyal na karanasan na nagpapasagana sa iyong buhay, at hindi naman ito masamang bagay, hindi ba? Kaya naman, pagdating sa pagkakasakit, kapag nalulutas nang una sa lahat ang mga maling kaisipan at pananaw ng mga tao ukol sa sanhi ng sakit, hindi na sila mag-aalala tungkol dito. Bukod dito, ang mga tao ay walang kapangyarihan na kontrolin ang mga bagay na nalalaman o hindi nalalaman, at wala rin silang kakayahang kontrolin ang mga ito, sapagkat lahat ng bagay na ito ay nasa ilalim ng kataas-taasang kapangyarihan ng Diyos. Ang saloobin at prinsipyo ng pagsasagawa na dapat mayroon ang mga tao ay ang maghintay at magpasakop. Mula sa pagkaunawa hanggang sa pagsasagawa, ang lahat ay dapat gawin ayon sa mga katotohanang prinsipyo—ito ang paghahangad sa katotohanan” (Ang Salita, Vol. VI. Ukol sa Paghahangad sa Katotohanan. Paano Hangarin ang Katotohanan (4)). Mula sa mga salita ng Diyos, naunawaan ko na ang Diyos ang may kataas-taasang kapangyarihan at ang nagtatakda ng kalusugan ng isang tao sa bawat yugto ng kanyang buhay, kung anong mga sakit ang kanyang makukuha at kung magiging malubha ba ang mga sakit na iyon. Hindi kayang kontrolin ng mga tao ang alinman sa mga ito, at walang silbi ang mga pag-aalala at agam-agam. Kapag dumapo sa iyo ang mga karamdaman, dapat kang matutong tratuhin nang tama ang mga ito, at magpasakop sa kataas-taasang kapangyarihan at mga pagsasaayos ng Diyos. Dati, madalas akong mag-alala at mabagabag tungkol sa aking mga sakit, at namumuhay ako sa gitna ng mga negatibong emosyon. Ito ay dahil hindi ko naunawaan ang kataas-taasang kapangyarihan ng Diyos. Ang dapat kong gawin ay mamuhay nang normal at gawin ang aking tungkulin nang normal ayon sa mga hinihingi ng Diyos. Tungkol naman sa kung lalala ba ang kondisyon ko, nasa Diyos na iyan. Ang aking mga pag-aalala at agam-agam ay hindi kailangan at isang pagpapamalas ng kahangalan at kamangmangan ang mga ito. Kahit na lumala pa talaga ang kondisyon ko balang araw, may pahintulot ito ng Diyos, at dapat akong magpasakop sa kataas-taasang kapangyarihan at mga pagsasaayos ng Diyos. Naisip ko kung paanong nang dumating ang mga pagsubok kay Job, at napuno ng masasakit na pigsa ang kanyang katawan, nagawa niyang tanggapin ito mula sa Diyos, at hindi siya nagreklamo tungkol sa Diyos. Nagawa niya itong harapin nang mahinahon at sa huli ay nakapanindigan siya sa kanyang patotoo sa Diyos. Nang maisip ko ito, nakaramdam ako ng labis na kahihiyan at handa na akong bitiwan ang sarili kong mga pag-aalala at agam-agam, ipagkatiwala ang mga sakit ko sa mga kamay ng Diyos, at ilaan ang puso ko sa aking tungkulin. Kapag kailangan, nagpapagamot ako, at sa aking libreng oras ay nag-eehersisyo ako. Kapag nagsasagawa ako sa ganitong paraan, mas nagiging payapa at malaya ang puso ko, at hindi na ako masyadong apektado ng aking mga karamdaman.

Sa pagbabagong ito ng pagkakatalaga ng tungkulin ko, marami akong natutunang aral, at napagtanto ko na bilang isang nilikha, dapat kong panghawakan ang aking mga tungkulin sa lahat ng oras. Kasabay nito, naunawaan ko rin na ang halaga ng buhay ng tao ay ang sumunod sa mga salita ng Diyos at debotong gawin ang tungkulin. Sa ganitong paraan lamang ng pamumuhay ka magiging bukas-puso at matuwid at wala kang pagsisisi.


64. Ang Aking Karamdaman ay Pagpapala ng Diyos

Ni Xiaojin, Tsina

Noong Abril 2017, pumunta ako sa ospital para magpasuri at nalaman kong mayroon akong hepatitis B. Umaabot sa 220 U/L ang taas ng aking transaminase level, at aktibo ang aking hepatitis B. Isinaalang-alang ng iglesia ang kalagayan ko at isinaayos na umuwi ako para magpagamot. Habang nag-iimpake ako, pinanood ko ang dalawang brother na katuwang ko na nag-uusap at nagtatawanan habang pinag-uusapan ang gawain. Nakaramdam ako ng kapanglawan, at naisip ko, “Ngayong malapit nang matapos ang gawain ng Diyos, kritikal na sandali ito para gawin natin ang ating tungkulin at maghanda tayo ng mabubuting gawa. Pero ako, heto, uuwi para magpagaling. Kung mananatili ako sa bahay nang isa o dalawang taon at hindi makakagawa ng anumang tungkulin, paano pa ako makakapaghanda ng mabubuting gawa? Pagdating ng kalamidad, tiyak na masasadlak ako rito. Kung mamatay ako, hindi ba’t masasayang lang ang pananampalataya ko sa Diyos? Umalis na ako ng bahay para gampanan ang tungkulin ko wala pang isang taon pagkatapos kong magsimulang manampalataya sa Diyos. Anumang tungkulin ang iatas sa akin ng iglesia, hindi ako kailanman naging mapili, at palagi kong sinisikap na gawin iyon nang maayos. Sa partikular, nitong huling anim na buwan ay ginagawa ko ang tungkulin ng pag-e-edit. Madalas ay maaga akong bumabangon at gabing-gabi na natutulog. Hindi ako kailanman sumuko kapag nakakaranas ng mga paghihirap, at nagsikap akong pag-aralan ang mga kinakailangang kasanayang propesyonal. Nagtamo naman ako ng ilang resulta sa mga tungkulin ko. Napakasigasig at napakaaktibo ko sa paggawa ng tungkulin ko, kaya bakit hindi ako pinrotektahan ng Diyos? Bakit sa halip nito ay hinayaan Niyang dapuan ako ng sakit na ito?” Talagang hindi ko iyon maintindihan. Pag-angat ko ng ulo ko para tingnan ang dalawang brother, nainggit ako sa kanila dahil malusog ang kanilang pangangatawan at nakakagawa pa rin sila ng tungkulin dito. Samantalang ako, malapit nang umalis sa lugar kung saan ako gumagawa ng tungkulin para umuwi. Pakiramdam ko ay labis na walang pag-asa sa aking hinaharap, at bagsak na bagsak ang loob ko, para akong paralisado at nanghihina ang buong katawan. Nang maisip ko kung paanong ito na ang huling yugto ng gawain ng Diyos at ang tanging pagkakataon ng sangkatauhan para maligtas, at na mapalad ako na mabuhay sa panahong ito, talagang ayaw kong sumuko nang ganito na lang. Sa pag-uwi ko, kailangan kong magmadaling magpagamot, at babalik ako sa aking mga tungkulin kapag gumaling na ako. Sa ganoong paraan, mas marami akong maihahandang mabubuting gawa at mas malaki ang pag-asa kong maligtas.

Pagkauwi ko, narinig kong napakabisa raw ng Chinese medicine sa paggamot ng hepatitis B, kaya agad akong nagpakuha sa tatay ko ng ilan. Nagpatuloy rin ako sa pag-aaral ng mga teknik na may kaugnayan sa tungkuling ginagawa ko noon, iniisip na kapag gumaling na ang sakit ko, makakalabas na ulit ako para gawin ang tungkulin ko. Ininom ko ang gamot ko nang tama sa oras gaya ng sabi ng doktor, sa pag-asang gagaling ako agad. Makalipas ang isang buwan, pumunta ako sa ospital para magpasuri, punung-puno ng pag-asa. Nang makuha ko ang resulta ng test, nakita kong hindi bumaba ni katiting ang transaminase level ko. Talagang hindi ako makapaniwala, at naisip ko, “Ininom ko naman ang gamot ko sa tamang oras sa buong buwang ito. Bakit hindi man lang bumuti ang kalagayan ko? Bakit hindi ako pinagpala ng Diyos?” Pagkaraan ng ilang panahon, bandang Agosto, may isang sister na nagsabi sa akin tungkol sa isang halamang tinatawag na wild celery, na ginamit daw ng ilang tao para gamutin ang hepatitis B. Tuwang-tuwa ako nang marinig ko ito. Kahit na paulit-ulit na binigyang-diin ng sister na ang halamang ito ay labis na nakakalason at maaaring nakamamatay kapag hindi naproseso nang maayos, gusto ko pa rin itong subukan. Naisip kong sulit lang ang panganib kung mapapagaling naman nito ang sakit ko. Sa hindi inaasahan, wala itong naging anumang epekto, at labis akong naging miserable. Hindi ko maintindihan kung bakit nangyayari ito. Pagkatapos niyon, nalubog ako sa pagiging negatibo. Wala akong masabi sa mga panalangin ko, na talagang walang kabuhay-buhay; nabawasan ang pagkain at pag-inom ko ng mga salita ng Diyos, hindi ko na gustong pag-aralan ang mga teknik na pinagsisikapan kong aralin noon, at palagi akong walang motibasyon.

Bandang Nobyembre, isang brother ang nagdala sa akin ng isang reseta, at sinabing para daw talaga iyon sa paggamot ng hepatitis B. Sabik akong subukan iyon, pero nang maalala ko ang pagkabigo ng huli kong gamutan gamit ang wild celery, naisip ko, “Dahil kaya iyon sa nakatuon lang ako sa gamot at bihira akong manalangin? Tila habang ginagamot, kailangan kong mas madalas na manalangin sa Diyos. Baka kapag nakita ng Diyos ang taos kong puso, pagpapalain Niya ako at pagagalingin ang sakit ko.” Agad kong kinuha ang reseta at binili ang gamot. Gaano man kapait ang gamot, tiniis at ininom ko iyon. Sa panahong ito, maraming beses akong nanalangin sa Diyos, sinasabi sa Kanya na gusto kong lumabas ulit para gawin ang tungkulin ko at taimtim na hangarin ang katotohanan. Umaasa akong maaantig ko ang puso ng Diyos sa ganoong “kataimtim” na saloobin, para pagpalain Niya ako at gumaling na ako sa aking karamdaman. Makalipas ang isang buwan, nang kunin ko ang resulta ng test, sabi ng doktor, “Dalawang beses ka naming sinuri. Napakataas ng viral load mo. Ang transaminase level mo ay umabot pa sa mahigit 1,200!” Naisip ko, “Yung mahigit 200 na transaminase level nga, napakalubha na. Ano pa kaya ang ibig sabihin ng mahigit isang libo?” Natigilan ako sa aking kinatatayuan, naaalala na may nagsabi na kung hindi maagapan nang maayos ang hepatitis B, maaari itong mauwi sa cirrhosis o maging sa kanser sa atay. Magkakaroon din kaya ako ng kanser sa atay? Nang maisip ko ito, nakaramdam ako ng matinding takot at kawalan ng magawa. Naisip ko kung paanong sa nakalipas na buwan ay madalas akong nanalangin sa Diyos na pagalingin ang sakit ko, pero ngayon, hindi lang hindi bumuti ang kondisyon ko, lalo pa itong lumala. Tiyak na hindi nagkataon lang na paulit-ulit akong nabibigo. Sa buong panahong ito, ang gusto ko lang ay gumaling, at inakala kong dahil gusto kong gumaling para magawa ang tungkulin ko, makatwiran naman iyon. Pero, hindi ko kailanman naisip kung nakaayon ba ito sa mga layunin ng Diyos. Nagsimula akong mag-isip, “Maaaring may layunin ang Diyos sa biglaang paglala ng kalagayan ko. Hindi ako puwedeng magpatuloy na maging matigas ang ulo at hindi nagsisisi. Kailangan kong manalangin, hanapin ang layunin ng Diyos, at matuto ng aral.” Kaya, taimtim akong nagsumamo sa Diyos sa puso ko, “Mahal kong Diyos, may pahintulot Mo ang paglala ng aking karamdaman. Bagama’t hindi ko pa rin naiintindihan kung bakit ito nangyayari, alam ko sa puso ko na ang hinahangad ko ay tiyak na hindi naaayon sa Iyong layunin. Nawa’y akayin Mo ako para maarok ko ang Iyong layunin at hindi ako maghimagsik laban sa Iyo.” Nakatulala akong nakaupo sa isang baitang sa ospital, walang tigil na tumatawag sa Diyos sa puso ko. Bigla kong naalala ang ilang salita ng Diyos na nabasa ko noon: “Ang lahat ng ginagawa ng Diyos ay tunay na kinakailangan, at may pambihirang kabuluhan, dahil ang lahat ng ginagawa Niya sa tao ay may kinalaman sa Kanyang pamamahala at pagliligtas sa sangkatauhan. Natural lamang na ang gawaing ginawa ng Diyos kay Job ay hindi naiiba, kahit na si Job ay perpekto at matuwid sa paningin ng Diyos” (Ang Salita, Vol. II. Ukol sa Pagkakilala sa Diyos. Ang Gawain ng Diyos, ang Disposisyon ng Diyos, at ang Diyos Mismo II). Nawalan si Job ng lahat ng ari-arian at mga anak niya, at dinapuan siya ng sakit, na nagdulot ng matinding sakit sa kanyang laman. Mula sa perspektiba ng mga makamundong tao, ang nangyari kay Job ay hindi mabuting bagay kundi masama. Gayumpaman, may takot si Job sa Diyos. Hindi siya nagreklamo tungkol sa Diyos, nagawa niyang magpasakop, at purihin ang ngalan ng Diyos. Pagkatapos maranasan ni Job ang mga pagsubok, nagkamit siya ng kaunting pagkaunawa sa Diyos, ang kanyang pananalig at takot sa Diyos ay tumaas at pagkatapos ay nagpakita sa kanya ang Diyos. Napakalaking pagpapala nito! Nang pagnilayan ko ito, napagtanto ko na gaano man katindi ang karamdaman o paghihirap na dumating sa iyo, o gaano man karaming pagdurusa ang dapat mong tiisin, kung kaya mong hangarin ang katotohanan at hanapin ang layunin ng Diyos, sa huli ay matatamo mo ang katotohanan mula rito at may ilan kang makakamit. Mabuti ang mga layunin ng Diyos, at hindi Niya gustong paglaruan ang sinuman. Nang maunawaan ko ang layunin ng Diyos, may mainit na pakiramdam na umusbong mula sa kaibuturan ng puso ko, at ang aking pusong walang magawa at natatakot ay naalo at unti-unting kumalma. Kailangan kong tularan si Job, magkaroon ng saloobin ng pagpapasakop, at manalangin para hanapin ang layunin ng Diyos. Naniniwala akong aakayin ako ng Diyos.

Masyadong maingay sa ospital, kaya tumayo ako at pumunta sa kalapit na kakahuyan. Habang naglalakad ako sa kakahuyan, hindi ko mapigilang mag-alala ulit tungkol sa kalagayan ko. Naisip ko, “Ngayong buwan, pumalo na sa mahigit 1,000 ang transaminase level ko. Kung magpapatuloy ito sa ganitong bilis, at talagang magiging kanser sa atay, hindi ba’t katapusan ko na? Talaga bang kukunin na ng Diyos ang buhay ko sa pagkakataong ito?” Nang maisip ko ang kamatayan, hindi ko namalayang lumaban ang puso ko, iniisip ko na, “Bakit gusto ng Diyos na mamatay ako? Bata pa ako! Talaga bang magtatapos na ang buhay ko gayong nagsisimula pa lang ito? Kung hindi ako nanampalataya sa Diyos, hindi kaya ako dadaan sa ganitong uri ng pagsubok? Hindi kaya ako magkakaroon ng ganitong sakit? Kahit na hindi ako maliligtas, kahit papaano sana’y nabuhay pa ako nang ilang taon!” Sa sandaling iyon, kinabahan ako bigla. Naisip ko, “Hindi ba’t nagrereklamo ako tungkol sa Diyos?” Agad akong nanalangin sa Diyos, “Mahal kong Diyos, ayokong magreklamo tungkol sa Iyo, pero laging nililimitahan ng kamatayan ang puso ko. Nawa’y akayin Mo ako para harapin nang tama ang bagay na ito.” Pagkatapos manalangin, naalala ko ang isang himno na madalas kong kantahin noon na may pamagat na “Ang Nilikha ay Dapat Magpasailalim sa Pamamatnugot ng Diyos”:

1  Anuman ang hinihingi sa iyo ng Diyos, kailangan mo lang ibuhos ang iyong buong lakas dito, at umaasa Ako na ipapakita mo ang iyong debosyon sa Diyos sa harap Niya sa mga huling araw na ito. Hangga’t kaya mong makita ang nasisiyahang ngiti ng Diyos habang Siya ay nakaupo sa Kanyang trono, kahit ang sandali mang ito ang oras ng iyong kamatayan, dapat kang tumawa at ngumiti habang ipinipikit ang iyong mga mata. Dapat mong gawin ang iyong huling tungkulin para sa Diyos habang buhay ka pa.

2  Noon, si Pedro ay ipinako sa krus nang pabaligtad para sa Diyos; subalit dapat mong bigyang-kasiyahan ang Diyos sa mga huling araw na ito, at ubusin ang lahat ng iyong lakas alang-alang sa Kanya. Ano ang maaaring gawin ng isang nilikha para sa Diyos? Dapat mong ibigay ang iyong sarili sa Diyos nang maaga, para mapamatnugutan ka Niya sa paraang nais Niya. Hangga’t napapasaya at nabibigyang-kaluguran nito ang Diyos, kung gayon ay hayaan Siyang gawin kung ano ang kalooban Niyang gawin sa iyo. Anong karapatan mayroon ang tao na bumigkas ng mga salita ng reklamo?

—Ang Salita, Vol. I. Ang Pagpapakita at Gawain ng Diyos. Mga Pagbubunyag sa mga Hiwaga ng “Mga Salita ng Diyos Para sa Buong Sansinukob,” Kabanata 41

Mahina kong hinuhuni ang himno at kusang naluha ang aking mga mata. Biniyayaan ako ng Diyos sa pagdadala sa akin sa Kanyang sambahayan. Nakabasa ako ng maraming salita Niya at nalaman ko na ang mga tao ay nilikha ng Diyos, kung paano ginawang tiwali ni Satanas ang sangkatauhan, kung paano inililigtas ng Diyos ang sangkatauhan nang paisa-isang hakbang, at kung paano nililinis at binabago ng Diyos ang mga tao sa mga huling araw. Sa paggawa ng tungkulin ko, naranasan ko ang kaliwanagan at pamumuno ng Banal na Espiritu at nakaunawa rin ako ng ilang katotohanan. Napakarami kong natanggap mula sa Diyos, pero hindi man lang ako nagpasalamat sa Kanya. Ngayong lumala ang kalagayan ko, nagreklamo ako tungkol sa Diyos at naisip ko pa ngang pagsisihan ang pananampalataya ko sa Kanya. Hindi ba’t nakakadurog talaga iyon sa puso ng Diyos? Hindi ba’t isa iyong pagtataksil? Lahat ng taong nabubuhay sa mundong ito ay magkakasakit, at napakaraming taong hindi nananampalataya sa Diyos ang nagkakaroon ng malulubhang karamdaman at kanser. Pero nagreklamo pa rin ako, iniisip na kung hindi ako nanampalataya sa Diyos, baka hindi ako nagkaroon ng sakit na ito. Ganap akong walang katwiran! Bagama’t nagkaroon ako ng ganitong sakit, nanalangin ako sa Diyos, at binigyang-liwanag at ginabayan Niya ako sa pamamagitan ng Kanyang mga salita, na nagbigay sa akin ng kapanatagan at suporta. Dahil sa suporta ng Diyos, naging mas masaya ako kaysa sa mga walang pananampalataya. Bukod pa roon, isa akong nilikha. Nilikha ako ng Diyos, at kahit bawiin pa Niya ang buhay ko, hindi ako dapat magreklamo tungkol sa Kanya, at lalong hindi ko dapat pagsisihan kailanman ang pananampalataya ko sa Diyos. Dapat akong magpasakop. Pagkatapos ay nag-alay ako ng isang panalangin ng pagpapasakop sa Diyos, at napanatag nang husto ang kalooban ko. Hindi na ako takot na mamatay.

Sa isang pagtitipon, nabasa ko ang isang sipi ng mga salita ng Diyos, na nagbigay sa akin ng kaunting pagkaunawa sa aking tiwaling disposisyon. Sabi ng Diyos: “Dahil ang mga tao sa ngayon ay hindi nagtataglay ng pagkatao na gaya ng kay Job, ano ang kanilang kalikasang diwa, at ang kanilang saloobin sa Diyos? Natatakot ba sila sa Diyos? Lumalayo ba sila sa kasamaan? Ang mga walang takot sa Diyos o hindi lumalayo sa kasamaan ay maaari lamang na ilarawan sa tatlong salita: ‘kaaway ng Diyos.’ Madalas ninyong sabihin ang tatlong salitang ito, ngunit hindi ninyo kailanman nalaman ang kanilang tunay na kahulugan. Ang mga salitang ‘mga kaaway ng Diyos’ ay may makabuluhang aspekto: Ang mga ito ay hindi nagsasabi na nakikita ng Diyos ang tao bilang kaaway, kundi ang tao ay nakikita ang Diyos bilang kaaway. Una, kapag ang mga tao ay nagsimulang maniwala sa Diyos, sino sa kanila ang walang sariling mga pakay, motibasyon, at ambisyon? Kahit na may isang bahagi sa kanila na naniniwala sa pag-iral ng Diyos, at nakakita sa pag-iral ng Diyos, ang kanilang pananampalataya sa Diyos ay naglalaman pa rin ng ganoong mga motibasyon, at ang kanilang pinakapakay sa paniniwala sa Diyos ay ang pagtanggap ng mga pagpapala at ng mga bagay na gusto nila mula sa Kanya. Sa mga karanasan ng mga tao sa kanilang buhay, madalas nilang naiisip sa kanilang sarili: ‘Tinalikuran ko ang aking pamilya at karera para sa Diyos, at ano ang ibinigay Niya sa akin? Dapat kong kuwentahin ito, at siguraduhin ito—may natanggap ba ako na anumang pagpapala kamakailan? Marami akong iginugol sa panahong ito, ako ay tumakbo nang tumakbo, at labis na nagdusa—may isinukli bang anumang pangako ang Diyos para sa paggampan ko sa panahong ito? Natandaan ba Niya ang aking mabubuting gawa? Ano ang magiging kinalabasan ko? Makakatanggap ba ako ng mga pagpapala? …’ Sa puso, ang bawat tao ay madalas at patuloy na gumagawa ng ganitong mga pagkalkula, nagtataglay ng mga motibasyon, ambisyon, at transaksiyonal na pag-iisip habang humihingi sila ng mga bagay mula sa Diyos. Ibig sabihin, sa kanyang puso, ang tao ay patuloy na sinusubukan ang Diyos, patuloy na gumagawa ng mga plano tungkol sa Diyos, at patuloy na ‘ipinagtatanggol ang sarili’ para sa kanyang sariling kinalabasan sa Diyos, at sinusubukang makakuha ng pahayag mula sa Diyos, at tingnan kung ibibigay ba o hindi ng Diyos ang kanyang nais. Kasabay ng paghahangad sa Diyos, hindi itinuturing ng tao ang Diyos bilang Diyos. Palagi niyang sinusubukang makipagtawaran sa Diyos, walang hintong humihingi ng mga bagay-bagay mula sa Diyos at pinipilit pa ang Diyos sa bawat hakbang, tinatangkang humingi nang higit pa matapos mapagbigyan nang kaunti. Kasabay ng pagsisikap na makipagtawaran sa Diyos, ang tao ay nakikipagtalo rin sa Diyos, at mayroon pang mga tao na, kapag may sumasapit na mga pagsubok sa kanila o kaya ay nalagay sila mismo sa ilang sitwasyon, madalas na sila ay nagiging mahina, negatibo, at pabaya sa kanilang trabaho, at puno ng mga reklamo tungkol sa Diyos. Magmula nang ang tao ay magsimulang maniwala sa Diyos, itinuturing ng tao ang Diyos na isang kornukopya, isang Swiss Army na lanseta, at itinuturing ang sarili niya na pinakamalaking pinagkakautangan ng Diyos, na para bang ang panghihingi ng mga pagpapala at pangako mula sa Diyos ay ang kanyang likas na karapatan at obligasyon, habang ang pagpoprotekta, pangangalaga, at pagtutustos sa tao ang mga responsabilidad na dapat tuparin ng Diyos. Ganito ang pangunahing pagkaarok sa tatlong salitang ‘pananampalataya sa Diyos’ ng lahat ng taong nananampalataya sa Diyos, at ito ang kanilang pinakamalalim na pagkaunawa sa konsepto ng pananampalataya sa Diyos. Mula sa kalikasang diwa ng tao hanggang sa kanyang pansariling hangarin, wala sa mga ito ang may kinalaman sa takot sa Diyos. Hindi maaari na ang layunin ng tao sa paniniwala sa Diyos ay may kinalaman sa pagsamba sa Diyos. Ibig sabihin, hindi kailanman nilayon ng tao na matakot at sumamba sa Diyos sa kanyang pananampalataya sa Diyos, at hindi kailanman naunawaan na hinihingi ang gayong mga bagay sa pananampalataya sa Diyos. Batay sa kalagayang ito, ang diwa ng tao ay halatang-halata. Ano ang diwang ito? Ito ay na ang puso ng tao ay mapaminsala, lihim na mapanira, at mapanlinlang, walang pagmamahal sa pagiging patas at pagiging matuwid, at sa mga positibong bagay, at ito ay kamuhi-muhi at sakim. Ang puso ng tao ay masyado nang sarado sa Diyos; hindi niya ito ibinibigay sa Diyos kahit kaunti. Hindi kailanman nakita ng Diyos ang tunay na puso ng tao, at hindi rin Siya kailanman sinamba ng tao. Gaano man kalaki ang halagang binabayaran ng Diyos, o gaano man karaming gawain ang Kanyang ginagawa, o gaano man karami ang ibinibigay Niya sa tao, ang tao ay nananatiling bulag at walang malasakit sa lahat ng ito. Hindi kailanman ibinigay ng tao ang kanyang puso sa Diyos, gusto niya lang na siya lang ang mamahala sa kanyang puso, gumawa ng kanyang mga sariling desisyon—ang ibig sabihin ay ayaw ng tao na tahakin ang daan ng pagkakaroon ng takot sa Diyos at pag-iwas sa kasamaan, o magpasakop sa kataas-taasang kapangyarihan at mga pagsasaayos ng Diyos, at hindi niya rin gusto na sambahin ang Diyos bilang Diyos. Ganito ang kalagayan ng tao sa kasalukuyan” (Ang Salita, Vol. II. Ukol sa Pagkakilala sa Diyos. Ang Gawain ng Diyos, ang Disposisyon ng Diyos, at ang Diyos Mismo II). Inilantad ng Diyos ang mga intensyon at pamamaraan ng mga taong nananampalataya sa Diyos para subukang makipagtawaran sa Kanya. Sinasabi ng Diyos na ang mga taong ito ay may diwa na kasuklam-suklam, sakim, taksil, at mapanlinlang. Ang tono at pagkakasabi sa mga salita ng Diyos ay punong-puno ng pagkamuhi at pagkasuklam sa ganitong uri ng mga tao, at naramdaman ko ang pagiging matuwid at banal ng Diyos. Nang ihambing ko ang pakikitungo nila sa Diyos sa pakikitungo ko, nakita kong ganoon din ang naging pakikitungo ko sa Kanya. Nang malaman ko na sa mga huling araw, dumating ang Diyos para gumawa upang wakasan ang kapanahunang ito, at ang mga taong ililigtas ng Diyos ay mananatiling buhay at makakapasok sa kaharian para tamasahin ang walang hanggang mga pagpapala, labis kong hinangad na makamit ang mga pagpapalang ibibigay ng Diyos sa tao, kaya pinili kong manampalataya sa Diyos. Pagkatapos kong manampalataya sa Diyos, masigasig akong naghangad, at sa loob ng isang taon, nagsimula na akong gawin ang aking tungkulin nang full-time. Hindi ako sumuko sa paggawa ng tungkulin sa pag-e-edit sa kabila ng maraming paghihirap, at kusa kong pinag-aralan ang mga kasanayang propesyonal, at naglaan ako ng maraming pagsisikap. Akala ko, dahil napakaagap ko sa paggawa ng aking tungkulin, tiyak na gusto ako ng Diyos at sinasang-ayunan Niya ako, at magkakaroon ako ng malaking pag-asa na pagpalain sa hinaharap. Nang ma-diagnose ako na may aktibong Hepatitis B, nagreklamo ako tungkol sa Diyos sa puso ko, at inakala kong hindi dapat ako hinayaan ng Diyos na magkasakit dahil napakaagap ko sa paggawa ng aking tungkulin. Naisip ko na kung uuwi ako para magpagaling, hindi ko na magagawa ang tungkulin ko at hindi na ako makakatanggap ng mga pagpapala sa hinaharap, kaya napakasakit ng kalooban ko. Pagkauwi ko, sinubukan ko ang lahat ng posibleng paraan para gamutin ang sakit ko, at umasa akong pagagalingin ako ng Diyos agad. Nang hindi bumuti ang kondisyon ko kundi sa halip ay lumala, nakaramdam ako ng matinding pagkabagabag at kawalan ng pag-asa. Ayaw ko nang manalangin, kumain at uminom ng mga salita ng Diyos, o matuto pa ng mga teknik sa pag-e-edit, at namuhay ako sa pagiging negatibo. Kalaunan, nanalangin ako nang hindi taos-puso sa Diyos, sinasabing mabagal ang aking paglago sa buhay dahil hindi ko ginagawa ang aking tungkulin. Ang ipinapahiwatig ko ay gusto kong hilingin sa Diyos na alisin ang sakit ko para maipagpatuloy ko ang paggawa ng aking tungkulin. Ang totoo, gusto kong lumabas at gawin ang tungkulin ko hindi para bigyang-kasiyahan ang Diyos, kundi para sa kapakanan ng sarili kong hantungan sa hinaharap. Natatakot ako na kung hindi ko magagawa ang tungkulin ko, hindi ako magkakaroon ng magandang hantungan, pero kapag nananalangin ako sa Diyos, sinasabi kong gusto kong gawin ang tungkulin ko para hangarin ang katotohanan at bigyang-kasiyahan Siya. Hindi ba’t harap-harapan kong sinusubukang linlangin ang Diyos? Nakita ko na ang intensyon ko sa pananampalataya sa Diyos at paggawa ng tungkulin ay para lamang makakuha ng mga pagpapala at kapakinabangan mula sa Kanya. Ang tanging sinubukan kong gawin ay makipagtawaran at humingi sa Diyos, at wala akong kahit katiting na katapatan. Nilikha ako ng Diyos, at lahat ng mayroon ako ay mula sa Diyos. Pinalad akong tanggapin ang pagliligtas ng Diyos—lahat ng ito ay pagmamahal ng Diyos—pero wala akong kahit katiting na pasasalamat sa Kanya. Sinubukan ko pa ngang makipagtawaran sa Diyos, linlangin Siya, at gamitin Siya. Wala akong kahit katiting na konsensiya o katwiran. Labis akong kasuklam-suklam! Wala akong anumang pagkatao! Kung ang pananampalataya ko sa Diyos ay palaging may halong mga pagtatangkang makipagtawaran sa Kanya, hindi Niya ako kailanman sasang-ayunan gaano man karaming tungkulin ang gawin ko. Ang aking makasariling tiwaling disposisyon ay hindi nagbago ni katiting, at isa pa rin akong makasarili, ubod ng sama, buktot, at mapanlinlang na tao. Paano ako maliligtas kung ganoon ako? Naisip ko kung paanong gumawa ng maraming gawain si Pablo at nagdusa nang husto. Gayumpaman, hindi niya hinangad ang katotohanan, at ang kanyang tiwaling disposisyon ay hindi nagbago ni katiting. Ginamit pa niya ang kanyang gawain at paggugol bilang puhunan para humingi ng korona mula sa Diyos, sinasabing, “Natataan sa akin ang putong ng katuwiran” (2 Timoteo 4:8). Ang ipinahihiwatig nito ay na magiging hindi matuwid ang Diyos kung hindi Niya ipagkakaloob ang isang korona kay Pablo. Nagprotesta siya nang hayagan laban sa Diyos, na sumalungat sa disposisyon ng Diyos at humantong sa kanyang pagiging isinumpa at pinarusahan ng Diyos. Nang pagnilayan ko ito, nakaramdam ako ng takot, at napagtanto kong ang pananampalataya sa Diyos para lang maghangad ng mga pagpapala ay may malulubhang kahihinatnan. Noon ko lang naunawaan na may mabuting layunin ang Diyos sa pagkakaroon ko ng sakit na ito. Ilang taon na akong nananampalataya sa Diyos pero hindi ko kailanman hinangad ang katotohanan; tanging mga pagpapala lang ang hinangad ko at sinubukan kong makipagtawaran sa Diyos. Ayaw ng Diyos na magpatuloy ako sa maling landas, kaya ginamit Niya ang karamdaman para pigilan ako, ibinubunyag ang aking maruruming intensyon sa paghahangad ng mga pagpapala, pinipilit akong kumalma at pagnilayan nang husto ang aking sarili para maitama ko kaagad ang maling perspektiba sa likod ng aking paghahangad. Kung hindi ako nagkaroon ng sakit na ito, hinding-hindi ko talaga mauunawaan ang aking sarili. Noon ko lang naunawaan ang masisidhing layunin ng Diyos, at bigla na lang, nawala ang mga dati kong maling pagkaunawa at reklamo tungkol sa Diyos. Sa halip, napuno ng pasasalamat sa Kanya ang puso ko. Napagtanto ko na sa hinaharap, hindi na ako puwedeng humingi pa sa Diyos, gumaling man ang sakit ko o hindi. Sa halip, kailangan kong manampalataya at magpasakop nang maayos sa Diyos. Makalipas ang ilang araw, dinala ako ni Tatay sa ospital para magpagamot. Nanalangin ako sa Diyos, “Mahal kong Diyos, hindi ko alam kung ano ang haharapin ko sa pagpunta sa ospital ngayon. Pero naniniwala akong nasa lahat ng bagay ang Iyong mabubuting layunin. Anuman ang maging kalagayan ko, handa akong magpasakop sa Iyo.” Nagulat ang doktor nang makita niya ang resulta ng mga test ko, at sinabing medyo malubha ang kalagayan ko. Napinsala na ang atay ko at napakaraming hepatitis B virus sa katawan ko, kaya kailangan ko ng agarang gamutan. Nang marinig ko ito, medyo nag-alala ako, pero agad kong napagtanto na kung gagaling ba ang sakit ko o hindi ay nasa mga kamay ng Diyos. Ang tangi kong dapat gawin ay harapin ito sa pamamagitan ng pagpapahintulot sa mga bagay na dumaan sa natural na takbo ng mga ito at sumailalim sa pagpapagamot. Pagdating naman sa kung ano ba ang mangyayari sa hinaharap, handa akong ipagkatiwala iyon sa Diyos. Nang maisip ko ito, napanatag ang loob ko.

Kalaunan, madalas akong nakakaramdam ng pag-aalala sa puso ko, iniisip na, “Nasa bahay lang ako araw-araw at hindi ko magawa ang tungkulin ko. Hindi ba’t magiging walang silbi lang ako? Hindi ako sasang-ayunan ng Diyos kung hindi ko magagawa ang tungkulin ko.” Nanalangin ako sa Diyos at hinanap ko Siya. Isang araw, nabasa ko ang mga salita ng Diyos at nakahanap ako ng isang landas ng pagsasagawa. Sabi ng Makapangyarihang Diyos: “Walang kaugnayan sa pagitan ng tungkulin ng tao at kung siya ay nakatatanggap ng mga pagpapala o napupunta sa aba. Ang tungkulin ay kung ano ang nararapat tuparin ng tao; ito ang bokasyong mula sa langit, at dapat niya itong gampanan nang hindi naghahanap ng gantimpala, at nang walang mga kondisyon o dahilan. Ito lang ang matatawag na paggampan sa tungkulin ng isang tao. Ang pagtanggap ng mga pagpapala ay tumutukoy sa mga pagpapalang natatamasa ng isang tao kapag siya ay ginawang perpekto matapos makaranas ng paghatol. Ang mapunta sa aba ay tumutukoy sa kaparusahang natatanggap ng isang tao kapag ang kanyang disposisyon ay hindi nagbago matapos siyang sumailalim sa pagkastigo at paghatol—ibig sabihin, kapag hindi siya ginagawang perpekto. Ngunit nakatatanggap man sila ng mga pagpapala o napupunta sa aba, dapat tuparin ng mga nilikha ang kanilang tungkulin, gawin ang dapat nilang gawin, at gawin ang kaya nilang gawin; ito ang pinakamaliit na bagay na dapat gawin ng isang tao, isang taong naghahangad sa Diyos” (Ang Salita, Vol. I. Ang Pagpapakita at Gawain ng Diyos. Ang Pagkakaiba sa Pagitan ng Ministeryo ng Diyos na Nagkatawang-tao at ng Tungkulin ng Tao). “Kung, sa iyong pananalig sa Diyos at paghahangad sa katotohanan, nasasabi mong, ‘Itulot man ng Diyos ang karamdaman o anumang hindi kaaya-ayang pangyayari na sumapit sa akin—anuman ang gawin ng Diyos—kailangan kong magpasakop, at manatili sa aking lugar bilang isang nilikha. Bago ang lahat, kailangan kong isagawa ang aspektong ito ng katotohanan—ang pagpapasakop—dapat ko itong ipatupad, at isabuhay ang realidad ng pagpapasakop sa Diyos. Bukod pa rito, hindi ko dapat isantabi ang inatas sa akin ng Diyos at ang tungkuling dapat kong gawin. Kahit sa aking huling hininga, kailangan kong panghawakan ang aking tungkulin,’ hindi ba ito pagpapatotoo? Kapag mayroon kang ganitong uri ng determinasyon at ganitong uri ng kalagayan, magrereklamo ka pa rin ba tungkol sa Diyos? Hindi, hindi ka magrereklamo. Sa gayong pagkakataon, iisipin mo sa iyong sarili, ‘Ibinibigay sa akin ng Diyos ang hiningang ito, tinustusan at pinrotektahan Niya ako sa lahat ng taong ito, inilayo Niya ako sa labis na pasakit, binigyan ako ng maraming biyaya, at maraming katotohanan. Naunawaan ko na ang mga katotohanan at hiwaga na hindi naunawaan ng mga tao sa maraming henerasyon. Napakarami kong nakamit mula sa Diyos, kaya kailangan kong suklian ang Diyos! Dati-rati, mababa ang tayog ko, hindi ko alam ang mas makakabuti, at palagi akong gumagawa ng mga bagay na nakakasakit sa Diyos. Maaaring wala na akong mga pagkakataon para suklian ang Diyos sa hinaharap. Gaano man kahabang panahon ang natitira sa akin para mabuhay, kailangan kong ilaan ang kaunting lakas na mayroon ako, at ialay sa Diyos ang lahat ng aking makakaya, upang makita ng Diyos na lahat ng taon ng pagtustos Niya para sa akin ay hindi nawalan ng saysay, kundi nagkaroon ng bunga, at nang sa gayon ay makapaghatid ako ng kapanatagan sa Diyos, at hindi ko na Siya saktan o biguin.’ Ano ang tingin mo roon? Huwag mong isipin kung paano iligtas ang sarili mo o tumakas, na iniisip, ‘Kailan gagaling ang karamdamang ito? Kapag gumaling ito, gagawin ko ang aking makakaya para gawin ang aking tungkulin at maging deboto. Paano ako magiging deboto kapag may karamdaman ako? Paano ko magagawa ang tungkulin ng isang nilikha?’ Hangga’t mayroon kang isang hininga, hindi mo ba kayang gawin ang iyong tungkulin? Hangga’t mayroon kang isang hininga, kaya mo bang hindi magbigay ng kahihiyan sa Diyos? Hangga’t mayroon kang isang hininga, hangga’t matino ang iyong pag-iisip, kaya mo bang hindi magreklamo tungkol sa Diyos? (Oo.)” (Ang Salita, Vol. III. Ang mga Diskurso ni Cristo ng mga Huling Araw. Sa Madalas na Pagbabasa Lamang ng mga Salita ng Diyos at Pagninilay sa Katotohanan Maaaring Magkaroon ng Landas na Susundin). Pagkatapos basahin ang mga salita ng Diyos, nagliwanag ang puso ko, at naunawaan kong ang ating tungkulin ay walang kinalaman sa kung tayo ba ay pagpapalain o magdurusa ng kasawian. Ang paggawa ng ating tungkulin ay ating responsabilidad at misyon bilang mga nilikha; ito lang talaga ang dapat nating gawin. Sa mga kuru-kuro ko, naniwala ako na hangga’t mas marami akong ginagawang tungkulin, sa huli ay makakatanggap ako ng mga pagpapala mula sa Diyos. Naisip kong kagaya lang ito ng pagtatrabaho ng mga walang pananampalataya para sa kanilang amo: Habang mas marami silang ginagawa, mas malaki ang sahod nila. Ang totoo, hindi kailanman sinabi ng Diyos na hangga’t ginagawa natin ang ating mga tungkulin at mas marami tayong ginagawang tungkulin, sasang-ayunan Niya tayo at pagpapalain. Ito ay ganap na nakabatay sa aking mga kuru-kuro at imahinasyon, at hindi talaga naaayon sa katotohanan. Ang paggawa ng ating tungkulin ay isang paraan para hangarin natin ang katotohanan at maligtas tayo sa ating pananampalataya sa Diyos. Kung ginagawa natin ang ating tungkulin pero hindi natin hinahangad ang katotohanan, at tinatahak natin ang maling landas, at walang pagbabago sa ating mga tiwaling disposisyon, kung gayon gaano man karaming tungkulin ang gawin natin, hindi tayo kailanman sasang-ayunan ng Diyos. Halimbawa, ilang taon na akong nananampalataya sa Diyos ngayon, at sa buong panahong ito, gumagawa ako ng mga tungkulin sa iglesia. Gayumpaman, hindi ako tumuon kahit kaunti sa pagkain at pag-inom ng mga salita ng Diyos para lutasin ang aking tiwaling disposisyon. Ang intensyon ko sa paggawa ng aking tungkulin ay palaging para makatanggap ng mga pagpapala mula sa Diyos, at ang aking makasarili at sakim na tiwaling disposisyon ay hindi nagbago ni katiting. Nang dapuan ako ng karamdaman at manganib ang buhay ko, hindi ko mapigilang maghihinakit at magreklamo tungkol sa Diyos. Hindi ba’t paghihimagsik at paglaban ito sa Diyos? Kung hindi ko pa rin hahangarin ang katotohanan, sa huli ay hindi magbabago ang aking disposisyon, hindi ako magpapakita ng anumang tunay na pagpapasakop o takot sa Diyos at hindi ako makakapagpatotoo. Sa ganoong sitwasyon, gaano man karaming pagsisikap ang ilaan ko o gaano man karaming tungkulin ang gawin ko, masasayang lang ang lahat at hindi ako maliligtas. Naisip ko si Job. Sa kanyang kapanahunan, hindi gaanong gumawa ang Diyos, at wala rin Siyang gaanong ipinagkatiwala sa tao. Ang buhay ni Job ay pangunahing ginugol sa pag-aalaga ng mga hayop, pero may puwang para sa Diyos sa kanyang puso; mayroon siyang may-takot-sa-Diyos na puso. Sa kanyang buhay, madalas niyang hanapin ang layunin ng Diyos at hindi siya kailanman gumawa ng anumang bagay na sumalungat sa Diyos. Kahit noong dumating sa kanya ang mga pagsubok at nawala ang kanyang ari-arian at mga anak, at kahit noong napuno ang kanyang katawan ng napakasasakit na pigsa, hindi siya kailanman nagreklamo tungkol sa Diyos. Nagawa pa rin niyang magpasakop sa Diyos at purihin ang pangalan ng Diyos. Ang aktuwal na pagsasabuhay ni Job ay naging isang patotoo ng tagumpay ng Diyos laban kay Satanas, at natanggap niya ang pagsang-ayon ng Diyos. Palagi akong natatakot na hindi na ako makagagawa ng iba pang mga tungkulin at matitiwalag ako. Ito ang kuru-kuro ko. Limitado lang ang mga tungkuling nagagawa ko dahil sa aking karamdaman. Alam na alam ng Diyos ang sitwasyon ko. Halimbawa, may ilang kapatid na hindi magawa ang kanilang mga tungkulin dahil nakakulong sila, pero hindi kailanman sinabi ng Diyos na hindi Niya sila sinasang-ayunan. Hindi sinusukat ng Diyos ang mga tao ayon sa kung gaano karaming tungkulin ang ginagawa nila; sa halip, tinitingnan Niya kung anong landas ang kanilang tinatahak at kung nagbabago ba ang kanilang mga tiwaling disposisyon. Ngayon, ang nararapat kong gawin ay tumanggap at magpasakop, na nakatuon sa pagkain at pag-inom ng mga salita ng Diyos at paghahangad sa katotohanan. Nabasa ko ang partikular na siping ito ng mga salita ng Diyos: “Huwag mong isipin kung paano iligtas ang sarili mo o tumakas, na iniisip, ‘Kailan gagaling ang karamdamang ito? Kapag gumaling ito, gagawin ko ang aking makakaya para gawin ang aking tungkulin at maging deboto. Paano ako magiging deboto kapag may karamdaman ako? Paano ko magagawa ang tungkulin ng isang nilikha?’ Hangga’t mayroon kang isang hininga, hindi mo ba kayang gawin ang iyong tungkulin? Hangga’t mayroon kang isang hininga, kaya mo bang hindi magbigay ng kahihiyan sa Diyos? Hangga’t mayroon kang isang hininga, hangga’t matino ang iyong pag-iisip, kaya mo bang hindi magreklamo tungkol sa Diyos?” Mula sa mga salita ng Diyos, naunawaan ko na kapag hinihingi sa atin ng Diyos na gawin natin ang ating tungkulin, tumutukoy ito sa pagsasagawa ng katotohanan at pagpapatotoo sa Kanya. Hindi Niya gustong magpakapagod ang mga tao para sa Kanya. Kahit pa hindi na ako kailanman gumaling sa sakit ko at hindi na ako makalabas para gawing muli ang tungkulin ko, kung kaya kong isuko ang intensyon kong magtamo ng mga pagpapala, tigilan ang pakikipagtawaran sa Diyos, at maging handang magpasakop sa Kanya anuman ang matanggap kong mga pagpapala o kasawian, ito rin ay isang tungkulin na dapat kong gawin sa harap ng Diyos. Anuman ang kahinatnan ng sakit ko sa hinaharap, dapat akong magpatuloy na taimtim na manampalataya sa Diyos at hangarin ang katotohanan. Nang maunawaan ko ito, talagang nagliwanag ang puso ko, at hindi na ako nag-alala kung gagaling pa ba ako sa aking karamdaman. Ang pakiramdam na iyon ay gaya ng ginhawa at gaan matapos maiwaksi ang mabibigat na tanikala.

Pagkatapos niyon, gumawa ako ng plano para sa sarili ko araw-araw. Nagdebosyon ako, kumain at uminom ng mga salita ng Diyos, umawit ng mga himno, at nag-aral ng mga teknik sa pag-e-edit, at namuhay ako nang napakamakabuluhan. Kalaunan, nagsanay din akong sumulat ng mga sermon para sa pangangaral ng ebanghelyo. Bago ko pa namalayan, nakalimutan ko na ang aking karamdaman, at kung minsan, nakakalimutan ko pa ngang uminom ng gamot pagkagising ko sa umaga. Mabilis na lumipas ang isang buwan, at oras na naman para sa isa pang pagsusuri. Hindi na ako kinakabahan, at hindi na ako umaasa na gagaling pa ang sakit ko; alam kong may mga aral akong dapat matutunan gumaling man ito o hindi. Tahimik akong nanalangin sa Diyos at kalmadong sumailalim sa pagsusuri. Nang kunin ko ang resulta ng test, nakita kong bumaba sa 34 U/L ang transaminase level ko! Natakot akong baka nagkamali ako ng basa, kaya binasa ko ulit nang mabuti. 34 U/L nga talaga! Bumalik na sa normal ang paggana ng atay ko, at bumaba na rin sa normal na antas ang hepatitis B virus ko. Hanggang sa paglabas ko ng ospital, hindi pa rin ako makapaniwala; parang panaginip. Ito ang buwan na pinaka-hindi regular ang pag-inom ko ng gamot. Kung minsan, nakakalimutan ko pa ngang uminom ng gamot nang dalawang magkasunod na araw, pero gumaling ang sakit ko nang hindi ko namamalayan. Nakumpirma ko sa puso ko na gawa ito ng Diyos. Naalala ko ang mga salita ng Diyos: “Ang puso at espiritu ng tao ay hawak ng Diyos, at lahat ng tungkol sa buhay niya ay namamasdan ng mga mata ng Diyos. Naniniwala ka man sa lahat ng ito o hindi, ang anuman at ang lahat ng bagay, buhay man o patay, ay lilipat, magbabago, mapapanibago, at maglalaho alinsunod sa mga iniisip ng Diyos. Ganito humahawak ng kataas-taasang kapangyarihan ang Diyos sa lahat ng bagay” (Ang Salita, Vol. I. Ang Pagpapakita at Gawain ng Diyos. Diyos ang Pinagmulan ng Buhay ng Tao). Mula sa mga salita ng Diyos, napagtanto ko na ang lahat ng bagay, buhay man o patay, ay nasa mga kamay ng Diyos, at lahat ng iyon ay nagbabago ayon sa mga kaisipan ng Diyos. Hindi apektado ang mga iyon ng anumang ibang bagay. Ito ang awtoridad ng Diyos. Halimbawa, kung magagamot ba ang sakit ko o hindi ay nasa mga kamay ng Diyos. Noong namumuhay ako sa maling kalagayan, gaano ko man ginamot ang sakit ko, lalo lang itong lumala, at hindi kailanman bumuti. Gayumpaman, nang magkaroon ako ng kaunting pagkaunawa sa aking sarili at medyo nagbago ang kalagayan ko, mabilis akong gumaling kahit hindi regular ang pag-inom ko ng gamot. Napakamakapangyarihan ng Diyos sa lahat, at napakamilagroso ng Kanyang mga gawa! Pinuri ko ang Diyos mula sa kaibuturan ng aking puso. Halos isang taon nang pabalik-balik ang sakit na ito, at marami akong dinanas na pagdurusa sa panahong iyon. Gayumpaman, sa pamamagitan ng karanasang ito, nagkamit ako ng kaunting pagkaunawa sa awtoridad ng Diyos at tumibay ang pananalig ko sa Diyos, kaya naramdaman kong sulit ang pagkakaroon ng sakit na ito!

Sa pamamagitan ng karamdamang ito, naunawaan ko ang sarili kong maruruming intensiyon na maghangad ng mga pagpapala sa aking pananalig sa Diyos, at nakita ko rin nang malinaw ang pangit kong aspekto: ako ay makasarili at ubod ng sama. Nakita ko na lahat ng ginawa ng Diyos ay para linisin ako, akayin ako patungo sa tamang landas ng pananalig sa Diyos, at para mamuhay ako nang may pagkatao at katwiran. Ang karamdamang ito ay nagdulot ng pagbabago sa landas ng pananalig ko sa Diyos. Tunay kong naranasan na ang karamdamang ito ay pagpapala ng Diyos, at nagpapasalamat ako sa Diyos mula sa kaibuturan ng aking puso!


65. Sa Wakas ay Sinalubong Ko Na ang Pagbabalik ng Panginoon

Ni Chunqiu, Tsina

Isa akong katrabaho sa Lokal na Simbahan. Noong Abril 1997, sa isang pulong ng mga katrabaho, sinabi ni Brother Zhang, ang lider: “Kamakailan, may lumitaw na isang grupo na nangangaral ng Kidlat ng Silanganan, at talagang napakatindi nila. May malawak silang kaalaman sa Bibliya, at kung hindi tayo masusi at maingat, maaari tayong mailigaw. Sinasabi nila na nagbalik na ang Panginoong Jesus at Siya ang Makapangyarihang Diyos. Hindi na sila nagbabasa ng Bibliya sa kanilang mga pagtitipon kundi mga salita na lang ng Makapangyarihang Diyos. Sabi sa Bibliya: ‘Ang lahat ng kasulatan ay binigyang-inspirasyon ng Diyos, at mapakikinabangan sa pagdodoktrina, sa pagpupuna, sa pagtatama, sa pagtuturo ng pagiging matuwid’ (2 Timoteo 3:16). Malinaw na sinasabi sa atin ng siping ito mula sa Kasulatan na lahat ng salita sa Bibliya ay kinasihan ng Diyos. Dapat nating tandaan na ang lahat ng nasa Bibliya ay salita ng Diyos, at ang Bibliya ang pundasyon ng ating pananalig sa Panginoon, at ang manampalataya sa Panginoon ay manampalataya sa Bibliya. Ang paglihis sa Bibliya ay hindi pananampalataya sa Panginoon—ito ay pagkakanulo sa Kanya!” Pinangalawahan ng lahat ng naroroon ang kanyang mga sinabi bilang pagsang-ayon. Ikinumpas ni Brother Zhang ang kanyang kamay at nagpatuloy, “Dapat ninyo itong tandaan: Gaano man kalalim o kaganda pakinggan ang kanilang mga sermon, kung wala ito sa Bibliya, hindi natin ito dapat paniwalaan. Kahit pa ang sarili ninyong ama o ina ang mangaral nito sa inyo, huwag ninyo itong paniwalaan! Kung pupunta ang mga taong ito sa bahay ninyo para mangaral, itaboy ninyo sila! Kung malihis at maligaw kayo ng landas, hindi kayo kikilalanin ng Panginoong Jesus, at sa panahong iyon, walang maitutulong ang anumang pagtangis.” Noong panahong iyon, naisip ko ang minsang sinabi ng Panginoong Jesus: “Ang langit at ang lupa ay lilipas, datapuwat ang Aking mga salita ay hindi lilipas” (Mateo 24:35). At naisip ko, “Ang lahat ng nilalaman ng Bibliya ay mga salita ng Panginoon, kaya paano lilipas ang mga ito? Ang Bibliya ang ating susi para makapasok sa kaharian ng langit, at ito rin ang garantiya ng ating buhay, kaya ang hindi pagbabasa ng Bibliya ay nangangahulugang hindi pananampalataya sa Panginoon. Dapat kong panghawakan ang Bibliya.” Pagkatapos, nagpatuloy siya sa pagpapakalat ng ilang kagimbal-gimbal na walang batayang tsismis. Naniwala akong totoo ang mga salita ni Brother Zhang. Para protektahan ang kawan at ipagtanggol ang daan ng Panginoon, pagkauwi ko, sinabi ko sa mga mananampalataya na kailangan nilang mag-ingat laban sa Kidlat ng Silanganan. Pero kalaunan, parami nang parami ang mga kapatid na tumatanggap pa rin sa Kidlat ng Silanganan.

Sa isang pagtitipon, sinabi ni Brother Zhang na si Sister Liu ay natangay na ng Kidlat ng Silanganan. Mahirap para sa akin na paniwalaan ito. Si Sister Liu ay pamilyar na pamilyar sa Bibliya at mahusay sa pagsesermon. Paanong matatangay ang isang taong may ganoong kakayahan? Kalaunan, si Brother Wang, na madalas mangaral kasama ni Brother Zhang, ay naniwala na rin sa Kidlat ng Silanganan. Nagsimula akong mag-isip, “Sa bawat pagtitipon, sinasabihan kami na huwag tanggapin ang mga tao mula sa Kidlat ng Silanganan at huwag silang pakinggan o basahin ang kanilang mga aklat. Pero bakit sunud-sunod pa ring naniniwala ang mga kapatid sa Makapangyarihang Diyos? Ano ba mismo ang sobrang kaakit-akit sa mga turo ng Kidlat ng Silanganan? Ano ba talaga ang sinasabi ng mga aklat nila? Sina Brother Wang at Sister Liu, at ilan pang mga katrabaho, ay talagang naghahangad at may malaking pananalig, at madalas silang mangaral at pamilyar na pamilyar sa Bibliya, kaya paanong napakadali nilang natangay? Ang simbahan namin ang daloy ng pagpapanumbalik, at mas malalim ang aming mga turo kaysa sa ibang mga sekta. Maaari kayang mas malalim pa ang mga turo ng Kidlat ng Silanganan kaysa sa mga turo ng aming Lokal na Simbahan? Kung hindi, bakit pa sunod-sunod na natatangay ang lahat ng tao na ito at ganap na tumatangging bumalik?” Pagkatapos, partikular na nag-organisa si Brother Zhang ng isang pulong-panalangin, pangunahing para manalangin at isumpa ang mga nangangaral ng Kidlat ng Silanganan. Pakiramdam ko ay hindi ito naaayon sa mga layunin ng Panginoon. Itinuro ng Panginoong Jesus sa atin na ang pagkamuhi ay kasinsama ng pagpatay at na dapat nating mahalin ang ating mga kaaway. Hindi ba’t ang ginagawa nila ay paglabag sa mga salita ng Panginoong Jesus? Hindi ako sang-ayon dito, kaya hindi ako sumali.

Sa pagtatapos ng Oktubre 2002, dumating sa bahay ko ang pamangkin kong babae. Sinabi niya na nagbalik na ang Panginoong Jesus, nagpahayag ng katotohanan, at ginagawa ang gawain ng paghatol at paglilinis. Sinabi rin niya na ang gawain ng Diyos sa pagliligtas sa sangkatauhan ay isinagawa sa tatlong yugto. Ang unang yugto ay ang gawaing ginawa ng Diyos na si Jehova sa Kapanahunan ng Kautusan, ang ikalawang yugto ay ang gawaing ginawa ng Panginoong Jesus sa Kapanahunan ng Biyaya, at ang ikatlong yugto ay ang gawaing ginawa ng Makapangyarihang Diyos sa Kapanahunan ng Kaharian. Ang tatlong yugtong ito ng gawain ay hakbang-hakbang na sumusulong, umaangat nang mas mataas bawat yugto. Napagtanto kong baka tinanggap na ng pamangkin ko ang Kidlat ng Silanganan, kaya pinutol ko ang sinasabi niya, “Ang unang yugto ay ang Kapanahunan ng Kautusan, at ang ikalawang yugto ay ang Kapanahunan ng Biyaya—kailangan mo ba talagang sabihin ito? Akala mo ba hindi ko pa ito alam? Gaano man karami ang yugto ng gawain, hindi ka maaaring maniwala sa anumang bagay kung wala ang Bibliya! Ilang beses ko na bang sinabi sa iyo? Huwag kang maniniwala sa anumang bagay maliban sa Bibliya. Bakit hindi ka nakikinig? Sinasabi nilang nagbalik na ang Panginoon. Nasaan ang Panginoon? Sino ang nakakita sa Kanya?” Sinabi ng pamangkin ko, “Nagbalik na ang Panginoon at nagpahayag ng maraming katotohanan. Kung gusto nating makita ang Diyos, dapat tayong maghanap sa Kanyang mga salita. Kung babasahin mo ang mga salita ng Makapangyarihang Diyos, maririnig mo ang tinig ng Diyos at makikita ang Kanyang pagpapakita.” Lalo pa akong lumaban nang marinig kong sinabi niya iyon. Naisip ko kung paanong palaging sinasabi ni Brother Zhang, “Kahit gaano pa kalalim pakinggan ang pangangaral, kung galing iyon sa labas ng Bibliya, hindi natin dapat pakinggan ito. Hindi natin dapat tanggapin ang sinumang nangangaral ng Kidlat ng Silanganan, kahit na kapamilya o kaibigan pa natin ito.” Pagkatapos ay sinaway ko siya, “Hindi ba’t lahat ng salita ng Diyos ay nasa Bibliya? Gaano man kalalim o kaganda pakinggan ang anumang pangangaral na wala sa Bibliya, hindi tayo maaaring maniwala rito! Ilang taon ka nang nagbabasa ng Bibliya? Ano ang alam mo? Nailigaw ka at hindi mo nga ito napagtatanto, pero sinusubukan mong mangaral sa akin! Kung naririto ka para dalawin ako, maaari kang manatili nang ilang araw pa, pero kung naririto ka para mangaral sa akin, umalis ka na! Pagkatapos niyan, puputulin ko ang aking kaugnayan sa iyo!” Sinabi ng pamangkin ko, “Tita, pakiusap, siyasatin mo ito! Maraming taon ka nang nananampalataya sa Panginoon at nagdusa nang labis. Kung hindi mo tatanggapin ang gawain ng Diyos sa mga huling araw, lahat ng pagsisikap mo ay masasayang. Pagkatapos kong tanggapin ang tunay na daan, ikaw ang unang taong naisip ko.” Gaano man sinubukan ng pamangkin kong kumbinsihin ako, hindi talaga ako nakinig, at sa huli, umalis siyang umiiyak. Kalaunan, lubha akong nakonsensiya. Napakalayo ng nilakbay ng pamangkin ko para ipangaral sa akin ang ebanghelyo, pero itinaboy ko siya. Hindi ito naaayon sa mga turo ng Panginoon! Pero pagkatapos ay naisip ko, “Ipinagkanulo niya ang Panginoon, kaya hindi naman talaga mali na itaboy siya.”

Isang araw noong Enero 2003, tumawag ang pamangkin ko at sinabing nalason sa gas ang nanay niya, at gusto niyang bisitahin ko siya. Naisip kong samantalahin ang pagkakataong ito para kausapin siyang muli, at subukang kumbinsihin siyang talikuran ang daan ng Kidlat ng Silanganan. Kinabukasan, binisita ko ang ate ko, at pagkatapos ng hapunan, isang brother ang dumating at magiliw akong binati, pero noong panahong iyon, nag-iingat ako sa kanya. Sinabi ng brother, “Sister, ano ang pananaw mo sa pagdating ng Panginoon?” Sinabi ko, “Kung nananampalataya ka sa Panginoon, maaari nating pag-usapan ang mga bagay mula sa Bibliya, pero kung naririto ka para kumbinsihin akong maniwala sa Kidlat ng Silanganan, wala tayong pag-uusapan. Naniniwala lang ako sa mga salita ng Bibliya, at hindi ako naniniwala sa kahit ano maliban sa Bibliya!” Sinabi ng brother, “Nauunawaan ko ang damdamin mo; kumakapit ako dati sa Bibliya tulad mo. Kaya, pag-usapan natin ang paksang ito ngayon.” Noong sandaling iyon, naalala ko ang sinabi ni Brother Zhang, “Gaano man kalalim o kaganda pakinggan ang kanilang pangangaral, huwag na huwag makikinig dito, para hindi mailihis.” Kaya gumawa ako ng dahilan at sinabi kong pagod na ako at gusto ko nang magpahinga. Kinabukasan, dalawang sister ang dumating, at patuloy akong gumawa ng mga dahilan para tanggihan sila. Noong oras na iyon, gusto ko na lang umuwi. Gayumpaman, mahigit kalahating talampakan ang kapal ng niyebe sa labas, at tumigil na sa pagbiyahe ang mga bus, kaya hindi ako makaalis. Nakakaramdam ako ng pagkabalisa at hindi ako mapalagay, at tanging ang mga sinabi ni Brother Zhang ang patuloy na tumatakbo sa isip ko. Hinimok ako ng dalawang sister na makinig nang mabuti, kung hindi ay palalampasin ko ang pagkakataong salubungin ang pagdating ng Panginoon. Nagpatuloy ang isa sa kanila: “Sinabi ng Panginoong Jesus: ‘Magsihanap kayo, at kayo’y mangakasusumpong; magsituktok kayo, at kayo’y pagbubuksan’ (Mateo 7:7). Sa Pahayag, sinasabi: ‘Narito Ako’y nakatayo sa pintuan at tumutuktok: kung ang sinuman ay duminig sa Aking tinig at magbukas ng pinto, Ako’y papasok sa kanya, at hahapong kasalo niya, at siya’y kasalo Ko’ (Pahayag 3:20). ‘Ang may pakinig, ay makinig sa sinasabi ng Espiritu sa mga iglesia’ (Pahayag 2:7). Kung hindi natin bubuksan ang ating puso sa Diyos, paano Niya tayo bibigyang-liwanag?” Nakita kong bawat isa sa kanila ay kumikilos nang may dignidad, kagandahang-asal, at pagmamahal. Gaano man kasama ko sila itinrato, hindi sila kailanman nagalit sa akin, at patuloy lang nila akong ginagabayan sa pamamagitan ng mga salita ng Panginoon. Hindi sila katulad ng sinabi ni Brother Zhang, at hindi na ako nakaramdam ng labis na pagsalungat sa kanila. Sa ikatlong araw, ilang brother at sister ang dumating. Sinabi ko sa kanila, “‘Ang lahat ng kasulatan ay kinasihan ng Diyos’ (2 Timoteo 3:16). Ang mga salita sa Bibliya ay pawang mga salita ng Diyos, at ang pananampalataya sa Panginoon ay hindi maaaring ihiwalay sa Bibliya. Kung hindi ninyo babasahin ang Bibliya, hindi ba’t lumilihis kayo sa daan ng Panginoon?” Sinabi ng isang brother, “Tingnan muna natin kung sino ang nagsabi ng pariralang ‘Ang lahat ng kasulatan ay kinasihan ng Diyos’ at kung mayroon bang anumang batayan para rito sa mga salita ng Diyos. Hindi kailanman sinabi ng Panginoong Jesus na ang lahat ng kasulatan ay kinasihan ng Diyos, at ang pariralang ‘Ang lahat ng kasulatan ay kinasihan ng Diyos’ ay sinabi ni Pablo, hindi ng Panginoong Jesus.” Habang sinasabi niya ito, inilabas niya ang Bibliya, at ipinakita sa akin ang talatang “Ang lahat ng kasulatan ay kinasihan ng Diyos.” Tiningnan ko, at totoo nga, si Pablo ang nagsabi nito, hindi ang Panginoong Jesus. Kadalasan ay nakatuon lang ako sa pagbabasa ng talatang ito, pero paanong hindi ko napansin ang isyung ito?

Pagkatapos, binasa ng isang brother ang isang sipi mula sa mga salita ng Makapangyarihang Diyos sa akin: “Ngayon, palaging iniisip ng mga tao na ang Bibliya ay Diyos, at na ang Diyos ay ang Bibliya. Kaya, naniniwala rin sila na ang mga salita sa Bibliya ay ang tanging mga salita na binigkas ng Diyos, at lahat ng ito ay sinabi ng Diyos. Iniisip pa ng lahat ng nananampalataya sa Diyos na bagama’t lahat ng animnapu’t anim na aklat ng Luma at Bagong Tipan ay isinulat ng mga tao, lahat ng ito ay ipinagkaloob sa pamamagitan ng pagkasi ng Diyos, at isang talaan ng mga pagbigkas ng Banal na Espiritu. Ito ang baluktot na pagkaarok ng tao, at hindi ito lubos na naaayon sa mga totoong nangyari. Sa katunayan, maliban sa mga aklat ng propesiya, karamihan sa Lumang Tipan ay talaan ng kasaysayan. Ang ilan sa mga liham sa Bagong Tipan ay nagmula sa mga karanasan ng mga tao, at ang ilan ay nagmula sa kaliwanagan ng Banal na Espiritu; ang mga liham ni Pablo, halimbawa, ay nagmula sa gawain ng tao, resulta ang lahat ng ito ng kaliwanagan ng Banal na Espiritu, at isinulat ang mga ito para sa mga iglesia, at mga salitang nagpapayo at naghihikayat sa mga kapatid sa mga iglesia. Hindi ito mga salitang sinabi ng Banal na Espiritu—hindi makapagsasalita si Pablo sa ngalan ng Banal na Espiritu, at hindi rin siya isang propeta, at lalong hindi siya nakakita ng mga pangitain na nakita ni Juan. Ang kanyang mga liham ay isinulat para sa mga iglesia ng Efeso, Corinto, Galacia, at iba pang mga iglesia noong panahong iyon. Kaya ang mga liham ni Pablo sa Bagong Tipan ay mga liham ni Pablo para sa mga iglesia, at hindi mga pagkasi mula sa Banal na Espiritu, ni hindi ito mga tuwirang pagbigkas ng Banal na Espiritu. Mga salita lamang ito ng pagpapayo, pag-aaliw, at paghihikayat na isinulat niya para sa mga iglesia habang ginagampanan ang kanyang gawain. Kaya isang talaan din ito ng karamihan ng ginawa ni Pablo sa panahong iyon. Isinulat ang mga ito para sa lahat ng kapatid sa Panginoon, at upang makinig ang mga kapatid sa mga iglesia sa panahong iyon sa kanyang payo at sumunod sila sa daan ng pagsisisi ng Panginoong Jesus. Hinding-hindi sinabi ni Pablo na lahat ay kailangang kumain at uminom ng mga bagay na isinulat niya, mga iglesia man sila noong panahong iyon o sa hinaharap, ni hindi niya sinabi na ang kanyang mga salita ay nagmulang lahat sa Diyos. Sadya lamang na, ayon sa sitwasyon ng mga iglesia sa panahong iyon, siya ay nakipagbahaginan sa mga kapatid, at hinikayat sila, at binigyang-inspirasyon silang manalig; at nangaral o nagpaalala lang siya sa mga tao at hinikayat sila. Ang kanyang mga salita ay batay sa kanyang sariling pasanin, at sinuportahan niya ang mga tao sa pamamagitan ng mga salitang ito. Ginampanan niya ang gawain ng isang apostol ng mga iglesia noong panahong iyon, isa siyang manggagawa na ginamit ng Panginoong Jesus, at kaya kailangan niyang tanggapin ang responsabilidad para sa mga iglesia, isagawa ang gawain ng mga iglesia, at malaman ang mga kalagayan ng mga kapatid—at dahil dito, sumulat siya ng mga liham para sa lahat ng kapatid na nasa Panginoon. Lahat ng sinabi niya na nakapagpapatibay sa mga tao at positibo ay tama, pero hindi nito kinatawan ang mga pagbigkas ng Banal na Espiritu, at hindi nito maaaring katawanin ang Diyos. Kung tatratuhin ng mga tao ang mga talaan ng mga karanasan at mga liham ng isang tao bilang mga salitang sinambit ng Banal na Espiritu sa mga iglesia, iyan ay isang napakasamang pagkaunawa at napakalaking kalapastanganan!” (Ang Salita, Vol. I. Ang Pagpapakita at Gawain ng Diyos. Tungkol sa Bibliya (3)).

Nagpatuloy ang brother, “Napakalinaw ng mga salita ng Diyos. Sa Lumang Tipan, bukod sa mga aklat ng propesiya na inihayag ng Diyos na si Jehova sa mga propeta, karamihan ay mga tala ng mga karanasan ng mga tao sa gawain ng Diyos noong Kapanahunan ng Kautusan, halimbawa, kung paano lumabas ang mga Israelita sa Ehipto, ang mga karanasan ni Jacob, David, Solomon, at iba pa. Ang lahat ng ito ay mga karanasan ng mga tao at hindi matatawag na kinasihan ng Diyos. Ang mga salitang kinasihan ng Diyos sa Bibliya ay malinaw na minarkahang lahat, gamit ang mga katagang tulad ng ‘Ganito ang sinasabi ni Jehova’ at ‘Ito ang sinasabi ni Jehova.’ Nakatala sa Bagong Tipan ang gawain ni Jesus, at ang mga salita ng Panginoong Jesus dito ay mga salita ng Diyos. Ang aklat ng Pahayag ay ang pangitaing nakita ni Juan sa isla ng Patmos, at ito ay kinasihan ng Diyos, at ito ay salita ng Diyos. Ang natitira ay mga salita ng mga tao at kaalamang batay sa karanasan, at kahit na ang mga salita ng mga tao ay may kaliwanagan ng Banal na Espiritu, hindi ito matatawag na mga salita ng Diyos o kinasihan ng Diyos. Ang Bibliya ay isa lamang talang pangkasaysayan ng gawain ng Diyos, isang patotoo ng gawain ng Diyos, at hindi lahat ng salita sa Bibliya ay kinasihan ng Diyos. Kung ituturing natin ang lahat ng salita sa Bibliya bilang kinasihan ng Diyos at tatratuhin ang mga ito bilang mga salita ng Diyos, hindi ba’t isa itong kalapastanganan sa Diyos?” Nang marinig kong sinabi ito ng brother, pakiramdam ko ay naliwanagan ang puso ko, at naisip ko, “Kaya ang Bibliya ay hindi lahat kinasihan ng Diyos, may mga salita rin ng mga tao rito. Kung ituturing nating mga salita ng Diyos ang mga salita ng mga tao, isa itong kalapastanganan sa Diyos. Hindi ko na maaaring haluan pa ang mga salita ng Diyos ng mga salita ng mga tao. Sa Lokal na Simbahan, wala pang sinuman ang tumukoy nang napakalinaw sa pagkakaiba sa pagitan ng mga salita ng Diyos at ng mga salita ng mga tao. Ito ang unang beses na nakarinig ako ng gayong pagbabahaginan.” Nagpatuloy ang brother, “Inakala ko rin dati na bukod sa Bibliya, wala nang iba pang gawain o mga salita ng Diyos, na lahat ng salita ng Diyos ay nakatala sa Bibliya, at na ang mga salita ng Diyos sa Bibliya ay buo at kompleto, pero nakaligtaan natin ang isang mahalagang isyu.” Nang marinig kong sinabi niya ito, napukaw ang pagkamausisa ko, at mabilis akong nagtanong: “Anong mahalagang isyu ang nakaligtaan natin?” Tinanong niya ako, “Sabihin mo sa akin, alin ang nauna, ang Diyos o ang Bibliya? Mas dakila ba ang Diyos, o mas dakila ang Bibliya?” Nagulat ako nang itanong niya ito. Wala pang sinumang nagtanong sa akin nito, at talagang hindi ako nakaimik. Natandaan kong binabanggit sa unang kabanata ng Genesis ang paglikha ng Diyos sa lahat ng bagay. Nang umiral ang Diyos, wala pang Bibliya, kaya siyempre, nauna ang Diyos. Ibinulalas ko, “Nauna ang Diyos, pagkatapos ang Bibliya. Siyempre mas dakila ang Diyos.” Pagkasabi nito, nakaramdam ako ng kagyat na kaliwanagan, “Lahat ng bagay ay nilikha ng Diyos, kaya tiyak na mas dakila ang Diyos, pero dati, dinakila ko ang Bibliya higit sa Diyos. Hindi ba’t mali iyon?” Nagpatuloy ang brother, “Nauna ang gawain at mga salita ng Diyos, pagkatapos ay ang tala ng Bibliya. Kaya kung lilimitahan natin ang Diyos sa Bibliya at iisiping walang mga salita ng Diyos sa labas ng Bibliya, tama ba ang pananaw na ito? Tingnan natin kung ano ang sinabi ng Panginoong Jesus. Sa Juan 16:12–13: ‘Mayroon pa Akong maraming bagay na sa inyo ay sasabihin, ngunit ngayon ay hindi ninyo kakayanin. Gayon man ay kapag Siya, ang Espiritu ng katotohanan, ay dumating, ay papatnubayan Niya kayo sa buong katotohanan.’ Sa Pahayag 2:7: ‘Ang may pakinig, ay makinig sa sinasabi ng Espiritu sa mga iglesia; Ang magtagumpay, ay siya Kong pakakainin ng mula sa punongkahoy ng buhay, na nasa gitna ng paraiso ng Diyos.’ Malinaw na sinabi sa atin ng Panginoong Jesus na maraming bagay ang hindi pa Niya nasasabi sa mga tao, dahil hindi pa ito kayang unawain ng mga tao noong panahong iyon. Kaya, kapag nagbalik ang Panginoon sa mga huling araw, magpapahayag Siya ng mas marami pang salita, at bubuksan Niya ang lahat ng hiwaga ng katotohanan sa sangkatauhan, nang sa gayon ay maunawaan nila ito at makapasok sila rito. Inihula rin sa aklat ng Pahayag na sa mga huling araw, magsasalita ang Banal na Espiritu sa lahat ng iglesia, bubuksan ang maliit na balumbon, at ang nakatagong manna ay ibibigay sa mga tao sa mga huling araw. Kung walang mga salita mula sa Diyos sa labas ng Bibliya, paano matutupad ang mga propesiyang ito? Samakatwid, kapag dumating ang Diyos sa mga huling araw, magpapahayag Siya ng mas marami pang salita, na wala sa mga ito ang nasa Bibliya.” Natandaan kong totoong sinabi ng Panginoong Jesus ang gayong mga salita. Ang mga salita ng Diyos ay sadyang hindi mauubos at napakasagana. Ang sabihing walang mga salita ng Diyos sa labas ng Bibliya ay talagang hindi naaayon sa mga katunayan. Ang sinabi niya ay umaayon sa Bibliya. Pero naalala ko na sinasabi sa aklat ng Pahayag: “Aking pinapatotohanan sa bawat taong nakikinig sa mga salita ng propesiya ng aklat na ito, kung may sinuman na magdagdag sa mga bagay na ito, idadagdag sa kanya ng Diyos ang mga salot na nakasulat sa aklat na ito: At kung ang sinuman ay mag-alis mula sa mga salita ng aklat ng propesiyang ito, ay aalisin ng Diyos ang kanyang bahagi sa punongkahoy ng buhay, at sa bayang banal, na nakasulat sa aklat na ito” (Pahayag 22:18–19). Sinasabi ng mga tao ng Kidlat ng Silanganan na gumawa ang Diyos ng bagong gawain at nagsalita ng mga bagong salita, na nangangahulugang mga salita sa labas ng Bibliya. Hindi ba’t pagdaragdag ito sa Bibliya? Kung tatanggapin ko ang ipinangaral nila, tatanggap ako ng mga salita sa labas ng Bibliya, na isang pagkakanulo sa Panginoon. Kaya gumawa ako ng dahilan at lumabas, hindi na nagnanais pang makinig.

Sa gabi, pabiling-biling ako, hindi makatulog. Naisip ko ang tungkol sa sinabi ng brother na ito, at tungkol sa kung gaano ito kaganda at nakabatay lahat sa Bibliya. Kung ang sinabi ni Brother Zhang na “Wala nang magiging salita ng Diyos sa labas ng Bibliya” ay totoo, kung gayon ay hindi matutupad ang propesiya ng Panginoon, at hindi mabubuksan ang maliit na balumbon. Pero naalala ko kung paanong sinabi ni Brother Zhang sa isang espesyal na pagtitipon na ang mga taong iyon ay bihasa sa Bibliya, at gaano man kalalim o kaganda pakinggan ang kanilang pangangaral, hindi namin sila dapat pakinggan, kaya nag-alala pa rin ako, “Paano kung maniwala ako sa maling bagay?”

Sa ikaapat na araw, sinabi ko sa kanila, “Sinasabi sa Pahayag 22: ‘Aking pinapatotohanan sa bawat taong nakikinig sa mga salita ng propesiya ng aklat na ito, kung may sinuman na magdagdag sa mga bagay na ito, idadagdag sa kanya ng Diyos ang mga salot na nakasulat sa aklat na ito: At kung ang sinuman ay mag-alis mula sa mga salita ng aklat ng propesiyang ito, ay aalisin ng Diyos ang kanyang bahagi sa punongkahoy ng buhay, at sa bayang banal, na nakasulat sa aklat na ito’ (Pahayag 22:18–19). Malinaw na sinasabi ng dalawang talatang ito na hindi dapat dagdagan o bawasan ang Bibliya. Binabasa ninyo ang mga salita lang ng Makapangyarihang Diyos—hindi ba’t pagwawaksi iyon ng mga salita ng Panginoon? Kung maniwala ako sa maling bagay, hindi lang ako hindi tatanggap ng pagsang-ayon ng Diyos, kundi maghahatid din ang Diyos ng mga sakuna sa akin.” Pagkarinig nito, ngumiti ang brother at sinabing, “Kaya pala nag-aalala ka sa mga bagay na ito! Ang mga salita ng Diyos ay pawang katotohanan at hindi kailanman lilipas, kahit kailan. Ito ay lubos na totoo. Kapag sinasabi ng Bibliya na walang sinuman ang dapat magdagdag o magbawas sa Bibliya, nangangahulugan itong hindi iyon maaaring gawin ng tao, pero kung ang Diyos ay personal na darating para gumawa at magpahayag ng Kanyang mga salita, hindi natin masasabing isa itong pagdaragdag. Tulad ng kung paanong gumawa ang Panginoong Jesus ng bagong gawain at nagpahayag ng mga bagong salita batay sa Kapanahunan ng Kautusan, masasabi ba nating nagdagdag Siya sa Lumang Tipan?” Noong sandaling iyon, naisip ko, “Oo, sinasabi ng Bibliya na walang sinuman ang dapat magdagdag o magbawas sa mga propesiya, pero hindi nito sinasabing hindi na magsasalita ang Diyos ng mga bagong salita.” Noong sandaling iyon, naging maliwanag ang puso ko, at naging medyo interesado ako sa pakikipagbahaginan ng brother.

Nagpatuloy ang brother sa pagbabasa sa akin ng ilan sa mga salita ng Diyos, kaya nakakuha ako ng ilang mas mahusay na pang-unawa tungkol sa panloob na kuwento ng Bibliya at kung paano tratuhin nang maayos ang Bibliya. Sabi ng Makapangyarihang Diyos: “Kailangan bang ilapat ng Diyos ang mga regulasyon sa Kanyang gawain? At ang Diyos ba ay dapat na gumawa ayon sa mga propesiya ng mga propeta? Kung tutuusin, alin ang mas dakila: ang Diyos o ang Bibliya? Bakit kailangang gumawa ang Diyos nang naaayon sa Bibliya? Maaari kaya na walang karapatan ang Diyos na higitan ang Bibliya? Hindi ba maaaring humiwalay ang Diyos sa Bibliya at gumawa ng ibang gawain? Bakit hindi ipinangilin ni Jesus at ng Kanyang mga disipulo ang araw ng Sabbath? Kung magsasagawa Siya ayon sa Sabbath at nang ayon sa mga utos ng Lumang Tipan, bakit hindi nangilin si Jesus sa Sabbath nang dumating Siya, at sa halip ay naghugas ng mga paa, nagtaklob ng ulo, naghati-hati ng tinapay, at uminom ng alak? Hindi ba wala itong lahat sa mga utos ng Lumang Tipan? Kung sinunod ni Jesus ang Lumang Tipan, bakit Niya nilabag ang mga regulasyong ito? Dapat mong malaman kung alin ang nauna, ang Diyos o ang Bibliya! Bilang Panginoon ng Sabbath, hindi ba Siya maaaring maging Panginoon din ng Bibliya?” (Ang Salita, Vol. I. Ang Pagpapakita at Gawain ng Diyos. Tungkol sa Bibliya (1)). “Ang gawain na ginawa ni Jesus sa panahon ng Bagong Tipan ay nagpasimula ng bagong gawain. Hindi Siya gumawa ayon sa gawain ng Lumang Tipan, at hindi rin Niya ginamit ang mga salita na sinabi ni Jehova ng Lumang Tipan. Ginawa Niya ang Kanyang sariling gawain, at gumawa Siya ng mas bagong gawain, gawain na mas mataas kaysa sa kautusan. Kaya, sinabi Niya: ‘Huwag ninyong isiping Ako’y naparito upang sirain ang kautusan o ang mga propeta: Ako’y naparito hindi upang sirain ito, kundi upang tuparin ang mga ito.’ Kaya, alinsunod sa kung ano ang naisakatuparan Niya, maraming regulasyon ang nalabag. Sa araw ng Sabbath, nang dinala Niya ang mga alagad sa mga taniman ng trigo, sila ay kumuha at kumain ng mga uhay; hindi Niya sinunod ang Sabbath, at sinabi Niya, ‘ang Anak ng tao ay Panginoon maging sa araw ng sabbath.’ Noong panahong iyon, ayon sa mga tuntunin ng mga Israelita, sinuman ang hindi mangilin sa Sabbath ay babatuhin hanggang sa kamatayan. Si Jesus, gayunman, ay hindi pumasok sa templo ni nangilin sa Sabbath, at ang Kanyang gawain ay hindi ginawa ni Jehova sa panahon ng Lumang Tipan. Samakatwid, nahigitan ng gawain na ginawa ni Jesus ang kautusan ng Lumang Tipan, ito ay mas mataas kaysa rito, at hindi Siya umayon sa Lumang Tipan sa paggawa ng Kanyang gawain. Noong Kapanahunan ng Biyaya, hindi gumawa si Jesus ayon sa kautusan ng Lumang Tipan, at humiwalay na sa mga regulasyong iyon. Ngunit mahigpit na kumapit ang mga Israelita sa Mga Kasulatan at kinondena nila si Jesus—hindi ba’t pagtanggi ito sa gawain ni Jesus? Ngayon, mahigpit ding kumakapit ang relihiyosong mundo sa Bibliya, at sinasabi ng ilang tao, ‘Ang Bibliya ay isang banal na aklat, at ito ay dapat basahin.’ Sinasabi ng ilang tao na, ‘Kailan man, ang gawain ng Diyos ay hindi maaaring iwaksi. Ang Lumang Tipan ay kasunduan ng Diyos sa mga Israelita, at hindi maaaring isantabi, at ang Sabbath ay dapat laging ipangilin!’ Hindi ba’t baligho sila? Bakit hindi ipinangilin ni Jesus ang Sabbath? Siya ba’y nagkakasala? Sino ang maaaring lubos na makaunawa sa usaping ito? Paano man basahin ng mga tao ang Bibliya, magiging imposibleng malaman ang gawain ng Diyos gamit ang kanilang abilidad na umarok. Hindi lamang sila hindi makakakuha ng dalisay na kaalaman tungkol sa Diyos, kundi magiging higit na napakasama ng kanilang mga kuru-kuro, kung kaya’t magsisimula silang tumutol sa Diyos. Kung hindi dahil sa pagkakatawang-tao ng Diyos ngayon, mawawasak ang mga tao ng sarili nilang mga kuru-kuro, at sila’y mamamatay sa gitna ng pagkastigo ng Diyos” (Ang Salita, Vol. I. Ang Pagpapakita at Gawain ng Diyos. Tungkol sa Bibliya (1)). Pagkatapos basahin ang mga salita ng Diyos, nakipagbahaginan ang brother, “Mula sa mga salita ng Diyos, nauunawaan natin na pagkatapos ng gawain ng Diyos, itinala at tinipon ng mga tao ang mga katunayan ng gawain ng Diyos, at ito ang naging Bibliya. Ang Bibliya ay isa lamang aklat pangkasaysayan, at isang tala ng dalawang naunang yugto ng gawain ng Diyos. Ang Bibliya ay patotoo ng Diyos, na nagsisilbi sa gawain ng Diyos, at hindi ito para limitahan ang gawain ng Diyos. Itinatala ng Lumang Tipan ang gawain ni Jehova sa Kapanahunan ng Kautusan, pangunahing itinatala kung paano nilikha ng Diyos ang mundo at ang Kanyang gawain sa Kapanahunan ng Kautusan. Itinatala ng Bagong Tipan ang gawain ng Diyos sa Kapanahunan ng Biyaya, itinatala ang gawain at mga salita ng Panginoong Jesus, tinatawagan ang mga tao na magsisi at mangumpisal, mahalin ang kanilang kapwa gaya ng kanilang sarili, at magpatawad nang makapitumpung ulit na pito, pati na rin ang pagpapatawad ng Panginoong Jesus sa mga kasalanan, pagpapagaling sa maysakit, pagpapalayas ng mga demonyo, pagbuhay sa mga patay, at iba pa. Hindi ba’t ang gawain at mga salita ng Panginoong Jesus ay nasa labas din ng nakatala sa Lumang Tipan? Sa paningin ng tao, hindi ba’t lumampas din ito sa Bibliya? Ngunit hindi ito isang pagdaragdag sa labas ng Bibliya, kundi isang pagtataas sa gawain ng Diyos. Ngayon, dumating na ang Makapangyarihang Diyos, na itinatatag batay sa gawain ng Kapanahunan ng Biyaya para buksan ang gawain ng Kapanahunan ng Kaharian, at nagpahayag Siya ng mga bagong salita. Ito ang mga salita ng Banal na Espiritu sa mga iglesia na inihula sa Pahayag, at nabuksan na ang maliit na balumbon. Paano masasabing may idinagdag sa Bibliya? Ito ay isang ganap na ibang usapin. Kapag nakita ng mga tao na nagpahayag ang Makapangyarihang Diyos ng napakaraming katotohanan, na naihayag na ang mga hiwaga ng maliit na balumbon, at na ang mga salitang ito ay ang mismong kailangan ng sangkatauhan ngayon—mga katotohanang may kinalaman sa kung maliligtas ba ang sangkatauhan at makakapasok sa kaharian ng langit—babalik pa rin ba ang mga tao sa relihiyon at makikinig sa pangangaral ng Bibliya araw-araw? Tulad ng mga sumunod sa Panginoon sa Kapanahunan ng Biyaya; nang marinig nilang nagpahayag ang Panginoong Jesus ng mga bagong salita at gumawa ng bagong gawain, pupunta pa rin ba sila sa templo para pakinggan ang mga Pariseo na mangaral ng Lumang Tipan? Kung tatanggihan natin ang mga bagong salita ng Diyos dahil ang bagong gawain ng Diyos ay lumalampas o nakahihigit sa Bibliya, hindi ba’t ginagawa natin ang parehong pagkakamali ng mga Pariseo na sumalungat sa Diyos?” Ganap akong nakumbinsi ng mga salita ng brother, at wala akong pagpapabulaan. Talagang sinamba ko ang Bibliya, at itinaas nang higit sa Diyos. Naunawaan ko rin na ang hindi pagbabasa ng Bibliya ng mga tao ng Kidlat ng Silanganan ay hindi nangangahulugang itinatanggi nila ang Bibliya; sa halip, sumusunod sila sa mga yapak ng gawain ng Diyos. Tulad ng pagtuon ng mga mananampalataya sa Panginoon sa Bagong Tipan; hindi ito nangangahulugang lumihis sila sa daan ng Diyos. Napagtanto kong hindi na ako maaaring magpatuloy sa maling daang ito, at na kung ang Makapangyarihang Diyos ay totoong ang nagbalik na Panginoon, at nabigo akong maingat na magsiyasat at pinalampas ko ang pagkakataong salubungin ang pagbabalik ng Panginoon, hindi ba’t magiging isa akong hangal na birhen? Nanalangin ako sa Panginoon, “Panginoon, kung totoong nagbalik Ka na, handa akong isantabi ang sarili kong mga kuru-kuro at sundin ang kaliwanagan at patnubay ng Banal na Espiritu. Kung ito ang Iyong gawain, pakiusap, bigyang-liwanag Mo ako para makilala ko ang Iyong tinig.” Pagkatapos kong manalangin nang ganito, nakaramdam ako ng malaking kapayapaan at kapanatagan sa aking puso.

Pagkatapos, nagbasa pa kami ng mga salita ng Makapangyarihang Diyos: “Ang Diyos Mismo ang buhay, at ang katotohanan, at sabay na umiiral ang Kanyang buhay at katotohanan. Ang mga walang kakayahang magkamit ng katotohanan ay tiyak na hindi magkakamit ng buhay. Kung wala ang patnubay, pagsuporta, at pagtustos ng katotohanan, ang tanging makakamit mo ay mga salita lamang, mga doktrina, at, higit pa rito, kamatayan. Laging naririyan ang buhay ng Diyos, at umiiral nang sabay ang Kanyang katotohanan at buhay. Kung hindi mo matatagpuan ang pinagmulan ng katotohanan, hindi mo makakamit ang pampalusog ng buhay; kung hindi mo makakamit ang panustos ng buhay, tiyak na hindi ka magkakaroon ng katotohanan, at bukod sa mga imahinasyon at mga kuru-kuro, ang iyong buong pagkatao ay maglalaman ng walang iba kundi ang laman mo—ang umaalingasaw mong laman. Dapat mong malaman na hindi maituturing na buhay ang mga bastang salita ng mga aklat, hindi maaaring idambana bilang ang katotohanan ang mga talaan ng kasaysayan, at ang mga regulasyon sa nakaraan ay hindi maaaring magsilbing isang ulat ng mga kasalukuyang salita ng Diyos, at tanging ang mga salitang ipinahayag ng Diyos kapag pumaparito Siya sa lupa at namumuhay kasama ng tao ang siyang katotohanan, buhay, mga layunin ng Diyos, at Kanyang kasalukuyang paraan ng paggawa. Kung kukuhain mo ang mga talaan ng mga salitang sinabi ng Diyos noong mga nagdaang panahon at kakapit sa mga ito hanggang ngayon, ikaw ay nagiging isang arkeologo, sa gayong kaso, ang pinakaangkop na paraan ng paglalarawan sa iyo ay isang dalubhasa sa pananaliksik sa mga relikya ng kasaysayan. Palagi kang naniniwala sa mga bakas ng gawaing ginawa ng Diyos noong mga nagdaang panahon, naniniwala ka lamang sa anino ng Diyos na naiwan mula noong dati Siyang gumawa sa gitna ng mga tao, at naniniwala lamang sa daang sinabi ng Diyos sa Kanyang mga tagasunod noong nakalipas na mga panahon, pero hindi ka naniniwala sa oryentasyon ng gawain ng Diyos ngayon, hindi ka naniniwala sa maluwalhating mukha ng Diyos ngayon, at hindi ka naniniwala sa daan ng katotohanan na kasalukuyang ipinapahayag ng Diyos. Samakatwid, hindi maikakailang nangangarap ka nang gising na ganap nang wala sa realidad. Kung ngayon ay nananatili ka pa ring nakakapit sa mga salitang walang kakayahang magbigay ng buhay sa mga tao, kung gayon ay isa kang walang pag-asang piraso ng bulok na kahoy, dahil masyado kang konserbatibo, masyadong mahirap pakitunguhan, masyadong hindi tinatablan ng katwiran!” (Ang Salita, Vol. I. Ang Pagpapakita at Gawain ng Diyos. Tanging si Cristo ng mga Huling Araw ang Makapagbibigay sa Tao ng Daan ng Buhay na Walang Hanggan). “Ang Cristo ng mga huling araw ay naghahatid ng buhay, at naghahatid ng pangmatagalan at walang katapusang daan ng katotohanan. Ang katotohanang ito ang landas kung saan nakakamit ng tao ang buhay, at ito ang tanging landas para makilala ng tao ang Diyos at masang-ayunan ng Diyos. Kung hindi mo hinahanap ang daan ng buhay na ibinigay ni Cristo ng mga huling araw, kung gayon ay hindi mo kailanman makakamit ang pagsang-ayon ni Jesus, at hindi ka magiging kalipikado na pumasok sa pintuan ng kaharian ng langit, sapagkat pareho kang isang papet at bilanggo ng kasaysayan. Ang mga kinokontrol ng mga regulasyon, ng mga salita, at ng mga gapos ng kasaysayan ay hindi kailanman makakapagkamit ng buhay o ng walang-hanggang daan ng buhay. Ito ay dahil ang tanging nakakamit nila ay maruming tubig na kanilang kinapitan sa loob ng libo-libong taon sa halip na ang tubig ng buhay na dumadaloy mula sa trono. Ang mga hindi natutustusan ng tubig ng buhay ay mananatiling mga bangkay, mga laruan ni Satanas, at mga anak ng impiyerno magpakailanman. Kung gayon, paano nila masisilayan ang Diyos? Naghahangad ka lang na kumapit sa nakaraan, na manatili sa iyong kinalalagyan at panatilihin ang mga bagay-bagay, at hindi naghahangad na baguhin ang kasalukuyang kalagayan at iwaksi ang kasaysayan, kung gayon, hindi ba’t palagi kang magiging kaaway ng Diyos? Hindi mapipigilan at makapangyarihan ang mga hakbang ng gawain ng Diyos, tulad ng rumaragasang mga alon at dumadagundong na mga kulog—subalit pasibo kang nakaupo na naghihintay ng pagkawasak, kumakapit sa luma at naghihintay na dumating na lang sa iyo ang mga bagay. Sa ganitong paraan, paano ka maituturing na isang taong sumusunod sa mga yapak ng Kordero? Paano nito maipapakita na ang Diyos na kinakapitan mo ay ang Diyos na palaging bago at hindi kailanman luma? At paano ka maihahatid ng mga salita sa mga nanilaw mong libro patawid sa panibagong kapanahunan? Paano ka maaakay ng mga ito na hanapin ang mga hakbang ng gawain ng Diyos? At paano ka madadala ng mga ito paakyat sa langit? Ang hawak mo sa mga kamay mo ay ang mga salita lamang na makapagbibigay ng panandaliang ginhawa, hindi ang mga katotohanang kayang magbigay ng buhay sa iyo. Ang mga salita ng mga kasulatang binabasa mo ay pinagyayaman lamang ang dila mo; ang mga ito ay hindi mga salita ng karunungan na makatutulong sa pag-unawa mo sa buhay ng tao, ang mga ito ay lalong hindi ang landas na kayang maghatid sa iyo sa pagiging perpekto. Hindi ba’t nagdudulot sa iyo ng pagninilay-nilay ang pagkakaibang ito? Hindi ba’t binibigyan ka nito ng kabatiran sa mga misteryong nakapaloob dito? May kakayahan ka bang dalhin ang sarili mo sa langit upang makipagtagpo sa Diyos nang ikaw lang? Kung wala ang pagdating ng Diyos, kaya mo bang dalhin ang sarili mo sa langit upang matamasa ang kasiyahang pampamilya kasama ang Diyos? Nananaginip ka pa rin ba ngayon? Hinihikayat kita, kung gayon, na tumigil na sa pananaginip at tingnan kung sino ang gumagawa ngayon—tingnan kung sino ang gumagawa ngayon ng gawain ng pagliligtas sa tao sa mga huling araw. Kung hindi mo gagawin, hindi mo kailanman makakamit ang katotohanan, at hindi mo kailanman makakamit ang buhay” (Ang Salita, Vol. I. Ang Pagpapakita at Gawain ng Diyos. Tanging si Cristo ng mga Huling Araw ang Makapagbibigay sa Tao ng Daan ng Buhay na Walang Hanggan). Inilantad ng Diyos ang tunay kong kalagayan. Alam na alam kong ang Diyos ang katotohanan, ang daan, at ang buhay, at na ang kasaganaan ng Diyos ay hindi mauubos at hindi kailanman matutuyo. Ngunit mapagmatigas akong kumapit sa gawaing ginawa ng Panginoong Jesus sa nakaraan. Nagbalik na ang Panginoon sa mga huling araw at gumagawa ng bagong gawain, pero kumakapit pa rin ako sa mga nakaraang salita at gawain ng Panginoon sa kasalukuyang panahon. Hindi ba’t ako ang arkeologong tinutukoy ng Diyos? Hindi na kumakapit ang Panginoon sa Kanyang nakaraang gawain at nagsimula na Siya ng bagong gawain, pero kumapit ako sa nakaraang gawain ng Diyos, ginagamit pa nga ito para sukatin ang Kanyang bagong gawain. Hindi ba’t sinasalungat ko ang Diyos dito? Kung kakapit pa rin ako sa Bibliya at hindi tatanggapin ang daan ng buhay na itinutustos ni Cristo sa mga huling araw, kung gayon ang pananampalataya ko sa Panginoon hanggang sa wakas ay hindi magdadala sa akin ng buhay, ni ng pagsang-ayon ng Panginoon, lalong hindi ang payagan akong makapasok sa kaharian ng langit. Tumagos sa puso ko ang mga salita ng Diyos at napuno ako ng kahihiyan. Nag-init ang mukha ko, at nakaramdam ako ng matinding pagkondena sa puso ko. Noong sandaling iyon, kapwa ako masaya at nahihiya. Masaya ako dahil sa wakas ay nakita ko na ang pagbabalik ng Panginoong Jesus, pero nahihiya ako dahil naging napakabulag ko, bulag na sumamba sa mga tao, at naniwala sa mga walang batayang tsismis, at dahil paulit-ulit kong tinanggihan ang gawain ng Diyos sa mga huling araw, iniisip na tapat ako sa Panginoon. Naging napakahangal at napakatigas ng ulo ko! Noon, naniwala ako sa walang batayang mga tsismis at isinara ang simbahan, at hinila ko pa pabalik sa relihiyosong simbahan ang mga kapatid na katatanggap pa lang sa Makapangyarihang Diyos. Gumawa ako ng maraming masasamang bagay. Araw-araw akong abala sa gawain ng Lokal na Simbahan—hindi ba’t ginagawa kong abala ang sarili ko sa pagsalungat sa Diyos at pagkontra sa Kanya? Ang kasamaang ginawa ko ay walang ipinagkaiba sa ginawa ng mga Pariseo o ng mga Saduseong Hudyo. Isinara ko ang pinto sa kaharian ng langit para sa aking mga kapatid, hindi ako pumasok, at hindi ko rin sila hinayaang pumasok. Gumawa ako ng napakaraming masasamang bagay na kontra sa Diyos, pero hindi ako pinakitunguhan ng Diyos ayon sa aking masasamang gawa, sa halip ay nagsugo Siya ng mga kapatid para ipangaral sa akin ang ebanghelyo, na nagdala sa akin sa harap Niya. Talagang hindi ako karapat-dapat sa ganito kalaking pagmamahal mula sa Diyos! Hindi ko na mapigilan ang paninisi sa sarili at pagkadama ng pagkakasala sa aking puso, at lumuluha, lumuhod ako sa aking kama para manalangin at magtapat sa Diyos: “Panginoon, narinig ko ang Iyong tinig, at totoong nagbalik Ka na. Sobrang nasasabik at masaya ako, pero puno rin ako ng pagsisisi. Nagsugo Ka ng mga tao para dalhin sa akin ang mabuting balita, para ipangaral sa akin ang ebanghelyo, pero hindi lang ako hindi nakinig, kundi patuloy pa akong naniwala sa walang batayang mga tsismis na ikinalat ng mga lider ng relihiyon at pinanghawakan ko ang aking mga kuru-kuro, at paulit-ulit kong isinara ang pinto sa Iyo. Hinadlangan ko rin ang aking mga kapatid sa paglapit sa Iyo. Tulad ng mga Pariseo, nilimitahan Kita sa loob ng mga Kasulatan. O Diyos, nagkamali ako nang husto. Napakabulag ko! Nais kong magtapat at magsisi sa Iyo, ayaw ko nang tahakin pa ang landas ng mga Pariseo, at handa akong sumunod sa mga yapak ng Iyong gawain.” Pagkatapos manalangin, nakaramdam ang puso ko nang labis na kaliwanagan at kapanatagan. Para bang naging ibang tao ako.

Sa mga sumunod na araw, sa pamamagitan ng pagtitipon at pakikipagbahaginan ng mga salita ng Diyos kasama ang mga kapatid mula sa Ang Iglesia ng Makapangyarihang Diyos, lahat ng kalituhan sa aking puso ay nalutas. Lubos kong nakumpirma sa aking puso na ang Makapangyarihang Diyos ang nagbalik na Panginoong Jesus, na matagal ko nang hinihintay. Sobrang napukaw ang puso ko, at gusto kong magmadaling bumalik at ibahagi ang napakagandang balitang ito sa aking mga kapatid. Una akong nagpunta sa bahay ng nanay ko, at napabalik-loob ko ang ilang kapatid. Kalaunan, bumalik ako sa aming lugar at ipinangaral ang ebanghelyo kay Sister Li mula sa aking denominasyon. Tuwang-tuwa si Sister Li nang marinig ito at handang siyasatin ang tunay na daan. Pero hindi inaasahan, ginulo siya at hinila pabalik ng mga katrabaho mula sa Lokal na Simbahan.

Kalaunan, nang malaman ng mga katrabaho mula sa Lokal na Simbahan na tinanggap ko na ang Makapangyarihang Diyos, pinatalsik nila ako. Hindi nila ako nalimitahan at nagpatuloy akong mangaral ng ebanghelyo. Nang makitang hindi nila ako mapigilan, nagsimula silang gumamit ng mga mas malumanay na taktika. Nagsugo sila ng mga tao nang dala-dalawa o tatlu-tatlo sa bahay ko, umiiyak at nagmamakaawang bumalik ako sa Lokal na Simbahan. Humingi sila ng tawad sa akin, sinasabing hindi nila ako dapat pinatalsik. Naisip ko ang lahat ng taon na ginugol ko kasama sila sa pangangaral ng ebanghelyo, sa pagsuporta sa aking mga kapatid, at sa pagdalo sa mga pagtitipon ng mga katrabaho nang magkakasama. Lahat ng alaalang ito ay paulit-ulit na naglalaro sa aking isipan na parang isang pelikula. Talagang nabagabag ako, kaya nanalangin ako sa Diyos: “O Diyos, ano ang dapat kong gawin? Mayroon pa rin akong natitirang damdamin para sa kanila at hindi ko ito mabitiwan, pero alam ko ring nagbalik Ka na para gawin ang gawain ng paghatol at paglilinis, at na kung babalik ako sa relihiyon kasama sila, ipagkakanulo Kita. Ayaw kong sayangin ang Iyong pagliligtas. Hindi ako maaaring maging isang taong walang konsensiya.” Pagkatapos manalangin, bigla kong naalala ang mga salita ng Diyos na binasa sa akin ng aking brother: “Ang bawat hakbang ng gawaing ginagawa ng Diyos sa mga tao sa panlabas ay mukhang pakikipag-ugnayan sa pagitan ng mga tao, na para bang mula sa pagsasaayos ng tao, o mula sa panggugulo ng tao. Ngunit sa likod ng bawat hakbang ng gawain, at lahat ng nangyayari, ay isang pustahan na ginawa ni Satanas sa harap ng Diyos, at hinihingi nito sa mga tao na manindigan sa kanilang patotoo para sa Diyos. Gaya nang si Job ay sinubok, halimbawa: Sa likod ng mga eksena, nakikipagpustahan si Satanas sa Diyos, at ang nangyari kay Job ay mga gawa ng mga tao, at ang panggugulo ng mga tao. Sa likod ng bawat hakbang ng gawaing ginagawa ng Diyos sa inyo ay ang pakikipagpustahan ni Satanas sa Diyos—sa likod nito ay isang labanan” (Ang Salita, Vol. I. Ang Pagpapakita at Gawain ng Diyos. Ang Pagmamahal Lamang sa Diyos ang Tunay na Pananalig sa Diyos). Niliwanagan ng mga salita ng Diyos ang puso ko, at sa wakas ay naunawaan ko na ang pagpapadala nila ng mga kapatid para magmakaawa sa akin at magsabi ng mga pambobola para itaas ako ay naglalaman ng mga pakana ni Satanas. Sinusubukan nilang gamitin ang malumanay na taktikang ito para ilihis ako, para ipagkanulo ko ang Makapangyarihang Diyos. Hindi ako maaaring matangay ng kanilang mga panlalansi. Nang makita nilang hindi nila ako mahikayat, umalis sila. Pero sa aking pagkagulat, makalipas ang sampung araw, dinala ni Brother Zhang ang mahigit sampung katrabaho sa bahay ko para guluhin ako. Naisip ko sa sarili ko, “Nagbalik na ngayon ang Panginoon, at bilang mga namumuno sa Lokal na Simbahan, hindi lang sila tumatangging tanggapin ito, kundi nagpapakalat pa sila ng mga kuru-kuro at mga maling kaisipan para iligaw kami, at kinokondena nila ang gawain ng Diyos sa mga huling araw. Ipinangaral ko ang ebanghelyo ng gawain ng Diyos sa mga huling araw sa aking mga kapatid, at lahat ay handang maghanap at magsiyasat. Pero pagkaalis na pagkaalis ko, dumating sila at hinila ang mga ito pabalik. Mga mananampalataya ba talaga sila sa Panginoon?” Naisip ko ang mga salita ng Panginoong Jesus, na kinokondena at isinusumpa ang mga Pariseo: “Sa aba ninyo, mga eskriba at mga Pariseo, mga mapagpaimbabaw! Sapagkat sinasarhan ninyo ang kaharian ng langit laban sa mga tao: sapagkat kayo ay hindi na nagsisipasok, at ang nagsisipasok man ay ayaw ninyong bayaang mangakapasok” (Mateo 23:13). “Sa aba ninyo, mga eskriba at mga Pariseo, mga mapagpaimbabaw! Sapagkat inyong nililibot ang dagat at ang lupa sa paghanap ng isa ninyong mapagbabalik-loob; at kung siya ay magkagayon na, ay inyong ginagawa siyang makaibayo pang anak ng impiyerno kaysa sa inyong sarili” (Mateo 23:15). Hindi ba’t ang mga kilos ni Brother Zhang at ng iba pa ay tulad din ng sa mga mapagpaimbabaw na Pariseo? Sa nakalipas, nang makita ng mga Pariseo na nagpahayag ang Panginoong Jesus ng napakaraming katotohanan, at gumawa ng napakaraming himala, hindi sila naghanap kundi sa halip ay nilabanan at kinondena ang Panginoong Jesus. Nagbigay pa nga sila ng huwad na patotoo para iligaw ang mga tao at hadlangan sila sa pagsunod sa Panginoon, at ang kanilang kalikasang diwa ay pagkamuhi sa Diyos at sa katotohanan. Ngayon, nagpahayag ang Makapangyarihang Diyos ng napakaraming katotohanan, at napakaraming tao ang tumanggap at sumunod sa Kanya. Ngunit si Brother Zhang at ang iba pa ay hindi lang tumangging magsiyasat kundi nilabanan at kinondena rin ang Makapangyarihang Diyos, isinara ang simbahan, nagpakalat ng mga walang batayang tsismis at maling kaisipan, para takutin ang mga mananampalataya at hadlangan sila sa pagsisiyasat sa tunay na daan. Hindi sila pumapasok sa kaharian ng langit at pinipigilan din nilang pumasok ang iba. Idinudulot nilang labanan ng iba ang Diyos kasama nila, inaakay sila sa impiyerno. Hindi ba’t sila ay mga Pariseo at mga buhay na demonyo, na humaharang sa iba sa pagpasok sa kaharian ng langit at ginagawa ang mga ito na mga anak ng impiyerno? Nang maisip ko ito, nagawa ko silang makilatis, at malinaw kong nakita ang kanilang lumalaban-sa-Diyos na diwa. Gaano man nila subukang guluhin ako, hindi ako maniniwala sa kanilang mga panlalansi, at determinado akong sundan ang mga yapak ng Kordero.

Ang mga salita ng Diyos ang umakay sa akin para makalaya mula sa pagkaalipin sa mga walang batayang tsismis ng mga lider ng relihiyon, at makilatis ang mga pakana ni Satanas. Pagkatapos noon, aktibo akong sumali sa hanay ng mga nangangaral ng ebanghelyo, at sa pakikipagtulungan sa aking mga kapatid, nakaakay kami ng mahigit tatlumpung tao mula sa Lokal na Simbahan. Dahil nakita ko ang patnubay ng Diyos, lalo pang lumakas ang aking pananalig para sumunod sa Kanya. Salamat sa Makapangyarihang Diyos!


66. Natagpuan Ko ang Aking Tunay na Kinabukasan

Ni Lin Qing, Tsina

Ipinanganak ako sa isang ordinaryong pamilya ng magsasaka. Walang pinag-aralan ang mga magulang ko at kaya lang suportahan ang aming pamilya sa paggawa ng mabigat na trabaho. Gipit na gipit kami. Nasa mga kwarenta anyos na ang mga magulang ko nang ipanganak nila ako, at sa akin nila ibinuhos ang lahat ng kanilang inaasahan. Palagi akong ginagabayan ng mga magulang ko sa pagsasabing, “Wala kaming pinag-aralan, at ginugugol namin ang buhay namin sa pagtatrabaho sa labas. Nahihirapan kami buong buhay namin pero walang anumang kinabukasan. Kailangan mong mag-aral nang mabuti para makahanap ka ng magandang trabaho sa hinaharap, para makaupo ka sa isang opisina nang hindi naaarawan o nahahanginan, nang walang alalahanin tungkol sa pagkain at damit. Magagawa rin naming magtamasa sa sinag ng iyong tagumpay.” Madalas din kaming turuan ng mga guro namin na “Kayang baguhin ng kaalaman ang iyong kapalaran” at “Kailangang tiisin ng isang tao ang pinakamatinding hirap para maging pinakadakila sa mga tao.” Lumaki akong hinubog ng mga kasabihang ito. Sa partikular, kapag nakakakita ako ng mga taong nagkamit ng akademikong tagumpay at kasikatan, na hinahangaan saanman sila magpunta, at tumatamasa ng malaking katanyagan, lalo pa akong nakumbinsi na ang kaalaman ay hahantong sa magandang kinabukasan kung saan magagawa kong magtamasa ng mas magandang materyal na buhay at mahangaan. Lihim akong nagpasya sa puso ko na siguradong papasok ako sa isang mahusay na unibersidad at hahanap ng isang disenteng trabaho sa hinaharap. Sa ganoong paraan, tutulungan ko ang mga magulang ko na magkaroon ng magandang buhay at mapahanga sa aming pamilya ang mga kamag-anak at kapitbahay.

Noong nasa eskuwelahan ako, itinuon ko ang lahat ng oras at lakas ko sa pag-aaral: Habang ang iba ay nagsasaya tuwing bakasyon, ako ay nagbabasa ng mga libro at gumagawa ng takdang-aralin. Ang huling taon ko sa high school ang pinakaabalang oras para sa akin, at inilaan ko ang lahat ng lakas ko sa paghahanda para sa pagsusulit para makapasok sa unibersidad. Gayumpaman, hindi maganda ang mga resulta ko sa pagsusulit para makapasok sa unibersidad, at talagang nadismaya ako. Hindi ko maaaring hayaan ang aking buhay na bumagsak gayong nagsisimula pa lang ito. Walang pera at impluwensiya ang pamilya ko, kaya kung gusto kong magkaroon ng magandang buhay at igalang sa hinaharap, ang tanging paraan ko lang ay makapasok sa isang mahusay na unibersidad. Kaya, nagpasya akong ulitin ang taon. Pagkatapos, nag-aral ako nang mas matindi kaysa sa dati. Kahit hindi ako kasingtalino ng mga kaklase kong likas na matalino, kailangan kong maging mas determinado kaysa sa kanila. Madalas kong gamitin ang mga kasabihang “Kailangang maunang lumipad ang mabagal na ibon” at “Ginagantimpalaan ng langit ang masisipag” para hikayatin ang sarili ko. Para makatipid sa oras, hindi ako umuuwi tuwing Sabado’t Linggo at nananatili ako sa eskuwelahan para mag-aral. Sa tuwing may oras ako, sinasagutan ko ang mahihirap na mga halimbawang tanong. Minsan, kung hindi ko matapos ang mga ito sa araw, dinadala ko ang mga iyon pabalik sa dormitoryo at itinutuloy ang paggawa sa mga ito sa ilalim ng kumot gamit ang flashlight. Kahit na lumala ang panlalabo ng paningin ko, wala akong pakialam. Ang puso ko ay balisa araw-araw, takot na hindi ako makapasa sa pagsusulit at mawala ang pagkakataon kong baguhin ang aking kapalaran. Noong 2014, nakapasok ako sa unibersidad at napili ko ang kursong gusto ko. Noong sandaling iyon, napuno ako ng pag-asa para sa aking hinaharap, at naramdaman kong hindi nasayang ang mga pagsisikap ko sa pagkakataong ito. Kung magpapatuloy akong mag-aral nang mabuti at makahanap ng disenteng trabaho pagkatapos ng kolehiyo, tiyak na pupurihin ako ng mga nakatatanda sa akin sa pagkakaroon ko ng magandang kinabukasan.

Noong taon na nagsimula ako sa unibersidad, ipinangaral sa akin ng tiyahin ko ang ebanghelyo ng Makapangyarihang Diyos sa mga huling araw, at nagsimula akong mamuhay ng buhay iglesia. Sa pamamagitan ng mga pagtitipon, naunawaan ko na ang langit at lupa at lahat ng bagay ay nilikha ng Diyos, at ang Diyos ang may kataas-taasang kapangyarihan at namamahala sa lahat. Matapos gawing tiwali ni Satanas ang mga tao, lalo silang naging buktot at nalugmok, at para iligtas ang sangkatauhan, nagsasagawa ang Diyos ng tatlong yugto ng gawain. Sa mga huling araw, personal din Siyang nagkatawang-tao para magpahayag ng mga salita para hatulan at linisin ang mga tao, inililigtas ang mga tao mula sa pagkaalipin sa kasalanan, at dinadala sila sa isang napakagandang hantungan. Naisip ko kung paanong sa milyun-milyong tao, isa ako sa mga pinalad na makarinig sa tinig ng Diyos at tumanggap sa pagliligtas ng Diyos. Napakalaking karangalan at kasabikan ang naramdaman ko. Ito ang pinakadakilang pagpapala sa buhay ko! Sa mga pagtitipon, sinasabi ko sa mga sister ko ang tungkol sa mga bagay na nangyayari sa akin sa unibersidad, at nagbabahagi sila sa akin tungkol sa mga salita ng Diyos kaugnay sa mga problema ko. Minsan, isinasama rin nila ako para diligan ang mga baguhan. Pakiramdam ko ay lalo akong napalaya at malaya kapag nakikipagtipon ako kasama ang aking mga kapatid, at sobrang panatag ang puso ko.

Kalaunan, narinig kong nagsimula nang gumawa ng mga tungkulin nang full-time si Sister Muchen pagkatapos niyang makapagtapos sa unibersidad. Nagulat ako noon, at naisip ko, “Bagama’t napakabata pa ng kapatid, napakatindi ng determinasyon niyang gugulin ang sarili para sa Diyos. Wala akong ganoong determinasyon. Kung gagawin ko ang aking tungkulin nang full-time, at wala akong magandang trabaho sa hinaharap, hindi kaya sasabihin ng mga kamag-anak at kaibigan ko na wala akong narating? Dapat akong manampalataya sa Diyos at mag-aral sa unibersidad sa parehong pagkakataon. Hindi lang ako makakahanap ng magandang trabaho, kundi matatanggap ko rin ang mga pagpapala ng Diyos. Sabay kong matatamasa ang mga pakinabang ng magkaibang sitwasyon.” Gayumpaman, nakita ko na hindi pa matagal na nananampalataya sa Diyos ang kapatid ko pero napakabilis ng kanyang pag-unlad, at nagagawa niyang makipagbahaginan at tumulong sa amin sa anuman sa aming mga paghihirap. Sa partikular, nang marinig ko siyang magbahagi kung paanong, noong dumating ang mga pulis para arestuhin siya sa panahon ng isang pagtitipon, umasa siya sa Diyos at nakita ang kamangha-manghang proteksyon ng Diyos, nakaramdam ako ng paghanga at pagkainggit mula sa kaibuturan ng puso ko. Nagsimula akong magnilay-nilay, iniisip na, “Araw-araw na ginagawa ng aking sister ang kanyang mga tungkulin sa iglesia at maraming katotohanan ang nauunawaan niya. Napakabilis ng paglago ng kanyang buhay! Nag-aaral ako at dumadalo sa mga pagtitipon nang sabay, at hindi ako makapagsalita tungkol sa anumang mga karanasan. Mukhang kung gusto kong umunlad sa buhay, kailangan kong gumawa ng mas maraming tungkulin. Pero, kung gagawin ko ang mga tungkulin nang full-time tulad ng ginagawa ng aking sister, wala na akong lakas para mag-aral. Nag-aral ako nang mabuti sa loob ng napakaraming taon para lang makahanap ng magandang trabaho pagkatapos ng kolehiyo, walang alalahanin sa pagkain at damit, matulungan ang mga magulang ko na magkaroon ng magandang buhay sa hinaharap, at maging kagalang-galang din at may katanyagan sa paningin ng mga kamag-anak ko. Kung pipiliin kong ilaan ang lahat ng oras ko sa paggawa ng aking tungkulin, habang lahat ng kaklase ko ay makakahanap ng magagandang trabaho pagkagradweyt nila, ako lang ang magiging pangkaraniwan, na walang disenteng trabaho. Ano na lang ang iisipin sa akin ng mga kamag-anak at kaibigan ko?” Nang maisip ko ito, ayaw ko nang gawin ang aking tungkulin nang full-time.

Isang buwan bago ang bakasyon, tinanong ako ng isang sister, “Malapit na ang bakasyon. Ano ang mga susunod mong plano? Handa ka bang magsanay at gawin ang iyong tungkulin?” Noong una, tuwang-tuwa akong marinig ito. Kakaunti lang ang nauunawaan kong katotohanan, kaya perpektong pagkakataon ito para magsanay sa paggawa ng tungkulin at magtamo ng katotohanan. Pero pagkatapos ay naisip ko, “Sa sandaling nagsimula na akong gumawa ng tungkulin ko, kung tatalikuran ko ito kapag nagsimula na ulit ang klase, hindi iyon alinsunod sa layunin ng Diyos. Pero kung ipagpapatuloy ko ang paggawa ng tungkulin pagkatapos magsimula ang klase, tiyak na maaapektuhan ang pag-aaral ko. Kung malaman ng mga kasama ko sa kwarto na nananampalataya ako sa Diyos at iulat ito sa guro, baka mapatalsik ako, at wala na talaga akong magiging kinabukasan. Paano ko masusuklian ang mga magulang ko? Kung hindi ako magiging kasingmatagumpay ng iba, ano na lang ang iisipin sa akin ng mga kamag-anak ko? Paano ako dapat pumili?” Habang pauwi, gulung-gulo ang puso ko. Sa isang banda ay ang pangarap kong makapasok sa unibersidad na masigasig kong hinahangad sa loob ng maraming taon; sa kabila naman, ang paggawa ng aking tungkulin bilang isang nilikha. Ayaw kong mawala ang alinman. Noong mga panahong iyon, nakaramdam ng sobrang bigat ang puso ko, at hindi ko alam kung paano pumili. Nang mapagtanto kong mali ang kalagayan ko, tahimik akong nagdasal sa Diyos, “O Diyos, alam kong makabuluhan ang paggawa ng aking tungkulin, at gusto kong gawin ang tungkulin ko. Pero napakaliit ng tayog ko, at nag-aalala ako na kung gagawin ko ang aking tungkulin, maaapektuhan ang pag-aaral ko. Pakiramdam ko ay mahina ako sa loob, pero ayaw kong maiwala ang pagkakataong ito. O Diyos, nawa ay akayin Mo akong maunawaan ang Iyong layunin.”

Noong gabing iyon, pabiling-biling ako sa kama, hindi makatulog. Binuksan ko ang aking telepono at narinig ko ang isang himno ng mga salita ng Diyos na may pamagat na “Dapat Mong Ituring ang Pananampalataya sa Diyos Bilang Isang Malaking Usapin”:

1  Kung gusto mong manampalataya sa Diyos, at gusto mong makamit ang Diyos at makamit ang Kanyang kasiyahan, kung gayon ay dapat kang magtiis ng kaunting paghihirap at magsikap nang kaunti, kung hindi ay hindi mo makakamit ang mga bagay na ito. Bagama’t nakinig na kayo sa maraming sermon, ang pakikinig lamang ay hindi nangangahulugang ang mga iyon ay sa iyo na; dapat mong namnamin ang mga iyon at gawing isang bagay na pag-aari mo. Dapat mong iangkop ang mga iyon sa iyong buhay at dalhin ang mga ito sa iyong pag-iral, hinahayaang gabayan ng mga salita at sermong ito ang direksiyon ng iyong pamumuhay, upang punuin ang iyong buhay ng halaga ng pag-iral at ng kabuluhan ng pagiging buhay. Sa ganitong paraan, magiging sulit para sa iyo na makinig sa mga salitang ito.

2  Kung ang mga salitang Aking sinasabi ay hindi nagdudulot ng kritikal na punto ng pagbabago sa iyong pang-araw-araw na buhay o hindi nagdaragdag ng halaga ng pag-iral sa iyong buhay, kung gayon ay walang saysay ang pakikinig mo sa mga iyon. Dapat mong ituring ang pananampalataya sa Diyos bilang isang pangunahing usapin sa iyong buhay, mas mahalaga kaysa sa pagkain, pananamit, o anupaman—sa ganitong paraan, aani ka ng mga resulta. Kung nananampalataya ka lamang sa iyong libreng oras, at hindi mo inilalaan ang iyong sarili sa pananampalataya, at palaging magulo ang isip mo, kung gayon ay wala kang matatamo.

—Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi X

Habang nakikinig ako sa himno ng mga salita ng Diyos, labis akong naantig na wala akong magawa kundi ang maluha. Naramdaman kong parang nasa tabi ko lang ang Diyos, dinirinig ang mga panalangin ko, at ginagamit ang Kanyang mga salita para gabayan at pasiglahin ako. Naunawaan ko na ang pananampalataya sa Diyos ang pinakamahalagang bagay sa buhay, mas mahalaga kaysa sa pagkain, pananamit, at kasiyahan, at mas mahalaga kaysa sa anumang kasikatan, pakinabang, o kinabukasan na maaaring mayroon ako. Lahat ng bagay na ukol sa laman ay pansamantala lamang. Sa pamamagitan lamang ng paghahangad sa katotohanan at pagtatamo ng pagbabago sa disposisyon maaaring maligtas at manatiling buhay ang isang tao. Ang paggawa ng ating tungkulin ang daan para makamit natin ang katotohanan at makapasok tayo sa katotohanang realidad. Sa paggawa ng ating mga tungkulin, makakatagpo tayo ng iba’t ibang paghihirap at problema, at magbubunyag ng iba’t ibang tiwaling disposisyon. Gayumpaman, ito rin ang nag-uudyok sa atin na lalong hanapin ang katotohanan para lutasin ang sarili nating katiwalian. Kung dumadalo lang ako sa mga pagtitipon sa libreng oras ko, at hindi gumagawa ng tungkulin, sa halip ay ginugugol ang halos lahat ng oras ko sa pag-aaral, mas kaunting bagay ang mararanasan ko at mas bihira kong hahanapin ang katotohanan para lutasin ang mga sarili kong problema. Mauunawaan ko lang ang ilang mababaw na salita at doktrina, at hindi ako makakapasok sa realidad. Ginagawa nitong napakahirap ang maligtas. Malaki ang pagkakaiba namin ni Muchen. Hindi pa matagal na nananampalataya si Muchen sa Diyos, pero marami na siyang naranasang bagay sa paggawa ng kanyang tungkulin, at lalo pa niyang hinanap ang katotohanan. Kapag nagbabahagi tungkol sa mga salita ng Diyos sa mga pagtitipon, nagagawa niyang iugnay ang sarili niyang mga karanasan, at nagsasalita siya sa isang praktikal na paraan. Sa pamamagitan ng kanyang mga karanasan, nakita niya ang mga gawa ng Diyos, mas lumaki ang kanyang pananalig sa Diyos, at mas naudyukan siya sa paggawa ng kanyang tungkulin. Sa kabilang banda, itinuring kong libangan sa libreng oras ang pananampalataya sa Diyos, para hindi makaabala sa pag-aaral ko. Kontento na ako sa pagdalo sa mga pagtitipon, at hindi ko inisip na gawin ang tungkulin ng isang nilikha. Kung magpapatuloy akong manampalataya sa ganitong magulong paraan, at mapapalampas ko ang kritikal na panahon para hangarin ang katotohanan, at sa huli ay mabibigo akong matamo ang katotohanan, hindi ba’t kung gayon ay ititiwalag ako? Sa wakas ay nagsimula na ang bakasyon ko. Hindi ko puwedeng palampasin ang pagkakataong ito na gawin ang aking tungkulin at tamuhin ang katotohanan, kaya sinabi ko sa sister ko na handa akong magsanay sa paggawa ng isang tungkulin.

Noong bakasyon, magkasama kaming nag-host ng mga pagtitipon ng grupo. Kapag nagtitipon kami, nagbubukas ang lahat at nakikipag-usap sa isa’t isa nang simple, at nakaramdam ako ng partikular na paglaya at kalayaan sa puso ko. Nagbalik-tanaw ako sa mga kaklase ko na kumakain, umiinom at nagsasaya buong araw sa unibersidad, gumon sa mga laro sa telepono, nakikipag-date, at namumuhay nang masama at bulok na buhay. Katulad lang din nila ako dati. Sa tuwing may libreng oras ako, naglalaro ako sa aking telepono o nanonood ng mga serye sa TV, nang walang anumang wasto sa aking puso. Ngunit sa pamamagitan ng mga pagtitipon, at pagkain at pag-inom ng mga salita ng Diyos, napagtanto ko na lalamunin lamang ng masasamang kalakarang ito ang aking puso at ilalayo ito sa Diyos, at ganap na wala silang anumang pakinabang sa buhay ko. Unti-unti, nagkaroon ako ng determinasyon na lumayo sa masasamang kalakarang ito, at nagawa kong patahimikin ang puso ko sa harap ng Diyos, kumakain at umiinom ng Kanyang mga salita at gumagawa ng aking tungkulin. Hindi ko na sinasayang ang mga araw ko nang walang kabuluhan. Napagtanto ko na sa pamamagitan lamang ng pananampalataya sa Diyos, paghahangad sa katotohanan, at paggawa ng aking tungkulin ako makakalayo sa masasamang kalakarang ito at makakapamuhay nang may halaga at kabuluhan.

Habang papalapit na ang simula ng semestre, medyo nag-alinlangan ako. Dapat ko bang isuko ang pag-aaral ko at gawin ang mga tungkulin ko nang full-time? Kaya sumangguni ako kay Muchen, sinasabing, “Sa panahong ito, naramdaman ko na mas marami akong nakakamit na katotohanan sa paggawa ng aking tungkulin. Gusto ko ring lalong kumain at uminom ng mga salita ng Diyos at tuparin ang aking tungkulin. Pero kapag naiisip kong hindi ako magkakaroon ng magandang trabaho at walang hahanga sa akin sa hinaharap, at hindi ko masusuklian nang mas maayos ang mga magulang ko, nawawalan ako ng determinasyong bitiwan ang pag-aaral ko.” Nagbahagi sa akin ang aking sister tungkol sa kanyang karanasan at nakatagpo ng mga kaugnay na salita ng Diyos para tulungan ako. Sabi ng Makapangyarihang Diyos: “Sa proseso ng pagkuha ng mga tao ng kaalaman, sa pamamagitan ng paggamit ng lahat ng uri ng pamamaraan, maging ito man ay pagkukuwento, simpleng pagbibigay sa kanila ng ilang kaalaman, o pagpapahintulot sa kanila na tugunan ang kanilang mga pagnanais o adhikain, patungo sa anong daan ba talaga nais akayin ni Satanas ang mga tao? Iniisip ng mga tao na walang mali sa pagkatuto ng kaalaman, na ito ay ganap na likas at may katwiran. Upang ilagay ito sa paraang nakakaakit pakinggan, ang magtatag ng matatayog na adhikain o ang magkaroon ng mga ambisyon ay pagkakaroon ng mga motibasyon, at ito dapat ang tamang landas sa buhay. Kung maisasakatuparan ng isang tao ang sarili niyang mga adhikain, o makapagtatatag ng isang matagumpay na propesyon sa kanyang buhay, hindi ba’t mas maluwalhati iyon na pamumuhay? Sa ganitong paraan, hindi lamang mapararangalan ng isang tao ang sariling mga ninuno kundi magkakaroon din siya ng pagkakataon na mag-iwan ng bakas para sa darating na mga henerasyon—hindi ba’t mabuting bagay ito? Ito ay isang mabuting bagay sa mga mata ng mga taong makamundo, at sa kanila ay dapat itong maging angkop at positibo. Si Satanas ba, gayumpaman, nang may mga masasamang motibo, ay umaakay sa mga tao patungo sa gayong daan at pagkatapos ay ganoon na lamang? Siyempre hindi. Sa katunayan, gaano man kaengrande ang mga adhikain ng tao, gaano man kamakatotohanan ang mga pagnanais ng tao o gaano man maaaring kaangkop ang mga ito, ang lahat ng gustong matamo ng tao, ang lahat ng hinahanap ng tao, ay hindi mapaghihiwalay na nauugnay sa dalawang salita. Ang dalawang salitang ito ay lubhang mahalaga sa bawat tao sa buong buhay nila, at ang mga ito ay mga bagay na binabalak na ikintal ni Satanas sa tao. Ano ang dalawang salitang ito? Ang mga ito ay ‘kasikatan’ at ‘pakinabang.’ Gumagamit si Satanas ng isang napakabanayad na paraan, isang paraan na lubos na naaayon sa mga kuru-kuro ng mga tao, at na hindi masyadong agresibo, para magdulot sa mga tao na tanggapin nila nang hindi nila namamalayan ang mga paraan at batas nito ng pananatiling buhay, makagawa ng mga layon sa buhay at direksyon sa buhay, at magtaglay ng mga adhikain sa buhay. Gaano man tila katayog pakinggan ang mga paglalarawan ng mga tao sa kanilang mga adhikain sa buhay, ang mga adhikain na ito ay palaging umiikot lamang sa kasikatan at pakinabang. Ang lahat ng hinahabol ng sinumang dakila o sikat na tao—o, sa katunayan, ng sinumang tao—sa buong buhay niya ay nauugnay lang sa dalawang salitang ito: ‘kasikatan’ at ‘pakinabang.’ Iniisip ng mga tao na sa sandaling magkaroon sila ng kasikatan at pakinabang, may kapital sila para magtamasa ng mataas na katayuan at malaking kayamanan, at upang magsaya sa buhay. Iniisip nila na sa sandaling mayroon na silang kasikatan at pakinabang, may kapital na sila para maghangad ng kasiyahan at makibahagi sa walang-pakundangang pagtatamasa ng laman. Alang-alang sa kasikatan at pakinabang na ito na ninanais nila, ang mga tao ay masaya at di-namamalayang ibinibigay kay Satanas ang kanilang mga katawan, puso, at maging ang lahat ng mayroon sila, kasama na ang kanilang kinabukasan at kapalaran. Ginagawa nila ito nang walang reserbasyon, ni wala ni isang sandali ng pagdududa, at hindi kailanman nalalaman na bawiin ang lahat ng minsang mayroon sila. Mapapanatili ba ng mga tao ang anumang kontrol sa kanilang mga sarili sa sandaling isuko na nila ang kanilang sarili kay Satanas at maging tapat dito sa ganitong paraan? Tiyak na hindi. Sila ay ganap at lubos na kontrolado ni Satanas. Sila ay ganap at lubos na nalugmok sa putikang ito, at hindi magawang mapalaya ang kanilang mga sarili. Kapag ang isang tao ay nasadlak sa kasikatan at pakinabang, hindi na nila hinahanap ang kung ano ang maliwanag, ang makatarungan, o ang mga bagay na iyon na maganda at mabuti. Ito ay dahil masyadong malakas ang pang-aakit sa mga tao ng kasikatan at pakinabang, at ang mga ito ay mga bagay na puwedeng hangarin ng mga tao nang walang katapusan sa buong buhay nila at maging sa magpasawalang hanggan. Hindi ba’t ito ang aktuwal na sitwasyon?” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi VI). Mula sa mga salita ng Diyos, napagtanto ko na ginagamit ni Satanas ang kasikatan at pakinabang bilang pain para hikayatin ang mga tao na magsikap na matuto ng kaalaman at hangarin na mangibabaw sa karamihan, ituring ang kasikatan at pakinabang bilang kanilang layon sa buhay, itanggi ang kataas-taasang kapangyarihan ng Diyos, at hindi namamalayan na lumayo sa pangangalaga at proteksyon ng Lumikha kaya nabubuhay sila sa bitag ni Satanas at sa huli ay nilalamon nito. Lubha akong napinsala ni Satanas. Mula pagkabata, tinuruan ako sa bahay at sa eskwelahan na “Kayang baguhin ng kaalaman ang iyong kapalaran” at “Kailangang tiisin ng isang tao ang pinakamatinding hirap para maging pinakadakila sa mga tao.” Naniwala ako na ang tagumpay sa pag-aaral ay makapagdudulot sa iyo na mamukod-tangi, magbigay karangalan sa iyong pamilya, at mahangaan ng iba. Nakita ko kung paanong walang pinag-aralan ang mga magulang ko at sa pamamagitan lamang ng mabibigat na pisikal na trabaho nila naitataguyod ang pamilya. Bukod sa nakakapagod ito, wala ring tumitingala sa kanila. Naramdaman kong walang halaga ang mamuhay nang ganito, at na sa pamamagitan ng pagkakaroon ng akademikong kaalaman at pagkakaroon ng disenteng trabaho sa hinaharap ay saka ko lang mababago ang aking buhay at mapapahanga ang aking mga kamag-anak at kaibigan. Para makamit ang aking mga adhikain, nag-aral ako nang walang tigil, at nang hindi naging maganda ang resulta ng una kong pagsusulit sa unibersidad, pinili kong ulitin ang taon at lalo pang nagsikap kaysa dati. Kahit patay na ang mga ilaw sa dormitoryo, gumagamit pa rin ako ng flashlight para magbasa ng mga materyales sa pag-aaral sa ilalim ng kumot. Kahit na lumala ang panlalabo ng paningin ko, wala akong pakialam. Alang-alang sa isang piraso ng papel na may magagandang grado rito, palagi akong nag-aalala at balisa. Habang papalapit ang pagsusulit sa unibersidad, palagi akong tensyonado, palaging balisa, takot na bumagsak sa pagsusulit at mawala ang nag-iisa kong “salbabida.” Nalito rin ako at nasaktan, pero wala akong lakas para makatakas. Wala akong nagawa kundi sumunod sa mga kalakarang ito. Ngayon, naunawaan ko na ginagamit ni Satanas ang kasikatan at pakinabang para iligaw ang mga tao, na nagiging dahilan para lalong lumayo ang kanilang mga puso sa Diyos. Naisip ko kung paano ipinangaral sa akin ng kamag-anak ko ang ebanghelyo pagkatapos kong makapasok sa unibersidad. Sapat akong mapalad na matanggap ang pagliligtas ng Diyos at marinig ang Kanyang tinig, pero hindi ko pinahalagahan ang pagkakataong ito. Itinuring ko ang paghahangad ng magandang kinabukasan bilang pangunahing priyoridad ko, at ginusto ko lang na manampalataya sa Diyos sa aking libreng oras, basta’t hindi nito naaapektuhan ang aking pag-aaral. Napagtanto ko na ang kasikatan at pakinabang ang pinakamalaking hadlang sa pagsasagawa ko ng katotohanan at paggawa ng aking tungkulin. Ngayon ay narinig ko na ang tinig ng Diyos, pero hindi ko kayang hangarin ang katotohanan at gawin ang aking tungkulin, sa halip ay namumuhay ayon sa mga satanikong tuntunin ng pananatiling buhay at pinahahalagahan ang kasikatan at pakinabang nang higit sa katotohanan at buhay. Talagang hindi ko na makilala ang tama sa mali! Kahit na makapagtapos ako na may diploma at makahanap ng magandang trabaho, kung hindi ko natamo ang katotohanan at buhay, sa huli ay ititiwalag ako ng Diyos. Dati, palagi kong iniisip na ang pag-aaral sa unibersidad habang nananampalataya sa Diyos ay maaaring maghatid sa akin ng kasikatan at pakinabang pati na rin ng mga pagpapala ng Diyos. Mapangaraping pag-iisip ko lang ito at talagang hindi alinsunod sa katotohanan. Sabi ng Diyos: “Kung nananampalataya ka lamang sa iyong libreng oras, at hindi mo inilalaan ang iyong sarili sa pananampalataya, at palaging magulo ang isip mo, kung gayon ay wala kang matatamo” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi X). Sinabi rin ng Panginoong Jesus: “Sinuman sa inyo na hindi tumatalikod sa lahat niyang tinatangkilik, ay di maaaring maging alagad Ko” (Lucas 14:33). Naunawaan ko na para sumunod sa Diyos, kailangan mong magkaroon ng isang dedikadong puso, at hindi malimitahan o magapos ng pamilya, laman, pera, kasikatan, o pakinabang. Dapat mong ilaan ang buong puso at isipan mo sa iyong tungkulin, pagtuunan ang paghahangad at pagsasagawa sa katotohanan, at sa huli ay matamo ang isang pagbabago sa disposisyon at maligtas ng Diyos. Tungkol naman sa mga disipulo ng Panginoong Jesus sa Kapanahunan ng Biyaya, ang ilan sa kanila ay tumalikod sa katayuan at kayamanan, at ang ilan ay tumalikod sa kanilang mga pamilya para buong pusong sumunod sa Panginoong Jesus, naglalakbay sa lahat ng dako para ipangaral ang ebanghelyo at magpatotoo sa Panginoon. Ang mga ito ay mga makabuluhang buhay, karapat-dapat na tularan. Bukod pa rito, iniisip ko dati na ang pagkakaroon ng akademikong kaalaman ay hahantong sa isang magandang trabaho, na magbibigay-daan para mamuhay ako nang walang alalahanin tungkol sa pagkain at damit, at hangaan ng aking mga kamag-anak at kaibigan; inakala kong kasikatan at pakinabang lang ang makapagbibigay ng kaligayahan. Pero sa pag-iisip tungkol dito, bagama’t maraming intelektuwal at mga taong mayaman at makapangyarihan ang mukhang magara at maganda sa panlabas, at nagtatamasa ng katanyagan saanman sila magpunta, hindi sila nananampalataya sa Diyos at hindi nauunawaan ang katotohanan. Nabubuhay sila sa bitag ni Satanas, nag-aagawan sa kasikatan at pakinabang, at naglalabanan nang parehong hayagan at patago. Para makamit ang katayuan at reputasyon, ikinokompromiso nila ang kanilang kalusugan at ipinagbibili ang sarili nilang integridad at dignidad. Hindi masaya ang kanilang buhay. Kung mawawala sa isang tao ang pangangalaga at proteksyon ng Diyos, at wala ang pagpapala o pagliligtas ng Diyos, anong kaligayahan ang mayroon para banggitin? Gaano mang kaalaman ang mayroon sila, gaano mang paghanga ang natatanggap nila mula sa iba, o gaano man karangya ang kanilang mga materyal na tinatamasa, sa huli ay mahuhulog sila sa mga kalamidad, masasadlak sa perdisyon, at mawawasak. Hindi ito isang tunay na kinabukasan. Ngayon, ito ang mga huling araw. Wawakasan ng Diyos ang kapanahunang ito at gagawin ang Kanyang gawain ng paggagantimpala sa mabuti at pagpaparusa sa masama. Sa pamamagitan lamang ng paghahangad sa katotohanan at pagtatamo ng pagbabago sa disposisyon ka maliligtas at mananatiling buhay, at aakayin ng Diyos tungo sa susunod na kapanahunan. Ito ang tunay na kinabukasan.

Kalaunan, nabasa ko ang tungkol sa karanasan ni Pedro, na nagbigay sa akin ng ilang inspirasyon at motibasyon. Sabi ng Makapangyarihang Diyos: “Isinilang si Pedro sa gayong kanais-nais na mga kalagayang panlipunan—malinaw na ito ang kanyang magandang kapalaran. Dahil matalino at alisto ang isip, madali niyang naaarok ang mga bagong ideya. Pagkatapos simulan ang kanyang pag-aaral, nakakagawa siya ng mga hinuha mula sa kanyang natututuhan, hindi nahihirapan dito kahit kaunti. Ipinagmalaki ng kanyang mga magulang na magkaroon ng gayong matalino at alistong anak, kaya ginawa nila ang lahat ng kanilang makakaya para suportahan ang kanyang pag-aaral, umaasang mamumukod-tangi siya at makakakuha ng opisyal na posisyon sa lipunan. Hindi niya namamalayan, naging interesado si Pedro sa Diyos. Kaya, sa edad na labing-apat, noong siya ay nasa high school, nakaramdam siya ng malalim na pagtutol sa sinaunang kulturang Griyego na kanyang pinag-aaralan; sa partikular, lalo pa niyang kinasuklaman ang mga kathang-isip na tauhan at gawa-gawang pangyayari sa sinaunang kasaysayan ng Gresya. Mula noon, si Pedro—na kararating pa lang sa kasibulan ng kanyang kabataan—ay nagsimulang magsaliksik tungkol sa buhay ng tao at makisalamuha sa lipunan. Hindi niya sinuklian ang mga paghihirap ng kanyang mga magulang dulot ng pakiramdam ng konsensiya, dahil nakita niya nang malinaw na ang mga tao ay pawang namumuhay sa isang kalagayan ng panlilinlang sa sarili, at namumuhay nang walang kabuluhan, at na sinisira nilang lahat ang sarili nilang buhay alang-alang sa pakikipag-agawan para sa reputasyon at pakinabang. Ang kanyang kabatiran ay may malaking kinalaman sa kapaligirang panlipunan na kanyang ginagalawan. Habang mas maraming taglay na kaalaman ang mga tao, mas nagiging komplikado ang kanilang mga ugnayan sa isa’t isa at ang kanilang mga panloob na mundo, at kaya nararamdaman nilang mas hungkag ang espasyong kanilang ginagalawan. Sa ilalim ng mga sitwasyong ito, ginugol ni Pedro ang kanyang libreng oras sa pagbisita sa iba’t ibang lugar, na karamihan sa mga binisita niya ay mga taong relihiyoso. Tila mayroon siyang malabong pakiramdam sa kanyang puso na marahil ay maaaring linawin ng relihiyon ang iba’t ibang palaisipan sa mundo ng tao, kaya madalas siyang pumunta sa isang sinagoga malapit sa kanyang bahay para dumalo sa mga serbisyo, nang hindi nalalaman ng kanyang mga magulang. Hindi nagtagal, si Pedro, na palaging may mabuting karakter at mahusay sa pag-aaral, ay nagsimulang masuklam sa pagpasok sa paaralan. Sa ilalim ng pangangasiwa ng kanyang mga magulang, labag sa kalooban niyang tinapos ang high school, at pagkatapos, pagkalangoy paahon mula sa karagatan ng kaalaman, huminga siya nang malalim—mula noon, malaya na siya sa lahat ng edukasyon at pagpipigil” (Ang Salita, Vol. I. Ang Pagpapakita at Gawain ng Diyos. Mga Pagbubunyag sa mga Hiwaga ng “Mga Salita ng Diyos Para sa Buong Sansinukob,” Tungkol sa Buhay ni Pedro). Mula sa karanasan ni Pedro, nakita kong inosente ang puso ni Pedro, at mahal niya ang mga positibong bagay; nagsimula siyang mag-isip tungkol sa buhay sa murang edad. Sa pamamagitan ng kanyang mga pakikisalamuha sa lipunan, napagtanto niya na ang mga tao ay nabubuhay para sa kasikatan at pakinabang, at na habang mas maraming kaalaman ang natatamo ng isang tao, mas nagiging komplikado at tiwali ang kanyang isipan. Malinaw din niyang nakita ang kadiliman at kabuktutan ng lipunan, at nakilala na ang paghahangad ng kasikatan, pakinabang at katayuan ay hungkag. Hindi niya sinunod ang mga kahilingan ng kanyang mga magulang na hangaring mamukod-tangi sa karamihan at na makakuha ng kung anong uri ng opisyal na katungkulan sa lipunan. Sa halip, determinado niyang isinuko ang kanyang pag-aaral at sinunod ang landas ng pananalig sa Diyos, at kalaunan ay sumunod sa Panginoong Jesus. Ginugol niya ang kanyang buhay sa paghahangad na maunawaan ang Diyos, hinanap ang layunin ng Diyos sa lahat ng bagay, at naunawaan ang sarili niyang mga pagkukulang at kakapusan sa pamamagitan ng mga salita ng Diyos. Sa huli, nagawa niyang magpasakop sa Diyos hanggang sa kamatayan at mahalin Siya nang sukdulan, nakakamit ang pagsang-ayon ng Diyos. Sa kaibahan, hindi ko matarok ang mga bagay-bagay, at dahil sa paghahangad ko ng kasikatan at pakinabang, ayaw kong gawin ang tungkulin ng isang nilikha, kontento na lang sa pananampalataya sa libreng oras ko. Kung magpapatuloy akong manampalataya nang ganito hanggang sa huli, magiging walang kabuluhan ang lahat! Dapat kong tularan ang halimbawa ni Pedro at bitiwan ang aking personal na kinabukasan at magkusa akong maghangad ng mga positibong bagay. Noong nasa unibersidad ako, nakita ko na ang mga unibersidad sa ilalim ng pamumuno ng Partido Komunista ng Tsina ay mga base para sa edukasyong ateista. Lahat ay naghahangad ng mga bagay na walang kabuluhan at naghahangad ng kasamaan, at walang may pakialam sa mga estudyanteng kumakain, umiinom, nagsasaya o nakikipag-away. Gayumpaman, ang mga taong nananampalataya sa Diyos at lumalakad sa tamang landas ay inuusig. Nagkakalat din ang mga unibersidad ng walang batayang mga tsismis para kondenahin at siraan ang Diyos, idinudulot na lumayo ang mga tao sa Kanya at ipagkanulo Siya. Kung magpapatuloy akong mag-aral sa unibersidad, matatangay lang ako ng masasamang kalakaran, papalayo nang papalayo sa Diyos. Sa huli, mahuhulog ako sa malalaking kalamidad at mawawasak. Tanging ang Diyos lamang ang makapagtuturo sa mga tao ng tamang landas, at sa pag-unawa lang sa katotohanan maaaring mamuhay ang isang tao nang may wangis ng tao. Handa akong piliing gawin ang aking tungkulin at bigyang-kasiyahan ang Diyos.

Gayumpaman, nang talagang magpapasya akong bitiwan ang aking pag-aaral, mayroon pa rin akong ilang alalahanin. Kapag pinili kong gugulin ang lahat ng oras ko sa aking mga tungkulin, hindi ko na magagawang kumita ng pera para alagaan ang aking mga magulang. Labis na nagsikap ang mga magulang ko para palakihin ako at suportahan ang pag-aaral ko, at ngayon ay matanda na sila, hindi na kasingbuti ng dati ang kanilang kalusugan. Kung magkakasakit sila sa hinaharap, hindi ako pahihintulutan ng aking sitwasyon na alagaan sila. Palagi kong mararamdaman na may utang na loob ako sa kanila. Nang malaman ng sister ang kalagayan ko, naghanap siya ng ilang salita ng Diyos para sa akin. Nabasa ko ang mga salita ng Diyos: “Palagi Kong pagiginhawahin ang lahat ng nakakahiwatig ng Aking mga layunin, at hindi Ko papayagang magdusa sila o mapahamak. Ang napakahalagang bagay ngayon ay na makaya mong kumilos nang ayon sa Aking mga layunin. Ang mga gumagawa nito ay siguradong tatanggap ng Aking mga pagpapala at mapapasailalim sa Aking pag-iingat. Sino ang tunay na ganap na makagugugol ng kanilang sarili para sa Akin at makapaghahandog ng lahat-lahat nila para sa Akin? Lahat kayo ay hindi buo ang loob; nagpapaikot-ikot ang inyong mga kaisipan, iniisip ang pamilya, ang mundo sa labas, ang pagkain at damit. Sa kabila ng katotohanang ikaw ay nasa harap Ko, gumagawa ng mga bagay-bagay para sa Akin, sa puso mo ay iniisip mo pa rin ang iyong asawa, mga anak, at mga magulang na nasa bahay. Sila ba ay pag-aari mo? Bakit hindi mo ipinagkakatiwala ang mga ito sa Aking mga kamay? Wala ka bang tiwala sa Akin? O ito ba ay dahil natatakot ka na gagawa Ako ng mga hindi angkop na pagsasaayos para sa iyo?” (Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 59). Ang mga taong taos-pusong gumugugol para sa Diyos ay may katapatan at pagpapasakop sa Kanya; ginagawa nila ang kanilang tungkulin nang hindi isinasaalang-alang ang mga personal na pakinabang at kawalan, at tinutupad ang kanilang mga responsabilidad para makompleto ang atas ng Diyos. Gayumpaman, kapag nahaharap ako sa isang pagpipilian, palagi kong isinasaalang-alang ang sarili kong kinabukasan, ang aking pamilya at ang aking mga magulang. Hindi ko kayang tunay na ipagkatiwala ang lahat ng mayroon ako sa mga kamay ng Diyos. Ang totoo, ang tadhana ng ating mga magulang ay nasa ilalim ng kataas-taasang kapangyarihan ng Diyos: Kung gaano karaming pagdurusa ang kanilang titiisin at kung gaano karaming kaligayahan ang kanilang tatamasahin ay matagal nang paunang inorden ng Diyos. Kung sila ay magkasakit, bilang mga anak, kahit na manatili tayo sa tabi ng ating mga magulang o magbayad para sa kanilang pagpapagamot, hindi tayo maaaring magdusa sa kinalalagyan nila, at wala tayong mababagong anuman. Halimbawa ang tiyuhin ko, na maraming anak. Medyo may kaya ang mga pamilya ng mga pinsan ko, at lubos silang mababait na anak sa tiyuhin ko. Nang magkaroon ng kanser sa baga ang tiyuhin ko, nag-ambagan silang lahat para sa kanyang operasyon at salitan silang nag-alaga sa kanya. Akala nila ay gagaling na siya pagkatapos ng operasyon, pero sa hindi inaasahan, pumanaw siya sa loob lang ng ilang buwan. Hindi nakaririwasa ang pamilya ko, at madalas ay mabibigat na trabaho ang ginagawa ng mga magulang ko. Gayumpaman, maayos pa rin ang kalusugan nila at bihirang magkasakit sa buong taon. Hindi ko nauunawaan ang kataas-taasang kapangyarihan ng Diyos, at napakaliit ng pananalig ko sa Diyos. Mula noon, naging handa akong magpasakop sa mga pamamatnugot at pagsasaayos ng Lumikha, at ipagkatiwala sa Diyos ang lahat ng bagay na may kinalaman sa aking mga magulang.

Kalaunan, nabasa ko ang mga salita ng Diyos at napagtanto ko ang sabik na layunin ng Diyos na iligtas ang sangkatauhan. Sabi ng Makapangyarihang Diyos: “Hinahanap ng Diyos iyong mga nag-aasam na Siya ay magpakita, hinahanap iyong mga nakikinig sa Kanyang mga salita, hinahanap iyong mga hindi nakakalimot sa Kanyang atas at mga naghahandog ng kanilang puso at katawan sa Kanya, at hinahanap iyong mga kasingmapagpasakop at kasing-di-lumalaban ng mga bata sa Kanyang harapan. Kung ilalaan mo ang iyong sarili sa Diyos, hindi nahahadlangan ng anumang puwersa, titingnan ka ng Diyos nang may pabor at ipagkakaloob sa iyo ang Kanyang mga pagpapala. Kung ikaw ay may mataas na katayuan, dakilang reputasyon, saganang kaalaman, napakaraming ari-arian, at suporta ng maraming tao, subalit nananatili kang hindi nagugulo ng mga bagay na ito at humaharap ka pa rin sa Diyos upang tanggapin ang Kanyang tawag at ang Kanyang atas, at na gawin kung ano ang hinihingi ng Diyos sa iyo, ang lahat ng iyong ginagawa ay magiging pinakamakabuluhan sa lupa at pinakamakatarungan na gawain ng sangkatauhan” (Ang Salita, Vol. I. Ang Pagpapakita at Gawain ng Diyos. Apendise 2: Ang Diyos ang May Kataas-taasang Kapangyarihan sa Kapalaran ng Buong Sangkatauhan). Mula sa mga salita ng Diyos, nakita ko na hinahanap ng Diyos ang mga taong kayang makinig sa Kanyang mga salita at magpasakop sa Kanya, at nais Niyang iligtas ang mga nananabik sa Kanyang pagpapakita. Kung kayang talikuran ng mga tao ang kanilang reputasyon, katayuan, pera at mga interes, at lumapit sa harap ng Diyos para gawin ang kanilang tungkulin, ito ay sinasang-ayunan Niya, at ito ay isang makabuluhang bagay. Naisip ko kung paanong sinunod ni Pedro ang tawag ng Diyos at tinupad ang kanyang tungkulin, sa huli ay nagbigay ng isang maganda at matunog na patotoo para aliwin ang puso ng Diyos. Dapat ko ring tuparin ang mga responsabilidad ng isang nilikha at tuparin ang aking tungkulin; sa gayon lamang ako magkakaroon ng konsensiya at pagkatao. Na mapalad akong makagawa ng mga tungkulin sa iglesia ay biyaya ng Diyos sa akin, at handa akong bitiwan ang aking pag-aaral at gawin ang aking tungkulin.

Pagkatapos, sinabi ko sa tatay ko ang tungkol sa pinili ko at sinuportahan niya ako. Sinabi pa niya, “Ang pananampalataya sa Diyos ang tamang landas sa buhay. Nasa hustong gulang ka na ngayon, at dahil pinili mo ang landas na ito, dapat kang magkaroon ng determinasyon at tiyaga na magpatuloy. Anuman ang mga kabiguan o paghihirap na iyong maranasan, huwag kang panghinaan ng loob. Maghangad ka lang nang masigasig!” Medyo nagulat ako sa suporta ng tatay ko. Alam kong ang kanyang mga iniisip at ideya ay nasa mga kamay ng Diyos, at labis akong nagpapasalamat sa Diyos sa puso ko. Mas lalo ring tumibay ang pananalig ko sa pagsunod sa Diyos. Pagkatapos magsimula ng bagong semestre, nag-apply ako sa aking paaralan para huminto sa pag-aaral. Hindi naintindihan ng guro ko kung bakit ko isasantabi ang isang magandang unibersidad, at patuloy na sinusubukang pigilan akong gawin ito, sinasabing, “Kailangan mong pag-isipang mabuti. Nagsikap ang mga magulang mo para mapag-aral ka sa unibersidad at hindi naging madali para sa iyo na makapasok. Kung susuko ka ngayon, hindi ka na magkakaroon ng matatag na trabaho sa hinaharap. Kailangang isipin mo ang puwedeng mangyari, at hindi makita lang ang nasa mismong harapan mo!” Nang marinig kong sabihin ng guro na dapat isipin ko ang puwedeng mangyari, biglang kumabog ang dibdib ko. Naisip ko, “Oo. Sa oras na gawin ko ang desisyong ito, hindi na ako magkakaroon ng kagalang-galang na trabaho. Kung gayon, hindi ko makakamit ang paghanga ng iba ni ang mga kasiyahan ng laman.” Napagtanto kong hindi tama ang aking pag-iisip, kaya mabilis akong nagdasal sa Diyos sa aking puso. Sa sandaling ito, malinaw kong naalala ang mga salita ng Diyos: “Sa lahat ng oras, dapat maging handa ang Aking mga tao laban sa mga tusong pakana ni Satanas” (Ang Salita, Vol. I. Ang Pagpapakita at Gawain ng Diyos. Mga Salita ng Diyos Para sa Buong Sansinukob, Kabanata 3). Alam kong ito ay pagpapaalala sa akin ng Diyos. Sa panlabas, tila nakikipag-ugnayan lang ako sa aking guro, pero sa katunayan, mayroong pakana ni Satanas na nagtatago sa likod nito. Ginamit ni Satanas ang guro para sabihin ang ilang bagay na tila para sa kapakanan ko, tinutukso akong layuan ang Diyos at talikuran ang aking tungkulin. Talagang napakakasuklam-suklam ni Satanas! Pinag-isipan ko rin, “Sinabi ng guro na hindi ko lang dapat tingnan ang mismong nasa harapan ko kundi dapat kong isipin ang puwedeng mangyari; ano nga ba talaga ang pagtingin lang sa mismong nasa harapan ko at ang pag-iisip sa puwedeng mangyari? Kung maghahangad ako ng mataas na digri, ng isang magandang trabaho at ng paghanga ng iba, pero hindi ko naman matupad ang aking tungkulin o matamo ang katotohanan, sa pagtatapos ng gawain ng Diyos, wala akong makakamit na anuman. Ito ang ibig sabihin ng pagtingin lang sa mismong nasa harapan ko. Ang pagsunod sa Diyos at pagtupad sa mga tungkulin ng isang nilikha, at paghahangad sa katotohanan para matamo ang isang pagbabago sa disposisyon at mailigtas ng Diyos—ito ang pinakatamang pagpili, at ito ang tunay na pag-iisip sa puwedeng mangyari.” Pagkatapos, matatag akong sumagot: “Ang desisyon kong huminto sa pag-aaral ay hindi pabigla-bigla. Pinag-isipan ko ito nang matagal, at hindi ko ito pagsisisihan!” Nakita ng guro na hindi niya ako makumbinsi at umiling na lang siya nang walang magawa. Pinroseso niya ang pag-alis ko sa unibersidad. Nang sandaling lumabas ako ng campus, nakaramdam ako ng labis na kasiyahan, dahil hindi ko na kailangang malimitahan ng aking mga guro o kaklase kapag dumadalo sa mga pagtitipon o gumagawa ng aking tungkulin! Pakiramdam ko ay parang isang mabigat na pasanin ang natanggal sa mga balikat ko. Naramdaman kong para akong isang ibong nakawala sa hawla, na bumabalik sa yakap ng bughaw na kalangitan.

Pagkatapos niyon, ginugol ko ang aking buong panahon sa paggawa ng aking mga tungkulin. Kasama ang aking mga kapatid, dumadalo ako sa mga pagtitipon at ginagawa ang aking tungkulin araw-araw, at panatag na panatag at payapa ang pakiramdam ko. Sa proseso ng paggawa ng aking tungkulin, nagbunyag ako ng maraming tiwaling disposisyon. Halimbawa, sa paggawa ng aking tungkulin, sabik ako sa mga mabilis na pakinabang, pabasta-basta, at nagpasasa sa mga kaaliwan ng laman; naranasan ko rin ang ilang pagpupungos, pagtutuwid, at pagdidisiplina. Nagkamit ako ng kaunting pagkaunawa sa sarili kong mga tiwaling disposisyon, at nagtamo ng ilang pagbabago. Ang mga pakinabang na ito ay hindi ko makakamit habang nag-aaral pa ako sa unibersidad. Nagpapasalamat ako sa Diyos sa pag-aahon sa akin mula sa kumunoy ng paghahangad ng kasikatan at pakinabang, at pag-aakay sa akin sa tamang landas ng buhay!


67. Napakahalaga ng mga Tamang Intensiyon sa Paggawa ng Tungkulin

Ni Zheng Jie, Tsina

Noong Setyembre 2023, isinaayos ng iglesia na magtuwang kami ni Li Yang para pamahalaan ang gawain ng pagdidilig. Dahil pareho kaming kasisimula pa lang na gumawa ng tungkuling ito at hindi pamilyar sa gawain, hiniling ng mga lider kay Chen Lu na tulungan kami. Ipinakilala sa amin ni Chen Lu ang gawain, sinasabi sa amin na kailangan naming maunawaan ang sitwasyon ng mga tagadilig sa bawat iglesia, madalas na subaybayan ang progreso ng gawain ng pagdidilig, lutasin ang mga paghihirap at problema ng mga tagadilig at mga baguhan, pagtuunan ang pagdidilig at paglilinang sa mga baguhan na may mahusay na kakayahan, at agad na suportahan at tulungan ang mga baguhan na hindi regular na dumadalo sa mga pagtitipon. Hindi lang iyon, kailangan din naming sangkapan ang aming sarili ng mga katotohanan tungkol sa mga pangitain para mapabuti ang mga resulta ng gawain ng pagdidilig. Pagkarinig ko niyon, naisip ko, “Napakaraming gampanin ang kailangang matutunang mabuti, at kailangan pa naming subaybayan ang mga ito nang detalyado. Siguradong gugugol ito ng maraming oras at matrabaho.” Nakaramdam ako ng presyur sa puso ko. Gayumpaman, naisip ko kung paanong isinaayos ng iglesia para gumawa ako ng gayon kahalagang tungkulin. Biyaya at pagtataas ito ng Diyos, at nakaramdam ako ng labis na pagpapasalamat. Hindi ko Siya puwedeng biguin. Kailangan kong sumandig sa Diyos sa paggawa ng gawaing ito.

Dahil hindi ako pamilyar sa gawain, at kailangan kong maunawaan ang bawat aspekto ng gawain nang detalyado, kung minsan ay nagpupuyat ako, pero ibinibigay ko pa rin ang lahat ko. Kalaunan, napagtanto ko na ang paggawa nang maayos sa tungkuling ito ay nangangailangan ng maraming oras at pagsisikap. Kapag nagkaroon ng mga problema o paghihirap ang mga baguhan, kailangang malutas kaagad ang mga iyon. Dagdag pa, ang mga usapin tulad ng kung ang mga baguhan ba na hindi regular na nagtitipon ay agad sinusuportahan, kung ano ang kakayahan at pagkaarok ng mga baguhan, at kung paano umuusad ang paglilinang sa mga baguhan, ay kailangang masubaybayan at maunawaang lahat nang detalyado. Para magawa nang maayos ang mga gampaning ito, walang tigil kaming nagtrabaho ni Li Yang sa loob ng ilang araw mula bukang-liwayway hanggang takip-silim. Nakaramdam ng pagkalabo at bigat ang ulo ko, at medyo sumakit ang ulo ko, kaya naramdaman ko sa puso ko na medyo lumalaban ako. “Hindi lang nakakapagod sa isip kundi nakakapagod din sa katawan ang paggawa ng tungkuling ito. Talagang hindi madaling gampanan nang maayos ang tungkuling ito! Dati ay nagdidilig lang ako ng mga tao sa iglesia, at hindi ako responsable sa pangangasiwa sa gawain. Hindi ako masyadong nag-aalala, at mayroon pa rin akong sarili kong libreng oras; medyo mas magaan iyon. Ngayon, gayumpaman, responsable ako sa gawain ng pagdidilig sa napakaraming iglesia, at mas lalong nakakapag-alala at nakapapagod ito kaysa dati.” Habang mas iniisip ko ito, mas nararamdaman kong nasasakal ako. Ayoko nang gawin ang tungkuling ito, at gusto kong bumalik sa pagiging isang tagadilig. Nagsimula akong mag-isip na iwasan ang tungkulin ko. Nagkalkula ako sa isip ko, “Sasabihin ko na lang na mahina ang kakayahan ko at hindi ko kayang gawin ang gawain. Hindi ko pa ginagawa nang napakatagal ang tungkuling ito, at hindi pa ako gumagawa ng maraming gawain, kaya mas madaling ipasa ang mga bagay-bagay pagkatapos baguhin ang aking tungkulin. Kung aakuin ko ang lahat ng gawain, magiging mas mahirap para sa akin na magmungkahi ng pagbabago sa tungkulin.” Samakatwid, tumigil ako sa pagiging masigasig sa paggawa ng tungkulin ko gaya ng dati. Naging mabagal ako sa pagsubaybay sa progreso ng pagdidilig sa mga baguhan, at sinadya kong magpaliban at patagalin ang mga bagay-bagay para isipin ng mga lider na hindi ako episyente magtrabaho at kulang ako sa kapabilidad sa tungkulin. Sa ganoong paraan, papayag sila sa pagbibitiw ko kapag isinumite ko na ito. Noong panahong iyon, sinusubaybayan din ni Chen Lu ang gawain sa ilang iba pang iglesia, kaya kailangan namin ni Li Yang na mabilis na gawing pamilyar ang sarili namin sa sitwasyon para akuin ang mga responsabilidad na hinahawakan ni Chen Lu. Nang ikuwento sa amin ni Chen Lu ang sitwasyon sa mga iglesiang ito, natakot ako na kapag naunawaan ko na ang sitwasyon at naipasa na sa akin ang responsabilidad para sa gawain, mas mahihirapan na akong magbitiw. Kaya, ginamit kong dahilan ang pagiging abala para hindi gawing pamilyar ang sarili ko sa gawain. Kung minsan, nakakaramdam ako ng paninisi sa sarili, at naiisip ko, “Dapat kong akuin ang mga gampaning ito sa lalong madaling panahon, ngunit hindi ako nagmadaling akuin ang gawain dahil gusto kong makaiwas sa pagdurusa at pagod. Hindi ito pagprotekta sa gawain ng iglesia! Gayumpaman, kung gagawin kong pamilyar ang sarili ko sa mga gampaning ito, hindi na ako makakaalis at magdurusa ang laman ko. Sa anumang kaso, kung hindi ko ito aakuin, aakuin ito ni Li Yang. Bukod dito, ginagawa pa rin ito ni Chen Lu nang part-time, kaya hindi naman maiiwan ang mga gampaning ito nang walang gagawa ng mga ito.” Nang maisip ko ito, hindi na ako nakaramdam ng paninisi sa sarili. Kalaunan, ayoko nang makisali kapag nag-uusap sina Li Yang at Chen Lu tungkol sa gawain. Para lang akong tagalabas. Kahit alam kong may mga lumitaw na problema sa gawain ng pagdidilig, hindi ko sinubukang mag-isip ng mga paraan para lutasin ang mga ito; ang iniisip ko lang ay kung paano makaalis sa lalong madaling panahon. Dahil hindi ko pa rin naaarok ang sitwasyon sa mga iglesiang iyon, lahat ng gawain ay naatang kay Li Yang. Hindi niya kayang asikasuhin ang lahat nang mag-isa, at buong araw siyang nagbubuntong-hininga dahil sa matinding presyur na nararanasan niya. Nang makita ko lang na nasa masamang kalagayan si Li Yang ay saka ako nabagabag. Naisip ko, “May kinalaman sa akin ang masamang kalagayan ni Li Yang. Kung nagawa ko lang sanang umako ng pasanin at nagkamit ng kaunting pagpapahalaga sa responsabilidad, hindi sana siya naging ganoon kaabala nang mag-isa, at bumuti sana ang mga resulta ng gawain. Ngayon, hindi maganda ang mga resulta ng gawain ng pagdidilig, at parami nang parami ang mga baguhan na hindi regular na dumadalo sa mga pagtitipon. Ang mga baguhang may kakayahan ay hindi nadidiligan at nalilinang sa napapanahong paraan, at nagdurusa ng kawalan ang kanilang buhay pagpasok. Lahat ng ito ay kasamaang ginawa ko!”

Pagkatapos, sinimulan kong pagnilayan ang aking sarili: Bakit masyado akong lumalaban sa paggawa ng tungkuling ito? Naisip ko ang mga salita ng Diyos na naglalantad kung paanong sa paggawa ng tungkulin, palaging pinipili ng mga tao ang magaang gawain at umiiwas sa paghihirap, at hinanap ko ang mga iyon para basahin. Sabi ng Diyos: “Kapag gumagawa ng isang tungkulin, palaging pinipili ng mga tao ang magaan na gawain, ang gawaing hindi nakakapagod, at na hindi nila kailangang suungin ang panahon sa labas. Pagpili ito sa madadaling trabaho at pag-iwas sa mahihirap ang tawag dito, at pagpapamalas ito ng pag-iimbot sa mga kaginhawahan ng laman. Ano pa? (Palaging pagrereklamo kapag ang kanilang tungkulin ay medyo mahirap, medyo nakakapagod, kapag may kaakibat itong pagbabayad ng halaga.) (Pagkahumaling sa pagkain at pananamit, at sa mga kasiyahan ng laman.) Mga pagpapamalas lahat ito ng pag-iimbot sa mga kaginhawahan ng laman. Kapag nakikita ng gayong tao na masyadong matrabaho o delikado ang isang gampanin, ipinapasa niya ito sa iba; magaan na gawain lang ang mismong ginagawa niya, at nagdadahilan siya, sinasabing mahina ang kakayahan niya at na wala siyang kapabilidad sa gawain, at hindi niya kayang pasanin ang gampaning ito—pero ang totoo, ito ay dahil nag-iimbot siya ng mga kaginhawahan ng laman. … Gaano man kaabala ang gawain ng iglesia o gaano man sila kaabala sa kanilang mga tungkulin, ang karaniwang gawain at nakasanayang kalagayan ng kanilang buhay ay hindi nagagambala kailanman. Pagdating sa anumang maliit na detalye ng kanilang buhay ng laman, kailanman ay hindi sila pabaya, perpekto nilang isinasaayos ang mga bagay na ito, at napakahigpit at napakaseryoso nila tungkol dito. Pero, pagdating sa gawain ng sambahayan ng Diyos, gaano man kalaki ang usapin at kahit nasasangkot dito ang kaligtasan ng mga kapatid, pabaya sila sa pagharap dito. Ni wala silang pakialam sa mga bagay na iyon na kinasasangkutan ng atas ng Diyos o ng tungkuling dapat nilang gawin. Wala silang anumang inaakong pananagutan. Ito ay pagpapakasasa sa mga kaginhawahan ng laman, hindi ba? Angkop bang gumawa ng tungkulin ang mga taong nagpapakasasa sa mga kaginhawahan ng laman? Sa sandaling banggitin ng isang tao ang paksa ng paggawa sa kanilang tungkulin, o talakayin ang tungkol sa pagbabayad ng halaga at pagdanas ng paghihirap, iling nang iling ang ulo nila. Masyadong marami ang kanilang paghihirap, napakarami nilang mga reklamo, at puno sila ng pagkanegatibo. Walang silbi ang gayong mga tao, hindi sila kalipikadong gumawa ng kanilang mga tungkulin, at dapat silang itiwalag” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa (2)). Nang mabasa ko ang siping ito ng mga salita ng Diyos, napuno ako ng paninisi sa sarili. Kapag ginagawa ang tungkulin ko, palagi akong pumipili ng magaang gawain, at sa sandaling maging mahirap ang gawain, gusto ko itong ipasa sa iba habang ako ay gumagawa ng madaling gawain. Nakahanap pa nga ako ng mga dahilan, sinasabing mahina ang kakayahan ko, pero ang katunayan ay gusto ko lang magpasasa sa kaginhawahan. Sinasabi ng Diyos na ang ganitong mga tao ay walang pagpapasakop o takot sa Diyos, at maaaring talikuran ang kanilang tungkulin anumang oras para lang magpasasa sa kaginhawahan. Hindi sila karapat-dapat na gumawa ng mga tungkulin, at dapat silang itiwalag. Binalik-tanaw ko ang lahat ng ginawa ko sa aking mga tungkulin: Pagkatapos na itakda ng mga lider na maging superbisor ako, nang sandaling napagtanto kong responsable ako sa maraming iglesia, may mabigat na trabaho, abala araw-araw, kung minsan ay kailangang magpuyat, at talagang nakapapagod sa isip at katawan ang tungkulin, naisip ko na masyadong mahirap at nakapapagod na gawin ang tungkuling ito araw-araw, at naisip kong magbitiw para sa kaginhawahan ng aking laman. Alam na alam kong napakahalaga ng tungkuling ito at dapat kong akuin ang gawain sa lalong madaling panahon, pero natakot ako na kung gagawa ako ng masyadong maraming gawain, hindi ako makakaalis. Kaya, sinadya kong magpaliban at maging pabasta-basta, sinusubukang ipakita sa mga lider na mahina ang kakayahan ko at na kulang ako sa kapabilidad sa trabaho para sang-ayunan nila ang aking pagbibitiw. Nang tinutulungan kami ni Chen Lu na maging pamilyar sa gawain, sinadya kong magpanggap na masyadong abala at hindi ako nakilahok. Bilang resulta, lahat ng gawain ay naatang kay Li Yang, na naging dahilan para makadama siya ng matinding presyur at malagay sa masamang kalagayan. Parami nang parami ang mga problema sa gawain, at hindi rin maganda ang mga resulta ng pagdidilig sa mga baguhan. Lahat ng pinsalang ito sa gawain ng iglesia ay idinulot ng pagpapasasa ko sa kaginhawahan at pagpili sa magagaang gampanin habang iniiwasan ang mabibigat. Naantala na ng dalawang dating superbisor ang gawain ng pagdidilig at tinanggal sila, at, sa kritikal na sandaling ito, isinaayos ng iglesia para gawin ko ang tungkuling ito, na pagtataas ng Diyos sa akin. Dapat sana ay naging mapagsaalang-alang ako sa Kanyang mga layunin at pinrotektahan ko ang gawain ng iglesia. Gayumpaman, wala akong konsensiya kahit katiting. Nang sandaling dumami ang gawain at hindi makapagtamo ng kaginhawahan ang laman ko, naramdaman kong lumalaban ako, at sinubukan ko ang bawat pamamaraan para talikuran ang aking atas para sa mas madaling tungkulin. Nakita kong naantala ang gawain, pero hindi ko ito prinotektahan. Ako ay napakamapanlinlang, buktot, at kasuklam-suklam! Sa totoo lang, hindi naman sa hindi ko kayang gawin ang gawain. Sa halip, ang problema ay masyadong makasarili ang kalikasan ko at hindi ko ginagawa ang mga bagay na kaya ko; wala akong ipinakitang katapatan sa Diyos kahit katiting, at walang silbi sa kritikal na sandali. Talagang wala akong kuwenta, hindi karapat-dapat na gumawa ng mga tungkulin! Nang maunawaan ko ito, napuno ng paninisi sa sarili at pagkabagabag ang puso ko, at nagdasal ako sa Diyos na akayin akong maghimagsik laban sa laman at magpasakop, at hindi na maging mapili sa aking tungkulin.

Kalaunan, nabasa ko ang isang sipi ng mga salita ng Diyos at nagkamit ako ng kaunting pagkaunawa sa problema ko. Sabi ng Diyos: “Ano, kung gayon, ang pananaw sa buhay ng tiwaling sangkatauhan? Masasabi na ito iyon: ‘Ang bawat tao para sa kanyang sarili at bahala na ang iba.’ Lahat ng tao ay nabubuhay para sa kanilang sarili; sa madaling salita, nabubuhay sila para sa laman, at namumuhay sila para lamang may mailagay na pagkain sa kanilang bibig. Paano naiiba ang pag-iral na ito sa pag-iral ng mga hayop? Walang anumang halaga sa pamumuhay nang ganito, at lalong wala itong anumang kabuluhan. Ang pananaw sa buhay ng isang tao ay tungkol sa kung saan umaasa ang isang tao para mabuhay sa mundo, para saan nabubuhay ang isang tao, at paano namumuhay ang isang tao—at ang lahat ng ito ay mga esensyal na bagay na nasa loob ng kalikasan ng tao. Sa pamamagitan ng paghihimay sa kalikasan ng mga tao, makikita mo na lahat ng tao ay lumalaban sa Diyos. Mga diyablo silang lahat at walang totoong mabuting tao. Sa pamamagitan lamang ng paghihimay sa kalikasan ng mga tao mo tunay na malalaman ang kanilang katiwalian at diwa at mauunawaan kung ano talaga ang mga tao, ano talaga ang kulang sa kanila, ano ang dapat nilang isangkap sa kanilang sarili, at paano nila dapat isabuhay ang wangis ng tao. Tunay na hindi madaling himayin ang kalikasan ng isang tao, at hindi ito magagawa nang hindi nararanasan ang mga salita ng Diyos o nagkakaroon ng tunay na mga karanasan” (Ang Salita, Vol. III. Ang mga Diskurso ni Cristo ng mga Huling Araw. Ang Dapat Malaman Tungkol sa Pagbabago ng Disposisyon). Pagkabasa sa mga salita ng Diyos, naunawaan ko na ang mga satanikong panuntunan tulad ng “Ang bawat tao para sa kanyang sarili at bahala na ang iba,” “Maigsi ang buhay, kaya magpakasaya habang kaya,” at “Pagsasaya sa alak at musika, gaano nga ba katagal ang buhay?” ay nag-ugat na sa akin at naging kalikasan ko na. Kontrolado ng mga kaisipan at ideyang ito, ginawa kong prinsipyo ko ang pansariling interes sa lahat ng ginagawa ko, at isinasaalang-alang ko lang kung magiging komportable ba ang laman ko o hindi. Naniwala ako na kung hindi nagdurusa ang laman ko, iyon ay isang pagpapala. Gagawin ko ang anumang bagay na kapaki-pakinabang sa laman ko, at hindi ko gagawin ang anumang hindi kapaki-pakinabang dito; hindi ko kailanman tatratuhin nang masama ang aking sarili. Kapag hinihingi ng pagiging responsable sa gawain ng pagdidilig na magdusa ang laman ko, ayaw ko ang pagod at alalahanin, at gusto kong gumawa ng mas magaan na tungkulin. Alam na alam kong naapektuhan ang gawain ng pagdidilig, at dapat sana ay ginawa kong pamilyar kaagad ang sarili ko sa gawain at inako ko ang mga tungkulin, pero nag-alala ako na kung aakuin ko ang mga tungkulin, mahihirapan akong magbitiw, kaya wala lang akong ginawa at pinanood na maantala ang gawain ng pagdidilig, parang isang tagalabas na walang pakialam. Ang pagsasaayos ng iglesia na gawin ko ang tungkuling ito ay pagtataas ng Diyos sa akin, pero palagi kong iniisip na iwasan ito. Humantong ito sa mga di-magandang resulta sa gawain ng pagdidilig at naantala nito ang paglago ng buhay ng mga baguhan. Ito ay paggawa ng masama, paglaban sa Diyos, at nakakarimarim sa Kanya!

Kalaunan, nabasa ko ang ilan sa mga salita ng Diyos at napagtanto ko na ang palagiang pagpapakasasa sa mga kaginhawahan ng laman ay hahantong sa malulubhang kahihinatnan. Sabi ng Makapangyarihang Diyos: “Iyang pinagpapakasasahan mo ngayon ay ang mismong bagay na sumisira sa iyong kinabukasan, samantalang ang pasakit na iyong tinitiis ngayon ay ang mismong bagay na nagpoprotekta sa iyo. Dapat mong malinaw na malaman ang mga bagay na ito, upang maiwasang mabitag sa mga tukso kung saan mahihirapan kang makawala, at upang maiwasang mapunta sa makapal na hamog at hindi na muling makita ang araw kailanman. Kapag nahawi ang makapal na hamog, masusumpungan mo ang iyong sarili sa kalagitnaan ng paghatol ng dakilang araw” (Ang Salita, Vol. I. Ang Pagpapakita at Gawain ng Diyos. Ang Gawain ng Pagpapalaganap ng Ebanghelyo ay ang Gawain Din ng Pagliligtas sa Tao). “Ang laman ng tao ay tulad ng ahas: Ang diwa nito ay ang pinsalain ang buhay ng tao. Kapag ganap na nananaig ang iyong laman, masasawi ang iyong buhay. Ang laman ay kay Satanas. Palaging may maluluhong pagnanais sa loob nito; palagi itong nag-iisip para sa sarili nito, at palagi itong nagnanais ng kaluwagan at gustong magpakasasa sa kaginhawahan, nang walang pagkabalisa o pakiramdam ng pag-aapura, nalulugmok sa kawalang-gawain. Kung bibigyang-kasiyahan mo ito hanggang sa isang partikular na punto, sa huli ay lalamunin ka nito. Ang ibig sabihin, kung bibigyang-kasiyahan mo ito ngayon, hihilingin nito sa iyo na paluguran uli ito sa susunod. Lagi itong may maluluhong pagnanais at mga bagong kahilingan, at sinasamantala ang iyong pagpapalayaw sa laman upang lalo mo itong pahalagahan at mamuhay sa mga kaginhawahan nito—at kung hindi mo ito kailanman madadaig, sisirain mo ang iyong sarili sa huli. Kung makakapagkamit ka ng buhay sa harap ng Diyos, at kung ano ang iyong magiging kinalabasan sa huli, ay nakasalalay sa kung paano mo isinasagawa ang paghihimagsik laban sa laman. Iniligtas ka ng Diyos, at hinirang at paunang itinadhana Niya, ngunit kung ngayon ay ayaw mo Siyang bigyang-kasiyahan, ayaw isagawa ang katotohanan, at ayaw maghimagsik laban sa iyong sariling laman nang may tunay na mapagmahal-sa-Diyos na puso, sa huli ay ipapahamak mo ang iyong sarili, at sa gayon ay magtitiis ka ng matinding pagdurusa. Kung lagi mong kinukunsinti ang laman, dahan-dahan kang lalamunin ni Satanas, iiwan kang walang buhay o pag-antig ng Espiritu, hanggang dumating ang araw na ganap nang madilim ang kalooban mo. Kapag nabubuhay ka sa kadiliman, nabihag ka na ni Satanas, hindi mo na tataglayin ang Diyos sa puso mo, at sa panahong iyon ay ikakaila mo ang pag-iral ng Diyos at iiwanan Siya” (Ang Salita, Vol. I. Ang Pagpapakita at Gawain ng Diyos. Ang Pagmamahal Lamang sa Diyos ang Tunay na Pananalig sa Diyos). Mula sa mga salita ng Diyos, nakita ko na kung palagi mong pinahahalagahan ang laman at nagpapasasa sa mga kaginhawahan ng laman, unti-unti kang lalamunin ni Satanas. Sa huli, lahat ng gayong tao ay kokondenahin at ititiwalag ng Diyos. Napagtanto kong nasa malubhang panganib ako. Naisip ko noong una kong ginawa ang tungkuling ito. Mayroon pa akong kaunting pagnanais na isaalang-alang ang mga layunin ng Diyos, at kapag nagiging negatibo at pabaya ako, nakakaramdam ako ng kaunting paninisi sa sarili. Kalaunan, nang mabitag ako sa laman, ang iniisip ko lang ay kung paano maiiwasan ang pagdurusa at pagod ng laman at gusto kong magbitiw sa lalong madaling panahon para lumipat sa ibang tungkulin. Sinadya kong magtrabaho nang mabagal at magpanggap na walang kakayahan, takot na hindi ko maiiwanan ang tungkulin ko kung magagawa ko nang maayos ang gawain ko. Sa huli, humantong ito sa iba’t ibang problema sa gawain ng pagdidilig, at lubhang napinsala ang buhay pagpasok ng mga baguhan. Bagama’t nasiyahan ang laman ko, sa kritikal na sandali na kailangang-kailangan ng mga tao para sa gawain ng iglesia, hindi ko isinaalang-alang ang layunin ng Diyos at hindi ko ginawa ang mga tungkuling dapat sana ay ginawa ko. Sa halip, ang iniisip ko lang ay tumakas, at nakagawa ako ng mga pagsalangsang. Sa pagtrato sa aking tungkulin sa ganitong paraan, ipinagkanulo ko ang Diyos! Naisip ko ang mga salita ng Diyos: “Ganap na likas at may katwiran na tapusin ng mga tao ang mga atas na ipinagkakatiwala ng Diyos sa kanila. Ito ang pinakamataas na responsabilidad ng tao, at kasinghalaga nito ang kanyang mismong buhay. Kung kaswal mo lang na tinatrato ang mga atas ng Diyos, ito ay isang napakalubhang pagkakanulo sa Diyos. Sa paggawa nito, mas kahabag-habag ka kaysa kay Hudas, at dapat kang sumpain” (Ang Salita, Vol. III. Ang mga Diskurso ni Cristo ng mga Huling Araw. Paano Malalaman ang Kalikasan ng Tao). Napagtanto ko na ang pagtrato sa tungkulin mo nang pabasta-basta at walang ingat ay magreresulta sa pinsala sa gawain ng iglesia. Isa itong malubhang pagkakanulo sa Diyos, at ang bagay na pinakakinamumuhian ng Diyos. Sa huli, tiyak na kokondenahin at ititiwalag ka. Nakaramdam ako ng takot sa puso ko, at sa wakas ay malinaw kong nakita na ang paghahangad sa kaginhawahan ng laman ay nagdadala ng kapahamakan, hindi isang pagpapala, at ang pagpapakita ng pagsasaalang-alang sa laman ay tunay na maaaring magresulta sa pagkawala ng buhay ko. Kung mananatili akong hindi nagsisisi at patuloy kong hahangarin ang mga kaginhawahan ng laman, kung gayon, tulad ni Satanas, lilipulin ako ng Diyos! Hindi na ako maaaring mamuhay ayon sa mga satanikong lason, at kailangang maghimagsik laban sa laman at magsagawa alinsunod sa mga hinihingi ng Diyos para magawa nang maayos ang aking tungkulin.

Naisip ko ang saloobin ni Noe sa atas na ibinigay ng Diyos sa kanya, kaya hinanap ko ang mga salita ng Diyos para basahin. Sabi ng Diyos: “Ang buong proseso ng pagbubuo ng arka ay puno ng hirap. Sa sandaling ito, isantabi natin kung paano nalagpasan ni Noe ang hampas ng hangin, init ng araw, at lakas ng ulan, ang nakapapasong init at matinding ginaw, at ang pagpapalit-palit ng apat na panahon, taun-taon. Pag-usapan muna natin kung gaano kalaking trabaho ang magbuo ng arka, at ang kanyang paghahanda ng iba’t ibang materyales, at ang napakaraming hirap na nakaharap niya habang binubuo ang arka. … Nahaharap sa lahat ng uri ng problema, mahihirap na sitwasyon, at mga hamon, hindi umurong si Noe. Kahit na noong madalas na nabigo ang ilan sa kanyang mas mahihirap na gawaing pang-inhinyero at nasira ang mga gamit, kahit nahihirapan ang kalooban ni Noe at nababalisa siya sa kanyang puso, nang maisip niya ang tungkol sa mga salita ng Diyos, nang maisip niya ang bawat salitang iniutos sa kanya ng Diyos, at ang pagtataas sa kanya ng Diyos, madalas siyang nakararamdam ng matinding pagganyak: ‘Hindi ako puwedeng sumuko, hindi ko maaaring iwaksi ang iniutos at ipinagkatiwala ng Diyos na gawin ko; atas ito ng Diyos, at dahil tinanggap ko ito, dahil narinig ko ang mga salitang sinambit ng Diyos at ang tinig ng Diyos, at dahil tinanggap ko ito mula sa Diyos, dapat akong ganap na magpasakop, na siyang dapat makamit ng isang tao.’ Kaya, anumang uri ng mga hirap ang nakaharap niya, anumang uri ng pangungutya o paninira ang naranasan niya, gaano man kapagod ang kanyang katawan, gaano man kapagal, hindi niya tinalikuran ang ipinagkatiwala sa kanya ng Diyos, at patuloy niyang isinaisip ang bawat isang salita na sinabi at iniutos ng Diyos. Paano man nagbago ang kanyang mga kapaligiran, gaano man kalaking hirap ang kanyang nakaharap, nagtiwala siya na walang alinman dito ang magpapatuloy panghabambuhay, na ang mga salita lamang ng Diyos ang hinding-hindi lilipas, at iyon lamang iniutos ng Diyos na gawin ang siguradong maisasakatuparan. May tunay na pananalig si Noe sa Diyos, at pagpapasakop na nararapat niyang taglayin, at patuloy niyang binuo ang arka na hiningi ng Diyos na buuin niya. Araw-araw, taun-taon, tumanda si Noe, ngunit hindi nabawasan ang kanyang pananalig, at hindi nagbago ang kanyang saloobin at determinasyon na kumpletuhin ang atas ng Diyos. Bagama’t may mga pagkakataon na pagod at pagal na ang kanyang katawan, at nagkasakit siya, at sa kanyang puso ay mahina siya, hindi nabawasan ang kanyang determinasyon at tiyaga na tapusin ang atas ng Diyos at magpasakop sa mga salita ng Diyos. Sa mga taon na binuo ni Noe ang arka, isinagawa ni Noe ang pakikinig at pagpapasakop sa mga salitang sinabi ng Diyos, at isinagawa rin niya ang mahalagang katotohanan na dapat kompletuhin ng isang nilikha at ordinaryong tao ang atas ng Diyos” (Ang Salita, Vol. IV. Paglalantad sa mga Anticristo. Ikatlong Ekskorsus). Pagkatapos basahin ang siping ito, labis akong napahiya. Nang hiningi ng Diyos kay Noe na gumawa ng arka, alam ni Noe kung gaano ito kahirap, at alam din niyang ang paggawa ng arka ay mangangailangan ng maraming pagsisikap at pagbabayad ng malaking halaga. Gayumpaman, gaano man kalaki ang mga paghihirap, tinanggap pa rin ni Noe ang atas ng Diyos nang walang anumang sarili niyang pagpili. Hindi niya isinaalang-alang ang sarili niyang mga interes, at taos-pusong nagpasakop sa Diyos, tinanggap ang atas ng Diyos at ginawa ang pinakamainam niya para gawin ang arka ayon sa mga hinihingi ng Diyos. Matapos magtiyaga sa loob ng isandaan at dalawampung taon, sa wakas ay natapos niya ang arka. Tinanggap ni Noe ang atas ng Diyos nang walang kompromiso, at siya ay tapat at mapagpasakop. Napakabuti ng kanyang pagkatao! Kung ikukumpara kay Noe, napakawala kong pagkatao. Kung hindi ko matiis ang maliliit na paghihirap na ito ngayon, at gusto kong lumipat sa mas madaling tungkulin, hindi talaga ako karapat-dapat kahit ang matawag na isang tao.

Kalaunan, higit pa akong nagbasa ng mga salita ng Diyos at nagkamit ng kaunting pagkaunawa sa layunin ng Diyos. Sabi ng Diyos: “Ang pagkain at pag-inom ng mga salita ng Diyos, pagdarasal at pagsasanay, pagtanggap sa pasanin ng Diyos, at pagtanggap sa mga atas na ipinagkakatiwala Niya sa iyo—lahat ng ito ay para magkaroon ka ng landas pasulong. Kapag mas marami ang pasaning mayroon ka para sa atas ng Diyos, mas madali ka Niyang mapeperpekto. Ayaw pa ngang makipagtulungan ng ilan sa iba sa paglilingkod sa Diyos kapag sila ay tinatawag; ang mga ito ay mga taong tamad na nag-iimbot ng kaginhawahan. Kapag mas hinihingi sa iyo na makipagtulungan sa iba para maglingkod, magkakaroon ka ng mas maraming karanasan. Dahil mas marami kang pasanin at karanasan, magkakaroon ka ng mas maraming pagkakataong maperpekto. Samakatwid, kung kaya mong paglingkuran nang sinsero ang Diyos, magiging mapagsaalang-alang ka sa pasanin ng Diyos; dahil diyan, magkakaroon ka ng mas maraming pagkakataong maperpekto ng Diyos. Ang gayong grupo ng mga tao ay kasalukuyang pineperpekto” (Ang Salita, Vol. I. Ang Pagpapakita at Gawain ng Diyos. Maging Mapagsaalang-alang sa mga Layunin ng Diyos Para Makamit ang Pagiging Perpekto). Biniyayaan ako ng Diyos ng pagkakataong magsanay sa paggawa ng aking tungkulin para matamo ko ang katotohanan at magawa akong perpekto. Kailangan ko itong pahalagahan! Bagama’t ang pamamahala sa gawain ng pagdidilig ay abala at nakakapagod, maraming pagkakataon para makamit ang katotohanan at magawang perpekto ng Diyos. Bagama’t mas magaan at komportable ang mga tungkuling ginawa ko noon, mas kakaunti ang mga problemang dumating sa akin, na nangahulugang mas kakaunti ang mga pagkakataon para hanapin ang katotohanan, at mabagal ang aking paglago sa buhay. Naranasan ko na ngayon sa wakas kung bakit gusto ng Diyos na maghimagsik ang mga tao laban sa kanilang laman at magpasan ng mas malaking pasanin; labis ang pagmamahal ng Diyos na nakapaloob dito. Nang ituwid ko ang aking kaisipan, hindi ko naramdaman na nagdurusa ako kahit na medyo mas abala ang tungkulin ko, at handa akong magpasakop at tumanggap ng tungkuling ito mula sa kaibuturan ng aking puso. Nagsimula akong aktibong magkusa para gawing pamilyar ang sarili ko sa gawain, at nagkusang tanungin si Chen Lu tungkol sa anumang bagay na hindi ko alam gawin. Hindi na ako nangahas na mag-antala pa nang mas matagal, takot na kung gagawa si Chen Lu ng ibang mga tungkulin bago ko pa maunawaan ang nangyayari sa mga iglesia, maaantala nito ang gawain. Kalaunan, nagtulungan kami ni Li Yang na subaybayan ang gawain sa napapanahong paraan, at mas maganda ang mga resulta ng gawain ng pagdidilig kaysa dati. Aktibong dumadalo sa mga pagtitipon ang mga baguhan at handa rin silang gumawa ng mga tungkulin at ipangaral ang ebanghelyo.

Pagkaraan ng ilang panahon, naging pamilyar na kami sa gawain, at hiningi sa akin at kay Li Yang ng mga lider na hatiin ang aming gawain, na bawat isa sa amin ay responsable sa ilang iglesia. Sa paggawa nito, magagawa naming masubaybayan ang gawain nang mas detalyado. Pagkatapos naming hatiin ang gawain, napansin kong hindi maganda ang mga resulta ng gawain ng pagdidilig sa mga iglesiang ako ang responsable. Maraming baguhan ang hindi regular na nagtitipon, at kulang sa mga tagadilig. Mas maganda ang mga iglesiang responsabilidad ni Li Yang, at maraming tagadilig, kaya medyo mas madali ang kanyang tungkulin. Nang makita ko ang kalagayan ng mga iglesia pagkatapos naming hatiin ang aming gawain, ayaw kong akuin ang mga iglesiang ito, nararamdaman na sa sandaling gawin ko ito, magiging mas abala at mas pagod pa ako kaysa sa dati. Gayumpaman, nang maisip ko kung paanong mas pamilyar si Li Yang sa kanyang mga iglesia, at kung paanong ang paghahati ng mga gampanin sa ganitong paraan ay nagpadali sa pagsubaybay sa gawain, nagpasakop ako. Kalaunan, parami nang parami ang mga baguhan na pumapasok pagkatapos makapakinig ng ebanghelyo, na apurahang kailangang madiligan, pero kulang sa mga tagadilig ang mga iglesiang ako ang responsable. Kinailangan kong gumugol ng mas maraming oras at lakas sa aking gawain kaysa karaniwan, at nang makita kong mas hindi gaanong abala si Li Yang, pinagsisihan ko ang paghahati ng gawain sa kanya. Sa oras na ito ay napagtanto ko na gusto kong magpakita ng pagsasaalang-alang sa laman. Naisip ko kung paanong nakagawa na ako ng pagsalangsang dati dahil sa pagpapahalaga sa aking laman at paghadlang sa gawain ng iglesia. Hindi ko maaaring saktang muli ang puso ng Diyos tulad ng ginawa ko noon. Gaano man ito kahirap o nakakapagod, kailangan kong magtiyaga. Nang naging tama ang mga intensiyon ko, nagkaroon ako ng pananalig na gumawa. Pagkatapos, medyo bumuti ang mga resulta ng gawain ng pagdidilig. Tunay kong naranasan na kung mayroon ka ng tamang intensiyon sa paggawa ng iyong tungkulin at masipag kang makikipagtulungan, nang hindi isinasaalang-alang ang laman, kung gayon ay magkakaroon ka ng pamumuno at pagpapala ng Diyos, at makakaramdam ka ng kapanatagan at kapayapaan sa iyong puso. Salamat sa Diyos!


68. Kung Paano Ko Nalutas ang Aking Pagsisinungaling

Ni Xiaocong, Tsina

Noong Disyembre 2023, responsable ako para sa gawain ng pagdidilig ng ilang iglesia. Noong panahong iyon, napakasigasig ko sa tungkulin ko at may panimula akong pagkaarok sa mga sitwasyon ng mga baguhan. Pagsapit ng Marso 2024, unti-unting dumami ang mga baguhan sa Iglesia ng Jianglin, at isinaayos ng superbisor na ako ang maging responsable sa gawain ng pagdidilig sa iglesiang ito. Dahil medyo malayo ang iglesiang ito mula sa ibang mga iglesiang responsabilidad ko, at masahol ang kapaligiran, nang may mga pulis na nagsasagawa ng mga madalas na pag-aresto, pinaalalahanan ako ng superbisor na kung hindi ko mapupuntahan sa tamang oras ang mga baguhan, kailangan kong mas madalas sumulat sa mga tagadilig para maunawaan kung kumusta na ang mga baguhan. Walang alinlangan akong pumayag noon.

Pagkalipas ng ilang panahon, sumulat ang superbisor para magtanong tungkol sa mga bagay-bagay tulad ng mga kasalukuyang kalagayan at paghihirap ng mga baguhan, at kung anong mga tungkulin ang angkop para sa mga baguhang ito. Nang makita ko ang mga tanong na iyon, naisip ko, “Kakakuha ko pa lang ng responsabilidad para sa gawain ng pagdidilig sa Iglesia ng Jianglin, at pangkalahatan pa lang ang naaarok ko sa mga sitwasyon ng mga baguhan, wala pang masyadong detalye. Nangako ako sa superbisor na tututukan ko ang pagsubaybay sa kalagayan ng mga baguhan, pero hanggang ngayon, hindi ko pa talaga sila nasusubaybayan nang maayos. Kung sasagot ako nang totoo, ano na lang ang iisipin ng superbisor sa akin? Iisipin kaya niyang pabasta-basta lang ako at hindi gumagawa ng tunay na gawain? Iisipin kaya niyang kahit matagal-tagal na akong nagdidilig, hindi pa rin ako pamilyar sa mga gampaning ito, at na mahina ang kapabilidad ko sa gawain? Dahil doon, mamaliitin kaya niya ako?” Nang maisip ko ito, ayoko na sanang sumagot sa kanya. Pero hindi rin naman puwedeng hindi talaga ako sasagot. Nalagay talaga ako sa alanganin. Mapapahamak ako kung magsasalita ako, mapapahamak pa rin kung hindi. Noong sandaling iyon, bigla akong nakaisip ng paraan, “Kung susulatan ko ang mga tagadilig ng Iglesia ng Jianglin ngayon at lilinawin ko muna ang mga bagay-bagay bago ako sumagot sa superbisor, hindi niya iisipin na mahina ang kapabilidad ko sa gawain at na nagiging pabasta-basta lang ako at hindi gumagawa ng tunay na gawain.” Kaya, mabilis kong sinimulang sulatan ng isang liham ang mga tagadilig ng Iglesia ng Jianglin. Pagkatapos maisulat ang liham, hindi pa rin ako mapakali. Naisip ko, “Kung matagal sumagot ang mga tagadilig, at hindi ako agad makatugon sa superbisor dahil naghihintay pa rin ako, magkakaroon kaya ng masamang impresyon sa akin ang superbisor? Kung ganoon, baka malantad na hindi ko nasubaybayan nang maayos ang gawain. Sa ganitong paraan, hindi lang ako mabibigong mapanatili ang dangal at katayuan ko, kundi malalagay rin ako sa alanganin, at kung magtatanong ang superbisor tungkol sa dahilan nito, mahihirapan akong magpaliwanag. Kailangan kong sagutin muna ang superbisor. Pero ano ang puwede kong sabihin para isipin ng superbisor na may lihitimong mga dahilan kung bakit nahuli ako sa pagsagot? Napakaraming itinanong ng superbisor, kaya, kung sasabihin kong nasubaybayan ko na ang lahat ng isyung ito, hindi iyon magiging makatotohanan. Sasabihin ko na lang na may isang isyu akong nakaligtaan at sumusulat ako ng liham para kumustahin iyon at bibigyan ko siya ng isahan at lahatang komento kapag nakatanggap na ako ng sagot. Sa ganitong paraan, walang anumang masasabi tungkol sa akin ang superbisor. Tutal, hindi naman ganoon kalawak mag-isip ang mga tao tungkol sa bawat isyu—normal lang na may makaligtaang isa o dalawang isyu.” Kaya, ganoon nga ang isinagot ko sa superbisor. Pagkalipas ng dalawang araw, sumagot nang may kasamang detalye ang mga tagadilig ng Iglesia ng Jianglin tungkol sa sitwasyon ng mga baguhan, at iniulat ko ang mga ito sa superbisor nang isa-isa. Walang sinabi ang superbisor, at nakahinga ako nang maluwag, iniisip na, “Mabuti na lang, hindi ko makatotohanang iniulat ang sitwasyon; kung hindi, siguradong kukuwestiyunin ng superbisor ang mga kapabilidad ko sa gawain, o iisipin niyang nagiging pabasta-basta lang ako at hindi gumagawa ng tunay na gawain. Kung mangyayari iyon, hindi ko na mapapanatili ang magandang imahe ko sa paningin niya.”

Isang araw, sa isang pagtitipon, nabasa ko sa mga pinakabagong salita ng Diyos na ang mga taong kabilang sa kategorya ng mga diyablo ay mga palasinungaling. Naalala ko kung paano ako sumagot sa liham ng superbisor. Malinaw na hindi ko nasubaybayan ang sitwasyon ng mga baguhan, pero sinabi kong isang isyu lang ang nakaligtaan ko. Nagsisinungaling at nanlilinlang ako! Gusto kong magbukas-loob at pag-usapan ang tungkol sa mapanlinlang kong kalagayan, pero napag-isip-isip ko uli, “Nagpakahirap akong magsinungaling dati. Hindi ba’t iyon mismo ay para mapanatili ang magandang imahe ko sa paningin ng superbisor? Kung magbubukas-loob ako ngayon, hindi ba’t masasayang lang ang lahat ng ‘pagsisikap’ ko noon? Bukod sa mawawalan ako ng dangal at katayuan, iisipin din ng superbisor na talagang mapagpakana at mapanlinlang ako. Hayaan na lang. Kung hindi ako magsasalita, walang makakaalam.” Kaya, hindi ako nagtapat. Pero pagkatapos ng pagtitipon, naisip ko kung paano sinabi ng Diyos na ang mga taong palasinungaling ay labis na pinahahalagahan ang sarili nilang mga interes, at kapag nasangkot na ang kanilang dangal at katayuan, gagawin nila ang lahat para magsinungaling at manlinlang. Nagsinungaling ako para mapanatili ang pride at katayuan ko. Hindi ba’t pareho lang ito sa pag-uugali ng isang diyablo? Lubha akong hindi mapakali at natakot. Kaya nagbukas-loob ako sa superbisor tungkol sa bagay na ito.

Pagkatapos, naghanap ako ng mga salita ng Diyos tungkol sa kalagayan ko para makapasok. Nabasa ko ang mga salita ng Diyos: “Ang mga intensyon ng mga mapanlinlang na tao ay higit na mas komplikado kaysa sa mga intensyon ng matatapat na tao. Labis-labis ang pagsasaalang-alang sa kanilang sinasabi at ginagawa. Kailangan nilang isaalang-alang ang kasikatan, pakinabang, at katayuan, pati na rin ang kanilang reputasyon at katanyagan, at pangalagaan ang kanilang mga interes, at hindi rin sila maaaring magpahalata at hayaang makilatis sila ng iba, kaya kailangang pigain nila ang kanilang utak para makaisip ng mga kasinungalingan. Dumarami ang kanilang mga kasinungalingan, lahat ng kanilang sinasabi ay kasinungalingan, at hindi sila nagsasalita ng kahit isang matapat na salita. Bukod dito, ang mga taong mapanlinlang ay may labis-labis na maluluhong pagnanais at maraming hindi makatwirang kahilingan. Kapag nagsasalita sila, palagi silang may sariling mga intensyon at pakay. Upang makamit ang kanilang mga pakay, kailangan nilang isipin ang lahat ng posibleng paraan upang magsinungaling at linlangin ang ibang tao, at habang mas maraming kasinungalingan ang kanilang sinasabi, mas maraming kasinungalingan ang kailangan nilang pagtakpan, kaya’t walang katapusan ang kanilang pagsisinungaling. Kaya, kumpara sa isang matapat na tao, ang buhay ng isang taong mapanlinlang ay parehong nakakapagod at miserable. May ilang tao na medyo matapat. Kung kaya nilang hangarin ang katotohanan, pagnilayan ang kanilang sarili anuman ang mga kasinungalingan na kanilang nasabi, himayin at unawain ang kanilang sarili sa pamamagitan ng paghahambing ng sarili sa mga salita ng Diyos anuman ang panlilinlang na kanilang ginawa, at subukang magbago, magagawa nilang alisin ang karamihan sa kanilang pagsisinungaling at panlilinlang sa loob ng ilang taon ng karanasan. Sa gayon, sila ay magiging isang taong halos matapat na. Kung mamumuhay ang isang tao nang ganito, hindi lamang lubhang nababawasan ang kanilang pagdurusa at hindi sila nakakaramdam ng labis na pagkapagod; nagdudulot din ito sa kanila ng kapayapaan at kaligayahan. Sa maraming usapin, magiging malaya sila mula sa mga limitasyon ng kasikatan, pakinabang, at katayuan, at ng banidad at pride, at natural na mamumuhay ng malaya at pinalayang buhay. Gayumpaman, ang mga taong mapanlinlang ay palaging may mga nakatagong layunin sa likod ng kanilang pananalita at mga kilos. Gumagawa sila ng lahat ng uri ng kasinungalingan upang ilihis at linlangin ang iba, at sa sandaling sila ay malantad, pinipiga nila ang kanilang utak para makaisip ng mga paraan upang pagtakpan ang kanilang mga kasinungalingan. Palagi silang nasa kalagayan ng pagkabalisa, at ang pagpapabalik-balik nang ganito ay nagpapadama sa kanila na ang kanilang buhay ay lubhang nakakapagod. Sapat nang nakakapagod para sa kanila na magsabi ng napakaraming kasinungalingan sa bawat sitwasyong kanilang nararanasan, at ang pangangailangan pang pagtakpan ang mga kasinungalingang iyon ay mas lalong nakakapagod. Lahat ng kanilang sinasabi ay naglalayong makamit ang isang layunin, kaya mabusisi sila sa pagpaplano ng lahat ng kanilang sinasabi. At dahil natatakot silang makilatis mo sila, kailangan din nilang pigain ang kanilang utak para pagtakpan ang kanilang mga kasinungalingan, at patuloy na magpaliwanag sa iyo, sinusubukang kumbinsihin ka na hindi sila nagsisinungaling o nanlilinlang sa iyo, na sila ay isang mabuting tao. Malamang na gawin ito ng mga mapanlinlang na tao” (Ang Salita, Vol. III. Ang mga Diskurso ni Cristo ng mga Huling Araw. Ang Pinakasaligang Pagsasagawa ng Pagiging Isang Taong Matapat). Mula sa mga salita ng Diyos, naunawaan ko na ang mga taong mapanlinlang ay nagsasaalang-alang ng mga isyu sa isang napakakomplikadong paraan. Sinusubukan nilang protektahan ang kanilang pride at katayuan, at ayaw nilang makita ng iba ang alinmang kapintasan nila. Kung may isang bagay na nagbabanta sa kanilang dangal at katayuan, pipigain nila ang kanilang utak para magsinungaling at pagtakpan ang kanilang mga kasinungalingan. Nang sumulat ang superbisor para alamin ang tungkol sa sitwasyon ng mga baguhan, kailangan ko lang sagutin kung aling mga aspekto ang nasubaybayan na at alin ang hindi pa. Para sa mga bagay na hindi ko nagawa nang sapat, puwede ko naman iyong itama kaagad pagkatapos at magiging maayos na ito. Napakasimpleng bagay lang nito. Pero ginawa ko itong napakakomplikado. Nag-alala ako na kung sasagot ako nang totoo, malalantad ang mga kakulangan ko sa aking tungkulin, at baka pagdudahan ng superbisor ang kapabilidad ko sa gawain at maliitin ako. Kaya naisip kong maging malinaw muna sa sitwasyon ng mga baguhan bago sumagot. Sa ganitong paraan, mapagtatakpan ko ang katunayang hindi sapat ang pagsubaybay na ginagawa ko. Pero nag-alala rin ako na kung hihintayin kong malinaw munang maunawaan ang sitwasyon bago sumagot, iisipin ng superbisor na nagpapatumpik-tumpik ako sa pagsagot, at kung ganoon, baka malantad ang mga problema ko, at masisira ang imahe ko bilang isang masipag at responsableng tao. Kaya nagsinungaling ako sa superbisor, sinabing may isang isyu lang akong hindi nasubaybayan. Kasabay nito, mabilis akong sumulat sa mga tagadilig para kumuha ng impormasyon tungkol sa mga baguhan, at pagkatapos ay iniulat ko sa superbisor ang impormasyong nakuha ko, nagpapanggap para isipin niya na talagang gumagawa ako ng tunay na gawain. Talagang nagpakahirap ako para protektahan ang aking dangal at katayuan, gumagamit ng mga panlilinlang at pagpapakana. Lubos akong mapanlinlang! Sinisiyasat ng Diyos ang kaibuturan ng puso ng tao. Alam Niya ang lahat ng ginawa ko. Puwede kong linlangin ang mga tao, pero hindi ko malilinlang ang Diyos, dahil nakikita Niya ang lahat. Kung hindi ako magsisisi at magbabago ngayon, tiyak na ititiwalag ako ng Diyos. Kailangan kong agarang hangarin ang katotohanan at baguhin ang mapanlinlang kong disposisyon.

Kalaunan, napanood ko ang isang video ng patotoong batay sa karanasan na pinamagatang Naranasan Ko ang Kagalakan ng Pagiging Matapat. Ang isang sipi ng mga salita ng Diyos na binanggit dito ay nagbigay sa akin ng kaunting pagkaunawa sa landas na tinatahak ko. Sabi ng Makapangyarihang Diyos: “Kung kayo ay isang lider o manggagawa, natatakot ba kayong tanungin at pangasiwaan ng sambahayan ng Diyos ang inyong gawain? Natatakot ba kayong matuklasan ng sambahayan ng Diyos ang mga kapintasan at paglihis sa inyong gawain at pungusan kayo? Natatakot ba kayo na kapag nalaman na ng ang Itaas ang inyong tunay na kakayahan at tayog, maiiba ang tingin nila sa inyo at hindi kayo isasaalang-alang na iangat? Kung may ganito kang mga kinatatakutan, pinatutunayan nito na hindi para sa kapakanan ng gawain ng iglesia ang mga motibasyon mo, gumagawa ka alang-alang sa reputasyon at katayuan, na nagpapatunay na may disposisyon ka ng isang anticristo. Kung may disposisyon ka ng isang anticristo, malamang na tahakin mo ang landas ng mga anticristo, at gawin ang lahat ng kasamaang inihasik ng mga anticristo. Kung, sa iyong puso, hindi ka natatakot na pangasiwaan ng sambahayan ng Diyos ang iyong gawain, at nagagawa mong magbigay ng mga tunay na sagot sa mga katanungan at pag-uusisa ng ang Itaas, nang walang itinatagong anuman, at sinasabi kung ano ang nalalaman mo, kung gayon tama man o mali ang sinasabi mo, kahit ano pang katiwalian ang naibunyag mo—kahit naibunyag mo pa ang disposisyon ng isang anticristo—siguradong hindi ka ilalarawan bilang isang anticristo. Ang susi ay kung nagagawa mo bang kilalanin ang sarili mong disposisyon ng isang anticristo, at kung nagagawa mo bang hanapin ang katotohanan upang malutas ang problemang ito. Kung isa kang taong tinatanggap ang katotohanan, maaayos ang iyong anticristong disposisyon. Kung alam na alam mo na mayroon kang disposisyon ng isang anticristo pero hindi mo hinahanap ang katotohanan para lutasin ito, kung sinusubukan mo pang pagtakpan o pagsinungalingan ang mga problemang nagaganap at iniiwasan ang responsabilidad, at kung hindi mo tinatanggap ang katotohanan kapag isinasailalim ka sa pagpupungos, kung gayon ay isa itong seryosong problema, at wala kang ipinagkaiba sa isang anticristo. Nababatid na may disposisyon ka ng isang anticristo, bakit hindi ka nangangahas na harapin ito? Bakit hindi mo ito maharap nang tapatan at sabihing, ‘Kung magtatanong ang ang Itaas tungkol sa aking gawain, sasabihin ko ang lahat ng alam ko, at kahit malantad pa ang masasamang bagay na nagawa ko, at hindi na ako gamitin ng ang Itaas sa sandaling malaman nila, at mawalan ako ng katayuan, sasabihin ko pa rin nang malinaw ang kailangan kong sabihin’? Ang takot mong pangasiwaan at kuwestiyunin ang gawain mo ng sambahayan ng Diyos ay nagpapatunay na mas pinahahalagahan mo ang iyong katayuan kaysa sa katotohanan. Hindi ba’t ito ang disposisyon ng isang anticristo? Ang pagpapahalaga sa katayuan nang higit sa lahat ay disposisyon ng isang anticristo” (Ang Salita, Vol. IV. Paglalantad sa mga Anticristo. Ikawalong Aytem (Ikalawang Bahagi)). Mula sa mga salita ng Diyos, naunawaan ko na ang hindi pangangahas na makatotohanang mag-ulat ng mga bagay-bagay kapag nagtatanong at nangangasiwa sa gawain ang mga lider at manggagawa, at pagtatakip pa nga sa totoo para sa kapakanan ng reputasyon at katayuan, ay nangangahulugang isa kang taong may disposisyon ng mga anticristo, at tumatahak sa landas ng mga anticristo. Kung ikukumpara ito sa sarili kong kalagayan, noong nagtanong ang superbisor tungkol sa mga baguhang nasa responsabilidad ko, maraming isyu ang hindi ko malinaw na nauunawaan, pero natakot ako na kung mag-uulat ako nang totoo at makikita ng superbisor na hindi ko nasubaybayan nang maayos ang mga bagay-bagay, iisipin niyang pabasta-basta lang ako, o kukuwestiyunin pa ang kapabilidad ko sa gawain, na makakaapekto sa magandang imahe ko sa isipan niya. Kaya nagsinungaling ako at gumamit ng panlilinlang. Hindi ba’t pareho lang ng sa isang anticristo ang aking buktot at mapanlinlang na disposisyon? Sa katunayan, ang pagsubaybay ng superbisor sa gawain, sa isang banda ay para ipaalala sa akin kung maayos bang nasubaybayan at naipatupad ang gawain, para kung hindi pa ito wastong naipatupad, magagawa ko ito kaagad, at maiiwasan ang mga pagkaantala sa pag-usad ng gawain ng pagdidilig dahil sa panandaliang kapabayaan. Ito ay nagsilbing pagpapaalala at pagtulong sa akin. Isa pa, sa pagtatanong ng superbisor sa sitwasyon ng mga baguhan, kung may mga natuklasan siyang paglihis o mga problema sa gawain ng pagdidilig, maaaring agad na mapagbahaginan at matugunan ang mga ito. Pinangangalagaan ng superbisor ang mga interes ng iglesia sa paggawa nito. Dapat sana ay nag-ulat ako nang matapat, sinasabi kung ano ang mga nalalaman ko, at para naman sa hindi ko pa maayos na nasusubaybayan, sapat na sanang nagmadali na lang akong ipatupad at subaybayan iyon. Pero sa halip, labis kong pinahalagahan ang aking reputasyon at katayuan, at nang maharap sa pangangasiwa ng superbisor, hindi ako nangahas na amining hindi ko nagawa nang maayos ang gawain ko. Nagsinungaling pa nga ako at nilinlang ko ang superbisor. Maaari itong maging sanhi ng mga paglihis na hindi naitutuwid sa tamang oras, na makakaantala sa buhay pagpasok ng mga baguhan. Inuna ko ang reputasyon at katayuan higit sa lahat. Sa tungkulin ko, palagi kong sinusubukang protektahan ang aking reputasyon at katayuan, nagpapakana at nagmamaniobra. Masyado akong kapoot-poot para sa Diyos!

Isang araw, nabasa ko ang isang sipi ng mga salita ng Diyos, at nagkaroon ako ng mas malinaw na pagkaunawa sa kung anong uri ng mga tao ang sinasang-ayunan ng Diyos, at kung anong uri ng mga tao ang kinapopootan Niya. Sabi ng Makapangyarihang Diyos: “Na hinihingi ng Diyos sa mga tao na maging matapat ay nagpapatunay na talagang kinasusuklaman Niya ang mga taong mapanlinlang at hindi Niya gusto ang mga ito. Ang pag-ayaw ng Diyos sa mga taong mapanlinlang ay pag-ayaw sa kanilang paraan ng paggawa ng mga bagay-bagay, sa kanilang mga disposisyon, at pati sa kanilang mga intensyon, at kanilang mga pamamaraan ng panlilinlang; ayaw ng Diyos ang lahat ng bagay na ito. Kung ang mga taong mapanlinlang ay nagagawang tanggapin ang katotohanan, aminin ang kanilang mapanlinlang na disposisyon, at handa silang tanggapin ang pagliligtas ng Diyos at isagawa ang katotohanan para maging matatapat na tao, sila man ay may pag-asang maligtas, sapagkat hindi nagpapakita ang Diyos ng pagkiling sa sinuman, at gayundin ang katotohanan. Kaya nga, kung nais nating maging mga taong kalugod-lugod sa Diyos, una ay dapat nating baguhin ang ating mga prinsipyo ng sariling asal, tumigil sa pamumuhay nang ayon sa mga satanikong pilosopiya, tumigil sa pag-asa sa pagsisinungaling at panlilinlang para maipamuhay ang ating buhay, at iwaksi ang lahat ng ating kasinungalingan at subukang maging matatapat na tao. Sa gayon ay magbabago ang pagtingin sa atin ng Diyos. Dati-rati, laging umaasa ang mga tao sa pagsisinungaling, panlilinlang, at pagkukunwari habang namumuhay kasama ang iba, at umaasal sila sa pamamagitan ng paggamit ng mga satanikong pilosopiya bilang batayan ng kanilang pag-iral, bilang kanilang buhay, at bilang saligan. Isang bagay ito na kinasusuklaman ng Diyos. Sa gitna ng mga walang pananampalataya, kung sinusubukan mong maging isang matapat na tao at sabihin ang totoo, sisiraan ka, huhusgahan, at itatakwil. Kaya sumusunod ka sa mga makamundong kalakaran at namumuhay ayon sa mga satanikong pilosopiya; lalo ka pang humuhusay sa pagsisinungaling, at mas lalong nagiging mapanlinlang. Gumagamit ka rin ng mga lihim na mapanirang kaparaanan para makamtan ang iyong mga layon at sa gayon ay protektahan ang iyong sarili. Mas lalo kang nagiging maunlad sa mundo ni Satanas, at dahil dito, palalim nang palalim ang pagkahulog mo sa kasalanan at hindi mo na mapalaya ang iyong sarili. Sa sambahayan ng Diyos, eksaktong kabaligtaran niyon ang mga bagay-bagay. Kapag mas may kasanayan ka sa pagsisinungaling at pagiging mapanlinlang, mas magiging tutol sa iyo ang mga taong hinirang ng Diyos at itatakwil ka. Kung ayaw mong magsisi at nakakapit ka pa rin sa mga satanikong pilosopiya at lohika, at gumagamit ka rin ng mga pakana at pandaraya at mga sopistikadong taktika para magbalatkayo at magpanggap, malamang na mabubunyag at matitiwalag ka. Ito ay dahil kinasusuklaman ng Diyos ang mga taong mapanlinlang. Tanging matatapat na tao ang maaaring umunlad sa sambahayan ng Diyos, at lahat ng mga taong mapanlinlang ay itatakwil at ititiwalag sa huli. Matagal na itong paunang inorden ng Diyos. Matatapat na tao lang ang maaaring magkaroon ng bahagi sa kaharian ng langit. Kung hindi ka magsisikap na maging matapat na tao, at kung hindi ka dumaranas at nagsasagawa sa direksyon ng paghahangad sa katotohanan, kung hindi mo ilalantad ang sarili mong kapangitan, at kung hindi mo ilalantad ang iyong sarili, hinding-hindi mo matatanggap ang gawain ng Banal na Espiritu at matatamo ang pagsang-ayon ng Diyos” (Ang Salita, Vol. III. Ang mga Diskurso ni Cristo ng mga Huling Araw. Ang Pinakasaligang Pagsasagawa ng Pagiging Isang Taong Matapat). Gusto ng Diyos ang mga taong matapat at kinasusuklaman ang mga taong mapanlinlang, dahil ang mga taong mapanlinlang ay laging nagsisinungaling at nanlilinlang anuman ang sitwasyong kaharapin nila, at ginagawang pundasyon ng kanilang pamumuhay ang mga satanikong pilosopiya at hindi isinasagawa ang katotohanan kahit kaunti. Sa pagninilay sa ugat ng aking pagkamapanlinlang, nakita kong namuhay ako ayon sa mga kasabihang, “Ang bawat tao para sa kanyang sarili at bahala na ang iba,” “Kailangan ng mga tao ang kanilang pride, tulad ng pangangailangan ng puno sa balakbak nito,” at “Iniiwan ng tao ang kanyang pangalan saanman siya maglagi, tulad ng pagputak ng gansa saanman ito lumipad.” Namuhay ako ayon sa mga satanikong lason na ito, binibigyan ng malaking kahalagahan ang aking dangal, katayuan, at mga personal na interes. Anuman ang makaharap ko, kapag nasangkot na ang aking dangal at katayuan, pipigain ko ang aking utak at gagawin ang lahat para pagtakpan ang totoo. Pagkatapos gawin iyon, iisipin ko pa ngang ganito kumilos ang matatalinong tao, na ang mga hangal at mga mangmang lang ang nagsasabi ng totoo. Naaalala ko noong nag-aaral pa ako, isang beses, nagkamali ako ng pagkaalala sa takdang-aralin at may isang bahagi akong hindi natapos. Nag-alala akong masira sa paningin ng guro ang reputasyon ko bilang isang mabuting estudyante, kaya nagsinungaling ako sa guro, sinabi kong naiwan ko ang takdang-aralin ko sa bahay, at pagkatapos ay umuwi ako sa tanghalian para madaliang tapusin iyon at ipinasa ko ito noong hapong iyon. Para hindi mapahiya at maprotektahan ang katayuan ko, mas lalo pa akong nagsinungaling at nanlansi, at lalong naging likas na ugali ko na ito. Kahit matapos kong makilala ang Diyos, namumuhay pa rin ako ayon sa mga satanikong kaisipan at pananaw. Para mapanatili ang imahe ko sa paningin ng superbisor at maitago ang mga problema at kakulangan ko, gumamit ako ng mga panlilinlang at pandaraya para pagtakpan ang totoo. Kahit nang napagtanto ko kalaunan na dapat akong maging isang taong matapat at hayagang makipagbahaginan, nag-alala ako na kung magtatapat ako, masasayang lang ang lahat ng pagsisikap ko noon, at iisipin pa ng superbisor na lubos akong mapagpakana at mapanlinlang. Kaya ayaw kong magsalita nang matapat. Gusto ng Diyos ang mga taong matapat, dahil may lakas ng loob sila na umako ng responsabilidad kapag nahaharap sa mga problema, at may lakas ng loob na harapin ang kanilang mga kakulangan kapag nabubunyag ang mga ito, at pagkatapos, makapaghahanap sila ng katotohanan at malulutas ang mga bagay na ito. Kapag ginagawa ng gayong mga tao ang kanilang mga tungkulin, lalong humuhusay ang pagkaarok nila sa mga prinsipyo, at lalong gumaganda rin ang kanilang mga resulta. Pero wala akong ipinakitang alinman sa mga pag-uugaling ito. Palagi kong sinusubukang magbalatkayo at mapagtakpan ang aking mga kapintasan, at sinubukan ko pa ngang linlangin ang mga kapatid. Sa anong paraan mayroong anumang wangis ng isang taong matapat ang isinabuhay ko? Ito ay isang baliko at mapanlinlang na imahe ni Satanas. Kung mananatili akong hindi nagsisisi, tiyak na itataboy ako ng Diyos at mawawala ang pagkakataon kong maligtas.

Kalaunan, nabasa ko ang dalawang sipi ng mga salita ng Diyos at nakahanap ako ng isang landas ng pagsasagawa. Sabi ng Makapangyarihang Diyos: “Iniisip ng mga tao na kung wala silang sariling mga interes o kung mawawala ang mga ito, hindi sila mananatiling buhay, na para bang ang kanilang pananatiling buhay ay nakasalalay sa kanilang sariling mga interes. Kaya karamihan sa mga tao ay bulag sa lahat maliban sa kanilang sariling mga interes. Nakikita nila ang kanilang mga interes bilang nakahihigit sa lahat ng iba pa, at nabubuhay sila para lamang sa kanilang sariling mga interes. Hindi sila kikilos maliban sa kung may mapapala sila sa isang bagay, at ang paghiling sa kanila na isuko ang kanilang sariling mga interes ay parang paghiling sa kanila na isuko ang sarili nilang buhay. Kaya, paano nga ba magagawang bitiwan ng mga tao ang kanilang mga interes? Dapat nilang tanggapin ang katotohanan. Tanging kapag nauunawaan nila ang katotohanan nila makikilatis ang diwa ng pansariling interes at malinaw na makikilala na ang paghahangad sa sariling interes ay salungat sa paghahangad sa katotohanan, at hindi kailanman magbibigay-daan sa isang tao na magkamit ng katotohanan at buhay o magtamo ng kaligtasan; saka lamang sila matututong tumalikod at maghimagsik laban sa pansariling interes, at magagawang isuko ang kanilang minamahal. At kapag isinuko mo nga ang iyong minamahal at tinalikuran ang iyong sariling mga interes, makakaramdam ka ng higit na kapanatagan at kapayapaan sa iyong puso, at sa paggawa nito ay napagtagumpayan mo ang laman” (Ang Salita, Vol. III. Ang mga Diskurso ni Cristo ng mga Huling Araw. Ang Pag-unawa sa Disposisyon ng Isang Tao ang Pundasyon ng Pagbabago Nito). “Upang maging isang matapat na tao, dapat mo munang ilantad ang iyong puso upang matingnan ito ng lahat, makita ang lahat ng iniisip mo, at masilayan ang iyong tunay na mukha. Kailangan ay hindi mo subukang magpanggap, o pagtakpan ang iyong sarili. Saka lamang magtitiwala ang iba sa iyo at ituturing kang isang matapat na tao. Ito ay ang pinakasaligang pagsasagawa, at isang pang-unang kailangan sa pagiging isang matapat na tao. … Ang pagiging isang matapat na tao ay nangangahulugang, nasa harap ka man ng Diyos o ng ibang tao, kaya mong magbukas sa dalisay at simpleng paraan tungkol sa iyong panloob na kalagayan at sa mga salita sa iyong puso. Madali ba itong gawin? Nangangailangan ito ng isang panahon ng pagsasanay, pati na rin ng madalas na pananalangin at pagsalig sa Diyos. Dapat mong sanayin ang iyong sarili na sabihin ang mga salita sa iyong puso nang simple at hayagan sa lahat ng bagay. Sa ganitong uri ng pagsasanay, magkakaroon ka ng pag-usad” (Ang Salita, Vol. III. Ang mga Diskurso ni Cristo ng mga Huling Araw. Ang Pinakasaligang Pagsasagawa ng Pagiging Isang Taong Matapat). Nilinaw ng mga salita ng Diyos ang landas ng pagsasagawa. Para malutas ang isang mapanlinlang na kalagayan, dapat isuko ng isang tao ang mga personal na interes, hindi isaalang-alang ang kanyang pride o katayuan, at magtapat sa Diyos sa lahat ng bagay. Sa mga tungkulin ko, dapat kong iulat kaagad ang anumang isyu o personal na kakulangan, at dapat kong unahin ang mga interes ng sambahayan ng Diyos. Kahit na kung sa pagsasabi ng totoo ay makikita ng mga kapatid ang mga isyu at kakulangan ko sa aking mga tungkulin at pagkatapos ay mamaliitin ako, dapat ko pa rin itong harapin nang tama. Kaya, matatag akong nagpasya na anuman ang tingin sa akin ng mga kapatid ko, kailangan kong magbukas-loob at ilantad ang sarili ko sa kanila, at maging isang matapat na tao.

Sa isang pagtitipon, isang baguhan na nasa responsabilidad ko, si Xiao Ya, ang nagtanong sa akin tungkol sa pangangaral ng ebanghelyo, at noong oras na iyon, sandali akong nakipagbahaginan nang kaunti. Pero kalaunan, natuklasan ko na may mga paglihis ang pagbabahagi ko, at hindi talaga nito kayang lutasin ang isyu ni Xiao Ya. Kalaunan, sumulat ng isang liham ang superbisor para tanungin ako tungkol sa kung paano ko nilutas ang mga problema at suliranin ni Xiao Ya, at napag-isip-isip ko, “Kung isusulat ko ang totoo, siguradong iisipin ng superbisor na bilang isang tagadilig, hindi ko man lang kayang malinaw na magbahagi tungkol sa isang napakaliit na isyu, at na hindi ako makagawa ng tunay na gawain. Baka dapat ipagwalang-bahala ko na lang ito at huwag nang isulat ang totoong nangyari.” Habang pinag-iisipan ko ito, napagtanto ko na nagiging mapanlinlang pa rin ako. Minamahal ng Diyos ang mga taong matapat, kaya dapat akong maging isang taong matapat at magsalita ng totoo. Sa huli, makatotohanan ko itong isinulat. At nang gawin ko ito, sa wakas ay nabunot ang tinik sa dibdib ko, at nakaramdam ako ng malaking ginhawa. Pagkatapos, nakipagbahaginan ako kay Xiao Ya sa tamang oras at itinama ko ang aking mga paglihis. Kalaunan, habang nakikisalamuha ako sa mga kapatid at ginagawa ang aking mga tungkulin, isinagawa ko ang pagiging isang taong matapat, at kahit na minsan, kapag nasasangkot ang mga interes ko, natutukso akong kumilos nang may panlilinlang, pinili kong magsalita ng totoo sa aking mga kapatid sa ilalim ng gabay ng mga salita ng Diyos. Sa tuwing makatotohanan akong nag-uulat sa mga kapatid na nakatuwang ko o sa superbisor, hinding-hindi nila ako pinupuna dahil sa hindi magandang paggawa. Sa halip, pinaaalalahanan at tinutulungan nila ako, at nakikipagbahaginan sila sa akin ng mga katotohanang prinsipyo. Sa puso ko, nakaramdam ako ng kapanatagan at kalayaan, at hindi na ako kasinghapo tulad ng dati. Ang mga salita ng Diyos ang tumulong sa aking makilala ang mapanlinlang kong disposisyon at matantong ang pagsasagawa ayon sa mga salita ng Diyos at ang pangangahas na magsalita ng totoo at magtapat ay hindi isang kahiya-hiyang bagay. Naranasan ko na kapag mas nagbubukas-loob ako, mas nakakaramdam ako ng kapanatagan at kalayaan. Salamat sa Diyos sa Kanyang pamumuno at gabay, na nagbigay-daan sa akin na magkaroon ng mga pakinabang na ito.


69. “Pagpapalaki ng mga Anak Para May Mag-alaga sa Iyo sa Pagtanda”—Tama Ba ang Pananaw na Ito?

Ni Lu Yao, Tsina

Noong bata pa ako, madalas kong naririnig na sinasabi ng tatay ko, “Hindi mabuting anak ang pangalawa mong tito at hindi niya sinusuportahan ang lolo mo. Kami ng nanay mo ang sumuporta sa lolo mo. Ang layunin ng pagpapalaki ng mga anak ay para alagaan ka nila sa pagtanda. Sa hinaharap, kailangan mo kaming alagaan at samahan hanggang sa huli!” Nang lumaki ako, inalagaan ko ang mga magulang ko hanggang sa mamatay sila. Umasa rin ako na maaalagaan ako ng anak ko sa pagtanda ko. Nang matutong magsalita ang anak ko, tinanong ko siya, “Kanino mo gagastusin ang pera mo paglaki mo?” Sabi ng anak ko, “Paglaki ko, kikita ako ng maraming-maraming pera para ipanggagastos ko kina Nanay at Tatay.” Masaya kong sinabi, “Anak, hindi nasayang ang pagpapalaki ng nanay mo sa iyo!” Napakatalino ng anak ko. Mabilis siyang matuto ng kahit ano at lagi siyang nangunguna sa mga pagsusulit. Tuwang-tuwa ako at naisip ko, “Napakatalino ng anak ko, at tiyak na magiging maganda ang kinabukasan niya. Kahit wala akong pera, kailangan kong suportahan ang pag-aaral niya, para makahanap siya ng magandang trabaho pagkagradweyt niya ng kolehiyo. Sa gayon ay wala siyang magiging problema sa pag-aalaga sa amin sa pagtanda.”

Noong Abril 2003, inaresto ako dahil sa pananampalataya sa Diyos at pangangaral ng ebanghelyo at nakulong ako nang 25 araw. Para maiwasang maaresto ulit ng mga pulis, umalis ako ng bahay noong Nobyembre para gawin ang mga tungkulin ko sa ibang lugar. Sobrang nagtalo ang kalooban ko noong panahong iyon, “Kukuha na ng pagsusulit sa pagpasok sa kolehiyo ang anak ko makalipas ang anim na buwan. Kung aalis ako sa panahong ito, maaapektuhan ba ang pag-aaral ng anak ko? Kung maapektuhan nito ang pagsusulit niya sa pagpasok sa kolehiyo at mahadlangan ang kinabukasan niya, kamumuhian kaya niya ako sa huli? Hindi na kaya niya ako kikilalanin bilang nanay niya? Nag-iisa ko lang siyang anak, at kung ayaw na niya sa akin bilang nanay niya, kanino ako aasa pagtanda ko? Pero kung hindi ako aalis, at maaresto ako ulit, tiyak na madadamay ang anak ko at tuluyang masisira ang kinabukasan niya. Masesentensiyahan din ako, at tapos ay hindi ko na magagawa ang mga tungkulin ko.” Matapos ang matagal na pag-iisip, nagpasya pa rin akong umalis ng bahay. Dahil patuloy akong hinahanap ng mga pulis, hindi ako nangahas na umuwi.

Habang tumatanda ako, nagsimula nang humina ang sigla at lakas ng katawan ko, at medyo mataas ang presyon ng dugo ko. Lumabo na ang paningin ko, at nagkaroon ng tinnitus ang mga tainga ko at humina ang pandinig ko. Kumakabog din nang malakas ang dibdib ko tuwing gumagawa ako ng pisikal na trabaho, kaya kailangan kong humiga at magpahinga sandali. Naisip ko, “Tumatanda na ba ako? Sino ang mag-aalaga sa akin sa pagtanda ko?” Noong mga panahong ito, labis akong nangulila sa anak ko, at naisip ko, “Inaasahan ko pa ring sa kanya ako aasa sa pagtanda ko!” Noong 2021, bumalik ako sa bahay ng ate ko para mangaral ng ebanghelyo at nalaman kong nagtatrabaho ang anak ko nang malayo sa bahay, at napakamaalaga niya sa mga tita niya. Naisip ko na tiyak na magiging mabait din siya sa akin kung ganoon, at talagang inabangan kong makita ang anak ko balang araw. Sa katapusan ng Agosto ng sumunod na taon, nangangaral ako ng ebanghelyo sa ibang lugar nang sumulat ang ate ko para sabihing umuwi ang anak ko nang ilang araw. Nagmadali akong bumalik sa bahay ng ate ko noong gabing iyon, pero ayaw akong makita ng anak ko. Nasaktan ako, pero naiintindihan ko ang damdamin ng anak ko. Tutal, hindi ko siya naalagaan sa loob ng labimpitong taon, kaya normal lang na magalit siya. Kalaunan, nang makita ko ang anak ko, sobrang saya ko na gusto ko siyang yakapin, pero umupo siya nang malayo sa akin, at nanlamig ang puso ko sa pagkadismaya. Pagkalipas ng ilang sandali, sinabi ko sa kanya, “Sa lahat ng taon na ito, nag-aalala ako para sa iyo. Natatakot akong arestuhin ako ng mga pulis at madamay ka, kaya hindi ako nangahas na umuwi. Nagdusa ka sa lahat ng taon na ito.” Mapait niyang sinabi, “Hindi ako nagdusa. Matanda na ako ngayon. Hindi ako nagdurusa!” Pagkasabi nito, iniwas niya ang mukha niya at umalis matapos manatili nang wala pang kalahating oras. Dismayadong-dismayado ako, “Nagpakahirap ako sa pagpapalaki sa iyo at inalagaan kitang mabuti. Pagpasok mo sa eskuwela, para tulungan kang matuto ng kasanayan at magkaroon ng magandang kinabukasan, ginastos ko ang huling tatlong libong yuan ng pamilya natin para ibili ka ng electronic keyboard. Nagbuhos ako ng maraming dugo ng puso para sa iyo, pero ngayon ay itinakwil mo ako? Nasayang lang talaga ang pagpapalaki ko sa iyo!” Naisip ko, “Kinansela na ng gobyerno ng Partido Komunista ng Tsina ang rehistro ng sambahayan ko, nakipagdiborsyo na sa akin ang asawa ko, at itinakwil na ako ng anak ko. Animnapung taong gulang na ako ngayon, at palala nang palala ang kalusugan ko taon-taon. Ano ang gagawin ko kapag tumanda na ako? Sino ang mag-aalaga sa akin kapag nagkasakit ako? Sino ang mag-aasikaso sa akin sa pagtanda ko at maghahatid sa akin sa huling hantungan?” Sa gabi, pabaling-baling ako sa kama, hindi makatulog. Nang maisip ko kung paanong hindi man lang ako tinawag na “Nanay” ng anak ko, napagtanto kong wala nang pag-asang umasa sa kanya na mag-alaga sa akin sa pagtanda. Sobrang lungkot ko na parang dinudurog ang puso ko. Tulirong-tuliro ako noong mga araw na iyon, wala akong ganang gawin ang tungkulin ko, at iniraraos ko lang ang pangangaral ng ebanghelyo.

Noong Pebrero 2023, nabalitaan kong nagkasakit si Sister Sun Jing, pero maingat at maasikaso siyang inalagaan ng asawa niya. Naisip ko, “Kapag may sakit ang sister, inaalagaan siya ng asawa niya. Ano ang gagawin ko kung magkasakit ako? Itinakwil na ako ng anak ko, at kung dumating sa puntong hindi na ako makakilos, nakakahiya naman na alagaan ako ng mga sister sa iglesia. Hindi ako puwedeng maging pabigat sa mga kapatid ko! Isa pa, mag-isa ako sa bahay, kaya kung may mangyari sa akin, walang makakaalam. Paano kung hindi ako makarating sa ospital sa oras at mamatay na lang sa bahay?” Hindi ko mapigilang mabahala at mag-alala na walang mag-aalaga sa akin sa pagtanda ko at maghahatid sa huling hantungan. Isang araw sa mga debosyonal ko, nabasa ko ang mga salita ng Diyos, at nagkaroon ako ng kaunting pagkaunawa sa kalagayan ko. Sabi ng Makapangyarihang Diyos: “Bilang isang magulang, pagkakamali ba na maglagak ng kaunting pag-asa sa iyong mga anak, umaasa na magiging masunurin sila sa iyo at kaya ka nilang suportahan kapag lumaki na sila? Hindi ito pagkakamali, at hindi ito labis na kahilingan. Kung gayon, ano ang problema rito? Ang babaeng ito ay palaging gustong umasa sa kanyang mga anak para mamuhay nang maganda, na sumandal sa kanila para sa ikalawang bahagi ng kanyang buhay, at palagi siyang umaasang magtamasa ng pakinabang mula sa kanila. Ano ang maling pananaw na umiiral dito? Bakit siya nagkaroon ng ganitong ideya? Ano ang pinagmulan ng pananaw na ito na kanyang pinanghahawakan? Palaging nagtataglay ang mga tao ng mga labis na pag-asa para sa isang partikular na paraan ng pamumuhay at isang partikular na pamantayan ng pamumuhay. Ibig sabihin, bago pa malaman ng mga tao kung paano paunang inorden ng Diyos ang kanilang mga buhay o kung ano ang kanilang tadhana, naplano na nila ang kanilang pamantayan ng pamumuhay: Dapat silang maging masaya, makaranas ng kapayapaan at kagalakan sa buong buhay nila, maging mayaman at may mataas na katayuan, at magkaroon ng mga taong makakatulong sa kanila at maaasahan nila. Naplano na nila ang sarili nilang landas sa buhay, ang kanilang mga layon sa buhay, ang hantungan ng kanilang buhay, at lahat ng iba pang gayong mga bagay. … Dahil sa patuloy niyang pagkakaroon ng ganitong pagnanais at mga planong ito, mayroon ba siyang Diyos sa kanyang puso? (Wala.) Kaya, sa isang banda, ano ang sanhi ng sakit na nagmula sa lahat ng kanyang pakikibaka? (Ito ay sanhi ng kanyang pagnanais.) Totoo iyan. At paano nabuo ang kanyang pagnanais? (Dahil sa hindi niya pananampalataya sa kataas-taasang kapangyarihan ng Diyos o sa Kanyang mga pamamatnugot at pagsasaayos.) Tama iyan. Hindi niya naunawaan kung paano nabubuo ang tadhana ng mga tao, ni hindi niya naunawaan kung paano gumagana ang kataas-taasang kapangyarihan ng Diyos. Ito ang ugat ng problema” (Ang Salita, Vol. III. Ang mga Diskurso ni Cristo ng mga Huling Araw. Sa Paglutas Lamang sa mga Kuru-kuro ng Isang Tao Siya Makakapagsimula sa Tamang Landas ng Pananampalataya sa Diyos (2)). Ang inilantad ng Diyos ay ang mismong kalagayan ko. Mahigit kwarenta anyos lang ako nang umalis ako ng bahay para gawin ang tungkulin ko, at dahil bata pa ako at malakas noong panahong iyon, hindi ko inisip kung ano ang gagawin ko pagtanda ko. Ngayong matanda na ako, palala nang palala ang kalusugan ko taon-taon, at lumitaw ang maraming pag-aalala tungkol sa hinaharap. Nag-alala ako na kung magkakasakit ako at hindi ko maaalagaan ang sarili ko, walang mag-aalaga sa akin—ano ang gagawin ko? Nakansela ang rehistro ng sambahayan ko sa mga taon na wala ako sa bahay, at nakipagdiborsyo sa akin ang asawa ko. Noong una, inakala ko na dahil napakamaalaga ng anak ko sa mga tita niya, tiyak na magiging mabait din siya sa akin. Pero hindi ko inaasahan na itatakwil ako ng anak ko at mawawalan ng pag-asa na aalagaan niya ako sa pagtanda ko. Nakita kong hindi masasandalan ang anak ko, kaya nag-alala ako na walang mag-aalaga sa akin kung magkasakit man ako sa hinaharap, at na mamamatay ako sa bahay at walang makakapansin. Lalo na noong narinig ko na may sakit si Sun Jing at inaalagaan siya ng asawa niya, mas lalo akong nakaramdam ng lumbay at pagiging kaawa-awa, at nang maisip ko kung paanong wala akong maaasahan sa buhay ko sa hinaharap, nalungkot ako at naging miserable. Sinabi ko na ang Diyos ang may kataas-taasang kapangyarihan sa lahat, pero sa totoo lang, wala akong anumang pagkaunawa sa kataas-taasang kapangyarihan ng Diyos at walang puwang ang Diyos sa puso ko. Lagi kong iniisip kung paano magsaayos ng daan palabas para sa sarili ko, at itinuring ko pa ngang sandigan ang anak ko. Wala akong pananalig sa Diyos. Magiging napakamapanganib ng kalagayang ito kung hindi ko ito lulutasin.

Kalaunan, pinagnilayan ko, “Bakit ba masyado akong nag-aalala kung mayroong mag-aalaga sa akin sa pagtanda ko at nasa tabi ko kapag namatay ako? Ano ba ang problema?” Nabasa ko ang mga salita ng Diyos: “May ilang taong kumakapit sa isang bulok at makalumang kuru-kuro, na sinasabing, ‘Hindi naman talaga mahalaga kung may mga anak ang mga tao na magiging mabuting anak sa kanila at mag-aalaga sa kanila sa kanilang katandaan, pero sa pinakamababa, kapag namatay sila, dapat mayroong isang taong magpapasimula ng mga ritwal ng pagluluksa para maging disente itong tingnan sa iba. Kung hindi, kung mamamatay sila sa bahay at walang sinumang makakaalam, pagtatawanan sila ng mga tao, at masyadong kaawa-awa iyon!’ Ano naman kung walang nakaaalam? Kapag namatay ang isang tao, wala na siyang anumang nalalaman. Kapag namatay ang kanyang katawan, agad itong iniiwan ng kanyang kaluluwa. Saan man naroroon ang katawan o anuman ang hitsura nito pagkatapos mamatay, hindi ba’t patay na talaga ito? Kahit nasa kabaong pa ito sa isang marangyang libing, mabubulok pa rin ang katawan sa sandaling nasa lupa na ito, hindi ba? Iniisip ng mga tao, ‘Ang pagkakaroon ng mga anak sa tabi mo para ilagay ka sa kabaong, para bihisan ka ng kasuotang panglibing, para lagyan ka ng makeup, at maghanda ng isang marangyang lamay ay isang dakilang bagay. Kung mamamatay ka nang walang sinumang maghahanda ng iyong libing o magbibigay sa iyo ng maayos na libing, para bang ang buong buhay mo ay hindi nagkaroon ng wastong pagwawakas.’ Tama ba ang ideyang ito? (Hindi.) Sa panahon ngayon, hindi na masyadong binibigyang-pansin ng mga kabataan ang mga ganitong bagay, pero mayroon pa ring mga tao sa mga liblib na lugar at mga nakatatanda na may maliit na kabatiran ang naniniwala na dapat alagaan ng mga anak ang kanilang mga magulang pagtanda ng mga ito at bigyan ang mga ito ng maayos na libing kapag pumanaw na ang mga ito. Ang kaisipan at pananaw na ito ay malalim na nakatanim sa kanilang puso, at gaano ka man magbahagi tungkol sa katotohanan, hindi nila ito tinatanggap—ano ang huling kahihinatnan nito? Ang kahihinatnan ay na lubha silang napipinsala nito. Matagal nang nakatago sa loob nila ang tumor na ito, at lalasunin sila nito. Kung huhukayin nila ito at tatanggalin, hindi na sila malalason nito, at magiging malaya na ang kanilang buhay. Ang anumang mga maling kilos ay pinangungunahan ng mga kaisipan at pananaw na wala sa katwiran. Halimbawa, may mga tao na takot na mabulok sa kanyang bahay pagkatapos niyang mamatay, kaya palagi niyang iniisip na, ‘Kailangan kong magkaroon ng lalaking anak. Paglaki ng anak ko, hindi ko siya puwedeng hayaang masyadong lumayo. Paano kung wala siya sa tabi ko kapag namatay ako? Kung walang mag-aalaga sa akin sa pagtanda ko o magbibigay sa akin ng maayos na libing kapag pumanaw na ako, iyon ay magiging isa sa mga pinakamalaking pagsisisi ko sa buhay! Kung mayroon akong isang tao na gagawa nito para sa akin, hindi magiging walang saysay ang pamumuhay ko. Magiging isang perpektong buhay ito. Anuman ang mangyari, hindi puwedeng kukutyain na lang ako.’ Hindi ba’t isa itong bulok na paraan ng pag-iisip? (Oo, ganoon na nga.) Ito ay lipas na at bulok, masyado nitong binibigyang-importansiya ang pisikal na katawan! Ang totoo, ang pisikal na katawan ay walang halaga: Pagkatapos maranasan ang kapanganakan, katandaan, karamdaman, at kamatayan, wala nang natitira. Kapag nakamit mo ang katotohanan at kaligtasan habang nabubuhay, saka ka lang maaaring mabuhay magpakailanman. Kung hindi mo nakamit ang katotohanan, kapag namatay at naaagnas na ang katawan mo, wala nang matitira; kahit gaano pa kabuti sa iyo ang mga anak mo, hindi mo na ito matatamasa. Kapag namatay ang isang tao at inilibing siya ng kanyang mga anak nang nasa isang kabaong, may mararamdaman bang anuman ang lumang katawang iyon? Mararamdaman ba nito ang anumang bagay? (Hindi.) Wala itong anumang pandama. Pero sa buhay, masyadong binibigyang-importansiya ng mga tao ang usaping ito, malaki ang hinihingi nila mula sa kanilang mga anak pagdating sa kung mabibigyan ba sila ng mga ito ng maayos na libing kapag pumanaw na sila—na isang kahangalan, hindi ba? … kung hinahangad mo ang katotohanan, bilang magulang, una ay dapat mong bitiwan ang mga tradisyonal, bulok, at mababang-uring kaisipan at pananaw tungkol sa kung ang mga anak mo ba ay mabuting anak, kung aalagaan ka ba nila sa iyong pagtanda, at kung bibigyan ka ba nila ng maayos na libing kapag pumanaw ka, at dapat mong harapin nang tama ang usaping ito. Kung talagang mabuti sa iyo ang iyong mga anak, tanggapin mo ito sa wastong paraan. Pero kung wala sa iyong mga anak ang mga kondisyon o lakas para maging mabuting anak sa iyo, o hindi nila plano na maging mabuting anak sa iyo, at hindi ka nila maalagaan sa tabi mo sa iyong pagtanda o mabigyan ka ng maayos na libing kapag pumanaw ka, hindi mo kailangang hingin ito o maging malungkot. Ang lahat ng bagay ay nasa mga kamay ng Diyos. May oras para sa kapanganakan, may lugar para sa kamatayan, at inorden ng Diyos kung saan isisilang ang mga tao at kung saan sila mamamatay” (Ang Salita, Vol. VI. Ukol sa Paghahangad sa Katotohanan. Paano Hangarin ang Katotohanan (19)). Ang inilantad ng salita ng Diyos ay ang mismong kalagayan ko. Lagi akong nag-aalala na walang mag-aalaga sa akin pagtanda ko o magiging nasa tabi ko kapag namatay ako, at kung ano ang mangyayari kung mamatay ako at walang makaalam, na mabubulok na lang ang bangkay ko sa bahay. Kapag iniisip ko ito, nagiging negatibo at mahina ako, at namumuhay sa pagkabagabag at pagkabalisa. Sa katunayan, ang oras ng kapanganakan ko, ang oras ng kamatayan ko, at ang lugar ng kamatayan ko ay pawang pauna nang inorden ng Diyos. Kung makakasama ko ba ang anak ko sa huling sandali ng buhay ko ay nakasalalay sa kataas-taasang kapangyarihan at pagsasaayos ng Diyos. Namumuhay ako sa pag-aalala at pagkabagabag dahil masyado kong pinahalagahan ang aking laman, at hindi ko maarok kung ano talaga ang ibig sabihin ng pagkamatay ng laman. Sabi ng Diyos: “Ang totoo, ang pisikal na katawan ay walang halaga: Pagkatapos maranasan ang kapanganakan, katandaan, karamdaman, at kamatayan, wala nang natitira.” Kapag namatay ang laman, wala na itong kamalayan. Kahit may maghatid sa iyo sa huling hantungan at maglibing sa iyo sa kabaong, hindi ba’t mabubulok pa rin naman ang laman mo? Ano naman kung naroon ang mga anak mo para ihatid ka sa libingan? Mamamalayan mo ba iyon? Pero itinuring kong napakahalaga ng bagay na ito. Hindi ba’t napakahangal nito? Sa katunayan, kung hindi makakamit ng mga tao ang katotohanan, kahit magkaroon pa sila ng engrandeng libing, hindi maliligtas ang mga kaluluwa nila, at mapupunta pa nga sila sa impiyerno. Sabi ng Diyos: “Kapag nakamit mo ang katotohanan at kaligtasan habang nabubuhay, saka ka lang maaaring mabuhay magpakailanman.” Tanging sa pagkamit lamang ng katotohanan, pagwawaksi ng ating mga satanikong tiwaling disposisyon, at paggampan nang maayos sa mga tungkulin ng isang nilikha lamang tayo magkakamit ng buhay na walang hanggan at makatatanggap ng kaligtasan, dinadala ng Diyos sa isang magandang hantungan.

Nabasa ko ang isa pang sipi ng mga salita ng Diyos, at nagkamit ako ng kaunting pagkaunawa sa kataas-taasang kapangyarihan ng Diyos. Nabawasan din nang kaunti ang pagkabagabag at pagkabalisa ko. Sabi ng Makapangyarihang Diyos: “Kung gaano kalaki ang kaugnayan ng mga magulang sa kanilang mga anak, kung gaano karami ang matatanggap nila bilang kapalit mula sa kanilang mga anak, kung maaasahan ba nila ang kanilang mga anak na mag-alaga sa kanila sa kanilang pagtanda—sa madaling salita, lahat ng ito ay pauna nang itinadhana at inorden ng Diyos. Hindi ito nangyayari nang ayon mismo sa kagustuhan lang ng mga tao sa sarili nilang isipan. Siyempre, napakaganda ng mga imahinasyon ng lahat at gusto nilang makakuha ng ilang pakinabang mula sa kanilang mga anak. Pero bakit hindi mo kailanman isinaalang-alang kung nakasulat ba iyan sa iyong tadhana? Kung gaano tatagal ang kaugnayan mo sa iyong mga anak ay napakahalaga. Kung ang bawat trabahong ginagawa mo sa buhay na ito ay magkakaroon ng kaugnayan sa iyong mga anak, kung mapapasama ba ang iyong mga anak sa mga kasangkot kapag nakaranas ka ng isang malaking pangyayari—lahat ng ito ay nakasalalay sa paunang pag-orden ng Diyos. Kung wala ang paunang pag-orden ng Diyos, gaano ka man magsumikap, wala itong magiging saysay. Kapag napalaki mo na ang iyong mga anak hanggang sa hustong gulang, natupad mo na ang iyong responsabilidad, at natural silang aalis sa panahong dapat na silang umalis. Ito ay isang bagay na kailangang makilatis ng mga tao. Kung hindi mo kayang makilatis ang bagay na ito, palagi kang magkakaroon ng mga personal na pagnanais, at palagi kang magkakaroon ng mga personal na kahilingan, at tatanggapin mo ang iba’t ibang uri ng kaisipan at pananaw upang makamit ang iyong mga intensyon. Ano ang mangyayari sa huli? Magigising ka lang sa katotohanan sa bingit ng iyong kamatayan, at mapagtatanto mong marami kang nagawang kahangalan sa iyong buong buhay, at kumilos ka lang batay sa mga kuru-kuro at imahinasyon, at ikaw ay naging napakahangal at napakamangmang; talagang hindi ito naaayon sa tunay na sitwasyon o sa mga paunang pag-orden ng Diyos” (Ang Salita, Vol. VI. Ukol sa Paghahangad sa Katotohanan. Paano Hangarin ang Katotohanan (19)). Napakalinaw ng mga salita ng Diyos. Kung mabuting anak man ang anak ko at kung kaya niya akong alagaan sa pagtanda ko at nasa tabi ko siya sa huli ay nakadepende kung mayroon akong ganoong kapalaran o wala. Kung hindi paunang inorden ng Diyos na gawin iyon ng anak ko, gaano man kaganda ang mga imahinasyon ko tungkol doon, mawawalan lang ng saysay ang lahat ng ito. Kahit na nangako ang anak ko na gagawin iyon, dahil nagtatrabaho at nakatira siya sa lugar na libo-libong milya ang layo, maaaring wala rin siya sa tabi ko kapag nagkasakit at namatay ako. Hindi ko ito maarok, at namuhay ako sa pagkamiserable dahil hindi ako pinansin ng anak ko at dahil walang pag-asa na aalagaan niya ako sa pagtanda ko at maging nasa tabi ko siya sa aking mga huling sandali. Niloloko ko lang ang sarili ko, at sinasayang ang oras ko sa walang kabuluhan. Naalala ko na may isang matandang babae sa katabing nayon namin. Noong nasa otsenta anyos na siya, hindi na niya kayang alagaan ang sarili niya, pero wala ni isa sa tatlo niyang anak na lalaki ang nag-alaga sa kanya. Namatay sa gutom ang matandang babae, at walang naghatid sa kanya sa huling hantungan. Naisip ko rin ang isang matandang kapatid na ang anak na babae ay nanirahan sa ibang bansa at hindi na bumalik kailanman. Ngayon, ang matandang kapatid at ang asawa niya ay parehong nasa setenta anyos na. Tuwing nagkakasakit sila, ipinagmamaneho sila ng pamangkin nila papunta sa ospital para magpa-checkup, at namumuhay pa rin sila ng magandang buhay. Ang buhay ng bawat tao ay paunang inorden at isinaayos ng Diyos. Dapat kong ipagkatiwala sa Diyos ang lahat ng may kinalaman sa akin at magpasakop sa Kanyang mga pamamatnugot. Hindi na ako dapat mag-alala tungkol sa pagtanda ko.

Ipinagpatuloy ko ang paghahanap, at nagbasa pa ng mas maraming salita ng Diyos: “Ang pagpapalaki ng mga anak ay isang instinto ng tao, at isa ring responsabilidad at obligasyon ng mga tao. Hindi dapat hingin ng mga magulang sa kanilang mga anak na maging mabuting anak sa kanila, ni hindi sila dapat mag-anak para lang mayroong susuporta sa kanila sa kanilang katandaan. Ang layon ng mga tao sa pagpapalaki ng mga anak ay sadyang hindi wasto, kaya kapag hindi mabuting anak ang kanilang mga anak, magsasabi sila ng mga katawa-tawang bagay tulad ng, ‘Huwag kang mag-anak, anuman ang mangyari.’ Dahil hindi dalisay ang layon, mali rin ang mga kaisipan at pananaw na binubuo nila. Kaya, hindi ba’t kailangang ituwid at bitiwan ang mga ito? (Oo.) Paano dapat ituwid at bitiwan ng isang tao ang mga ito? Anong klaseng layon ang dalisay? Anong uri ng kaisipan at pananaw ang tama? Sa madaling salita, ano ang tamang paraan ng paghawak sa ugnayan ng isang tao sa kanyang mga anak? Una sa lahat, ang pagpapalaki ng mga anak ay sarili mong pasya: Kusang-loob mo silang dinala sa mundo at pinalaki, at sila ay pasibo sa pagkasilang. Maliban sa responsabilidad na ibinigay ng Diyos sa mga tao na magkaanak, at maliban sa pag-orden ng Diyos, para sa mga magulang, ang kanilang pansariling dahilan at pinagsisimulan ay na handa silang mag-anak. Dahil handa kang magkaanak, dapat mo silang alagaan hanggang umabot sila sa hustong gulang, binibigyang-kakayahan sila na mamuhay nang nakakapagsarili. Marami ka nang nakamit at labis kang nakinabang mula sa pagpapalaki sa kanila. Una sa lahat, nasiyahan ka sa masasayang panahon kasama ang mga anak mo, at nasiyahan ka rin sa proseso ng pagpapalaki sa kanila. Bagama’t may mga galak at paghihirap sa prosesong ito, mas madalas ay naranasan mo ang kaligayahan ng pagsama sa mga anak mo at ang masamahan nila. Isa rin itong proseso ng pagdanas ng buhay. Natamasa mo ang mga bagay na ito, at marami ka nang nakamit mula sa iyong mga anak, hindi ba? Ang mga anak ay naghahatid ng kaligayahan at nagbibigay ng makakasama sa kanilang mga magulang, at ang mga magulang, sa pamamagitan ng halagang ibinabayad nila at oras at lakas na iginugugol nila sa pagpapalaki ng kanilang mga anak, ay nakakasaksi na unti-unting lumalaki ang mumunting buhay na ito hanggang sa umabot sa hustong gulang. Mula sa isang walang muwang at batang buhay na walang anumang nalalaman, ang kanilang mga anak ay unti-unting natututong mag-isip, natututong magsalita, nagkakaroon ng abilidad na pagsama-samahin ang mga salita, ng abilidad na matutunan at makilala ang kaibahan ng iba’t ibang uri ng kaalaman, at ng abilidad na makipag-usap at makipag-ugnayan sa kanila, at tingnan ang mga bagay-bagay mula sa pantay na paninindigan. Para sa mga magulang, ang pagdaranas sa prosesong ito ay ang pinakamasayang bagay, at hindi maaaring palitan ng anumang iba pang pangyayari o tao. Nakatamo na ang mga magulang ng malaking kasiyahan at pagkaunawa mula sa kanilang mga anak sa proseso ng pagpapalaki sa kanila, na siyang malaking kaginhawahan at pakinabang sa kanila. Pagdating naman sa kung magiging mabuting anak ba ang iyong mga anak sa iyo, kung makakaasa ka ba sa kanila sa anumang bagay, at kung ano ang maaari mong makuha mula sa kanila, ang mga bagay na ito ay nakasalalay sa kung nakatadhana ba kayong mamuhay nang magkasama, at ito ay nakasalalay sa paunang pag-orden ng Diyos. Sa isa pang aspekto, ang uri ng kapaligiran kung saan namumuhay ang iyong mga anak, ang kanilang mga kalagayan sa pamumuhay, kung mayroon ba sila ng mga kondisyon para alagaan ka, kung sila ba ay maginhawa sa pinansiyal na aspekto, at kung kaya ka ba nilang bigyan ng materyal na kasiyahan at tulong, ay nakasalalay rin sa paunang pag-orden ng Diyos. Bukod pa rito, bilang mga magulang, kung matatamasa mo ba ang mga materyal na bagay, pera, o emosyonal na kaginhawahan na ibinibigay sa iyo ng iyong mga anak, ito rin ay nakasalalay sa paunang pag-orden ng Diyos” (Ang Salita, Vol. VI. Ukol sa Paghahangad sa Katotohanan. Paano Hangarin ang Katotohanan (19)). “Isantabi muna natin sa ngayon ang pagsasalita mula sa perspektiba ng mga anak, bagkus ay magsalita tayo mula lamang sa perspektiba ng mga magulang. Hindi dapat hingin ng mga magulang na maging mabuting anak ang kanilang mga anak, at alagaan sila at suportahan sila sa mga huling taon ng kanilang buhay—hindi na ito kailangan. Sa isang aspekto, ito ay isang saloobin na dapat mayroon ang mga magulang sa kanilang mga anak, at sa isa pang aspekto, ito ang dignidad na dapat taglayin ng mga magulang. Siyempre, mayroon ding mas mahalagang aspekto: Ito ang prinsipyo na dapat sundin ng mga nilikha na mga magulang sa pagtrato sa kanilang mga anak. Kung mabuting anak ang mga anak mo, at handang alagaan ka, hindi mo sila kailangang tanggihan; kung ayaw naman nilang gawin ito, hindi mo kailangang magreklamo o dumaing buong araw, makaramdam ng pagiging di-komportable o nagdaramdam sa puso mo, o magtanim ng sama ng loob sa iyong mga anak. Dapat kang umako ng responsabilidad at dalhin ang pasanin para sa sarili mong buhay at pananatiling buhay hangga’t kaya mo, at hindi mo ito dapat ipasa sa iba, lalo na sa iyong mga anak. Dapat mong aktibo at wastong harapin ang buhay na hindi kasama at wala ang tulong ng mga anak mo sa tabi mo, at kahit na hiwalay ka pa sa mga anak mo, dapat magagawa mo pa ring haraping mag-isa ang anumang idinudulot sa iyo ng buhay” (Ang Salita, Vol. VI. Ukol sa Paghahangad sa Katotohanan. Paano Hangarin ang Katotohanan (19)). Napakalinaw ng mga salita ng Diyos. Isang instinto ng tao at responsabilidad at obligasyon ng tao na palakihin ng mga magulang ang kanilang mga anak. Pinipili ng mga magulang na isilang ang kanilang mga anak, at gaano man karaming pagdurusa ang kailangan o gaano man kalaking halaga ang bayaran nila para palakihin ang mga ito, sadyang dapat lang nilang gawin ito. Gayumpaman, naimpluwensiyahan ako ng tradisyonal na ideya na dapat kang “magpalaki ng anak para may mag-alaga sa iyo sa pagtanda,” at hiningi ko na alagaan ako ng anak ko sa pagtanda ko at manatili siya sa tabi ko hanggang sa huling sandali ng aking buhay. Naniwala akong ganap na likas at may katwiran na dahil pinalaki ko siya noong bata pa siya, kailangan niya akong alagaan pagtanda ko. Hindi naaayon sa katotohanan ang pananaw na ito. Ang pagpapalaki sa anak ko ay responsabilidad at obligasyon ko. Sadyang ito ang dapat kong gawin. Gayumpaman, ginamit ko ang halagang binayaran ko para sa pagpapalaki sa anak ko bilang panumbat para alagaan niya ako sa pagtanda ko. Nang hindi natugunan ang mga pagnanais ko, nagalit ako at sumama ang loob ko. Talagang napakamakasarili ko at ubod ako ng sama! Sa totoo lang, kahit mag-ina kami, sa harap ng Diyos, pareho kaming mga nilikha, at pantay ang katayuan. Hindi ko alipin ang anak ko, at hindi makatwiran na hilingin ko sa kanyang alagaan ako sa pagtanda ko. Natanggap ko na ang nararapat sa akin mula sa pagpapalaki sa anak ko. Mula noong ipinanganak ang anak ko hanggang sa natatawag na niya kaming nanay at tatay, at hanggang sa umabot siya sa hustong gulang, nagdala siya ng maraming kagalakan sa pamilya namin. Sa proseso ng pagpapalaki sa anak ko, naging mature ang pag-iisip ko at nagkamit ako ng maraming karanasan sa buhay. Ito ang mga gantimpala ng pagpapalaki ng anak. Hindi ako puwedeng magalit kung ayaw akong alagaan ng anak ko sa hinaharap. Kailangan kong akuin ang responsabilidad para sa sarili kong buhay sa abot ng makakaya ko, at hindi umasa sa anak ko, sa halip ay magpasakop sa pamamatnugot at mga pagsasaayos ng Diyos. Nang maunawaan ko ito, gumaan nang husto ang pakiramdam ko.

Kalaunan, nabasa ko ang isang sipi ng mga salita ng Diyos, na nagbigay-liwanag sa puso ko at nagbigay sa akin ng landas na susundan. Sabi ng Makapangyarihang Diyos: “Kapag nakakaramdam ka ng labis na pagdurusa at kalungkutan, sino ang tunay na makakapagbigay-ginhawa sa iyong puso? Sino ang tunay na makakalutas ng iyong mga paghihirap? (Ang Diyos.) Ang Diyos lamang ang tunay na makakalutas ng mga paghihirap ng mga tao. Kung ikaw ay may sakit, at ang iyong mga anak ay nasa iyong tabi, pinagsisilbihan ka, at nagbabantay sa iyo, lubos kang masisiyahan, ngunit pagdating ng panahon, magsasawa ang iyong mga anak at wala nang sinuman ang magnanais na magbantay sa iyo. Sa mga panahong tulad niyon, makakaramdam ka ng tunay na pangungulila! Iniisip mong wala kang katuwang sa iyong tabi ngayon, pero ganoon ba talaga? Sa katunayan, hindi, dahil ang Diyos ay palaging nasa tabi mo! Hindi iniiwan ng Diyos ang mga tao. Siya ang Nag-iisang maaasahan nila at masisilungan sa lahat ng oras, at ang kanilang nag-iisang kapalagayang-loob. Kaya, anuman ang mga paghihirap at pagdurusang dumating sa iyo, at anuman ang mga bagay na nagpaparamdam sa iyo ng pagkaagrabyado o mga bagay na nagpapanegatibo at nagpapahina sa iyo, dapat kang lumapit at manalangin sa Diyos kaagad, at ang Kanyang mga salita ay magbibigay sa iyo ng ginhawa, at lulutasin ng mga ito ang iyong mga paghihirap at ang iyong iba’t ibang problema. Sa isang kapaligirang tulad nito, ang iyong pangungulila ang magiging batayang kondisyon para maranasan ang mga salita ng Diyos at makamit ang katotohanan” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Ang Diyos ang sandigan ng sangkatauhan sa lahat ng oras. Kapag tayo ay nasasaktan, nanghihina, o nakararanas ng mga paghihirap at pasakit, ang Diyos ang laging kasama natin. Gumagamit ang Diyos ng mga salita para bigyang-liwanag at akayin tayo, at lutasin ang mga problema natin, tinutulungan tayong malagpasan ang mahihirap na panahon. Mayroon na akong vertigo mula noong bata pa ako, at pinahirapan ako ng sakit na ito nang mahigit 30 taon. Tuwing umaatake ang vertigo ko, kailangan kong humiga nang dalawang araw. Kahit na naging mabuting anak ang anak ko, matutulungan niya lang ako sa pagkain at inumin; hindi niya mapapawi ang pasakit ko, at lalong hindi siya makapagdurusa para sa akin. Pagkatapos kong magsimulang manampalataya sa Diyos, gumaling ang sakit ko nang hindi ko namamalayan, at hindi na ako pinahirapan ng sakit. Ang Diyos ang nag-alis ng sakit ko. Halos 20 taon na akong wala sa bahay sa paggawa ng tungkulin ko, at laging maayos ang kalusugan ko. Noong 2022, kahit malala ang pandemya at maraming tao ang nahawahan, hindi ako nahawa ng Covid. Wala akong anumang malubhang sakit ngayon, at, kahit nagkakaroon ako ng ilang karaniwang karamdaman paminsan-minsan, gumagaling ako sa paggamit lang ng ilang katutubong lunas. Naranasan ko kung paano ako pinrotektahan ng Diyos sa lahat ng taon na ito, at kung paanong ang Diyos lang ang sandigan ko. Nang maunawaan ko ito, hindi na ako nabagabag at nabalisa na walang mag-aalaga sa akin sa pagtanda ko at maghahatid sa akin sa huling hantungan, at mas naging malaya ang puso ko. Itinalaga ko ang sarili ko sa pangangaral ng ebanghelyo, at unti-unti akong nagkamit ng ilang resulta. Salamat sa Diyos sa Kanyang gabay!


70. Kaya Ko na Ngayong Tratuhin ang mga Tao Ayon sa mga Prinsipyo

Ni Lin Hui, Tsina

Noong Hunyo 2023, nahalal ako bilang isang superbisor ng gawaing nakabatay sa teksto. Sa pakikisalamuha ko sa mga kapatid, nakita kong medyo mahina ang mga kasanayan at kapabilidad nila sa gawain, kaya matiyaga ko silang ginabayan at tinulungan, at nakipagbahaginan ako sa kanila para lutasin ang anumang paghihirap na nararanasan nila. Pero nang naging abala na ang mga bagay-bagay, nawalan ako ng pasensya at nagsimula akong maliitin sila. Noong Hulyo, humarap ang iglesia sa walang habas na pag-aaresto ng CCP. Hindi ko makontak ang marami sa mga manggagawa ng gawaing nakabatay sa teksto, at nagsimulang humina ang mga resulta ng aming gawain. Gusto ng mga kapatid mula sa isang pangkat na talakayin ko sa kanila kung paano isasagawa ang susunod na gawain. Noong panahong iyon, may inaasikaso akong ibang gampanin, kaya saglit akong nakipag-ugnayan sa kanila tungkol sa pangkalahatang direksyon ng paggawa, iniisip na dapat alam na nila kung paano ito ipapatupad. Gayumpaman, sumulat pa rin ang lider ng pangkat, sinasabing may kinakaharap silang mga paghihirap. Sa isip-isip ko, “Noong unang maharap ang iglesia sa mga pag-aaresto, hindi ko rin alam ang gagawin, pero nakahanap ako ng ilang landas sa pamamagitan ng pagdarasal at paghahanap. Bakit hindi mo alam na maghanap ng landas para sa sarili mo? Ang alam mo lang ay magreklamo tungkol sa mga paghihirap. Hindi mo lang talaga isinasapuso ang iyong tungkulin; naghihintay ka lang ng nakahandang solusyon. Ikaw ang lider ng pangkat; kapag nagrereklamo ka tungkol sa mga paghihirap, magkakaroon ito ng negatibong epekto sa iba.” Sa isang pagtitipon, sinabi ko nang may tonong mapang-akusa, “Napag-usapan na ba ninyo ang anumang solusyon para sa mga paghihirap na ito? Ano man lang ba ang ginagawa ninyo araw-araw? Bakit hindi kayo sumubok na humanap ng landas para sa sarili ninyo?” Nakita kong mukhang masama ang loob ng sister, at napagtanto kong hindi tama ang tono ko. Pero naisip ko na totoo naman ang sinabi ko, at na sinusubukan ko siyang gabayan na mas umasa sa Diyos kapag nahaharap sa mga paghihirap sa halip na magreklamo lang tungkol sa mga ito. Sinabi ko sa sarili ko na para naman ito sa ikabubuti niya. Minsan, kapag tinatanong ko si Sister Liu, dahil mabilis akong magsalita, hindi siya nakatutugon agad at medyo paligoy-ligoy ang mga sagot niya. Minamaliit ko siya at iniisip, “Hindi mo man lang sinasagot ang tanong ko. Hindi ka ba makasagot nang direkta at diretso? Bakit kailangan mo pang magpaligoy-ligoy?” Tapos sasabihin ko nang may tonong naninisi, “Huwag kang magpaligoy-ligoy. Sagutin mo lang ang itinatanong sa iyo, kung hindi ay walang makakaunawa sa iyo!” Pagkasabi ko nito, pakiramdam niya ay medyo nalilimitahan siya. Minsan, ibinahagi ni Sister Zhang ang kanyang kalagayan, sinasabing minsan kapag may itinatanong ako sa kanya, hindi niya agad naaarok ang ibig kong sabihin. Kapag hindi diretsahan ang mga sagot niya, pinapagalitan ko siya, at hindi na siya nangangahas na magsalita pa, natatakot na mapungusan siya dahil sa hindi diretsong pagsagot. Nang marinig kong sinabi ito ni Sister Zhang, hindi pa rin ako nagnilay sa sarili ko. Sa halip, naisip ko na masyado siyang nag-aalala na mapahiya. Naisip ko, “Hindi ba para sa ikabubuti mo naman kaya ko tinutukoy ang mga isyu mo? Bakit pakiramdam mo ay nalilimitahan ka pa? Masyado ka lang marupok!” Makalipas ang ilang panahon, medyo lumayo ang loob ng mga sister sa akin. Minsan, naririnig ko silang nagkukuwentuhan at nagtatawanan sa opisina, pero tumatahimik sila sa sandaling pumasok ako. Napagtanto ko na kung magpapatuloy ito, iiwasan nila akong lahat—paano pa kami makakapagtulungan sa paggawa ng aming mga tungkulin kung ganoon? Kaya, naghanap ako ng ilang salita ng Diyos na naghihimay sa mapagmataas na disposisyon at sinubukan kong tingnan kung paano ito naaangkop sa akin. Pinigilan ko rin ang sarili ko sa panlabas, at sinubukang kausapin sila sa mas mahinahong tono sa pangkalahatan, o magbiro para pagaanin ang atmospera.

Kalaunan, nalaman ng isang katrabaho, si Brother Wang, na ilang miyembro ng pangkat ang nakaramdam na nalilimitahan ko sila, at tinukoy ang problema ko. Binasahan niya ako ng maraming salita ng Diyos, at isang sipi ang partikular na nag-iwan ng malalim na impresyon. Sabi ng Makapangyarihang Diyos: “Magagawa mo bang tulungan ang mga tao na maunawaan ang katotohanan at makapasok sa realidad kung nagsasabi ka lang ng mga salita at doktrina para sermunan at pungusan sila? Kung hindi praktikal ang ibinabahagi mo, at kung pawang mga salita at doktrina lamang ang mga ito, kahit gaano mo pa sila pungusan at sermunan, mauuwi lang ito sa wala. Sa tingin mo ba na kapag medyo natatakot ang mga tao sa iyo, sinusunod kung anong sabihin mo sa kanila, at hindi naglalakas-loob na tumutol, ay nangangahulugan na nauunawaan nila ang katotohanan at nagiging mapagpasakop? Ito ay labis na mali. Hindi ganoon kasimple ang buhay pagpasok. Ang ilang tao na nagiging mga lider ay parang mga bagong tagapamahala na sumusubok na magkaroon ng malakas na impresyon; nagsisimula sila sa pamamagitan ng pagsubok na ipatupad ang bago nilang taglay na awtoridad sa hinirang na mga tao ng Diyos at ng pagpapasunod ng lahat sa kanila. Iniisip nila na mas mapapadali nito ang kanilang gawain. Kung wala kang katotohanang realidad at hindi mo kayang magbahagi sa katotohanan para lumutas ng mga problema, hindi magtatagal, mabubunyag ang iyong totoong tayog, malalantad ang tunay mong kulay, at maaaring itiwalag ka. Sa ilang administratibong gawain, katanggap-tanggap ang kaunting pagpupungos at pagdidisiplina sa mga tao. Ngunit kung wala kang kapabilidad na magbahagi tungkol sa katotohanan, sa huli, hindi mo pa rin magagawang lutasin ang mga problema, at maaapektuhan nito ang mga resulta ng gawain. Kung, kahit ano pang mga isyu ang lumitaw sa iglesia, palagi kang nanenermon sa mga tao at naninisi nang walang tigil, at kung ang ginagawa mo lang ay ang sungitan ang mga tao, ito ang tiwali mong disposisyon kung gayon na ibinubunyag ang sarili nito, at naipakita mo ang pangit na hitsura ng iyong katiwalian. Kung palagi mong inilalagay ang iyong sarili sa isang pedestal at sinesermunan ang mga tao nang ganito, sa paglipas ng panahon, hindi makakatanggap ang mga tao ng panustos ng buhay mula sa iyo, wala silang anumang makakamit na praktikal, at sa halip ay maririmarim at masusuklam sila sa iyo. Dagdag pa rito, magkakaroon ng ilang tao na matapos mong maimpluwensiyahan dahil sa kawalan nila ng pagkakilala, ay matututong manermon sa iba at pupungusan ang mga ito; magagalit din sila at iinit ang kanilang mga ulo. Hindi lang sa hindi mo magagawang lutasin ang mga problema ng mga tao—mabibigyang-layaw mo rin ang kanilang mga tiwaling disposisyon. At hindi ba’t iyon ay pag-akay sa mga tao sa landas tungo sa perdisyon? Hindi ba’t isa itong masamang gawain? Ang isang lider ay pangunahing dapat manguna sa pamamagitan ng pagbabahagi tungkol sa katotohanan at pagtutustos ng buhay. Kung palagi mong inilalagay ang iyong sarili sa isang pedestal at sinesermunan ang iba, magagawa ba nilang maunawaan ang katotohanan? Kung gagawa ka sa ganitong paraan sa loob ng ilang panahon, at malinaw nang nakikita ng mga tao kung ano ka talaga, itatakwil ka nila. Madadala mo ba ang mga tao sa harap ng Diyos sa pamamagitan ng paggawa sa ganitong paraan? Hinding-hindi. Papalpak ka lang sa gawain ng iglesia at idudulot na kasuklaman at itakwil ka ng mga taong hinirang ng Diyos” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Habang pinagninilayan ko ang mga salita ng Diyos, tumagos talaga ang mga ito sa puso ko. Ang inilantad ng Diyos ay ang mismong kalagayan ko. Isa akong superbisor, pero kapag nakikita ko ang mga kapatid na nahaharap sa mga paghihirap at problema sa kanilang mga tungkulin, bukod sa nabigo akong makipagbahaginan sa kanila at tulungan sila, patuloy pa akong nagmamataas para sermunan at punahin sila. Nagdulot ito na iwasan at katakutan ako ng lahat. Sumama ang mga kalagayan nila, at naapektuhan ang abilidad nilang gawin ang kanilang mga tungkulin. Ang pagtrato sa mga tao batay sa aking mga tiwaling disposisyon ay talagang kamuhi-muhi sa Diyos at kasuklam-suklam sa iba. Noong nakaraan, humarap ang iglesia sa malawakang pag-aaresto, maraming manggagawa sa gawaing nakabatay sa teksto ang hindi makontak, at bumagal ang usad ng gawaing nakabatay sa teksto. Namumuhay sa paghihirap ang mga kapatid, hindi alam kung paano ito daranasin. Ito ang panahon na kailangan nila ako para magbigay ng pagbabahagi at tulong, para humanap ng landas pasulong kasama nila at lutasin ang iba’t ibang paghihirap at problema na kinakaharap nila. Pero sa halip na mag-alok ng praktikal na pagbabahagi at tulong, minaliit at sinermunan ko ang mga sister. Bilang resulta, wala silang natanggap na tulong, pero sa bawat kilos nila ay nililimitahan ko sila. Hindi ito paggawa ng tungkulin ko kahit kaunti! Hindi ba’t gumagawa lang ako ng kasamaan? Lalo ko itong naramdaman nang makita ko ang mga salitang ito ng Diyos: “Kung palagi mong inilalagay ang iyong sarili sa isang pedestal at sinesermunan ang mga tao nang ganito, sa paglipas ng panahon, hindi makakatanggap ang mga tao ng panustos ng buhay mula sa iyo, wala silang anumang makakamit na praktikal, at sa halip ay maririmarim at masusuklam sila sa iyo.” Bilang superbisor, sa pamamagitan ng pagmamataas, panenermon, at paglimita sa iba, hindi ko lang masisira ang gawain, bagkus, kung hindi makakakuha ng tulong ang mga kapatid mula sa akin, itatakwil nila ako. Ngayon, humina ang mga resulta ng gawain namin, masama ang mga kalagayan ng mga kapatid, at pinupungusan at inilalantad ako sa ganitong paraan. Hindi ba’t pagtutuwid ito ng Diyos sa akin? Nang mapagtanto ito, nakaramdam ako ng matinding pagkabagabag at pagkakonsensiya. Gusto ko lang patahimikin ang puso ko at hanapin ang katotohanan para lutasin ang mga problema ko.

Kalaunan, nagbasa ako ng isa pang sipi ng mga salita ng Diyos, na talagang tumimo sa akin nang malalim. Sabi ng Makapangyarihang Diyos: “Nalaman Ko na ang alam lang ng maraming lider ay ang sermunan ang mga tao at mapangmatang mangaral sa iba mula sa mataas na posisyon, pero hindi nila kayang makipag-usap sa iba bilang mga kapantay o makisalamuha nang normal sa mga tao. Kapag nagsasalita ang ilang tao, para silang laging nagtatalumpati o nag-uulat. Nakatuon lang ang kanilang mga salita sa mga kalagayan ng ibang tao, ngunit hindi sila kailanman nagtatapat tungkol sa mga sarili nila. Hindi nila kailanman hinihimay ang sarili nilang mga tiwaling disposisyon, at sa halip, hinihimay lamang nila ang mga problema ng ibang tao para malaman ng lahat ng tao ang tungkol sa mga ito. Bakit nila ito ginagawa? Bakit nila ipinangangaral ang gayong mga sermon at sinasabi ang gayong mga bagay? Ito ay katunayan na wala silang anumang pagkakilala sa kanilang sarili, na kulang na kulang sila sa katwiran, at na masyado silang mapagmataas at nag-aakalang mas matuwid kaysa sa iba. Iniisip nilang ang pagkakaroon ng abilidad na makilala ang mga tiwaling disposisyon ng ibang tao ay nagpapatunay na nakahihigit sila sa iba, mas mahusay sa iba sa pagkilatis, at na hindi sila kasing tiwali ng ibang tao. Kaya nilang ilantad, himayin, at sermunan ang iba, subalit hindi sila nagbubukas ng kanilang sarili, hindi nila inilalantad o hinihimay ang sarili nilang mga tiwaling disposisyon, hindi naglalantad ng sarili, o nagsasabi ng anuman tungkol sa sarili nilang mga intensyon. Palagi nilang sinesermunan ang ibang tao dahil sa pagkilos nang hindi naaangkop. Ito ay pagtatanyag sa sarili at pagtataas sa sarili. Bakit gumagawa ka ng gulo nang labis na hindi makatwiran simula nang maging lider ka? Bakit, matapos kang maging lider ng isang iglesia ay kaswal mong sinesermunan ang iba, umaasal nang arbitraryo, at kumikilos nang matigas ang ulo sa paanong paraan mo man gusto? Bakit kapag sinasabi mo ang mga salitang iyon ay hindi mo kailanman isinasaalang-alang ang mga kahihinatnan at hindi kailanman isinasaalang-alang ang sarili mong pagkakakilanlan? Bakit ka kumikilos nang ganito? Ito ay dahil kahit na isa kang lider, hindi mo alam ang sarili mong posisyon o pagkakakilanlan. Ang pagsasaayos sa iyo para maging lider ay pagtataas lamang sa iyo at pagbibigay sa iyo ng isang pagkakataon na magsanay. Hindi ito dahil sa nagtataglay ka ng mas maraming katotohanang realidad kaysa sa iba o dahil mas mahusay ka kaysa sa iba. Sa katunayan, katulad lang ng lahat, hindi ka nagtataglay ng katotohanang realidad. At sa ilang paraan, maaaring mas tiwali ka pa kaysa sa iba. Kaya, bakit mo sinesermunan, kinagagalitan, at nililimitahan ang iba nang arbitraryo at hindi makatwiran? Bakit pipiliting makinig ang iba sa iyo? Bakit mo pinipilit ang iba na makinig sa iyo kahit na ginagawa mo nang mali ang mga bagay? Ano ang pinatutunayan nito? Pinatutunayan nitong nasa maling posisyon ka. Hindi ka gumagawa mula sa posisyon ng isang tao, ginagawa mo ang iyong gawain mula sa posisyon ng Diyos, mula sa isang mas mataas na posisyon” (Ang Salita, Vol. III. Ang mga Diskurso ni Cristo ng mga Huling Araw. Tungkol sa mga Atas Administratibo ng Diyos sa Kapanahunan ng Kaharian). Tumagos sa puso ko ang mga salita ng Diyos nang mabasa ko ang mga ito. Hindi ba’t ako ang uri ng tao na tinutukoy ng Diyos? Medyo mahina ang mga propesyonal na kasanayan at kapabilidad sa gawain ng mga sister, at nang mahadlangan ang gawain nila ng kapaligiran ng malawakang pag-aaresto, kailangan nila ako para tulungan silang humanap ng landas tungo sa solusyon. Pero bukod sa hindi ko isinapuso ang pagtulong sa kanila, sinermunan ko pa sila nang may pagmamataas. Dahil mabilis akong magsalita, kapag hindi naintindihan ng isang sister ang ibig kong sabihin, pinapagalitan ko siya. Ang tanging naidulot ko sa iba ay pasakit at pinsala, at naapektuhan ko rin ang gawain. Nasaan ang kahit katiting na pagkatao roon? Naisip ko ang anticristong si Ye, na pinatalsik noong nakaraan. Kapag nakikita niya ang ilang paglihis o problema sa mga tungkulin ng mga kapatid, sinesermunan, pinupungusan, at pinahihirapan niya sila nang hindi isinasaalang-alang ang konteksto o iniintindi ang mga aktuwal nilang paghihirap. Nagdulot ito na matakot ang mga kapatid kapag nakikita siya at mamuhay sa kalagayang mapagbantay, na nakaapekto sa kanilang mga tungkulin. Pagkatapos ay tiningnan ko ang sarili ko. Kahit na hindi ako nanenermon at nagpapahirap ng mga tao nang kasinglala ni Ye, namumuhay nang mapagbantay ang mga sister dahil minamaliit at sinesermunan ko ang mga miyembro ng pangkat. Iniisip lang nila kung paano ako mapapasaya para maiwasang mapagalitan, na nakaapekto kapwa sa kanilang mga kalagayan at sa gawain. Napagtanto ko na ang kalikasan at mga kahihinatnan ng paglilimita ko sa iba ay napakalubha, at kung hindi ako magbabago, hahantong ako sa landas ng isang anticristo at matitiwalag, gaya ni Ye. Nakaramdam ako ng takot at pagkakonsensiya, kaya nanalangin ako sa Diyos para magsisi, hinihiling sa Kanya na gabayan ako na lalo pang magnilay at kilalanin ang sarili ko.

Pagkatapos, nagbasa ako ng ilang salita ng Diyos, at nagkamit ng kaunting pagkaunawa sa problema ko. Sabi ng Makapangyarihang Diyos: “Kung tunay mong nauunawaan ang katotohanan sa iyong puso, malalaman mo kung paano isagawa ang katotohanan at magpasakop sa Diyos, at natural na matatahak ang landas ng paghahangad ng katotohanan. Kung tama ang landas na tinatahak mo, at nakaayon ito sa mga layunin ng Diyos, hindi ka iiwanan ng gawain ng Banal na Espiritu—kung magkagayon ay mababawasan nang mababawasan ang posibilidad na ipagkakanulo mo ang Diyos. Kung wala ang katotohanan, madaling gumawa ng masama, at gagawin mo iyon kahit ayaw mo. Halimbawa, kung mayroon kang isang mapagmataas at palalong disposisyon, kung gayon, ang pagsabihan na huwag salungatin ang Diyos ay walang magiging pagkakaiba, dahil hindi mo mapipigilan ang iyong sarili—isa itong bagay na hindi mo sinasadya. Hindi mo gagawin ito nang sadya; gagawin mo ito dahil nangingibabaw ang iyong kalikasan na pagmamataas at kapalaluan. Ang iyong pagmamataas at kapalaluan ay nagtutulak sa iyo na hamakin ang Diyos at balewalain Siya; gagawin ka ng mga ito na maging mahilig na itaas ang iyong sarili, at ibandera ang iyong sarili sa bawat pagkakataon; magiging dahilan ang mga ito para maliitin mo ang iba, at walang ititira sa puso mo kundi ang sarili mo; nanakawin ng mga ito ang puwang ng Diyos sa puso mo, at sa huli ay magiging sanhi ang mga ito na umupo ka sa puwesto ng Diyos at hingin sa mga tao na magpasakop sila sa iyo, at magiging dahilan para ipagpitagan mo ang sarili mong mga ideya, kaisipan, at kuru-kuro bilang katotohanan. Napakaraming kasamaan ang ginagawa ng mga tao dahil nangingibabaw ang kanilang mapagmataas at palalong kalikasan!” (Ang Salita, Vol. III. Ang mga Diskurso ni Cristo ng mga Huling Araw. Sa Pamamagitan Lamang ng Paghahangad sa Katotohanan Matatamo ng Isang Tao ang Pagbabago sa Kanyang Disposisyon). Mula sa mga salita ng Diyos, naunawaan ko na ang pangunahing dahilan kaya ko minamaliit at nililimitahan ang mga tao ay dahil masyadong mapagmataas ang kalikasan ko. Kapag may mga paghihirap ang mga sister at hindi nila alam kung paano lutasin ang mga ito, kailangan nila ang praktikal kong tulong. Pero inakala ko na dapat makahanap sila ng mga landas pasulong sa pamamagitan ng pagdarasal at paghahanap nang sila lang, at na kung ipapaliwanag ko lang ang mga bagay nang simple, dapat maarok na nila ang ibig kong sabihin. Kapag may mga paghihirap pa rin sila, nagsisimula akong maliitin sila, at basta ko na lang sila pinupungusan nang hindi man lang tinatanong kung saan talaga sila naipit. Sa katunayan, nang maharap ako sa mga paghihirap dati, madalas ay hindi ko alam ang gagawin at hindi ko alam kung paano lutasin ang mga iyon, at minsan ay lihim pa nga akong umiiyak. Gayumpaman, itinuring ko ang sarili ko na mas magaling kaysa sa mga miyembro ng pangkat, itinataas ang sarili ko at minamaliit sila sa puso ko. Napakamapagmataas ko at walang anumang katwiran! Sa pagtrato sa mga sister batay sa mapagmataas kong disposisyon, nilimitahan ko sila at nagdala ako ng paggambala at panggugulo sa aming tungkulin. Hindi ba’t paglaban ito sa Diyos? Habang mas iniisip ko ito, mas lalo kong nararamdaman na kung hindi malulutas ang mapagmataas kong disposisyon, maaari talaga akong makagawa ng masama nang hindi ko sinasadya. Gusto kong ituwid ang mga bagay at magbago, at tratuhin ang mga sister ayon sa mga salita ng Diyos.

Isang araw, nabasa ko ang mga salita ng Diyos, na lubos na umantig sa akin at nagbigay sa akin ng determinasyon na isagawa ang katotohanan. Sabi ng Makapangyarihang Diyos: “Dahil nakikita Kong lahat kayo ay manhid at walang pagmamahal sa katotohanan, at hindi ninyo hinahangad ang katotohanan, dagdag pa ang mahihina ninyong kakayahan, kaya kailangan Kong magsalita nang detalyado. Dapat Kong sabihin nang malinaw ang lahat, sabihin ang mga bagay mula sa lahat ng anggulo at sa lahat ng paraan, at unti-untiin at himay-himayin ang mga ito sa Aking pananalita. Saka lamang kayo nakakaunawa nang kaunti. Kung pabasta-basta Ako sa inyo, at nagsalita nang kaunti ukol sa anumang paksa, sa tuwing maibigan Ko, hindi ito pinag-iisipan, o pinagsisikapan, o isinasapuso, at hindi nagsasalita kapag hindi Ko gustong magsalita, ano ang mapapala ninyo? Sa kakayahan na katulad ng sa inyo, hindi ninyo mauunawaan ang katotohanan, wala kayong makakamit, at lalong hindi ninyo matatamo ang kaligtasan. Kaya, hindi Ko magagawa iyon, sa halip, dapat Akong magsalita nang detalyado. Dapat Akong maging detalyado at magbigay ng mga halimbawa ukol sa mga kalagayan ng bawat uri ng tao, sa mga saloobin ng mga tao sa katotohanan, at sa bawat uri ng tiwaling disposisyon, at kailangan Kong umulit; saka lamang ninyo maaarok ang sinasabi Ko, at mauunawaan ang naririnig ninyo. Anumang aspekto ng katotohanan ang ibinabahagi Ko, gumagamit Ako ng iba’t ibang paraan ng pagsasalita, gamit ang mga paraan ng pakikipagbahaginan para sa mga matatanda at para sa mga bata, gamit ang mga paraan ng pagtalakay sa mga katwiran at pagkukuwento, at ang mga paraan ng pagsasalita tungkol sa teorya at pagsasalita tungkol sa pagsasagawa at karanasan, upang maunawaan ng mga tao ang katotohanan at makapasok sa realidad. Sa ganitong paraan, iyong mga may kakayahan at may puso ay magkakaroon ng pagkakataong maunawaan at tanggapin ang katotohanan at maligtas” (Ang Salita, Vol. III. Ang mga Diskurso ni Cristo ng mga Huling Araw. Para Magampanan Nang Maayos ng Isang Tao ang Kanyang Tungkulin, Dapat Magtaglay man Lang Siya ng Konsensiya at Katwiran). Naisip ko kung paanong ang ating mga tiwaling kalikasan ay malalim na nakaugat sa ating lahat. Dahil kulang tayo sa pagkaunawa sa gawain ng Diyos, madalas tayong nakakabuo ng mga kuru-kuro at maling pagkaunawa tungkol sa Kanya, at sunod-sunod na lumilitaw ang lahat ng uri ng tiwaling disposisyon. Kadalasan, kahit nakauunawa tayo ng kaunting katotohanan, hindi natin ito maisagawa. Pero hindi tayo kailanman sinukuan ng Diyos. Patuloy Siyang nagpapahayag ng mga salita upang tustusan at tulungan tayo. Ang ilan ay mga salita ng kaaliwan at panghihikayat, habang ang iba ay paghatol at paglalantad. Minsan, para tulungan tayong mas makaunawa, gumagamit din Siya ng mga halimbawa, parabula, at kuwento. Ginagawa ng Diyos ang lahat para maunawaan natin ang katotohanan, upang mapagnilayan at makilala natin ang sarili nating mga problema at makahanap tayo ng landas ng pagsasagawa. Nakita ko na napakaganda at napakabuti ng puso ng Diyos, at kapaki-pakinabang ang lahat ng dinadala Niya sa atin. Pero naisip ko kung paano ko tinrato ang mga kapatid nang walang anumang pasensya o pagmamahal. Kapag nakakaranas ng mga paghihirap ang mga sister, tinutulungan ko sila nang isa o dalawang beses at pagkatapos ay nagsisimula na akong maliitin sila. Hindi lang ako nabigong magdulot sa kanila ng anumang pakinabang, sa halip ay nagdulot ako sa kanila ng paglilimita at pinsala. Wala talaga akong pagkatao! Pagkatapos, nagbukas ako sa mga miyembro ng pangkat, inilantad ko ang sarili kong katiwalian, at humingi ako ng tawad sa kanila.

Kalaunan, nagnilay ako ulit sa sarili ko at napagtanto kong may isa pang dahilan kung bakit ko nililimitahan ang mga tao: Hindi ko alam kung paano tratuhin ang mga tao ayon sa mga prinsipyo. Hindi ko isinaalang-alang ang mga aktuwal na paghihirap at kalagayan ng mga sister; gumamit lang ako ng iisang pamantayan para sa lahat. Sa realidad, gusto rin nilang gawin nang maayos ang kanilang mga tungkulin, pero katamtaman lang ang kanilang kakayahan at kulang sila sa kapabilidad sa gawain. Kinakailangan kong magsikap nang husto at maglaan ng mas maraming oras at lakas para tulungan sila. Kalaunan ay nabasa ko ang mga salitang ito ng Diyos: “Paano mo dapat tratuhin ang ilang lider at manggagawa na may mahinang kakayahan at walang kapabilidad sa gawain? … Dapat partikular mong sabihin sa kanila kung paano gawin ang gawain, at kung paano ito ipatupad. Dapat mong sabihin sa kanila kung sino ang dapat italaga at gawing responsable sa gampaning ito, at kung sinong mga tao ang dapat piliin para sama-samang makipagtulungan dito. Ipaliwanag ang lahat ng detalyeng ito sa kanila at hayaan silang isagawa ito. Bakit ito dapat gawin sa ganitong paraan? Dahil ang mga miyembro ng lokal na iglesia ay karaniwang may mababaw lang na karanasan at walang kapabilidad sa gawain, kaya’t imposibleng makapili ng mga angkop na lider at manggagawa. Tanging sa paggawa sa ganitong paraan maipapatupad ang mga pagsasaayos ng gawain. Kung hindi ka gumagawa sa ganitong paraan at ang pagturing mo sa mga taong ito ay pareho ng pagturing mo sa ibang lider at manggagawa, sinasabi lang sa kanila ang mga partikular na prinsipyo at plano, at walang pili-pili, hindi maipapatupad ang mga pagsasaayos ng gawain. Kung hindi mo ito bibigyang-pansin, hindi ba’t pagpapabaya iyon sa responsabilidad? (Oo.) Ito ay isang responsabilidad ng mga lider at manggagawa. Sinasabi ng ilang lider at manggagawa, ‘Marunong naman ang iba kung paano ipatupad at isagawa ang mga pagsasaayos ng gawain; bakit hindi marunong ang taong ito? Kung hindi siya marunong, hindi ko na siya iintindihin. Hindi ko responsabilidad ito. Ano’t anuman, nagawa ko na ang aking parte.’ Lohikal ba ang ganitong pangangatwiran? (Hindi.) Halimbawa, sabihin nating may tatlong anak ang isang ina, at mahina ang isa sa kanila, palaging nagkakasakit, at ayaw kumain. Kung hahayaan ng ina na hindi kumain ang batang ito, maaaring hindi ito magtagal. Ano ang dapat niyang gawin? Bilang ina, kailangan niyang bigyan ng espesyal na pag-aaruga ang mahina niyang anak. Ipagpalagay na sasabihin ng ina, ‘Sapat nang tinatrato ko nang pantay-pantay ang mga anak ko. Isinilang ko ang batang ito at naghanda ako ng pagkain para sa kanya. Natupad ko na ang responsabilidad ko. Wala akong pakialam kung kakain siya o hindi. Kung ayaw niyang kumain, hayaan siyang magutom, at kapag talagang gutom na siya, kakain din siya.’ Ano ang tingin mo sa ganitong uri ng ina? (Iresponsable siya.) Mayroon bang mga ina na gaya nito? Tanging ang isang babaeng mahina ang isip o isang madrasta ang magiging ganoon. Kung siya ang tunay na ina at hindi mahina ang isip niya, hinding-hindi niya tatratuhin nang ganito ang sarili niyang anak, tama ba? (Tama.) Kung mahina ang isang bata, palaging nagkakasakit, at ayaw kumain, kailangan magbigay ng mas higit na pag-aaruga at pagsisikap ang kanyang ina. Kailangan ng ina na maghanap ng mga paraan para mapakain ang bata, kailangan niyang magluto ng anumang gustong kainin ng bata, maghanda ng mga espesyal na pagkain para dito, at kapag ayaw kumain ng bata, kailangan niyang suyuin ito. Kapag umabot na ang bata sa edad na labingwalo o labinsiyam at malusog ang katawan niya katulad ng isang normal na taong nasa hustong gulang na, makapagpapahinga na ang ina at maaari nang bumitaw, at hindi na niya kailangang bigyan ng espesyal na pag-aaruga ang batang ito. Kung kaya ng isang ina na tratuhin nang ganito ang anak na may mga espesyal na kondisyon at tuparin ang kanyang responsabilidad, paano naman ang isang lider o manggagawa? Kung wala ka man lang pagmamahal ng isang ina para sa mga kapatid, sadyang ikaw ay iresponsable. Kailangan mong tuparin ang mga responsabilidad na dapat mong tuparin; kailangan mong isaalang-alang ang mga iglesia kung saan ang mga namamahala ay medyo mahina at may medyo mababang kapabilidad sa gawain. Kailangang magbigay ng espesyal na atensiyon at patnubay ang mga lider at manggagawa sa ganitong mga usapin. Ano ang tinutukoy ng espesyal na patnubay? Bukod sa pagbabahaginan sa katotohanan, kailangan mo ring magbigay ng mas partikular at detalyadong direksiyon at tulong, na nangangailangan ng mas higit na pagsisikap pagdating sa komunikasyon. Kung ipapaliwanag mo sa kanila ang gawain at hindi pa rin sila nakauunawa, at hindi nila alam kung paano ito ipatupad, o kahit pa nauunawaan nila ito batay sa doktrina at tila alam nila kung paano ito ipatupad, pero hindi ka pa rin sigurado at medyo nag-aalala ka kung ano ang magiging takbo ng aktuwal na pagpapatupad—ano ang dapat mong gawin? Kailangan mong personal na lubusang makilahok sa lokal na iglesia para patnubayan sila at ipatupad ang gampanin kasama nila. Sabihin sa kanila ang mga prinsipyo habang gumagawa ng mga partikular na pagsasaayos tungkol sa mga gampaning kailangang gawin ayon sa mga hinihingi ng mga pagsasaayos ng gawain, tulad ng kung ano ang unang gagawin at ano ang susunod na gagawin, at kung paano maayos na magtalaga ng mga tao—maayos na i-organisa ang lahat ng bagay na ito. Ito ay praktikal na pagpatnubay sa kanila sa kanilang gawain, salungat sa basta lang na pagsigaw ng mga islogan o pagbibigay ng kung ano-anong utos, at pangangaral sa kanila ng ilang doktrina, at pagkatapos ay itinuturing mong tapos na ang iyong gawain—hindi iyon pagpapamalas ng paggawa ng partikular na gawain, at ang pagsigaw ng mga islogan at pag-uutos-utos sa mga tao ay hindi mga responsabilidad ng mga lider at manggagawa. Kapag kaya nang pasanin ng mga lider o superbisor ng lokal na iglesia ang gawain, at nakapasok na sa tamang landas ang gawain, at wala nang malalaking isyu, saka pa lang maaaring umalis ang lider o manggagawa” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa (10)). “Para malutas ang maraming paghihirap na nararanasan ng mga tao, kailangan mo munang maunawaan ang mga pagkilos ng gawain ng Banal na Espiritu; kailangan mong maunawaan kung paano isinasagawa ng Banal na Espiritu ang gawain sa iba’t ibang tao, kailangan mong maunawaan ang mga paghihirap na kinakaharap ng mga tao at ang kanilang mga pagkukulang, at kailangan mong makilatis ang buod ng problema at alamin ang pinagmulan nito, nang hindi lumilihis o nagkakamali. Saka ka lang isang taong pasok sa pamantayan pagdating sa pakikipagtulungan sa paglilingkod sa Diyos” (Ang Salita, Vol. I. Ang Pagpapakita at Gawain ng Diyos. Ano ang Dapat Maisangkap sa Isang Pastol na Angkop Gamitin). Pagkatapos basahin ang mga salita ng Diyos, naunawaan ko na ang mga taong may mahinang kakayahan ay nangangailangan ng higit na gabay at tulong, at na hindi ka puwedeng gumamit ng iisang pamantayan para sa lahat. Katulad ito ng isang ina na may ilang anak, at ang isa sa kanila ay mahina at sakitin. Kailangang bigyan ng ina ang anak na ito ng higit na pangangalaga kaysa sa iba upang lumaki itong malusog. Pero ang isang iresponsableng ina, kapag nakikitang mahina ang kanyang anak, ay hindi ito inaalagaan at sa halip ay sinisisi ang anak dahil nabigo itong maabot ang mga inaasahan. Paano lalaking malusog ang isang bata sa ganoong paraan? Hindi pinipilit ng Diyos ang mga tao na gawin ang higit sa makakaya nila; ang Kanyang mga hinihingi sa mga tao ay batay sa kanilang likas na kakayahan. Dapat ko ring tratuhin ang aking mga kapatid ayon sa mga salita ng Diyos, binibigyan sila ng higit na gabay at tulong. Pagkatapos niyon, kapag nakikita ko ang aking mga sister na nahaharap sa mga paghihirap sa kanilang gawain, matiyaga akong nakikinig sa kanila habang inilalarawan nila ang kanilang mga problema at paghihirap, at tinutukoy ko ang kanilang mga problema at pagkatapos ay nakikipagbahaginan ako para tulungan sila. Sa pagsasagawa sa ganitong paraan, hindi na naramdaman ng mga sister na nalilimitahan ko sila gaya ng dati. Kapag nakakaharap sila ng mga isyu sa kanilang mga tungkulin na hindi nila makita nang malinaw, kusa rin silang nagtatanong sa akin tungkol dito. Pagkatapos ay sama-sama naming hahanapin ang katotohanan para lutasin ang mga iyon, at bumuti rin ang mga resulta ng aming gawain.

Sa pamamagitan ng karanasang ito, malinaw kong nakita na ang pagtrato sa mga tao batay sa mga tiwaling disposisyon ay nagdudulot lamang sa kanila ng paglimita at pinsala, at nagdudulot ng pagkasira sa gawain. Ang pagtrato sa iyong mga kapatid ayon sa mga katotohanang prinsipyo at mga salita ng Diyos at pagtupad sa sarili mong mga responsabilidad ay kapaki-pakinabang para sa gawain; nakapagpapatibay rin ito sa iba.


71. Kung Paano Ko Pinakawalan ang Pag-aalala sa Pagkakasakit

Ni Wu Fan, Tsina

Noong Marso 1997, tinanggap ko ang gawain ng Makapangyarihang Diyos sa mga huling araw. Matapos manampalataya sa Panginoon nang maraming taon, nag-uumapaw sa kasabikan ang puso ko na sa wakas ay nasalubong ko ang Kanyang pagbabalik. Lalo na nang mapagtanto kong nagbalik na ang Diyos sa mga huling araw para ipahayag ang katotohanan at lubusang dalisayin at iligtas tayo, para palayain tayo sa kasalanan, at na malapit nang matupad ang mga pag-asa nating maligtas at makapasok sa kaharian ng langit, sinimulan kong talikuran ang pamilya at karera ko para gampanan ang aking tungkulin. Sa panahong ito, ang mga problema ko sa sikmura at pananakit ng ibabang bahagi ng likod na bumagabag sa akin nang maraming taon ay ganap na gumaling nang hindi ko man lang namamalayan, at mas lalo pa akong ginanahan na gawin ang tungkulin ko. Kalaunan, inaresto ako ng pulisya habang ginagawa ang tungkulin ko. Pinahirapan ako ng mga pulis hanggang malagay ako sa bingit ng kamatayan. Nagdulot ito sa akin ng problema sa puso, at kailangan kong iwasan ang anumang nakakagulat na bagay. Kapag nakakarinig ako ng biglaang ingay, hindi kinakaya ng puso ko at natataranta ako. Pagkatapos kong makalaya, gaano man kamapanganib ang sitwasyon, palagi akong nagpupursigi sa tungkulin ko. Pagsapit ng Hunyo 2017, nagsimulang magkaproblema ang kalusugan ko. Una, naninikip ang dibdib ko, kinakapos ako ng hininga, at nanghihina ang buong katawan ko. Pagkatapos lang maligo, pagod na pagod na ako kaya kailangan kong humiga sandali para makabawi. Mainit ang pakiramdam ng likod ng ulo ko, at parang ang bigat-bigat nito para iangat. Namaga rin nang husto ang mga binti ko, at kapag pinipindot ko, nag-iiwan ito ng bakat, at sa gabi, may sinat din ako. Kalaunan, lumala nang lumala ang kalusugan ko. Namanhid ang kalahati ng katawan ko at ni hindi ako makapanatiling nakaupo. Minsan, umaatake ang cervical spondylosis ko na may kasamang pagkakaipit sa ugat, paninigas ng leeg, hindi sapat na suplay ng dugo sa utak, at pagkahilo. Hindi ko man lang maiangat ang isang bote ng tubig, at kahit sa pagbahing lang ay pinagpapawisan na ako nang husto. Nagpunta ako sa ospital para magpa-checkup at seryosong sinabi sa akin ng doktor, “Ang iyong systolic blood pressure ay umabot na sa 180 mmHg, at ang iyong diastolic blood pressure ay nasa 115 mmHg. Ang tibok ng puso mo ay 128 bpm. Napakadelikado nito. Kung madadapa ka, puwede kang mamatay agad, at kahit hindi ka mamatay, ang isang pumutok na ugat sa utak ay maaaring humantong sa pagkaparalisa ng kalahati ng iyong katawan.” Nang marinig ko ang sinabi ng doktor, agad kong naalala ang tatay ko. Namatay siya dahil sa biglaang stroke na dulot ng altapresyon sa kaparehong edad ko. Na-stroke din ang biyenan kong babae at naparalisa ang kalahati ng katawan niya. Hindi niya maalagaan ang sarili niya at namatay siya pagkatapos ng ilang taong pagkakaratay. Medyo kinabahan ako, at naisip ko, “Paano ako nagkaroon ng ganito kalubhang sakit? Nasa singkuwenta anyos na ako; mamamatay din kaya ako sa biglaang stroke tulad ng tatay at biyenan ko?” Pero bigla kong naisip, “Hindi sila nananampalataya sa Diyos at wala silang proteksyon Niya. Isa akong mananampalataya, kaya hindi hahayaan ng Diyos na mamatay ako kung hindi ko pa natatapos ang tungkulin ko. Babantayan at poprotektahan Niya ako.” Kalaunan, sa pamamagitan ng pag-inom ng gamot at pag-eehersisyo, unti-unting bumuti ang kalusugan ko. Halos kontrolado ko na ang presyon ng dugo ko, pero medyo mabilis pa rin ang tibok ng puso ko.

Noong kalagitnaan ng 2022, naglunsad ang CCP ng malawakang nagkakaisang operasyon ng pagdakip sa mga mananampalataya sa Makapangyarihang Diyos, at sa lugar namin, mahigit 30 lider, manggagawa, at ibang mga kapatid ang inaresto. Naparalisa ang lahat ng gawain ng iglesia. Isang araw, pinuntahan ako ng nakatataas na lider na si Sister Xin Yi, at sinabi niyang inihalal ako ng mga kapatid para maging isang mangangaral. Naisip ko, “Hindi puwedeng masyadong mabigla ang puso ko, at may altapresyon na ako. Palala na nang palala ang kalusugan ko. Sa paglipas ng mga taon, gumagawa ako ng gawaing may iisang gampanin, at medyo magaan lang ang trabaho, kaya kinakaya ito ng katawan ko. Ang pagiging isang mangangaral ay kinasasangkutan ng mabigat na trabaho. Bukod pa rito, kamakailan lang ay sumailalim ang iglesia sa malawakang serye ng mga pag-aresto, kaya marami pang gawain ang kailangang tapusin. Kakailanganin kong gumugol ng pagsisikap ng isip at magbayad ng halaga, at tiyak na hindi ko maiiwasang magpuyat. Paano kung lumala ang kondisyon ko, at isang araw ay bigla akong ma-stroke at mamatay tulad ng tatay ko? Kung gayon, hindi ba’t masasayang lang ang lahat ng taon ng pagtalikod at paggugol ko? Kahit hindi ako mamatay, kung magkakaroon ako ng mga pangmatagalang kondisyon, maiiwan akong nakaratay sa kama at paralisado ang kalahating katawan tulad ng biyenan ko, at hindi ko magagawa ang tungkulin ko, hindi ba’t mawawala pa rin sa akin ang pagkakataong maligtas at makapasok sa kaharian?” Sa pag-iisip sa mga kahihinatnan na ito, nakahanap ako ng mga dahilan para iwasan ang tungkulin ko, sinasabing, “Mababaw ang pagkaunawa ko sa katotohanan, at hindi ako makagawa ng tunay na gawain. May altapresyon din ako at sakit sa puso, kaya hindi ako angkop para sa tungkuling ito. Humanap ka na lang ng iba.” Nang makitang patuloy kong iniiwasan ang tungkulin, matiyagang nakipagbahaginan sa akin si Xin Yi, sinasabing hindi siya makahanap agad ng sinumang angkop. Nabagabag ang konsensiya ko nang marinig ito. Naisip ko na kahit hindi masyadong maganda ang kalusugan ko, hindi naman ito ganoon kalala para hindi ko magawa ang tungkulin ko, at basta’t umiinom ako ng gamot sa tamang oras, inaayos ang iskedyul ko, at nag-eehersisyo nang tama, makakagawa pa rin ako ng ilang gawain. Sa pagkakaaresto ng mga lider at manggagawa, at kawalan ng angkop na tao para gawin ang gawain ng iglesia, sa kritikal na sandaling ito, hindi ko isinaalang-alang ang layunin ng Diyos. Talagang napakamakasarili at kasuklam-suklam ko! Kaya tinanggap ko ang tungkuling ito. Dahil sa mahirap na sitwasyon, hindi kami direktang makapunta sa mga iglesia para gumawa, at halos lahat ng gawain ay kailangang ipatupad at kumustahin sa pamamagitan ng mga sulat. Sa kabutihang-palad, nakikipagtulungan sa akin si Brother Su Ming. Bata siya at may mahusay na kakayahan, at siya lang ang responsable sa maraming gampanin. Pangunahin kong responsabilidad ang gawaing nakabatay sa teksto, kaya naging mas magaan ito para sa akin. Isa pa, kapag umiinom ako ng gamot sa tamang oras, nakokontrol ang sakit ko sa puso at altapresyon ko, at unti-unti na akong nasanay sa tungkuling ito.

Isang araw noong Hulyo 2024, nagpadala ng sulat ang mga nakatataas na lider na nagsasabing gusto nilang italaga si Su Ming sa ibang tungkulin sa ibang lugar. Nang mabasa ko ang sulat, parang umugong ang ulo ko at ang bigat ng pakiramdam ko. Naisip ko, “Kung ililipat si Su Ming, paano ko posibleng mahaharap ang lahat ng paparating na gawain? Matanda na ako at limitado ang mga kapabilidad ko sa gawain. Hindi ba’t ang pagtatalaga kay Su Ming sa ibang lugar ay naglalagay sa akin sa alanganin?” Pero pagkatapos ay naisip ko, “Tiyak na ginawa ng mga nakatataas na lider ang pagsasaayos na ito dahil sa pagsasaalang-alang sa pangkalahatang gawain ng iglesia.” Gayumpaman, nababahala pa rin ako sa pagdami ng gawain ko pag-alis ni Su Ming. Gaano karaming pag-aalala at gaano karaming lakas ang kakailanganin kong gugulin? May altapresyon at sakit ako sa puso, kaya paano kung dahil sa pagpupuyat ay tumaas ang presyon ko, pumutok ang ugat ko sa utak, at mamatay ako sa stroke? Hindi ba’t doon na magtatapos ang paglalakbay ko sa pananalig sa Diyos? Kahit manatili akong buhay, kung magkakaroon ako ng mga pangmatagalang kondisyon at mapaparalisa ang kalahati ng katawan ko, hindi ko pa rin magagawa ang tungkulin ko. Hindi ba’t matitiwalag din ako? Sa sobrang pagkabalisa, hindi ako makakain o makatulog. Sa mga araw pagkatapos umalis ni Su Ming, maraming gawain ang kailangang kumustahin at ipatupad, at palaging lumalaban ang kalooban ko. Dagdag pa, dahil sa init ng panahon, kinakapos ako ng hininga at medyo nahihilo. Kakahiga ko pa lang para magpahinga sandali, naramdaman kong bumilis ang tibok ng puso ko at parang umiikot ang aking paligid. Agad akong umupo at sumandal sa kama, sa sobrang sama ng pakiramdam ko ay parang masusuka ako. Sumagi sa isip ko ang pagkamatay ng tatay ko, at lalo akong nag-alala na baka lumala ang kondisyon ko, at takot na takot akong biglang ma-stroke at biglang mamatay. Pagkatapos niyon, sa tuwing sumasama ang pakiramdam ko, nababagabag ako at nababalisa, palaging nag-aalala na baka lumala ang sakit ko. Lalo na kapag naiisip ko na may rekord ako sa pulis at tinutugis pa rin nila ako, kung atakihin ako ng sakit ko, hindi ako makakapunta sa doktor. Ano na lang ang gagawin ko? Minsan, nalaman kong hindi maganda ang kalagayan ng mga kapatid, at bumababa ang mga resulta ng gawaing nakabatay sa teksto, at gusto ko sanang sumulat para makipagbahaginan sa kanila, pero naiisip kong mangangailangan ito ng oras at pag-iisip, at nangangahulugan itong mapupuyat ako. Kung madalas akong magpupuyat, hindi magtatagal ay tutumba na lang ako dahil sa pagod. Kaya napagpasyahan kong mas mahalagang protektahan ang kalusugan ko. Kung tutumba ako dahil sa pagod, hindi ko na magagawa kahit ang tungkuling may iisang gampanin. Hindi ba’t matitiwalag ako kapag nagkagayon? Kaya kapag nabubunton ang mga liham para sa gawain, hindi ako nagmamadaling asikasuhin ang mga ito. Nalaman ng mga lider na hindi maganda ang kalagayan ko kaya sinulatan nila ako. Nagpadala rin sila ng mga salita ng Diyos para tulungan ako. Nagdasal din ako sa Diyos, hinihiling na gabayan Niya akong matuto ng aral mula sa bagay na ito.

Isang araw, nakabasa ako ng isang sipi ng mga salita ng Diyos na talagang nauugnay sa kalagayan ko. Sabi ng Makapangyarihang Diyos: “Nariyan din ang mga taong hindi maganda ang kalusugan, na mahina ang mga pangangatawan at kulang sa enerhiya, na madalas na may mga malubha o simpleng karamdaman, na hindi man lamang magawa ang mga pangunahing bagay na kinakailangan sa pang-araw-araw na buhay, o mabuhay o kumilos tulad ng mga normal na tao. Ang gayong mga tao ay madalas na hindi komportable at hindi maayos ang pakiramdam habang ginagawa nila ang kanilang mga tungkulin; ang ilan ay mahina ang pangangatawan, ang ilan ay may tunay na mga karamdaman, at siyempre, may ilan na may natuklasan nang sakit at kung anong posibleng sakit. Dahil may gayon silang praktikal na mga paghihirap, ang gayong mga tao ay madalas na nalulubog sa mga negatibong emosyon at nakakaramdam ng pagkabagabag, pagkabalisa, at pag-aalala. Ano ang kanilang ikinababagabag, ikinababalisa, at ipinag-aalala? Nag-aalala sila na kung magpapatuloy sila sa paggawa sa kanilang tungkulin nang ganito, ginugugol ang kanilang sarili at nagpapakaabala para sa Diyos nang ganito, at palaging napapagod nang ganito, lalo bang hihina nang hihina ang kanilang kalusugan? Kapag sila ay nasa edad 40 o 50 na, mararatay na lang ba sila sa kama? May basehan ba ang mga pag-aalalang ito? Kung mayroon, may sinuman ba na magbibigay ng kongkretong paraan ng pagharap dito? Sino ang magiging responsable rito? Sino ang mananagot? Ang mga taong mahina ang katawan at may hindi malusog na pangangatawan ay nababagabag, nababalisa, at nag-aalala sa mga ganitong bagay. Ang mga may karamdaman ay madalas na iniisip na, ‘Determinado akong gawin nang maayos ang tungkulin ko. May ganito akong karamdaman at hinihiling ko sa Diyos na protektahan ako. Kapag nariyan ang proteksiyon ng Diyos, hindi ako natatakot, ngunit kung mapagod ako habang ginagawa ko ang tungkulin ko, aatake ba ang aking kondisyon? Ano ang gagawin ko kung talagang umatake ang kondisyon ko? Kung kailangan kong maospital upang sumailalim sa operasyon, wala akong perang pambayad para dito. Kung hindi ko uutangin ang pera para sa pagpapagamot, lalo bang lalala ang kalagayan ko? At kung lumala nga talaga ito, mamamatay ba ako? Maituturing bang normal na pagkamatay ang gayong kamatayan? Kung mamamatay nga talaga ako, tatandaan ba ng Diyos ang mga tungkulin na ginawa ko? Maituturing kayang gumawa ako ng mabubuting gawa? Matatamo ko ba ang kaligtasan?’ May ilan ding nakakaalam na mayroon silang tunay na karamdaman o iba pa, halimbawa, mga sakit sa tiyan, pananakit ng ibabang bahagi ng likod at ng binti, arthritis, rayuma, mga sakit sa balat, sakit ng kababaihan, sakit sa atay, altapresyon, sakit sa puso, at iba pa. Iniisip nila, ‘Kung patuloy kong gagawin ang tungkulin ko, sasagutin ba ng sambahayan ng Diyos ang bayarin para sa pagpapagamot ng sakit ko? Kung lumala ang karamdaman ko at maapektuhan nito ang pagganap ko sa tungkulin ko, pagagalingin ba ako ng Diyos? May ibang tao na gumaling matapos manampalataya sa Diyos, kaya pagagalingin ba ako ng Diyos, gaya ng Kanyang pagpapakita ng kabutihan sa iba? Kung gagawin ko ang tungkulin ko nang deboto, dapat akong pagalingin ng Diyos, ngunit kung hihilingin ko sa Diyos na pagalingin ako batay sa mapangaraping pag-iisip at hindi Niya ito ginawa, ano na ang gagawin ko kung gayon?’ Tuwing iniisip nila ang mga bagay na ito, nararamdaman nila ang pag-usbong ng matinding pagkabalisa sa kanilang puso. Kahit na hindi sila kailanman tumitigil sa paggawa ng kanilang tungkulin at palagi nilang ginagawa ang dapat nilang gawin, palagi nilang iniisip ang kanilang karamdaman, kalusugan, hinaharap, at ang tungkol sa kanilang buhay at kamatayan. Sa huli, nakakabuo sila ng isang kongklusyon, na batay lang sa kanilang pangangarap nang gising: ‘Pagagalingin ako ng Diyos, poprotektahan ako ng Diyos. Hindi ako aabandonahin ng Diyos, at hindi babalewalain ng Diyos kung makikita Niyang nagkakasakit ako.’ Walang anumang basehan na mag-isip nang ganito, at masasabi pa ngang isang uri ito ng kuru-kuro. Hinding-hindi malulutas ng mga tao ang kanilang praktikal na mga paghihirap gamit ang ganitong mga kuru-kuro at imahinasyon, at sa kaibuturan ng kanilang puso, bahagya silang nababagabag, nababalisa, at nag-aalala tungkol sa kanilang kalusugan at mga karamdaman; hindi nila alam kung sino ang magiging responsable para sa mga bagay na ito, o kung mayroon man lang bang magiging responsable para sa mga ito” (Ang Salita, Vol. VI. Ukol sa Paghahangad sa Katotohanan. Paano Hangarin ang Katotohanan (3)). Ang isiniwalat ng mga salita ng Diyos ay ang mismong kalagayan ko. Namumuhay ako sa kalagayan ng pagkasira ng loob ng pagiging balisa sa sakit ko. Nang ihalal ako ng mga kapatid bilang isang mangangaral, nag-alala ako na magiging abala at nakakapagod sa isipan ang gawain, na makakasama sa kalusugan ko, kaya patuloy kong iniiwasan ang tungkulin ko. Kahit na tinanggap ko ito kalaunan, nang ilipat ng mga nakatataas na lider si Su Ming at dumami ang gawain, nakaramdam ako ng paglaban. Madalas akong nag-aalala na masyadong nakakapagod ang tungkulin ko, at paano kung lumala ang sakit ko at bigla akong ma-stroke at mamatay o magkaroon ako ng mga pangmatagalang kondisyon, at hindi ko na magawa ang tungkulin ko—at dahil doon ay hindi ako maligtas. Ganap na napuno ang isip ko ng aking karamdaman. Bagama’t ginagawa ko ang aking tungkulin, hindi na kasingpositibo ng dati ang saloobin ko. Nang makita ko na hindi maganda ang kalagayan ng mga kapatid at bumababa ang mga resulta ng gawaing nakabatay sa teksto, hindi ako sumulat para kumustahin o lutasin ito, sa halip, ginawa ko ang tungkulin ko nang pabaya. Noong may karamdaman ako, hindi ako nagdasal para hanapin ang layunin ng Diyos, kundi palaging labis na nag-aalala tungkol sa mga pakinabang o kawalan na nauugnay sa kinabukasan at hantungan ko. Namuhay ako sa pagkabagabag at pagkabalisa, hindi nakahanap ng anumang ginhawa, at hindi ko nagawa nang maayos ang tungkulin ko. Napagtanto kong hindi talaga ako naghahangad ng katotohanan.

Sa aking paghahanap, nabasa ko ang dalawang sipi ng mga salita ng Diyos at nagkamit ako ng kaunting pagkaunawa sa aking problema. Sabi ng Makapangyarihang Diyos: “Sa kanilang pananampalataya, nais lamang ng mga anticristo na mapagpala, at ayaw nilang magdusa ng paghihirap. Kapag nakikita nilang pinagpala ang isang tao, nakinabang, nabiyayaan, at nakatanggap ng higit pang materyal na kasiyahan, malalaking bentaha, naniniwala silang ito ay ginawa ng Diyos; at kung hindi sila nakakatanggap ng gayong mga materyal na pagpapala, kung gayon ay hindi ito gawa ng Diyos. Ang pahiwatig nito ay, ‘Kung talagang ikaw ay diyos, puwede mo lang pagpalain ang mga tao; dapat mong iiwas ang mga tao sa paghihirap at hindi sila hayaang magdusa. Sa gayon lamang magkakaroon ng halaga at saysay ang pananampalataya ng mga tao sa iyo. Kung, pagkatapos sumunod sa iyo, patuloy pa ring nakakaranas ng paghihirap ang mga tao, kung patuloy silang nagdurusa, ano pa ang saysay na manampalataya sa iyo?’ Hindi nila kinikilala na nasa mga kamay ng Diyos ang lahat ng bagay at pangyayari, na ang Diyos ang may kataas-taasang kapangyarihan sa lahat. At bakit hindi nila ito kinikilala? Dahil natatakot ang mga anticristo na magdusa ng paghihirap. Gusto lamang nilang makinabang, magsamantala, magtamasa ng mga pagpapala; ayaw nilang tanggapin ang kataas-taasang kapangyarihan o pamamatnugot ng Diyos, kundi gusto lamang nilang makatanggap ng mga pakinabang mula sa Diyos. Ito ang makasarili at kasuklam-suklam na pananaw ng mga anticristo” (Ang Salita, Vol. IV. Paglalantad sa mga Anticristo. Ikasampung Aytem (Ikaanim na Bahagi)). “Nabubuhay ang lahat ng tiwaling tao para sa kanilang sarili. Ang bawat tao para sa kanyang sarili at bahala na ang iba—ito ang nagbubuod sa kalikasan ng tao. Nananampalataya ang lahat ng tao sa Diyos para sa sarili nilang kapakanan; tinatalikuran nila ang mga bagay-bagay at ginugugol ang kanilang sarili para mapagpala, at ang pagdurusang tinitiis nila at ang halagang binabayaran sa paggawa ng kanilang tungkulin ay para din magantimpalaan. Sa madaling salita, ang lahat ng ito ay para sa layuning mapagpala, magantimpalaan, at makapasok sa kaharian ng langit. Sa mundo, gumagawa ang mga tao para sa sarili nilang kapakinabangan, at sa sambahayan ng Diyos, gumagawa sila ng tungkulin upang magkamit ng mga pagpapala. Alang-alang sa pagkakamit ng mga pagpapala, tinatalikuran ng mga tao ang lahat ng bagay at kaya nilang tiisin ang matinding pagdurusa. Ang lahat ng ito ang pinakamalinaw na katibayan na nagtataglay ang mga tao ng isang satanikong kalikasan” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Isinisiwalat ng Diyos na namumuhay ang mga anticristo ayon sa satanikong panuntunan na “Ang bawat tao para sa kanyang sarili at bahala na ang iba.” Naniniwala sila na dapat silang tumanggap ng mga pagpapala at pakinabang dahil sa pananampalataya sa Diyos. Kapag may mapapakinabangan o may mga pagpapalang makakamit, tatalikuran at gugugulin nila ang kanilang sarili, pero sa sandaling isipin nilang hindi sila makakatamo ng anumang pagpapala o pakinabang at sa halip ay magdurusa ng paghihirap, ayaw na nilang gugulin ang kanilang sarili, at iniisip pa nga nilang walang kabuluhan ang manampalataya sa Diyos. Nakita ko na ang pag-uugali ko ay kapareho ng sa isang anticristo. Mula nang matagpuan ko ang Panginoon, hinahangad ko nang magkamit ng mga pagpapala at makapunta sa langit. Matapos kong tanggapin ang gawain ng Makapangyarihang Diyos sa mga huling araw, nang makita kong malapit nang matupad ang mga inaasahan ko na mapagpala at makapasok sa kaharian ng langit, iniwan ko ang lahat para gawin ang tungkulin ko. Sa panahong ito, gumaling ang sakit ko sa sikmura at ibabang bahagi ng likod na maraming taon ko nang pinagdurusahan, at nadagdagan ang gana ko sa paggawa ng tungkulin. Kahit na inaresto at pinahirapan ako, nagpatuloy pa rin akong gawin ang tungkulin ko pagkatapos kong makalaya. Pero habang tumatanda ako, nagkaroon ako ng altapresyon at sakit sa puso, kaya naman ay nagsimula akong mag-alala na baka bigla akong ma-stroke at mamatay o maparalisa ang kalahati ng katawan ko at hindi ko magawa ang aking tungkulin, at mawala ang pagkakataon kong maligtas at makapasok sa kaharian ng langit. Kaya ginusto kong gampanan ang isang mas magaan na tungkulin. Nang ilipat ang katuwang ko noon na si Su Ming, biglang dumami ang gawain ko, at nabahala ako na kung masyado akong mag-aalala at mapapagod, lalala ang kondisyon ko. Kaya naging pabasta-basta ako sa aking tungkulin. Nang malaman kong hindi maganda ang kalagayan ng mga kapatid, hindi ako nagmadaling lutasin ang mga problema nila, ni hindi ako nagmadaling ipatupad ang gawaing kailangang ipatupad. Kahit na may ginagawa akong kaunting trabaho, ginagawa ko iyon nang may paglaban sa kalooban, nag-aalala na magkakaproblema ako sa kalusugan ko. Sa katunayan, ang paglipat ni Su Ming para gawin ang kanyang tungkulin sa ibang lugar ay kapaki-pakinabang sa gawain ng iglesia. Ang sinumang may konsensiya at katwiran ay bibitiwan ang kanyang personal na interes at uunahin ang interes ng iglesia, tatanggap at magpapasakop sa mga pagsasaayos ng iglesia, pero para sa sarili kong interes, ayaw kong paalisin si Su Ming at nakaramdam pa nga ako ng paglaban sa desisyon ng mga nakatataas na lider na italaga siya sa ibang tungkulin. Inakala kong pinahihirapan ako ng mga lider, at desperado akong umasa na babaguhin nila ang kanilang isip at hindi paalisin si Su Ming. Napagtanto kong namumuhay ako ayon sa satanikong lason na “Ang bawat tao para sa kanyang sarili at bahala na ang iba,” na lahat ng ginawa ko ay para sa sarili kong kapakanan, at wala talaga akong pakialam sa gawain ng iglesia. Talagang naging napakamakasarili at kasuklam-suklam ko! Dahil dito, naisip ko ang mga salita ng Diyos: “Ang Diyos ay kataas-taasan magpakailanman at kagalang-galang magpakailanman, samantalang ang tao ay napakababa magpakailanman at walang halaga magpakailanman. Ito ay sapagkat ang Diyos ay inilalaan at iginugugol ang sarili Niya Mismo para sa sangkatauhan magpakailanman, samantalang ang tao ay nanghihingi at nagsisikap para sa sarili niya magpakailanman. Ang Diyos ay nagpapakahirap magpakailanman para manatiling buhay ang sangkatauhan, gayumpaman, ang tao ay hindi kailanman nag-aambag ng anumang bagay alang-alang sa katarungan o liwanag, at kahit na pansamantalang magsikap ang tao, hindi nito makakayanan ang isang dagok, dahil ang pagsisikap ng tao ay palaging para sa sarili niyang kapakanan at hindi para sa iba. Makasarili ang tao magpakailanman, samantalang ang Diyos ay walang pag-iimbot magpakailanman. Ang Diyos ang pinagmulan ng lahat ng makatarungan, mabuti, at maganda, habang ang tao ang siyang nagmamana at nagpapahayag ng lahat ng kapangitan at kasamaan. Hindi kailanman babaguhin ng Diyos ang Kanyang diwa ng katarungan at kagandahan, gayumpaman, ang tao ay maaaring ipagkanulo ang katarungan at lumayo sa Diyos sa anumang oras at sa anumang lugar” (Ang Salita, Vol. I. Ang Pagpapakita at Gawain ng Diyos. Napakahalagang Maintindihan ang Disposisyon ng Diyos). Habang pinagninilayan ko ang mga salita ng Diyos, labis akong naantig. Ang diwa ng Diyos ay di-makasarili, at lahat ng ginagawa ng Diyos ay para sa sangkatauhan. Para mabuhay ang sangkatauhan sa lupa, nilikha ng Diyos ang mga kailangan ng tao para mabuhay—ang hangin, sikat ng araw, ulan at hamog, araw, buwan, at mga bituin, pati na ang lahat ng prutas at gulay, at iba pa. Para iligtas ang sangkatauhan, Siya ay nagkatawang-tao at ipinako sa krus para sa atin, pinapasan ang ating mga kasalanan. Sa mga huling araw, muling nagkatawang-tao at pumarito sa lupa ang Diyos para lubusang iligtas ang sangkatauhan, ipinahahayag ang lahat ng katotohanan para sa ating pagdadalisay at kaligtasan. Kahit na hindi kilala ng mga tao ang Diyos, at Siya ay itinatanggi at itinatakwil ng mga ito, tahimik pa ring isinasagawa ng Diyos ang Kanyang gawain ng pagliligtas sa mga tao, at patuloy pa rin Siyang nagpapahayag ng katotohanan para tustusan ang mga tao. Nakita kong tunay na napakaganda at napakabuti ng diwa ng Diyos, at Siya ay di-makasarili! Ako, sa kabilang banda, ay palaging namumuhay ayon sa mga satanikong kaisipan at ideya na “Ang bawat tao para sa kanyang sarili at bahala na ang iba,” at “Huwag kumilos kung walang gantimpala.” Kahit na tumalikod, gumugol, nagdusa, at nagbayad ako ng halaga nang bahagya sa aking tungkulin, lahat ng iyon ay para makamit ko ang mga pagpapala at biyaya. Nang humina ang kalusugan ko at nagkasakit, nagsimula akong maging mapili sa aking tungkulin at hindi ko na ibinubuhos ang aking buong lakas. Iniisip ko ang sarili ko sa bawat pagkakataon, nababalisa ako tungkol sa aking kinabukasan at hantungan, at hindi ko ibinibigay ang lahat ng aking makakaya. Nang makita kong hindi maganda ang kalagayan ng mga kapatid at naaapektuhan nito ang kanilang mga tungkulin, hindi ako nag-isip ng paraan para lutasin ito, at hindi ko man lang isinaalang-alang ang mga interes ng iglesia. Nakita ko na makasarili ang kalikasan ko. Dati, akala ko ay magaling ako, dahil sa mga taon ko ng pananampalataya sa Diyos, iniwan ko ang aking pamilya at karera para gawin ang aking tungkulin, at kahit na inaresto, inusig, at pinahirapan ako ng CCP, patuloy pa rin akong nangaral ng ebanghelyo at ginawa ang tungkulin ko pagkatapos kong makalaya. Pakiramdam ko ay medyo nagbago na ako at medyo tapat na sa Diyos. Kung hindi dahil sa sakit na ito, hindi ko kailanman mauunawaan ang mga karumihan sa aking pananalig. Ngayon, tunay kong naranasan ang mga salita ng Diyos: “Kapag sumapit sa iyo ang karamdaman, ito ay pagmamahal ng Diyos, at ang Kanyang mabubuting layunin ay tiyak na nakapaloob dito” (Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 6). Sa likod pala ng karamdaman ay naroon ang pag-ibig at mabuting layunin ng Diyos. Ginamit ng Diyos ang karamdaman para linisin at baguhin ang tiwaling disposisyon ko, na nagtulak sa akin na bitiwan ang aking mga di-makatwirang hinihingi sa Diyos at talikuran ang mararangya kong pagnanais. Ito ang layunin at masidhing papangangalaga ng Diyos! Nang maunawaan ko ito, nakaramdam ako ng hiya at pagsisisi, at kinamuhian ko ang aking sarili sa pagiging napakamakasarili at kasuklam-suklam. Lihim akong nagpasya sa aking sarili na titiyakin kong gagawin ko nang maayos ang aking tungkulin.

Pagkatapos niyon, hinanap at pinagnilayan ko kung paano haharapin nang tama ang kamatayan. Nabasa ko ang mga salita ng Diyos: “Ang lahat ay haharap sa kamatayan sa buhay nila, ibig sabihin, ang kamatayan ang kakaharapin ng lahat sa dulo ng kanilang paglalakbay. Ngunit, may iba’t ibang kalikasan ang kamatayan. Isa rito ay na, sa oras na pauna nang inorden ng Diyos, nakumpleto na ng isang tao ang sarili niyang misyon at tinutuldukan na ng Diyos ang kanyang pisikal na buhay, kaya nagwawakas na ang kanyang pisikal na buhay, bagama’t hindi ito nangangahulugang tapos na ang kanyang buhay. Kapag hindi na umiiral ang laman ng isang tao, tapos na ang kanyang buhay—ganito ba ang nangyayari? (Hindi.) Ang anyo ng magiging pag-iral ng iyong buhay pagkatapos ng kamatayan ay nakasalalay sa kung paano mo tinatrato ang gawain at mga salita ng Diyos habang ikaw ay nabubuhay pa—ito ay napakahalaga. Ang anyo ng iyong magiging pag-iral pagkatapos ng kamatayan, o kung ikaw ba ay iiral o hindi, ay nakasalalay sa iyong saloobin sa Diyos at sa katotohanan habang ikaw ay nabubuhay pa. Kung habang ikaw ay nabubuhay pa, kapag nahaharap ka sa kamatayan at sa lahat ng uri ng karamdaman, ang iyong saloobin sa katotohanan ay isang saloobin ng paghihimagsik, pagsalungat, at pagtutol, kung gayon ay sa anong paraan ka iiral kapag natapos na ang pisikal mong buhay? Tiyak na iiral ka sa ibang anyo, at tiyak na hindi magpapatuloy ang iyong buhay. Sa kabaligtaran, kung habang ikaw ay nabubuhay pa, kapag may kamalayan ka sa laman, ang iyong saloobin sa katotohanan at sa Diyos ay isang saloobin ng pagpapasakop at katapatan at mayroon kang tunay na pananalig, kung gayon, kahit na matapos ang iyong pisikal na buhay, ang iyong buhay ay patuloy pa rin na iiral sa ibang anyo sa ibang mundo. Ito ang depinisyon ng kamatayan” (Ang Salita, Vol. VI. Ukol sa Paghahangad sa Katotohanan. Paano Hangarin ang Katotohanan (4)). “Anuman ang usaping kinakaharap ng mga tao, dapat lagi nila itong harapin nang may positibong saloobin, at lalo nang mas totoo ito pagdating sa usapin ng kamatayan. Ang pagkakaroon ng positibong saloobin ay hindi nangangahulugan ng paghihintay sa kamatayan, pagiging alinsunod sa kamatayan, o aktibong paghahangad sa kamatayan. Kung gayon, ano ang ibig sabihin nito? (Pagpapasakop.) Ang pagpapasakop ay isang saloobin sa usapin ng kamatayan, at ang pagbitiw sa usaping ito at ang hindi pag-iisip dito ang pinakamainam na paraan” (Ang Salita, Vol. VI. Ukol sa Paghahangad sa Katotohanan. Paano Hangarin ang Katotohanan (4)). Mula sa mga salita ng Diyos, naunawaan ko na ang Diyos ang may kataas-taasang kapangyarihan at paunang nag-oorden ng pagsilang, pagtanda, pagkakasakit, at kamatayan. Hindi natin mapipili ang mga bagay na ito. Kung hindi mo pa oras mamatay, hindi ka mamamatay kahit gustuhin mo pa; kung oras mo nang mamatay, hindi ka na mabubuhay kahit isang araw pa, gaano mo man kagusto. Bilang mga nilikha, dapat makatwiran tayong tumanggap at magpasakop sa kataas-taasang kapangyarihan at mga pagsasaayos ng Diyos. Naisip ko ang isang kasamahan ng asawa ko. Pauwi mula sa trabaho, nakita niya na may naaksidente sa sasakyan. Nakiusyoso siya, at sa huli ay nabangga siya ng isang electric bike, at namatay noon din nang tumama ang ulo niya sa lupa. Isa pa, may isang doktor akong kilala na karaniwang binibigyan ng partikular na atensiyon ang kanyang kalusugan at araw-araw na nag-eehersisyo. Napakaganda ng kalusugan niya, pero isang araw nang lumabas siya para mag-ehersisyo, aksidente siyang nabangga ng kotse at namatay noon din. Mula sa mga bagay na ito, nakita ko na kung kailan isisilang ang isang tao at kung kailan siya mamamatay ay kapwa isinaayos at pinaghaharian ng Diyos, at na ang kanyang buhay at kamatayan ay nasa Diyos. Hindi ako nagkaroon ng malinaw na pagkaunawa sa mga bagay na ito, at palagi akong nag-aalala tungkol sa sakit ko sa puso at altapresyon, at na dahil sa pagkapagod ay baka lumala ang aking kondisyon at mamatay pa nga ako. Maraming taon na akong nananampalataya sa Diyos pero hindi ako naniwala na ang buhay at kamatayan ko ay nasa mga kamay ng Diyos at nasa ilalim ng Kanyang kataas-taasang kapangyarihan. Paano ako nagkaroon ng anumang tunay na pananalig sa Diyos? Ngayon, naunawaan ko na kung paunang inorden ng Diyos na tapos na ang buhay ko, mamamatay ako kahit malusog ako at walang sakit. Pero kung hindi pa tapos ang buhay ko, hindi ako mamamatay kahit may altapresyon ako, sakit sa puso, o kahit na kanser pa. Kapag isang araw ay natapos na ang misyon ko, at dumating na ang araw na paunang inorden ng Diyos para sa akin, dapat ko itong harapin nang positibo, at tumanggap at magpasakop sa kataas-taasang kapangyarihan at mga pagsasaayos ng Diyos. Ito ang katwiran na dapat kong taglayin. Sa ngayon, responsabilidad kong tuparin nang maayos ang tungkulin ko. Nang maunawaan ko ang mga bagay na ito, medyo nagbago ang saloobin ko sa aking tungkulin, at talagang nakilahok ako sa iba’t ibang gampanin ng gawain ng iglesia. Kapag may mga nangyayari, nakikipagtulungan ako sa lahat para pag-usapan ang mga solusyon.

Kalaunan, mayroong panahon kung kailan maraming kapatid sa iglesia ang ipinagkanulo ng mga Hudas, maraming tahanan kung saan nakatago ang mga aklat ng mga salita ng Diyos ang naharap sa mga panganib sa seguridad, at kailangang ilipat ang mga aklat na ito sa isang ligtas na lugar sa lalong madaling panahon. Dahil maraming iba’t ibang bagay ang sangkot dito, kinailangan kong sumulat ng mas maraming liham para makipagbahaginan sa mga kapatid tungkol sa mga prinsipyo at paalalahanan sila sa mga bagay na dapat nilang pagtuunan ng pansin. Halos gabi-gabi akong nagpupuyat noong mga araw na iyon. Bukod dito, apurahan ang bagay na ito, at maraming dapat isaalang-alang. Kapag nababalisa ako, at kasama pa ang pagpupuyat, sumasakit ang ulo ko at minsan ay hindi ako makahinga, kaya nag-alala na naman ako na kung magpapatuloy ito, magkakaproblema ang kalusugan ko. Kalaunan, nabasa ko ang mga salita ng Diyos at nagkamit ako ng pananalig at lakas. Sabi ng Makapangyarihang Diyos: “Ikaw man ay may karamdaman o may pasakit, hangga’t may natitira kang hininga, hangga’t ikaw ay nabubuhay pa, hangga’t ikaw ay nakapagsasalita at nakapaglalakad pa, may enerhiya ka pa para gawin ang tungkulin mo, at dapat ay taimtim at praktikal ka sa paggampan ng tungkulin mo. Hindi mo dapat talikuran ang tungkulin ng isang nilikha o ang responsabilidad na ibinigay sa iyo ng Lumikha. Hangga’t hindi ka pa patay, dapat mong tapusin ang iyong tungkulin at tuparin ito nang maayos” (Ang Salita, Vol. VI. Ukol sa Paghahangad sa Katotohanan. Paano Hangarin ang Katotohanan (3)). Naunawaan ko na ang isang tungkulin ay isang misyon na ganap na likas at may katwiran na tapusin ng mga tao. Bilang isang nilikha, ang pagtupad nang maayos sa aking tungkulin ang pinakamahalaga at pinakamakabuluhang bagay na mayroon, at kung hindi ko gagawin ito, hindi ako karapat-dapat na magpatuloy na mabuhay. Kaya nagdasal ako habang nagsusulat ng mga liham. Tinulungan ako ng brother na katuwang ko na suriin at dagdagan ang mga liham, at isinaayos namin ang lahat nang buong-ingat hangga’t maaari. Pagkatapos ng ilang panahon ng pagsisikap, ligtas na nailipat ang lahat ng aklat ng mga salita ng Diyos. Nagpasalamat kaming lahat sa Diyos sa aming mga puso, at mas nagkaroon ako ng pananalig na tuparin nang maayos ang tungkulin ko.

Dahil sa pagkakabunyag sa pamamagitan ng sakit na ito, nagkamit ako ng kaunting pagkaunawa sa mga maling pananaw sa aking pananampalataya sa Diyos, mas naunawaan ko nang kaunti ang mga layunin ng Diyos, at, hindi na nalilimitahan ng sakit at kamatayan, nagawa ko na ang aking tungkulin nang normal. Ang lahat ng ito ay biyaya at pagpapala ng Diyos! Salamat sa Diyos!


72. Sa Likod ng Paghahangad na Maging Lider

Ni Su Wei, Tsina

Pagkatapos kong manampalataya sa Diyos, nakita ko na madalas makipagbahaginan ng mga salita ng Diyos ang mga lider ng iglesia sa mga kapatid para lutasin ang mga problema at suliranin nila. Kaya, naniwala ako na ang mga tao na mga lider sa iglesia ay nakaunawa sa katotohanan, na tiyak na sinasang-ayunan sila ng Diyos, at may pag-asang maligtas. Noong Marso 2021, nahalal ako bilang lider sa iglesia. Tuwang-tuwa ako sa kalooban ko, at inisip ko na kung magpapatuloy akong maghangad sa ganitong paraan, tiyak na magkakaroon ako ng magandang kinabukasan sa sambahayan ng Diyos at makakamit ko ang pagsang-ayon Niya. Pero hindi ko inasahan na matatanggal ako kalaunan dahil sa aking mahinang kakayahan at kawalan ng abilidad na gumawa ng tunay na gawain. Para akong tinamaan ng kidlat sa balitang iyon, at hindi ko mapigilan ang pag-iyak. Naisip-isip ko, “Napakalubhang problema ang mahinang kakayahan. Hindi ba’t ibig sabihin niyan, wala na akong pagkakataong maging lider sa hinaharap?” Makalipas ang mahigit isang buwan, itinalaga ako ng iglesia na maging responsable para sa gawain sa pangkalahatang usapin. Pakiramdam ko, ang makibahagi sa mga pangkalahatang usapin buong araw ay hindi magiging kapaki-pakinabang para sa aking buhay pagpasok. Hindi ito tulad ng paggawa ng tungkulin ng isang lider, kung saan makapagsasanay kang magbahagi sa katotohanan at lumutas ng iba’t ibang problema, makapagkakamit ng mas maraming katotohanan, at magkakaroon ng mas malaking pagkakataong maligtas. Lalo na kapag kaharap ko ang sister na dati kong katuwang sa tungkulin ng pamumuno at naririnig ko siyang nagkukuwento tungkol sa pangangasiwa at paglutas ng ilang isyu sa iglesia, talagang sumasama ang loob ko. Naisip ko na napakabuti talagang makagawa ng tungkulin ng isang lider na tulad niya, pero ako, gawain sa pangkalahatang usapin lang ang kaya kong gawin, na hindi ko naman gusto. Kapag naiisip ko ang sinabi ng mga nakatataas na lider na mahina ang kakayahan ko at wala akong mga katangian para maging isang lider, sobrang sakit ng puso ko, at tahimik akong umiiyak. Pakiramdam ko, madilim ang hinaharap ko, at maliit ang pagkakataon kong maligtas. Wala akong ganang gawin ang tungkulin ko, at parang makina lang akong gumagawa, walang nakakamit na anumang resulta. Kalaunan, napagtanto kong mali ang kalagayan ko, at nagsimula akong mag-isip-isip, “Bakit ba ako nakakaramdam ng kawalan kapag nakikita kong lider ang iba? Ano ba talaga ang hinahangad ko sa pananampalataya ko sa Diyos?”

Isang araw, nabasa ko ang dalawang sipi ng mga salita ng Diyos at nagkaroon ako ng kaunting pagkaunawa sa kalagayan ko. Sabi ng Makapangyarihang Diyos: “Kapag natanggal ang isang anticristo, ang unang reaksiyon niya ay para siyang tinamaan ng kidlat, na para bang pinagsakluban siya ng langit at lupa, at gumuho ang kanyang mundo. Ang bagay na napaglagakan niya ng kanyang pag-asa ay wala na, gayundin ang pagkakataon niyang makapamuhay na mayroong lahat ng pakinabang ng katayuan, kasama na ang udyok na nagtutulak sa kanilang mag-amok at gumawa ng masasamang bagay. Ito ang pinaka hindi katanggap-tanggap para sa kanya. … Kapag naiisip niyang nawasak na ang pag-asa niyang pagpalain o na nabawasan na ito nang husto, para bang sasabog na ang ulo niya, para bang pinupukpok ng martilyo ang kanyang puso, at kasingsakit ito ng mahiwa ng kutsilyo. Kapag mawawala na ang kanyang pagpapalang makapasok sa kaharian ng langit na araw-gabi niyang pinakaasam-asam, para itong isang napakasamang balita sa kanya na bigla na lang lumitaw mula sa kung saan. Sa isang anticristo, ang hindi pagkakaroon ng anumang katayuan ay katumbas ng hindi pagkakaroon ng anumang pag-asang pagpalain, at siya ay nagiging parang isang naglalakad na bangkay, nagiging parang isang walang-lamang kabibe ang katawan niya, walang kaluluwa, at walang kahit ano na gagabay sa buhay niya. Wala siyang pag-asa at wala siyang anumang aasahan sa buhay. Kapag nahaharap sa paglalantad at pagtatanggal ang isang anticristo, ang unang bagay na naiisip niya ay ang mawalan ng anumang pag-asang pagpalain. Kaya, susuko na lang ba siya sa puntong ito? Papayag kaya siyang magpasakop? Gagamitin kaya niya ang pagkakataong ito para talikuran ang pagnanais niyang magtamo ng mga pagpapala, bitiwan ang katayuan, maging handa na maging isang karaniwang tagasunod, at buong galak na magtrabaho para sa Diyos at gumawa ng kanyang tungkulin nang maayos? (Hindi.) Ito kaya ang magiging daan para magbago siya? Magiging daan kaya ito para mapabuti siya at maging positibo, o makapagpapasama at makapagpapanegatibo kaya ito sa kanya? Batay sa kalikasang diwa ng isang anticristo, maliwanag na ang pagkakatanggal ay hinding-hindi simula ng pagbitiw niya sa pagnanais niyang magtamo ng mga pagpapala, o ang simula ng pagmamahal at paghahanap niya sa katotohanan. Sa halip, lalo pa siyang magsisikap na lumaban para sa pagkakataon at sa pag-asang pagpalain; kakapit siya sa anumang pagkakataong makapagbibigay sa kanya ng mga pagpapala, na makakatulong sa kanya para magbalik sa kapangyarihan, at makapagpapanumbalik sa kanyang katayuan. Kaya, kapag nahaharap sa pagkatanggal, bukod sa masama ang loob niya, dismayado, at mapanlaban, makikipagbaka rin nang husto ang isang anticristo para hindi siya tanggalin, at sisikapin niyang baligtarin ang sitwasyon, at baguhin ito” (Ang Salita, Vol. IV. Paglalantad sa mga Anticristo. Ikalabindalawang Aytem). “Hindi hinahangad ng ganitong uri ng mga tao ang katotohanan, pero gusto pa rin nilang laging maiangat at mabigyan ng mahalagang papel sa sambahayan ng Diyos. Sa puso nila, naniniwala silang habang mas may kapabilidad ang isang tao sa gawain, lalo naman siyang makakatanggap ng mahahalagang posisyon, habang lalo siyang iniaangat at iginagalang sa sambahayan ng Diyos, lalong lumalaki ang tsansa niyang makatanggap ng mga pagpapala, isang korona, at mga gantimpala. Naniniwala sila na kapag walang kapabilidad sa gawain ang isang tao, o wala siyang partikular na kadalubhasaan, hindi siya kalipikadong pagpalain. Iniisip nilang maaaring magsilbing kapital para makatanggap ng mga pagpapala at gantimpala ang mga kaloob, kadalubhasaan, abilidad, kasanayan, antas ng edukasyon, kapabilidad sa gawain ng isang tao, at maging ang diumano ay mga kalakasan at merito sa loob ng kanyang pagkatao na pinapahalagahan sa mundo gaya ng determinasyon niyang maungusan ang iba at ang di-natitinag niyang saloobin. Anong uri ng pamantayan ito? Isa ba itong pamantayan na naaayon sa katotohanan? (Hindi.) Hindi ito ayon sa mga pamantayan ng katotohanan. Kung ganoon, hindi ba ito ang lohika ni Satanas? Hindi ba ito ang lohika ng isang buktot na kapanahunan, at ng buktot na makamundong mga kalakaran? (Ito nga.) Batay sa lohika, mga pamamaraan at pamantayan na ginagamit ng mga taong tulad nito para tasahin ang mga bagay-bagay, kasama na ang saloobin at diskarte nila sa mga bagay na ito, para bang lumalabas na hindi nila kailanman narinig o nabasa ang mga salita ng Diyos, na ganap silang mangmang tungkol sa mga ito. Pero ang totoo, pinapakinggan nila, binabasa, at dinadasal-binabasa nila ang mga salita ng Diyos araw-araw. Kung ganoon, bakit hindi nagbabago kahit kailan ang kanilang perspektiba? Isang bagay ang tiyak—kahit gaano pa nila pakinggan o basahin ang mga salita ng Diyos, hindi sila kailanman makatitiyak sa kanilang puso na ang mga salita ng Diyos nga ang katotohanan, at na ang mga ito ang pamantayan sa pagsukat sa lahat ng bagay; hindi nila mauunawaan o tatanggapin ang katunayang ito mula sa kanilang puso. Kaya, kahit gaano pa kakatwa at kabaluktot ang pananaw nila sa buhay, panghahawakan nila ito habambuhay, at kahit gaano pa katama ang mga salita ng Diyos, tatanggihan at kokondenahin nila ang mga ito. Ito ang malupit na kalikasan ng mga anticristo. Sa oras na mabigo silang makakuha ng mahalagang papel, at hindi natupad ang kanilang mga pagnanais at ambisyon, nabubunyag ang pagkadiyablo nila, nahahayag ang malupit nilang kalikasan, at gusto na nilang itatwa na mayroon ngang Diyos. Ang totoo, bago pa man nila itinatwa na mayroon ngang Diyos, itinatatwa na nila na ang mga salita ng Diyos ang katotohanan” (Ang Salita, Vol. IV. Paglalantad sa mga Anticristo. Ikalabindalawang Aytem). Isinisiwalat ng Diyos na sa sandaling matanggal ang mga anticristo, naniniwala silang wala na silang pag-asang magkamit ng mga pagpapala. Hindi lang sila hindi nakapagpapasakop at nakapagninilay sa kanilang sarili, bagkus ay nagiging negatibo pa sila at lumalaban, nagkikimkim ng mga hibang na ilusyon na makababalik sa dati at muling makukuha ang katayuan. Ginagamit ng mga anticristo ang lohika ni Satanas para sukatin ang mga tao, pangyayari, at bagay. Naniniwala sila na habang mas inaangat sila at mas pinahahalagahan sila sa sambahayan ng Diyos, mas malaki ang pagkakataon nilang tumanggap ng mga pagpapala at ng korona. Habang pinagninilayan ko ang mga salita ng Diyos, napagtanto kong ang pag-uugali ko pagkatapos akong matanggal ay eksaktong katulad ng sa isang anticristo, at ang perspektiba ko sa mga bagay-bagay ay kaparehong-kapareho ng sa isang anticristo. Inisip ko kung bakit napakahalaga sa akin ng katayuan ng pagiging lider. Ito ay dahil naniniwala ako na kung iaangat ako para maging lider sa sambahayan ng Diyos, makapagsasanay akong gamitin ang katotohanan para lutasin ang mga problema araw-araw, magiging mabilis ang paglago ko sa buhay, at magkakaroon ako ng mas malaking pagkakataong maligtas at magkamit ng mga pagpapala. Noong mahalal ako bilang lider, tuwang-tuwa ako, at inakala kong may magandang kinabukasan ang pananampalataya ko sa Diyos. Noong lider ako, tiniis ko ang lahat ng hirap nang walang reklamo at maingat kong pinrotektahan ang katayuan ko bilang lider, sa sobrang takot na mabunyag at matanggal. Nang marinig ko ang mga lider na nagsabi, habang tinatanggal ako, na mahina raw ang kakayahan ko at wala akong mga kinakailangang katangian para maging isang lider, naniwala ako na nakamamatay na problema ang mahinang kakayahan, at na baka hindi na ako magkaroon ng pagkakataong maiangat at mapahalagahan muli sa hinaharap, kaya sobrang sakit ng puso ko. Pakiramdam ko, madilim ang hinaharap ko bilang mananampalataya sa Diyos at maliit ang pag-asa kong makatanggap ng mga pagpapala. Dahil mayroon akong ganitong mga maling kaisipan at ideya, nang italaga ako ng mga lider na gumawa ng tungkulin ng mga pangkalahatang usapin, naniwala ako na ang tungkuling ito ay nangangahulugan lang ng pagiging abala sa mga panlabas na usapin araw-araw at hindi ito kapaki-pakinabang para sa pagkamit ko ng katotohanan at pagkaligtas. Ayaw na ayaw ko talaga nito, at wala akong ganang gawin ang tungkulin ko. Napagtanto ko na ang hinahangad ko pala sa pananampalataya ko sa Diyos ay katayuan at mga pagpapala. Itinumbas ko ang katayuan sa mga pagpapala, at sa sandaling mawala ang katayuan ko, pakiramdam ko ay nawala na ang lahat ng pag-asa kong magkamit ng mga pagpapala, at nagdusa ako ng di-matiis na sakit sa puso. Tinitimbang ko pala ang mga bagay-bagay mula sa isang satanikong perspektiba. Sa mundong walang pananampalataya, habang mas iniaangat ka, mas marami kang pagkakataon na umunlad. Naniwala ako na ganoon din sa sambahayan ng Diyos, at na ang maiangat bilang lider ay nangangahulugan ng mas malaking pagkakataon na mailigtas at magkamit ng mga pagpapala. Hindi talaga ito nakaayon sa mga salita ng Diyos. Kung maliligtas ka man o hindi sa pamamagitan ng iyong pananampalataya sa Diyos ay walang kinalaman sa kung anong tungkulin ang ginagawa mo o kung mayroon ka bang katayuan. Ang tungkulin ay isang responsabilidad na dapat tuparin ng isang nilikha; ito ay ganap na likas at may katwiran. Hindi ito dapat gamitin bilang puhunan sa pakikipagtawaran para makamit ang mga pagpapala o gantimpala. Gayumpaman, nang maitalaga ako na gumawa ng tungkulin ng pangkalahatang usapin, naniwala akong hindi kapaki-pakinabang ang tungkuling ito para sa pagkamit ko ng mga pagpapala sa pananampalataya ko sa Diyos, kaya nagreklamo ako tungkol sa Diyos at hindi ako nagdala ng pasanin sa aking tungkulin. Naisip ko pa ngang talikuran ang tungkulin ko. Napagtanto ko na ang sarili kong kalikasan ay kasing-makasarili at kasing-mapagsamantala ng sa isang anticristo. Sa sandaling hindi ako makatanggap ng mga pagpapala, maaari kong talikuran ang Diyos at ipagkanulo Siya anumang oras. Napakadelikado nito!

Kalaunan, nabasa ko ang dalawa pang sipi ng mga salita ng Diyos at nagkamit ako ng kaunting pagkaunawa sa kung ano ang ibig sabihin ng mailigtas. Sinasabi ng Makapangyarihang Diyos: “Maraming tao ang hindi malinaw na nakikita kung ano ang ibig sabihin ng makamit ang kaligtasan. Iniisip ng ilang tao na kung matagal na silang nananampalataya sa Diyos, malamang ay maliligtas sila. Iniisip ng ilang tao na kung marami silang nauunawaang espirituwal na doktrina, malamang ay maliligtas sila. At iniisip ng ilan na kung magiging mga lider at manggagawa sila, tiyak na maliligtas sila. Ang lahat ng ito ay mga kuru-kuro at imahinasyon ng tao. Ang susi ay dapat maunawaan ng mga tao kung ano ang ibig sabihin ng makamit ang kaligtasan. Ang pagkamit ng kaligtasan ay pangunahing nangangahulugan na makawala mula sa kasalanan at mula sa impluwensiya ni Satanas, at tunay na bumaling sa Diyos at magpasakop sa Diyos. Ano ang dapat taglayin ng mga tao para makawala mula sa kasalanan at mula sa impluwensiya ni Satanas? Ang katotohanan. Upang magkamit ng katotohanan, dapat sangkapan ng mga tao ang kanilang sarili ng maraming salita ng Diyos, at dapat nilang maranasan ang mga salita ng Diyos at isagawa ang mga ito, upang maunawaan nila ang katotohanan at makapasok sila sa realidad—saka lamang sila maliligtas. Kung maliligtas ba ang isang tao o hindi ay walang kinalaman sa kung gaano na siya katagal nananampalataya sa Diyos, kung gaano na kaabante ang kanyang kaalaman, kung nagtataglay ba siya ng mga kaloob at kalakasan, o kung gaano na karami ang kanyang pinagdusahan. Ang tanging bagay na may direktang kaugnayan sa pagkamit ng kaligtasan ay kung nakakamit ba ng isang tao ang katotohanan o hindi. Kaya, ilang katotohanan na ba ang naunawaan mo ngayon sa puso? At ilan na sa mga salita ng Diyos ang naging buhay mo? Sa lahat ng hinihingi ng Diyos, alin na ang napasok mo? Pagkatapos manampalataya sa Diyos sa loob ng napakaraming taon, gaano na karami sa realidad ng mga salita ng Diyos ang napasok mo? Kung hindi mo alam, o kung hindi ka pa nakakapasok sa realidad ng alinman sa mga salita ng Diyos, hayaan mong sabihin Ko sa iyo ang isang bagay na totoo: Wala kang pag-asang maligtas—imposibleng makamit mo ang kaligtasan. Kahit na maaaring mataas ang kaalaman mo, matagal ka nang nananampalataya sa Diyos, may magandang hitsura, at mahusay magsalita, at naging isang lider o manggagawa pa nga sa loob ng ilang taon—kung hindi mo hinahangad ang katotohanan at hindi mo maayos na isinasagawa at dinaranas ang mga salita ng Diyos, at wala kang anumang tunay na patotoong batay sa karanasan, kung gayon ay mananatili kang walang pag-asa na maligtas” (Ang Salita, Vol. III. Ang mga Diskurso ni Cristo ng mga Huling Araw. Ang Pagpapahalaga sa mga Salita ng Diyos ang Pundasyon ng Pananampalataya sa Diyos). “Kung magkakamit man ng kaligtasan sa huli ang isang tao ay hindi nakasalalay sa kung anong tungkulin ang ginagawa niya, kundi sa kung kaya niyang maunawaan at makamit ang katotohanan, at sa huli ay magkamit ng ganap na pagpapasakop sa Diyos at ipailalim ang sarili sa pamamatnugot Niya, hindi na isinasaalang-alang ang kanilang hinaharap at tadhana, at maging isang nilikha na pasok sa pamantayan. Ang Diyos ay matuwid at banal, ginagamit Niya ang pamantayang ito para sukatin ang buong sangkatauhan, at hinding-hindi magbabago ang pamantayang ito—dapat mo itong tandaan. Panatilihin mong matatag ang pamantayang ito sa isipan mo, at huwag kailanman mag-isip na lisanin ang landas ng paghahangad sa katotohanan para hangarin ang mga di-totoong bagay na iyon. Ang hinihinging pamantayan ng Diyos para sa lahat ng maliligtas ay walang-hanggang hindi nagbabago. Nananatili itong pareho kahit sino ka pa” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Matapos pagnilayan ang mga salita ng Diyos, naunawaan ko na hindi sinusukat ng Diyos kung maliligtas ba ang isang tao o hindi batay sa kung anong tungkulin ang ginagawa niya, kung gaano siya nagdurusa, o kung anong mga kaloob o kasanayan ang mayroon siya, kundi ayon sa kung kaya ba niyang maunawaan ang katotohanan, makamit ang katotohanan, at lubos na magpasakop sa pamamatnugot at mga pagsasaayos ng Diyos. Hindi kailanman sinabi ng Diyos na mas malaki ang pag-asang maligtas ng mga lider. Ang mahalaga ay tingnan kung anong landas ang tinatahak ng isang tao. Ang pagiging lider ay nangangahulugang marami kang nakakasalamuhang tao at maraming nararanasang bagay. Kung makakapagtuon ka sa paghahangad sa katotohanan, magkakaroon ka ng mas maraming pagkakataong magkamit ng katotohanan, at makakapasok ka sa katotohanang realidad sa lalong madaling panahon at maliligtas. Kung hindi mo hinahangad ang katotohanan, at kontento ka lang sa pagsasangkap sa iyong sarili ng ilang salita at doktrina nang hindi tinatanggap ang katotohanan o isinasagawa ang mga salita ng Diyos, kung gayon, gaano man karaming taon mo ginagawa ang tungkulin ng isang lider, hindi mo matatamo ang kaligtasan. Isa pa, ang paggawa ng ibang mga tungkulin ay hindi nangangahulugang mas maliit ang pagkakataon mong maligtas. Anuman ang tungkuling ginagawa mo, hangga’t ikaw ay nagtutuon sa paghahangad sa katotohanan at paglutas sa iyong mga tiwaling disposisyon, tumitingin sa mga tao at bagay, at umaasal at kumikilos nang naaayon sa mga salita ng Diyos, at nakakapasok sa realidad ng mga salita ng Diyos, magkakaroon ka ng pagkakataong maligtas. Gaya nga ng sinasabi ng Diyos: “Nakakapasok lang sa katotohanang realidad nang mas maaga ang mga taong ito na iniaangat at nililinang dahil sa kanilang kakayahan at dahil sa kanilang iba’t ibang kondisyon. Gayumpaman, ang maagang pagpasok na ito ay hindi nangangahulugang sila lang ang makakapasok sa katotohanang realidad. Ibig lang sabihin nito ay maaari silang magkamit ng mas marami nang medyo mas maaga, at makapasok sa katotohanang realidad nang medyo mas maaga. Ang mga hindi naiangat ay medyo mahuhuli nang kaunti sa kanila, pero hindi ito nangangahulugan na hindi na sila makakapasok sa katotohanang realidad. Kung makakapasok o hindi ang isang tao sa katotohanang realidad ay nakadepende sa kanyang mga paghahangad” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa (5)). Naisip ko ang mga lider na nakilala ko noon. Ang ilan sa kanila ay may kaunting kakayahan at mga kaloob, at madalas nilang nilulutas ang mga problema at suliranin ng kanilang mga kapatid. Gayumpaman, sila mismo ay hindi nagsagawa ng katotohanan, at ginawa nila ang kanilang tungkulin nang umaasa sa kanilang mga tiwaling disposisyon. Ginambala at ginulo nila ang gawain ng iglesia, at matigas silang tumangging magsisi, at sa huli ay pinaalis sila. Sa kabaligtaran, may mga kapatid na gumagawa ng mga tungkuling hindi kapansin-pansin, pero nagtutuon sila sa paghahanap sa katotohanan, isinasagawa kung ano ang nauunawaan nila, ginagawa nang maayos ang kanilang mga tungkulin sa abot ng kanilang makakaya, at pinoprotektahan ang gawain ng iglesia. Pagkalipas ng ilang panahon, nagagawa nilang umusad sa kanilang mga tungkulin at buhay pagpasok, at kaya rin nilang makamit ang katotohanan at matamo ang pagsang-ayon ng Diyos. Kung sasang-ayunan ba ng Diyos ang isang tao ay hindi nakadepende sa kung anong antas ng lider siya, kundi natutukoy ito batay sa kanyang saloobin sa Diyos, sa katotohanan, at sa kanyang tungkulin; nakadepende ito sa kung tinatahak ba niya ang landas ng paghahangad sa katotohanan. Mula rito, nakita ko ang kabanalan at pagiging matuwid ng disposisyon ng Diyos. Pantay-pantay ang lahat sa harap ng katotohanan, at kung hindi ka maghahangad sa katotohanan, at hindi magsasagawa ng katotohanan, kung gayon, gaano ka man kadakilang lider, sa huli ay hindi ka makakapanindigan. Nang maunawaan ko ito, naliwanagan ang puso ko. Bagama’t karaniwan lang ang kakayahan ko, naiintindihan ko naman ang mga salita ng Diyos, at anuman ang tungkuling gawin ko, hangga’t nagtutuon ako sa paghahanap sa katotohanan at pagsasagawa ng katotohanan, may pag-asa akong maligtas.

Kasunod nito, nabasa ko ang dalawa pang sipi ng mga salita ng Diyos at naunawaan ko kung ano ang dapat kong hangarin sa aking pananalig. Sinasabi ng Makapangyarihang Diyos: “Ang paghahangad na aktibong gampanan ang tungkulin ng isang tao bilang isang nilikha ay ang landas tungo sa tagumpay; ang landas ng paghahangad ng tunay na pagmamahal para sa Diyos ay ang pinakatamang landas; ang paghahangad ng mga pagbabago sa dating disposisyon at dalisay na pagmamahal para sa Diyos ay ang landas tungo sa tagumpay. Ang landas na iyon tungo sa tagumpay ang landas ng pagbawi sa orihinal na tungkulin gayundin sa orihinal na anyo ng isang nilikha. Ito ang landas ng pagbawi, at ito rin ang layunin ng lahat ng gawain ng Diyos mula simula hanggang katapusan. Kung ang paghahangad ng tao ay nababahiran ng personal na maluluhong kahingian at hindi makatwirang mga pag-asam, at ang epektong natatamo nito ay hindi mga pagbabago sa disposisyon ng tao, kung gayon, salungat ito sa gawain ng pagbawi. Walang duda na hindi ito ang gawaing ginawa ng Banal na Espiritu, kaya nga nagpapatunay ito na ang ganitong klaseng paghahangad ay hindi sinang-ayunan ng Diyos. Ano ang kabuluhan ng isang paghahangad na hindi sinang-ayunan ng Diyos?” (Ang Salita, Vol. I. Ang Pagpapakita at Gawain ng Diyos. Ang Tagumpay o Kabiguan ay Nakadepende sa Landas na Tinatahak ng Tao). “Bilang isang nilikha, dapat hangarin ng tao na kilalanin ang Lumikha at tuparin ang tungkulin ng isang nilikha, at ang pinakamahalaga, hangaring mahalin ang Diyos nang hindi gumagawa ng anumang iba pang pagpili, sapagkat ang Diyos ay karapat-dapat sa pagmamahal ng tao. Iyong mga naghahangad ng pagmamahal para sa Diyos ay hindi dapat maghangad ng anumang personal na mga pakinabang o ng mga personal na inaasam; ito ang pinakatamang paraan para maghangad. Kung ang hinahangad mo ay ang katotohanan, kung isinasagawa mo ang katotohanan, at kung nagtatamo ka ng pagbabago sa iyong disposisyon, tama ang landas na iyong tinatahak. Kung ang hinahangad mo ay ang mga pagpapala ng laman, at ang isinasagawa mo ay ang katotohanan ng sarili mong mga kuru-kuro, at kung walang anumang pagbabago sa iyong disposisyon, at talagang hindi ka mapagpasakop kailanman sa Diyos na nasa katawang-tao, at nabubuhay ka pa rin sa kalabuan, siguradong dadalhin ka sa impiyerno ng iyong hinahangad, sapagkat ang landas na iyong tinatahak ay ang landas ng kabiguan. Kung gagawin kang perpekto o ititiwalag ay depende sa iyong sariling paghahangad, na ibig ding sabihin ay ang tagumpay o kabiguan ay depende sa landas na tinatahak ng isang tao” (Ang Salita, Vol. I. Ang Pagpapakita at Gawain ng Diyos. Ang Tagumpay o Kabiguan ay Nakadepende sa Landas na Tinatahak ng Tao). Matapos pagnilayan ang mga salita ng Diyos, naunawaan ko na napakahalaga ng kung anong landas ang tinatahak mo sa pananampalataya sa Diyos. Hinihingi ng Diyos sa mga tao na tuparin ang kanilang tungkulin bilang mga nilikha, at, tulad ni Pedro, hangarin na maunawaan ang Diyos at mahalin Siya. Sa ganitong paraan lang makakamit ng isang tao ang pagbabago sa disposisyon at makapagpapasakop sa lahat ng pamamatnugot at pagsasaayos ng Diyos; hindi dapat magtrabaho at gumugol ang isang tao para lang makamit ang mga pagpapala at korona tulad ni Pablo. Ang paghahangad ni Pablo ay salungat sa mga hinihingi ng Diyos. Nanampalataya siya hanggang sa huli, pero wala siyang natamong pagbabago sa kanyang disposisyon, puno pa rin siya ng mga paggiit at hinihingi sa Diyos, at ang kanyang kalikasan ay lumalaban pa rin sa Diyos. Tinatahak ko ang landas ng kabiguan ni Pablo. Palagi akong naniniwala na ang pagiging lider ay magbibigay sa akin ng maraming pagkakataong magsanay, na magbibigay sa akin ng mas malaking pag-asang maligtas. Kaya, palagi kong gustong maging lider. Ang hinahangad ko sa pananampalataya ko sa Diyos ay ang makamit ang mga pagpapala at isang korona, sa halip na hangarin ang katotohanan at mga pagbabago sa aking disposisyon. Kaya, nang matanggal ako dahil sa mahina kong kakayahan, at naramdaman kong baka hindi na ako kailanman muling magkaroon ng pagkakataong maging lider at maliit na ang pag-asa kong magkamit ng mga pagpapala, naging negatibo ako at nagpakatamad, pinapabayaan ang tungkulin ko. Kung magpapatuloy ako sa maling landas na ito, at hindi ko hahangarin ang katotohanan, hindi magbabago ang disposisyon ko sa buhay, at wala akong ipapakitang pagpapasakop sa pamamatnugot at mga pagsasaayos ng Diyos kahit kaunti. Sa huli, hindi ba’t magiging kapareho lang ng kay Pablo ang kinalabasan ko? Nang maunawaan ko ito, nagpasalamat ako sa Diyos mula sa kaibuturan ng aking puso para sa pagbubunyag sa akin, na nagbigay-daan sa akin na makilala ang aking maling paghahangad. Pagliligtas Niya ito sa akin! Nang maunawaan ko ito, hindi na ako nabagabag sa katotohanang mahina ang kakayahan ko at wala akong mga kinakailangang katangian para maging isang lider. Isa akong nilikha, at hindi ako dapat maghangad ng mga pagpapala o sumubok na makipagtawaran sa Diyos. Sa halip, dapat kong tuparin ang tungkulin ko bilang isang nilikha at pagsikapang mahalin ang Diyos at magpasakop sa Kanya. Ito lamang ang tamang landas sa buhay at ang paraan kung paano dapat maging isang nilikha. Pagkatapos niyon, naging mas wasto ang saloobin ko sa tungkulin ng pangkalahatang usapin, at nagawa ko nang gawin nang praktikal ang mga tungkulin ko. Nang magbago na ang kalagayan ko, medyo bumuti rin ang kahusayan ko sa gawain.

Pagkatapos, sa tuwing nagiging abala ang aking tungkulin ng pangkalahatang usapin, nararamdaman ko pa rin na ang tungkuling ito ay pangunahing nauukol sa pagiging abala sa mga panlabas na bagay at hindi ito magiging kapaki-pakinabang para sa buhay pagpasok ko. Pero, alam kong mali ang ganitong pananaw, kaya hinanap ko kung paano ako dapat tumuon sa buhay pagpasok habang ginagawa ang tungkuling ito. Nabasa ko ang isang sipi ng mga salita ng Diyos: “Nararanasan ba ninyo ang mga kalagayan kung saan, ano man ang nangyayari sa inyo, o ano mang uri ng tungkulin ang inyong ginagampanan, madalas ninyong napatatahimik ang inyong sarili sa harap ng Diyos, at naisasapuso ang pagninilay-nilay sa Kanyang mga salita, at paghahanap sa katotohanan, at pag-iisip-isip kung paano ninyo magagampanan ang tungkuling iyon nang umaayon sa mga layunin ng Diyos, at kung anong mga katotohanan ang dapat ninyong taglayin para magampanan ang tungkuling iyon nang pasok sa pamantayan? Marami bang pagkakataon kung saan hinahanap ninyo ang katotohanan sa ganitong paraan? (Wala.) Ang pagsasapuso sa inyong tungkulin at ang magawang umako ng responsabilidad ay nangangailangan ng inyong pagtitiis ng paghihirap at pagbabayad ng halaga—hindi sapat ang pag-usapan lamang ang mga bagay na ito. Kung hindi mo isasapuso ang iyong tungkulin, sa halip ay palaging gusto mong gumugol ng pagsisikap, siguradong hindi magagawa nang maayos ang iyong tungkulin. Gagawin mo lang ito nang pabasta-basta at wala nang iba pa, at hindi mo malalaman kung nagawa mo ba nang maayos ang iyong tungkulin o hindi. Kung isasapuso mo ito, unti-unti mong mauunawaan ang katotohanan; kung hindi, hindi mo ito mauunawaan. Kapag isinasapuso mo ang paggampan ng iyong tungkulin at paghahangad sa katotohanan, unti-unti mong mauunawaan ang mga layunin ng Diyos, matutuklasan ang sarili mong katiwalian at mga kakulangan, at makokontrol ang iyong iba’t ibang kalagayan. Kapag ang pinagtutuunan mo lang ay ang pagsusumikap, at hindi mo isinasapuso ang pagninilay-nilay sa iyong sarili, hindi mo matutuklasan ang tunay na mga kalagayan sa iyong puso at ang iba’t ibang reaksiyon at mga pagbubunyag ng katiwalian na mayroon ka sa iba’t ibang kapaligiran. Kung hindi mo alam kung ano ang mga kahihinatnan kapag hindi nalutas ang mga problema, kung gayon, ikaw ay nasa malaking alanganin. Samakatwid, hindi katanggap-tanggap na manampalataya sa Diyos sa naguguluhang paraan. Dapat kang mamuhay sa harap ng Diyos sa lahat ng oras, sa lahat ng lugar; anuman ang mangyari sa iyo, dapat lagi mong hanapin ang katotohanan, at habang ginagawa mo ito, dapat mo ring pagnilayan ang iyong sarili at alamin kung ano ang mga problema na mayroon sa iyong kalagayan, at agad na hanapin ang katotohanan para malutas ang mga ito. Sa gayon mo lamang magagampanan nang maayos ang iyong tungkulin at maiiwasan ang pag-antala sa gawain ng iglesia. Ang pinakamahalaga, bukod sa magagampanan mo nang maayos ang iyong tungkulin, magkakaroon ka rin ng buhay pagpasok at malulutas mo ang iyong mga tiwaling disposisyon. Sa gayon ka lamang makapapasok sa katotohanang realidad” (Ang Salita, Vol. III. Ang mga Diskurso ni Cristo ng mga Huling Araw. Sa Pamamagitan Lang ng Pagiging Isang Matapat na Tao Makapagsasabuhay ng Tunay na Wangis ng Tao ang Isang Tao). Mula sa mga salita ng Diyos, napagtanto ko na ang pagkakamit ng katotohanan at pagtatamo ng kaligtasan ay hindi nakadepende sa kung anong mga tungkulin ang ginagawa natin. Sa halip, nakadepende ito sa kung hinahanap ba natin ang mga katotohanang prinsipyo sa paggawa ng ating mga tungkulin, kung pinagninilayan ba natin ang sarili nating katiwalian at mga kakulangan, at kung hinahanap ba natin ang katotohanan para lutasin ang sarili nating mga problema, at sa gayon ay nakakamit ang buhay pagpasok sa paggawa ng ating tungkulin. Kung magtutuon tayo sa paghahanap sa katotohanan at pagsasagawa ng mga salita ng Diyos sa paggawa ng ating mga tungkulin, kung gayon ay makakamit natin ang katotohanan anuman ang tungkuling gawin natin. Halimbawa, mas nasasangkot ako ngayon sa gawain sa pangkalahatang usapin. Kung gagawin ko ang lahat sa isang pabasta-basta at naguguluhang paraan, at hindi ko ito haharapin nang masinsin, malamang na makapagdudulot ako ng pinsala sa mga interes ng iglesia. Bukod dito, ang paggawa ng tungkulin sa pangkalahatang usapin ay hindi nangangahulugang namumuhay nang hiwalay sa iba. Araw-araw pa rin akong nakakatagpo ng mga tao, pangyayari, at bagay, nagbubunyag ng lahat ng uri ng aktibong kaisipan. Kung magagawa kong tumuon sa pagninilay at pagkilala sa sarili ko sa pamamagitan ng mga tiwaling disposisyon, kaisipan, at ideyang ibinubunyag ko araw-araw, at pumasok sa katotohanang realidad, matututo ako ng maraming aral at magkakamit ng katotohanan. Nang maunawaan ko ito, mas gumaan ang loob ko.

Pagkatapos, kapag ginagawa ko ang aking tungkulin, nagtutuon ako sa pagsusuri sa aking mga iniisip at ideya araw-araw. Kapag pinupungusan ako, aktibo ko ring hinahanap ang katotohanan at pinapanood ang mga patotoong batay sa karanasan ng mga kapatid, pinapanood kung paano pinagninilayan ng iba ang kanilang sarili at paano sila natututo ng mga aral kapag may nangyayari sa kanila. Halimbawa, dati, tinukoy ng mga kapatid ko na mayroon akong mapagmataas na disposisyon at may tendensiyang makipagtalo kapag may dumarating na mga bagay sa akin. Tinanggap ko ito, pinagnilayan at nakilala ko ang aking sarili, at naghanap ako ng mga salita ng Diyos sa aspektong ito para basahin. Nagbukas-loob din ako sa mga kapatid ko at naghanap kung paano lutasin ang aking mga problema ng pagkakaroon ng tendensiyang makipagtalo. Madalas din akong naglalaan ng oras para magsulat ng mga artikulo ng patotoong batay sa karanasan, at nagkaroon ako ng mas malinaw at mas malalim na pagkaunawa sa aking satanikong tiwaling disposisyon. Payapa at panatag ang puso ko kapag ginagawa ko ang aking tungkulin sa ganitong paraan. Habang mas nagsasanay ako sa ganitong paraan, mas tumatalas ang espiritu ko. Mas mabilis kong natutuklasan ang mga problema sa aking tungkulin, at mayroon akong patnubay at pagpapala ng Diyos sa paggawa ng aking tungkulin. Salamat sa Diyos!


73. Talagang Mapanganib ang Pagiging Pabaya sa Tungkulin

Ni Scott, USA

Noong Oktubre 2024, ginagawa ko ang tungkulin ko ng pag-edit ng mga video ng patotoong batay sa karanasan sa ibang wika. Minsan, habang nag-e-edit ako ng isang video, natuklasan kong maraming shot ang hindi maayos ang pagkakadugtong. Tatlong beses kaysa karaniwan ang itatagal ko para pumili ng tamang footage, at kailangan kong patuloy na subukan ang iba’t ibang shot para itugma sa audio. Noong una, matiyaga pa akong nag-edit nang maingat, pero pagdating ng katanghalian, ni kalahati ng karaniwan kong natatapos ay hindi ko pa nagagawang tapusin. Nagsimula na akong mainip, sa isip-isip ko, “Marami-rami ring komplikadong shot ang video na ito. Kung idedetalye ko pa ang pag-edit sa bawat isa, magiging napakabusisi at ubos-oras ito. Nakakapagod talaga! Siguro ay magpapabasta-basta na lang ako ngayon. Kailangan lang nitong maging puwede na. Malamang ay hindi rin naman mapapansin ng mga manonood ang maliliit na problemang ito kapag na-upload na online ang video. Hindi naman malaking problema kung may ilang transition na hindi gaanong suwabe.” Nang maisip ko iyon, sa tuwing may nakikita akong mga shot na mahirap pagdugtungin, basta na lang ako pumipili ng footage at pinagdudugtong-dugtong ang mga iyon. Kahit na nakikita kong hindi masyadong suwabe ang mga transition, pinapanatag ko ang sarili ko, iniisip na “Ayos lang iyan. Puwede na iyan. Malamang ay hindi naman mapapansin ng iba ang maliliit na problemang ito.” Sa gulat ko, pagkatapos kong isumite ang natapos na video, tinukoy ni Brother Brian, na siyang nagrebyu nito, ang mahigit tatlumpung isyu na kailangang baguhin. Noong una, hindi ko ito mapaniwalaan. Alam kong naging pabaya ako sa pag-edit ng video na ito, pero hindi ko inakalang ganoon karami ang problema. Maingat kong sinuri ang mga isyung tinukoy niya at napagtanto kong lahat ng puna niya ay angkop. Inabot ako ng kalahating araw para ayusin ang lahat. Nang isusumite ko na sana ulit, nagsimula na naman akong mag-alala, iniisip na, “Inayos ko na ang mga isyu ayon sa mga mungkahi ni Brother Brian, pero baka may iba pang problema? Siguro dapat irebyu ko ulit nang buo para masigurong wala akong nakaligtaan.” Pero naisip ko, “Malapit na ang oras ng pahinga. Kung irerebyu ko pa ito nang buo ngayon, gabi na ako matatapos, at mababawasan ang oras ko ng pahinga. Hayaan mo na. Saka nasuri na rin naman ito ni Brother Brian, kaya sapat na siguro na ayusin lang ang mga problemang nakita niya.” Kaya, pagkatapos gawin ang mga iminungkahing pagbabago, isinumite ko na ito nang diretso. Hindi ko inaasahan na sa pagkakataong ito, ibang tao na ang nagrebyu, si Brother Kirk, at may itinuro na naman siyang pito o walong isyu na dapat ayusin. Nang makita ko ang resulta, napagtanto kong naantala ko ang iskedyul ng pag-upload ng video. Naisip ko, “Kung naglaan lang sana ako ng dagdag na oras kahapon at nirebyu ito nang buo, malamang ay nakita ko na ang mga problemang ito, at nai-upload na sana ang video ngayon ayon sa iskedyul. Ang dahilan kung bakit hindi ito nai-upload sa takdang oras ay dahil naging pabaya ako at hindi ko ito sineryoso.” Dahil dito, medyo sinisi ko ang sarili ko at sinabi ko sa sarili ko na dapat akong maging masipag sa mga pagbabago sa pagkakataong ito at hindi na ako puwedeng maging pabaya. Kaya, pagkatapos ayusin ang mga isyu, nirebyu ko ulit ang buong video. May natuklasan akong ilang parte pa kung saan hindi suwabe ang mga transition, at itinama ko ang mga iyon. Bagama’t nangailangan ito ng dagdag na oras at pagsisikap, napanatag ang loob ko. Sa pagkakataong ito, pagkatapos kong isumite ang video, maayos itong na-upload sa website.

Pagkatapos, habang iniisip kung paano naantala ng pabaya kong saloobin ang pag-upload, nakonsensiya talaga ako. Sa aking mga debosyonal, nakabasa ako ng isang sipi ng mga salita ng Diyos, na nagbigay sa akin ng kaunting pagkaunawa sa aking kalagayan. Sabi ng Makapangyarihang Diyos: “Isa itong elemento ng mga tiwaling disposisyon na pangasiwaan ang mga bagay-bagay nang walang galang at iresponsable: Pagiging salanggapang ang madalas na tawag ng mga tao rito. Sa lahat ng bagay na kanilang ginagawa, ginagawa nila ito sa puntong ‘tama lang iyan’ at ‘puwede na’; ito ay isang saloobin ng ‘siguro,’ ‘posible,’ at ‘malamang’; ginagawa nila ang mga bagay-bagay nang pabasta-basta, nasisiyahan na silang gumawa sa pinakamababang paraan, at nasisiyahan sa pagpapanggap para lang makalusot; wala silang nakikitang dahilan para seryosohin ang mga bagay-bagay o maging metikuloso, at lalong wala silang nakikitang dahilan para hanapin ang mga katotohanang prinsipyo. Hindi ba’t isa itong elemento ng mga tiwaling disposisyon? Pagpapamalas ba ito ng normal na pagkatao? Hindi. Tama lamang na tawagin itong kayabangan, at lubos na angkop ding tawagin itong walang disiplina—ngunit para tumpak itong mailarawan, ang tanging salitang angkop ay ‘salanggapang.’ Karamihan ng mga tao ay may pagiging salanggapang sa loob nila, iba-iba lamang ang antas. Sa lahat ng bagay, nais nilang gawin ang mga bagay-bagay sa pabasta-basta at walang-ingat na paraan, at may kaunting panlilinlang sa lahat ng ginagawa nila. Dinadaya nila ang iba tuwing may pagkakataon sila, nilalaktawan ang ilang hakbang kapag kaya nila at nagtitipid ng oras kapag kaya nila. Iniisip nila sa kanilang sarili, ‘Hangga’t maiiwasan kong mabunyag, at walang idinudulot na mga problema, at hindi ako pinananagot, magpapanggap ako para malusutan ito. Hindi ko kailangang gumawa ng isang napakahusay na trabaho, masyadong abala iyon!’ Ang gayong mga tao ay hindi kailanman nakabisado ang anumang bagay, at ayaw nilang magsikap o magdusa at magbayad ng halaga sa pag-aaral nila. Gusto lang nilang mababaw na matutunan ang isang paksa at pagkatapos ay tinatawag ang sarili nila na bihasa roon, naniniwala na nagtagumpay sila sa pagkatuto nito, at pagkatapos ay umaasa sila rito upang makaraos lang. Hindi ba’t ganito ang pag-uugali ng mga tao sa ibang mga tao, pangyayari, at bagay? Mabuti ba ang ganitong pag-uugali? Hindi. Sa madaling salita, ito ay ang ‘makaraos lang.’ Ang gayong pagiging salanggapang ay umiiral sa lahat ng tiwaling sangkatauhan. Ang mga taong may pagiging salanggapang sa kanilang pagkatao ay may pananaw at saloobing ‘makaraos lang’ sa lahat ng bagay na ginagawa nila. Nagagawa ba nang tama ng gayong mga tao ang kanilang tungkulin? Hindi. Nagagawa ba nila ang mga bagay-bagay nang may prinsipyo? Lalong malamang na hindi” (Ang Salita, Vol. IV. Paglalantad sa mga Anticristo. Ikawalong Aytem (Ikalawang Bahagi)). Pagkatapos kong basahin ang mga salita ng Diyos ay saka ko lang naunawaan. Kapag palaging walang galang at iresponsable ang saloobin ng mga tao sa mga bagay-bagay, gumagamit ng mga pabaya at mapanlinlang na paraan para lang makaiwas sa abala, ito ay dahil mayroon silang pagiging salanggapang sa kanilang kalooban. Kinamumuhian ng Diyos ang palagiang saloobing ito na iniraraos lang ang mga bagay-bagay kapag ginagawa ang kanilang tungkulin. Inilantad ng mga salita ng Diyos ang eksaktong kalagayan ko. Noong kailangan kong maglaan ng mas maraming oras sa pagpili ng footage para sa video na ine-edit ko, dahil sa tingin ko ay malaking abala ito at gusto ko lang makaiwas sa pagsisikap, basta na lang akong kumuha ng kahit anong shot at pinagdugtong-dugtong ang mga iyon. Kahit na nakikita kong hindi suwabe ang mga transition, ayaw kong ayusin ang mga iyon. Umaasa pa nga akong makakalusot ako kung hindi ito mapapansin ng kapatid na nagrerebyu. Sa huli, maraming problema ang video at naantala ang pag-upload nito dahil sa paulit-ulit na pagrerebisa. Ginagambala at ginugulo ko ang gawaing pangvideo ng iglesia! Sa katunayan, ang pangunahing tungkulin ng isang editor ay pumili ng pinakaangkop na footage at pagkatapos ay gumamit ng ilang pamamaraan para maging suwabe ang daloy ng video. Ito ang pinakapangunahing saloobin at responsabilidad na dapat mayroon ang isang editor. Pero palagi kong sinusubukang makaiwas sa abala, nagpapabasta-basta at nagiging tuso, at hinarap ko ang tungkulin ko nang may pagiging salanggapang, kontento na sa isang hindi pulidong edit na “puwede na.” Kung magpapatuloy ako nang ganito sa katagalan, hindi lang ako mabibigo sa aking tungkulin bilang isang editor, kundi mabubunyag at matitiwalag din ako dahil sa pag-antala sa gawaing pangvideo. Masyadong malubha ang mga kahihinatnan! Nang mapagtanto ko ito, bumigat ang loob ko at labis akong nakonsensiya. Pagkatapos ay nanalangin ako sa Diyos, handang magbago at hindi na tratuhin ang aking tungkulin batay sa aking pagiging salanggapang.

Pagkatapos niyon, naging mas masipag ako nang kaunti sa aking tungkulin. Minsan, nag-e-edit ako ng isang video sa wikang Slovak, at pagkatapos kong isumite ito, tinukoy ng sister na nagrebyu nito ang isang problema sa mga paghinto sa pagitan ng mga linya ng diyalogo. Kalaunan, may natuklasan akong paraan na makalulutas sa isyung ito, kaya sinubukan kong gamitin ito sa aking pag-e-edit. Sa gulat ko, nang isinumite ko ulit ang video, sinabi ng sister na maganda ang pagka-edit at suwabe ang daloy nito. Sobrang saya ko nang marinig ito, at mukhang talagang medyo mapapabuti ng paraang ito ang mga resulta ng aking tungkulin. Gayumpaman, medyo abala na gamitin ang paraang ito; nangangailangan ito ng ilang karagdagang hakbang. Kung ie-edit ko ang bawat video sa ganitong paraan, masyadong malaking abala at mas kakailanganin kong magdusa. Kaya, bumalik ako sa dati kong paraan ng pag-e-edit, at bilang resulta, maraming problema na naman ang lumitaw. Alam na alam ko na kung mas nagsikap lang ako at naglaan ng kaunting dagdag na oras, maiiwasan sana ang mga problemang ito. Sa pag-iisip nito, labis akong nakonsensiya, “Bakit ba hindi na lang ako mas magsikap sa tungkulin ko at magbayad ng mas malaking halaga? Bakit nagiging pabaya na naman ako?” Naalala ko na inilantad ng Diyos na ang mga taong walang kabutihan ay hindi kayang gawin nang maayos ang anumang tungkulin, kaya hinanap ko ang kabanatang iyon ng mga salita ng Diyos para basahin. Sabi ng Makapangyarihang Diyos: “Anong klaseng mga tao ang inililigtas ng Diyos? Masasabi mo na lahat sila ay mga taong may konsensiya at katwiran at kayang tanggapin ang katotohanan, dahil tanging ang mga may konsensiya at katwiran ang nagagawang tumanggap at magpahalaga sa katotohanan, at basta’t nauunawaan nila ang katotohanan, maisasagawa nila ito. Ang mga taong walang konsensiya at walang katwiran ay mga taong walang pagkatao; sa simpleng salita, wala silang kabutihan. Ano ang kalikasan ng walang kabutihan? Ito ay pagiging walang pagkatao, hindi marapat na tawaging tao. … Yaong mga walang kabutihan ay walang pagkatao; paano nila magagampanan nang maayos ang kanilang mga tungkulin? Hindi sila karapat-dapat na gumampan ng mga tungkulin, at hindi nila magampanan nang maayos ang anumang tungkulin. Ang mga ganitong tao ay hindi karapat-dapat na tawaging tao. Sila ay mga hayop, mga hayop sa anyo ng tao. Ang mga may konsensiya at katwiran lamang ang maaaring humawak sa mga gawain ng tao, maging tapat sa kanilang salita, mapagkakatiwalaan, at maging kalipikado bilang ‘mga matuwid na ginoo.’ Ang terminong ‘mga matuwid na ginoo’ ay hindi ginagamit sa sambahayan ng Diyos. Sa halip, hinihingi ng sambahayan ng Diyos na maging matapat ang mga tao—ito ang katotohanan. Ang mga matapat na tao lamang ang mapagkakatiwalaan, may konsensiya at katwiran, at karapat-dapat na tawaging tao. Kung kayang tanggapin ng isang tao ang katotohanan at kumilos ayon sa mga prinsipyo habang ginagampanan ang kanyang mga tungkulin, at ginagampanan ang kanyang mga tungkulin nang pasok sa pamantayan, kung gayon, ang taong ito ay matapat at mapagkakatiwalaan. At yaong mga makakapagkamit ng kaligtasan ng Diyos ay mga matapat na tao. Ang pagiging isang matapat na tao na mapagkakatiwalaan ay hindi tungkol sa iyong mga abilidad o hitsura, at lalong hindi tungkol sa iyong kakayahan, kahusayan, o mga kaloob. Basta’t tinatanggap mo ang katotohanan, kumikilos ka nang may pananagutan, at mayroon kang konsensiya at katwiran at magagawang magpasakop sa Diyos, sapat na iyon. Anuman ang mga kapabilidad na taglay ng isang tao, ang tunay na alalahanin ay na wala siyang kabutihan. Ang isang tao na walang kabutihan ay hindi tao, bagkus ay isang hayop. Ang mga itiniwalag ng sambahayan ng Diyos ay itiniwalag dahil sila ay walang pagkatao at lubos na walang kabutihan. Samakatwid, ang mga taong nananampalataya sa Diyos ay dapat magawang tanggapin ang katotohanan, at dapat silang maging matatapat na tao, magtaglay man lang ng konsensiya at katwiran, magampanan nang maayos ang kanilang mga tungkulin, at matupad ang atas ng Diyos. Tanging ang mga taong ito ang makakapagkamit ng pagliligtas ng Diyos; sila ang mga taos-pusong naniniwala sa Kanya at ang mga taos-pusong ginugugol ang kanilang sarili para sa Kanya. Ito ang mga taong inililigtas ng Diyos” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Pagkatapos kong basahin ang mga salita ng Diyos, naunawaan ko. Inililigtas ng Diyos ang mga may konsensiya at katwiran, dahil ang mga taong may konsensiya at katwiran lang ang kayang tumanggap ng katotohanan, magsagawa ng katotohanan, at gawin nang maayos ang kanilang mga tungkulin. Ang mga walang pagkatao, konsensiya, at katwiran ay hindi kayang tumanggap ng katotohanan; kahit na naiintindihan nila ito, hindi nila ito maisasagawa. Sa mata ng Diyos, ang gayong mga tao ay hindi mga tao kundi mga hayop, at sila ay matitiwalag lamang ng Diyos. Tagos sa puso ko ang paglalantad ng mga salita ng Diyos. Ako mismo ang uri ng taong inilalantad ng Diyos, isang taong walang konsensiya at katwiran. Mahigit isang dekada na akong nananampalataya sa Diyos at nakabasa na ako ng maraming salita Niya tungkol sa debotong paggawa ng tungkulin at hindi pagiging pabaya. Pero ngayon, para lang maiwasan ng laman ko ang kaunting paghihirap, nagpapabasta-basta pa rin ako at nagiging tuso, inaantala ang gawain. Hindi talaga ako isang taong tumatanggap ng katotohanan, ni hindi ako isang taong may konsensiya at katwiran. Ang totoo, kapag nakakaharap ako ng mahihirap na video, puwede ko namang i-edit nang maayos ang mga iyon kung maglalaan lang ako ng mas maraming pagsisikap at oras. Pero ayaw ko ng abala. Para sa sarili kong pisikal na kaginhawahan, basta na lang akong pumipili ng ilang shot at pinagdudugtong-dugtong ang mga iyon. Kahit na nakikita kong hindi suwabe ang mga transition, hindi ko inaayos ang mga ito, na naging dahilan para maibalik ang video para sa mga rebisyon nang maraming beses, na nagpaantala sa pag-usad nito. Malinaw kong alam na may mas magagandang paraan para ayusin ang mga isyu sa video para makamit ang mas magandang resulta, pero dahil takot akong mahirapan ang laman ko, pinili ko ang paraan na nangangailangan ng pinakakaunting pagsisikap, na nagdulot ng mga problema sa video at nag-antala sa proseso dahil sa pabalik-balik na mga rebisyon. Sa totoo lang, hindi naman kailangan ng mataas na teknikal na kasanayan sa pag-e-edit ng video; magagawa ito nang may pag-iingat, kasipagan, at kaunting dagdag na pagsisikap. Pero ni iyon ay hindi ko magawa. Talagang wala akong kahit katiting na konsensiya! Sariling pisikal na kaginhawahan ko lang ang inaalala ko, wala akong kahit katiting na pagsasaalang-alang sa gawain ng iglesia, at hindi ko pinangalagaan ang mga interes ng iglesia kahit kaunti. Sobrang hindi ako mapagkakatiwalaan, walang kabutihan, at walang-wala akong pagkatao! Kung isang responsableng tao ang nag-edit ng video na ito, mabilis sana itong na-upload at nagsimula nang gampanan ang bahagi nito sa gawain ng pagpapalaganap ng ebanghelyo nang mas maaga nang isang araw. Ako ang nag-antala sa pag-upload ng video. Ginagambala at ginugulo ko ang gawaing pangvideo; nilalabanan ko ang Diyos! Kung hindi ako magbabago, sa huli ay itataboy, ibubunyag, at ititiwalag ako ng Diyos. Hindi ako puwedeng magpatuloy nang ganito. Kailangan kong magsagawa ayon sa mga salita ng Diyos, hangarin na maging isang matapat na tao, tuparin ang aking mga responsabilidad, at gawin ang pinakamakakaya ko para ayusin ang bawat problemang nakikita ko. Nanalangin din ako sa Diyos sa puso ko, “O Diyos, naging pabaya at iresponsable ako sa aking tungkulin. Hindi ko nagawa ang mga bagay na kaya ko namang gawin nang maayos, at naantala ko ang pag-upload ng video. Talagang wala akong konsensiya at katwiran, at hindi ako mapagkakatiwalaan. O Diyos, handa akong magsisi. Kahit na mangahulugan pa ito ng paglalaan ng mas maraming oras at lakas, paghihirap, at pagbabayad ng mas malaking halaga, basta’t makakamit nito ang magagandang resulta, handa akong gawin ito. Kung magiging pabaya ulit ako, nawa’y disiplinahin at ituwid Mo ako.”

Pagkatapos niyon, binago ko ang dati kong maling saloobin sa aking tungkulin. Bagama’t naglaan ako ng dagdag na oras at lakas sa pag-e-edit ng mga video, mas naging suwabe tingnan ang mga na-edit na video, at medyo bumilis ang proseso ng pag-upload. Sa paggawa ng tungkulin ko sa ganitong paraan, mas napanatag ang loob ko. Pagkaraan ng ilang panahon, nagpadala ng mensahe ang superbisor na nagsasabing ilang kapatid ang nagkomento na napakasuwabe ang mga video na na-edit ko, at tinanong niya kung mayroon akong anumang magagandang paraan na maibabahagi sa lahat. Labis akong naantig at napaisip nang marinig ko ito. Sinunod ko lang naman ang sinasabi ng Diyos, na maglaan ng mas maraming pagsisikap sa aking tungkulin at magbayad ng mas malaking halaga. Hindi ko inaasahan na gaganda nang husto ang mga resulta ng aking tungkulin. Kalaunan, ibinahagi ko ang aking karanasan at ang paraan ng pag-e-edit sa aking mga kapatid, at nakita nilang lahat na malaking tulong ito.

Sa isa sa aking mga debosyonal, nakabasa ako ng isang sipi ng mga salita ng Diyos at nagkaroon ako ng kaunting pagkaunawa sa mga kahihinatnan ng pagiging pabaya. Sabi ng Makapangyarihang Diyos: “Para magampanan nang maayos ang kanilang mga tungkulin, napakahalagang gawin ng mga tao ang kanilang bahagi; napakahalaga ng kanilang pag-iisip; at napakahalaga kung saan nakatuon ang kanilang mga iniisip at ideya. Sinisiyasat at nakikita ng Diyos kung anong pag-iisip ang taglay ng mga tao at kung gaano nila isinasapuso ang paggampan sa kanilang mga tungkulin. Kritikal ang pag-uukol ng buong puso at lakas dito, at napakahalaga na gawin ang bahagi ng isang tao. Dapat magsikap ang mga tao na maging walang pagsisisi sa mga tungkuling natapos nila at sa mga bagay na nagawa nila, at na hindi magkaroon ng pagkakautang sa Diyos. Ito talaga ang kahulugan ng pagbibigay ng buong puso at lakas ng isang tao. Kung hindi mo kailanman ibinibigay ang iyong buong puso at lakas sa iyong tungkulin at palagi kang pabasta-basta, nagdudulot ng napakalaking kawalan sa gawain at malayong-malayo sa mga resultang hinihingi ng Diyos, kung gayon ay maaari ka lamang itiwalag. At mayroon pa bang panahon para makaramdam ng pagsisisi, kung gayon? Wala na. Ito ay magiging isang walang hanggang pagsisisi, isang mantsa! Ang palaging pagiging pabasta-basta ay isang mantsa, isang malubhang pagsalangsang, hindi ba? (Oo.) Dapat kang magsikap na gawin nang maayos ang kung ano ang nakaatang sa iyo at sa lahat ng bagay na dapat mong gawin, nang buong puso at lakas, at hindi maging pabasta-basta o mag-iwan sa iyong sarili ng anumang pagsisisi. Sa ganitong paraan, ang tungkuling ginagampanan mo ay matatandaan ng Diyos. Ang mga bagay na iyon na natatandaan ng Diyos ay mabubuting gawa. Kung gayon, ano naman ang tawag sa mga bagay na hindi natatandaan ng Diyos? (Ang tawag sa mga iyon ay mga pagsalangsang at masasamang gawa.) Maaaring hindi mo matanggap na tinatawag natin ngayon ang mga ito na masasamang gawa, ngunit pagdating ng araw na ang mga bagay na ito ay magdulot ng malulubhang kahihinatnan, at magbunga ng negatibong impluwensiya, matatanto mo na ang mga pagsalangsang na ito ay hindi lamang mga pagsalangsang sa pag-uugali, kundi masasamang gawa. Kapag napagtanto mo na ito, makakaramdam ka ng pagsisisi: ‘Kung alam ko lang noon ang alam ko ngayon! Kung nag-ukol lang ako ng kaunti pang pag-iisip at pagsisikap noon, maiiwasan sana ang mga kahihinatnang ito.’ Walang makakabura sa walang hanggang mantsang ito mula sa iyong puso, at kung mag-iiwan ito sa iyo ng isang pangmatagalang pakiramdam ng pagkakasala, magdudulot iyon ng problema. Kaya, sa paggampan mo sa iyong tungkulin ngayon, dapat kang tumuon sa paghahanap sa katotohanan at pagkilos ayon sa mga prinsipyo, nagsisikap na ibigay ang lahat ng iyong puso at lakas sa atas ng Diyos sa iyo, at lahat ng iyong ginagawa ay dapat mag-iwan sa iyo ng isang malinis na budhi at walang pagsisisi, at matandaan ng Diyos. Ganap na iwasan ang pagiging pabasta-basta. Kung magkamali ka dala ng bugso ng damdamin at ito ay isang malubhang pagsalangsang, ito ay magiging isang walang hanggang mantsa. Sa sandaling magkaroon ka ng mga pagsisisi, hindi mo na mababawi ang mga ito; magiging permanente na ang mga ito. Dapat mong makita nang malinaw ang dalawang landas na ito. Alin ang dapat mong piliin upang makamit ang pagsang-ayon ng Diyos? Ang paggampan sa iyong tungkulin nang buong puso at lakas, paghahanda ng sapat na mabubuting gawa, at pagsisikap na makamit ang katotohanan—sa ganitong paraan mo lamang maiiwasang magkaroon ng anumang pagsisisi. Anuman ang mangyari, huwag gumawa ng masama at guluhin ang paggampan ng tungkulin ng ibang tao, huwag gumawa ng anumang kilos ng paglabag sa katotohanan at paglaban sa Diyos, at huwag bigyan ang iyong sarili ng habambuhay na mga pagsisisi. Ano ang kahihinatnan ng paggawa ng napakaraming pagsalangsang? Ito ay na maiipon ang poot ng Diyos sa iyo sa Kanyang presensya! Habang mas marami kang pagsalangsang na ginagawa, mas lalong naiipon ang poot ng Diyos sa iyo—sa huli, ikaw ay parurusahan” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Labis akong naantig pagkatapos kong basahin ang mga salita ng Diyos. Paulit-ulit kong pinagnilayan ang mga salitang ito: “Ang palaging pagiging pabasta-basta ay isang mantsa, isang malubhang pagsalangsang.” At napagtanto ko na sa palaging pagiging pabaya sa aking tungkulin, hindi lang ako nabibigong maghanda ng anumang mabubuting gawa, bagkus ay nag-iipon pa ako ng masasamang gawa. Kung isang araw ay humantong ito sa malulubhang kahihinatnan, ako ay ganap na mabubunyag at matitiwalag. Kung ang mga video na in-edit ko ay direktang na-upload online nang walang sinumang nagsusuri, ang lahat ng problema sa mga iyon ay labis na magbibigay-kahihiyan sa Diyos! Natamasa ko ang napakaraming pagdidilig at panustos ng katotohanan mula sa Diyos, kaya dapat kong tuparin nang maayos ang aking tungkulin at i-edit nang maayos ang mga video. Subalit, ako ay pabaya at iresponsable. May pagkakaiba ba sa pagitan ko at ng mga taong nag-alay ng pilay at bulag na baka, tupa, at kalapati sa Diyos noong Kapanahunan ng Kautusan? Tinatamasa ko ang biyaya at mga pagpapala ng Diyos nang hindi iniisip na suklian ang Kanyang pag-ibig, at ang iniaalay ko ay ang pinakamababang uri ng handog. Ito ay mapangahas na panloloko at panlilinlang sa Diyos; ito ay pag-iipon ng poot ng Diyos! Kung magpapatuloy ako nang hindi nagsisisi, sa pinakamababa, aalisan ako ng pagkakataong gawin ang aking tungkulin, at kung ito ay malubha, haharapin ko ang kaparusahan ng Diyos. Naisip ko ang isang taong nagngangalang Matias, na palaging pabaya sa kanyang tungkulin. Sa lahat ng kanyang ginawa, sinusubukan lang niyang matapos ito at palaging kailangang itama ng iba ang kanyang mga pagkakamali at ayusin ang kanyang mga kapalpakan, na nagdulot ng seryosong pagkagambala at panggugulo sa gawain ng iglesia. Matapos mapungusan nang maraming beses, hindi pa rin siya nagsisi at ipinadala siya sa isang ordinaryong iglesia. Kalaunan ay narinig ko na hindi pa rin siya nagbago roon; huminto pa nga siya sa paggawa ng mga tungkulin, at pinaalis siya sa iglesia sa huli. Sa pag-iisip sa mga kabiguan ng iba, hindi ko maiwasang matakot. Naranasan ko rin na ang matuwid na disposisyon ng Diyos ay hindi nalalabag. Ang katunayang nakakagawa pa rin ako ng tungkulin sa iglesia ay awa ng Diyos at isang pagkakataon para sa akin na magsisi. Kailangan kong mabilis na hanapin ang katotohanan upang malutas ang aking problema sa pagiging pabaya sa aking tungkulin.

Kalaunan, natagpuan ko ang landas sa mga salita ng Diyos para malutas ang aking pabayang saloobin. Sabi ng Makapangyarihang Diyos: “Kapag ginagampanan mo ang iyong tungkulin, sa katunayan, ginagawa mo ang dapat mong gawin. Kung ginagawa mo ito sa harap ng Diyos, kung ginagampanan mo ang iyong tungkulin at nagpapasakop ka sa Diyos nang may pag-uugali ng pagkamatapat at may puso, hindi ba’t mas magiging tama ang saloobing ito? Kaya paano mo magagamit ang saloobing ito sa tunay na buhay? Dapat mong gawing realidad ang ‘pagsamba sa Diyos nang may puso at pagkamatapat.’ Tuwing gusto mong maging pabasta-basta, tuwing gusto mong kumilos sa tusong paraan at maging tamad, at tuwing nawawala ka sa pokus o gusto mong magsaya, dapat mong isaalang-alang: ‘Sa pagkilos nang ganito, ako ba ay nagiging di-mapagkakatiwalaan? Ganito ba ang pagsasapuso ko sa paggawa ng aking tungkulin? Sa paggawa nito, nabibigo ba akong maging deboto? Nabibigo ba akong tuparin ang atas na naipagkatiwala ng Diyos sa akin?’ Ganito ka dapat magnilay sa sarili mo. Kung malalaman mo na ikaw ay palaging pabasta-basta sa iyong tungkulin, na wala kang debosyon, at na nasaktan mo ang Diyos, ano ang dapat mong gawin? Dapat mong sabihing, ‘Sa oras na iyon, nadama ko na may mali rito, pero hindi ko ito itinuring na problema; pinahapyawan ko lang iyon nang walang-ingat. Ngayon ko lang natanto na talagang ako ay naging pabasta-basta, na hindi ko natupad ang aking responsabilidad. Talagang wala akong konsensiya at katwiran!’ Natuklasan mo ang problema at nakilala mo nang kaunti ang iyong sarili—kaya ngayon, dapat mong baguhin ang sarili mo! Ang iyong saloobin sa paggampan sa iyong tungkulin ay mali. Itinuring mo itong ekstra na trabaho at mababaw lang na nagsikap, at hindi mo isinapuso iyon. Kung muli kang pabasta-basta na katulad nito, dapat kang manalangin sa Diyos at hayaan Siyang disiplinahin at ituwid ka. Kapag mayroon kang gayong determinasyon sa paggampan ng iyong tungkulin, saka ka lamang tunay na makapagsisisi. Makapagbabago ka lamang kapag malinis ang iyong konsensiya at nagbago na ang iyong saloobin sa paggampan mo sa iyong tungkulin” (Ang Salita, Vol. III. Ang mga Diskurso ni Cristo ng mga Huling Araw. Sa Madalas na Pagbabasa Lamang ng mga Salita ng Diyos at Pagninilay sa Katotohanan Maaaring Magkaroon ng Landas na Susundin). “Dahil may mga tiwaling disposisyon ang mga tao, madalas silang pabasta-basta sa paggampan ng tungkulin. Ito ang pinakamalubhang problema. Kung gagampanan nang maayos ng mga tao ang kanilang mga tungkulin, dapat muna nilang lutasin ang problema ng pagiging pabasta-basta. Hangga’t mayroon silang pabasta-bastang pag-iisip, hindi nila magagampanan nang maayos ang kanilang mga tungkulin, na nangangahulugang ang paglutas sa problema ng pagiging pabasta-basta ang pinakamahalaga. Kaya, paano sila dapat magsagawa? Una, dapat nilang lutasin ang isyu ng kanilang pag-iisip—dapat nilang tratuhin nang tama ang kanilang mga tungkulin, gawin ang mga bagay-bagay nang masigasig at responsable, at iwasang magkaroon ng isang mapanlinlang at pabasta-bastang puso. Ang tungkulin ng isang tao ay ginagampanan para sa Diyos, hindi para sa sinumang tao; kung kayang tanggapin ng mga tao ang pagsisiyasat ng Diyos, magkakaroon sila ng tamang pag-iisip. Higit pa rito, pagkatapos gawin ang isang bagay, dapat itong suriin at pagnilayan ng mga tao. Kung medyo hindi panatag ang kanilang puso, at sa maingat na pagsusuri ay matuklasan nilang mayroon talagang problema, dapat nila itong itama, at pagkatapos itama, magiging panatag sila sa kanilang puso. Ang pakiramdam na hindi panatag sa loob ay nagpapatunay na may problema. Nangangailangan ito ng maingat na pagsusuri, at walang dapat palampasin sa mga kritikal na punto. Ito ay isang saloobin ng pagiging responsable sa paggampan ng tungkulin ng isang tao. Kung kaya ng isang tao na maging metikuloso, umako ng responsabilidad, at ibigay ang lahat ng kanyang puso at lakas, magagawa nang maayos ang gawain” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Nagliwanag ang puso ko dahil sa mga salita ng Diyos. Alam kong kailangan kong pahalagahan ang pagkakataong gawin ang aking tungkulin at tanggapin ang pagsisiyasat ng Diyos habang ginagawa ito. Sa tuwing naiisip kong maging pabaya, kailangan kong manalangin sa Diyos at maghimagsik laban sa aking sarili, nagsusumikap na makamit ang pinakamagagandang posibleng resulta sa aking tungkulin. Bukod dito, kailangan kong magsikap at maging seryoso sa lahat ng aking ginagawa, at hindi umiwas sa abala o pagdurusa para makamit ang magagandang resulta. Pagkatapos niyon, nagsagawa ako alinsunod sa mga salita ng Diyos sa aking tungkulin at in-edit ko ang bawat video nang may pag-iingat. Kapag nakakaharap ako ng mahihirap na video na nangangailangan ng maraming oras para pumili ng footage, at nararamdaman kong malaki itong abala, sadya akong nananalangin sa Diyos para maghimagsik laban sa aking laman, sinusubukan ang aking pinakamakakaya na makahanap ng magandang footage na itutugma. Pagkatapos kong mag-edit, dalawang beses kong nirerebyu ang buong video, itinatama at pinupulido ang bawat problemang mahahanap ko. Madalas ko ring ibinubuod ang mga isyung lumitaw sa aking tungkulin, at kung may anumang hindi ko kayang pangasiwaan, tinatanong ko ang kapatid na nakikipagtulungan sa akin. Sa paglipas ng panahon, medyo bumuti ang aking mga teknikal na kasanayan, mas kaunting isyu na ang tinutukoy ng brother na nagrerebyu ng aking mga video, at maraming video ang direktang na-upload pagkatapos lang ng isang rebyu. Pagkakita sa mga resultang ito, naging napakasaya ko at napanatag ang loob ko.

Kalaunan, may nangyari na sa tingin ko ay isang pagsubok sa akin. Naisumite ko na ang isang video na in-edit ko, pero nang hindi inaasahan, pagkalipas ng dalawang araw, bigla akong pinadalhan ng isang sister ng isang inulit na rekord na audio file. Sinabi niya na may ilang teknikal na isyu sa naunang recording, kaya hindi masyadong maganda ang kalidad ng tunog, at inulit ang pagrekord dito. Kailangan kong ulitin ang pag-edit sa video para itugma sa bagong audio. Noong una, hindi ko matanggap ang balitang ito, iniisip na, “Hindi nga, i-e-edit ulit? Hindi ba’t nangangahulugan iyon na nasayang lang ang halos lahat ng nauna kong trabaho?” Ang isipin pa lang na kailangan kong maglaan ng isa pang kalahating araw sa mga rebisyon ay ayaw ko na; pakiramdam ko ay napakalaki nitong abala. Nagpunta ako sa superbisor para magtanong, at sinabi niya na bagama’t hindi maganda ang kalidad ng naunang audio, katanggap-tanggap pa rin naman, kaya ayos lang kahit hindi ito palitan. Nang marinig ko siyang sabihin iyon, naisip ko, “Sakto! Kung ganoon, hindi ko na kailangang dumaan sa abala ng pag-uulit ng pag-e-edit.” Pagkatapos, ikinumpara ko sa lumang audio ang bagong audio na ipinadala sa akin ng sister at natuklasan kong mas maganda nga talaga ang bago. Sa puntong iyon, nag-alinlangan ako, “Dapat ko bang palitan ang audio o hindi? Kung hindi, makakaiwas ako sa abala, at puwede pa ring ma-upload nang normal ang video, pero maaapektuhan ang kalidad. Inulit na ng sister ang pagrekord ng audio, at ang pagpapalit nito sa luma ay magpapaganda sa mga resulta ng video. Hindi ba’t dapat maglaan ako ng oras para palitan ang audio at ulitin ang pag-edit ng video?” Noong sandaling iyon, isang sipi ng mga salita ng Diyos ang pumasok sa isip ko: “Dapat kang magsikap na gawin nang maayos ang kung ano ang nakaatang sa iyo at sa lahat ng bagay na dapat mong gawin, nang buong puso at lakas, at hindi maging pabasta-basta o mag-iwan sa iyong sarili ng anumang pagsisisi. Sa ganitong paraan, ang tungkuling ginagampanan mo ay matatandaan ng Diyos” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Ang mga salita ng Diyos ay napapanahong paalala para sa akin. Ang paglalaan ng dagdag na oras para rebisahin ang video na ito ay magbibigay-daan dito na makamit ang mas magandang resulta, at iyon ay isang bagay na makabuluhan at mahalaga. Bukod dito, ang mga video na ito ng patotoong batay sa karanasan ay iingatan nang walang hanggan. Kung makapaglalaan ako ng kaunting oras ngayon para mas mapaganda ang video na ito, kung gayon, dapat kong gawin ang lahat para maging napakaganda nito hangga’t maaari. Iyon ang ibig sabihin ng tuparin nang maayos ang aking responsabilidad at hindi mag-iwan ng mga pagsisisi. Sa pag-iisip nito, sinabi ko sa superbisor, “Mas maganda nga talaga ang audio na inulit ang rekord. Mapapabuti ng pagpapalit ng audio ang mga resulta ng video, kaya sulit na maglaan ng dagdag na oras para i-edit ito.” Sumang-ayon ang superbisor. Nang isumite ko ang video pagkatapos itong i-edit ulit gamit ang bagong audio, naramdaman ko ang kakaibang kapanatagan at kasiyahan. Bagama’t ang pagpapalit ng audio at pag-uulit ng pag-edit ay nangailangan ng ilang oras at lakas, ginawa itong sulit at makabuluhan ng pagpapabuti sa mga resulta ng video ng patotoong batay sa karanasan.

Binalikan ko ang lahat ng pagkakataon na naging pabaya ako sa aking tungkulin, kung paanong sa paghahangad ng panandaliang pisikal na kaginhawahan ay naantala ko ang normal na pag-upload ng napakaraming video at nakagawa ng maraming pagsalangsang. Nakaramdam ako ng pagsisisi at pagkakautang. Mula ngayon, hindi na ako puwedeng maging pabaya sa pagtrato ko sa aking tungkulin; dapat kong ibigay ang buong puso ko at lahat ng aking lakas. Kalaunan, sa aking tungkulin, nagsimula akong tumuon sa pagsusuri ng aking saloobin. Minsan kapag nakakaharap ako ng mahihirap na video, lumilitaw pa rin ang pag-iisip na malaki itong abala at ayaw kong magdusa. Pero pagkatapos ay naiisip ko na ito ang aking tungkulin, ang aking responsabilidad, at kailangan kong unahin ang mga resulta at huwag matakot sa abala. Unti-unti, nagawa kong maghimagsik laban sa mga kaisipang ito at magsagawa ayon sa mga salita ng Diyos. Salamat sa Diyos!


74. Paglaya Mula sa Alimpuyo ng Aking Paghahangad ng Pera

Ni Chen Yang, Tsina

Noong bata ako, napakahirap ng pamilya namin. Pagsasaka ang ikinabubuhay ng mga magulang ko, at madalas lumalabas ang tatay ko para magbuhat ng mga sako para kumita. Para gumaan nang kaunti ang buhay, tuwing anihan ng trigo, pumupunta kami ng nanay ko sa bukid para mamulot ng mga natirang trigo na maibebenta para sa dagdag na kita. Lagi kong naririnig ang mga taong kinukutya kami, sinasabi nila, “Namumulot ka na naman ng trigo kasama ang nanay mo? Hindi ka ba kayang buhayin ng tatay mo?” Sobrang sama ng loob ko, at ipinangako ko na sa hinaharap, magtatrabaho ako nang husto para kumita ng pera at umangat sa iba, para wala nang mangungutya sa amin ulit. Sa edad na pito, namitas ako ng mga persimmon mula sa aming mga puno at ibinenta ang mga ito sa kalye. Noong hayskul, sinubukan kong magpatakbo ng isang summer tutoring class, at kahit nabigo ito, hindi ako sumuko sa pagkita ng pera. Noong kolehiyo, nagtayo ako ng isang puwesto sa kalye tuwing bakasyon para kumita, at nag-part-time din ako. Sa katunayan, noong 2006, noong nasa middle school ako, sumama ako sa nanay ko sa pananampalataya sa Diyos at pagdalo sa mga pagtitipon. Gayumpaman, noong panahong iyon, nakatuon ako sa pag-aaral at trabaho, kaya isinantabi ko ang aking pananampalataya. Minsan pag-uwi ko, ipinapakita sa akin ng nanay ko ang mga salita ng Diyos, pero walang pagpapasensiya akong tumanggi, iniisip na ang pagdalo sa mga pagtitipon at pagbabasa ng mga salita ng Diyos ay pag-aaksaya ng oras. Ang buong pokus ko ay sa pagpapaunlad ng aking karera, naniniwalang sa pamamagitan lamang ng sarili kong pagsisikap ako kikita ng mas maraming pera. Kung tutuusin, hindi ba’t ang tagumpay sa mundo ngayon ay sinusukat sa mga bahay, kotse, at pera? Kapag kumikita ng sapat na pera ang isang tao, saka lang niya makukuha ang paghanga ng iba, at pati mga magulang niya ay makikinabang sa pamamagitan ng kaugnayang ito.

Dahil nag-major ako sa musical performance, pagkatapos kong maka-graduate noong 2016, nagtrabaho ako bilang isang kapalit na guro. Noong 2018, nagsimula ako ng sarili kong negosyo at nagtayo ng isang paaralan ng sining. Para makakuha ng mga estudyante, namigay ako ng mga flier sa bawat bahay sa ilalim ng tirik na araw, at sa gabi, umiikot ako sa bayan dala ang aking instrumento para magrekrut ng mga estudyante, madalas na umuuwi ako nang bandang alas-onse na ng gabi. Dahil sa lahat ng presyur at palaging pagpupuyat, madalas sumasakit ang ulo ko, pero kapag naiisip kong makakapag-enroll ang mas maraming estudyante at kikita ng mas maraming pera, pakiramdam ko ay sulit ang lahat. Sa pamamagitan ng aking masisidhing pagsisikap, dumami nang dumami ang narekrut ko na mga estudyante. Dito ko kinita ang unang malaking halaga sa buhay ko. Nang makitang umuunlad ang eskuwelahan ko, pinupuri ako ng mga kapitbahay ko at ng mga magulang ng mga estudyante dahil sa pagiging mahusay at may kakayahan. Nang marinig ko ang pagkilala nila, nakaramdam ako ng pagmamalaki, at sa wakas ay nagagawa kong umasal nang nakataas-noo.

Para sa isang paaralan ng sining, ang Hulyo ang ginintuang panahon ng taon. Dahil bakasyon ng mga estudyante, kung mataas ang enrollment, puwedeng kumita ng sampu-sampung libo sa isang buwang ito. Noong Hulyo ng 2021, para samantalahin ang pagkakataong ito na kumita ng mas maraming pera, nagdagdag ako ng mas maraming kurso at ako na rin ang bahala sa pagkain ng mga estudyante. Ang pag-aasikaso sa pagkain ng napakaraming estudyante ay lalong nagpadami sa trabaho ko, at kailangan kong lumabas araw-araw para bumili ng mga sangkap. Naalala ko isang umaga, napakalakas ng ulan, isa-isa kong binubuhat papunta sa kotse habang umuulan ang mga basket ng gulay na dose-dosenang libra ang bigat. Basang-basa ako, pero hindi ko talaga ininda ang hirap. Naisip ko, “Isang buwan lang naman ito; kung titiisin ko lang, matatapos din ito agad. Pagkatapos ng buwang ito, oras na para magbilang ng pera, at mas mapapalapit na ako sa de-kalidad na buhay na inaasam-asam ko.” Iniisip ko pa lang, masaya na ako. Pero hindi ko kailanman inasahan na sa ikatlong linggo ng Hulyo, makakatanggap ako ng balita na dahil sa pandemya, kailangang isuspende ng lahat ng eskuwelahan ang mga klase. Parang tinamaan ako ng kidlat sa balitang iyon. Sobrang dami kong ibinuhos na pagsisikap sa paghahanda para sa mga summer class na ito, namuhunan ako ng maraming lakas-paggawa, materyales, at pera. Ayon sa plano ko, basta’t malampasan ko lang ang buwang ito, madali ko nang mabubulsa ang pera, pero sa puntong ito, kalahati pa lang ng mga klase ang natapos, at kailangan ko pang i-refund ang bayad para sa mga hindi natapos. Habang pinapanood kong mawala ang perang nasa mga kamay ko na, gusto ko na lang umiyak, pero wala akong magawa. Pagkatapos ng mga refund, napagtanto kong halos wala akong napala ngayong tag-init, at sobrang sama ng loob ko. Araw-araw akong nanlulumo. Dahil sa pagsuspende ng mga klase dahil sa pandemya, bigla akong nagkaroon ng libreng oras. Noong mga panahong iyon, may isang sister na pumunta sa bahay ko, at nakipagbahaginan siya sa akin na ang Diyos ang May Kataas-taasang Kapangyarihan sa lahat ng bagay, at naisaayos na Niya ang kapalaran ng bawat isa sa atin. Sinabi rin niya na sa ilang taon na hindi ako nakadalo sa mga pagtitipon, palagi akong iniisip ng mga kapatid, at gusto nila akong tulungan at suportahan. Naisip ko kung gaano na katagal mula noong huli akong nagbasa ng mga salita ng Diyos at kung paano ako lumayo sa Kanya, pero may pagmamalasakit pa rin Siya sa akin at ipinadala Niya ang isang sister para aluin ako. Labis na nag-init ang puso ko. Sa pagkakataong ito, hindi na ako muling tumanggi, at pagkatapos ng labintatlong taon, sa wakas ay bumalik ako sa sambahayan ng Diyos at ipinagpatuloy ang buhay iglesia.

Minsan sa aking mga debosyonal, nabasa ko ang mga salitang ito ng Diyos: “Kung anong trabaho ang pipiliin ng isang tao, paano siya kumikita para mabuhay, kung ang mga pagpiling ginagawa niya ay mabuti o masama—mayroon bang anumang pagpipilian ang mga tao sa mga bagay na ito? Nakabatay ba ang mga ito sa mga pagnanais at desisyon ng mga tao? Karamihan sa mga tao ay nagnanais na magtrabaho nang kaunti at kumita nang malaki, na hindi magpakapagod sa ilalim ng araw at ulan, na manamit nang kagalang-galang, na maging kahanga-hanga saanman sila magpunta, na manguna, at magdala ng karangalan sa kanilang mga ninuno. Mayroong gayong ‘perpektong’ mga kahilingan ang mga tao, ngunit kapag ginawa na nila ang kanilang unang hakbang sa landas ng buhay, unti-unti nilang nakikita kung gaano ka-di-perpekto ang tadhana ng tao, at tunay na napagtatanto sa unang pagkakataon na, bagama’t maaaring gumawa ang isang tao ng matatapang na plano para sa kanyang kinabukasan at walang pakundangang magtaglay ng lahat ng uri ng pangarap, walang sinuman ang may abilidad o kapangyarihan na isakatuparan ang sarili niyang mga pangarap, ni ang abilidad na kontrolin ang sarili niyang kinabukasan. Palaging magkakaroon ng agwat sa pagitan ng mga pangarap ng isang tao at ng mga realidad na kinakaharap niya; hindi kailanman magiging ayon sa inilalarawan ng isang tao sa isip ang mga bagay-bagay, at sa harap ng gayong mga realidad, hindi kailanman makakahanap ng kasiyahan o pagkakontento ang mga tao. Mayroon pa ngang ilang tao na paulit-ulit na sumusubok na makaisip ng lahat ng uri ng pamamaraan at tumutuklas ng bawat posibleng daluyan, at gumagawa ng lahat ng uri ng pagsisikap at sakripisyo, para sa kapakanan ng kanilang mga kabuhayan at kinabukasan, at para sa kapakanan ng pagbabago ng kanilang mga kapalaran. Ngunit sa huli, kahit na maisakatuparan nila ang kanilang mga pangarap at pagnanais sa pamamagitan ng sarili nilang pagsusumikap, hindi nila kailanman mababago ang kanilang mga kapalaran, at gaano man sila magpunyagi, hindi nila kailanman malalampasan ang kanilang mga tadhana. Anuman ang pagkakaiba sa kanilang mga abilidad at talino, at mayroon man silang determinasyon o wala, ang lahat ng tao ay pantay-pantay sa harap ng kapalaran, kung saan hindi sila pinag-iiba sa pagitan ng dakila at hamak, mataas at mababa, marangal at aba. Kung anong trabaho ang ginagawa ng isang tao, kung ano ang ginagawa niya para mabuhay, at kung gaano karaming yaman ang mayroon siya sa buhay ay hindi nakasalalay sa kanyang mga magulang, sa kanyang mga talento, o sa kanyang mga pagsisikap at ambisyon—ito ay nakasalalay sa paunang pag-orden ng Lumikha” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi III). Ginising ako ng mga salita ng Diyos na para bang mula sa isang panaginip, at naunawaan ko na ang aking kapalaran at kung magkakaroon ako ng yaman ay nasa ilalim ng kataas-taasang kapangyarihan at mga pagsasaayos ng Diyos. Gaano man ako magsikap at magpunyagi, sa huli, hindi ko mababago ang mga paunang pag-orden ng Diyos. Dati, hindi ko alam ang kataas-taasang kapangyarihan ng Diyos, at palagi kong gustong umasa sa sarili kong mga pagsisikap para baguhin ang aking kapalaran. Noong bata ako, mahirap ang pamilya ko, at palagi akong kinukutya ng iba, kaya nangarap ako na balang araw ay mamumuhay ako nang mayaman para hangaan ako ng iba. Kaya naman, noong bata pa ako, natuto akong magtinda ng mga bagay-bagay sa pamamagitan ng panggagaya sa mga nakatatanda, at nagpatakbo ako ng tutoring class sa panahon ng bakasyon sa tag-init bago ako magtapos sa high school. Noong kolehiyo, nagtiyaga akong magtinda sa kalye at magtrabaho nang part-time, at pagka-graduate, nagsimula ako ng negosyo sa pamamagitan ng pagbubukas ng isang eskuwelahan. Ang lahat ay para lang kumita ng mas maraming pera. Pero nang biglang dumating ang pandemya at kinailangan kong ihinto ang mga klase, lahat ng plano ko ay nasira, at kinailangan kong panoorin na ibalik ang perang naibulsa ko na. Pagkatapos, talagang naramdaman ko na hindi lahat ng pagsisikap ay may aanihin, at na hindi lahat ng bagay ay nangyayari ayon sa plano ng tao. Ang kapalaran ng isang tao ay lubos na nasa mga kamay ng Diyos. Kung gaano karami ang kayamanan ko sa buhay na ito ay hindi nakasalalay sa aking mga pagsisikap at plano, kundi sa paunang pag-orden at kataas-taasang kapangyarihan ng Lumikha. Ang mga plano at pagsisikap ng isang tao ay mga mithiin at adhikain lamang. Hindi matutukoy ng mga ito ang anumang huling kinalabasan, ni mababago ang mga paunang pag-orden ng Diyos. Binigyan ako ng Diyos ng mga talento sa musika at pagtatanghal para masuportahan ko ang aking sarili. Pero hindi pa rin ako nakontento, palaging gustong umasa sa sarili kong mga pagsisikap para mamuhay nang mayaman at masagana, at hindi nakakapagpasakop sa mga pamamatnugot at pagsasaayos ng Diyos. Sa huli, hindi lang ako nabigong tumupad sa mga kahilingan ko, kundi pinagod ko pa ang sarili ko at labis akong nasaktan sa kaloob-looban ko. Talagang hangal ako! Pagkatapos, nabasa ko ang higit pang mga salita ng Diyos at nakahanap ako ng isang landas ng pagsasagawa. Sabi ng Diyos: “Matapos mong makilala ito, ang dapat mong gawin ay bitiwan ang iyong lumang pananaw sa buhay, manatiling malayo sa sari-saring mga patibong, hayaan ang Diyos na mamahala sa iyong buhay at gumawa ng mga pagsasaayos para dito, hangarin lamang na magpasakop sa mga pamamatnugot at gabay ng Diyos nang hindi gumagawa ng sarili mong mga pagpili, at maging isang tao na sumasamba sa Diyos” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi III). Ayaw ko nang labanan pa ang mga paunang pag-orden ng Diyos at handa na akong magpasakop sa Kanyang kataas-taasang kapangyarihan at mga pagsasaayos. Pagkatapos niyon, aktibo akong dumalo sa mga pagtitipon at kumain at uminom ng mga salita ng Diyos, at nagsimula na rin akong magsanay sa pagdidilig ng mga bagong mananampalataya. Nakaramdam ng kapanatagan at kalayaan ang puso ko at nakita ko ang biyaya ng Diyos. Sa panahon ng pandemya, matumal ang lahat ng industriya, at karamihan sa mga institusyong pang-edukasyon ay dumanas ng malalaking pagkalugi. Gayumpaman, hindi lang nakapagpatuloy nang normal sa operasyon ang eskuwelahan ko, kundi dalawang institusyon pa ang lumapit sa akin para sa mga kolaborasyon, tinutulungan ako na malampasan ang mahirap na panahong ito.

Noong Hunyo 2022, inako ko ang tungkulin ng isang lider ng grupo ng pagdidilig. Sa pamamagitan ng pagkain at pag-inom ng mga salita ng Diyos, naunawaan ko na ngayon, isinasagawa na ng Diyos ang Kanyang huling pagliligtas sa sangkatauhan, at na sa huli, gagamitin ng Diyos ang iba’t ibang kalamidad para wakasan ang kapanahunang ito, gagantimpalaan ang mabubuti at parurusahan ang masasama ayon sa kanilang mga gawa. Tanging ang mga nagsasagawa ng katotohanan, tumutupad nang maayos sa kanilang tungkulin, at nalinis ang mga tiwaling disposisyon ang maliligtas ng Diyos at mananatiling buhay. Para sa akin, bukod sa hindi regular na iskedyul ng klase ko bawat linggo, kailangan ko ring asikasuhin ang iba’t ibang isyu sa mga kapartner na kampus, at talagang wala akong sapat na oras o lakas para hangarin ang katotohanan at gawin nang maayos ang aking tungkulin. Kaya naisip kong magbitiw sa ilang trabaho ko para magkaroon ng mas maraming oras para sa aking tungkulin. Pero naguluhan ang isip ko, iniisip na, “Mas mahalaga ang tungkulin ko kaysa sa pagtuturo at pagkita ng pera, pero hindi naman masyadong nakakapagod ang pagtuturo, at ang mga kapartner na kampus ay maayos namang umuunlad. Kung bibitawan ko ang mga ito, mas maliit ang kikitain ko!” Medyo ayaw kong bitawan ang mga ito. Pagkatapos, nanalangin ako sa Diyos, hinihiling na gabayan Niya ako para mabitiwan ko ang mga pasaning ito at magkaroon ng mas maraming oras para kumain at uminom ng Kanyang mga salita at gawin ang aking tungkulin. Kalaunan, naisip ko ang mga salita ng Diyos: “Lumalawak ang kaharian sa gitna ng sangkatauhan, nabubuo ito sa gitna ng sangkatauhan, at tumitindig ito sa gitna ng sangkatauhan; walang puwersang maaaring magwasak sa Aking kaharian. Mga tao Ko, na nasa kaharian ng ngayon, sino sa inyo ang hindi kasapi sa lahi ng tao? Sino sa inyo ang namamalagi sa labas ng kalagayan ng tao? Kapag isinasapubliko ang Aking bagong panimula, ano ang magiging reaksiyon ng mga tao? Nakita na ng sarili ninyong mga mata ang kalagayan ng mundo ng tao; hindi pa ba ninyo naiwaksi ang kaisipan ng pamumuhay sa mundong ito magpakailanman?” (Ang Salita, Vol. I. Ang Pagpapakita at Gawain ng Diyos. Mga Salita ng Diyos Para sa Buong Sansinukob, Kabanata 19). Ang ebanghelyo ng kaharian ng Diyos ay naipalaganap na sa lahat ng bansa sa mundo, dumating na ang iba’t ibang sakuna at digmaan, at malapit nang matapos ang gawain ng Diyos sa pagliligtas sa sangkatauhan. Kung hindi ko gagawin nang maayos ang aking tungkulin at patuloy akong tutuon sa paghahangad ng pera, masisira ko lang ang pagkakataon kong magkamit ng katotohanan at maligtas. Sa huli, kung masadlak ako sa sakuna, walang halaga ng pera ang makapagliligtas sa buhay ko. Ang paghahangad sa katotohanan at pagtupad nang maayos sa tungkulin ko ang tunay na mahalaga. Kaya nagsimula ako sa pagbibitiw sa mga klase ko sa pribadong paaralan, at pagkatapos, isa-isa kong tinapos ang pakikipagsosyo sa dalawang kampus. Niluwagan nito ang oras ko mula Lunes hanggang Biyernes para magawa ang tungkulin ko, na nangangahulugang tuwing Sabado at Linggo na lang ako nagturo. Bagama’t mas kaunti na ngayon ang mga kapartner kong eskuwelahan at mas maliit na ang kinikita ko, mas marami na akong oras para kumain at uminom ng mga salita ng Diyos at gawin ang aking tungkulin, at naging panatag at payapa ang puso ko. Akala ko medyo nabitawan ko na ang pagkahumaling ko sa pera, pero lingid sa aking kaalaman, may isa pa palang malaking tukso na naghihintay sa akin.

Noong Abril 2023, ipinakilala sa akin ng hipag ko ang isang negosyo na online store, at sabi niya, puwede akong kumita ng 500,000 yuan sa loob ng 3 hanggang 6 na buwan. Medyo natukso ako, iniisip ko, “Kumita ng 500,000 sa ganoon kaikling panahon—mas malaki pa iyan sa kinikita ko sa pagtuturo. May bahay na ako, pero kung mapapalitan ko ang kotse ko ng isang luxury brand, magiging mas kahanga-hanga akong tingnan na nagmamaneho nito sa buong bayan.” Gayumpaman, hindi rin ako mapakali at natatakot akong maloko, at nag-alala rin ako na makakaapekto sa tungkulin ko ang pagnenegosyo, kaya tumanggi ako. Kalaunan, nagbukas ng tindahan ang hipag ko at naging manager, at pinanood ko ang kita niya na unti-unting lumaki mula sampu-sampung yuan kada araw tungo sa isa hanggang dalawang libo. Ang ilang taong sumunod sa kanya ay mas mababa ang kakayahan kaysa sa akin, pero nagbukas pa rin sila ng mga tindahan at naging mga manager, kumikita ng libo-libong yuan kada araw. Lalong natukso ako sa lahat ng ito. Naisip ko, “Mukhang madaling pera ito. Kung kikita rin ako ng libo-libo kada araw, kikita ako ng 500,000 sa tatlong buwan—pagkatapos, matutupad na ang pangarap kong magkaroon ng bagong kotse.” Ang isiping hahangaan at kaiinggitan ako ng iba kapag nakabili na ako ng bagong kotse ay nagbigay sa akin ng motibasyon, at nang walang pag-aalinlangan, namuhunan ako ng ilang libong yuan. Kalaunan, para kumita pa ng mas maraming pera, ipinakilala ko ang negosyo sa mga kaibigan at kamag-anak para sumali sila, at nangako ako sa kanila na siguradong kikita sila, at kung malugi man sila, sasagutin ko ang malulugi sa kanila. Patuloy kong pinalaki ang pangkat ko, at patuloy ring lumago ang benta ko. Pagsapit ng Hunyo, naging store manager na rin ako, at ang arawang kita ko ay halos umabot na sa 2,000 yuan. Noong Hulyo, nagbukas ako ng isa pang branch. Naging mas abala ang negosyo kaysa dati, at mas malaki na rin ang kinikita kong pera.

Noong Agosto 2023, inihalal ako ng mga kapatid bilang isang diyakono ng pagdidilig. Para hindi maapektuhan ang mga tungkulin ko, palagi kong ginagawa ang mga tungkulin ko sa araw at inaasikaso ang mga online store sa gabi pagkauwi. Madalas, nasa mga conference call pa rin ako ala-una o alas-dos ng umaga. Madalas, sa sobrang abala, wala na akong oras para kumain. Sa loob lang ng tatlong buwan, nakapagbukas ako ng walong tindahan, at nakamit ko ang mahigit 2 milyong benta. Pero dahil sa palaging pagpupuyat, madalas na sumasakit ang ulo ko at pagod na pagod ako sa araw, nanglalata at kulang sa sigla. Lubha nitong naapektuhan ang kalagayan ng paggawa ko ng mga tungkulin ko. Iniraraos ko lang din ang mga pagtitipon, at hindi ko matuklasan ang mga problema o malutas ang mga suliranin ng mga kapatid. Pagkauwing-pagkauwi ko, may mga isyung naghihintay sa akin sa mga online store, at pagod na pagod ako. Pero para kumita, wala akong lakas na kumawala, na para bang kinokontrol ako. Kaya tinanong ko ang hipag ko, “Kailan ako kikita ng 500,000 at hindi ko na kakailanganing pamahalaan ang mga online store?” Sumagot siya, “Kapag umabot sa 5 milyon ang benta ng pangkat mo, puwede ka nang umalis sa industriyang ito at tumigil sa pamamahala ng mga tindahan. Sa panahong iyon, sapat na ang kinita mo para umabot ng 500,000.” Nang marinig ko ito, parang umikot ang ulo ko, at bigla kong napagtanto na naloko ako. Inakala ko na tatlong buwan lang ang aabutin para kumita ng 500,000, at na sa panahong iyon, kumita na ako at hindi naantala ang mga tungkulin ko. Hindi ko inaasahan na may kondisyon pa palang 5-milyong-yuan na benta ng pangkat. Kailan ko maaabot ang kondisyong iyon at makakalaya? Napakalayo ng numerong ito. Sa sobrang pag-aalala, hindi na ako makakain o makatulog. Noong panahong iyon, kumikita ako ng mahigit 8,000 yuan kada araw, pero hindi ako masaya kahit kaunti. Napagtanto kong naligaw ako ng landas, at labis akong nagdurusa, kaya nanalangin ako, “Diyos ko, alam ko na ngayon na nahulog ako sa alimpuyo ng pera. Akala ko isa lang itong maliit na negosyo na ilang libong yuan lang, at hindi ko inaasahan na magiging isa itong pares ng mga kadena na gumagapos sa akin. Paano ako makakawala rito? Diyos ko, tulungan at gabayan Mo po ako.” Pagkatapos manalangin, nagpasya akong huwag nang kitain ang 500,000. Tinawagan ko ang hipag ko at sinabi sa kanya ang aking desisyon. Nakita ng hipag ko na desidido ako kaya pumayag na lang siya. Hindi nagtagal pagkatapos kong umalis, isang araw, bigla akong nakatanggap ng balita na ang online store business na ito ay isa palang bagong uri ng scam na sikat sa internet. Ito ay para hayaan muna ang mga tao na kumita ng pera, at pagkatapos, kapag nakampante na sila, itatakbo ng mga scammer ang lahat ng ipinuhunan na pera. Sa wakas ay napagtanto kong naloko ako. Natulala ako, at pakiramdam ko ay naparalisa ako. Marami akong naipakilalang tao rito para mapalaki ang pangkat, at binigyan ko ng kasiguraduhan ang bawat tao na pananagutan ko ang anumang pagkalugi. Ngayong bumagsak na ang mga online store, lahat ng ipinasok ko ay nagsimulang maningil sa akin. Sa ganitong paraan, nasangkot ako sa isang scam dahil sa kasakiman ko sa pera. Sa pagharap sa daan-daang libong bayarin, hindi ko alam ang gagawin. Sa loob ng isang buong linggo, kinuyog ako ng mga banta, pang-aabuso, at mga interogasyon, at walang tigil ang mga tawag at mensahe na naniningil ng pera. Sa sobrang takot, hindi ko man lang magawang tingnan ang telepono ko, at wala akong ideya kung paano haharapin ang lahat ng ito. Umabot ang sakit sa punto na naisip ko pa ngang tumalon mula sa isang gusali para tapusin na ang lahat. Naisip ko na kahit naloko rin ako, hindi ko matatakasan ang mga kahihinatnan, kaya sa huli, nagbayad ako ng halos 200,000 yuan bilang kabayaran. Pumayat ako ng mahigit limang kilo sa loob ng isang linggo. Sa pighati at kawalan ko ng pag-asa, naluluha akong nagdasal, “Diyos ko, nagkamali po ako. Alam ko pong sinira ako ng aking ambisyon at mga pagnanais. Masyado akong nasasaktan, pero alam kong nangyari ang mga ito sa akin dahil sa Iyong pahintulot. Pakiusap, gabayan Mo po ako na maunawaan ang Iyong layunin.” Pagkatapos manalangin, unti-unting kumalma ang puso ko, at naging handa na akong hanapin ang katotohanan.

Sa aking paghahanap, nabasa ko ang mga salita ng Diyos at naunawaan ko kung paano ginagawang tiwali ni Satanas ang mga tao sa pamamagitan ng kasikatan at pakinabang. Sinasabi ng Makapangyarihang Diyos: “Ginagamit ni Satanas ang kasikatan at pakinabang upang kontrolin ang mga kaisipan ng mga tao, wala nang ibang ipinapaisip sa kanila kundi ang dalawang bagay na ito, at idinudulot sa kanila na makibaka para sa kasikatan at pakinabang, magdusa ng mga paghihirap para sa kasikatan at pakinabang, magtiis ng kahihiyan at magbuhat ng mabibigat na pasanin para sa kasikatan at pakinabang, magsakripisyo ng lahat ng mayroon sila para sa kasikatan at pakinabang, at gumawa ng bawat paghuhusga o pagpapasya alang-alang sa kasikatan at pakinabang. Sa ganitong paraan, naglalagay si Satanas ng mga di-nakikitang kadena sa mga tao, at, sa mga kadenang ito, wala silang abilidad ni tapang na makaalpas. Nang di-namamalayan, dala-dala nila ang mga kadenang ito habang mabigat silang humahakbang nang paunti-unti, nang may labis na paghihirap. Alang-alang sa kasikatan at pakinabang na ito, lumilihis ang sangkatauhan mula sa Diyos at ipinagkakanulo Siya at lalo silang nagiging buktot. Sa ganitong paraan, sunud-sunod na nawawasak ang mga henerasyon sa gitna ng kasikatan at pakinabang ni Satanas” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi VI). “Pilosopiya ni Satanas ang ‘Pera ang nagpapaikot sa mundo.’ Napakalaganap nito sa gitna ng mga tao, sa bawat lipunan; maaari ninyong sabihin na ito ay isang kalakaran. Ito ay dahil ikinintal ito sa puso ng bawat isang tao, na sa una ay hindi tinanggap ang kasabihang ito, ngunit pagkatapos ay binigyan ito ng tahimik na pagtanggap noong maranasan na nila ang tunay na buhay, at nagsimula nilang maramdaman na totoo nga ang mga salitang ito. Hindi ba ito proseso ni Satanas na ginagawang tiwali ang mga tao? … Gaano man kalalim ang karanasan ng isang tao sa kasabihang ito, anong negatibong epekto ang naidulot nito sa puso niya? Ito ay na ang mga tao sa mundong ito—at masasabing kasama rito ang bawat isa sa inyo—ay nagbubunyag ng isang bagay mula sa kanilang disposisyon. Ano ito? Ito ay ang pagsamba sa pera. Madali bang alisin ito sa puso ng mga tao? Hindi, hindi ito madali! Nagpapakita ito na malalim talaga ang paggawang tiwali ni Satanas sa tao! Ginagamit ni Satanas ang pera para akitin ang mga tao, at ginagawa niyang tiwali silang lahat para sumamba sa pera at mga materyal na bagay. At paano naipapamalas sa mga tao ang pagsambang ito sa pera? Hindi ba’t iniisip ninyo na sa mundong ito ay hindi kayo mabubuhay kung walang pera, at na hindi ninyo kakayanin kahit isang araw kung walang pera? Kung gaano karaming pera mayroon ang mga tao ang nagtatakda kung gaano kataas ang kanilang katayuan, at kung gaano sila kagalang-galang. Nararamdaman ng mahihirap na hindi nila kayang magtaas-noo, samantalang ang mayayaman ay may mataas na katayuan, taas-noo, at kayang magsalita nang malakas at mamuhay sa paraang mapagmataas at walang pagpipigil. Ano ba ang dinadala ng kasabihan at kalakarang ito sa mga tao? Hindi ba totoo na handa ang maraming tao na gumawa ng anumang sakripisyo para kumita ng pera? Hindi ba’t ang maraming tao ay nawawalan ng kanilang dignidad at integridad sa paghahanap ng mas maraming pera? Hindi ba marami ang mga taong nawawalan ng pagkakataon na gawin ang kanilang tungkulin at sumunod sa Diyos para lamang sa pera? Hindi ba ang pagkawala ng pagkakataong matamo ang katotohanan at maligtas ang pinakamalaki sa lahat ng nawala sa mga tao? Gamit lang ang pamamaraang ito at ang kasabihang ito, ginagawang tiwali ni Satanas ang tao hanggang sa gayong antas. Hindi ba’t masama ang intensyon ni Satanas? Hindi ba’t isa itong mapaminsalang panlalansi? Habang nagiging popular ang kasabihang ito, mula sa hindi mo pagsang-ayon dito ay hahantong ka sa wakas sa paniniwalang ito ang katotohanan, at sa puntong iyon, ang puso mo ay ganap nang nahulog sa mga kamay ni Satanas, at samakatwid, hindi mo namamalayang namumuhay ka na ayon sa kasabihan. Gaano ka naapektuhan ng kasabihang ito? Maaaring alam mo ang tunay na daan, at maaari ring alam mo ang katotohanan, subalit wala kang lakas na hangarin ito. Posibleng malinaw na alam mo na ang mga salita ng Diyos ay katotohanan, ngunit hindi ka handang magbayad ng halaga, o magdusa upang makamtan ang katotohanan. Sa halip, mas gugustuhin mong isakripisyo ang iyong sariling kinabukasan upang labanan ang Diyos hanggang sa pinakahuli. Anuman ang sinasabi ng Diyos, anuman ang ginagawa ng Diyos, gaano man kalalim at kadakila ang pagmamahal ng Diyos sa iyo, sa abot ng makakaya mong maunawaan ito, mapagmatigas mo pa ring ipipilit na igugol ang iyong sarili dahil sa kasabihang ito” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi V). Sa pagninilay sa mga salita ng Diyos, naunawaan ko na si Satanas ang nagtanim ng maraming maling kaisipan at ideya sa mga tao, na nagiging sanhi para sambahin ng mga tao ang pera, kasikatan, pakinabang, at materyal na mga pagnanais, para walang ibang atupagin kundi ang paghahangad ng pera, kasikatan, at pakinabang, at para hindi magawang makalapit sa Diyos para hangarin ang katotohanan at tanggapin ang Kanyang kaligtasan. Namumuhay ako ayon sa mga lason na itinanim ni Satanas, tulad ng “Pera ang nagpapaikot sa mundo,” “Hindi kalahatan ang pera, ngunit kapag wala ito, wala kang magagawa,” “Mamukod-tangi,” at “Magkaroon ng posisyong nakatataas sa iba.” Inakala kong pera ang sagot sa lahat, na hindi mabubuhay ang isang tao kung wala nito, at na kung may pera ang isang tao, magiging kagalang-galang ang kanyang katayuan, at hindi na mangangahas ang iba na siya ay maliitin o kutyain. Noong bata ako, kinukutya ako dahil mahirap ang pamilya ko, kaya gusto kong yumaman at mamuhay nang masagana, para hangaan ako ng iba. Para kumita, sinubukan ko ang lahat ng paraan, at huminto ako sa pagdalo sa mga pagtitipon at pagbabasa ng mga salita ng Diyos. Kahit na iabot sa akin ng nanay ko ang aklat ng mga salita ng Diyos, walang pasensya ko itong itinutulak. Pagkatapos magbukas ng paaralan ng sining, palagi kong iniisip kung paano ito maisusulong at makakakuha ng mas maraming estudyante para kumita ng mas maraming pera. Araw-araw, laging balisa ang isip ko, at pagod na pagod hanggang sa punto ng hindi makatulog at pananakit ng ulo. Sa huli, dahil sa pandemya, nagsara ang lahat, at saka lang ako bumalik sa presensya ng Diyos. Kalaunan, sa pamamagitan ng pagbabasa ng mga salita ng Diyos, napagtanto ko na ang kapalaran ko sa buhay at kung gaano karaming yaman ang tataglayin ko ay lahat paunang inorden ng Diyos at hindi nakasalalay sa mga pagsisikap at plano ko. Gayumpaman, dahil napakatindi ng pagnanais ko para sa pera, kasikatan, at pakinabang, hindi ko nakilala ang masasamang paraan na ginagamit ni Satanas para saktan ang mga tao. Kaya nang muli akong maakit ng pera, para kumita ng dagdag na 500,000 yuan para makabili ng isang mamahaling kotse at makuha ang paghanga at inggit ng mga tao, naligaw ako ng landas at nasilo sa isang online scam, mula sa isang iginagalang na punong-guro, naging manloloko akong nandadaya ng pera ng mga tao. Dahil sa napakalaking bayarin at sa walang katapusang pagpuna at masasakit na salita mula sa mga kaibigan at kamag-anak ko, pakiramdam ko ay kinasusuklaman ako ng lahat. Dumanas ako ng matitinding dagok at paghihirap kapwa sa isip at sa katawan, at naisip ko pa ngang tapusin ang buhay ko para takasan ang lahat. Nakita ko na ang pera, kasikatan, at pakinabang ay parang isang hindi nakikitang lubid na mahigpit na gumagapos sa akin, at namuhay ako ayon sa mga satanikong lason na ito, itinuturing ang pagkakamit ng pera, kasikatan, at pakinabang bilang layon ko sa buhay, at dahil doon, nalinlang ako ni Satanas, at labis na nagdusa. Nakita ko na ang paghahangad ng yaman, kasikatan, at pakinabang ay lalo lang magpapahirap sa buhay ko, magiging dahilan para maligaw ako palayo sa Diyos, at mawala sa akin ang pagkakataong maligtas ng Diyos. Naisip ko kung paanong maraming tao, matapos malugi sa negosyo, ang nagkakaroon ng depresyon, at ang ilan, dahil hindi makayanan, ay tumatalon pa sa kanilang kamatayan. Nakita ko na ang paghahangad ng pera ay landas tungo sa pagkawasak. Lubos akong natutuwa na nakasunod ako sa Diyos, kaya nang mangyari sa akin ang mga bagay na ito, taglay ko ang kaliwanagan at patnubay ng mga salita ng Diyos, na nagbigay-daan sa akin na maunawaan ang katotohanan at magkaroon ng kaunting pagkilatis kung paano ginagamit ni Satanas ang pera, kasikatan, at pakinabang para gawing tiwali ang mga tao. Kung hindi, baka isa na rin ako sa mga nagpakamatay. Bagama’t nawalan ako ng pera sa bagay na ito, nakita ko ang masisidhing layunin ng Diyos na iligtas ako. Mula sa kaibuturan ng puso ko, nagpasalamat ako sa Diyos!

Isang araw habang nasa mga debosyonal ko, nabasa ko ang mga salita ng Diyos at naunawaan ko kung ano ang hinihingi ng Diyos sa mga tao at kung ano ang tunay na makabuluhang hangarin. Sabi ng Makapangyarihang Diyos: “Hindi hinihingi ng Diyos na gamitin mo ang lahat ng iyong lakas alang-alang sa iyong pananatiling buhay at sa iyong pang-araw-araw na buhay. Hindi Niya kailangan na mamuhay ka ng isang marangyang buhay at luwalhatiin Siya sa pamamagitan nito, ni hindi Niya kailangan na gumawa ka ng anumang dakilang gawa o mga kamangha-manghang bagay sa mundong ito, mag-ambag sa sangkatauhan, magbigay ng tulong sa anumang bilang ng mga tao, o lutasin mo ang mga problema sa trabaho ng anumang bilang ng mga tao. Hindi Niya kailangan na magkaroon ka ng isang engrandeng propesyon, na maging isang namumukod-tanging personalidad sa iba’t ibang propesyon o larangan, na maging isang sikat na tao o isang dakilang pigura, o maging isang taong lubos na pinahahalagahan at iginagalang, at pagkatapos ay gamitin ang mga karangalang ito upang luwalhatiin ang pangalan ng Diyos, ipinoproklama sa mundo, ‘Ako ay isang Kristiyano, nananampalataya ako sa Makapangyarihang Diyos.’ Hindi kailangan ng Diyos na gawin mo ito. Umaasa lamang ang Diyos na maaari kang maging isang simple at ordinaryong tao sa tunay na lipunan sa mundo, na makokontento ka na sa pagkakaroon lamang ng pagkain at pananamit, at na hahangarin mong kamtin ang katotohanan at tuparin ang tungkulin ng isang nilikha sa pundasyon ng pamumuhay nang normal at pagkakamit ng abilidad na manatiling buhay. Iyon ang hinihingi ng Diyos sa iyo. Anuman ang mga kaloob, kalakasan, o espesyal na abilidad na taglay mo, hindi ninanais ng Diyos na gamitin mo ang mga iyon upang magkamit ng tagumpay sa mundo. Sa halip, umaasa Siya na gagamitin mo ang anumang kaloob o kakayahang taglay mo sa paggawa ng iyong tungkulin, sa kung ano ang ipinagkakatiwala Niya sa iyo, at sa paghahangad sa katotohanan, na sa huli ay makapagtatamo ka ng kaligtasan. Ito ang pinakamahalagang bagay, at wala nang anumang hinihingi ang Diyos na higit pa roon” (Ang Salita, Vol. VI. Ukol sa Paghahangad sa Katotohanan. Paano Hangarin ang Katotohanan (21)). “Ang huling yugtong ito ng panahon ay isa ring espesyal na panahon. Sa isang banda, ang mga usapin ng gawain ng iglesia ay abala at komplikado; sa kabilang banda, sa sandaling ito na lumalaganap ang ebanghelyo ng kaharian ng Diyos, mas maraming tao ang kinakailangan na maglaan ng kanilang oras at lakas upang mag-ambag ng kanilang mga pagsisikap at gawin ang kanilang mga tungkulin upang matugunan ang mga pangangailangan ng iba’t ibang aytem ng gawain sa loob ng sambahayan ng Diyos. Samakatwid, anuman ang iyong propesyon, kung pagkatapos matugunan ang iyong mga pangunahing pangangailangan sa pamumuhay, nagagawa mong ilaan ang iyong oras at lakas para humarap sa Diyos upang gawin ang tungkulin ng isang nilikha, na ginagawa ang iyong parte sa iba’t ibang aytem ng gawain, kung gayon, sa mga mata ng Diyos, ito ay kanais-nais sa isang banda, at sa kabilang banda, ito ay partikular na mahalaga at karapat-dapat sa Kanyang pag-alaala. Siyempre, sulit para sa mga tao na gumawa ng gayong pagsisikap at sakripisyo. Iyon ay dahil bagama’t tinalikuran mo ang mga kasiyahan ng laman, ang nakakamit mo ay di-matutumbasan ang halaga, walang hanggang buhay, ito ay ang mga salita ng Diyos na nagiging buhay mo. Ito ay isang di-matutumbasan ang halagang kayamanan na hindi makukuha kapalit ng pera o anumang iba pang bagay. Ang di-matutumbasan ang halagang kayamanang ito ay nakakamit sa pamamagitan ng lakas at oras na iyong inilalaan, sa pamamagitan ng iyong sariling mga pagsisikap at ng halagang iyong ibinabayad. Para sa iyo, ito ay magandang kapalaran, isang espesyal na pabor, at isang malaking pagpapala. Ang mga salita ng Diyos at ang katotohanan na nagiging buhay ng isang tao ay isang di-matutumbasan ang halagang kayamanan, at sulit na ialay ng mga tao ang lahat ng mayroon sila kapalit nito. … kung, kapag nakakuha ka ng pagkain at damit, naglaan ka ng dagdag na oras at lakas, kumita ng mas maraming pera, nagkaroon ng mas maraming materyal na kasiyahan, at nabigyang-kasiyahan ang iyong laman, subalit sa paggawa niyon, nasisira mo ang pag-asa para sa sarili mong kaligtasan gamit ang sarili mong mga kamay, walang dudang hindi ito isang mabuting bagay para sa iyo. Dapat kang mabahala at mabalisa tungkol dito; dapat mong baguhin ang iyong saloobin sa trabaho at buhay at ang mga kahilingan mo patungkol sa kalidad ng iyong buhay ng laman; dapat mong bitiwan ang mga pagnanais, plano, at balak para sa iyong buhay ng laman na hindi naaayon sa realidad. Dapat kang lumapit sa harap ng Diyos, magdasal sa Kanya, maging determinadong gawin ang iyong tungkulin, ibinubuhos ang iyong isipan at katawan sa iba’t ibang gampanin sa sambahayan ng Diyos, nagpupunyagi upang sa araw na matapos na ang gawain ng Diyos, kapag sinusuri ng Diyos ang gawain at ang tayog ng iba’t ibang uri ng tao, magiging isa ka sa mga tao na nagkamit ng pagsang-ayon ng Diyos. Kapag naisakatuparan na ang dakilang gawain ng Diyos, kapag lumaganap na sa buong sansinukob ang ebanghelyo ng kaharian ng Diyos, kapag nasiwalat na ang nakagagalak na tagpong ito, naroon ang iyong pagpapagal, paglalaan, at sakripisyo. Kapag nagkamit ang Diyos ng kaluwalhatian, kapag lumaganap ang Kanyang gawain sa buong sansinukob, kapag ipinagbubunyi na ng lahat ang katuparan ng dakilang gawain ng Diyos, sa pagsisiwalat sa sandaling iyon ng kagalakan, magkakaroon ka ng kaugnayan sa kagalakang ito. Magiging kabahagi ka sa kagalakang ito, hindi ang taong tatangis at magngangalit ng kanyang mga ngipin, maghihinagpis habang ang lahat ay naghihiyawan at naglulundagan sa galak, at ang magdurusa ng kaparusahan at lubusang itataboy at ititiwalag ng Diyos” (Ang Salita, Vol. VI. Ukol sa Paghahangad sa Katotohanan. Paano Hangarin ang Katotohanan (20)). Mula sa mga salita ng Diyos, napagtanto ko na hindi kailangan ng Diyos na maging sikat o dakila ang mga tao para luwalhatiin Siya o magpatotoo para sa Kanya. Umaasa lang ang Diyos na basta’t may damit at pagkain ang mga tao, maglalaan sila ng mas maraming oras sa paghahangad sa katotohanan at paggawa nang maayos ng kanilang mga tungkulin. Naisip ko kung paanong may talento ako sa musika mula pa noong bata ako. Pagka-graduate ko, kumikita ako sa paghahanapbuhay na gamit ang talento ko, at sa buhay ko, hindi lang ako may damit at pagkain, kundi may ilang sobra pa nga. Gayumpaman, hindi ako nakontento roon, kundi gusto kong kumita ng mas maraming pera at makuha ang paghanga ng mas maraming tao. Inakala ko na ang pamumukod-tangi sa iba ay mas mahalaga kaysa sa anupaman. Sa pagbabalik-tanaw, bago ko nakilala ang Diyos, kumita ako ng pera at natamasa ko ang paghanga ng mga tao, pero sa loob-loob ko, hindi ako napanatag, at lalong hindi ako nakaramdam ng tunay na kaligayahan. Araw-araw, bukod sa trabaho, kumakain, umiinom, at nagsasaya lang ako kasama ang mga kaibigan para maibsan ang pagkabagot, at hindi ko talaga maunawaan ang layunin ng buhay o ang kahulugan o halaga nito. Bagama’t nagdulot sa akin ng pansamantalang materyal na kasiyahan ang pera, hindi nito nabago ang kahungkagan sa kaibuturan ko. Sa pagbabasa ng mga salita ng Diyos, naunawaan ko na ang paghahangad ng pera, kasikatan, at pakinabang ay humahantong pa rin sa kahungkagan, at wala itong kabuluhan. Sa paghahangad lamang sa katotohanan at pagtupad nang maayos sa mga tungkulin ng isang nilikha magiging makabuluhan at mahalaga ang buhay. Naisip ko ang sinabi ng Panginoong Jesus: “Ano ang pakikinabangan ng tao, kung makakamtan niya ang buong sanlibutan at maiwawala niya ang kanyang sariling buhay? O ano ang ibibigay ng tao na katumbas sa kanyang buhay?” (Mateo 16:26). Dati, noong wala akong pera, lagi kong iniisip na kapag nagkapera na ako, makukuntento na ako, pero kahit nagkapera na ako, hungkag pa rin ang pakiramdam ko at walang kabuluhan ang buhay. Hindi talaga pera ang tunay na kailangan ng mga tao. Halimbawa, may isang tao mula sa aming bayan na may karamdaman na walang lunas. Pumunta siya sa isang tulay, at itinapon ang lahat ng pera niya, at pagkatapos ay tumalon siya sa ilog para tapusin ang lahat. Kapag nahaharap sa karamdaman at kamatayan, gaano man karami ang pera, kasikatan, at pakinabang na mayroon ka, o gaano man karaming tao ang humahanga sa iyo, lubos itong walang silbi. Hindi nabibili ng mga bagay na ito ang buhay, at ang hindi pagsunod sa Diyos, paghahangad sa katotohanan, o pagtupad nang maayos sa mga tungkulin ay hahantong lang sa kahungkagan sa huli. Nasa huling yugto na ngayon ang gawain ng Diyos, at nauubos na ang mga pagkakataon at oras para hangarin ang katotohanan. Dapat kong samantalahin ang aking oras, mas kumain at uminom ng mga salita ng Diyos, at tuparin nang maayos ang mga tungkulin ko bilang isang nilikha. Ito ang pinakamakabuluhan. Naisip ko ang asawa ni Lot. Iniligtas siya ng mga anghel at nakatakas na siya sa lungsod ng Sodom, pero dahil hindi niya mabitawan ang kanyang mga ari-arian at yaman, lumingon siya at naging isang haliging asin, na naging simbolo ng kahihiyan. Nasa huling bahagi na tayo ngayon ng landas, at dapat akong matuto mula sa kung ano ang nangyari sa asawa ni Lot. Kailangan kong bitiwan ang paghahangad ng yaman, kasikatan, at pakinabang, at gawin nang maayos ang aking mga tungkulin at hangarin ang katotohanan. Ito ang pinakamakabuluhang buhay na sinasang-ayunan ng Diyos.

Ginagawa ko na ngayon ang tungkulin ng isang lider ng iglesia. Upang magkaroon ng mas maraming oras at lakas para sangkapan ang sarili ko ng katotohanan at tuparin nang maayos ang aking mga tungkulin, mga isang dosenang estudyante na lang ang itinira ko, at nagtatrabaho ako ng anim na oras sa isang linggo para matustusan ang aking pang-araw-araw na gastusin, ginugugol ang karamihan sa oras ko sa paggawa ng aking mga tungkulin. Sa pamamagitan ng paggawa ng aking mga tungkulin, natutuhan ko kung paano makisalamuha sa iba, kung paano gawin ang aking mga tungkulin sa paraang pasok sa pamantayan, at kung paano makilala ang aking mga tiwaling disposisyon, at iba pa. Ngayon, araw-araw akong nagbabasa ng mga salita ng Diyos at ginagawa ang aking mga tungkulin. Hindi na ako ginagapos at pinipinsala ng pera, kasikatan, at pakinabang, at magaan at panatag ang pakiramdam ko sa puso ko. Salamat sa Diyos sa pagliligtas sa akin!


75. Ang Sakit Ko ay Pagpapala ng Diyos sa Akin

Ni Ouyang, Tsina

Noong labinlimang taong gulang ako, na-diagnose akong may pambihirang sakit na tinatawag na pulmonary hypertension. Noong una, hindi ko lang kayang gumawa ng mabibigat na ehersisyo, pero hindi nagtagal, hinihingal na ako kahit sa paglalakad lang, at naninikip nang husto ang dibdib ko. Kinailangan kong ihinto ang pag-aaral ko at magpunta kung saan-saan para magpagamot, pero lumalala ang kondisyon ko sa bawat araw. Umabot ako sa puntong ni hindi ko na kayang alagaan ang sarili ko, at nahihirapan akong huminga kahit kapag nakahiga lang. Kapag malala na, kailangan kong gumamit ng oxygen. Sabi ng doktor, mayroon na lang akong tatlong buwan para mabuhay, sa pinakamatagal. Ang isiping matatapos na ang buhay ko sa edad lamang na labinlima ay nagparamdam sa akin ng lubos na kawalan ng pag-asa. Sa isip-isip ko, “Kung kailangan kong mamatay, bahala na. Magiging isang paglaya ang kamatayan.” Pero makalipas ang tatlong buwan, himalang buhay pa rin ako. Pero napakalala pa rin ng sakit ko. Ang kaunting pagkilos lang ay nagdudulot na ng palpitasyon at pangangapos ng hininga. Kapag malala ito, hindi ako makahinga at pakiramdam ko ay nasasakal ako at hihimatayin na. Bagama’t buhay pa rin ako pansamantala, hindi ako makapamuhay gaya ng isang normal na tao, at imposible na ngayon ang pangarap kong makapagkolehiyo. Pakiramdam ko ay lubos akong naliligaw sa kadiliman at pagdurusa. Noong 1999, tinanggap namin ng nanay ko ang gawain ng Makapangyarihang Diyos sa mga huling araw. Pagkatapos niyon, madalas kong binabasa ang mga salita ng Diyos. Mula sa Kanyang mga salita, naunawaan ko na nagsagawa ang Diyos ng tatlong yugto ng gawain upang iligtas ang sangkatauhan. Sa mga huling araw, nagkatawang-tao ang Diyos upang ipahayag ang katotohanan para dalisayin at iligtas ang mga tao, at sa huli ay ganap silang iligtas mula sa impluwensiya ni Satanas at akayin sila tungo sa isang magandang hantungan. Nagsimulang lumiwanag ang puso ko, at naramdaman kong may pag-asa na ulit sa buhay. Naniwala ako na basta’t taimtim akong nananampalataya sa Diyos, magkakaroon ako ng pagkakataong maligtas at makapasok sa Kanyang kaharian, at baka gumaling pa nga ang sakit ko balang araw. Ipinagpatuloy ko ang pagbabasa ng mga salita ng Diyos at pagdalo sa mga pagtitipon, at unti-unting lumakas ang katawan ko. Nagsimula na rin akong gumawa ng tungkulin sa iglesia.

Kalaunan, pumunta ako sa ibang rehiyon para mangaral ng ebanghelyo, at minsan ay kailangan kong magbisikleta nang dose-dosenang milya. Noong una, nag-aalala ako nang husto, iniisip na, “Kakayanin ba ito ng katawan ko?” Pero naalala ko na isa akong mananampalataya. Naisip ko na basta’t ginagawa ko nang maayos ang aking tungkulin, makikita ng Diyos ang aking mga pagsisikap at paggugol at poprotektahan Niya ako. Nasa mga kamay ng Diyos ang sakit ko, kaya wala akong dapat ipag-alala. Pagkaraan ng ilang panahon, hindi lumala ang kondisyon ko, at labis akong nagpapasalamat sa pangangalaga at proteksyon ng Diyos. Sa panahong iyon, napakalamig man ng taglamig o napakainit ng tag-araw, o ipinagtatabuyan man ako ng mga potensyal na tatanggap ng ebanghelyo o inuulat pa nga sa pulis at tinutugis para arestuhin, hindi ako kailanman umatras at patuloy lang sa paggawa ng aking tungkulin. Noong 2005, sa isang pagtitipon, nabalitaan ko na ang isang sister ay may malubhang karamdaman sa pagdurugo na hindi napagaling ng ospital. Pero pagkatapos, nagpursigi siya sa paggawa ng tungkulin niya, at gumaling ang sakit niya nang hindi niya namamalayan. Sa isip-isip ko, “Ang gawain ng Diyos sa mga huling araw ay pangunahing upang ipahayag ang katotohanan para lutasin ang mga tiwaling disposisyon ng mga tao, hindi para magpagaling ng maysakit at magpalayas ng mga demonyo. Hindi ko dapat hilingin sa Diyos na pagalingin ako, pero basta’t ginagawa ko nang maayos ang tungkulin ko, ipagkakaloob ng Diyos sa akin ang biyaya at mga pagpapala batay sa aking paggampan. Napakalubha ng sakit ng sister na iyon, pero gumaling pa rin ito. Kung ipagpapatuloy ko ang paggawa ng tungkulin ko, baka gumaling din ang sakit ko balang araw. Kung gagaling ako, hindi ko na kailangang tiisin pa ang paghihirap dahil sa sakit.” Kaya, mas naging ganado ako sa tungkulin ko.

Kalaunan, noong 2006, nagkataong nakilala ko ang isang doktor ng tradisyonal na gamot na Tsino na nagsabing may pag-asang gumaling ang sakit ko. Tuwang-tuwa ako nang marinig ko ito, at naisip ko kung gagamitin ba ng Diyos ang doktor na ito para pagalingin ako. Kaya, aktibo akong nakibahagi sa pagpapagamot. Pero pagkatapos ng halos dalawang buwan na pagpapagamot, hindi bumuti ang kondisyon ko kahit kaunti. Dismayadong-dismayado ako. “Bakit hindi mapagaling ang sakit ko?” ang tanong ko. “Sa loob ng maraming taon, tinalikuran ko ang aking pamilya at karera para gawin ang tungkulin ko, nagtitiyaga pa ngang mangaral ng ebanghelyo sa kabila ng sakit ko. Hindi pa ba sapat ang ginawa ko? Hindi ko ba ito ginawa nang sapat na maayos? Bakit ang ibang mga kapatid ay gumaling, pero ako ay hindi? Kung gagaling ang sakit ko, hindi ba’t mas magagawa ko nang maayos ang tungkulin ko?” Habang mas iniisip ko ito, mas nagiging miserable ako. Wala na akong lakas kahit maglakad man lang. Kahit na ipinagpatuloy ko ang paggawa ng tungkulin ko, pakiramdam ko ay said na said ako at wala akong lakas sa kahit ano. Kalaunan, sa mga debosyonal ko, nabasa ko ang isang sipi ng mga salita ng Diyos, at nagsimulang magbago ang kalagayan ko. Sabi ng Diyos: “Kung, pagkatapos mong gumawa ng ilang paggugol para sa Akin, hindi Ko tinutugunan ang iyong maliliit na hinihingi, masisiraan ka ba ng loob at madidismaya sa Akin, o magsisimula pa ngang kumulo sa sama ng loob at magsisigaw ng mura?” “Kung palagi ka nang naging napakatapat, nang may malaking pagmamahal sa Akin, ngunit nagdurusa ka sa pagpapahirap ng sakit, ng kasalatan sa pinansiyal, ng pang-iiwan ng iyong mga kaibigan at kamag-anak, o anumang iba pang mga kasawian sa buhay, magpapatuloy pa rin ba ang iyong katapatan at pagmamahal sa Akin?” (Ang Salita, Vol. I. Ang Pagpapakita at Gawain ng Diyos. Isang Napakaseryosong Problema: Pagkakanulo (2)). Sa harap ng mga tanong ng Diyos, may naramdaman akong hindi maipaliwanag. Hinihingi ng Diyos na gawin ng mga tao ang kanilang tungkulin nang hindi sinusubukang makipagtawaran o gumawa ng mga kahingian, at maging tapat at tunay na mapagpasakop sa Kanya anuman ang mangyari. Pero dahil nagtiis ako ng kaunting paghihirap at nagsikap at gumugol sa aking tungkulin, naisip ko na dapat alisin ng Diyos ang sakit ko. Nang hindi natugunan ang hinihingi ko, nagkamali ako ng pagkaunawa at nagreklamo sa Diyos, at nawalan ako ng lahat ng motibasyon sa tungkulin ko. Kahit hindi ako kailanman direktang nanalangin sa Diyos na pagalingin ako, kinimkim ko ang maluhong pagnanais na ito sa puso ko. Sa partikular, pagkatapos makita ang ilang kapatid na gumaling mula sa mga sakit nila, nakumbinsi ako na hindi na malayo ang araw ng sarili kong paggaling. Ginawa ko ang tungkulin ko taglay ang motibong ito, iniisip pa ngang medyo deboto ako. Pero sa realidad, ang lahat ng pagsisikap at paggugol ko ay nakatuon sa paggaling ng aking sakit. Sinusubukan kong makipagtawaran sa Diyos. Nasaan ang katapatan o pagmamahal ko sa Kanya? Pinrotektahan ako ng Diyos at pinanatiling buhay hanggang sa araw na ito, at binigyan pa ako ng pagkakataong gawin ang aking tungkulin at hangarin ang katotohanan. Ang ibinigay ng Diyos sa akin ay sobra-sobra na. Dapat ay ginawa ko nang taimtim ang aking tungkulin para suklian ang pagmamahal ng Diyos; hindi ako dapat humingi o sumubok na makipagtawaran sa Diyos. Pagkatapos nito, ipinagpatuloy ko ang paggawa ng aking tungkulin at hindi na nabalisa o nag-alala tungkol sa sakit ko.

Makalipas ang ilang taon, ibinili ako ng pamilya ko ng ibang klase ng gamot, sinasabing baka makatulong ito sa kondisyon ko. Nang alalahanin ko ang huli kong karanasan sa pagpapagamot, tinanong ko ang sarili ko, “Kung hindi rin epektibo ang gamot na ito, paano ko dapat harapin ang kondisyong ito?” Naalala ko ang mga salita ng Diyos: “Paano mo dapat danasin ang karamdaman kapag dumarating ito? Dapat kang lumapit sa Diyos at manalangin, hanapin at arukin ang layunin ng Diyos; dapat mong suriin ang iyong sarili para malaman kung ano ang nagawa mong salungat sa katotohanan, at kung anong mga tiwaling disposisyon sa iyo ang hindi pa nalulutas. Hindi malulutas ang iyong mga tiwaling disposisyon nang hindi ka sumasailalim sa pagdurusa. Sa pamamagitan lamang ng pagkapanday sa pagdurusa maaaring hindi maging mapagpalayaw ang mga tao, at magagawang mamuhay sa harap ng Diyos sa lahat ng oras. Kapag nagdurusa ang isang tao, palagi siyang nagdarasal. Hindi niya naiisip na tumuon sa pagkain, pananamit, at iba pang mga kasiyahan; palagi siyang nagdarasal sa kanyang puso, sinusuri ang kanyang sarili para malaman kung may mali siyang nagawa kamakailan o kung sumalungat ba siya sa katotohanan sa ilang paraan. Karaniwan, kapag humaharap ka sa isang malubhang karamdaman o kakaibang sakit na nagdudulot sa iyo ng matinding pagdurusa, hindi ito nagkakataon lang. Ang layunin ng Diyos ay kapwa nasa iyong karamdaman at sa iyong magandang kalusugan. Sa pangkalahatan, kapag gumagawa ang Banal na Espiritu at maayos ang katawan mo, kaya mong hanapin ang Diyos, pero tumitigil ka sa paghahanap sa Diyos kapag nagkakasakit at nagdurusa ka, ni hindi mo rin alam kung paano Siya hanapin. Nabubuhay ka sa karamdaman, palaging pinag-iisipan kung ano ang gamutan na mas mabilis na makapagpapagaling sa iyo. Naiinggit ka sa mga taong walang sakit sa ganitong mga pagkakataon, at gusto mong mawala ang iyong karamdaman sa lalong madaling panahon. Mga negatibo at lumalabang emosyon ang mga ito” (Ang Salita, Vol. III. Ang mga Diskurso ni Cristo ng mga Huling Araw. Sa Pananampalataya sa Diyos, Pinakamahalagang Bagay ang Pagkakamit ng Katotohanan). “Ang pagkakasakit ay talagang wala sa iyong kontrol. Kung magkakasakit ka at imposible itong magamot, iyon ang pagdurusang dapat mong tiisin. Huwag mong subukang alisin ito; kailangan mo munang magpasakop, magdasal sa Diyos, at hanapin ang mga hinahangad ng Diyos. … Kung isa ka talagang taong nasa puso ang Diyos, anuman ang iyong makaharap, huwag mong hayaang makalagpas ito sa iyo. Dapat kang magdasal at maghanap, arukin mo ang paghahangad ng Diyos sa bawat bagay, at matutong magpasakop sa Diyos. Kapag nakikita ng Diyos na kaya mong magpasakop at na mayroon kang pusong nagpapasakop sa Diyos, iibsan Niya ang iyong pagdurusa. Nilalayong makamit ng Diyos ang gayong mga epekto sa pamamagitan ng pagdurusa at pagpipino” (Ang Salita, Vol. III. Ang mga Diskurso ni Cristo ng mga Huling Araw. Sa Pananampalataya sa Diyos, Pinakamahalagang Bagay ang Pagkakamit ng Katotohanan). Mula sa mga salita ng Diyos, naunawaan ko na palagi kong iniisip kung kailan gagaling ang sakit ko at kung mapapagaling ba ako ng gamot. Ang tanging iniisip ko ay kung paano matatakasan ang sakit ko. Isa itong negatibong emosyon. Napagtanto kong dapat kong hanapin ang mga layunin ng Diyos sa sakit ko at matutong magpasakop sa Kanya. Iyon ang pagkakaroon ng positibong saloobin. Bagama’t masakit ang magkasakit, para sa akin, isa rin itong anyo ng proteksyon. Nag-aral ako nang mabuti mula pa noong bata ako, at kahit na nagkasakit ako, nagpumilit pa rin akong pumasok sa eskuwela, umaasang baguhin ang aking kapalaran sa pamamagitan ng kaalaman. Nasa landas ako ng paghahangad sa mundo, ng paghahangad ng kasikatan, pakinabang, at katayuan. Kung hindi ako nagkasakit, tiyak na hindi ko pipiliing manampalataya sa Diyos. Ipagpapatuloy ko sanang hangarin ang kasikatan, pakinabang, at katayuan, namumuhay sa madilim at masamang mundong ito at pinahihirapan ni Satanas. Dahil sa sakit ko kaya ko tinanggap ang gawain ng Diyos sa mga huling araw. Ito ang pagliligtas ng Diyos sa akin, at ang Kanyang dakilang proteksyon sa akin. Naunawaan ko rin na ginagamit ng Diyos ang sakit na ito para dalisayin at baguhin ako. Kung hindi dahil sa sakit na ito, aakalain kong tunay kong ginugugol ang sarili ko para sa Diyos, hindi ko kailanman makikilala ang mga karumihan sa aking mga motibo sa paggawa ng aking tungkulin, at hindi ako magsisisi o magsisimulang magbago. Nang maunawaan ito, nanalangin ako sa Diyos, “O Diyos, alam kong ang sakit na ito ay isang anyo ng proteksyon para sa akin, para dalisayin at baguhin ako. Hindi ko na hihilingin sa Iyo na pagalingin ako. Bumuti man ang sakit na ito o hindi, handa akong magpasakop.” Pagkatapos manalangin, nakaramdam ako ng matinding kapanatagan sa aking puso, isang pakiramdam ng ginhawa na hindi ko pa naranasan noon.

Pagkatapos, noong 2017, narinig ko si Brother Xu Liang, na katuwang ko, na nagsalita tungkol sa mga problema niya sa tiyan noon. Sa loob ng mahabang panahon ay sinubukan niyang ipagamot ito pero hindi siya nagtagumpay. Tapos minsan, sumumpong ang problema niya sa tiyan matapos siyang lamigin, pero pagkatapos ng pagsumpong na iyon, nakakagulat na nawala ang mga ito. Nang marinig ang kuwento niya, hindi ko mapigilang makaramdam ng bahagyang pagkasira ng loob. Naisip ko kung paanong ang aking pulmonary hypertension ay madalas na nagdudulot ng hindi magandang pakiramdam sa puso, at kung paanong kailangan kong uminom ng gamot araw-araw para makontrol ito, na nagdulot ng lahat ng uri ng side effect: sakit ng ulo, panlalabo ng paningin, pamamanas ng aking mga binti, pagduduwal, at iba pa. Gumagaling ang mga sakit ng ibang tao, pero kailan kaya gagaling ang sa akin? Napagtanto ko na sa kaibuturan ng puso ko, may mga hinihingi pa rin ako sa Diyos, umaasa pa ring aalisin Niya ang sakit ko. Nahirapan ang kalooban ko, at hindi ko alam kung bakit palagi akong nahihirapang magpasakop. Kalaunan, nabasa ko ang mga salita ng Diyos at nahanap ko ang ugat ng problema. Sabi ng Makapangyarihang Diyos: “Ang inaalala lamang ng marami sa sumusunod sa Diyos ay kung paano magtamo ng mga pagpapala o umiwas sa sakuna. … Ang pakay ng mga taong ito sa pagsunod sa Diyos ay napakasimple, at ito ay para sa iisang layon: ang mapagpala. Hindi man lang nag-aabala ang mga taong ito na bigyang-pansin ang iba pang bagay na walang kinalaman sa layong ito. Para sa kanila, walang layon ng pananampalataya sa Diyos ang mas lehitimo kaysa sa pagkamit ng mga pagpapala—ito ang mismong halaga ng kanilang pananalig. Kung may isang bagay na hindi nakakatulong sa pakay na ito, anuman ito, nananatili silang hindi naaantig nito. Ganito ang kalagayan ng karamihan sa mga taong nananampalataya sa Diyos ngayon. Ang kanilang pakay at intensyon ay mukhang lehitimo, dahil habang nananampalataya sila sa Diyos, gumugugol din sila para sa Diyos, nag-aalay ng kanilang sarili sa Diyos, at ginagampanan ang kanilang tungkulin. Isinusuko nila ang kanilang kabataan, tinatalikuran ang pamilya at propesyon, at gumugugol pa nga ng maraming taon na malayo sa tahanan nang nagpapakaabala. Para sa kapakanan ng kanilang pinakalayon, binabago nila ang kanilang sariling mga interes, ang kanilang pananaw sa buhay, at maging ang direksyong kanilang hinahangad; subalit hindi nila mabago ang pakay ng kanilang pananampalataya sa Diyos. Nagpaparoo’t parito sila para sa pamamahala ng sarili nilang mga adhikain; gaano man kalayo ang daan, at gaano man karami ang mga paghihirap, panganib, at balakid sa daan, nananatili silang matiyaga at walang takot sa kamatayan. … Bukod sa mga pakinabang na lubos na nauugnay sa kanila, maaari kayang may iba pang dahilan kung bakit ang mga taong hindi kailanman nakakaunawa sa Diyos ay magbabayad ng gayong malaking halaga para sa Kanya? Dito, natutuklasan natin ang isang problema na dating hindi natukoy ng tao: Ang ugnayan ng tao sa Diyos ay isang ugnayan lamang ng hayagang pansariling interes. Isa itong ugnayan sa pagitan ng isang tumatanggap at isang nagbibigay ng mga pagpapala. Sa madaling salita, ito ang ugnayan sa pagitan ng empleyado at ng amo. Nagtatrabaho nang husto ang empleyado para lang makatanggap ng mga gantimpalang ipinagkakaloob ng amo. Walang pagmamahal na parang sa magkapamilya sa ganitong uri ng relasyon na nakabatay sa pansariling interes, transaksiyon lamang. Walang nagmamahal o minamahal, kawanggawa at awa lamang. Walang pag-unawa, tanging walang magawang paglunok sa galit at panlilinlang. Walang pagiging matalik, isang malaking agwat lamang na hindi matatawid” (Ang Salita, Vol. I. Ang Pagpapakita at Gawain ng Diyos. Apendise 3: Maaari Lamang Maligtas ang Tao sa Gitna ng Pamamahala ng Diyos). “Ang mga salitang ‘mga kaaway ng Diyos’ ay may makabuluhang aspekto: Ang mga ito ay hindi nagsasabi na nakikita ng Diyos ang tao bilang kaaway, kundi ang tao ay nakikita ang Diyos bilang kaaway. Una, kapag ang mga tao ay nagsimulang maniwala sa Diyos, sino sa kanila ang walang sariling mga pakay, motibasyon, at ambisyon? Kahit na may isang bahagi sa kanila na naniniwala sa pag-iral ng Diyos, at nakakita sa pag-iral ng Diyos, ang kanilang pananampalataya sa Diyos ay naglalaman pa rin ng ganoong mga motibasyon, at ang kanilang pinakapakay sa paniniwala sa Diyos ay ang pagtanggap ng mga pagpapala at ng mga bagay na gusto nila mula sa Kanya. … Ibig sabihin, sa kanyang puso, ang tao ay patuloy na sinusubukan ang Diyos, patuloy na gumagawa ng mga plano tungkol sa Diyos, at patuloy na ‘ipinagtatanggol ang sarili’ para sa kanyang sariling kinalabasan sa Diyos, at sinusubukang makakuha ng pahayag mula sa Diyos, at tingnan kung ibibigay ba o hindi ng Diyos ang kanyang nais. Kasabay ng paghahangad sa Diyos, hindi itinuturing ng tao ang Diyos bilang Diyos. Palagi niyang sinusubukang makipagtawaran sa Diyos, walang hintong humihingi ng mga bagay-bagay mula sa Diyos at pinipilit pa ang Diyos sa bawat hakbang, tinatangkang humingi nang higit pa matapos mapagbigyan nang kaunti. Kasabay ng pagsisikap na makipagtawaran sa Diyos, ang tao ay nakikipagtalo rin sa Diyos, at mayroon pang mga tao na, kapag may sumasapit na mga pagsubok sa kanila o kaya ay nalagay sila mismo sa ilang sitwasyon, madalas na sila ay nagiging mahina, negatibo, at pabaya sa kanilang trabaho, at puno ng mga reklamo tungkol sa Diyos. Magmula nang ang tao ay magsimulang maniwala sa Diyos, itinuturing ng tao ang Diyos na isang kornukopya, isang Swiss Army na lanseta, at itinuturing ang sarili niya na pinakamalaking pinagkakautangan ng Diyos, na para bang ang panghihingi ng mga pagpapala at pangako mula sa Diyos ay ang kanyang likas na karapatan at obligasyon, habang ang pagpoprotekta, pangangalaga, at pagtutustos sa tao ang mga responsabilidad na dapat tuparin ng Diyos. Ganito ang pangunahing pagkaarok sa tatlong salitang ‘pananampalataya sa Diyos’ ng lahat ng taong nananampalataya sa Diyos, at ito ang kanilang pinakamalalim na pagkaunawa sa konsepto ng pananampalataya sa Diyos” (Ang Salita, Vol. II. Ukol sa Pagkakilala sa Diyos. Ang Gawain ng Diyos, ang Disposisyon ng Diyos, at ang Diyos Mismo II). Ang inilantad ng Diyos ay ang tunay kong kalagayan. Nakita ko na ang mentalidad ko ng pananampalataya sa Diyos para magkamit ng mga pagpapala ay malalim na nakaugat; hindi ito isang bagay na mababago pagkatapos lang maranasan ang ilang pagbubunyag. Noong bagong mananampalataya pa lang ako, inakala ko na kung tatalikuran ko ang mga bagay-bagay at igugugol ang sarili ko para sa Diyos, ipagkakaloob Niya sa akin ang biyaya at mga pagpapala, at na gagaling din ang sakit ko sa malao’t madali. Taglay ang motibong ito, handa akong tiisin ang anumang hirap sa aking tungkulin. Pero nang hindi gumaling ang sakit ko, nagreklamo ako na hindi matuwid ang Diyos at nawalan pa nga ako ng gana sa aking tungkulin. Ngayon, ang marinig na gumaling ang sakit ng iba ay nagbunyag na naman ng mga karumihan sa pananalig ko. Nakita ko na may mga hinihingi pa rin ako sa Diyos. Ang pananampalataya ko ay tungkol lang sa pagtatamo ng biyaya, at para pagalingin ako ng Diyos. Tinatrato ko ang Diyos bilang isang dakilang manggagamot, bilang isang kasangkapan na gagamitin, at hindi talaga bilang Diyos. Nang hindi tugunan ng Diyos ang mga hinihingi ko, sinubukan kong humingi ng gantimpala sa Kanya. Wala akong kahit katiting na may-takot-sa-Diyos na puso. Paanong matatawag na mananampalataya ang katulad ko? Naisip ko si Pablo. Ang lahat ng kanyang pagdurusa, paggugol, at pagsisikap ay para sa pagtatamo ng korona ng katuwiran. Gusto niyang ipagpalit ang halagang binayaran niya para sa mga pagpapala ng kaharian ng langit. Walang anumang pagpapasakop sa Diyos si Pablo; ang landas na tinahak niya ay ang paglaban sa Diyos. Tinatahak ko ang landas na pareho ng kay Pablo. Kung magpapatuloy ako nang ganito, kahit ilang taon pa akong manampalataya o gaano man ako magpakapagod at gumugol, hinding-hindi ko makakamit ang katotohanan o matatamo ang pagbabago sa aking disposisyon. Sa huli, ititiwalag pa rin ako ng Diyos. Nakita ko kung gaano talaga kamapanganib ang manampalataya sa Diyos nang hindi hinahangad ang katotohanan! Kinailangan kong iwasto ang maling perspektiba sa likod ng aking paghahangad, bitiwan ang aking maluluhong pagnanais, at gawin ang aking tungkulin ayon sa mga hinihingi ng Diyos. Pagkatapos niyon, tuwing naririnig kong may nagsasabing gumaling ang sakit nila, nagagawa ko na itong harapin nang tama at hindi ko na hinihiling sa Diyos na alisin ang sarili kong sakit.

Sa isang iglap, mahigit dalawampung taon na mula nang magkaroon ako ng sakit na ito. Minsan, nakakaramdam pa rin ako ng hindi maganda sa puso ko at nag-aalala kung lumalala ba ang kondisyon ko. Kapag lumala ito, nangangahulugan ito ng pagpalya ng puso—mamamatay ba ako kung mangyari iyon? Pagkatapos, nagbasa ako ng mas maraming salita ng Diyos: “Ang haba ng buhay ng bawat tao ay paunang inorden ng Diyos. Maaaring nakamamatay ang isang karamdaman mula sa pananaw ng medisina, ngunit sa pananaw ng Diyos, kung hindi pa tapos ang haba ng iyong buhay at hindi pa ito ang iyong oras, hindi ka mamamatay kahit gusto mo. Kung mayroon kang atas mula sa Diyos, at hindi pa tapos ang iyong misyon, hindi ka mamamatay, kahit na magkaroon ka ng isang karamdaman na nakamamatay—hindi ka pa kukunin ng Diyos. Kahit hindi ka magdasal at maghanap sa katotohanan, at hindi mo inaasikaso ang pagpapagamot ng iyong karamdaman, o kahit maantala ang iyong pagpapagamot, hindi ka mamamatay. Totoo ito lalo na sa mga taong may mahalagang atas mula sa Diyos. Kapag hindi pa tapos ang kanilang misyon, anumang karamdaman ang dumapo sa kanila, hindi sila agad mamamatay; mabubuhay sila hanggang sa huling sandali ng pagtatapos ng misyon” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). “Bilang isang normal na tao, kung, kapag nagkakasakit ka, makakapagpasakop ka sa mga pagsasaayos ng Diyos at matitiis mo ang lahat ng uri ng sakit, at nagagawa mo pa ring gampanan nang normal ang iyong tungkulin at kumpletuhin ang mga atas na ibinigay sa iyo ng Diyos, isa ba itong mabuting bagay o masamang bagay? Isa itong mabuting bagay. Ito ay patotoo ng pagpapasakop sa Diyos at ng paggawa sa iyong tungkulin nang may debosyon—isa itong patotoo na nagpapahiya kay Satanas at nagtatagumpay laban dito. Samakatwid, anuman ang uri ng pagdurusang dinaranas mo, ito ang dapat tanggapin at pasakupan ng bawat nilikha at bawat isa sa hinirang na mga tao ng Diyos. Ganito mo dapat unawain ito, at kailangan mong matuto ng mga aral at makamit ang tunay na pagpapasakop sa Diyos—ito ay naaayon sa mga layunin ng Diyos, at ito ang orihinal na nilayon ng Diyos. Ganito isinasaayos ng Diyos ang mga bagay-bagay para sa bawat nilikha. Ang paglalagay sa iyo ng Diyos sa gayong kapaligiran ng paghihirap at pagbibigay sa iyo ng gayong mga kondisyon ay katumbas ng pagbibigay sa iyo ng isang responsabilidad, isang obligasyon, at isang atas—dapat mong tanggapin ang mga ito” (Ang Salita, Vol. III. Ang mga Diskurso ni Cristo ng mga Huling Araw. Sa Paglutas Lamang sa mga Kuru-kuro ng Isang Tao Siya Makakapagsimula sa Tamang Landas ng Pananampalataya sa Diyos (1)). Matapos basahin ang mga salita ng Diyos, biglang lumiwanag ang puso ko. Bagama’t matagal na akong sinentensiyahan ng kamatayan ng doktor, basta’t hindi pa tapos ang buhay ko at hindi pa tapos ang misyon ko, hindi ako mamamatay gaano man lumala ang sakit ko. Nasa mga kamay ng Diyos kung kailan mamamatay ang isang tao; wala itong kinalaman sa lala ng kanyang sakit. Kung mamatay man ako balang araw dahil sa sakit na ito, ibig sabihin ay dumating na ang oras ko at tapos na ang misyon ko. Dapat pa rin akong magpasakop at magpasalamat sa Diyos sa Kanyang biyaya sa pagbibigay sa akin ng pagkakataong gawin ang aking tungkulin at hangarin ang katotohanan. Tinulutan Niya akong maunawaan ang maraming katotohanan at hiwaga at malaman ang kahulugan ng buhay. Kahit mamatay ako, hindi mawawalan ng saysay ang buhay ko. Nang maunawaan ito, nakaramdam ako ng malaking ginhawa. Naging handa akong hangarin ang katotohanan at panghawakan ang aking tungkulin sa gitna ng aking sakit, at hindi na ako nag-alala tungkol sa sarili kong buhay o kamatayan.

Noong Oktubre 2020, pumunta ako sa isang panlalawigang ospital para magpa-check-up. Sabi ng doktor, “Imposibleng may pulmonary hypertension ka. Ang karaniwang haba ng buhay para sa sakit na ito ay dalawa hanggang tatlong taon lang, at ang kasalukuyan mong kondisyon ay hindi talaga mukhang ganoon.” Pagkatapos ay pinasailalim niya ako sa serye ng mga pagsusuri. Matapos suriin ang mga resulta, inamin niyang may pulmonary hypertension nga ako, pero medyo hindi ito malala, at maayos pa rin ang paggana ng puso ko. Alam kong proteksyon ito ng Diyos. Napakaraming iba na may ganitong sakit ang sumubok ng iba’t ibang paraan ng paggamot: Ang ilan ay nagkakaroon ng pagpalya ng puso sa loob ng ilang taon, habang ang iba ay namamatay kapag lumala ang kanilang kondisyon. Pero buhay ako ngayon at nagagawa ko ang aking tungkulin. Talagang biyaya at awa ito ng Diyos! Ngayon, bagama’t laging nasa akin ang sakit na ito, hindi ko na ito itinuturing na gapos, ni hindi na ako nasasaktan dahil dito. Sa halip, kaya ko na itong tanggapin at magpasakop dito. Napagtanto ko rin na ang sakit na ito ay pagliligtas at proteksyon ng Diyos sa akin. Nagpapasalamat ako sa Diyos mula sa kaibuturan ng aking puso!


76. Sa Wakas, Nakaalis na Ako sa Anino ng Pagiging Mas Mababa

Ni Shimai, Tsina

Simula pa noong bata ako, medyo mabagal na ang reaksiyon at pang-unawa ko. Noong nag-aaral pa ako, kapag nagtatanong ang mga titser ng mga medyo komplikadong tanong, hindi ako agad makasagot at madalas mali ang mga sagot ko. Dahil doon, madalas akong pagtawanan ng mga kaklase ko at sinasabi rin ng mga titser ko na bobo ako. Mula noon, pakiramdam ko ako na ang pinakabobo sa mga ka-edad ko. Sabi pa ng mga titser, ang mga estudyanteng tulad ko na mahina sa pag-aaral ay magiging mga trabahador lang o magsasaka paglaki, habang iyong magagaling mag-aral ay puwedeng maging mga lider o manager. Sobrang sakit para sa akin ng mga salitang iyon. Lalo rin akong naging introvert at hindi handa na magsalita at takot na akong makisalamuha sa iba.

Noong 2006, tinanggap ko ang gawain ng Makapangyarihang Diyos sa mga huling araw. Noong nagsimula akong dumalo sa mga pagtitipon, takot akong pagtawanan, kaya hindi ako nangangahas na makipagbahaginan. Kadalasan, ako ang huling nagbabahagi. Gayumpaman, nalaman ko na hindi ako minaliit ng mga kapatid, at sa halip ay hinikayat pa nila akong mas magbahagi, kaya tumigil ang pakiramdam kong nalilimitahan ako sa puso ko. Kalaunan, nabigyan ako ng tungkulin. Pero, palagi pa rin akong nakakaramdam ng pagiging mas mababa dahil sa mabagal kong reaksiyon at mahinang kakayahan, at madalas maapektuhan ang kalagayan ko kapag ginagawa ko ang tungkulin ko. Sa simula, ang ginagawa ko ay tungkuling nakabatay sa imahe. Sa tuwing tinatalakay namin ang mga imahe kasama ang mga sister na katuwang ko, napakabilis nilang makita ang mga problema sa mga imahe at nakakapagmungkahi sila ng mga pagbabago. Pero, mas mabagal ang reaksiyon ko at kailangan ko pang tingnan nang ilang beses bago makakita ng mga problema. Minsan, kapag nag-iisip kami ng mga ideya para sa paggawa ng mga imahe, gusto ko sanang sabihin ang mga pananaw at ideya ko, pero pakiramdam ko mahina ang kakayahan ko at hindi ko makita ang mga pangunahing problema, kaya wala ring gaanong silbi kung magsasalita ako, at mapapahiya pa ako kapag nagkamali ako ng sinabi. Kaya, bihira akong magpahayag ng mga opinyon ko.

Isang beses, hiniling sa akin ng isang sister na katuwang ko na suriin ko kung kailangan bang gawin ulit ang isang imahe. Pagkatapos kong tingnan, pakiramdam ko maganda naman ang visual effect ng imahe, at hindi na kailangang ulitin. Pero, naisip ko na dahil mahina ang kakayahan ko at hindi tiyak na kaya kong makakita ng mga problema nang tumpak, kaya hiniling ko na lang sa lider ng pangkat na tingnan ito. Sa huli, iba ang opinyon ng lider ng pangkat kaysa sa akin, at sa tingin niya may problema sa konsepto ng imahe at kailangan itong ulitin. Gusto ko sanang sabihin ang opinyon ko, pero naisip ko, “May mahusay na kakayahan ang lider ng pangkat, kabisado na niya ang mga prinsipyo, at mas magaling ang propesyonal na kasanayan niya kaysa sa akin. Bobo na ako mula pagkabata, at hindi mahusay ang abilidad kong umunawa ng mga bagay-bagay. Siguro ako ang nagkamali sa pagsuri ng imahe. Hindi na ako magpipilit. Mahina na nga ang kakayahan ko, kung hindi ko pa tatanggapin ang mungkahi ng iba, mas lalo pa akong mapapahiya. Hayaan mo na, gawin na lang natin ulit ang imahe ayon sa mungkahi ng lider ng pangkat.” Hindi ko inaasahan na kinabukasan, sinabi ng superbisor na angkop naman ang konsepto ng imahe at hindi na kailangang ulitin. Naghanap pa siya ng mga kaugnay na prinsipyo at itinuro ang mga paglihis namin. Naisip ko sa sarili ko, kung paanong pumasok din sa isip ko noong panahong iyon ang mga prinsipyong nahanap ng superbisor. Kung nagpumilit ako, naging mas mainam pa siguro. Gumugol ng mahabang oras ang katuwang ko sa pag-edit ng imahe, pero nauwi lang sa wala ang lahat sa huli, at naantala pa ang ibang gawain. Medyo hindi ako mapalagay at sinisisi ko ang sarili ko, pero hindi ako nagnilay-nilay sa sarili ko pagkatapos. Sa isa pang pagkakataon, noong sinusuri ko ang isang imahe, tiningnan ko ito nang ilang beses at naramdaman ko na angkop naman ang visual effect, at na kailangan lang nito ng kaunting pagbabago. Pero, tiningnan ito ng ilang sister at sinabing hindi malinaw ang temang ipinapahayag nito at wala itong halaga. Sa puso ko, hindi ako sang-ayon sa pananaw nila, at gusto kong sabihin ang sarili kong opinyon. Pero naisip ko, “Mas mahusay ang kakayahan nila, mas naaarok nila ang mga prinsipyo kaysa sa akin, at mas malalim ang pagtingin nila sa mga problema kaysa sa akin. Bobo na ako mula pagkabata at mahina ang kakayahan ko, kaya siguro ako ang nagkamali ng tingin.” Medyo naging negatibo rin ako, “Nakikita ng lahat ng ibang tao ang mga problema at kung ano ang kulang dito, pero ilang beses ko nang tiningnan at wala akong makitang problema. Sobrang hina talaga ng kakayahan ko. Mukhang hindi talaga ako angkop na gawin ang tungkuling ito.” Nang hindi ko inaasahan, tiningnan ng superbisor ang imaheng ito at sinabing puwede na itong gamitin pagkatapos ng kaunting pagbabago. Nagsisi tuloy ako na sana nagpumilit na lang ako noon. Kalaunan, tinanong ako ng superbisor, “Bakit hindi mo pinanindigan ang pananaw mo? Muntik nang masayang ang isang mahalagang imahe! Kung sa tingin mo tama ang pananaw mo, sabihin mo ang opinyon mo at makipagtalakayan sa lahat. Kahit na magkamali ka pa ng sasabihin, ayos lang na itama iyon kalaunan.” Nang marinig ko ang sinabi ng superbisor, sobrang nabagabag ako. Gayumpaman, masyado akong iginapos ng tiwali kong disposisyon, at nang maharap sa mga sitwasyon kalaunan, hindi pa rin ako nangahas na manindigan sa pananaw ko. Dahil palagi akong namumuhay sa negatibong kalagayan, at palaging ayaw kong magpahayag ng mga opinyon sa paggawa ng tungkulin ko, matagal akong hindi umusad at sa huli ay tinanggal ako. Pero, hindi ako nagnilay-nilay sa sarili ko; sa halip, lalo lang nitong pinatunayan sa akin na mahina ang kakayahan ko.

Noong Hulyo 2022, isinaayos ng iglesia na gumawa ako ng tungkulin sa mga pangkalahatang usapin. Nakita ko na kahit hindi gaanong nakapag-aral ang sister na katuwang ko, mabilis ang reaksiyon niya at mabilis matuto ng mga bagay. Mas mahusay din siya kaysa sa akin sa paggawa ng tungkulin niya. Hindi pa rin ako nangangahas na aktibong magpahayag ng mga opinyon ko noong nakipagtulungan ako sa kanya. Minsan, atubili akong nagsasabi ng kaunting salita, pero kapag nagbigay ang sister ko ng ibang pananaw, agad kong ibinabasura ang sa akin nang walang pagdadalawang-isip. Palagi akong kimi at alanganin sa harap ng sister ko, takot na baka sabihin niyang kahit wala akong anumang nauunawaan, nagsasalita pa rin ako ng walang kuwentang bagay at ginugulo ang mga bagay-bagay, kaya naging napakapasibo ko sa tungkulin ko.

Madalas kong isipin, “Bakit ba kahabag-habag at nakakapagod ang buhay ko?” Noon lang Nobyembre 2022, nang mabasa ko ang pagbabahagi ng Diyos tungkol sa paglutas sa mga damdamin ng pagiging mas mababa, saka ko naunawaan ang sarili kong kalagayan. Nabasa ko ang mga salita ng Diyos: “Sa panlabas, ang pagiging mas mababa ay isang emosyon na naipapamalas sa mga tao; pero sa katunayan, ang ugat nito ay ang katiwalian ni Satanas, ang kapaligirang ginagalawan ng mga tao, at sariling mga obhetibong dahilan ng mga tao. Ang buong sangkatauhan ay nasa ilalim ng kapangyarihan ng masama, lubos na ginawang tiwali ni Satanas, at walang nag-eeduka sa kanilang mga anak nang alinsunod sa katotohanan at mga salita ng Diyos; sa halip, ginagawa nila ito nang alinsunod sa mga bagay na nagmumula kay Satanas. Kaya naman, maliban sa ginagawa nitong tiwali ang mga disposisyon at diwa ng mga tao, ang kahihinatnan ng pagtuturo sa susunod na henerasyon at buong sangkatauhan gamit ang mga bagay na kay Satanas ay ang pag-usbong ng mga negatibong emosyon sa mga tao. … Ipagpalagay na ang iyong mga magulang, guro, nakatatanda, at ang ibang tao sa paligid mo ay pawang may hindi makatotohanang pagsusuri sa iyong kakayahan, pagkatao, at karakter, at sa huli, ang ginagawa nito sa iyo ay aatakihin ka, aapihin, susupilin, itatali, at igagapos. Sa huli, kapag wala ka nang anumang abilidad na lumaban, wala kang ibang pagpipilian kundi ang pumili ng isang buhay ng tahimik na paglunok sa iyong mga hinaing, at piliing labag sa loob na tanggapin at tahimik na pagtiisan ang ganitong uri ng hindi patas at hindi makatarungang realidad. Kapag tinanggap mo ang realidad na ito, ang damdaming sa huli ay lilitaw sa iyo ay hindi kaligayahan, kasiyahan, o isang bagay na positibo o nakapagpapasigla; hindi ka mamumuhay nang may higit na motibasyon at mas malaking pagkadama ng direksyon, lalo namang hindi mo hahangarin ang tumpak at tamang mga layon para sa buhay ng tao, kundi sa halip ay isang malalim na emosyon ng pagiging mas mababa ang lilitaw sa iyo. Kapag lumitaw ang emosyong ito sa iyo, pakiramdam mo ay wala kang magawa. Kapag naharap ka sa isang isyu kung saan nangangailangan na magpahayag ka ng pananaw, hindi mabilang na beses mong pag-iisipan ang gusto mong sabihin at ang pananaw na nais mong ipahayag sa kaibuturan ng iyong puso, pero hindi ka pa rin mangangahas na sabihin ito. Kapag may isang tao na nagpapahayag ng pananaw na pareho ng sa iyo, nadarama mo lang sa puso mo ang isang kumpirmasyon—isang kumpirmasyon na hindi ka mas masahol kaysa sa ibang tao. Pero kapag nangyayaring muli ang ganoong sitwasyon, sinasabi mo pa rin sa iyong sarili, ‘Hindi ako pwedeng magsalita nang walang ingat, pagtinginan, o maging katatawanan. Wala akong kwenta, ako ay estupido, hangal, at tunggak. Kailangan kong matutong magtago; kailangan kong makinig lang at hindi magsalita.’ Mula rito ay makikita natin na simula sa punto ng pag-usbong ng emosyon ng pagiging mas mababa hanggang sa kapag malalim na itong nakabaon sa kaibuturan ng puso ng isang tao, pagkatapos ay napagkakaitan siya ng sarili niyang malayang kalooban at ng mga lehitimong karapatan na ipinagkaloob sa kanya ng Diyos, hindi ba? (Oo.) Sa ganitong paraan siya napagkaitan ng mga bagay na ito. Sino mismo ang nagkait sa kanya ng mga ito? Hindi mo masabi nang tiyak, hindi ba? Wala sa inyo ang makapagsasabi nang tiyak. Ito ay dahil, sa buong prosesong ito, hindi ka lamang biktima, kundi ikaw rin ang salarin—ikaw ang biktima ng ibang tao, at ikaw rin ang biktima ng iyong sarili. Bakit ganoon? Kasasabi Ko lang ngayon na isang dahilan ng pagiging mas mababa na lumilitaw sa iyo ay mula sa sarili mong mga obhetibong dahilan. Mula nang nagsimula ka nang magkaroon ng nagsasariling kamalayan, ang iyong batayan sa paghusga sa mga bagay-bagay ay nagmula sa pagtitiwali ni Satanas, at ang mga pananaw mo sa mga bagay ay ikinintal sa iyo ng lipunan at ng sangkatauhan, at hindi itinuro sa iyo ng Diyos. Samakatwid, kailanman o saan mang konteksto umusbong ang emosyon mo ng pagiging mas mababa, at gaano man kalubha na ang iyong emosyon ng pagiging mas mababa, hindi mo nakokontrol na ikaw ay nakagapos at kontrolado ng emosyong ito, at ginagamit mo ang mga pamamaraang ito na ikinintal sa iyo ni Satanas sa pagharap mo sa mga tao, pangyayari, at bagay sa iyong paligid. Kapag nag-ugat nang malalim sa kaibuturan ng iyong puso ang emosyon ng pagiging mas mababa, bukod sa may matinding epekto ito sa iyo, pinangingibabawan din nito ang iyong mga pagtingin sa mga tao at bagay, at ang iyong sariling asal at mga kilos” (Ang Salita, Vol. VI. Ukol sa Paghahangad sa Katotohanan. Paano Hangarin ang Katotohanan (1)). Talagang nauunawaan ng Diyos ang mga kalagayan ng tao. Ganoong-ganoon nga ang pag-uugali ko. Mula pa noong bata ako hanggang sa maghustong gulang, pakiramdam ko ay mabagal akong mag-react, bobo, at mahina ang kakayahan, kaya hindi ako nangangahas na magpahayag ng mga opinyon, palaging umaatras, at laging takot na magkamali. Noong nag-aaral pa ako, dahil sa mahina kong pang-unawa at mabagal na reaksiyon, at dahil hindi ako agad natututo tulad ng mas matatalino kong kaklase, sa pagsusuri ng mga titser, ako ay bobo at hangal. Dahil sa panunuya ng mga titser at pangungutya ng mga kaklase ko, naramdaman kong napakababa ko. Matapos akong manampalataya sa Diyos at gumawa ng tungkulin ko, sa tuwing nakakasalamuha ko ang mga kapatid na mabilis mag-isip, iniisip ko na mahusay ang kakayahan ng ganitong uri ng tao at tiyak na magugustuhan sila ng Diyos. Sa kabaligtaran, naniwala akong mahina ang kakayahan ko dahil mabagal akong mag-isip. Palagi akong namumuhay sa negatibong kalagayan, at napakapasibo ko sa paggawa ng tungkulin ko. Kadalasan, hindi ako nangahas na magpahayag ng pananaw ko, at kapag paminsan-minsan ay ginawa ko ito at may tumutol, hindi ako nangangahas na talakayin ang mga ideya ko sa kanila dahil sa mga damdamin ko ng pagiging mas mababa, kahit hindi ako lubos na sang-ayon sa kanila. Naisip ko na matatalino at mahuhusay ang kakayahan ng ibang mga sister, kaya tiyak na mas tumpak ang pagtingin nila sa mga bagay-bagay kaysa sa akin, at isinasantabi ko ang lahat ng sarili kong ideya. Ang negatibong damdaming ito ay parang isang hindi nakikitang lubid na mahigpit na gumagapos sa akin, dahilan para hindi ako mangahas na ipahayag ang mga opinyon ko. Kusang-loob akong nagpapakontrol sa mga damdamin ko ng pagiging mas mababa, namumuhay ng kahabag-habag na buhay, at hindi ko magawa ang mga bagay na kaya kong gawin. Sa huli, nabigo akong gawin nang maayos ang tungkulin ko at tinanggal ako. Sobrang laki ng pinsalang idinulot sa akin ng negatibong damdaming ito!

Nagpatuloy akong basahin ang mga salita ng Diyos: “Ito man ay pagiging mas mababa o iba pang negatibong emosyon, dapat kang magkaroon ng tamang pagkaunawa sa mga komento mula sa mga tao na humahantong sa paglitaw ng emosyong ito. Una, dapat mong maunawaan na ang mga komentong iyon ay hindi tumpak, at ito man ay tungkol sa iyong kakayahan, talento, o sa iyong karakter, ang mga pagsusuri at kongklusyon nila sa iyo ay pawang hindi tumpak. Kaya, paano mo tumpak na masusuri at makikilala ang iyong sarili, at paano ka makalalaya sa emosyon ng pagiging mas mababa? Dapat mong gamitin ang mga salita ng Diyos bilang batayan sa pagkilala sa iyong sarili—subukang alamin kung ano ang iyong pagkatao, kung ano talaga ang iyong kakayahan at mga talento, at kung anong mga kalakasan ang mayroon ka. Halimbawa, ipagpalagay na dati kang mahilig at magaling kumanta, pero palagi kang pinupuna at minamaliit ng ilang tao, sinasabing wala ka sa tono at na wala ka sa himig, kaya nadarama mo na hindi ka magaling kumanta at hindi ka na naglalakas-loob na gawin ito sa harap ng ibang tao. Hindi ka tumpak na sinuri at hinusgahan ng mga makamundong taong iyon, ng mga taong magulo ang isip at ordinaryo, nililimitahan ang mga karapatan na nararapat sa iyong pagkatao, at pinipigilan ang iyong talento. Bilang resulta, ni hindi ka na naglalakas-loob na kumanta ng isang awitin, at matapang ka lang na nakakakanta nang malakas at malaya kapag nag-iisa ka. Dahil mismo karaniwan mong nararamdaman na masyado kang nasusupil na hindi ka nangangahas na kumanta ng awitin kapag hindi ka mag-isa; nangangahas ka lang na kumanta kapag mag-isa ka, tinatamasa ang oras na nagagawa mong kumanta nang malakas at malinaw—sobrang kaaya-aya, malaya, at nakakapagpalaya ang pakiramdam mo sa oras na iyon! Hindi ba’t totoo iyon? Dahil sa pinsalang nagawa sa iyo ng mga tao, hindi mo alam at hindi mo malinaw na nakikita kung ano ba talaga ang kaya mong gawin, kung saan ka magaling, at kung saan ka hindi magaling. Sa ganitong sitwasyon, kailangan mong gumawa ng tamang pagsusuri at sukatin nang tama ang iyong sarili batay sa mga salita ng Diyos. Dapat mong masiguro kung ano ang natutunan mo at kung saan naroroon ang mga kalakasan mo, at gawin mo ang anumang kaya mo; para naman sa mga bagay na hindi mo kayang gawin, ang iyong mga kakulangan at kapintasan, dapat mong pagnilayan at kilalanin ang mga ito, at dapat ka ring magkaroon ng tumpak na pagsusuri at kaalaman sa kung ano ang kakayahan mo, kung mahusay o mahina ba ito. Kung hindi mo maunawaan o wala kang malinaw na pagkilala sa sarili mong mga problema, kung gayon, hilingin mo sa mga tao sa paligid mo na may pagkaunawa na kilatisin ka. Tumpak man o hindi ang sasabihin nila, kahit papaano ay mabibigyan ka nito ng pagbabatayan at mabibigyang-kakayahan ka nito na magkaroon ng batayang paghusga o paglalarawan sa iyong sarili. Pagkatapos, malulutas mo na ang esensiyal na problema ng negatibong emosyong ito—ang emosyon mo ng pagiging mas mababa—at unti-unti kang makakaahon mula rito. Ang emosyon ng pagiging mas mababa ay madaling lutasin kung makakakilatis at mamumulat mula rito ang isang tao, at kung hahanapin niya ang katotohanan” (Ang Salita, Vol. VI. Ukol sa Paghahangad sa Katotohanan. Paano Hangarin ang Katotohanan (1)). Mula sa mga salita ng Diyos, naunawaan ko na hindi tumpak ang pagsusuri sa akin ng mga titser ko sa eskuwelahan, at hindi rin obhetibo ang pagsusuri ko sa sarili ko. Para malutas ang mga damdamin ko ng pagiging mas mababa, kailangan kong magkaroon ng tumpak na pagsusuri sa sarili ko, sukatin ang sarili ko ayon sa mga salita ng Diyos, at pakinggan ang mga pagsusuri at opinyon sa akin ng mga kapatid sa paligid ko. Ang pagsasagawa lang sa ganitong paraan ang magiging tumpak. Samakatwid, hiniling ko sa sister na katuwang ko na suriin ako. Sabi niya, “Sa totoo lang, hindi ka naman ganoon kahina gaya ng sinasabi mo. Nakakaunawa ka rin ng ilang problema, at may ilang pananaw at mungkahi ka na kapaki-pakinabang. Minsan kapag tinatanong kita kung bakit ganoon ang pananaw mo, hindi ko sinasabing mali ka. Gusto ko lang malaman kung alinsunod sa anong mga prinsipyo mo sinasabi iyon. Pero, lagi mong itinatanggi ang sarili mo. Sa hinaharap, kung sa tingin mo ay naaayon sa prinsipyo ang pananaw mo, kailangan mong magsalita, at makipagbahaginan at talakayin ito sa lahat. Pagiging responsable rin ito sa tungkulin mo.” Kalaunan, nagsanay akong ipahayag ang mga opinyon ko habang ginagawa ang tungkulin ko. Karamihan sa mga mungkahi ko ay natatanggap naman ng katuwang kong sister. Mas mabilis ang sister ko sa paggawa ng mga pangkalahatang gawain kaysa sa akin, pero kapag may mga usapin na nangangailangan ng pagsusulat ng mga liham para makipagbahaginan sa mga kapatid, sinabi niyang hindi siya mahusay rito at hiniling niya sa akin na mas gawin ko pa ito. Sa pamamagitan ng pagdarasal sa Diyos at paghahanap at pagninilay sa mga kaugnay na katotohanan, nakatulong din ako sa mga kapatid na lutasin ang ilang problema. Noong sandaling iyon, naramdaman kong hindi pala ako ganap na walang silbi: kaya kong maarok ang katotohanan; bagama’t medyo mas mabagal ang reaksiyon ko kaysa sa iba, sa dahan-dahang pagninilay, nakakaunawa rin ako ng ilang prinsipyo at nakakaisip ng ilang landas ng pagsasagawa. Nang gumawa ako ng mga tungkulin pagkatapos, hindi na gaanong mabigat ang puso ko tulad ng dati.

Noong Mayo 2023, hiniling sa akin ng mga lider na maging superbisor ng pangkat ng sining. Sobrang kaba ko—gawa nang may mahina akong kakayahan, maisasakatuparan ko ba talaga ang tungkulin ng isang superbisor? Gusto ko sanang tumanggi, pero naisip ko na nasa kataas-taasang kapangyarihan at pagsasaayos ng Diyos ang paggawa ko sa tungkuling ito, kaya tinanggap ko ito. Pagkatapos magsanay nang ilang panahon, nakita ko na ang dalawang sister na katuwang ko ay hindi lang mabilis mag-isip at may mahusay na kakayahan, kundi napakagaling din ng kapabilidad sa gawain. Nag-alala tuloy ako na baka maliitin ako ng mga sister dahil mabagal akong mag-react. Pakiramdam ko, hindi ko magagampanan ang papel ng isang superbisor, at mas mabuti pang manahimik na lang ako at gampanan ang pagiging miyembro ng pangkat. Sa ganoong paraan, hindi ako magmumukhang ganoon kahina. Habang mas inisip ko ito, mas lalo akong naging negatibo. Naging napakapasibo ko rin sa paggawa ng mga tungkulin ko. Palagi kong sinasabing hindi ako magaling at mahina ang kakayahan ko, umaasang magtatalaga ang mga lider ng isang taong may mahusay na kakayahan para pumalit sa akin. Labis na nababagabag ang puso ko sa pamumuhay sa ganitong negatibo at pasibong kalagayan. Naisip ko kung gaano kaabala ang gawain, pero pasibo pa rin ako at hindi ko pinagsisikapang humusay pa. Hindi ito pagprotekta sa gawain ng sambahayan ng Diyos! Kailangan kong agad na baligtarin ang negatibo at pasibong kalagayang ito.

Kalaunan, nagnilay ako. Mula pagkabata hanggang maghustong gulang, palagi kong pinaniniwalaan na ang mabagal kong reaksiyon ay nangangahulugang mahina ang kakayahan ko, na naging dahilan para palagi akong maging pasibo at negatibo sa paggawa ng tungkulin ko. Ang pagsukat ba ng mga bagay sa ganitong paraan ay naaayon sa katotohanan? Nabasa ko ang mga salita ng Diyos: “Paano dapat sukatin ang kakayahan ng isang tao? Ang tanging angkop na paraan para gawin ito ay sa pamamagitan ng pagtingin sa kanyang saloobin sa katotohanan at kung kaya ba niyang arukin ang katotohanan o hindi. Napakabilis matuto ng ilang tao ng mga teknikal na kasanayan, ngunit sa sandaling marinig nila ang katotohanan, nalilito sila at inaantok. Naguguluhan ang kanilang isipan, at hindi nila kayang matanggap ang katotohanan ni maunawaan ito. Ito ang ibig sabihin ng pagkakaroon ng mahinang kakayahan. Tumatanggi ang ilang tao na tanggapin ito kapag sinasabi mo sa kanila na mayroon silang mahinang kakayahan. Iniisip nila na ang pagkakaroon ng mataas na antas ng edukasyon ay nangangahulugang mayroon silang mahusay na kakayahan. Nangangahulugan ba talaga na mahusay ang kakayahan ng isang taong may mataas na antas ng edukasyon? Hindi. Paano dapat sukatin ang kakayahan ng isang tao? Dapat itong sukatin batay sa antas ng pag-arok niya sa mga salita ng Diyos at sa katotohanan. Ito ang pinakatumpak na pamamaraan. Ang ilang tao ay mahusay magsalita, matalas ang isip, at lalong bihasa sa pakikitungo sa mga tao. Ngunit kapag nakikinig sila sa mga sermon, hindi nila ito kailanman maintindihan gaano man nila subukan, at kapag binabasa nila ang mga salita ng Diyos, hindi nila maunawaan ang mga ito. Kapag ibinabahagi nila ang kanilang patotoong batay sa karanasan, palaging mga salita at doktrina lang ito; lumalabas silang mga karaniwang tao lamang, at pakiramdam ng iba ay wala silang espirituwal na pang-unawa. Ang mga ito ay mga taong may mahinang kakayahan” (Ang Salita, Vol. III. Ang mga Diskurso ni Cristo ng mga Huling Araw. Upang Matupad Nang Maayos ang Tungkulin ng Isang Tao, Pag-unawa sa Katotohanan ang Pinakamahalaga). Lumalabas na ang pagiging edukado, mabilis mag-isip, at mahusay magsalita ay hindi nangangahulugang may mahusay na kakayahan ang isang tao. Hindi sinusukat ng Diyos ang kakayahan ng mga tao sa pamamagitan ng pagtingin sa antas ng kanilang edukasyon o sa bilis ng kanilang pag-iisip, kundi pangunahing nakabatay sa pagtingin sa antas ng kanilang pag-arok at pagtanggap sa katotohanan. Ang mga taong may mahusay na kakayahan ay may dalisay na pagkaarok at pagkaunawa sa mga salita ng Diyos. Kaya nilang pagnilayan at unawain ang sarili nilang mga tiwaling kalikasan, at makahanap ng tumpak na mga prinsipyo ng pagsasagawa sa mga salita ng Diyos kapag dumarating sa kanila ang mga problema o paghihirap. Ang mga taong may mahinang kakayahan ay hindi kayang maunawaan ang katotohanan, at hindi kayang ihambing ang kanilang sarili sa mga salita ng Diyos o kilalanin ang kanilang sarili. Kapag dumarating sa kanila ang mga bagay-bagay, hindi sila makahanap ng mga prinsipyo ng pagsasagawa, kundi puro pagbigkas lang ng doktrina at pagsunod sa mga regulasyon ang ginagawa. Nang ihambing ko ang sarili ko rito, nakita kong kadalasan, hindi naman baluktot ang pagkaarok ko sa mga salita ng Diyos; talaga lang mas mababaw ang pagkaunawa ko sa ilang isyu, at hindi ko nauunawaan ang mga bagay nang kasingbilis o kasinglalim gaya ng mga taong may mahusay na kakayahan. Gayumpaman, nauunawaan ko naman ang mga ito kapag nakikipagbahaginan sa akin ang mga kapatid tungkol sa mga ito. Hindi naman ganoon kahina ang kakayahan ko na hindi ko na kayang maunawaan ang katotohanan, at maituturing ito na katamtaman. Ngayon, ginagawa ko ang tungkulin ng isang superbisor, at bagama’t hindi ko pa gaanong naaarok ang ilang prinsipyo at may ilang pagkukulang, mas mahusay ang kakayahan ng mga sister na katuwang ko, at, sa pakikipagtulungan sa kanila, nakakagawa pa rin ako ng ilang tungkulin. Dati, hindi ko nauunawaan ang mga prinsipyo sa pagsukat sa kakayahan ng isang tao, at binigyang-hatol ko na ang sarili ko na may mahina akong kakayahan nang makita ko kung gaano kabagal ang mga reaksiyon ko. Namuhay ako sa negatibong kalagayan at ayaw ko nang magsikap na umangat. Hindi lang ako nabigong makatanggap ng kaliwanagan at pamumuno ng Diyos, naantala ko pa ang gawain. Nang maunawaan ko ang katotohanan sa bagay na ito, nagawa kong tratuhin nang tama ang sarili kong kakayahan at harapin nang may katwiran ang sarili kong mga kakulangan.

Pagkatapos, pinagnilayan ko rin, “Mula pagkabata, naramdaman ko na ang mababang pagtingin ko sa sarili. Bukod sa ilang walang-katotohanang perspektiba sa mga bagay-bagay, anong mga tiwaling disposisyon ang mayroon ako?” Nabasa ko ang mga salita ng Diyos: “Kumpara sa mga ordinaryong tao, mas matindi ang pagmamahal ng mga anticristo sa kanilang reputasyon at katayuan, at isa itong bagay na nakapaloob sa kanilang disposisyong diwa; hindi ito isang pansamantalang interes, o ang lumilipas na epekto ng kanilang paligid—ito ay isang bagay na nasa kanilang buhay, nasa kanilang mga buto, kaya ito ay kanilang diwa. Masasabing sa lahat ng ginagawa ng mga anticristo, ang una nilang isinasaalang-alang ay ang kanilang sariling reputasyon at katayuan, wala nang iba pa. Para sa mga anticristo, ang reputasyon at katayuan ang kanilang buhay, at ang layong hinahangad nila sa buong buhay nila. Sa lahat ng kanilang ginagawa, ang una nilang isinasaalang-alang ay: ‘Ano ang mangyayari sa aking katayuan? At sa aking reputasyon? Ang paggawa ba nito ay magbibigay sa akin ng magandang reputasyon? Itataas ba nito ang aking katayuan sa isipan ng mga tao?’ Iyon ang unang bagay na kanilang iniisip, na sapat na patunay na mayroon silang disposisyon at diwa ng mga anticristo—at dahil dito kaya nila isinasaalang-alang ang mga bagay sa ganitong paraan. Maaaring sabihin na para sa mga anticristo, ang reputasyon at katayuan ay hindi kung anong karagdagang hinihingi lamang, lalong hindi mga bagay na panlabas sa kanila na makakaya nila kahit wala ang mga ito. Bahagi ang mga iyon ng kalikasan ng mga anticristo, iyon ay nasa kanilang mga buto, sa kanilang dugo, ang mga iyon ay likas sa kanila. Ang mga anticristo ay hindi walang pakialam kung sila ba ay nagtataglay ng reputasyon at katayuan; hindi ganito ang kanilang saloobin. Kung gayon, ano ang kanilang saloobin? Ang reputasyon at katayuan ay malapit na nauugnay sa kanilang pang-araw-araw na buhay, sa kanilang pang-araw-araw na kalagayan, sa kung ano ang kanilang hinahangad sa araw-araw. Para sa mga anticristo, ang katayuan at reputasyon ang buhay nila. Paano man sila mabuhay, anuman ang kapaligiran na tinitirhan nila, anuman ang gawain na kanilang ginagawa, anuman ang kanilang hinahangad, anuman ang kanilang mga layon, anuman ang direksyon ng kanilang buhay, umiikot ang lahat ng ito sa pagkakaroon ng magandang reputasyon at mataas na katayuan. At hindi nagbabago ang pakay na ito; hinding-hindi nila kayang isantabi ang gayong mga bagay. Ito ang totoong mukha ng mga anticristo at ang kanilang diwa” (Ang Salita, Vol. IV. Paglalantad sa mga Anticristo. Ikasiyam na Aytem (Ikatlong Bahagi)). Inilalantad ng Diyos na hinahangad ng mga anticristo ang reputasyon at katayuan bilang kanilang layon sa buhay. Sa lahat ng sitwasyon, ang tanging iniisip nila ay ang sarili nilang reputasyon at katayuan. Sa pagtingin sa sarili kong pag-uugali, nakita kong kapareho ito ng sa isang anticristo. Labis kong pinahahalagahan ang aking reputasyon at katayuan. Mula pagkabata, mabagal akong mag-react, at mahina ang aking abilidad na umunawa. Dahil dito, nagkamali ako ng mga sagot at pinagtawanan ako ng mga kaklase ko. Pagkatapos noon, ayoko nang sumagot ng mga tanong, at natatakot ako na kung may masabi pa akong mali, ay maliitin ako ng iba. Matapos magsimulang manampalataya sa Diyos at gumawa ng mga tungkulin, ganoon pa rin ako. Kapag may ilang paglihis sa tungkulin ko at itinuro ito ng iba, pakiramdam ko ay mahina ang kakayahan ko, at kapag gumawa akong muli ng mga tungkulin, ayaw kong magpahayag ng mga opinyon, at gusto ko pa ngang iwasan ang tungkulin ko. Nang ginagawa ko ang tungkulin ko bilang superbisor, at nakita kong hindi kasinggaling ng mga sister na katuwang ko ang aking mga reaksiyon at kapabilidad sa gawain, gusto kong tanggalin ako ng mga lider. Sa totoo lang, pinoprotektahan ko ang sarili kong pride, nag-aalala na makikilatis ako ng mga lider at mapagtatanto na hindi ako kasinggaling ng mga sister ko sa lahat ng aspekto sa pamamagitan ng mga resulta ng gawain. Napagtanto ko na ang lahat ng iniisip ko araw-araw ay reputasyon at katayuan. Kapag ang tungkuling ginagawa ko ay nakakaapekto sa reputasyon at katayuan ko, nagiging negatibo ako at nagpapabaya sa gawain, o kaya ay naiisip kong tumakas at magkanulo. Kahit nahadlangan nito ang gawain ng iglesia, wala akong pakialam. Tinatahak ko pala ang landas ng mga anticristo!

Pagkatapos, nahanap ko mula sa mga salita ng Diyos ang isang landas ng pagsasagawa. Sabi ng Makapangyarihang Diyos: “Ang paghahangad sa katotohanan ang pinakamahalagang bagay, sa alinmang perspektiba mo ito tingnan. Maaari mong iwasan ang mga depekto at pagkukulang ng pagkatao, ngunit hinding-hindi mo maaaring iwasan ang landas ng paghahangad sa katotohanan. Kahit gaano pa kaperpekto o karangal ang iyong pagkatao, o maaari mang mas kaunti ang iyong mga kapintasan at depekto, at nagtataglay ka man ng mas maraming kalakasan kaysa sa ibang tao, hindi ito nangangahulugan na nauunawaan mo ang katotohanan, hindi rin nito mapapalitan ang iyong paghahangad sa katotohanan. Sa kabaligtaran, kung hahangarin mo ang katotohanan, kung marami kang nauunawaan sa katotohanan, at kung may sapat na malalim at praktikal kang pagkaunawa tungkol dito, mapupunan nito ang maraming depekto at problema sa iyong pagkatao” (Ang Salita, Vol. VII. Ukol sa Paghahangad sa Katotohanan. Paano Hangarin ang Katotohanan (3)). Sabi ng Diyos, mapupunan ng paghahangad sa katotohanan ang maraming pagkukulang ng tao. Halimbawa, hindi masyadong mahusay ang kakayahan ko, at mas mabagal akong mag-react kaysa sa iba kapag may dumarating na mga bagay. Mga likas na depekto ito at hindi mababago. Gayumpaman, ang mga dahilan kung bakit hindi maganda ang mga resulta ng gawain ko ay, bukod sa mga kapintasan sa aking pagkatao, pangunahin ay dahil hindi ko nauunawaan ang katotohanan at hindi ko naaarok ang mga prinsipyo. Kung magagawa kong mas hanapin ang mga prinsipyo ng katotohanan sa mga problemang hindi ko nauunawaan, at bitiwan ang pride ko, pagbahaginan at talakayin ang mga ito sa mga kapatid, makakaunawa rin ako ng mas maraming katotohanan. Makakatulong din ito sa tungkulin ko. Nang maunawaan ko ito, hindi ko na tinangkang iwasan ang paggawa ng tungkulin ng isang superbisor, at naging maagap rin ako sa paggawa pagkatapos niyon.

Isang beses, nagbabahaginan kami tungkol sa mga pinakabagong prinsipyo sa paggawa ng mga imahe, at kailangan naming sumulat ng liham sa mga kapatid para talakayin at ipatupad ang mga ito. Naisip ko, “Ito ang unang beses na kailangan kong sumulat ng ganito kahalagang liham mula nang maging superbisor ako. Paano kung hindi ko ito maisulat nang maayos at magkaroon ng mga paglihis?” Sobrang kaba ko. Napagtanto kong namumuhay na naman ako sa gitna ng mga damdamin ng pagiging mas mababa, kaya nagdasal ako sa Diyos para ayusin ang kaisipan ko. Bagama’t maaaring hindi ganoon kakomprehensibo ang maisusulat ko, dapat akong magkusa na gawin muna ito, at pagkatapos ay puwedeng remedyuhan na lang ng mga sister ang anumang pagkukulang pagkatapos. Pagkatapos, huminahon ako at nag-isip habang nagsusulat. Habang nagsusulat, nararamdaman ko ang paggabay ng Diyos at mas malinaw pa sa akin ang ilang prinsipyo kaysa noong nagbabahaginan kami tungkol sa mga ito. Naranasan ko na kapag inilalaan mo ang iyong puso sa iyong tungkulin, bibigyang-liwanag at aakayin ka ng Diyos.

Ngayon, mahigit isang taon ko nang ginagawa ang tungkulin ng isang superbisor. Inilipat sa ibang tungkulin ang sister na dati kong katuwang, kaya si Sister Li Yue ang pumarito para makipagtulungan sa akin. Si Li Yue ang dati kong lider ng pangkat noong ginagawa ko ang mga tungkulin sa paggawa ng mga imahe. Naisip ko kung gaano ako kahina noon, at naunawaan ako ni Li Yue. Ano kaya ang iisipin niya sa akin ngayong magkasama kami sa gawain? Napagtanto kong hindi ko dapat isaalang-alang ang aking pride. Anuman ang mga pagkukulang ko noon, o anumang mga kakulangan ang mabunyag sa kasalukuyang panahon ng aming paggawa nang magkasama, kailangan kong harapin ang mga ito nang mahinahon. Pagkatapos, nagkusa akong ipakilala ang takbo ng gawain kay Li Yue, at kapag tinatalakay ang gawain, nagkusa rin akong magpahayag ng aking mga opinyon. Sa panahong ito, kapag hindi kami magkasundo ni Li Yue, sinasabi ko na lang ang mga ideya ko. Ang ilang opinyon ko ay tinanggap, at ang ilan ay hindi angkop. Tanggapin man o hindi, nakakaunawa ako ng ilang prinsipyo sa pamamagitan ng pagbabahaginan. Isang araw, sabi ni Li Yue, “Noong magkasama tayong gumagawa dati, hindi ka nagpapahayag ng anumang opinyon, at ginawa mo lang ang sarili mong trabaho. Pero sa pagkakataong ito kapag nakikipagtulungan sa iyo, nakikita kong malaki na ang ipinagbago mo.” Nang marinig ko siyang sabihin ito, labis akong naantig. Kung hindi dahil sa patnubay ng mga salita ng Diyos, hindi ko kailanman maiwawaksi ang pagpapahirap ng mga damdamin ng pagiging mas mababa, at hindi ko kailanman magagawa ang tungkulin ko nang kasing-aktibo ng ginagawa ko ngayon. Lahat ng ito ay bunga ng mga salita ng Diyos. Salamat sa Makapangyarihang Diyos!


77. Ang Aking mga Hinihingi at Inaasahan sa Aking Anak ay Makasarili Pala

Ni Zhang Huixin, Tsina

Noong bata pa ako, mahilig talagang makinig ng opera ang lolo ko at madalas niya akong isinasama para manood ng mga pagtatanghal. Nakita ko kung gaano kaganda ang kilos ng mga aktor sa entablado, kung gaano nakaantig ng puso ang kanilang mga awit, at kung paano sila pinaulanan ng palakpakan at sigaw ng paghanga ng mga manonood. Talagang hinangaan ko sila, at hindi ko maiwasang isipin, “Balang araw, kung makakatayo rin ako sa entablado at makakatanggap ng palakpak at papuri, mamumuhay ako ng isang buhay na puno ng kasikatan at kinang!” Gustung-gusto ko sanang sumali sa isang grupo sa teatro at maging isang mang-aawit ng opera. Pero mahirap lang ang pamilya ko, at hindi ito pinahintulutan ng kalagayang pinansiyal namin, kaya ang mga pangarap ko sa entablado ay unti-unting naging ilusyon.

Pagkatapos kong ikasal, nagkaroon ako ng anak na babae. Pagpasok ng anak ko sa kindergarten, nakita ko ang mga batang ka-edad ng anak ko, ang ilan ay kumukuha ng mga klase sa sayaw at ang iba naman ay sa musika. Lalo na sa mga pagtatanghal tuwing Children’s Day, nakukuha nila ang atensiyon ng maraming guro at magulang, at pinapalakpakan sila nang husto. Nagpasya akong pag-aralin ng sayaw ang anak ko, dahil hindi lang ito makakatulong sa kanya na magkaroon ng magandang pangangatawan at ganda ng kilos, kundi magbibigay rin sa kanya ng pagkakataong magtanghal sa entablado. Pero takot siyang mag-split at mag-backbend at ayaw niyang matuto kahit anong sabihin ko. Naisip ko, “Hindi puwedeng sundin lang ang gusto mo. Kailangan mong matuto ng isang kasanayan para sa hinaharap ay makuha mo ang atensiyon ng mga tao sa entablado.” Noong 2012, tinanggap ko ang gawain ng Makapangyarihang Diyos sa mga huling araw at napagtanto ko na ang tadhana ng bawat isa ay nasa mga kamay ng Diyos, at na ang lahat ng ginagawa ng mga tao sa buong buhay nila ay pauna nang itinadhana at isinaayos na ng Diyos. Gayumpaman, hindi ko binitiwan ang inaasahan ko na makitang magtanghal ang anak ko sa entablado. Kalaunan, naisip kong ang pag-aaral ng instrumento ay magbibigay-daan din sa kanya na makapagtanghal sa entablado, kaya dinala ko siya sa isang tindahan ng mga instrumento para pumili. Pero hindi siya interesado. Galit kong sinabi sa anak ko, “Kailangan mong pumili ng isa. Sa pagkatuto lang ng isang kasanayan ka magkakaroon ng pagkakataong magtanghal sa entablado, at saka ka lang mabubuhay nang glamoroso. Isipin mo na lang kung gaano karaming tao ang hahanga sa iyo sa oras na iyon!” Nang makitang galit na galit ako, labag sa loob na pinili ng anak ko ang guzheng. Noong una, ayaw ng anak kong matuto ng guzheng, kaya humanap ako ng isang bihasang guro sa guzheng at pinilit ko siyang matuto. Para magkainteres siya sa guzheng, madalas kong pinalalakas ang loob niya, at pinuri rin siya ng guro sa pagkakaroon ng likas na talento. Dahan-dahan, nagkainteres ang anak ko sa guzheng at mabilis siyang natuto ng ilang piyesa. Isang araw, masayang sinabi sa akin ng anak ko, “Nay, sa hinaharap, puwede na akong tumugtog ng guzheng para purihin ang Diyos!” Nang makita ko kung gaano kamapang-unawa mag-isip ang anak ko, talagang nasiyahan ako.

Kalaunan, para matulungan ang anak kong magkaroon ng mas maraming karanasan sa entablado, sa tuwing may naririnig akong pagtatanghal, agad ko siyang inililista. Kahit na may herniated disc ako at hindi makatayo nang matagal, nagpumilit pa rin akong samahan siya sa mga ensayo. Mabilis siyang umunlad at namukod-tangi siya sa mga pagtatanghal, at palagi siyang nasa gitna ng entablado. Nakatanggap din siya ng papuri mula sa mga guro at hurado, at tuwang-tuwa ako. Para samahan siya sa kanyang mga pagtatanghal, kailangan kong gumising nang bandang alas-tres ng madaling araw para maghanda. Sa sobrang abala ko sa pag-aasikaso sa kanya, hindi na ako nakakakain. At pagkatapos ng isang buong araw ng pag-aasikaso, nahihilo ako at pagod na pagod ang isip at katawan ko. Pero kapag nakikita kong nagniningning ang anak ko sa entablado, naiisip ko, “Bagama’t hindi ko natupad ang sarili kong pangarap sa entablado, ang katunayang nakapagtanghal ang anak ko sa sentro ng entablado ang nagpasulit sa lahat ng hirap at pagod!” Dahil sa pagod na dulot ng mga pagtatanghal, at sa presyur ng pag-aaral, hindi na kinaya ng katawan ng anak ko, at ayaw na niyang magsanay pa ng guzheng. Sinuyo ko siya’t kinumbinsi na magpatuloy, at sa huli, pumayag siya nang labag sa loob. Araw-araw kapag umuuwi siya galing sa eskuwela, pinipilit ko ang anak ko na magsanay agad ng guzheng. Kapag gusto ng anak kong lumabas tuwing Sabado at Linggo, hinihiling ko sa kanya na tapusin muna ang pagsasanay ng guzheng bago lumabas. Kapag hindi siya nakikinig, pinapagalitan ko siya, “Sa tingin mo, bakit kami nagpakahirap at nagtipid ng tatay mo para lang mabayaran ang mga klase mo at pagsanayin ka? Hindi ba’t para tulungan kang makapagtanghal sa entablado at maging matagumpay sa hinaharap? Hindi mo ba kami kayang bigyan ng karangalan?” Nang makita kung gaano ako kabalisa at kagalit, walang nagawa ang anak ko kundi umiyak at magsanay ng guzheng. Pagdating ng middle school, mabigat na ang presyur sa kanya sa pag-aaral, at kailangan din niyang madalas na mag-ensayo para sa iba’t ibang pagtatanghal, kaya ayaw na naman niyang magsanay ng guzheng. Pinagalitan ko ang anak ko, “Kahit gaano ka kaabala, kailangan mong magpatuloy sa pagsasanay ng guzheng. Kung magsasanay ka nang maayos, makakapagtanghal ka sa entablado at magkakaroon ka ng habambuhay na kasikatan!” Pero hindi pa rin siya nagsanay. Galit kong inihagis sa sahig ang mga libro at pick holder niya, at sinabing, “Sige. Huwag ka nang magsanay. Masiyahan ka sana sa pagpulot ng basura paglaki mo!” Nang makita kung gaano ako kagalit, nagmadali ang anak kong magsanay. Minsan, pakiramdam ng anak ko ay hindi makatwiran ang pagtrato ko sa kanya at umiiyak siya at sinasabi, “Bakit palagi mo na lang sinusubukang kontrolin ang kapalaran ko?” Galit ko siyang sinasagot, “Hindi ba’t lahat ng ginagawa ko ay para sa iyo? Bakit ba hindi mo maunawaan kung ano ang para sa ikabubuti mo?” Galit ding sasabihin ng anak ko, “Ayoko talagang tumugtog ng guzheng! Ikaw lang naman ang pumipilit sa aking matuto niyan!” Palaging sa samaan ng loob nauuwi ang aming mga pagtatalo. Kapag nagkakasabay ang mga pagtatanghal at pagtitipon, inuuna kong padaluhin ang anak ko sa pagtatanghal. Kung gustong dumalo ng anak ko sa pagtitipon, mabilis kong sasabihin, “Marami namang oras para sa mga pagtitipon, pero hindi dapat palampasin ang mga pagkakataong magtanghal. Kung palalampasin mo ang mga pagkakataong ito, mawawala sa iyo ang mga tsansang sumikat sa entablado.” Dahil dito, maraming pagtitipon ang pinalampas ng anak ko.

Kalaunan, matagumpay na nakapasok ang anak ko sa isang arts high school. Sa tuwing ikinukuwento ko ang anak ko, tinitingnan ako ng mga kasamahan at kaibigan ko nang may inggit at paghanga. Labis na nasiyahan ang aking banidad. Dahan-dahan, itinuon na rin ng anak ko ang buong atensiyon niya sa pag-aaral at pagtugtog ng guzheng. Para makapasok sa pinapangarap niyang music academy at malampasan ang kanyang mga kaklase, nagsimula siyang magdagdag ng oras sa pagsasanay ng guzheng. Gumastos din ako ng malaki para kumuha ng isang guro na magtuturo sa anak ko nang one-on-one. Nang makitang humusay ang kasanayan ng anak ko sa guzheng, labis akong natuwa. Nang bumalik ang anak ko mula sa kanyang bakasyon, gusto ko siyang dumalo sa isang pagtitipon, pero nagdadahilan siya tulad ng “Hindi ko pa tapos ang takdang-aralin ko” o “Hindi pa ako nakakapagsanay ng guzheng.” Nang makitang halos isang taon nang hindi dumadalo sa mga pagtitipon ang anak ko, medyo nabahala ako. Pero nang makita kong sobrang abala siya sa takdang-aralin at pagsasanay ng guzheng, naisip ko, “Dapat ko bang hayaang bitiwan ng anak ko ang klase niya sa guzheng tuwing Sabado at Linggo para pumunta at dumalo sa mga pagtitipon?” Pero naisip ko ulit, “Pinaghirapan niyang humusay sa pagtugtog ng guzheng; kung hindi siya magsasanay tuwing Sabado at Linggo, hindi ba siya mapag-iiwanan ng iba? Hindi niya puwedeng pabayaan ang pagsasanay niya. Pero kung matagal siyang hindi dadalo sa mga pagtitipon, magdurusa rin ang buhay niya.” Matapos mag-isip-isip, nagpasya akong humanap ng oras para makipagtipon sa kanya. Isang araw, sinabi sa akin ng anak ko na ayaw na niyang pumasok sa eskuwela. Sabi niya, masama raw ang kapaligiran sa eskuwelahan, at may mga naninigarilyo, nagde-date, at sangkot sa mga gang. Sabi niya, hirap siyang tumuon sa pag-aaral at sobrang nasusupil ang pakiramdam niya. Nang marinig kong sabihin ng anak ko na ayaw na niyang pumasok, naisip ko, “Pinaghirapan mong makapasok sa isang art school, at kung magsisikap ka pa ng dalawang taon, makakakuha ka na ng entrance exam para sa isang art academy. Kapag nakapasok ka na, matutupad na ang pangarap mong makapagtanghal sa mas malaking entablado, at hahangaan at kaiinggitan ka ng iyong mga kamag-anak, kaibigan, guro, at kaklase, at mabibigyan mo rin ako ng karangalan.” Kaya galit kong sinabi, “Sa wakas ay nakapasok ka na sa isang art high school. Kung hindi ka papasok, hindi ba’t mapapalampas mo ang isang maliwanag na kinabukasan?” Nang makita kung gaano ako kabalisa at kagalit, umiyak na lang ang anak ko at pumasok sa eskuwela. Nang makita ko na nararamdaman ng anak ko na hindi siya tinatrato nang makatwiran, nadurog din ang puso ko, pero para makatuntong sa entablado ang anak ko at mamukod-tangi, naramdaman kong wala akong mapagpilian kundi ang gawin iyon.

Sa isang pagtitipon, ikinuwento ko kay Sister Li Ling ang kalagayan ko, at may nahanap siyang sipi ng mga salita ng Diyos para basahin ko. Sabi ng Diyos: “Kung nalantad ang kanilang mga anak sa ilang penomeno ng masasamang kalakaran o nakakarinig ng ilang maling argumento o kaisipan at pananaw noong bata pa sila, kung saan wala silang pagkilatis, baka sundan o tularan nila ang mga ito. Dapat mapansin ng mga magulang ang mga isyung ito nang maaga at magbigay ng agarang pagtutuwid at wastong gabay. Ito rin ay kanilang responsabilidad. Sa madaling salita, ang layon ay tiyakin na ang mga bata ay mayroong positibo at tamang mga kaisipan at pananaw patungkol sa kanilang sariling asal, kung paano nila tinatrato ang mga tao, at kung paano nila tinitingnan ang iba’t ibang tao, pangyayari, at bagay, upang sila ay umunlad sa isang mabuting direksiyon sa halip na sa isang masama. Halimbawa, dapat nilang ituro sa kanilang mga anak na ang tadhana ng isang tao sa buong buhay ay hawak ng mga kamay ng Diyos. Madalas sabihin ng mga walang pananampalataya, ‘Ang buhay at kamatayan ay pauna nang itinakda; ang kayamanan at karangalan ay pinagpapasyahan ng Langit.’ Ang dami ng pagdurusa at kasiyahan na dapat maranasan ng isang tao sa buhay niya ay pauna nang inorden ng Diyos at hindi mababago ng mga tao. Sa isang aspekto, dapat ipaalam ng mga magulang ang mga obhetibong katunayang ito sa kanilang mga anak, at sa isa pang aspekto, dapat nilang turuan ang kanilang mga anak na ang buhay ay hindi tungkol sa mga pisikal na pangangailangan, lalong hindi tungkol sa kasiyahan. May mas mahahalagang bagay na dapat gawin ang mga tao sa buhay na ito kaysa sa kumain, uminom, at maghanap ng mapag-aaliwan; dapat silang manampalataya sa Diyos, maghangad sa katotohanan, at maghangad na maligtas ng Diyos. Kung ang mga tao ay namumuhay lamang para sa kasiyahan, para kumain, uminom, at maghanap ng mapag-aaliwan ng laman, para silang mga naglalakad na bangkay, at walang anumang halaga ang buhay nila. Hindi sila nagdudulot ng anumang positibo o makabuluhang halaga, at hindi sila karapat-dapat mabuhay o maging tao. Kahit pa hindi nananampalataya sa Diyos ang isang anak, kahit papaano man lang ay dapat siyang gabayan ng kanyang mga magulang na maging isang mabuting tao at isang taong tumutupad sa kanyang naaangkop na gampanin. Siyempre, kung siya ay hinirang ng Diyos at handang makilahok sa buhay iglesia at gawin ang kanyang sariling tungkulin pagkatapos niyang umabot sa hustong gulang, mas mainam iyon. Kung ganito ang kanilang mga anak, kung gayon ay lalo pang dapat tuparin ng mga magulang ang kanilang mga responsabilidad sa kanilang mga anak batay sa mga prinsipyong itinagubilin ng Diyos na sundin ng mga tao. Kung hindi mo alam kung mananampalataya sila sa Diyos o kung kabilang sila sa mga hinirang ng Diyos, dapat mo pa ring tuparin ang mga obligasyon at responsabilidad na nararapat mong tuparin bilang mga magulang sa abot ng iyong makakaya, ibinabahagi sa iyong mga anak kung anong mga positibong kaisipan at bagay ang alam mo na. Sa pinakamababa, tiyakin na ang kanilang paglago sa pag-iisip ay umuunlad sa isang mabuting direksiyon, at na ang kanilang mga isipan ay malinis at malusog. Huwag silang hayaang maghabol ng mga makamundong kalakaran o maghangad ng kasikatan, pakinabang at katayuan. May mga ekspektasyon ang ilang magulang na mamumukod-tangi ang kanilang mga anak sa iba, kaya pinipilit nila ang mga ito na mag-aral ng lahat ng uri ng mga kasanayan at kaalaman mula sa murang edad. Ang mas malubha pa, dinadala ng ilang magulang ang kanilang mga anak para lumahok sa iba’t ibang talent show, mga paligsahang pang-akademiko, o mga kompetisyon, o pinahahabol sa kanila ang iba’t ibang kalakarang panlipunan, dumadalo sa mga kaganapan tulad ng mga press conference, mga signing, at iba pa. Bilang mga magulang, kahit man lang ay hindi nila dapat akayin ang kanilang mga anak na habulin ang mga kalakarang panlipunan. Kung inaakay ng mga magulang ang kanilang mga anak na habulin ang mga makamundong kalakaran, kung gayon sa isang banda, malinaw na hindi nila natupad ang kanilang mga responsabilidad bilang mga magulang, at hindi nila ginabayan ang kanilang mga anak sa pagtatakda ng mga tamang layon sa buhay upang ang kanilang mga buhay ay umunlad sa isang mabuting direksiyon. Sa isa pang banda, malinaw na inaakay nila ang kanilang mga anak sa isang landas na walang balikan, hinihila sila sa masamang kalakaran ng paghahangad ng kasikatan, pakinabang, at katayuan. Patungkol sa mga landas na tatahakin ng kanilang mga anak sa hinaharap o sa mga propesyong hahangarin nila, hindi dapat ikintal ng mga magulang sa kanilang mga anak ang mga bagay tulad ng, ‘Tingnan mo ang piyanistang iyon, si ganito at ganyan. Nagsimula siyang tumugtog ng piyano sa edad na apat o lima. Hindi siya kailanman nagpasasa sa paglalaro, walang naging kaibigan, at nagsasanay lang ng piyano at pumapasok sa mga aralin sa piyano araw-araw. Kumonsulta rin siya sa iba’t ibang guro at pumasok sa iba’t ibang kompetisyon sa piyano. Tingnan mo kung gaano na siya kasikat na tao ngayon, maayos na nakakakain, maayos ang pananamit, napapalibutan ng awra ng pagiging katangi-tangi at iginagalang saanman siya magpunta.’ Ito ba ang uri ng edukasyon na nagsusulong ng malusog na pag-unlad ng isip ng isang bata? (Hindi.) Anong uri ito ng edukasyon, kung gayon? Isa itong maladiyablong edukasyon. Nakapipinsala ang ganitong uri ng edukasyon sa kahit anong murang isipan. Hinihikayat siya nito na maghangad ng kasikatan, na magnasa ng iba’t ibang awra ng pagiging katangi-tangi, at prestihiyo, katayuan, at kasiyahan. Dahil sa edukasyong ito, nananabik at naghahangad siya ng mga bagay na ito mula pa sa murang edad, itinutulak siya nito na mabalisa, mangamba nang matindi, at mag-alala, at inuudyukan pa nga siya nitong magbayad ng lahat ng klase ng halaga para lang makuha ang mga ito, gumigising siya nang maaga at nananatiling gising dis-oras ng gabi para gawin ang kanyang takdang-aralin at mag-aral ng iba’t ibang kasanayan, at nasasayang niya ang kanyang mga panahon sa pagkabata, ipinagpapalit niya ang mahahalagang taon na iyon para sa mga bagay na ito” (Ang Salita, Vol. VI. Ukol sa Paghahangad sa Katotohanan. Paano Hangarin ang Katotohanan (19)). Pagkatapos basahin ang mga salita ng Diyos, naunawaan ko sa wakas na ang tunay na responsabilidad ng mga magulang ay para tiyaking lumalaki ang kanilang mga anak na malusog at masaya kapwa sa katawan at isipan habang mga menor de edad ang mga ito, para magbigay ng positibong gabay sa kanilang mga kaisipan, at hayaan silang masiyahan sa kanilang pagkabata. Hindi ito tungkol sa pagpilit ng mga magulang ng kanilang mga inaasahan sa kanilang mga anak, o sa pag-akay sa kanila na maghangad ng kasikatan, reputasyon, mga parangal, katayuan, at mga kalayawan. Hindi ko maiwasang magnilay: Mula pagkabata, ayaw ng anak kong matuto ng mga instrumento, pero para sumikat siya at igalang saanman magpunta, pinilit ko siyang matuto ng guzheng, at nang makatanggap siya ng papuri mula sa mga hurado at guro, naramdaman kong ang mga pangarap na hindi ko natupad ay sa wakas natutupad na sa pamamagitan ng anak ko, kaya mas lalo pa akong ginanahang linangin siya. Sa tuwing may naririnig akong pagtatanghal, inililista ko siya nang walang pahintulot niya, sa takot na baka palampasin niya ang pagkakataong sumikat sa entablado. Sa tuwing gustong maglaro ng anak ko, pinapagalitan ko siya sa takot na maantala niya ang pagsasanay niya. Para humusay ang kasanayan ng anak ko sa musika, hindi ko tinipid ang paggastos nang malaki para kumuha ng isang propesyonal na guro para gabayan siya, lahat para lang malinang siya na sumikat at bigyan ako ng karangalan. Hindi ko kailanman isinaalang-alang kung gaano katinding presyur at pasakit ang dinadala ng murang puso ng anak ko, at ang tanging iniisip ko lang ay ang matupad ang aking mga kagustuhan. Sa ilalim ng aking pagtuturo, naging labis na ang pag-aalala ng anak ko sa kanyang reputasyon at katayuan, at gumugol siya ng dagdag na oras sa pagsasanay para malampasan ang kanyang mga kaklase, nawala ang dati niyang kasiglahan at kawalang-malay. Nagsimulang magkaroon ng agwat sa pagitan naming mag-ina, at nawalan na rin ng interes ang anak ko sa pagkain at pag-inom ng mga salita ng Diyos at pagdalo sa mga pagtitipon, at nagsimula siyang lalong mapalayo sa Diyos. Ang lahat ng kinahinatnan na ito ay kagagawan ko. Dati, handang dumalo sa mga pagtitipon at kumain at uminom ng mga salita ng Diyos ang anak ko, pero hindi ko siya ginabayan na manampalataya sa Diyos at tahakin ang tamang landas, sa halip, inakay ko siya patungo sa masasamang kalakaran para walang tigil na hangarin ang reputasyon at katayuan. Paanong tinutupad ko ang tunay na responsabilidad ng isang ina? Sa pag-iisip nito, lubos kong pinagsisihan na ang puwersahang pamamaraan ko ng pagtuturo ay nagdulot ng ganoon kalaking pinsala at trauma sa anak ko.

Kalaunan, nabasa ko ang mga salita ng Diyos at naunawaan ang dahilan kung bakit tinrato ko ang anak ko sa ganitong paraan. Sabi ng Makapangyarihang Diyos: “Nakikita mo ang ilang tao na namumuhay para sa kanilang mga anak—alam mong hindi tama ang ganitong paraan ng pamumuhay, pero maiiwasan mo bang mamuhay para sa iyong mga anak? O nakikita mo ang ilang tao na nagkukumahog at nagpapakaabala sa paghahangad ng pera, kasikatan, at pakinabang—alam mo sa iyong puso na mali ang landas na ito, pero maiiwasan mo bang magkumahog at magpakaabala para sa mga parehong bagay? Kung ang landas na tinatahak mo ay mismong ang paghahangad ng kasikatan at pakinabang, at alam mong ito ang maling landas, subalit kahit na gusto mo, hindi mo kayang tahakin ang landas ng paghahangad sa katotohanan, nangangahulugan itong wala kang kontrol sa kung paano ka namumuhay sa mundong ito! Ano ang ugat nito? Ito ay na hindi tinanggap ng mga tao ang gawain ng Diyos o nakamit ang katotohanan. Ano ang espirituwal na suporta ng mga tao? Saan sila naghahanap ng espirituwal na suporta? Para sa espirituwal na suporta, umaasa ang mga tao sa pagsasama-sama ng pamilya; sa kaligayahan ng kasal; sa pagtatamasa ng mga materyal na bagay; sa kayamanan, kasikatan, pakinabang, katayuan, mga ugnayan, at propesyon; at sa kaligayahan ng susunod na henerasyon. Mayroon bang hindi umaasa sa mga bagay na ito para sa espirituwal na suporta? Natatagpuan ito ng mga may anak sa kanilang mga anak; natatagpuan ito ng mga walang anak sa kanilang mga karera, sa pag-aasawa, sa kanilang katayuang panlipunan, at kasikatan at pakinabang. Ang mga paraan ng buhay na nabubuo samakatwid ay pare-parehong lahat; napapasailalim sa kontrol at kapangyarihan ni Satanas, at labag man sa kanilang kalooban, nagmamadali at abala ang lahat ng tao alang-alang sa katayuan, kasikatan, pakinabang, kanilang mga propesyon at kinabukasan, alang-alang sa kanilang buhay may-asawa, mga pamilya, at kinabukasan ng kanilang mga anak, at alang-alang sa kasiyahan ng laman. Ito ba ang tamang landas? Gaano man kaabala ang mga tao sa mundong ito, gaano man sila kamatagumpay sa kanilang propesyon, gaano man kasaya ang kanilang mga pamilya, gaano man kalaki ang kanilang pamilya, gaano man kaprestihiyoso ang kanilang katayuan—may kapabilidad ba silang tahakin ang tamang landas sa buhay? Sa paghahabol sa kasikatan at pakinabang, sa mundo, o sa paghahangad sa kanilang mga karera, may kapabilidad ba silang makita ang katunayan na nilikha ng Diyos ang lahat ng bagay at Siya ang may kataas-taasang kapangyarihan sa kapalaran ng sangkatauhan? Imposible ito. Anuman ang hinahangad ng mga tao o nasaang landas man sila, kung hindi nila kinikilala ang katunayan na ang Diyos ang may kataas-taasang kapangyarihan sa kapalaran ng sangkatauhan, kung gayon, ang landas na kanilang tinatahak ay mali. Hindi ito ang tamang landas, kundi ang baliko na landas, ang landas ng kasamaan” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). “Ginagamit ni Satanas ang kasikatan at pakinabang upang kontrolin ang mga kaisipan ng mga tao, wala nang ibang ipinapaisip sa kanila kundi ang dalawang bagay na ito, at idinudulot sa kanila na makibaka para sa kasikatan at pakinabang, magdusa ng mga paghihirap para sa kasikatan at pakinabang, magtiis ng kahihiyan at magbuhat ng mabibigat na pasanin para sa kasikatan at pakinabang, magsakripisyo ng lahat ng mayroon sila para sa kasikatan at pakinabang, at gumawa ng bawat paghuhusga o pagpapasya alang-alang sa kasikatan at pakinabang. Sa ganitong paraan, naglalagay si Satanas ng mga di-nakikitang kadena sa mga tao, at, sa mga kadenang ito, wala silang abilidad ni tapang na makaalpas. Nang di-namamalayan, dala-dala nila ang mga kadenang ito habang mabigat silang humahakbang nang paunti-unti, nang may labis na paghihirap. Alang-alang sa kasikatan at pakinabang na ito, lumilihis ang sangkatauhan mula sa Diyos at ipinagkakanulo Siya at lalo silang nagiging buktot. Sa ganitong paraan, sunud-sunod na nawawasak ang mga henerasyon sa gitna ng kasikatan at pakinabang ni Satanas” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi VI). Sa pamamagitan ng paglalantad ng mga salita ng Diyos, napagtanto ko na ginagamit ni Satanas ang kasikatan at pakinabang para gawing tiwali at saktan ang mga tao, na ikinikintal sa isipan ng mga tao ang mga ideya at pananaw tulad ng “Mamukod-tangi,” “Magkaroon ng posisyong nakatataas sa iba,” at “Magbigay karangalan sa iyong mga ninuno,” na nag-uudyok sa mga tao na walang tigil na hangarin ang kasikatan at pakinabang. Para makamit ang kasikatan at pakinabang, lalo silang nagiging buktot at lalong nagdurusa. Mula pa noong bata ako, palagi kong pinapangarap na maging isang aktor sa entablado, na makatuntong sa entablado para matanggap ang paghanga at inggit ng lahat, at makamit ang katayuan at katanyagan. Pero nang hindi matupad ang mga pangarap ko, nalubog ako sa kabiguan at pasakit. Kalaunan, ipinilit ko ang mga pangarap ko sa anak ko, pinipilit siyang matuto ng guzheng. Umasa akong balang araw ay makakatuntong siya sa entablado at magniningning. Nang makita ko na ayaw ng anak kong matuto ng guzheng, nabalisa ako at nagalit, at hindi ako nakapagtimpi sa kanya. Kapag gustong dumalo ng anak ko sa mga pagtitipon, pinipigilan ko siya, dahil natatakot akong maantala nito ang kanyang pagsasanay. Paanong tinutupad ko ang aking mga responsabilidad bilang isang ina? Ang ginagawa ko ay sadyang kasamaan! Maraming taon na akong nananampalataya sa Diyos, pero hindi pa rin nagbabago kahit kaunti ang mga perspektiba ko sa likod ng aking paghahangad, at namumuhay pa rin ako ayon sa mga kaisipan at pananaw ni Satanas, hinahangad ang kasikatan at pakinabang tulad ng mga walang pananampalataya. Mas gugustuhin ko pang mapalayo sa Diyos at magkanulo sa Diyos ang anak ko kaysa hindi hangarin ng anak ko ang kasikatan at pakinabang para matugunan ang aking banidad. Talagang nabulag ako ng kasikatan at pakinabang, at pinalabo ng mga ito ang pag-iisip ko, at nagdulot ako ng pagdurusa sa aking sarili at pinsala sa aking anak. Napagtanto kong ang kasikatan at pakinabang ay mga di-nakikitang tanikala na inilagay sa akin ni Satanas, at nagdulot ang mga ito sa amin ng walang katapusang kalungkutan at pasakit! Naisip ko kung paanong ang ilang sikat na tao ay nakamit ang kasikatan at pakinabang sa entertainment industry, pero sa huli ay nauwi sa depresyon at tumalon para magpakamatay dahil sa espirituwal na kahungkagan at pasakit. Nakita kong kahit na makamit ng isang tao ang katayuan at kasikatan, pansamantala lang nitong matutugunan ang kanyang banidad, pero hindi nito malulutas ang panloob na kahungkagan at pasakit. Sa halip, unti-unti silang inilalayo ng mga bagay na ito sa Diyos, at nagdudulot sa kanilang itatwa Siya, at ang kalalabasan nito ay malalamon sila ni Satanas. Nang mapagtanto ko ito, nagdasal ako sa Diyos, sinasabing hindi ko na hahangarin ang kasikatan at pakinabang, at handa akong magpasakop sa Kanyang kataas-taasang kapangyarihan at mga pagsasaayos.

Kalaunan, nagbasa pa ako ng mga salita ng Diyos at nagkamit ng kaunti pang pagkakilala sa aking sarili. Sabi ng Makapangyarihang Diyos: “Ang lahat ng ginagawa ng mga magulang para maisakatuparan ang kanilang mga ekspektasyon para sa kanilang mga anak bago umabot ang mga ito sa hustong gulang ay salungat sa konsensiya, katwiran, at likas na mga batas. Higit pa rito, ito ay salungat sa pag-orden at kataas-taasang kapangyarihan ng Diyos. Bagama’t iyong mga hindi pa umaabot sa hustong gulang ay walang abilidad na kumilatis sa pagitan ng tama at mali, o mag-isip nang nakapagsasarili, ang kanilang mga kapalaran ay nasa ilalim pa rin ng kataas-taasang kapangyarihan ng Diyos; ang kanilang mga kapalaran ay hindi nakasalalay sa kanilang mga magulang. Hindi malinaw na nakikita ng mga hangal na magulang na iyon ang puntong ito. Bukod sa pagkakaroon ng mga ekspektasyon para sa kanilang mga anak sa kanilang isipan, nagbabayad din sila ng mas malaking halaga sa kanilang pag-uugali, ginagawa ang lahat ng gusto nila at handa nilang gawin para sa kanilang mga anak, at hindi mahalaga kung ito man ay paggugol ng pera, oras, lakas, o iba pang mga bagay, ginagawa nila ito nang may kagalakan at kusang-loob. Bagama’t ginagawa ng mga magulang ang mga bagay na iyon nang kusa, anong mga kahihinatnan ang idinudulot ng mga ito? Kung sa huli ay napipinsala nila ang kanilang mga anak, iyon ay hindi makatao, at ang ganitong uri ng pag-uugali ay tiyak na hindi ang responsabilidad na dapat tuparin ng mga magulang; lumampas na sila sa saklaw ng mga tungkuling dapat nilang tuparin bilang mga magulang. Bakit Ko sinasabi ito? Dahil ang mga magulang ay nagsisimulang magtangkang planuhin at kontrolin ang kinabukasan ng kanilang mga anak bago umabot sa hustong gulang ang mga ito, at sinusubukan din nilang itakda ang kinabukasan ng kanilang mga anak. Hindi ba’t kahangalan iyon? (Oo.) Halimbawa, sabihin nating paunang inorden ng Diyos na maging isang ordinaryong manggagawa ang isang tao, at sa buhay na ito, magagawa lamang niyang kumita ng kaunting sahod para pakainin at bihisan ang kanyang sarili, ngunit iginigiit ng kanyang mga magulang na siya ay maging tanyag, mayaman, mataas na ranggong opisyal, pinaplano at isinasaayos ang mga bagay-bagay para sa kanyang kinabukasan bago pa siya umabot sa hustong gulang, binabayaran ang iba’t ibang uri ng tinatawag na halaga, sinusubukang kontrolin ang kanyang buhay at kinabukasan. Hindi ba’t kahangalan iyon? (Oo.)” (Ang Salita, Vol. VI. Ukol sa Paghahangad sa Katotohanan. Paano Hangarin ang Katotohanan (18)). Paulit-ulit kong binasa ang siping ito ng mga salita ng Diyos, at labis na tumagos ito sa puso ko at nabagabag ako. Napagtanto kong ang mga inaasahan, pagsisikap, at sakripisyo ko para sa aking anak ay salungat sa pagkatao at laban sa mga pag-orden at kataas-taasang kapangyarihan ng Diyos. Ang kapalaran ng isang anak ay hindi isang bagay kung saan may kataas-taasang kapangyarihan ang mga magulang, at kailangan kong igalang ang mga pagpili ng anak ko, magpasakop sa mga pag-orden ng Diyos, at hindi pilitin ang anak kong gawin ang mga bagay na ayaw niya. Kung ano ang ginagawa ng isang tao sa buhay at kung paano siya kumikita ng ikabubuhay niya ay inorden na ng Diyos. Katulad noong gustung-gusto kong maging isang aktor sa opera, pero hindi nangyari ayon sa gusto ko. Ni hindi ko nga mabago ang sarili kong kapalaran, pero gusto kong baguhin ang kapalaran ng anak ko. Sukdulan talaga ang aking kahangalan!

Pagkatapos, pinagnilayan ko: Ano nga ba ang kahulugan ng tunay na pagtupad sa mga responsabilidad ng isang tao bilang isang magulang? Binasa ko ang mga salita ng Diyos: “Sa pamamagitan ng paghimay sa diwa ng mga ekspektasyon ng mga magulang sa kanilang mga anak, makikita natin na ang mga ekspektasyong ito ay makasarili, na sumasalungat ang mga ito sa pagkatao, at na walang kinalaman ang mga ito sa mga responsabilidad ng mga magulang. Kapag ipinipilit ng mga magulang ang lahat ng uri ng ekspektasyon at hinihingi sa kanilang mga anak, naglalagay sila ng napakaraming karagdagang presyur sa mga ito—hindi ito pagtupad sa kanilang mga responsabilidad. Kung gayon, ano ang mga responsabilidad na dapat tuparin ng mga magulang? Kahit papaano, dapat nilang turuan ang kanilang mga anak na maging matatapat na tao na nagsasalita ng totoo at gumagawa ng mga bagay sa matapat na paraan, at turuan ang mga ito na maging mabait at hindi gumawa ng masasamang bagay, ginagabayan ang mga ito sa isang positibong direksyon. Ang mga ito ang kanilang mga pinakapangunahing responsabilidad. Dagdag pa rito, dapat nilang gabayan ang kanilang mga anak sa pag-aaral ng praktikal na kaalaman at mga kasanayan, at iba pa, batay sa kakayahan at mga kondisyon ng mga ito. Kung nananampalataya sa Diyos at nauunawaan ng mga magulang ang katotohanan, dapat nilang himukin ang kanilang mga anak na magbasa ng mga salita ng Diyos at tumanggap sa katotohanan, upang makilala ng mga ito ang Lumikha, at maunawaan na ang mga tao ay nilikha ng Diyos at na umiiral ang Diyos sa sansinukob na ito; dapat nilang akayin ang kanilang mga anak sa pananalangin sa Diyos at pagkain at pag-inom ng mga salita ng Diyos upang makaunawa ang mga ito ng ilang katotohanan, upang paglaki ng mga ito ay magawa ng mga ito na manampalataya sa Diyos, sumunod sa Diyos, at gawin ang tungkulin ng isang nilikha sa halip na hangarin ang mga makamundong kalakaran, masilo sa iba’t ibang komplikadong ugnayan ng mga tao, at maakit, gawing tiwali, at mawasak ng iba’t ibang masasamang kalakaran ng mundong ito. Ang mga ito talaga ang mga responsabilidad na dapat tuparin ng mga magulang. Ang mga responsabilidad na dapat nilang tuparin ay, sa kanilang papel bilang mga magulang, ang magbigay sa kanilang mga anak ng positibong gabay at angkop na tulong bago umabot ang mga ito sa hustong gulang, pati na rin ang maagap na pangangalaga sa pisikal na buhay ng mga ito hinggil sa mga pang-araw-araw na pangangailangan. Kung magkasakit ang kanilang mga anak, dapat silang ipagamot ng mga magulang kung kinakailangan; hindi nila dapat, dahil sa takot na maantala ang pag-aaral ng kanilang mga anak, pilitin silang pumasok sa paaralan at ipagwalang-bahala ang pagpapagamot. Kapag kailangang magpagaling ng kanilang mga anak, dapat pahintulutang magpagaling ang mga ito, at kapag kailangang magpahinga ng mga ito, dapat pahintulutang magpahinga ang mga ito. Ang pagtiyak sa kalusugan ng kanilang mga anak ay kinakailangan; kung mahuli sa pag-aaral ang mga anak, makakahanap ang mga magulang ng paraan para makabawi pagkatapos. Ang mga ito ang mga responsabilidad na dapat tuparin ng mga magulang. Sa isang banda, dapat nilang tulungan ang kanilang mga anak na magtamo ng matatag na kaalaman; sa kabilang banda, dapat nilang gabayan at turuan ang kanilang mga anak upang matahak ng mga ito ang tamang landas, at tiyakin ang kalusugang pangkaisipan ng mga ito upang hindi maimpluwensiyahan ang mga ito ng hindi mabubuting kalakaran at ng masasamang gawain ng lipunan. Kasabay nito, dapat din nilang idulot na ang kanilang mga anak ay mag-ehersisyo nang angkop upang matiyak ang pisikal na kalusugan ng mga ito. Ang mga ito ang mga bagay na dapat gawin ng mga magulang, sa halip na sapilitang ipataw ang anumang hindi makatotohanang inaasahan o hinihingi sa kanilang mga anak. Dapat tuparin ng mga magulang ang kanilang mga responsabilidad pagdating sa mga bagay na kailangan ng kanilang mga anak para sa kanilang espiritu at sa mga bagay na kailangan sa pisikal na buhay ng mga ito” (Ang Salita, Vol. VI. Ukol sa Paghahangad sa Katotohanan. Paano Hangarin ang Katotohanan (18)). Pagkatapos basahin ang mga salita ng Diyos, nakaramdam ako ng di-maipaliwanag na pagkabagabag. Dati, inakala kong sa pagdudulot sa anak ko na mag-aral ng iba’t ibang kasanayan, at tumuntong sa isang sikat na entablado para maging kilala, para hangaan at purihin siya ng lahat, tinutupad ko ang aking responsabilidad bilang isang ina. Pero ang tunay na responsabilidad ng mga magulang ay para tiyaking malusog at masaya ang isipan ng kanilang mga anak habang tinutulungan silang magkaroon ng mga positibong kaisipan at pananaw, para gabayan sila na magkaroon ng tamang mga layon sa buhay, para linangin sila batay sa kanilang mga interes at libangan, at para gabayan silang magpasakop sa mga pag-orden at kataas-taasang kapangyarihan ng Diyos. At sa pang-araw-araw na buhay, dapat bigyan ng mga magulang ang kanilang mga anak ng pangangalaga sa mga pangunahing pangangailangan tulad ng pagkain, damit, tirahan, at transportasyon. Halimbawa: Dapat nilang sabihin kung aling mga pagkain ang masustansyang kainin at kung alin ang nakakasama sa katawan, alagaan sila kapag may sakit sila, bigyan sila ng gamot kung kinakailangan, paturukan sila kung kailangan, at maingat na asikasuhin ang kanilang mga pang-araw-araw na pangangailangan. Ito ang mga bagay na dapat gawin ng mga magulang. Bagama’t sa panlabas ay tila para sa ikabubuti ng aking anak ang pag-aasikaso ko, sa realidad, gusto ko lang na bigyan niya ako ng kaluwalhatian at pride, kahit na ang kapalit nito ay ang ipagkait sa kanya ang galak ng kanyang pagkabata at pigilan siya sa pagdalo sa mga pagtitipon at pagkain at pag-inom ng mga salita ng Diyos. Talagang napakamakasarili ko! Dapat sana ay ginabayan ko siya ayon sa kanyang kakayahan, interes, at mga libangan, sa halip na pilit siyang supilin at ipilit ang edukasyon sa kanya. Bukod pa rito, dapat kong gabayan ang anak ko na lumapit sa harap ng Diyos, hayaan siyang magdasal, kumain at uminom ng mga salita ng Diyos, at sumamba sa Kanya, at lumayo sa masasamang kalakaran ng mundo. Matapos maunawaan ang layunin ng Diyos, hindi ko na dinadala ang anak ko para lumahok sa mga pagtatanghal gaya ng dati, sa halip, ginabayan ko siyang magpasakop sa kataas-taasang kapangyarihan at mga pagsasaayos ng Diyos, at mas marami akong ginugol na oras kasama siya sa pagkain at pag-inom ng mga salita ng Diyos at pagdalo sa mga pagtitipon.

Kalaunan, nang magtipon kami ng anak ko, nanood kami ng isang dula sa entablado, na tinatawag na Paalam, Aking Inosenteng Kampus. Pagkatapos itong panoorin, labis na naantig ang anak ko at naunawaan niyang ginagamit ni Satanas ang kasikatan at pakinabang para saktan ang mga tao, at sa pamamagitan ng pagkain at pag-inom ng mga salita ng Diyos, naunawaan ng anak ko na sa paggawa lang ng kanyang mga tungkulin siya makakalakad sa tamang landas sa buhay. Isang araw, pag-uwi ng anak ko galing sa eskuwela, mariin niyang sinabi sa akin, “Nay, pakiramdam ko ay sobrang nasusupil ako sa eskuwela, at gusto kong mamuhay nang malaya at may kalayaan tulad ng mga kapatid. Gusto kong iwan ang pag-aaral ko at gawin ang mga tungkulin ko sa iglesia.” Sobra akong nagulat, iniisip ko, “Hindi naging madali para sa iyo na marating ang kinalalagyan mo ngayon. Kung isusuko mo ang pag-aaral mo, tuluyan nang mawawakasan ang mga pangarap mo sa entablado. Hindi ba’t nangangahulugan iyon na mawawalan ng saysay ang lahat ng dati mong pagsisikap?” Sa sandaling iyon, napagtanto ko na gusto ko pa ring maghangad ng kasikatan at pakinabang, at nagdasal ako sa Diyos sa puso ko, “O Diyos, handang isuko ng anak ko ang kanyang pag-aaral, pero hindi ko pa rin ito kayang tanggapin. O Diyos, palakasin Mo sana ang aking determinasyon at tulungan akong makawala sa mga tanikala ng kasikatan at pakinabang.” Pagkatapos magdasal, naalala ko ang mga salita ng Diyos: “Sa pamamagitan ng paghimay sa diwa ng mga ekspektasyon ng mga magulang sa kanilang mga anak, makikita natin na ang mga ekspektasyong ito ay makasarili, na sumasalungat ang mga ito sa pagkatao” (Ang Salita, Vol. VI. Ukol sa Paghahangad sa Katotohanan. Paano Hangarin ang Katotohanan (18)). “Walang sinuman sa inyo ang gumagampan ng inyong tungkulin sa sambahayan ng Diyos ngayon nang nagkataon lang—anuman ang pinagmulan ng sinuman sa inyo para gampanan ang inyong tungkulin, hindi ito nagkataon. Walang sinuman sa mga taong gumagampan ng mga tungkulin sa sambahayan ng Diyos ang basta na lang pinili ng kung sinong tao; anuman ang tungkuling ginagampanan ng isang tao, pauna itong inorden ng Diyos bago pa ang mga kapanahunan. Ano ang ibig sabihin na ito ay paunang inorden? Ano sa partikular? Ang ibig sabihin nito ay sa Kanyang kabuuang plano ng pamamahala, matagal nang naiplano ng Diyos kung ilang ulit kang darating sa mundo, sa aling lipi at sa aling pamilya ka isisilang sa mga huling araw, ano ang mga magiging kalagayan ng pamilyang ito, ikaw ba ay magiging lalaki o babae, ano ang iyong magiging mga kalakasan, anong antas ng edukasyon ang maaabot mo, gaano ka magiging mahusay magsalita, ano ang iyong magiging kakayahan, ano ang magiging itsura mo, sa anong edad ka darating sa sambahayan ng Diyos at magsisimulang gumampan ng iyong tungkulin, at anong tungkulin ang iyong gagampanan sa anong panahon. Maagang paunang inorden ng Diyos ang bawat hakbang para sa iyo. Noong hindi ka pa isinilang, at noong dumating ka sa mundo sa iyong nakaraang ilang buhay, naisaayos na ng Diyos para sa iyo ang tungkuling iyong gagampanan sa huling yugtong ito ng gawain” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Mula sa mga salita ng Diyos, naunawaan ko na ang oras para sa isang tao na dumating sa sambahayan ng Diyos at gawin ang kanyang tungkulin ay isang bagay na matagal nang isinaayos ng Diyos. Matagal nang inorden ng Diyos ang oras kung kailan darating ang anak ko at gagawin ang kanyang tungkulin, at hindi na ako puwedeng bumalik sa dati, na sinusubukang kontrolin ang lahat sa kanyang buhay para sa kapakanan ng sarili kong reputasyon at katayuan. Dahil pinili ng anak kong sumunod sa Diyos at gawin ang kanyang tungkulin, ito ay mga pag-orden at pagsasaayos ng Diyos, at kailangan ko siyang bigyan ng positibong gabay at hayaan siyang lumakad sa tamang landas. Ito ang responsabilidad na dapat kong gampanan. Nang maisip ko ito, masaya akong sumang-ayon sa hiling ng anak ko. Hindi nagtagal, isinuko ng anak ko ang kanyang pag-aaral at pumunta sa sambahayan ng Diyos para gawin ang kanyang tungkulin. Nang makitang bumalik ang dati niyang kasiglahan at pagiging masayahin, natuwa ako, at napagtanto kong sa pagpapasakop lang sa mga pag-orden at pagsasaayos ng Lumikha maaaring mamuhay ang isang tao nang may kapanatagan, kalayaan, at kagalakan. Ito ay isang bagay na hindi kayang tumbasan ng anumang halaga ng pera o kasikatan!

Pagkatapos, nagbasa ako ng dalawang sipi ng mga salita ng Diyos, at mas lalo kong naunawaan ang halaga at kahulugan ng buhay ng tao. Sabi ng Makapangyarihang Diyos: “Bukod sa pananampalataya sa Diyos at paghahangad sa katotohanan, at pagtupad sa tungkulin ng isang tao bilang isang nilikha, lahat ng iba pa na ginagawa ng isang tao sa buhay ay hungkag at hindi karapat-dapat tandaan. Kahit na nakagawa ka ng isang gawaing yayanig sa mundo, na nakapaglakbay sa kalawakan at sa Buwan, walang kabuluhan ito; kahit na nakagawa ka ng mga siyentipikong pagsulong na may kaunting pakinabang o tulong sa sangkatauhan, walang kabuluhan ito. Ang lahat ng ito ay lilipas. Ano ang tanging bagay na hindi lilipas? (Ang salita ng Diyos.) Tanging ang salita ng Diyos, tanging mga patotoo sa Diyos, lahat ng patotoo at gawaing nagpapatotoo sa Lumikha, at ang mabubuting gawa ng mga tao ang hindi lilipas. Ang mga ito ay mananatili magpakailanman, at ang mga ito ay napakahalaga. Kaya, gawin ninyo ang lahat ng inyong makakaya rito, at sulitin ang inyong mga abilidad. Huwag magpalimita sa kung sinumang mga tao, anumang mga pangyayari, o bagay; buong-puso ninyong igugol ang inyong sarili para sa Diyos, at ibuhos ang lahat ng inyong enerhiya at dugo ng puso sa paggampan ng inyong mga tungkulin. Ito ang bagay na pinakapinagpapala ng Diyos sa lahat, at sulit ito gaano man karami ang paghihirap!” (Ang Salita, Vol. III. Ang mga Diskurso ni Cristo ng mga Huling Araw. Sa Paggampan Lamang Nang Maayos sa Tungkulin ng Isang Nilikha Mayroong Halaga ang Pamumuhay). “Ngayon ay sumusunod ka na sa Diyos, nakikinig sa salita ng Diyos, at tinatanggap mo ang atas ng Lumikha. Medyo mahirap at nakakapagod ito sa iyo kung minsan, at kung minsan ay dumaranas ka ng kaunting kahihiyan at pagpipino, ngunit ang mga ito ay mabubuting bagay, hindi masasamang bagay. Ano ba ang makukuha mo sa huli? Ang makukuha mo ay ang katotohanan at ang buhay, at sa huli, ang pagkilala at pagpapatibay ng Lumikha. Sasabihin ng Diyos, ‘Sumusunod ka sa Akin, at Ako ay tumitingin sa iyo nang may pabor, at Ako ay nalulugod sa iyo.’ Kung walang ibang sinasabi ang Diyos maliban sa ikaw ay isang nilikha sa Kanyang mga mata, hindi ka namumuhay nang walang kabuluhan, at ikaw ay kapaki-pakinabang. Hindi kapani-paniwala na pasalitang kilalanin ng Diyos; hindi ito isang maliit na bagay lang. Kung susunod ang mga tao kay Satanas, ano ang makukuha nila? (Pagkawasak.) Bago sila lipulin, magiging ano sila? (Magiging mga demonyo sila.) Sila ay magiging mga demonyo. Gaano man karaming kakayahan ang matutunan ng mga tao, gaano man karaming pera ang kitain nila, gaano man kalaking kasikatan at pakinabang ang makamit nila, gaano man karaming materyal na benepisyo ang matamasa nila, o gaano man kataas ang katayuan nila sa sekular na mundo, sa kaloob-looban, lalo at lalo silang magiging tiwali, lalo at lalong buktot at marumi, lalo at lalong mapaghimagsik at mapagpaimbabaw, at sa huli, sila ay magiging mga buhay na demonyo—sila ay magiging hindi tao. Ano nga ba ang tingin ng Lumikha sa ganoong mga tao? Basta na lang ‘mga hindi tao,’ at iyon na iyon? Ano ang pananaw at saloobin ng Lumikha sa gayong mga tao? Nasusuya Siya sa kanila, kinasusuklaman Niya sila, kinamumuhian Niya sila, at sinusukuan Niya sila, at sa huli ay isinusumpa, pinaparusahan, at nililipol Niya sila. Tumatahak ang mga tao sa iba’t ibang landas at sa huli ay sasapitin nila ang iba’t ibang kinalabasan. Aling landas ang inyong pipiliin? (Ang manampalataya sa Diyos at sumunod sa Kanya.) Ang pagpiling sumunod sa Diyos ay ang pagpili sa tamang landas: Ito ay pagtahak sa landas ng liwanag” (Ang Salita, Vol. III. Ang mga Diskurso ni Cristo ng mga Huling Araw. Sa Paggampan Lamang Nang Maayos sa Tungkulin ng Isang Nilikha Mayroong Halaga ang Pamumuhay). Pagkatapos basahin ang mga salita ng Diyos, naunawaan ko na sa pamamagitan lamang ng pananampalataya sa Diyos, paghahangad sa katotohanan, at pagtupad sa tungkulin ng isang nilikha makakamit ng isang tao ang katotohanan at maisasabuhay ang wangis ng tao. Ang paghahangad ng reputasyon at katayuan ay pagsunod kay Satanas, at kahit na magkamit pa ng mataas na pagtingin mula sa iba ang isang tao, pansamantala lang ito, at nasa landas pa rin siya patungo sa pagkawasak. Ngayon, pareho kami ng anak ko na ginagawa ang aming mga tungkulin, at lumayo kami sa iba’t ibang tukso at sa panghihimasok ng masasamang kalakaran sa lipunan. Hindi na nakakaramdam ng pagkakasakal o pasakit ang anak ko, at naging panatag na rin at napalaya ang puso ko. Kapag nakakaranas ng mga paghihirap ang anak ko sa kanyang mga tungkulin, tinutulungan siya ng mga kapatid nang may pagmamahal, at tinatrato siya ng lahat nang may sinseridad. May masasamang gawi ang anak ko, at matiyagang itinuro ang mga ito ng mga sister at tinulungan siya, at sa wala pang kalahating taon, nagawa ng anak kong iwasto ang marami sa kanyang masasamang gawi. Minsan, napapansin ng anak ko ang mga isyu ko at nagkukusa siyang makipagbahaginan ng katotohanan sa akin. Nang makitang tinatahak ng anak ko ang tamang landas at gumagawa ng pag-usad at mga pagbabago, nagpapasalamat ako sa Diyos mula sa kaibuturan ng aking puso! Kung hindi dahil sa gabay ng mga salita ng Diyos, namumuhay pa rin kami ng anak ko sa pagdurusang dulot ni Satanas, at patuloy lang kaming maghihimagsik laban sa Diyos at lalong mapapalayo sa Kanya, at sa huli, mamamatay na kasama ni Satanas. Salamat sa Diyos sa pagliligtas sa amin!


78. Walang Pagsisisi sa Aking Pinili

Ni Jinxin, Tsina

Ipinanganak ako noong dekada 90, at noong middle school, nahumaling ako sa mga romance drama. Sa tuwing nakikita ko ang di-natitinag na pag-ibig ng mga bida, lalo na kapag inaalagaang mabuti ng lalaki ang babae, naiinggit ako, at umaasa ako na balang-araw ay magkakaroon din ako ng ganoong pag-ibig. Inakala ko na ang makahanap ng isang taong nagmamahal sa akin, at ang magkasama kami sa hirap at ginhawa, ang pinakamasaya at pinakamakabuluhang paraan para mabuhay.

Noong Abril 2009, hindi pa natatagalan matapos kong matagpuan ang Diyos, nakilala ko si Wenbin. Apat na taon ang tanda niya sa akin, at siya ay isang taong totoo, sinsero, mature, at matatag, at talagang maalalahanin at maalaga siya sa akin. Sa tuwing masama ang loob ko sa kanya, lagi niya akong pinagpapasensiyahan. Kadalasan, kapag may nangyayari, tinatanong niya muna ang opinyon ko, at palagi siyang umaayon sa akin at iginagalang ang mga desisyon ko. Komportable ang pakiramdam ko kapag kasama ko siya. Pati mga kamag-anak at kaibigan namin ay naiinggit sa akin, at sabi nila na palaging sobrang mapagparaya ni Wenbin, at mahirap nang makahanap ng ganoong tao sa panahon ngayon. Lubos akong nalunod sa tamis ng pag-ibig, at madalas, pakiramdam ko ay napakasuwerte kong magkaroon ng ganoon kamaalalahaning kasintahan.

Habang paparami ang nababasa kong mga salita ng Diyos, naunawaan ko na ang gawain ng Diyos sa mga huling araw sa pamamagitan ng Kanyang pagkakatawang-tao ay para iligtas at gawing perpekto ang sangkatauhan, dinadala iyong mga taos-pusong nananampalataya sa Diyos at kayang tanggapin ang Kanyang paghatol at madalisay sa susunod na kapanahunan, at ito ang huling hakbang sa gawain ng Diyos para iligtas ang sangkatauhan. Madalas ding nakikipagbahaginan sa akin ang mga magulang ko tungkol sa kahalagahan ng pananampalataya sa Diyos, pinaaalalahanan akong pahalagahan ang napakabihirang pagkakataong ito. Gusto kong ipangaral ang ebanghelyo kay Wenbin. Magiging nakakagalak kung pareho naming magagawang manampalataya sa Diyos, hangarin ang katotohanan nang magkasama, at maligtas at makapasok sa kaharian nang magkasama sa huli! Kaya, pasimple kong sinubukang alamin ang saloobin niya sa pananalig. Hindi siya naniniwala sa Diyos, at naniniwala siyang hawak ng tao ang sarili nitong tadhana. Sabi niya, “Mga bata pa tayo, at lahat ay dapat na tungkol sa pera.” Sinabihan din niya akong huwag makinig sa mga magulang ko kapag nagsasalita sila tungkol sa pananampalataya sa Diyos, at na walang Diyos sa mundong ito. Nang marinig ko siyang sabihin ang mga iyon, hindi maipaliwanag ang bigat ng aking kalooban. Noong una, naisip kong magagawa naming pareho na manampalataya sa Diyos, pero hinding-hindi ko talaga inasahan na isa pala siyang ateista. Ano na ang gagawin ko? Nakita kong ang ilang kapatid na may mga pamilyang hindi nananampalataya sa Diyos ay hinadlangan at inusig ng mga ito, na talaga namang napakasakit! Katulad na lang ng pinsan ko—bago siya ikasal, aktibo siyang gumagawa ng kanyang mga tungkulin at nangangaral ng ebanghelyo sa iba’t ibang lugar, pero inusig at hinadlangan ng kanyang asawa, na isang ateista, ang kanyang pananalig pagkatapos nilang ikasal, at araw-araw, lagi silang nagtatalo o kaya ay nag-aaway. Nang maglaon, hindi man lang nakadadalo sa mga pagtitipon ang pinsan ko, at sa huli, napilitan siyang makipagdiborsiyo, at napunta sa asawa niya ang kanilang anak. Sobra siyang nalulungkot sa tuwing naiisip niya ang kanyang anak. Ayaw kong magtiis ng ganoong klaseng pagsasama o pasakit. Hindi nananampalataya sa Diyos si Wenbin, kaya kung uusigin niya ako pagkatapos naming ikasal, makapaninindigan kaya ako? Sandali kong hindi malaman ang gagawin. Sa aking pasakit, nagdasal ako sa Diyos, “O Diyos! Hindi ko po inasahan na ateista pala si Wenbin. Sa tagal naming magkasama, napakalaki na ng naipuhunan kong damdamin. Hindi ko kayang bitiwan ang relasyon na ito. Pero kung mananatili ako sa relasyon namin, at hahadlangan niya ang pananalig ko dahil magkaiba kami ng landas, ano ang gagawin ko? O Diyos, napakababa po ng aking tayog, pakiusap, gabayan Mo po akong makagawa ng tamang pagpili.” Sa mga sumunod na araw, nagpatuloy akong basahin ang mga salita ng Diyos tungkol sa kung paano ituring ang pag-aasawa, at naunawaan ko na may mga prinsipyo sa pagpili ng kapareha. Mahalagang humanap ng isang taong kapareho ko ng mga pananaw, may mabuting pagkatao, at hindi hahadlang sa aking pananalig. Hindi nananampalataya sa Diyos si Wenbin, hindi kami magkapareho ng mga pananaw o nasa iisang landas, at hindi magtatagal, maghihiwalay rin kami. Habang mas maraming damdamin ang ipinupuhunan ko, mas magiging masakit ito sa pakiramdam ko kalaunan. Noong mga panahong iyon, sa tuwing naiisip ko ito, sumasakit ang puso ko. Hindi ko kayang isipin ang makipaghiwalay, pero kung mananatili kaming magkasama, lalakad kami sa magkaibang landas. Talagang may tunggalian sa puso ko, kaya sinabi ko sa Diyos ang aking pasakit at mga paghihirap at humingi ako ng tulong sa Kanya.

Bago ko namalayan, Marso 2011 na, at gusto na ng pamilya ni Wenbin na magkasunduan na kami para sa kasal. Kinailangan kong magdesisyon. Sa puso ko, malinaw sa akin na hindi nananampalataya sa Diyos si Wenbin, at na wala kaming patutunguhan, pero umasa pa rin ako, iniisip na, “Hindi ko pa naman pormal na napatotohanan sa kanya ang gawain ng Diyos, at hindi ako sigurado sa saloobin niya sa katotohanan. Kung hindi siya mananampalataya sa Diyos pero hindi naman niya hahadlangan ang aking pananalig, puwede pa rin kaming magsama.” Kaya nagpasya akong kausapin siya tungkol sa pananalig ko sa Diyos at tingnan kung ano ang magiging reaksiyon niya. Hindi ko kailanman inasahan na sa sandaling narinig niyang nananampalataya ako sa Diyos, ikinuyom niya ang kanyang kamao sa galit at sinuntok ang pader. Nabigla ako sa ikinilos niya, at nang makabawi ako, dumudugo na ang kamay niya. Nang makita kong susuntukin na naman niya ang pader, mabilis kong hinawakan ang kamay niya, pero pilit siyang kumawala. Nang makita ko ang kakaiba niyang kilos, ang malamig niyang ekspresyon, at ang pagkamuhi sa kanyang mga mata, parang naging estranghero siya, at natakot ako, iniisip na, “Ito pa rin ba ang kasintahan ko na laging sumasang-ayon sa lahat ng sinasabi ko? Bakit may ganito siyang saloobin nang marinig niyang nananampalataya ako sa Diyos? Nananampalataya lang naman ako sa Diyos, at wala naman akong ginagawang masama. Bakit ganito ang reaksiyon niya?” Sa puso ko, patuloy akong nagdasal sa Diyos, “O Diyos, kung talagang hahadlangan niya ang pananalig ko, handa akong makipaghiwalay sa kanya. Pero napakababa ng aking tayog, at hindi ko kayang bitiwan ang relasyong ito na dalawang taon na naming pinagsamahan. Pakiusap, bigyan Mo ako ng lakas para makagawa ng tamang pagpili.” Pagkatapos magdasal, ibinahagi ko sa kanya ang karanasan ko sa pagprotekta ng Diyos, at nilinaw ko rin ang paninindigan ko. Sandali siyang nanahimik, pagkatapos ay pumayag na hindi hadlangan ang pananalig ko. Nagkasundo kami na kung hahadlangan niya ang pananalig ko, maghihiwalay kami. Natigilan siya noong una nang marinig niya ito, pero pumayag pa rin siya.

Mabuti naman ang pagkatao ng kuya at hipag ni Wenbin, at naniniwala sila na may Diyos, kaya nagpatotoo ako sa kanila tungkol sa gawain ng Diyos sa mga huling araw. Nang malaman ni Wenbin, sumabog siya sa galit, at sa harap ng pamilya niya, sinabihan niya akong umalis, at sinabi niya na ayaw na niya akong makita kailanman. Padabog niyang ibinagsak ang cellphone niya sa harap ko. Kailanman ay hindi ko pa siya nakitang ganoon kagalit. Puno ng pagkamuhi ang boses niya nang sabihin niyang, “Hindi ko hahadlangan ang pananalig mo, pero huwag mong subukang mangaral sa pamilya ko!” Nang makita ko kung gaano ang paglaban niya sa pananalig ko, nag-alala ako, iniisip na, “Sinabi niyang hindi niya hahadlangan ang pananalig ko, pero iyon ay dahil hindi niya alam na dumadalo ako sa mga pagtitipon at gumagawa ng mga tungkulin. Kung malalaman niya, susubukan kaya niya akong hadlangan? Kung susubukan niya iyon, tiyak na mag-aaway kami, at baka masira pa ang pagsasama namin bilang mag-asawa. Ano na ang gagawin ko kung ganoon?” Nagtalo ang kalooban ko. Kung maghihiwalay kami, baka hindi na ako makakilala ng isa pang tao na magmamahal sa akin gaya nito, at kung ganoon, ano pa ang saysay ng pamumuhay ko? Pero kung hindi kami maghihiwalay, tiyak na patuloy kaming mag-aaway, kaya anong kaligayahan pa ang mayroon sa ganoong buhay? Iniisip ko palang ito ay sumasakit na ang puso ko sa dalamhati, at nalagay ako sa alanganin. Nang maglaon, napagtanto kong mayroon kaming malilinaw na pagkakaiba sa ilan sa mga pananaw namin sa mga bagay-bagay. Halimbawa, sabi niya, pagkatapos naming ikasal, dapat ay magbukas kami ng restawran, kumita ng pera para makabili ng kotse, bahay, at kung ano-ano pa. Sabi ko, “Kung gaano karaming pera ang kikitain ng isang tao ay inorden na ng Langit, at kailangan lang natin ng sapat para mabuhay. Hindi pera ang pinakamahalaga sa buhay. Ang pananampalataya sa Diyos at pagsamba sa Kanya ang tamang landas sa buhay.” Naiinis niyang sinabi, “Ano ang saysay ng buhay kung hindi ka kikita ng pera? Paano ka kakain o iinom kung walang pera? Wala kang ambisyon!” Madalas mangyari ang ganitong mga pagtatalo, at pagod na pagod na ako. Sa tuwing may hindi kami pagkakasunduan na nagdudulot ng samaan ng loob, napapaisip ako, “Ito ba ang kaligayahang gusto ko? Bakit hindi ako makadama ng kaligayahan? Ano ba talaga ang pinakamakabuluhang hangarin sa buhay? Paano ko maiiwasang masayang ang buhay kong ito?” Pagkatapos, nagdasal ako sa Diyos, “O Diyos, noong una, akala ko ay magdudulot ng kaligayahan ang mamuhay kasama si Wenbin, at ito ang buhay na lagi kong pinapangarap, pero hindi ito gaya ng inakala ko. Magkaiba kami ng landas na tinatahak at wala kaming mapagkasunduan, kaya hindi kailanman lumaya ang puso ko. Araw-araw, kailangan kong patagong basahin ang mga salita Mo at dumalo sa mga pagtitipon dahil takot akong pag-awayan namin ang mga bagay na ito. O Diyos, sobrang sakit po ng nararamdaman ko, at gusto ko nang makawala sa mga damdaming ito, pero sa kaibuturan ko, hindi ko magawang bitiwan ang relasyong ito. Tulungan Mo po ako.”

Nang maglaon, tila may naramdaman si Wenbin. Ilang beses na pagkauwi ko galing sa labas, kung ano-ano ang itinatanong niya. Noong una, hindi ko iyon gaanong pinansin, hanggang isang araw, maaga akong nag-ayos at paalis na sana para sa isang pagtitipon. Nagbago ang dati niyang malumanay na tono at naging napakaseryoso ng itsura niya, sinasabing, “Sabihin mo sa akin ang totoo, pupunta ka na naman ba sa pagtitipon?” Sabi ko, “Oo. Bakit? Hindi ba’t sinabi mong hindi mo pipigilan ang pananampalataya ko sa Diyos?” Sabi niya, “Noon, kung hindi ako sasang-ayon, makikipaghiwalay ka na sa akin. Kaya paanong hindi ko sasabihin iyon? Akala ko, sa paglipas ng panahon, hihina na ang determinasyon mong manampalataya sa Diyos, at titigil ka nang manampalataya. Hindi ko inasahan na mas lalo ka pang nahumaling sa nakalipas na anim na buwan! Hindi ko na kaya. Kailangan mong pumili sa pagitan namin ng pananalig mo. Kung ako ang pipiliin mo, kailangan mong isuko ang pananalig mo!” Alam kong kung magsasama pa rin kami, palagi kaming mag-aaway, at simula pa lang ang pagtatalong ito. Pero kung talagang maghihiwalay kami, labis pa rin akong mag-aatubili at ayaw kong isuko ang relasyong ito, pero kung pipiliin kong makasama si Wenbin, kailangan kong isuko ang pananalig ko. Ito ang mahalagang sandali para gawing perpekto ng Diyos ang mga tao, at matatag na rin akong nananampalataya na ang mga salita ng Makapangyarihang Diyos ay ang katotohanan, ang daan, at ang buhay, at sa pamamagitan ng pagdanas sa gawain ng Diyos, naranasan ko kung paano dinadalisay ng mga salita ng Diyos ang mga tao, nilulutas ang kanilang mga tiwaling disposisyon, at itinuturo ang mga tao sa tamang direksyon at landas ng kanilang pag-uugali at sariling asal. Ang katotohanang ibinibigay ng Diyos sa mga tao ay tunay na napakahalaga, kaya kung palalampasin ko ang pagkakataong ito, habambuhay ko itong pagsisisihan! Paano ako pipili sa pagitan ng aking pananalig at pag-aasawa? Nag-aalangan ako, at tahimik akong nagdasal sa Diyos. Naisip ko ang isang sipi ng mga salita ng Diyos na nabasa ko sa isang pagtitipon: “Sa likod ng bawat hakbang ng gawaing ginagawa ng Diyos sa inyo ay ang pakikipagpustahan ni Satanas sa Diyos—sa likod nito ay isang labanan. … Kapag naglalaban sa espirituwal na mundo ang Diyos at si Satanas, paano mo dapat bigyang-kasiyahan ang Diyos, at paano ka dapat manindigan sa iyong patotoo para sa Kanya? Dapat mong malaman na ang lahat ng nangyayari sa iyo ay isang malaking pagsubok at ang oras na kailangan ka ng Diyos na magpatotoo” (Ang Salita, Vol. I. Ang Pagpapakita at Gawain ng Diyos. Ang Pagmamahal Lamang sa Diyos ang Tunay na Pananalig sa Diyos). Ipinaunawa sa akin ng mga salita ng Diyos na sa panlabas, mukhang si Wenbin ang pumipigil sa akin na sumunod sa Diyos, pero sa totoo lang, si Satanas ang nagdudulot ng mga kaguluhan sa likod nito. Parehong pinanonood ng Diyos at ni Satanas kung paano ako pipili, at kinailangan kong magpatotoo para sa Diyos. Kinontrol ko ang aking emosyon at mahinahong sinabi, “Pinipili kong manampalataya sa Diyos!” At nilinaw din ni Wenbin ang kanyang paninindigan: Mas gugustuhin pa niyang makipaghiwalay kaysa payagan akong manampalataya sa Diyos. Bigong-bigo ang pakiramdam ko, at pagkatapos, hindi ko napigilang umiyak nang husto. Hindi ko inasahan na pagkatapos ng lahat ng mga taon na ito, hahantong talaga sa puntong ito ang relasyon namin. Sa aking pasakit, nagdasal ako sa Diyos, hinihiling sa Kanya na tulungan akong maunawaan ang Kanyang layunin sa usaping ito at makapanindigan sa aking patotoo.

Nang maglaon, nabasa ko ang mga salita ng Diyos at naunawaan kung ano ang dapat kong hangarin sa aking pananalig. Sabi ng Makapangyarihang Diyos: “Dapat kang magdusa ng paghihirap para sa katotohanan, dapat mong isakripisyo ang iyong sarili para sa katotohanan, dapat kang magtiis ng kahihiyan para sa katotohanan, at dapat kang sumailalim sa higit pang pagdurusa para magkamit ng higit pang katotohanan. Ito ang dapat mong gawin. Hindi mo dapat itapon ang katotohanan alang-alang sa pagtatamasa ng pagkakasundo ng pamilya, at hindi mo dapat iwala ang dangal at integridad ng buong buhay mo alang-alang sa pansamantalang pagtatamasa. Dapat mong hangarin ang lahat ng maganda at mabuti, at dapat mong hangarin ang isang landas sa buhay na higit na makabuluhan. Kung namumuhay ka ng gayong isang ordinaryo at makamundong buhay, at wala kang anumang layong hinahangad, hindi ba’t pag-aaksaya ito sa iyong buhay? Ano ba ang iyong makakamtan mula sa ganitong paraan ng pamumuhay? Dapat mong talikuran ang lahat ng kasiyahan ng laman alang-alang sa isang katotohanan, at hindi mo dapat itapon ang lahat ng katotohanan alang-alang sa isang munting kasiyahan. Ang ganitong mga tao ay walang integridad o dangal; walang kabuluhan ang kanilang pag-iral!” (Ang Salita, Vol. I. Ang Pagpapakita at Gawain ng Diyos. Ang mga Karanasan ni Pedro: Ang Kanyang Kaalaman sa Pagkastigo at Paghatol). Sa pag-iisip nang mabuti sa mga salita ng Diyos, naunawaan ko na hindi pag-aasawa ang pinakamahalaga sa buhay, at ang pananampalataya sa Diyos, pagkakamit ng katotohanan, at pagkakilala sa Diyos ang nagbibigay-kahulugan sa buhay. Sa mga huling araw, ang Diyos na nagkatawang-tao ay naparito sa gitna ng mga tao para ipahayag ang katotohanan at hatulan at linisin ang mga tao, upang iligtas sila mula sa kapangyarihan ni Satanas at pagkalooban sila ng buhay na walang hanggan. Pero sa pansamantalang pisikal na kasiyahan lang ako nakatuon. Ayaw kong magdusa at magbayad ng halaga para makamit ang katotohanan at ang buhay. Ano ang makakamit ko sa huli sa pamumuhay nang ganito? Kapag dumating ang malalaking kalamidad, sino ang makapagliligtas sa akin? Dati, akala ko ay maganda ang pag-aasawa, at na ang paggugol ng buhay kasama ang isang taong nagmamahal sa iyo ay makabuluhan, pero ngayon ko lang napagtanto na masyado pala akong walang muwang. Magkaiba kami ng landas ni Wenbin. Hindi nananampalataya sa Diyos si Wenbin, sinasamba niya ang agham, at naghahanap siya ng mga paraan para kumita ng pera at mamuhay nang nakahihigit sa iba. Samantalang ako ay naniniwala sa pagiging kontento lang sa pagkakaroon ng pagkain at pananamit, at na dapat hangarin ng mga tao ang katotohanan at isabuhay ang tunay na wangis ng tao, tuparin ang mga tungkulin ng mga nilikha, at kamtin ang pagsang-ayon ng Lumikha. Ang aming mga pananaw sa mga bagay-bagay at ang mga layon ng aming paghahangad ay ganap na magkaiba, kaya wala kaming mapagkasunduan. Kahit na napakamaalalahanin at napakamaalaga niya sa akin, nakararamdam pa rin ako ng pasakit at pagkasupil sa loob-loob ko. Kapag kasama ko siya, kailangan kong dumalo sa mga pagtitipon at magbasa ng mga salita ng Diyos nang patago, dahil sa takot na baka makipagtalo siya sa akin, at matindi akong nalimitahan at napagod sa loob-loob ko. Kung kailangan kong mamuhay nang ganoon habambuhay, magiging napakasakit nito. Ipinaunawa sa akin ng mga salita ng Diyos na ang pinakamahalaga sa buhay ay ang hangarin ng isang tao ang katotohanan, tuparin ang tungkulin ng isang nilikha, at tapusin ang misyong ibinigay ng Lumikha. Ang ganoong tao ay itinuturing na mahalaga sa mga mata ng Lumikha, at namumuhay nang makabuluhan at may halaga. Katulad ni Pedro, ginugol niya ang kanyang buhay na nakatuon sa paghahangad ng katotohanan at pagtupad sa kanyang tungkulin para bigyang-kasiyahan ang Diyos, at sa huli, natanggap niya ang pagsang-ayon ng Diyos. Matapos itong maunawaan, mas lalo akong nakatiyak na ang pagpili na lakarin ang landas ng pananalig sa Diyos ang tamang pagpili. Pagkatapos ay aktibo kong inilaan ang sarili ko sa hanay ng mga gumagawa ng kanilang tungkulin.

Pagkalipas ng ilang panahon, biglang pumunta sa bahay namin si Wenbin at ang kanyang mga magulang. Habang tumutulo ang luha sa kanyang mukha, sinabi ni Wenbin, “Hindi ko kayang bitiwan ang relasyong ito, pero hindi ko talaga matanggap ang pananalig mo. Para sa akin, hindi mo ba kayang isuko ang pananalig mo? Magkasama na lang tayong mamuhay nang maayos.” Hinikayat din ako ng mga magulang niya na isuko ang pananalig ko. Napagtanto kong isa na naman itong pagpili na kailangan kong gawin. Kumalma ako at naisip, “Kung talagang mahal ako ni Wenbin, dapat suportahan niya ang pananalig ko. Labis niyang sinasalungat ang pananalig ko—tunay na pag-ibig ba ito? Hindi, hindi ako puwedeng makipagkompromiso.” Kaya, mahinahon kong ipinahayag ang aking paninindigan, “Pinipili kong manampalataya sa Diyos, at hindi ko pagsisisihan ang pinili ko.” Bago umalis, tinanong ako ni Wenbin kung bakit hindi ko siya pinili, at iniisip niya kung hindi ba siya naging sapat na mabuti sa akin. Sabi ko, “Hindi, naging mabuti ka sa akin. Dati, akala ko ay malaking bahagi ng buhay ang pag-aasawa, pero matapos kong matagpuan ang Diyos, naunawaan ko na hindi pag-aasawa ang pinakamahalagang bagay sa buhay. Kung isusuko ko ang pananalig ko para makasama ka, bagama’t sa panlabas, maaaring mukhang maginhawa at maligaya ang buhay, na may pisikal na kasiyahan, ano naman ang magiging kahulugan ng mabuhay nang ganito? Hindi ba’t mabubuhay ako na parang isang naglalakad na bangkay? Ang buhay ba ay tungkol lang sa pagkain, pag-inom, at pagsasaya, iniraraos lang ang mga bagay at naghihintay ng kamatayan? Anong halaga ang mayroon sa ganoong buhay? Hinahangad mo ang pisikal na kasiyahan at isang buhay na nakahihigit sa iba, pero hindi iyan ang mga bagay na gusto ko. Hinahangad kong mamuhay ng isang tunay na buhay, isabuhay ang tunay na wangis ng tao, at matanggap ang pagsang-ayon ng Lumikha. Magkaiba tayo ng landas na tinatahak, at hinding-hindi tayo makararating sa iisang hantungan.” Nanahimik si Wenbin matapos itong marinig, at natapos na ang aming relasyon.

Nang maglaon, pinagnilayan ko kung bakit ako labis na nabagabag nang mamili ako sa pagitan ng pag-aasawa at pananalig. Nakabasa ako ng isang sipi ng mga salita ng Diyos: “Ang mga mapanirang impluwensiya at pyudal na pag-iisip na naitanim nang malalim sa puso ng tao sa pamamagitan ng libu-libong taon na ‘pambansang diwa’ ay ginapos at kinadena ang mga tao, iniwan silang wala ni gatuldok na kalayaan, walang ambisyon o pagtitiyaga, at walang pagnanais na umusad, sa halip ay pinananatili silang negatibo at paurong, nakabaon sa kaisipan ng isang alipin, at iba pa. Ang mga obhetibong salik na ito ay nag-iwan ng di-mabuburang bakas ng karumihan at kapangitan sa ideolohikal na pananaw, mga adhikain, moralidad, at disposisyon ng sangkatauhan. Tila nakatira ang mga tao sa isang madilim na mundo ng terorismo, at hindi iniisip ng sinuman sa kanila na lagpasan ito, o iniisip na lumipat sa isang ideyal na mundo; sa halip, ginugugol nila ang mga araw nila nang may pakiramdam ng pagkakontento sa kalagayan nila sa buhay: panganganak at pagpapalaki ng mga anak, pagsusumikap, pagpapapawis, pag-aasikaso ng mga trabaho, at pangangarap na magkaroon ng isang maginhawa at masayang pamilya, mapagmahal na buhay may-asawa, ng paggalang ng mga anak, ng kagalakan sa kanilang katandaan, at ng payapang pamumuhay…. Sa loob ng mga dekada, ng libo-libo, sampu-sampung libong taon hanggang sa ngayon, inaaksaya na ng mga tao ang kanilang oras sa ganitong paraan, na walang sinuman ang lumilikha ng pinakamagandang buhay sa lahat ng buhay ng tao, nakatuon lamang sa pagpapatayan, nakikipagkarera para sa kasikatan at pakinabang, at nagpapakana laban sa isa’t isa sa madilim na mundong ito. Sino ang naghanap na sa mga layunin ng Diyos? Mayroon na bang nagbigay-pansin sa gawain ng Diyos? Ang lahat ng bahagi ng mga tao na sinakop ng impluwensiya ng kadiliman ay matagal nang naging kalikasan ng tao, kaya napakahirap na isakatuparan ang gawain ng Diyos, at lalo pang walang pagnanais ang mga tao na bigyang-pansin ang ipinagkatiwala ng Diyos sa kanila ngayon” (Ang Salita, Vol. I. Ang Pagpapakita at Gawain ng Diyos. Gawain at Pagpasok (3)). Matapos basahin ang mga salita ng Diyos, naunawaan ko kung bakit napakahirap para sa akin na pumili sa pagitan ng pag-aasawa at pananalig. Mula pagkabata, nadoktrinahan ako ng mga drama sa TV na nagturo sa akin, “Ang buhay ay mahalaga, mas lalo na ang pagmamahal,” at “Pag-ibig ang kataas-taasan.” Naimpluwensiyahan at nalason ng mga ideyang ito ang isipan ko. Inakala ko na ang pinakamasayang bagay sa buhay ay ang makahanap ng isang taong magmamahal sa iyo at ang magkasama kayong tatanda at susuportahan ang isa’t isa. Lalo na kapag nakikita ko ang mga bidang babae na inaalagaan sa lahat ng paraan ng mga bidang lalaki, iniisip kong napakasaya nila, at sa paraang walang-katotohanan ay naniwala ako na ang makahanap ng isang taong nagmamahal sa iyo ay nangangahulugang hindi nasayang ang buhay mo. Nang makita ko na napakahigpit na sinalungat ni Wenbin ang aking pananalig at pinapili niya ako sa pagitan niya at ng aking pananalig, napuno ako ng pasakit at tunggalian sa kalooban, at inisip ko na kung hindi ko makakasama habambuhay ang isang taong nagmamahal sa akin, wala nang kahulugan ang buhay ko. Sa pamamagitan ng pagkain at pag-inom ng mga salita ng Diyos, naunawaan ko sa wakas na hindi ang pagkakaroon ng pag-ibig ang bumubuo sa isang makabuluhang buhay. Katulad na lang na kahit palaging maalalahanin at maalaga sa akin si Wenbin, madalas pa rin akong makaramdam ng kahungkagan at kawalang-magawa, at tanging sa pagbabasa lang ng mga salita ng Diyos napanatag ang puso ko. Napagtanto ko na ang kahungkagan ng puso ay hindi mapupunan ng materyal na kasiyahan o ng pag-aalaga ng isang kapareha. Ang mga ideyang tulad ng “Pag-ibig ang kataas-taasan” at “Ang buhay ay mahalaga, mas lalo na ang pagmamahal” ay pawang mga maladiyablong salita ni Satanas para linlangin ang mga tao, at sinusubukan ni Satanas na gamitin ang mga ito para tuksuhin at linlangin tayo, na nagiging dahilan para bulag nating hangarin ang pag-ibig at pag-aasawa, at ituring ang mga ito bilang mga tamang hangarin, na sa huli ay nagiging sanhi ng ating paglayo sa Diyos, pagkakanulo sa Diyos, at pagkawala ng ating pagkakataong maligtas. Kung hindi dahil sa kaliwanagan at patnubay ng mga salita ng Diyos, pipiliin ko na sana ang pag-aasawa at palalampasin ang pagkakataon na hangarin ang katotohanan at maligtas ng Diyos. Sa pag-iisip nito, mas lalo pang tumibay ang determinasyon kong sumunod at manampalataya sa Diyos.

Sa paulit-ulit na paghadlang ni Wenbin sa aking pananalig, unti-unti kong nakita ang kanyang diwa. Mukhang mabait, madaling lapitan, at palakaibigan si Wenbin, pero isa siyang ateista, at sa tuwing naririnig niya ang tungkol sa pananalig ko, nagagalit siya, at namumula ang kanyang mga mata. Puno ng pagkamapanlaban ang kanyang mga pagbubunyag, at mayroon siyang diwa ng isang demonyo. Gaya ng sinasabi ng Diyos: “Lahat ng hindi naniniwala, gayundin ang mga hindi nagsasagawa ng katotohanan, ay mga demonyo!” (Ang Salita, Vol. I. Ang Pagpapakita at Gawain ng Diyos. Papasok sa Pahinga ang Diyos at ang Tao Nang Magkasama). Ang isang normal na tao, kahit hindi niya tanggapin ang pananalig, ay hindi magiging mapanlaban. Tanging mga demonyo lang ang namumuhi sa Diyos, at talagang may diwa ng isang demonyo si Wenbin. Pagkatapos ay nabasa ko ang mga salita ng Diyos: “Bakit minamahal ng isang lalaki ang kanyang asawa? Bakit minamahal ng isang babae ang kanyang asawa? Bakit masunurin ang mga anak sa kanilang mga magulang? Bakit malalim ang pagmamalasakit ng mga magulang sa kanilang mga anak? Saan nakatuon ang lahat ng intensiyon ng mga tao? Hindi ba’t nakatuon ang lahat ng ito sa pagtupad ng sarili nilang mga plano at mga makasariling pagnanais?” (Ang Salita, Vol. I. Ang Pagpapakita at Gawain ng Diyos. Papasok sa Pahinga ang Diyos at ang Tao Nang Magkasama). Naisip ko kung paanong mabait sa akin si Wenbin dahil hindi ako magastos na tulad ng ibang mga babae, ni wala rin akong anumang masamang gawi. Mabuti rin ako sa mga magulang niya, masipag akong magtrabaho para sa pamilya niya, at hindi ako takot madumihan o mapagod. Nakikinabang siya sa mga bagay na ito. Pero nang malaman niyang nananampalataya ako sa Diyos, nag-alala siya na hindi na ako kikita ng pera kasama niya, at dahil naaapektuhan nito ang kanyang mga interes, partikular siyang nasuklam at nakaramdam ng paglaban. Sa tuwing nababanggit ko ang pananalig, pinagagalitan niya ako at minamaliit, nang hindi man lang isinasaalang-alang ang nararamdaman ko. Hindi pa kami kasal, at hindi ko pa talaga naapektuhan ang mga interes niya, pero ganito na niya ako tratuhin. Kapag nagpakasal kami, sa sandaling ilaan ko ang sarili ko sa aking tungkulin, tiyak na mas hahadlangan at uusigin niya ako, at baka diborsyohin pa niya ako. Paanong magkakaroon ng kaligayahan kasama ang isang taong inuuna ang pansariling interes at namumuhi sa Diyos?

Pagkatapos makipaghiwalay kay Wenbin, mas gumaan ang pakiramdam ko, at nakapagbabasa na ako ng mga salita ng Diyos, nakadadalo sa mga pagtitipon, at nakagagawa ng mga tungkulin nang walang mga naglilimita. Naisip ko na ang masaksihan ang pagpapakita ng Diyos sa huling kapanahunang ito, matanggap ang pagdalisay at pagperpekto ng mga salita ng Diyos, at matupad ang tungkulin ng isang nilikha ay tunay na isang malaking pagpapala, at napuno ng tamis at galak ang puso ko. Ngayon, kaya ko nang ilaan nang buo ang aking sarili sa aking pananalig at tungkulin. Ito ang pag-ibig at pagliligtas ng Diyos para sa akin, at nagpapasalamat ako sa Diyos mula sa kaibuturan ng aking puso!


79. Paano Ako Nakalaya Mula sa mga Gapos ng Kasikatan at Pakinabang

Ni Su Mi, Tsina

Noong 2002, labingwalong taong gulang ako at nagtatrabaho sa isang pabrika ng damit. Sa tuwing nakakakita ako ng mga bida sa drama sa TV na nakabihis nang maganda at sunod sa moda, suot ang mga alahas na ginto at pilak, nakatira sa mararangyang mansyon at nagmamaneho ng magagarang sasakyan, nakatatanggap ng mainit na pagsalubong at pamamaalam saanman sila magpunta, at napakagarbong tingnan, naiinggit ako sa ganoong uri ng buhay. Nangarap ako na kapag nagsimula na akong magkapamilya, magtatrabaho ako nang husto para mamuhay nang marangya at prestihiyoso. Para makamit ang pangarap ko, hindi nagtagal pagkatapos naming ikasal, lumipat kami ng asawa ko para magtrabaho. Para kumita ng mas maraming pera, kahit pito o walong buwan na akong buntis, nagtatrabaho pa rin ako nang mahigit sampung oras sa isang araw sa pananahi ng mga damit. Dahil sa matagal na pagkapagod, lubhang humina ang kalusugan ko, at biglang nabawasan ng mahigit apat hanggang limang kilo ang timbang ko. Ang asawa ko naman, dahil sa matagal na pag-upo at hindi sapat na pag-inom ng tubig, ay nagkaroon ng mga bato sa bato, at hindi na siya makapagtrabaho kasama ko sa paggawa ng mga damit. Kalaunan, nakakuha ng trabaho ang asawa ko sa isang kumpanya, at hindi nagtagal, nakuha niya ang tiwala ng boss. Ipinagkatiwala sa kanya ng boss ang maraming gawain sa kumpanya, at pagkatapos ng ilang taon, nakapag-ipon kami, at umutang kami para makabili ng bahay sa siyudad. Maayos ang takbo ng karera ng asawa ko, at binalak din naming bumili ng kotse. Sa tuwing umuuwi kami sa aming bayan, hinahangaan kami ng ibang mga taganayon dahil sa pagtira namin sa siyudad sa ganoong kabatang edad, at pinuri nila kami sa pagkakaroon ng kakayahan. Nang marinig ang gayong papuri, talagang siyang-siya ako, at para bang nakalutang ako sa alapaap. Inisip kong napakasarap magkapera—saanman ako magpunta, hinahangaan at pinupuri ako. Pero unti-unti, nakaramdam ako ng di-maipaliwanag na kahungkagan sa loob ko. Namimili ako ng mga damit na mataas ang uri at mga produktong pang-alaga sa balat, o kaya ay naglalakbay ako sa iba’t ibang lugar, pero walang makapuno sa kahungkagan sa puso ko. Hindi ko maiwasang tanungin ang sarili ko, “Ano ba talaga ang pinagsusumikapan ko nang husto para kumita ng pera? Ito ba ay para lang kumain, manamit, at mamuhay nang maayos, at makuha ang paghanga ng mga tao? Pero bakit pakiramdam ko ay hungkag pa rin ako sa loob-loob ko matapos matamo ang lahat ng ito?” Ganito ko iniraos ang bawat araw, pakiramdam ko ay pagod na pagod na ako sa buhay.

Noong 2019, nasangkot ang kumpanya ng asawa ko sa isang alitan sa pananalapi. Ang asawa ko ang namamahala sa pananalapi ng kumpanya, kaya nadamay rin siya. Kinailangan naming magbigay ng 400,000 yuan bilang bayad-pinsala. Kinasuhan din ang mister ko at sa huli ay sinentensiyahan ng apat at kalahating taong pagkakakulong. Pakiramdam ko ay gumuho ang mundo ko. Ang asawa ko ang haligi ng aming pamilya. Nang makulong siya, walang sinumang puwedeng kumita ng pera o sumuporta sa amin. Kailangan pa rin naming magbayad ng sangla buwan-buwan, kasama pa ang mga gastusin sa pag-aaral ng dalawa naming anak at mga pang-araw-araw na pangangailangan. Nangutang din kami ng malaking pera para ibayad sa pinsala. Lahat ng pasaning ito ay sa akin lang napunta. Bukod sa pasanin sa pananalapi, kinailangan ko ring tiisin ang mapanlait at mapanghamak na tingin ng mga tao sa paligid ko. Pakiramdam ko ay isang pagdurusa ang mabuhay, at naisip kong mas mabuti pang mamatay na lang. Pero bata pa ang dalawa kong anak, at iyon mismo ang oras na kailangan nila ako para alagaan sila, kaya hindi ko matiis na iwanan sila. Araw-araw akong umiiyak, hindi alam kung paano ko haharapin ang bukas. Noong pakiramdam ko ay wala na akong mapupuntahan, ipinangaral sa akin ng nanay ko ang ebanghelyo ng Makapangyarihang Diyos sa mga huling araw. Sa pagbabasa ng mga salita ng Diyos at pakikinig sa pagbabahaginan ng mga kapatid, naunawaan ko na sa simula, nanirahan ang mga tao sa Halamanan ng Eden at wala silang mga alalahanin, kalungkutan, o pasakit. Pero matapos silang gawing tiwali ni Satanas, nagkaroon ang mga tao ng iba’t ibang ambisyon, pagnanais, at mga maling perspektiba sa likod ng kanilang mga paghahangad. Kaya naman mayroong labis na pagdurusa at pagkabagabag. Sa pagkakataong ito, naparito ang Diyos upang gumawa para palayain ang sangkatauhan mula sa pinsala ni Satanas at ibalik ang buhay na dating mayroon ang sangkatauhan sa Halamanan ng Eden. Tanging sa pagtanggap lamang sa pagliligtas ng Makapangyarihang Diyos sa mga huling araw makalalaya ang isang tao mula sa pinsala ni Satanas at matatamo ang pagliligtas ng Diyos. Pakiramdam ko ay nakahanap ako ng masasandalan, at lubhang nabawasan ang sakit sa puso ko. Naging handa akong dumalo sa mga pagtitipon at magbasa ng mga salita ng Diyos.

Pagkatapos niyon, dumadalo ako sa mga pagtitipon habang gumagawa ng mga damit. Dahil magaling akong gumawa ng mga damit, bukod sa naging sapat ang perang kinikita ko sa pang-araw-araw na gastusin, nagbigay-daan din ito para makapag-ipon ako nang kaunti. Muli akong nagkaroon ng mga plano para sa hinaharap, iniisip na, “Kung magpapatuloy ako sa pagtatrabaho ng ilang taon pa, mas magiging maayos ang lagay ko, at hindi na ako mamaliitin at pagtatawanan ng iba dahil sa pagiging mahirap.” Pero kailangan kong dumalo sa mga pagtitipon nang tatlong beses sa isang linggo, at kahit na kapaki-pakinabang ito para sa buhay pagpasok ko, nabawasan naman ang oras ko sa trabaho at mas maliit ang kinikita ko kaysa dati. Kaya naisip ko, “Puwede kayang isang beses na lang sa isang linggo ako makipagtipon? Sa ganoong paraan, magagawa kong kumita ng ilang libong yuan pa kada buwan, at kahit mabayaran ko na ang sangla, may sosobra pa rin akong pera. Kung mag-iipon ako ng ilang taon, mababayaran ko ang mga utang ko, at kung makakabili pa ako ng kotse, mas magkakadignidad ako kapag lumalabas.” Kalaunan, sa pamamagitan ng pakikipagbahaginan sa mga kapatid sa mga pagtitipon, napagtanto ko na kung tututukan ko lang ang pagkita ng pera at hindi ako makadadalo nang regular sa mga pagtitipon, lalo lang akong mapapalayo sa Diyos. Paano ko pa matatanggap ang pangangalaga at proteksyon ng Diyos? Kapag dumating ang mga sakuna, hindi mabibili ng pera ang buhay ng isang tao! Naalala kong narinig ko na napakalaki ng kita sa paggawa ng mga damit pamproteksiyon noong panahon ng pandemya, at kaya may ilang taong nagtrabaho araw at gabi para gawin iyon, at nauwi ito sa kanilang pagkamatay sa loob ng pabrika. Napakarami ng gayong mga kaso ng pakikipagpalitan ng sariling buhay para sa pera. Kailangan kong makilatis ang mga pakana ni Satanas at hindi masayang ang pagkakataong magkamit ng buhay para lang sa pera. Kailangan kong patuloy na dumalo sa mga pagtitipon nang regular. Noong una, nakakadalo pa rin ako sa mga pagtitipon nang tatlong beses sa isang linggo, pero sa katagalan, nang mabawasan nang malaki ang buwanang sahod ko dahil mas kaunti na ang trabaho ko, nagsimula akong mag-alala, “Ang pagdalo sa mas maraming pagtitipon ay makatutulong sa akin na maunawaan ang mas maraming katotohanan at makabubuti sa buhay pagpasok ko, pero ngayon, maraming order ang pabrika at mataas ang bayad. Magandang pagkakataon ito para kumita ng pera. Kung palalampasin ko ang mahalagang panahong ito, magiging mahirap ang negosyo kalaunan, at gaano man karaming damit ang gagawin ko, hindi ito magdadala ng maraming kita. Hindi, kailangan kong unahin ang pera ngayon. Dadalo na lang ako sa mas maraming pagtitipon kapag hindi na abala sa pabrika.” Kaya nagpasya akong dumalo sa mga pagtitipon nang dalawang beses sa isang linggo. Pagkatapos ng bawat pagtitipon, nagmamadali akong pumunta sa pabrika para magtrabaho, at kahit tapos na sa trabaho ang iba, tuloy pa rin ako. Noong panahong iyon, nakaramdam ako ng labis na pagod, wala akong oras para magbasa ng mga salita ng Diyos, at hindi ko alam kung ano ang sasabihin sa panalangin, at lumayo nang lumayo ang puso ko sa Diyos.

Kalaunan, sa panahon na hindi kasagsagan, nagsara nang pansamantala ang pabrika. Puwede ko sanang gamitin ang pahinga para dumalo sa mas maraming pagtitipon at sangkapan ang sarili ko ng mas maraming katotohanan, pero gusto kong mabilis na kumita ng mas maraming pera para mabawi ang paghangang natatanggap ko noong mayaman pa ako, kaya pumunta ako sa ibang pabrika para gumawa ng mga damit pamproteksiyon. Minsan, para mas lumaki ang kita, nananatili ako lampas ng karaniwang oras ng pag-uwi ko, at sa oras na nakauwi na ako, naghihintay na sa akin ang sister para sumali sa pagtitipon. Pero sumasakit ang buong katawan ko pagkatapos ng maghapong trabaho, at sumasakit nang sobra ang mga braso ko na hindi ko na maitaas ang mga ito. Gusto ko na lang magpahinga nang maaga, kaya hindi nagiging epektibo ang mga pagtitipon. Para kumita pa, gumigising ako ng 5:30 ng umaga araw-araw para magluto ng almusal, at para makatipid ng oras, dinadala ko ang tanghalian ko sa pabrika. Dahil matagal akong hindi regular na kumakain at dahil sa malalamig na pananghalian, isang araw makalipas ang isang buwan, bigla akong nagsuka at nagtae nang malubha. Sinabi ng doktor na mayroon akong acute gastroenteritis, at medyo malubha ito, at kailangan kong manatili sa bahay para magpagaling. Habang nakahiga sa kama, nagsimula akong mag-isip-isip, “Hindi ako regular na gumagawa ng mga debosyonal o dumadalo sa mga pagtitipon. Nakatuon lang ako sa pagkita ng pera at pamumuhay nang maganda para makamit ang paghanga ng mga tao. Hindi ba’t hindi ito naaayon sa layunin ng Diyos?” Sa isang pagtitipon, binasahan ako ng isang sister ng isang sipi ng mga salita ng Diyos na partikular na tumutugon sa kalagayan ko: “Ang pananampalataya ni Job sa Diyos ay hindi sa pangalan lang; siya ang huwaran ng isang taong taos-pusong nananampalataya sa Diyos. Nanalangin siya sa Diyos sa lahat ng bagay. Labis siyang nabagabag sa pagsasaya ng kanyang mga anak, at nanalangin siya sa Diyos at ipinagkatiwala sila sa Diyos. Tiyak na madalas niyang ipanalangin ang tungkol sa kung paano palalakihin ang kanyang mga alagang hayop. Inilagay niya ang lahat ng bagay sa mga kamay ng Diyos. Kung naging tulad siya ng isang walang pananampalataya, na palaging may sariling mga plano pagdating sa pag-aalaga ng mga hayop, na umaasa lang sa sarili niyang isip at mga imahinasyon at pinipiga ang kanyang utak para makamit ang mga layong pinlano niya, kung gayon, kahit pa nakaranas siya ng maraming kabiguan at dagok, makikita kaya niya ang mga kamay ng Diyos at ang kataas-taasang kapangyarihan at mga pagsasaayos ng Diyos? … Bakit pinipiga ng mga tao ang kanilang utak gamit ang mga pamamaraan ng tao upang makamit ang sarili nilang mga layon sa halip na umasa sa Diyos? Kapag sila ay nagpaplano, hinahanap ba nila ang mga pagnanais ng Diyos? Mayroon ba silang mapagpasakop na saloobin, sinasabing, ‘Hindi ko alam kung ano ang gagawin ng Diyos. Paplanuhin ko muna ang mga bagay-bagay sa ganitong paraan, pero hindi ko alam kung makakamit ba o hindi ang layong pinagpaplanuhan ko; ganito ko lang ito pinaplano. Kung makakamit ang layon ko, isa itong pagpapala mula sa Diyos. Kung hindi, dahil ito sa sarili kong pagkabulag; hindi naaayon ang plano ko sa mga layunin ng Diyos’? Mayroon ba silang ganitong uri ng saloobin? (Wala.) Kaya paano lumilitaw ang mga kilos na ito? Ang mga ito ang mga imahinasyon at kuru-kuro ng mga tao, ang kanilang mga pagnanais, at ang kanilang mga hindi makatwirang hinihingi sa Diyos; lumilitaw ang mga ito mula sa mga tiwaling disposisyon. Ito ang isang aspekto. Dagdag pa rito, mayroon bang pusong nagpapasakop sa Diyos ang gayong mga tao? (Wala.) Paano mo nakikita na wala silang pusong nagpapasakop sa Diyos? (Sa sandaling gumawa sila ng isang plano, kailangang-kailangan nila itong maisakatuparan.) Anong disposisyon ito? Ito ay pagmamataas at paghihimagsik. Naniniwala silang pinagpapala sila ng Diyos, ngunit kapag mayroon silang sarili nilang mga pagnanais at plano, isinasantabi nila ang Diyos; ito ay isang mapagmataas na disposisyon. Nagpapasakop ba sila kapag isinasantabi nila ang Diyos? Hindi, at wala sa kanilang puso ang Diyos. Hindi talaga isinasaalang-alang kahit kaunti kung paanong may kataas-taasang kapangyarihan at nagsasaayos ang Diyos sa mga bagay, lalo na kung paano Niya nais gawin ang mga bagay. Hindi nila isinasaalang-alang ang mga bagay na ito. Ano ang makikita mula rito? Hindi sila naghahanap ng kahit kaunti, wala silang anumang pagpapasakop, at wala man lang silang may-takot-sa-Diyos na puso. Gumagawa muna sila ng mga sariling plano, at pagkatapos ay kumikilos at nagtatrabaho silang mabuti ayon sa kanilang mga plano, umaasa sa mga pamamaraan ng tao, imahinasyon, at kuru-kuro nang hindi man lamang iniisip ang mga layunin ng Diyos. Pagdating sa pagpapalaki ng mga alagang hayop, dapat malaman kahit papaano ng mga tao ito: ‘Gawin mo ang iyong makakaya, at ang Langit na ang bahala’—na ang ibig sabihin, ‘Tutuparin ko ang aking mga responsabilidad na pakainin nang maayos ang mga alagang hayop, hindi ko sila hahayaang magkulang sa nutrisyon, o manigas sa lamig, o magutom, o magkasakit. Ang bilang ng kanilang magiging supling sa susunod na taon ay nasa mga kamay na ng Diyos; hindi ko ito alam, hindi ko ito hinihingi, at hindi ako gagawa ng mga plano. Nasa Diyos na ang lahat ng bagay na ito.’ Kung pinipilit nilang umasa sa mga kuru-kuro at imahinasyon ng tao upang kumilos, mayroon ba silang mapagpasakop na saloobin sa Diyos? (Wala.) Sa dalawang paraan na ito ng paggawa ng mga bagay-bagay, alin ang nagmumula sa kalooban ng tao, at alin ang nagpapakita ng pagpapasakop sa Diyos? (Ang una ay nagmumula sa kalooban ng tao, at ito ang paraan ng mga hindi mananampalataya sa paggawa ng mga bagay-bagay; ang ikalawa ay nagmumula sa mga taong taos na nananampalataya sa Diyos at naghahanap sa katotohanan.) Pareho silang nananampalataya sa Diyos, at kapwa nila ginagawa ang parehong bagay, ngunit ang motibo, pinagmumulan, layon, at mga prinsipyo ng kanilang mga pagkilos ay magkakaiba. Kaya naman, ang landas na tinatahak ng mga tao ay makikita” (Ang Salita, Vol. III. Ang mga Diskurso ni Cristo ng mga Huling Araw. Ang mga Prinsipyo ng Pagsasagawa ng Pagpapasakop sa Diyos). Ibinahagi ng sister na si Job ay isang taong tunay na nananampalataya sa Diyos. Sa buhay, anuman ang mangyari, wala siyang mga personal na plano o agenda at hindi siya kumikilos ayon sa sarili niyang kalooban. Sa lahat ng bagay, nagpasakop siya sa kataas-taasang kapangyarihan at mga pagsasaayos ng Diyos. Pero kung titingnan natin ang ating sarili, bagama’t nananampalataya tayo sa Diyos, hindi tayo tunay na naniniwala sa Kanyang kataas-taasang kapangyarihan. Palagi nating gustong umasa sa sarili nating mga pagsisikap para baguhin ang ating tadhana, at bilang resulta, namumuhay tayo sa pagdurusa at pagkapagod. Panay ang tango ko habang nakikinig sa pakikipagbahaginan ng sister. Naisip ko kung paanong bago ako nanampalataya sa Diyos, palagi kong gustong umasa sa sarili kong mga pagsisikap at sumubsob sa pagtatrabaho para yumaman. Pero sa huli, hindi na nga ako yumaman, nagkaroon pa ako ng maraming utang. Ngayon, gusto kong umasa sa aking mga kasanayan sa pananahi para makapagtrabaho nang mas marami at kumita ng pera. Gusto kong ibalik ang dati kong marangyang pamumuhay, kaya nagtrabaho ako ng lampas sa oras at ginawa ang lahat ng makakaya ko para kumita ng pera, pero nauwi lang sa pagpapakapagod at pagkakasakit ko, at ang perang kinita ko ay halos naubos lang sa mga gastusing medikal. Ang aking tadhana ay isang bagay na hindi ko kayang planuhin o kalkulahin para sa aking sarili. Hindi ko makukuha ang kasikatan at pakinabang na ninanais ko sa pamamagitan lang ng pagtatrabaho nang husto, dahil ang lahat ay nasa ilalim ng kataas-taasang kapangyarihan at mga pagsasaayos ng Diyos. Ngayong nananampalataya na ako sa Diyos, kung hindi pa rin ako maniniwala sa kataas-taasang kapangyarihan ng Diyos, at patuloy akong aasa sa sarili kong mga pagsisikap para subukang baguhin ang aking tadhana, kung gayon ay magiging katulad lang ako ng isang walang pananampalataya. Ako ay magiging isang hindi mananampalataya. Nang maunawaan ito, nanalangin ako sa Diyos, “O Diyos, naging napakamapaghimagsik ko. Handa akong ipagkatiwala ang lahat sa Iyong mga kamay.” Pagkatapos niyon, regular na akong dumalo sa mga pagtitipon at ginawa ang mga tungkulin ko sa abot ng aking makakaya.

Isang araw, sa panahon ng aking mga debosyonal, nakinig ako sa isang himno ng mga salita ng Diyos, na pinamagatang “Napapabuntong-hininga ang Diyos sa Kinabukasan ng Sangkatauhan”:

1  Sa kalawakan ng mundo, ang mga karagatan ay nagiging mga kabukiran, at ang mga kabukiran ay nagiging mga karagatan, nang napakaraming beses. Maliban sa Kanya na may kataas-taasang kapangyarihan sa lahat ng bagay sa gitna ng lahat ng bagay, walang sinuman ang may kakayahang umakay at gumabay sa sangkatauhang ito. Walang sinumang “makapangyarihang tao” ang magpapakapagod o maghahanda para sa sangkatauhang ito, lalo nang walang sinumang makakaakay sa sangkatauhang ito na kumilos tungo sa hantungan ng liwanag at lumaya sa mga kawalan ng katarungan ng mundo ng tao. Naghihinagpis ang Diyos sa kinabukasan ng sangkatauhan, nagdadalamhati Siya sa pagbagsak ng sangkatauhan, at nasasaktan Siya na unti-unting naglalakad ang sangkatauhan patungo sa pagkabulok at sa landas na wala nang balikan. Wala pang sinumang nag-iisip tungkol dito: Saan maaaring tumungo ang gayong sangkatauhan, na yaong lubusang dumurog sa puso ng Diyos at tumalikod sa Kanya para hanapin ang masama?

2  Ito mismo ang dahilan kung bakit walang sumusubok na damhin ang poot ng Diyos, kung bakit walang naghahanap sa daang nakakalugod sa Diyos o sumusubok na mapalapit sa Diyos, at lalong higit na walang sinuman ang nagtatangkang unawain ang pagdadalamhati at pasakit ng Diyos. Kahit matapos marinig ang tinig ng Diyos, ang tao ay nagpapatuloy sa sarili nitong landas, patuloy na tinatalikuran ang Diyos, umiiwas sa biyaya at kalinga ng Diyos, at lumalayo sa katotohanan ng Diyos, mas ginugustong ibenta ang sarili nito kay Satanas, ang kaaway ng Diyos. At sino na ang nakapag-isip, kapag ipinilit ng tao ang katigasan ng kanyang ulo, kung paano tatratuhin ng Diyos ang sangkatauhang ito na labis na nagbabalewala sa Kanya?

3  Walang nakakaalam na ang dahilan ng paulit-ulit na mga paalaala at panghihikayat ng Diyos sa tao ay dahil inihanda na Niya sa Kanyang mga kamay ang mga kalamidad na wala pang katulad, mga kalamidad na hindi kakayanin ng katawan at kaluluwa ng tao, hindi lamang isang kaparusahan sa katawan, kundi mga kaparusahan na pumupuntirya sa kaluluwa ng tao. Kailangan mong malaman ito: Anong klase ng galit ang pakakawalan ng Diyos kapag hindi natupad ang plano Niya, at kapag hindi nasuklian ang Kanyang mga paalaala at panghihikayat? Isang bagay ito na hindi pa nararanasan o nalalaman ng sinumang nilikha. Kaya sinasabi Ko, ang mga kalamidad na ito ay wala pang katulad, at hindi na mauulit kailanman. Sapagkat ang plano ng Diyos ay minsan lamang likhain ang sangkatauhan, at minsan lamang iligtas ang sangkatauhan. Ito ang unang pagkakataon, at ito rin ang huli. Samakatwid, walang makakaunawa sa mga masidhing layunin at taimtim na pag-aasam ng Diyos na iligtas ang sangkatauhan sa pagkakataong ito.

—Ang Salita, Vol. I. Ang Pagpapakita at Gawain ng Diyos. Diyos ang Pinagmulan ng Buhay ng Tao

Habang pinag-iisipan ko nang mabuti ang mga liriko, naramdaman kong nananaghoy ang Diyos para sa kinabukasan at hantungan ng sangkatauhan, at kasabay nito, patuloy na nagpapaalala at nanghihikayat sa sangkatauhan. Umaasa Siyang lalapit ang mga tao sa Kanyang harapan at tatanggapin ang Kanyang pagliligtas. Ang mga salitang ito ay taos-pusong mga pagpapahayag ng Diyos, at bawat salita ay totoo at tunay. Hindi ko na puwedeng iwasan at tanggihan ang pagliligtas ng Diyos. Naisip ko kung paanong pagkatapos kong tanggapin ang gawain ng Diyos sa mga huling araw, nalaman ko na ang Diyos ang may kataas-taasang kapangyarihan sa tadhana ng tao, at sa pamamagitan lamang ng pananampalataya sa Diyos at pagsamba sa Kanya maaaring mamuhay nang may kabuluhan ang isang tao. Pero para mamuhay nang marangya at makamit ang paghanga ng iba, ibinuhos ko ang buong puso ko sa aking trabaho. Itinuring kong isang pasanin ang mga pagtitipon, at palayo nang palayo ang relasyon ko sa Diyos. Kung hindi dumating sa akin ang sakit, nakalubog pa rin sana ako sa kumunoy ng paghahabol sa pera, hindi makaahon. Sa pag-iisip nito, nanalangin ako sa Diyos, “O Diyos, nais kong magsisi at makalaya mula sa pagkakagapos ng pera, pero wala akong kapangyarihang palayain ang sarili ko. Pakiusap, gabayan Mo ako.” Pagkatapos ay naalala ko ang isang sipi ng mga salita ng Diyos: “Kailangan mong mahigpit na magbigay-atensyon! Yaong matatalino ay dapat madaliang gumising! Bitawan ang anumang bagay na hindi mo handang talikuran. Muli Kong sinasabi sa iyo na ang mga bagay na ito ay talagang nakasasama sa iyong buhay, at walang kapakinabangan!” (Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 14). Ipinatanto sa akin ng mga salita ng Diyos na ang paghahangad ng kayamanan, kasikatan, at pakinabang ay hahantong sa pagkawasak ng aking buhay. Katulad ng asawa ni Lot, noong wawasakin na ng Diyos ang Sodoma, hindi niya mabitawan ang kanyang mga ari-arian at nagpumilit siyang lumingon, at bilang resulta, naging haliging asin siya. Kung sa mga agarang pakinabang lang ako tututok, at hindi hahangarin ang katotohanan o maghahanap ng pagbabago ng disposisyon, kapag natapos na ang gawain ng Diyos, mapapalampas ko ang pagkakataong maligtas. Sa pag-unawa sa pagmamahal ng Diyos at sa Kanyang mga apurahang layunin na iligtas ang mga tao, nagpasya akong dumalo sa mga pagtitipon nang mas madalas at kumain at uminom ng mas marami sa mga salita ng Diyos. Kalaunan, dumalo ako nang madalas sa mga pagtitipon kasama ang mga kapatid para makipagbahaginan tungkol sa mga salita ng Diyos. Bawat araw ay nakakaramdam ako ng labis na kasiyahan, at mabilis ding nakabawi ang kalusugan ko.

Pagkalipas ng isang buwan, medyo bumuti ang sakit ko. Isang araw, umuwi ako sa bahay ng mga magulang ko, at ang tiyahin ko, na dati ay masayang bumabati sa akin mula sa malayo, ay umiwas ng tingin at hindi niya ako pinansin nang makita niya ako. Ang nakababata kong kapatid, na dati ay naglalabas ng sama ng loob at nagtatapat sa akin, ay hindi na nagtatapat sa akin pagkatapos maghirap ang pamilya ko. Nagbitaw pa nga siya ng ilang mapanuyang komento tungkol sa akin, sinasadya man o hindi. Nag-iwan ito sa akin ng hindi magandang pakiramdam. Dati, saanman ako magpunta, hinahangaan ako, pero ngayong wala na akong pera, minamaliit ako ng tiyahin ko, at kahit ang nakababata kong kapatid ay hindi na ako sineseryoso. Parang mas mabuting magkaroon ng pera—kapag mayroon kang pera, saka ka lang seseryosohin ng ibang tao. Kaya bumalik ako sa pagtatrabaho sa pabrika ng damit. Noong una, nakakadalo pa ako nang regular sa mga pagtitipon, pero kalaunan, nang mapagtanto kong mas mababa ang sahod ko kaysa sa mga kasamahan ko, nagsimula akong mag-isip-isip kung paano ko mapabubuti ang bilis ko sa pananahi at paano ako kikita ng mas maraming pera. Ang puso ko ay ganap na naging abala sa trabaho. Noong panahong iyon, iniraraos ko lang ang mga pagtitipon, at sa sandaling matapos ang mga pagtitipon, agad akong nagmamadali papunta sa pabrika. Sa pabrika, walang kapaguran kong inaapakan ang pedal ng makinang panahi. Sa ganoon lang, bumalik ako sa dati kong paraan ng pamumuhay, at tulad ng isang makina, walang tigil akong nagtrabaho para kumita ng pera araw-araw. Wala akong oras para kumain o uminom ng mga salita ng Diyos, at lumayo nang lumayo sa Diyos ang puso ko. Minsan, nakokonsensiya ako, iniisip na, “Bakit hindi ko mabitawan ang pera? Bakit napakasinungaling ko sa harap ng Diyos at bakit palagi kong binabawi ang salita ko?” Kinamuhian ko ang sarili ko, at gusto ko na lang sampalin ang sarili kong mukha. Nagdasal ako sa Diyos, “O Diyos, gusto kong wastong dumalo sa mga pagtitipon at kumain at uminom ng Iyong mga salita, pero hindi ko mabitawan ang pagnanais kong kumita ng pera. Pakiusap, akayin Mo ako palabas sa bitag ng pera.”

Isang araw sa isang pagtitipon, nabasa ko ang mga salita ng Diyos at nagkamit ako ng kaunting pagkaunawa sa ugat ng aking paghahangad ng pera. Sabi ng Makapangyarihang Diyos: “Pilosopiya ni Satanas ang ‘Pera ang nagpapaikot sa mundo.’ Napakalaganap nito sa gitna ng mga tao, sa bawat lipunan; maaari ninyong sabihin na ito ay isang kalakaran. Ito ay dahil ikinintal ito sa puso ng bawat isang tao, na sa una ay hindi tinanggap ang kasabihang ito, ngunit pagkatapos ay binigyan ito ng tahimik na pagtanggap noong maranasan na nila ang tunay na buhay, at nagsimula nilang maramdaman na totoo nga ang mga salitang ito. Hindi ba ito proseso ni Satanas na ginagawang tiwali ang mga tao? … Ginagamit ni Satanas ang pera para akitin ang mga tao, at ginagawa niyang tiwali silang lahat para sumamba sa pera at mga materyal na bagay. At paano naipapamalas sa mga tao ang pagsambang ito sa pera? Hindi ba’t iniisip ninyo na sa mundong ito ay hindi kayo mabubuhay kung walang pera, at na hindi ninyo kakayanin kahit isang araw kung walang pera? Kung gaano karaming pera mayroon ang mga tao ang nagtatakda kung gaano kataas ang kanilang katayuan, at kung gaano sila kagalang-galang. Nararamdaman ng mahihirap na hindi nila kayang magtaas-noo, samantalang ang mayayaman ay may mataas na katayuan, taas-noo, at kayang magsalita nang malakas at mamuhay sa paraang mapagmataas at walang pagpipigil. Ano ba ang dinadala ng kasabihan at kalakarang ito sa mga tao? Hindi ba totoo na handa ang maraming tao na gumawa ng anumang sakripisyo para kumita ng pera? Hindi ba’t ang maraming tao ay nawawalan ng kanilang dignidad at integridad sa paghahanap ng mas maraming pera? Hindi ba marami ang mga taong nawawalan ng pagkakataon na gawin ang kanilang tungkulin at sumunod sa Diyos para lamang sa pera? Hindi ba ang pagkawala ng pagkakataong matamo ang katotohanan at maligtas ang pinakamalaki sa lahat ng nawala sa mga tao? Gamit lang ang pamamaraang ito at ang kasabihang ito, ginagawang tiwali ni Satanas ang tao hanggang sa gayong antas. Hindi ba’t masama ang intensyon ni Satanas? Hindi ba’t isa itong mapaminsalang panlalansi? Habang nagiging popular ang kasabihang ito, mula sa hindi mo pagsang-ayon dito ay hahantong ka sa wakas sa paniniwalang ito ang katotohanan, at sa puntong iyon, ang puso mo ay ganap nang nahulog sa mga kamay ni Satanas, at samakatwid, hindi mo namamalayang namumuhay ka na ayon sa kasabihan. Gaano ka naapektuhan ng kasabihang ito? Maaaring alam mo ang tunay na daan, at maaari ring alam mo ang katotohanan, subalit wala kang lakas na hangarin ito. Posibleng malinaw na alam mo na ang mga salita ng Diyos ay katotohanan, ngunit hindi ka handang magbayad ng halaga, o magdusa upang makamtan ang katotohanan. Sa halip, mas gugustuhin mong isakripisyo ang iyong sariling kinabukasan upang labanan ang Diyos hanggang sa pinakahuli. Anuman ang sinasabi ng Diyos, anuman ang ginagawa ng Diyos, gaano man kalalim at kadakila ang pagmamahal ng Diyos sa iyo, sa abot ng makakaya mong maunawaan ito, mapagmatigas mo pa ring ipipilit na igugol ang iyong sarili dahil sa kasabihang ito. Ibig sabihin, nalihis at nakontrol na ng kasabihang ito ang iyong mga iniisip, napamahalaan na nito ang iyong pag-uugali, at mas gusto mo pang hayaan itong pagharian ang iyong kapalaran kaysa bitiwan mo ang iyong paghahangad sa kayamanan. Na kaya mong kumilos nang ganoon, na kaya kang kontrolin at manipulahin ng mga salita ni Satanas—hindi ba’t ibig sabihin nito ay nailigaw at nagawa ka nang tiwali ni Satanas? Hindi ba’t nangangahulugan ito na ang pilosopiya at mga kaisipan ni Satanas, at ang disposisyon ni Satanas, ay nag-ugat na sa puso mo? Kapag ang buong atensyon mo ay nasa paghahangad na yumaman, at tinalikdan mo ang paghahangad ng katotohanan, hindi ba’t nagtagumpay na si Satanas sa pakay nitong iligaw ka?” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi V). “Sa katunayan, gaano man kaengrande ang mga adhikain ng tao, gaano man kamakatotohanan ang mga pagnanais ng tao o gaano man maaaring kaangkop ang mga ito, ang lahat ng gustong matamo ng tao, ang lahat ng hinahanap ng tao, ay hindi mapaghihiwalay na nauugnay sa dalawang salita. Ang dalawang salitang ito ay lubhang mahalaga sa bawat tao sa buong buhay nila, at ang mga ito ay mga bagay na binabalak na ikintal ni Satanas sa tao. Ano ang dalawang salitang ito? Ang mga ito ay ‘kasikatan’ at ‘pakinabang.’ Gumagamit si Satanas ng isang napakabanayad na paraan, isang paraan na lubos na naaayon sa mga kuru-kuro ng mga tao, at na hindi masyadong agresibo, para magdulot sa mga tao na tanggapin nila nang hindi nila namamalayan ang mga paraan at batas nito ng pananatiling buhay, makagawa ng mga layon sa buhay at direksyon sa buhay, at magtaglay ng mga adhikain sa buhay. Gaano man tila katayog pakinggan ang mga paglalarawan ng mga tao sa kanilang mga adhikain sa buhay, ang mga adhikain na ito ay palaging umiikot lamang sa kasikatan at pakinabang. Ang lahat ng hinahabol ng sinumang dakila o sikat na tao—o, sa katunayan, ng sinumang tao—sa buong buhay niya ay nauugnay lang sa dalawang salitang ito: ‘kasikatan’ at ‘pakinabang.’ Iniisip ng mga tao na sa sandaling magkaroon sila ng kasikatan at pakinabang, may kapital sila para magtamasa ng mataas na katayuan at malaking kayamanan, at upang magsaya sa buhay. Iniisip nila na sa sandaling mayroon na silang kasikatan at pakinabang, may kapital na sila para maghangad ng kasiyahan at makibahagi sa walang-pakundangang pagtatamasa ng laman. Alang-alang sa kasikatan at pakinabang na ito na ninanais nila, ang mga tao ay masaya at di-namamalayang ibinibigay kay Satanas ang kanilang mga katawan, puso, at maging ang lahat ng mayroon sila, kasama na ang kanilang kinabukasan at kapalaran. Ginagawa nila ito nang walang reserbasyon, ni wala ni isang sandali ng pagdududa, at hindi kailanman nalalaman na bawiin ang lahat ng minsang mayroon sila. Mapapanatili ba ng mga tao ang anumang kontrol sa kanilang mga sarili sa sandaling isuko na nila ang kanilang sarili kay Satanas at maging tapat dito sa ganitong paraan? Tiyak na hindi. Sila ay ganap at lubos na kontrolado ni Satanas. Sila ay ganap at lubos na nalugmok sa putikang ito, at hindi magawang mapalaya ang kanilang mga sarili” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi VI). Pagkatapos ay nagbahagi ang isang sister, “Ginagamit ni Satanas ang kasikatan, pakinabang, at pera para gawing tiwali at igapos ang mga tao. Ang mga lason tulad ng ‘Hindi kalahatan ang pera, ngunit kapag wala ito, wala kang magagawa,’ ‘Kapag may pera ka, nasa iyo na ang lahat,’ at ‘Pera ang nagpapaikot sa mundo,’ at iba pa, ay naging laganap na kalakaran sa lipunan ngayon at mga panuntunang ipinamumuhay ng mga tao. Naniniwala ang mga tao na habang mas marami kang pera, mas mataas ang iyong katayuan, at mas maluwalhati ang buhay mo. Para makamit ang layong ito, handang gawin ng mga tao ang lahat para kumita ng pera, at nahuhulog sila sa bitag ni Satanas. Nagiging mahigpit na kontrolado sila ni Satanas sa kapwa katawan at isipan, at wala na silang oras at lakas para hangarin ang katotohanan o sambahin ang Diyos, at lalo silang napapalayo sa Diyos.” Pagkatapos makinig sa pagbabahagi ng sister, napagtanto kong ganoon din ako. Palagi kong pinangarap na maging isang mayamang tao at mamuhay nang nakahihigit sa iba, at inakala ko na ito ang ibig sabihin ng isang masayang buhay. Para makamit ito, sumubsob ako sa pagtatrabaho para kumita ng pera, at ibinuhos ko ang lahat ng lakas ko rito. Kahit noong buntis ako, lampas sa oras ako magtrabaho. Kalaunan, isang hindi inaasahang alitan sa pananalapi ang nangyari. Nasentensiyahan ang asawa ko na makulong, nagkautang ang aming pamilya, at biglang bumaligtad ang buhay ko. Natakot akong maliitin ako ng iba kung makikita nila ang pagbagsak ko, kaya lalo pa akong sumubsob sa pagtatrabaho para kumita ng pera. Matapos kong manampalataya sa Diyos, alam na alam ko na nagkatawang-tao ang Diyos para ipahayag ang katotohanan upang iligtas ang mga tao sa mga huling araw, na ito ay isang pagkakataong minsan lang sa sanlibong taon, at dapat akong dumalo sa mas maraming pagtitipon at kumain at uminom ng mas marami sa mga salita ng Diyos, para mas marami akong maunawaang katotohanan. Pero ang puso ko ay puno ng pagnanais para sa pera, kasikatan, at pakinabang, at inisip kong makakaapekto sa abilidad kong kumita ng pera ang pagdalo sa mga pagtitipon, kaya palagi kong pinipiling dumalo sa mas kaunting pagtitipon, o kung minsan ay hindi na dumadalo. Sa panahon na hindi kasagsagan, kapag hindi abala ang pabrika at pansamantalang nakasara, nagtatrabaho ako sa ibang pabrika, at kahit na pinagod ko ang sarili ko hanggang sa magkasakit ako, tumanggi akong magbago. Ginagamit ni Satanas ang pera, kasikatan, at pakinabang para igapos ako nang mahigpit, ikinukulong ako sa kanilang kumunoy, kung saan hindi ako makaahon. Pinahalagahan ko ang paghahangad ng pera, kasikatan, at pakinabang nang higit pa sa paghahangad ng katotohanan, at mas mahalaga pa kaysa sa buhay mismo. Kung magpapatuloy ako sa landas na ito nang hindi nagbabago, sa huli ay mawawala sa akin ang pagkakataong maligtas. Noon ko lang malinaw na nakita ang masasamang intensyon ni Satanas na gawing tiwali ang mga tao gamit ang pera, kasikatan, at pakinabang. At naunawaan ko na biyaya ng Diyos ang pagkakaroon ko ng kasanayan sa pananahi, para patuloy akong makapamuhay sa mundo at matustusan ang sarili ko, pero hindi ito para gamitin ko ang kasanayang iyon upang matugunan ang aking mga ambisyon at pagnanais para sa kasikatan, pakinabang, at katayuan. Ang pagiging kontento sa pagkakaroon ng sapat na makakain at maisusuot ay mas nagpapagaan sa buhay, at nag-iiwan ng sapat na oras para sa pagsamba sa Diyos. Matapos kong maunawaan ang mga bagay na ito, ayaw ko nang sumubsob sa pagtatrabaho at maloko at mapinsala ni Satanas, at naging handa akong wastong dumalo sa mga pagtitipon at hangarin ang katotohanan.

Pagkatapos, nagnilay-nilay din ako, “Talaga bang matatamo ko ang kasikatan at pakinabang na ninanais ko sa pamamagitan ng pagtatrabaho nang husto?” Naalala kong sinabi ng Diyos: “Anuman ang iyong maaaring pinagmulan, at anumang paglalakbay ang maaaring nasa iyong harapan, walang makakatakas sa mga pamamatnugot at pagsasaayos ng Langit, at walang sinumang makakakontrol sa sarili nilang kapalaran, dahil Siya lamang na may kataas-taasang kapangyarihan sa lahat ng bagay ang may kakayahan sa gayong gawain” (Ang Salita, Vol. I. Ang Pagpapakita at Gawain ng Diyos. Diyos ang Pinagmulan ng Buhay ng Tao). Ang tadhana ng isang tao ay nasa mga kamay ng Diyos, at hindi ito mababago sa pamamagitan ng sariling pagsisikap. Ang uri ng buhay na ipinamumuhay ko, maluwalhati at prestihiyoso man o dukha at pangkaraniwan, ay hindi isang bagay na kaya kong pagpasyahan, at dapat akong magpasakop sa kataas-taasang kapangyarihan at mga pagsasaayos ng Diyos. Tanging sa paghahangad ng katotohanan, at pagwawaksi sa aking satanikong tiwaling disposisyon, magiging isang tao akong sinasang-ayunan ng Diyos. Ang ganoong buhay lamang ang may halaga at makabuluhan. Pagkatapos, hindi na ako gaanong sumubsob sa pagtatrabaho para kumita ng pera, at regular na akong nakadalo sa mga pagtitipon at nakakain at nakainom ng mga salita ng Diyos.

Noong 2020, sinabi ng lider ng iglesia na maraming baguhan ang napagbalik-loob, at tinanong niya ako kung handa akong diligan sila. Naisip ko, “Kung didiligan ko ang mga baguhan, wala na akong oras para magtrabaho at kumita ng pera. Ano na ang gagawin ko kapag naubos na ang pera ko? Ang pagbabalik sa dati kong maluwalhating mga araw ay mas lalong pang imposible. Pero isa rin itong kritikal na sandali para sa pagpapalaganap ng ebanghelyo, at kung walang magdidilig sa kanila, ang mga baguhang ito na hindi nakauunawa sa katotohanan ay maaaring agawin ni Satanas anumang oras.” Naisip ko kung paanong noong una kong natagpuan ang Diyos at wala akong nauunawaan, kung hindi naglaan ng oras at lakas ang mga kapatid para diligan at suportahan ako sa tamang panahon, hindi ako magiging tiyak sa tunay na Diyos, ni hindi ko matatanggap ang pagliligtas ng Diyos. Kaya ngayon na dumating sa akin ang tungkuling ito, kung tatanggi ako, hindi ba’t lubos akong walang konsensiya? Pagkatapos ay nakakita ako ng isang sipi ng mga salita ng Diyos: “Dapat hangarin ng lahat ng tao na isabuhay ang isang makabuluhang buhay, at hindi dapat masiyahan sa kanilang kasalukuyang mga kalagayan. Dapat nilang maisabuhay ang wangis ni Pedro, at dapat nilang taglayin ang kaalaman at mga karanasan ni Pedro. Dapat nilang hangarin ang mga bagay na mas matatayog at mas malalalim. Dapat nilang hangarin ang isang mas malalim, mas dalisay na pagmamahal sa Diyos, at isang buhay na may halaga at kahulugan. Ito lamang ang buhay; sa ganito lamang sila magiging katulad kay Pedro. Dapat kang tumuon sa kusang pagpasok sa positibong panig, at hindi ka dapat maging pasibo at hayaan ang iyong sarili na umurong dahil kontento ka sa pansamantalang ginhawa, habang kasabay nito ay binabalewala ang mas malalim, mas detalyado, at mas praktikal na mga katotohanan. Dapat kang magtaglay ng praktikal na pagmamahal, at dapat kang humanap ng lahat ng posibleng paraan upang mapalaya ang iyong sarili mula sa dekadente at walang-pakialam na pamumuhay na walang pinagkaiba sa paraan ng pamumuhay ng isang hayop. Dapat mong isabuhay ang isang buhay na may kabuluhan at halaga, at hindi mo dapat linlangin ang iyong sarili o ituring ang iyong buhay na parang isang laruan na dapat paglaruan. Para sa lahat ng may determinasyon at nagmamahal sa Diyos, walang katotohanang hindi maaabot at walang katarungan na hindi nila mapaninindigan. Paano mo dapat ipamuhay ang iyong buhay? Paano mo ba dapat ibigin ang Diyos, at gamitin ang pag-ibig na ito para matugunan ang Kanyang mga layunin? Wala nang mas mahalagang bagay sa iyong buhay. Higit sa lahat, ikaw ay dapat magkaroon ng ganitong uri ng determinasyon at pagtitiyaga, at hindi dapat maging mahina na walang gulugod. Dapat mong matutunan kung paano maranasan ang isang makahulugang buhay, at maranasan ang makahulugang mga katotohanan, at hindi dapat ituring ang iyong sarili nang pabasta-basta sa ganitong paraan. Ang iyong buhay ay lilipas nang hindi mo namamalayan; pagkatapos niyon, magkakaroon ka pa rin ba ng ganitong uri ng oportunidad na mahalin ang Diyos? Maaari bang mahalin ng tao ang Diyos pagkatapos niyang bawian ng buhay? Dapat kang magkaroon ng determinasyon at ng konsensiya na katulad ng kay Pedro; dapat kang mamuhay ng makabuluhang buhay, at hindi mo dapat pinaglalaruan ang iyong sarili. Bilang isang tao, at bilang isang tao na naghahangad sa Diyos, dapat mong isaalang-alang at harapin ang buhay mo nang maingat—isinasaalang-alang kung paano mo dapat ialay ang iyong sarili sa Diyos, kung paano ka magkakaroon ng isang mas makabuluhang pananalig sa Diyos, at dahil sa iniibig mo ang Diyos, paano mo Siya dapat ibigin sa paraang mas dalisay, mas maganda, at mas mabuti” (Ang Salita, Vol. I. Ang Pagpapakita at Gawain ng Diyos. Ang mga Karanasan ni Pedro: Ang Kanyang Kaalaman sa Pagkastigo at Paghatol). Pagkatapos basahin ang mga salita ng Diyos, naunawaan ko na upang mamuhay nang makabuluhan, dapat hangarin ng isang tao ang katotohanan tulad ni Pedro, na namumuhay para lamang sa paghahangad na mahalin ang Diyos, at tuparin ang tungkulin ng isang nilikha, at sa ganitong paraan lamang matatanggap ng isang tao ang pagsang-ayon ng Diyos. Pero ginugol ko ang kalahati ng buhay ko sa paghahangad ng pera, kasikatan, at pakinabang. Nagtrabaho ako nang husto para mamuhay ng buhay-mayaman at makuha ang paghanga ng mga tao, pero sa huli, nawala lahat ng pera ng pamilya namin, nauwi sa pagkakautang sa iba, at nagkasakit ako dahil sa sobrang pagod. Bagama’t nakamit ko ang kasikatan at pakinabang, natanggap ang paghanga at papuri ng mga tao, at nasiyahan ang aking banidad, hindi napunan ng mababaw na mga bagay na ito ang kahungkagan sa puso ko. Sa ganitong paraan, nagapos ako ng kasikatan at pakinabang, nag-aaksaya ng oras, at sa huli, wala akong napala. Mula nang manampalataya ako sa Diyos, namuhay ako ng buhay iglesia at nakipagbahaginan tungkol sa mga salita ng Diyos kasama ang mga kapatid, naunawaan ko ang ilang katotohanan, at nagkamit ng kapanatagan, kapayapaan, at masasandigan ang puso ko. Lalo na noong ginagawa ko ang aking tungkulin, madalas kong napapatahimik ang sarili ko sa harap ng Diyos, nakapagbabasa ng Kanyang mga salita, at nakatatanggap ng kaliwanagan at patnubay ng Kanyang mga salita, at nakaramdam ako ng malaking kagalakan sa aking puso. Kapag nagbubunyag ako ng mga tiwaling kalagayan o nahaharap sa mga suliranin at problema habang ginagawa ang aking tungkulin, sa pamamagitan ng paghahanap sa katotohanan at pakikipagbahaginan sa mga kapatid, nagkakamit ako ng kaunting pagkaunawa sa aking mga tiwaling disposisyon at nakahahanap ako ng isang landas ng pagsasagawa. Naramdaman kong mabilis ang aking paglago sa buhay, at napagtanto ko na tanging sa paggawa ng aking tungkulin ko mauunawaan ang mas maraming katotohanan. Ngayon, nagsimula na ang malalaking kalamidad at ang mga ito ay nasa harap mismo ng ating mga mata. Kung hindi ko pa rin susunggaban ang oras para hangarin ang katotohanan, kung gayon, sa mga pagsubok sa hinaharap, kung walang mga salita ng Diyos bilang aking pundasyon, malamang na magrereklamo ako, at marahil ay lalabanan ko pa nga ang Diyos, at kaya mawawala ang pagkakataon kong maligtas. Pagkatapos ay mapupunta ako sa sakuna, tumatangis at nagngangalit ng mga ngipin. Nang maisip ko ito, nagpasya akong huminto sa aking trabaho, at gawin nang maayos ang aking tungkulin at hangarin ang katotohanan. Kinabukasan, sinabi ko sa lider na handa akong diligan ang mga baguhan. Kalaunan, nagbukas din ang Diyos ng isang daan para sa akin. Nakita ng biyenan kong babae na hindi maganda ang kalusugan ko at sinabihan akong ingatan ang aking kalusugan at huwag mag-alala sa mga utang ng pamilya, dahil siya, ang biyenan kong lalaki, at ang hipag ko na ang bahala sa mga ito. Ginamit ko ang perang kinita ko sa pagtatrabaho para bayaran ang sangla, at nababayaran ko ito sa tamang oras bawat buwan. Alam kong ito ang pagmamahal ng Diyos. Salamat sa Diyos sa pagliligtas sa akin mula sa kapangyarihan ni Satanas. Handa akong gawin nang wasto ang aking mga tungkulin sa mga darating na araw, at hangarin ang katotohanan upang makamit ang pagbabago ng disposisyon para masuklian ang pagmamahal ng Diyos.


80. Bakit Lagi Akong Takot na Ipahayag ang Opinyon Ko

Ni Xin Chun, Tsina

Noong Marso 2024, pumunta ang superbisor para magbuod ng mga problema at makipag-usap sa amin tungkol sa gawain. Nang sama-sama naming tinalakay ang isang sermon, ako ang unang nagpahayag ng opinyon ko, pero mali ang opinyong ipinahayag ko, at pagkatapos ay nagpahayag ako ng dalawa pang opinyon na sunod-sunod na mali pa rin. Pahiyang-pahiya ako dahil dito. “Nakagawa ako ng napakaraming pagkakamali sa una kong pakikisalamuha sa superbisor. Masyadong kahiya-hiya! Ang sister na katuwang ko ay nagawang matukoy ang ilang problema kahit na kasisimula pa lang niyang gawin ang tungkuling ito, samantalang matagal na akong nagsasanay at mali ko pa ring nakita ang mga bagay-bagay. Iisipin kaya ng superbisor na hindi ako kasinghusay ng bagong-dating na sister? Hindi na ako gaanong magmamadaling magpahayag ng opinyon ko sa susunod. Maghihintay ako hanggang sa makapagsalita na ang lahat at saka ako magbabahagi, na magiging mas ligtas.” Kinabukasan, habang sabay naming binabasa ang isang sermon, pinag-isipan ko itong mabuti at may nakita akong ilang problema. Gayumpaman, hindi ako sigurado kung nakikita ko nga ba ito nang tama o hindi, at naisip ko, “Sa pagkakataong ito, kailangan kong maging matalino. Pakikinggan ko muna kung paano ito susuriin ng iba. Pagkatapos, kapag ako na ang magbabahagi, pagsasama-samahin ko ang mga pananaw ng lahat. Mas maaasahan ang paggawa nito, at iisipin din ng lahat na kaya kong makita ang mga problema at na hindi naman ganoon kababa ang kakayahan ko.” Pero lumipas ang mahabang oras at walang nagsalita. Nakita ko sa gilid ng aking mga mata na malalim pa rin silang nag-iisip, kaya napaisip ako, “Kahit na medyo matagal na, hindi ako puwedeng maunang magsalita. Sobrang nakahihiya kung magkakamali na naman ako ng sasabihin.” Kaya, nagpanggap din akong seryosong pinag-iisipan ang problema. Pagkalipas ng mahabang oras, saka lang nagsimulang magsalita ang ilang sister. Nang matapos nang magbahagi ang lahat ng kanilang mga opinyon, pinagsama-sama ko ang mga ito at ang sarili kong opinyon, at saka tinalakay lahat. Kabadong-kabado ako noong nagsalita ako, takot na baka mali ang opinyon ko at mapapahiya na naman ako. Kalaunan, ang pagsusuri ng superbisor ay karamihang umaayon sa opinyon ko. Lihim akong natuwa sa puso ko, at naramdaman kong nakabawi ako sa kahihiyan. Pero pagkalipas ng dalawang araw, napansin ng superbisor na hindi kami aktibong nagpapahayag ng aming mga opinyon kapag tinatalakay ang mga sermon; nagpapaliban at nagsasayang kami ng oras. Inilantad niya ang aming mga problema. Naisip ko kung paanong matagal ko nang ginagawa ang tungkuling ito at ako ang lider ng pangkat. Dapat sana ay aktibo akong nakipagbahaginan at pinangunahan ang lahat sa talakayan, pero hindi ako nakipagbahaginan kahit na may mga opinyon ako. Hindi ba’t nag-aaksaya lang ako ng oras? Kalaunan, nang tinalakay naming muli ang mga sermon, nagkusa akong ipahayag ang aking mga opinyon, tinatalakay ang lahat ng problemang nakita ko. Gayumpaman, nang hindi ko maarok ang ilang problema at may pinapanigan at hindi tumpak ang mga komento ko, talagang napahiya ako. Matapos ipahayag ang opinyon ko nang ilang beses, naging pasibo na naman ako, palaging naghihintay hanggang sa ako na ang pinakahuling magsasalita. Mas lalo rin akong natakot na talakayin ang mga sermon, laging takot na baka malantad ang mga kakulangan ko. Sa tuwing nagpapahayag ako ng opinyon ko, pakiramdam ko ay nasa ilalim ako ng matinding presyur, at may mga saloobin pa nga ako na ayaw kong gawin ang tungkuling ito.

Isang araw, habang tinatalakay namin ang mga problema na umiiral sa mga sermon, tinawag ng superbisor ang pangalan ko para maunang magsalita. Hindi ako umimik. Sinabi ng superbisor, “Ikaw ang lider ng pangkat. Bakit hindi ka kailanman nagkukusang makipagbahaginan? Wala ka bang opinyon o nalilimitahan ka ng iyong tiwaling disposisyon?” Pagkatapos, nakahanap ang superbisor ng isang sipi ng mga salita ng Diyos: “Ang pakikipagtulungan nang may pagkakasundo ay isang prinsipyo ng pagsasagawa sa paggampan ng tungkulin ng isang tao. Basta’t ibinibigay mo rito ang iyong buong puso, ang iyong buong pagsusumikap, at ang iyong debosyon, at inaalay ang lahat ng kaya mong gawin, ginagampanan mo nang mabuti ang iyong tungkulin. Kung mayroon kang saloobin o ideya, sabihin mo ito sa iba; huwag mo itong sarilinin o itago. Kung mayroon kang mga mungkahi, ibigay mo ang mga ito; kung kaninong ideya ang alinsunod sa katotohanan ay dapat tanggapin at sundin. Gawin mo ito, at makakamit mo ang magkakasundong pakikipagtulungan. Ito ang ibig sabihin ng paggampan sa tungkulin ng isang tao nang may debosyon. Sa paggampan sa iyong tungkulin, hindi hinihingi sa iyo na akuin ang lahat nang mag-isa, ni hindi hinihingi sa iyo na magpakamatay sa katatrabaho, o maging ‘ang tanging bulaklak na namumukadkad’ o iba sa karaniwan; bagkus, hinihingi sa iyong matutuhan kung paano makipagtulungan nang kasundo ang iba, at gawin ang lahat ng makakaya mo, tuparin ang mga responsabilidad mo, ibigay mo rito ang lahat ng iyong pagsisikap. Iyon ang ibig sabihin ng paggampan sa iyong tungkulin. … Maaaring hindi ka gaanong malakas, pero kung may kakayahan kang makipagtulungan sa iba, at nagagawa mong tumanggap ng angkop na mga mungkahi, at kung tama ang iyong mga motibasyon, at napoprotektahan mo ang gawain ng sambahayan ng Diyos, isa kang tamang tao. Kung minsan, sa iisang pangungusap, nalulutas mo ang isang problema at nakikinabang ang lahat; kung minsan, matapos kang magbahagi sa iisang pahayag ng katotohanan, lahat ay nagkakaroon ng isang landas pasulong, at nagagawang makipagtulungan nang may pagkakasundo, at nagagawang magsikap ng lahat nang sama-sama, nagkakaisa sa puso, at magkakapareho ng mga pananaw at opinyon, kaya partikular na epektibo ang gawain. Kahit marahil ay walang makaalala na ikaw ang gumanap sa papel na ito, at hindi mo marahil maramdaman na gumawa ka ng malaking pagsisikap, sa mga mata ng Diyos, ikaw ay magiging isang taong nagsasagawa ng katotohanan, isang taong kumikilos ayon sa mga prinsipyo. Tatandaan ng Diyos ang iyong ginawa. Tinatawag itong paggampan sa iyong tungkulin nang may debosyon” (Ang Salita, Vol. III. Ang mga Diskurso ni Cristo ng mga Huling Araw. Ang Wastong Pagtupad ng Tungkulin ay Nangangailangan ng Pagtutulungan na may Pagkakasundo). Nakipagbahaginan ang superbisor, sinasabing, “Hinihingi sa atin ng Diyos na magtulungan nang magkakasundo, magkaroon ng tamang intensyon, at pangalagaan ang gawain ng iglesia kapag ginagawa natin ang ating mga tungkulin. Halimbawa, kapag sama-sama nating tinatalakay ang mga sermon, dapat tayong magkusa na sabihin kung gaano karaming problema ang nakikita natin, taos-pusong magbukas, at matuto sa kalakasan ng isa’t isa para mapunan ang ating mga kahinaan. Kahit na hindi natin ibinabahagi ang mga ito nang kasingkomprehensibo tulad ng iba, kahit papaano ay tama ang mga intensiyon natin, at isinasagawa natin ang katotohanan sa prosesong ito. Kung palagi nating pagtatakpan at ibabalatkayo ang ating sarili, pinoprotektahan ang ating mga personal na interes, hindi gusto ng Diyos ang mga taong gumagawa nito. Isa pa, matagal-tagal nang nagtatrabaho ang lahat nang magkakasama, at nauunawaan na nating lahat ang isa’t isa. Kung patuloy lang nating pinagtatakpan ang ating sarili at nagkukunwari tayo, sa pag-aakalang kung mananahimik tayo ay hindi makikita ng iba ang ating mga kakulangan, napakahangal niyan. Hindi lang tayo mabibigong umusad sa mga katotohanang prinsipyo, mahahadlangan din natin ang paggampan ng ating tungkulin. Kung magpapatuloy ito nang matagal, mawawala sa atin ang gawain ng Banal na Espiritu.” Nang marinig ko ang pagbabahagi ng superbisor, namula ang mukha ko sa hiya, at parang tinusok ang puso ko. Matagal na akong gumagawa ng tungkulin ko sa pangkat na ito, at gaano man karaming problema ang kaya kong makita, dapat ay taos-puso akong magbukas at magsalita tungkol sa mga ito, pinangungunahan ang lahat sa isang aktibong talakayan. Ito ay pagiging mapagsaalang-alang sa gawain at isang pagpapamalas ng pagsasagawa ng katotohanan. Gayumpaman, tanging ang sarili kong dangal ang isinaalang-alang ko, at hindi ko kayang ituring nang tama ang aking sariling mga depekto. Inakala kong ang pagpapahayag muna ng sarili kong mga opinyon at ideya ay maglalantad sa aking mga kakulangan, na magmumukhang mahina ang aking kakayahan. Kaya, naghintay ako hanggang matapos magpahayag ng opinyon ang lahat bago ko isinama ang mga iyon sa sarili kong pagkaunawa. Sa ganitong paraan, mas magiging komprehensibo at partikular ako, para hangaan ako ng mga tao at magmukha akong magaling. Bilang lider ng pangkat, hindi ko isinaalang-alang ang gawain, at napahiya ako noong nagkamali ako, kaya sinubukan ko ang lahat ng posibleng paraan para pagtakpan ang mga iyon at magkunwari para walang makakilatis sa akin. Bilang resulta, pasibo lang akong naghintay roon habang tinatalakay ang mga problema, nagpapabagal sa pag-usad ng gawain. Hindi ko talaga ginagawa ang aking tungkulin. Sa halip, ginagamit ko ang pagkakataon ng pagtalakay sa mga sermon para magpasikat at mapahanga ko ang iba. Ako palagi ang huling nagpapahayag ng aking opinyon. Bagama’t mas komprehensibo ang mga opinyong ipinahayag ko at hindi ako napahiya, hindi ko matuklasan ang sarili kong mga pagkukulang, at inakala ko pa ngang magaling akong sumuri ng mga problema. Sa totoo lang, alam ng lahat kung ano ang kakayahan ko, pero nagpapanggap pa rin ako at hinahangaan ko ang sarili kong pagtatanghal na parang isang payaso. Napakahangal ko talaga!

Isang gabi, nanalangin ako sa Diyos, “O Diyos, sa panahong ito, palagi na lang akong nabubuhay para sa pride at katayuan, at palagi akong natatakot na ipahayag ang mga opinyon ko. Gayumpaman, wala pa rin po akong pagkaunawa sa aking katiwalian. Isinasamo ko sa Iyo na akayin ako para malaman ang aking mga problema.” Pagkatapos manalangin, naalala ko ang isang sipi ng mga salita ng Diyos na nabasa ko noon, at hinanap ko ito para pag-isipan nang mabuti. Sabi ng Diyos: “Ang ilang tao ay madalang magsalita dahil sa mahinang kakayahan o simpleng pag-iisip, dahil sa kakulangan sa mga komplikadong kaisipan, pero kapag madalang magsalita ang mga anticristo, hindi ito para sa parehong dahilan; ito ay problema ng disposisyon. Madalang silang magsalita kapag nakikipagtagpo sa iba at hindi sila bastang nagpapahayag ng mga pananaw nila tungkol sa kung ano ang pinag-uusapan ng iba. Bakit hindi nila ipinapahayag ang mga pananaw nila? Una, tiyak na wala silang katotohanan at hindi nila makilatis ang mga bagay-bagay. Kung magsasalita sila, puwede silang magkamali at makilatis; natatakot sila na maging mababa ang pagtingin sa kanila, kaya nagpapanggap sila na tahimik at may malalim na kaunawaan, kaya nagiging mahirap para sa iba na timbangin sila, at idinudulot pa nga na isipin ng iba na sila ay marunong at namumukod-tangi. Sa ganitong paraan, hindi nangangahas ang mga tao na maliitin ang mga anticristo, at dahil nakikita nilang mukhang kalmado at mahinahon ang panlabas ng mga anticristo, mataas pa nga ang tingin nila sa mga ito, hinding-hindi sila nangangahas na balewalain ang mga ito. Ito ang tuso at buktot na aspekto ng mga anticristo. Hindi nila basta-bastang ipinapahayag ang mga pananaw nila dahil ang karamihan sa mga pananaw nila ay hindi naaayon sa katotohanan, kundi mga kuru-kuro at imahinasyon ng mga tao, ganap na hindi nababagay na ilantad sa labas. Kaya, nananatili silang tahimik. Sa loob nila, nag-aasam din silang makapagkamit ng kaunting liwanag na mailalabas nila para tingalain sila ng iba, pero dahil wala sila nito, tumatahimik sila at nagtatago tuwing napagbabahaginan ang katotohanan, nag-aabang sa dilim gaya ng mga multong naghihintay ng pagkakataon. Kapag nakita nila ang iba na nagsasalita ng liwanag, humahanap sila ng mga paraan para gawin itong kanila, ipinapahayag ito sa ibang paraan para magmayabang. Ganito katuso ang mga anticristo. Anuman ang gawin nila, nagsisikap silang maging katangi-tangi at maging nakatataas, dahil doon lamang sila malulugod. Kung wala silang pagkakataon, hindi muna sila magpapapansin, at sasarilihin muna nila ang kanilang mga pananaw. Ito ang pagiging tuso ng mga anticristo. Halimbawa, kapag inilabas ng sambahayan ng Diyos ang isang sermon, ang ilang tao ay magsasabi na ito ay parang mga salita ng Diyos, at iisipin naman ng iba na ito ay mas tulad ng pagbabahagi mula sa ang Itaas. Sasabihin ng mga medyo simple ang puso kung ano ang nasa isip nila, pero ang mga anticristo, kahit na may opinyon sila tungkol dito, ay itatago iyon. Magmamasid sila at maghahandang sumunod sa pananaw ng nakararami, pero sa katunayan sila mismo ay hindi ito lubos na nauunawaan. Mauunawaan ba ng ganitong mga tuso at mandarayang tao ang katotohanan o magkakaroon ba sila ng tunay na pagkakilatis? Ano ang makikilatis ng isang taong hindi nakakaunawa sa katotohanan? Wala siyang anumang makikilatis. Ang ilang tao ay hindi tunay na makakilatis sa mga bagay-bagay pero nagpapanggap na malalim; sa totoo lang, wala silang pagkilatis at natatakot silang makikilatis sila ng iba. Ang tamang saloobin sa ganitong sitwasyon ay: ‘Hindi namin makilatis ang bagay na ito. Dahil hindi namin alam, dapat hindi kami magsalita nang hindi nag-iingat. Ang maling pagsasalita ay puwedeng magkaroon ng negatibong epekto. Maghihintay muna ako at titingnan ko kung ano ang sasabihin ng ang Itaas.’ Hindi ba’t iyan ay pagsasalita nang matapat? Ito ay simpleng wika lang, pero bakit hindi ito sinasabi ng mga anticristo? Ayaw nilang makilatis; alam nila ang sarili nilang sukat, ngunit lihim pa rin silang may kasuklam-suklam na intensyon—ang maging mataas ang tingin sa kanila ng iba. Hindi ba’t ito ang pinakanakasusuklam?” (Ang Salita, Vol. IV. Paglalantad sa mga Anticristo. Ikaanim na Aytem). Inilantad ng Diyos na ang mga anticristo ay tuso at mapanlinlang. Kapag madalas silang hindi nagsasalita, hindi ito dahil sa simple ang kanilang pag-iisip at wala silang mga ideya. Sa halip, ito ay dahil wala talaga sa kanila ang katotohanan at hindi nila kayang makilatis ang mga bagay-bagay. Gayumpaman, nagpapanggap silang malalim para hindi nila maibunyag ang sarili nilang mga kakulangan. Naghihintay sila ng pagkakataon para nakawin ang mga ideya at pananaw ng iba para ipagpasikat at ipagyabang ang kanilang sarili. Masyadong buktot ang kanilang kalikasan! Ang kalagayan ko ang mismong inilantad ng Diyos. Nang makita kong napakarami kong ibinubunyag na kakulangan sa kabila ng matagal nang paggawa ng mga tungkuling nakabatay sa teksto, nag-alala ako na mamaliitin ako ng mga kapatid at natakot akong makagawa ng mas maraming pagkakamali at mapahiya na naman. Kaya, kapag tinatalakay ang mga problema, hindi ako nakikipagbahaginan tungkol sa sarili kong mga opinyon kahit malinaw na mayroon ako nito, at nagpanggap pa akong seryosong nag-iisip, sadyang nag-aantala hanggang sa ako na ang huli para mapagsama-sama ko ang opinyon ng lahat. Sa ganoong paraan, kahit na mali ang opinyong ipinahayag ko, magiging mali rin ang lahat at hindi ako mapapahiya. Kung tama naman ako, magiging mas mahusay at mas kumpleto ang sinabi ko kaysa sa sinabi ng mga sister. Maipapakita nito sa lahat na bagama’t bata pa ako, mayroon akong mahusay na kakayahan at kaya kong sumuri ng mga problema, na magpapamukhang mahusay ako. Sa katunayan, hindi komprehensibo ang pagtingin ko sa mga problema, at mahina ang kakayahan ko, pero hindi ko pa ito kayang harapin nang tama. Palagi kong gustong magpanggap bilang isang taong may mahusay na kakayahan para lansihin at iligaw ang mga tao. Talagang napakabuktot at napakamapanlinlang ko. Ang ibinunyag ko ay ang disposisyon ng isang anticristo, na kinamumuhian at kinasusuklaman ng Diyos.

Sa aking mga debosyonal, nabasa ko ang isang sipi ng mga salita ng Diyos at nagkamit ako ng kaunting pagkaunawa sa ugat na sanhi sa likod ng kalagayan ko. Sabi ng Makapangyarihang Diyos: “Kapag madalas sinasabi sa iyo ng mga nakatatanda sa pamilya na ‘Kailangan ng mga tao ang kanilang pride, tulad ng pangangailangan ng puno sa balakbak nito,’ ito ay para bigyan mo ng halaga ang pagpapaganda ng iyong imahe, mamuhay nang kagalang-galang, at umiwas sa paggawa ng mga bagay na nagdudulot ng pagkasira ng puri. Kaya, ginagabayan ba ng kasabihang ito ang mga tao sa positibo o negatibong paraan? Magagawa ba nitong akayin ka tungo sa katotohanan? Magagawa ba nitong akayin ka na maunawaan ang katotohanan? (Hindi, hindi nito magagawa.) Tiyak na hindi! Ang hinihingi ng Diyos mula sa mga tao ay na maging matapat sila. Kapag ikaw ay sumalangsang, o nakagawa ng mali, o nakagawa ng isang bagay na naghihimagsik laban sa Diyos at lumalabag sa katotohanan, kailangan mong pagnilayan ang sarili mo, alamin ang pagkakamali mo, at himayin ang iyong mga tiwaling disposisyon; tanging sa ganitong paraan mo makakamit ang tunay na pagsisisi, at pagkatapos nito ay kikilos ka nang naaayon sa mga salita ng Diyos. Anong uri ng pag-iisip ang dapat taglayin ng mga tao para maisagawa ang pagiging matapat? Mayroon bang anumang salungatan sa pagitan ng hinihinging pag-iisip at ng pananaw na inihahalimbawa ng kasabihang, ‘Kailangan ng mga tao ang kanilang pride, tulad ng pangangailangan ng puno sa balakbak nito’? (Mayroon.) Ano ang salungatan? Ang kasabihang ‘Kailangan ng mga tao ang kanilang pride, tulad ng pangangailangan ng puno sa balakbak nito’ ay nagsasabi sa mga tao na pahalagahan ang pagpapakita ng pinakamaganda ninyong asal at na gumawa ng mas maraming bagay na nagpapaganda ng imahe nila—sa halip na gumawa ng mga bagay na masama o walang dangal, maglantad ng kanilang pangit na pagkatao—at umiwas na mamuhay ng isang buhay na hindi kagalang-galang o na mamuhay nang walang dignidad. Alang-alang sa pride ng isang tao, alang-alang sa pagmumukhang mabuti, hindi maaaring sabihin ng isang tao na siya ay lubos na walang halaga, lalong hindi niya masasabi sa iba ang tungkol sa madilim niyang pagkatao at mga kahiya-hiyang aspekto, dahil dapat mamuhay ang isang tao ng isang kagalang-galang at marangal na buhay, at upang magkaroon ng dignidad, kailangan niya ng pride, at upang magkaroon ng pride, kailangan niyang magkunwari at magpanggap. Hindi ba’t sumasalungat ito sa pagiging isang matapat na tao? (Oo.) Kapag ikaw ay nagiging isang matapat na tao, nabitiwan mo na ang kasabihang ‘Kailangan ng mga tao ang kanilang pride, tulad ng pangangailangan ng puno sa balakbak nito.’ Kung nais mong maging isang matapat na tao, huwag mong bigyang-importansiya ang iyong imahe; ang imahe ng isang tao ay walang anumang halaga. Sa presensya ng katotohanan, dapat ilantad ng isang tao ang sarili, hindi magkunwari o magpakitang-tao. Dapat ihayag ng isang tao sa Diyos ang tunay niyang mga kaisipan, ang mga pagkakamaling nagawa niya, ang mga aspektong lumalabag sa mga katotohanang prinsipyo, at iba pa, at ilantad din ang mga bagay na ito sa kanyang mga kapatid. Hindi ito pamumuhay alang-alang sa pride, sa halip ay pamumuhay para sa pagiging isang matapat na tao, pamumuhay para sa paghahangad sa katotohanan, pamumuhay para maging isang tunay na nilikha, at pamumuhay para bigyang-kasiyahan ang Diyos, at para maligtas. Ngunit kapag hindi mo nauunawaan ang katotohanang ito, at hindi mo nauunawaan ang layunin ng Diyos, ang mga bagay na ikinokondisyon sa iyo ng iyong pamilya ay may tendensiyang mangibabaw sa puso mo. Kaya, kapag may nagagawa kang mali, pinagtatakpan mo ito at nagpapanggap ka, iniisip na, ‘Hindi ko puwedeng sabihin sa kahit sino ang tungkol dito, at hindi ko rin papayagan ang sinumang nakakaalam ng tungkol dito na magsabi sa mga tao tungkol dito. Kung sinuman sa inyo ang may pagsasabihan, hindi ko kayo basta-bastang palalampasin. Ang pride ko ang pangunahing priyoridad. Ang tanging dahilan ng pamumuhay ay pride, na mas mahalaga kaysa anupaman. Kung walang pride ang isang tao, mawawalan siya ng dignidad. Kaya hindi ka maaaring magsalita nang makatotohanan, kailangan mong magpanggap, kailangan mong pagtakpan ang mga bagay-bagay, kung hindi, hindi ka na magkakaroon ng pride o dignidad, at mawawalan ng saysay ang buhay mo. Kung walang rumerespeto sa iyo, wala kang kuwenta, isa ka lang basura kung gayon.’ Posible bang maabot ang pagiging isang matapat na tao sa pamamagitan ng pagsasagawa sa ganitong paraan? Posible bang ilantad ang iyong sarili at himayin ang iyong sarili? (Hindi.) Malinaw na sa paggawa nito, sumusunod ka sa kasabihang ‘Kailangan ng mga tao ang kanilang pride, tulad ng pangangailangan ng puno sa balakbak nito’ na ikinondisyon ng iyong pamilya sa iyo. Gayumpaman, kung bibitiwan mo ang kasabihang ito para mahangad ang katotohanan at maisagawa ang katotohanan, hindi ka na maaapektuhan nito, at hindi mo na ito magiging panuntunan o prinsipyo sa mga kilos mo, at sa halip, ang gagawin mo ay ang mismong kabaligtaran ng kasabihang ito na ‘Kailangan ng mga tao ang kanilang pride, tulad ng pangangailangan ng puno sa balakbak nito.’ Hindi ka na mamumuhay alang-alang sa iyong pride, o para sa iyong dignidad, kundi sa halip, mamumuhay ka para sa paghahangad sa katotohanan at pagiging isang matapat na tao, at paghahangad na mabigyang-kasiyahan ang Diyos at mamuhay bilang isang tunay na nilikha. Kung susundin mo ang prinsipyong ito, mabibitiwan mo na ang mga bagay na ikinokondisyon ng iyong pamilya sa iyo” (Ang Salita, Vol. VI. Ukol sa Paghahangad sa Katotohanan. Paano Hangarin ang Katotohanan (12)). Matapos basahin ang mga salita ng Diyos, naalala ko na tinuruan ako ng nanay ko mula pagkabata na kailangang huwag mapapahiya sa buhay, at na hindi mo dapat ipakita ang iyong mga kapintasan sa sinumang mga tagalabas, kung gagawin mo iyon, mamaliitin ka nila. Mula noon, ang satanikong lason ng “Kailangan ng mga tao ang kanilang pride, tulad ng pangangailangan ng puno sa balakbak nito” ay malalim na nakaugat sa aking puso. Naniwala akong kailangan ng mga taong hindi mapahiya sa buhay na ito, at hinding-hindi dapat basta-basta ilantad ang sariling mga kakulangan at depekto; kung gagawin nila iyon, magpapakababa sila at mawawalan sila ng integridad o dignidad. Dahil kontrolado ng mga kaisipan at opinyong ito, binigyan ko ng partikular na atensyon ang pag-iwas na mapahiya, at hindi ko kailanman basta-basta inilalantad ang sarili kong mga pagkukulang at kakulangan, at sinusubukan ko pa ngang humanap ng mga paraan para pagtakpan at itago ang mga iyon. Halimbawa, noong nag-aaral pa ako, kahit na malinaw na hindi ko masyadong naiintindihan ang ilang katanungan, natatakot akong mapahiya at bumaba ang tingin sa akin kapag nagtanong ako sa iba, kaya hindi ako nagtanong. Ngayon, ganoon din kapag ginagawa ko ang aking tungkulin. Kapag sama-samang tinatalakay ng lahat ang mga problema, ito ay para magpalitan ng sarili nating pagkaarok at mga pananaw. Dapat tayong magsalita sa abot ng ating nauunawaan. Habang mas nakikipagbahaginan tayo, mas lalo tayong nalilinawan, at nakikita natin ang mga problema nang mas komprehensibo. Kapaki-pakinabang ito sa gawain at mapupunan din nito ang mga kakulangan ng isa’t isa. Gayumpaman, natakot ako na kung masyado akong maraming magawang pagkakamali, magmumukha akong may mahinang kakayahan. Kaya, kapag nagpapahayag ng aking mga opinyon, napakaingat ko. Kailangan kong pag-isipan ang isang pangungusap nang ilang beses bago ito sabihin, sa takot na mapapahiya ako kung hindi ako mag-iingat. Malinaw na hindi ko kayang tingnan ang mga problema nang komprehensibo, pero hindi ako naglakas-loob na sabihin nang totoo ang mga opinyon ko. Gusto ko pa ngang nakawin ang pagkaunawa at mga opinyon ng ibang tao para sa sarili ko upang makamit ang pakay ko na mahangaan ako. Nang hilingin sa akin ng superbisor na pangunahan ang pagbabahaginan, mas pinili kong mag-aksaya ng oras at antalahin ang pag-usad kaysa aktibong makipagbahaginan. Naging napakasakit sa pakiramdam ang pagpapahayag ng opinyon ko, at naisip ko pa ngang talikuran ang tungkulin ko. Mas pinahalagahan ko ang pag-iwas na mapahiya kaysa sa paggawa ng aking tungkulin at pagsasagawa ng katotohanan. Nakita ko na ang pamumuhay ayon sa mga satanikong lason na ito ay nagdulot sa akin na maging partikular na makasarili at mapanlinlang, na palaging nararamdaman na ang pagbubukas-loob nang simple ay maglalagay sa akin sa panganib na mapahiya, at na kung magpapahayag ako ng maling opinyon, magiging kahiya-hiya iyon. Gayumpaman, hindi ganoon ang tingin ng Diyos. Gusto ng Diyos na maging matatapat tayong tao, ilantad ang ating mga tunay na kaisipan, at makipagbahaginan sa abot ng ating nauunawaan, umasal nang may prangkang-loob, at saka lamang tayo makapamumuhay nang may dignidad at integridad. Marami akong kakulangan at pagkukulang, at sa pamamagitan ng pagbabahaginan ng lahat, mapupunan ang aking mga kakulangan. Isa talaga itong magandang pagkakataon para maunawaan ko ang katotohanan. Gayumpaman, palagi kong sinusubukang iwasang mapahiya at naging negatibo at pasibo ako, nawawalan ng maraming oportunidad na magkamit ng katotohanan. Pinipinsala ko ang sarili ko!

Kalaunan, patuloy akong naghanap tungkol sa sarili kong mga problema, at mas luminaw ang isang landas ng pagsasagawa. Nabasa ko ang mga salita ng Diyos: “Upang maging isang matapat na tao, dapat mo munang ilantad ang iyong puso upang matingnan ito ng lahat, makita ang lahat ng iniisip mo, at masilayan ang iyong tunay na mukha. Kailangan ay hindi mo subukang magpanggap, o pagtakpan ang iyong sarili. Saka lamang magtitiwala ang iba sa iyo at ituturing kang isang matapat na tao. Ito ay ang pinakasaligang pagsasagawa, at isang pang-unang kailangan sa pagiging isang matapat na tao. Kung palagi kang nagkukunwari, palaging nagpapanggap na banal, marangal, dakila, at may mataas na karakter, itinatago ang iyong katiwalian at mga kapintasan sa iba, nagpepresenta ng isang huwad na imahe sa kanila, at ipinapaniwala sa kanila na ikaw ay matuwid, dakila, mapagsakripisyo ng sarili, makatarungan, at hindi makasarili—hindi ba’t may panlilinlang at pandaraya rito? Hindi ka ba nila mahahalata sa paglipas ng panahon? Kaya, huwag maging mapagpaimbabaw o magsuot ng maskara. Sa halip, maging simple at bukas, at matutong ilantad ang iyong sarili—ilantad ang iyong puso para makita ng iba. Kung mailalantad mo ang lahat ng iyong iniisip at lahat ng bagay na nais mong gawin—positibo o negatibo man ang mga ito—para makita ng iba, hindi ba’t nagiging matapat ka kung gayon? … Madali ba itong gawin? Nangangailangan ito ng isang panahon ng pagsasanay, pati na rin ng madalas na pananalangin at pagsalig sa Diyos. Dapat mong sanayin ang iyong sarili na sabihin ang mga salita sa iyong puso nang simple at hayagan sa lahat ng bagay. Sa ganitong uri ng pagsasanay, magkakaroon ka ng pag-usad. Kung makaranas ka ng isang malaking paghihirap, dapat kang manalangin sa Diyos at hanapin mo ang katotohanan; kailangan mong makipagtunggali sa iyong kalooban at magtagumpay laban sa laman, hanggang sa maisagawa mo ang katotohanan. Sa pamamagitan ng unti-unting pagsasanay sa iyong sarili sa ganitong paraan, unti-unting magbubukas ang iyong puso. Ikaw ay magiging lalong dalisay at simple, at magkakaroon ng ibang epekto ang iyong mga salita at kilos kaysa dati. Mababawasan nang mababawasan ang iyong pagsisinungaling at panlilinlang, at magagawa mong mamuhay sa harap ng Diyos. Kung gayon, sa diwa, ikaw ay magiging isang matapat na tao” (Ang Salita, Vol. III. Ang mga Diskurso ni Cristo ng mga Huling Araw. Ang Pinakasaligang Pagsasagawa ng Pagiging Isang Taong Matapat). “Marunong humawak ng responsabilidad ang mga taong matapat. Hindi nila isinasaalang-alang ang sarili nilang mga pakinabang at kawalan; iniingatan lamang nila ang gawain at mga interes ng sambahayan ng Diyos. Mayroon silang mabubuti at matatapat na puso na gaya ng mga mangkok ng malinaw na tubig kung saan makikita mo ang ilalim sa isang sulyap. Wala rin silang itinatago sa kanilang mga kilos” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa (8)). Mula sa mga salita ng Diyos, naunawaan ko na kapag nagbabahagi ka sa mga pagtitipon o nagtatalakay ng gawain sa iglesia, dapat kang maging taos-puso at bukas, at maging isang matapat na tao, hindi isinasaalang-alang ang sarili mong pride o mga interes, o nagtatakip ng sarili at nagkukunwari. Kapag may nakita kang anumang problema sa iyong tungkulin, dapat kang magbukas at magsalita tungkol sa mga ito, at huwag matakot na ipahayag ang iyong mga opinyon. Kapaki-pakinabang ito sa gawain ng iglesia, at mapupunuan ng mga kapatid ang isa’t isa. Dati, palagi akong nililimitahan ng pride ko at hindi ako nangangahas na ipahayag ang aking mga opinyon. Sa tuwing tinatalakay namin ang mga sermon, nakakaramdam ako ng matinding presyur. Natatakot akong mailantad ang aking mga kakulangan, kaya ipinagpapaliban ko ang pagpapahayag ng aking opinyon, na paulit-ulit na nakakaantala sa pag-usad. Hindi lang ako nabigong umusad, kundi kinasuklaman din ako ng Diyos. Ito ang mapait na bunga ng hindi pagsasagawa ng katotohanan! Naisip ko ang sinabi ng Panginoong Jesus: “Katotohanang sinasabi Ko sa inyo, ‘Malibang kayo’y magsipanumbalik, at maging tulad sa maliliit na bata, sa anumang paraan ay hindi kayo magsisipasok sa kaharian ng langit’” (Mateo 18:3). Mahal ng Diyos ang matatapat na tao. Kung hindi ko magagawang maging kasingtaos-puso at kasingtapat ng isang maliit na bata, hindi ako maliligtas. Noong panahong iyon, madalas akong manalangin sa Diyos, isinasamo sa Kanya na siyasatin ang aking puso at bigyan ako ng pananalig at lakas. Handa akong bitiwan ang aking pride at mga interes, isagawa ang katotohanan, at maging isang matapat na tao, sinasabi kung gaano karami ang aking nauunawaan, taos-puso na nagtatapat, at hindi na pinoprotektahan ang sarili kong pride at katayuan.

Hindi nagtagal, pumunta ako sa ibang lugar para gumawa ng mga tungkuling nakabatay sa teksto. Isang beses, habang tinatalakay ang isang sermon, hindi ko malinaw na matarok ang isang problema roon. Matapos itong basahin nang ilang beses, medyo nalilito pa rin ako, kaya nag-atubili akong ipahayag ang aking opinyon. Habang tumatakbo ang oras, mas lalo akong nababalisa. Naisip ko, “Hindi pa rin malinaw na malinaw sa akin ang tanong na ito. Dapat ko bang sabihin ang tungkol dito? Madalas nagkakaroon ng ilang paglihis sa mga opinyong ipinahayag ko kapag tinatalakay ang mga sermon kamakailan. Ano ang gagawin ko kung may masabi na naman akong mali? Ano ang iisipin sa akin ng superbisor at ng sister na kapareha ko? Iisipin ba nila na napakahina ng kakayahan ko at hindi ako karapat-dapat sa tungkuling ito? Siguro dapat hintayin ko munang magsalita ang sister na kapareha ko. Pakikinggan ko ang kanyang opinyon at saka ako magpapasya kung dapat ba akong magsalita.” Gayumpaman, naisip ko na kung magpapaliban pa ako, masasayang lang ang oras. Tahimik akong nanalangin sa aking puso, isinasamo sa Diyos na pakalmahin ang aking puso para hindi ako mapigilan ng pride at makapagbahagi kung gaano man karami ang nauunawaan ko. Naalala ko ang mga salita ng Diyos: “Huwag maging mapagpaimbabaw o magsuot ng maskara. Sa halip, maging simple at bukas, at matutong ilantad ang iyong sarili—ilantad ang iyong puso para makita ng iba” (Ang Salita, Vol. III. Ang mga Diskurso ni Cristo ng mga Huling Araw. Ang Pinakasaligang Pagsasagawa ng Pagiging Isang Taong Matapat). “Marunong humawak ng responsabilidad ang mga taong matapat. Hindi nila isinasaalang-alang ang sarili nilang mga pakinabang at kawalan; iniingatan lamang nila ang gawain at mga interes ng sambahayan ng Diyos. Mayroon silang mabubuti at matatapat na puso na gaya ng mga mangkok ng malinaw na tubig kung saan makikita mo ang ilalim sa isang sulyap. Wala rin silang itinatago sa kanilang mga kilos” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa (8)). Binigyan ako ng lakas sa aking puso ng mga salita ng Diyos. Bagama’t hindi ko maarok ang problemang ito, mayroon naman akong sariling opinyon. Kailangan kong maging matapang at sabihin kung ano ang nasa isip ko, tumigil sa pagtatakip at pagkukunwari. Kaya, ibinahagi ko ang aking mga opinyon at nagsalita ako tungkol sa aking pagkalito. Tinalakay ng superbisor ang ilang detalye ng aking mga opinyon at sa pamamagitan nito, ang isyung nakalilito sa akin ay nalutas, at nakita ko rin ang sarili kong mga kakulangan at depekto. Tuwang-tuwa ako na naipahayag ko ang aking mga opinyon at kaisipan, kung hindi, malilito pa rin ako sa problemang ito. Bagama’t ibinunyag ng hakbang na ito ang aking mga kakulangan, nakatulong din ito para mapunan ang mga iyon. Pagkatapos, kapag nakikipag-ugnayan tungkol sa gawain o nakikipagtalakayan ng mga sermon, sinasadya kong bitiwan ang aking pride at nagsasalita ako kung gaano karami ang aking nauunawaan. Bagama’t ibinunyag nito ang marami sa aking mga kakulangan at depekto, at napahiya ako nang kaunti, mas luminaw sa akin ang mga kaugnay na katotohanang prinsipyo, at bumuti nang husto ang kahusayan ko sa paggawa ng aking tungkulin. Naranasan ko na ngayon na ang pagsasagawa ng katotohanan at ang pagiging isang matapat na tao ay nagdulot sa akin ng maraming benepisyo. Hindi na ako nakatali sa napakaraming pasanin kapag ginagawa ang aking tungkulin, at naging mas simple na ang aking isipan. Ang kaunting pagsasagawa at pagpasok na nakamit ko ay bunga ng kaliwanagan at patnubay ng mga salita ng Diyos. Salamat sa Diyos!


81. Ang Aral na Natutunan Ko Nang Paalisin ang mga Kapamilya Ko

Ni Weiwei, Tsina

Nagsimula akong manampalataya sa Panginoon kasama ng mga magulang ko noong 17 anyos ako. Noong 2001, tinanggap ng buong pamilya namin ang gawain ng Makapangyarihang Diyos sa mga huling araw, at pagkatapos niyon, sinimulan na ng bawat isa sa amin na gawin ang aming mga tungkulin. Sa pagtatapos ng 2012, inaresto ako ng CCP habang nangangaral ng ebanghelyo. Pagkatapos kong mapalaya, umalis ako ng bahay para gawin ang tungkulin ko sa ibang lugar para maiwasang maaresto ulit. Noong 2014, nakita ko ang tatay ko sa lugar kung saan ako gumagawa ng tungkulin. Nang makita ko siyang aktibong ginagawa ang tungkulin niya, at nang malaman kong ginagawa rin ng kapatid kong babae ang tungkulin niya sa iglesia, napakasaya ko. Naisip ko, “Sa nakalipas na mga isang dosenang taon, lahat sa pamilya namin ay gumagawa ng tungkulin. Hangga’t patuloy kaming gumugugol at nagsisikap sa ganitong paraan at sumusunod sa Makapangyarihang Diyos hanggang sa wakas, kapag natapos na ang gawain ng Diyos, maliligtas ang buong pamilya namin at makakapasok sa kaharian ng Diyos.” Pero ang talagang ikinagulat ko ay nang dumating ang mga lider ng distrito para makipag-usap sa amin tungkol sa gawain isang araw noong 2015, nabanggit nila ang isang sulat mula sa iglesia sa bayan namin, na nagsasabing sa mga pagtitipon ay palaging hinahanapan ng butas ng tatay ko ang lider, at gaano man karaming pagbabahaginan ang gawin sa kanya, hindi siya bumubuti. Sinabi pa raw ng tatay ko na walang anumang nauunawaan ang lider at nagmungkahi na humanap ng isang eksperto para makipagbahaginan sa kanya. Ginulo nito nang husto ang mga kapatid na hindi na sila nakapagtipon nang payapa. Sinabi ng mga lider ng distrito na plano nilang alamin ang mga detalye ng sitwasyon at pagkatapos ay maayos na makipagbahaginan sa tatay ko. Nagpanggap akong kalmado at sinabi ko, “Paano naging napakasama ang sitwasyon ng tatay ko?” Pero sa loob-loob ko, galit ako at nababagabag, iniisip na, “Ano ba ang problema niya? Mahigit sampung taon na siyang nananampalataya sa Diyos, pero hindi niya ginagawa nang maayos ang tungkulin niya at nanggugulo pa nga sa buhay ng iglesia?” Noong oras na iyon, gustung-gusto ko nang makita ang tatay ko sa lalong madaling panahon, para makausap ko siya, at subukang hikayatin siya na huwag nang gumawa pa ng gulo. Pero alam ko na may mapagmataas talaga na disposisyon ang tatay ko, na hindi siya sumusuko kapag iniisip niyang tama siya, at walang maitutulong ang mga pagtatangka kong hikayatin siya. Hindi ko maiwasang mag-alala, “Kung patuloy na magsasanhi ng mga kaguluhan ang tatay ko nang hindi nagsisisi, magiging napakaseryoso ng kalikasan nito, at mapaaalis siya. Mula nang matagpuan niya ang Panginoon hanggang sa tanggapin niya ang yugtong ito ng gawain ng Diyos, halos dalawampung taon nang nananampalataya ang tatay ko, at sa panahong ito, marami siyang pinagdusahan, at nagpatuloy pa nga sa paggawa ng kanyang mga tungkulin sa mga mapanganib na sitwasyon. Kung mapapaalis siya, hindi ba’t masasayang lang ang lahat ng taon ng pagdurusa niya? Tuluyan nang matatapos ang buhay-pananalig niya!” Sa pag-iisip nito, sinabi ko sa mga lider, “Kung makikita ko lang ang tatay ko at susubukan kong kausapin siya nang maayos, baka sakaling magbago ang kalagayan niya.” Sinabi ng isa sa kanila, “Masyado kang emosyonal ngayon. Kung pupuntahan mo para makita ang tatay mo, kikilos ka lang dahil sa init ng ulo o kaya dahil sa pagmamahal. May sarili kang tungkulin na dapat gawin. Kami na ang pupunta para makipagbahaginan sa tatay mo. Magtuon ka na lang muna sa tungkulin mo.” Naisip kong tama ang sinabi ng lider, at mas mabuting hayaan na lang sila na makipagbahaginan sa kanya. Sa mga sumunod na ilang araw, sobra akong nabagabag sa sitwasyon ng tatay ko kaya hindi ako makatulog, walang ganang kumain, at gulung-gulo ang isip ko, at hindi ako makapagtuon sa mga tungkulin ko. Umaasa ako na sa pamamagitan ng mga pagbabahaginan ng mga lider, magbabago ang tatay ko, at kahit papaano, hindi siya paaalisin. Naramdaman ko na basta’t kaya niyang magtrabaho sa sambahayan ng Diyos, may pag-asa pa rin siyang maligtas. Kaya araw-araw, sabik akong naghihintay sa mga lider na magdala ng magandang balita tungkol sa pagbabago ng tatay ko sa kanyang sarili.

Hindi nagtagal, pinadalhan ako ng liham ng mga kapatid na responsable sa gawain ng pag-aalis, na humihiling sa akin na magbigay ng ulat tungkol sa palagiang pag-uugali ng tatay ko. Nang mabasa ko ang sulat, nakaramdam ako ng di-maipaliwanag na kirot sa puso ko, at napaluha ako. Talagang mahirap para sa akin na tanggapin ang katunayang ito. Naisip ko, “Mukhang malubha na ang problema ng tatay ko. Kung ubod ng sama ang kanyang pag-uugali, paaalisin siya, at kapag pinaalis na siya, tuluyan nang magwawakas ang kanyang buhay-pananalig, at wala na siyang pag-asang maligtas. Nasa mga sesenta anyos na ang tatay ko, at napakaraming taon na siyang nananampalataya sa Diyos. Paano niya kakayanin kung mapapaalis siya?” Napagtanto kong hindi tama ang kalagayan ko at agad akong lumuhod para manalangin sa Diyos, “O Diyos, napakasakit na makitang nahaharap sa pagpapaalis ang tatay ko. Pakiusap, protektahan Mo ang puso ko para hindi ako magreklamo tungkol sa Iyo, at para makapagpasakop ako.” Paulit-ulit akong nanalangin. Habang isinusulat ko ang ebalwasyon ko, naisip ko kung paanong hindi maganda ang pagkatao ng tatay ko, at kung paanong muntik siyang nakagawa ng ilang matitinding bagay habang nasa mundo. Kung isusulat ko ang tungkol sa mga aspektong ito ng pag-uugali ng tatay ko at susuriin ng iglesia ang palagian niyang asal, hindi kaya magpasya silang paalisin siya? Mula pagkabata, napakabait na sa akin ng tatay ko. Noong bata ako, mahina ang katawan ko at palagi akong nagkakasipon, at pagkatapos ng mga iniksyon, ayaw kong maglakad, kaya kinakarga niya ako pauwi. Sa mga taon na malayo ako sa bahay para gawin ang tungkulin ko, nagtipid ang mga magulang ko para makapag-ipon ng pera para sa akin, at malaki ang naitulong nila sa akin. Ilang beses na pumunta sa bahay namin ang mga biyenan ko para gumawa ng gulo, at ang tatay ko ang humarap dito. Malaki ang ipinag-alala ng tatay ko tungkol sa akin. Naisip ko, “Siguro hindi ko dapat isulat ang tungkol sa masamang pagkatao ng tatay ko, at sa halip, dapat kong isulat kung paano niya buong sigasig na ginugol ang kanyang sarili. Sa ganoong paraan, kapag nakita ng mga kapatid na naging mabuti ang pag-uugali ng tatay ko noon, baka hahayaan nila siyang manatiling magtrabaho, at magkakaroon pa rin ng pag-asang maligtas ang tatay ko.” Pero naramdaman ko rin na hindi tama na gawin ito. Sa sumunod na ilang araw, sobrang nabagabag ako sa usaping ito na hindi ako makapagtuon sa paggawa ng tungkulin ko. Sa aking pagdurusa, naalala ko ang isang linya mula sa salita ng Diyos: “Kung may sinumang gumagawa ng isang bagay na hindi nakakabuti sa iglesia, kahit na ang mga magulang mo ito, hindi iyon katanggap-tanggap!” Kaya, pagkatapos, hinanap ko ang sipi na may linyang ito. Sabi ng Diyos: “Dapat kang magpakita ng lakas at katatagan ng loob, at manindigan sa iyong patotoo sa Akin; bumangon ka at magsalita para sa Akin, at huwag kang matakot sa sasabihin ng ibang tao. Tugunan mo lamang ang Aking mga layunin, at huwag mong hayaan ang sinuman na limitahan ka. … Ako ang iyong suporta at ang iyong kalasag, at lahat ay nasa Aking mga kamay. Ano, kung gayon, ang iyong ikinatatakot? Hindi ba’t masyado kang nagiging sentimental? Dapat mong iwaksi ang iyong mga damdamin sa lalong madaling panahon; hindi Ako kumikilos ayon sa mga damdamin, sa halip ay isinasakatuparan Ko ang katuwiran. Kung may sinumang gumagawa ng isang bagay na hindi nakakabuti sa iglesia, kahit na ang mga magulang mo ito, hindi iyon katanggap-tanggap!” (Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 9). Pagkabasa sa mga salita ng Diyos, nakaramdam ako ng matinding pagkabagabag at sama ng loob. Ang layunin ng Diyos ay ang manindigan ako sa panig ng katotohanan kapag nahaharap sa mga bagay-bagay, hindi kumilos batay sa pagmamahal, panindigan ang mga katotohanang prinsipyo, at itaguyod ang mga interes ng sambahayan ng Diyos. Pero nang malaman kong kailangan kong magbigay ng mga detalye ng palagiang pag-uugali ng tatay ko, hindi ko tiningnan ang mga bagay-bagay ayon sa mga katotohanang prinsipyo. Sa halip, ginunita ko kung gaano kabait ang tatay ko sa akin mula pagkabata, at nawala ang paninindigan ko at mga prinsipyo ko. Naisip ko pa ngang puntahan ang tatay ko para subukang kausapin siya, para pigilan siyang gumawa pa ng gulo. Sa ganoong paraan, hindi siya paaalisin, at makakapanatili siya para magpatuloy sa pagtatrabaho, at magkakaroon siya ng pagkakataong maligtas. Kung mayroon lang sana akong kaunting konsensiya at katwiran habang sinusulat ang aking ebalwasyon, dapat ay nanindigan ako sa panig ng Diyos at itinaguyod ang gawain ng iglesia at matapat na isinulat ang tungkol sa pag-uugali na alam kong mayroon ang tatay ko, pero nagpakita ako ng paboritismo sa tatay ko batay sa pagmamahal ko, at gusto ko lang magsulat tungkol sa magandang pag-uugali niya habang pinaliliit o hindi isinasama ang masamang pag-uugali niya. Paano ko masasabing mayroon akong may-takot-sa-Diyos na puso? Nang mapagtanto ito, isinulat ko ang lahat ng pag-uugali ng tatay ko na alam ko, at pagkatapos ay ipinadala ko ang ulat sa mga kapatid.

Pagkaraan ng ilang panahon, nakita ko ang abiso ng pagpapaalis sa tatay ko. Hindi lang pala hinahanapan ng butas ng tatay ko ang lider, kundi hindi rin niya talaga tinatanggap ang katotohanan. Ginagamit din niya ang mga salita ng Diyos sa labas ng konteksto, kinokondena at inaakusahan ang sinumang nakikipagbahaginan sa kanya. Patuloy niyang ginugulo ang buhay iglesia, at talagang ayaw niyang magsisi, kaya sa huli ay pinaalis siya. Batay sa palagiang pag-uugali ng tatay ko, talagang kakatwa siya, walang espirituwal na pang-unawa, at ang kalikasan niya ay lubhang tutol at namumuhi sa katotohanan. Ang pagpapaalis sa kanya ay ganap na nagbunyag sa pagiging matuwid ng Diyos. Nang makita ko ito, binitiwan ko na ang pagmamahal ko para sa tatay ko mula sa kaibuturan ng aking puso.

Isang araw noong Marso 2022, nakatanggap ako ng sulat mula sa mga lider ng iglesia ng kapatid kong babae, na sinasabing hindi na siya dumadalo sa anumang pagtitipon mula noong Agosto 2021. Ayon sa mga prinsipyo, iyong mga matagal nang hindi nakikipagtipon, hindi naghahangad sa katotohanan, o hindi gumagawa ng kanilang mga tungkulin ay dapat paalisin, at hiniling nila sa akin na isulat agad ang tungkol sa palagiang pag-uugali ng kapatid kong babae. Pagkabasa nito, nakaramdam ako ng makadurog-pusong sakit, at hindi ko matanggap ang katotohanang ito. Gulong-gulo ang isip ko at hindi ako makapagtuon sa pakikipag-usap sa mga sister tungkol sa gawain, kaya napabaluktot na lang ako at humagulgol habang hawak ang ulo ko. Nakita ako ng mga sister na ganito at tinulungan ako sa pamamagitan ng pakikipagbahaginan, pero hindi tumalab sa akin ang mga sinabi nila. Naisip ko, “Paano nangyari ito? Kailan lang, nagpadala pa ng sulat ang kapatid ko na may kasamang panggastos. Paanong sa loob lang ng ilang buwan ay nawalan siya ng ugnayan sa iglesia? May nangyari kaya sa bahay? Naaalala ko na laging masigasig ang kapatid kong babae sa paggugol ng kanyang sarili matapos siyang manampalataya sa Diyos, at aktibo siya sa kanyang mga tungkulin. Siguradong may malaking nangyari sa bahay para hindi siya makadalo sa mga pagtitipon. Dapat bang bigyan siya ng iglesia ng isa pang pagkakataong magsisi?” Nalaman ko rin na nangangalap lang pala ng impormasyon ang iglesia tungkol sa palagiang pag-uugali ng kapatid kong babae, at na kung taos-puso siyang magsisisi at handang manampalataya nang maayos sa Diyos, bibigyan pa rin siya ng pagkakataong magsisi. Pero nag-alala pa rin ako, “Paano kung hindi bumalik sa mga pagtitipon ang kapatid ko sa lalong madaling panahon?” Nang gabing iyon, pabiling-biling ako sa kama, hindi makatulog. Ang magagandang alaala ng aming pamilya na lahat ay nananampalataya sa Diyos at gumagawa ng aming mga tungkulin ay parang pelikulang umikot sa isip ko. Mula pagkabata, palagi akong inaalagaan ng kapatid ko. Kapag masama ang kalagayan ko, sinusuportahan at tinutulungan niya ako, at kapag gumagawa ako ng tungkulin ko sa iglesia, madalas niya akong padalhan ng panggastos. Kung papaalisin ang sister ko, tiyak na hindi siya magkakaroon ng pag-asa na maligtas. Sa pag-iisip nito, nakaramdam ako ng biglaang lungkot. Sa mga sumunod na araw, talagang masama ang kalagayan ko dahil sa aking kapatid, at hindi ko mapakalma ang puso ko sa aking mga tungkulin. Naisip ko, “Kailangan kong umuwi at kausapin ang aking kapatid para matauhan. Basta’t bumalik siya sa iglesia at gawin niya ang mga tungkulin niya sa abot ng kanyang makakaya, hindi siya paaalisin.” Pero naisip ko, “Naaresto ako dahil sa pananampalataya sa Diyos, may rekord ako sa pulisya, at kung padalos-dalos akong umuwi at mahuli, hindi ko magagawa ang mga tungkulin ko, at madadamay ko ang aking mga kapatid. Hindi ko kayang isipin ang mga kahihinatnan.” Magulo ang isipan ko at hindi ko alam ang gagawin. Pagkalipas ng tatlong araw, nahilo ako, bumilis ang tibok ng puso ko, at nanikip ang dibdib ko at kinapos ako sa hininga. Pakiramdam ko ay babagsak ako anumang sandali kahit sa paglalakad lang. Saka ko lang pinagnilayan ang aking sarili at iwinaksi ang ideya na umuwi. Pero ang isipin na baka mapaalis ang kapatid ko ay medyo nagpalungkot pa rin sa akin. Ibinahagi ko ang kalagayan ko sa isa sa mga sister sa paligid ko, at binasahan niya ako ng ilang sipi ng mga salita ng Diyos. Sa pamamagitan ng pakikipagbahaginan sa sister, naunawaan ko na ang sambahayan ng Diyos ay pinamumunuan ng katotohanan at katuwiran, at na hindi kailanman gagawan ng masama ng sambahayan ng Diyos ang isang mabuting tao, ni hahayaang hindi maparusahan ang isang taong gumagawa ng masama. Dahil nagkokolekta ang iglesia ng isang talaan ng palagiang pag-uugali ng aking kapatid, ito ay nasa ilalim ng pahintulot ng Diyos, at bagama’t hindi ko ito lubos na nauunawaan, dapat muna akong magpasakop at ibigay ko kung ano ang alam ko tungkol sa kanyang pag-uugali, at tiyak na pakikitunguhan at tatratuhin siya ng iglesia ayon sa mga prinsipyo.

Kalaunan, pinaalis ang kapatid ko. Nakita ko ang talaan ng pag-uugali ng sister ko na ibinigay ng mga kapatid, at nabanggit dito na nitong mga nakaraang taon, nagtuon lang ang kapatid ko sa pagkita ng pera para suportahan ang paghahanda ng anak niya sa unibersidad, at wala siyang anumang pasanin para sa kanyang mga tungkulin. Sa kanyang mga tungkulin, palagi siyang pabasta-basta, ginagawa ang mga bagay-bagay ayon sa gusto niya, nagpapaliban sa kanyang mga tungkulin, iresponsable, at lubhang nakaantala sa gawain ng iglesia. Kahit na paulit-ulit na itinuro ng mga kapatid ang kanyang mga problema at tinulungan siya, nanatili siyang ganoon, walang pagkakonsensiya o pagsisisi. Sa bahay, bihirang-bihira siyang kumain o uminom ng mga salita ng Diyos o manood ng mga video na gawa ng sambahayan ng Diyos, at nagtrabaho siya para kumita ng pera araw-araw. Kalaunan, ni hindi siya dumadalo sa mga pagtitipon. Isang sister ang pumunta para suportahan siya, pero sinabi niya, “Noong may sakit si mama, gumaling siya pagkatapos manampalataya sa Diyos, kaya sumunod ako sa kanya at naniwala. Pero ngayong bumalik na ang sakit niya, bakit hindi ko maramdaman ang pag-iral ng Diyos?” Pagkasabi nito, umalis siya. Pagkakita sa mga pag-uugaling ito, galit na galit ako, at naisip ko, “Paano niya nasabi ang mga bagay na ito? Isa siyang hindi mananampalataya!” Noon, nakita ko na masigasig siya sa paggugol ng kanyang sarili, kaya inakala kong tunay siyang nananampalataya sa Diyos, pero ngayon nakita ko na mali ang kanyang mga orihinal na intensiyon at motibo sa kanyang pananalig. Pagkakita lamang niya sa mahabang karamdaman ni mama na himalang gumaling sa pamamagitan ng pananalig sa Diyos at kung paano unti-unting bumuti ang buhay ng aming pamilya, saka lang siya nagsimulang manampalataya sa Diyos. Sinunod lang niya ang ina namin na manampalataya sa Diyos nang magtamo siya ng biyaya ng Diyos. Kalaunan, nang magkasakit muli si mama, nakita ng kapatid ko na hindi niya nakukuha ang mga pakinabang na gusto niya mula sa pananampalataya sa Diyos, at nawasak ang kanyang pagnanais para sa mga pagpapala, kaya huminto siya sa pagdalo sa mga pagtitipon at paggawa ng kanyang tungkulin, at itinatwa pa nga ang Diyos. Mula sa pag-uugali ng aking kapatid, malinaw na hindi talaga siya tunay na mananampalataya sa Diyos, at na ang kanyang diwa ay diwa ng isang hindi mananampalataya.

Kalaunan, nagnilay-nilay ako: Palagi kong iniisip na hangga’t tinatalikuran ko ang mga bagay-bagay, ginugugol ang sarili ko para sa Diyos, at sinusundan ko Siya hanggang sa huli, sa katapusan ay maliligtas ako. Pero tama ba talaga ang pananaw na ito? Nabasa ko ang mga salita ng Diyos: “Sinasabi ng mga tao, ‘Ang Diyos ay isang matuwid na Diyos. Hangga’t sinusunod Siya ng tao hanggang sa katapus-tapusan, tiyak na magiging patas Siya tungo sa tao, sapagkat Siya ang pinakamatuwid. Kung sinusunod Siya ng tao hanggang sa katapus-tapusan, kaya ba Niyang isantabi ang tao?’ Ako ay patas sa lahat ng tao, at hinahatulan Ko ang lahat ng tao ayon sa Aking matuwid na disposisyon, gayumpaman, ang mga hinihingi Ko sa mga tao ay pawang naglalaman ng mga angkop na kondisyon, at na ang Aking hinihingi ay dapat na matupad ng lahat ng tao, maging sinuman sila. Hindi mahalaga sa akin kung gaano ka kakalipikado o kung gaano na karami ang karanasan mo; ang pinahahalagahan Ko lamang ay kung sinusunod mo ang Aking daan, at kung umiibig ka at nauuhaw para sa katotohanan o hindi. Kung ikaw ay kulang sa katotohanan, at sa halip nagdadala ng kahihiyan sa Aking pangalan, at hindi kumikilos ayon sa Aking daan, sumusunod lamang nang walang pakialam o malasakit, kung gayon sa sandaling iyon ay hahampasin kita at parurusahan dahil sa iyong kasamaan, at ano nga ang masasabi mo sa panahong iyon? Masasabi mo bang ang Diyos ay hindi matuwid? Kung sumunod ka sa lahat ng salita na Aking sinabi ngayon, kung gayon ikaw ang uri ng taong Aking sinasang-ayunan. Sinasabi mo na ikaw ay laging nagdurusa habang sumusunod sa Diyos, na nakasunod ka sa Kanya sa kabila ng mga bagyo, at naibahagi sa Kanya ang mga pagkakataong mabubuti at ang masasama, ngunit hindi mo naisabuhay ang mga salitang winika ng Diyos; ninanais mo lamang na magparoo’t parito para sa Diyos at gugulin ang sarili para sa Diyos bawat araw, at kailanman ay hindi naisip ang tungkol sa pagsasabuhay ng isang buhay na makabuluhan. Sinasabi mo rin, ‘Ano’t anuman, naniniwala ako na ang Diyos ay matuwid. Nagdurusa ako para sa Kanya, nagparoo’t parito para sa Kanya, at inilalaan ko ang aking sarili sa Kanya, at kahit na wala akong anumang mga nakamit, nagtiis ako ng paghihirap; tiyak na tatandaan Niya ako.’ Totoo na ang Diyos ay matuwid, gayunman ang pagiging matuwid na ito ay walang bahid ng anumang karumihan: Wala itong taglay na kalooban ng tao, at hindi nabahiran ng laman, o ng pantaong transaksyon. Ang lahat ng mapanghimagsik at lumalaban, ang lahat ng hindi sumusunod sa Kanyang daan, ay parurusahan; walang pinatatawad, at walang ititira! May ilang tao na nagsasabi, ‘Ngayon ay nagpaparoo’t parito ako para sa Iyo; sa huli, maaari Mo ba akong bigyan ng munting pagpapala?’ Kaya tinatanong kita, ‘Sumunod ka ba sa Aking mga salita?’ Ang pagiging matuwid na iyong sinasalita ay nakasalig sa isang transaksyon. Iniisip mo lamang na Ako ay matuwid, na Ako ay patas sa lahat ng tao, at ang lahat ng sumusunod sa Akin hanggang sa katapus-tapusan ay siguradong maliligtas at makakamtan ang Aking mga pagpapala. Mayroong panloob na kahulugan ang Aking mga salita na ‘lahat ng sumusunod sa Akin hanggang sa katapus-tapusan ay tiyak na maliligtas’: Lahat ng sumusunod sa Akin hanggang sa katapus-tapusan ay silang mga lubos Kong makakamtan; sila iyong, pagkatapos Kong malupig, ay hinahanap ang katotohanan at ginagawang perpekto. Ilang hinihingi ang natugunan mo? Natugunan mo lang ang hinihingi na sumunod sa Akin hanggang sa katapus-tapusan, ngunit bukod doon ay ano pa? Ikaw ba ay sumunod sa Aking mga salita? Natugunan mo ang isa sa Aking limang hinihingi, gayunman ay wala kang intensyon na tugunan ang natitirang apat. Natagpuan mo ang pinakasimple, pinakamadaling landas, at hinangad ito nang may saloobin na umaasa lamang na maging mapalad. Sa gayong tao na katulad mo, ang Aking matuwid na disposisyon ay nangangahulugan lang ng pagkastigo at paghatol, at matuwid na pagganti; nangangahulugan ito ng matuwid na kaparusahan sa lahat ng taong gumagawa ng masama. Ang lahat ng hindi sumusunod sa Aking daan ay tiyak na parurusahan, kahit na sila ay sumunod hanggang sa katapus-tapusan. Ito ang pagiging matuwid ng Diyos” (Ang Salita, Vol. I. Ang Pagpapakita at Gawain ng Diyos. Ang mga Karanasan ni Pedro: Ang Kanyang Kaalaman sa Pagkastigo at Paghatol). Pagkabasa sa mga salita ng Diyos, nakaramdam ako ng kahihiyan. Hinuhusgahan ng mga tao ang iba batay sa panlabas na anyo, pero tinitingnan ng Diyos ang diwa ng isang tao. Hindi tinitingnan ng Diyos kung gaano karami ang isinakripisyo ng isang tao o kung gaano niya iginugol ang kanyang sarili, kung gaano siya nagdusa, o ang kanyang senyoridad. Ang susi ay kung sinusunod ba ng isang tao ang daan ng Diyos, kung isinasagawa ba nila ang katotohanan at kung nagbago ba ang kanilang disposisyon. Sa mga bagay na ito natutukoy ang kalalabasan ng isang tao. Pero naniwala ako na tinutukoy ng Diyos ang kalalabasan at hantungan ng isang tao sa pamamagitan ng kung kaya ba niyang sumunod hanggang sa wakas, kung gaano na siya katagal nananampalataya, at kung gaano karami ang kanyang tiniis o ginawang paggugol ng sarili. Inakala ko na hangga’t nagsikap kami at iginugol namin ang aming sarili, at sinundan ang Diyos hanggang sa huli, kung gayon, kapag natapos na ang gawain ng Diyos, magkakaroon kami ng pag-asang maligtas ng Diyos at makapasok sa kaharian ng Diyos para matamasa ang Kanyang mga pagpapala. Pero mga kuru-kuro at imahinasyon ko lang pala ang mga ito. Naunawaan ko rin na ang maligtas matapos sumunod hanggang sa wakas ay nangangahulugan na ang isang tao ay naghahangad sa katotohanan at pagbabago sa disposisyon, at nakapagsasagawa ayon sa mga salita ng Diyos sa lahat ng bagay, sa huli ay nalilinis ang kanyang tiwaling disposisyon, at na sa gitna ng iba’t ibang pagsubok at pagpipino, hindi niya itinatatwa o ipinagkakanulo ang Diyos at kaya pa rin niyang sumunod at magpasakop sa Diyos. Ang gayong mga tao lamang ang maliligtas ng Diyos sa huli at makakapasok sa Kanyang kaharian. Pero iyong mga hindi naghahangad sa katotohanan, iyong ang tiwaling disposisyon ay hindi nagpapakita ng pagbabago, at naghihimagsik pa rin at lumalaban sa Diyos, ay ang mga kinasusuklaman ng Diyos. Sa pagninilay sa dalawang beses na hinarap ko ang isyu ng pagpapaalis sa mga kapamilya ko, hindi ko nakilatis ang kanilang mga diwa. Hindi ko alam kung anong uri ng mga tao ang inililigtas o itinitiwalag ng Diyos, at pumanig ako sa pagmamahal sa laman, gustong umuwi para kausapin sila nang matauhan, gusto silang papanatilihin sa sambahayan ng Diyos para magtrabaho. Inisip ko na sa ganitong paraan, magkakaroon sila ng pag-asang maligtas. Pero ang pag-iisip ko ay ganap na hindi naaayon sa mga salita ng Diyos. Naisip ko ang sinabi ng Panginoong Jesus: “Hindi ang bawat nagsasabi sa Akin, ‘Panginoon, Panginoon,’ ay papasok sa kaharian ng langit; kundi ang sumusunod sa kalooban ng Aking Ama na nasa langit. Marami ang mangagsasabi sa Akin sa araw na yaon, Panginoon, Panginoon, hindi baga nagpropesiya kami sa Iyong pangalan, at sa pangalan Mo ay nangagpalayas kami ng mga diyablo, at sa pangalan Mo ay nagsigawa kami ng maraming gawang kamangha-mangha? At kung magkagayon ay ipahahayag Ko sa kanila, Kailanman ay hindi Ko kayo nangakilala: magsilayo kayo sa Akin, kayong manggagawa ng katampalasanan” (Mateo 7:21–23). Nagnilay ako, “Bakit hindi natanggap ng mga tumalikod sa lahat at gumugol ng kanilang sarili para sa Panginoon ang pagsang-ayon ng Panginoong Jesus, at sa halip, pinarusahan at isinumpa pa sila ng Panginoon?” Ayon sa pananaw ko, ang sinumang tumatalikod at gumugugol nang marami, at sumusunod sa Diyos sa loob ng maraming taon ay tiyak na maliligtas. Kung gayon, bakit ang mga Pariseo na naglingkod kay Jehova buong taon sa templo, ay hindi lang nabigong maligtas ng Diyos, kundi nauwi ring isinumpa at kinondena ng Diyos bilang isang pangkat ng mga ulupong, at sinabihang sa aba sila? Ito ay dahil, bagama’t sa panlabas ay nananampalataya ang mga Pariseo sa Diyos, sa diwa ay wala silang mga pusong may-takot-sa-Diyos, hindi nila kailanman sinunod ang daan ng Diyos, at itinatwa at kinondena pa nga nila ang Panginoong Jesus, at ipinako Siya sa krus. Lubha nilang sinalungat ang disposisyon ng Diyos, na nagresulta sa pagpaparusa at pagsumpa sa kanila ng Diyos. Habang tinitingnan ito ngayon, inakala ko na kung nananampalataya ka sa Diyos, tumalikod at gumugol para sa Diyos, at sumunod sa Diyos hanggang sa wakas, maliligtas at makakapasok ka sa kaharian ng langit. Pero lahat ng ito ay pawang mga pangarap, kuru-kuro, at imahinasyon ko lamang. Ito ay kakatwa at walang katuturan, at walang anumang basehan sa realidad! Gumagawa ako ng mga ebalwasyon batay sa aking mga kuru-kuro at imahinasyon, gusto pa ngang panatilihin ang pamilya ko sa iglesia para magtrabaho, iniisip na sa huli, bibigyan sila ng Diyos ng magandang kalalabasan at hantungan. Talagang napakahangal ko at bulag! Batay sa kanilang diwa at sa landas na kanilang tinahak, sila mismo ang mga pangsirang-damo na ibinunyag ng gawain ng Diyos sa mga huling araw. Sila ay mga hindi mananampalataya na walang pagmamahal sa katotohanan at hindi nila ito tinanggap, at kahit na atubili silang manatili sa sambahayan ng Diyos, hindi sila maliligtas.

Nagpatuloy ako sa pagninilay, “Kapag nahaharap sa pagpapaalis sa mga kapamilya ko, hindi ako kailanman makapanig sa Diyos. Ano ba ang kumokontrol sa akin?” Nabasa ko ang mga salita ng Diyos: “Ano ang diwa ng mga damdamin? Ito ay ang pag-una sa mga damdamin ng laman, at pagkikibit-balikat sa mga katotohanang prinsipyo. Ang mga pagpapamalas ng mga damdamin ay mailalarawan gamit ang ilang salita at parirala: paboritismo, pagprotekta sa iba nang walang prinsipyo, pagpapanatili ng mga ugnayan ng laman, at kawalan ng pagiging patas. Ang mga ito ang mga damdamin. Ano ang mga posibleng kahihinatnan ng pagkakaroon ng mga tao ng mga damdamin at pamumuhay ayon sa mga ito? Bakit pinakakinasusuklaman ng Diyos ang mga damdamin ng mga tao? Ang ilang tao ay palaging nalilimitahan ng kanilang mga damdamin, hindi nila maisagawa ang katotohanan, at bagama’t nais nilang magpasakop sa Diyos, hindi nila magawa, kaya pakiramdam nila ay pinahihirapan sila ng kanilang mga damdamin. Maraming tao ang nakakaunawa sa katotohanan ngunit hindi ito maisagawa; ito rin ay dahil nalilimitahan sila ng mga damdamin” (Ang Salita, Vol. III. Ang mga Diskurso ni Cristo ng mga Huling Araw. Ano ang Katotohanang Realidad?). “Lubhang sentimental ang ilang tao. Araw-araw, sa lahat ng kanilang sinasabi, at sa kung paano sila umasal at mangasiwa ng mga bagay, namumuhay sila ayon sa kanilang mga damdamin. Nakararamdam sila ng mga bagay-bagay para sa taong ito at sa taong iyon, at ginugugol nila ang kanilang mga araw sa pag-aasikaso ng mga usapin ng mga ugnayan at damdamin. Sa lahat ng kanilang kinakaharap, nabubuhay sila sa mundo ng mga damdamin. Kapag namatay ang di-nananampalatayang kamag-anak ng gayong tao, iiyak siya nang tatlong araw at hindi papayag na ilibing ang bangkay, nagtataglay pa rin ng mga damdamin para sa namatay. Masyado siyang sentimental. Masasabi na ang mga damdamin ang nakamamatay na kapintasan ng taong ito. Nililimitahan siya ng kanyang mga damdamin sa lahat ng bagay, wala siyang kakayahang magsagawa ng katotohanan o kumilos ayon sa prinsipyo, at madalas siyang naghihimagsik laban sa Diyos. Ang mga damdamin ang pinakamatindi nilang kahinaan, ang kanilang nakamamatay na kapintasan, at ganap na kaya silang sirain at ipahamak ng kanilang mga damdamin. Ang mga taong sobrang sentimental ay walang kakayahang isagawa ang katotohanan o magpasakop sa Diyos. Nang may ganoong kalakas na mga damdamin, ang tanging magagawa nila ay pagbigyan ang laman; sila ay hangal at magulo ang isip. Ang kalikasan ng gayong mga tao ay ang maging labis na sentimental. Namumuhay sila ayon sa kanilang mga damdamin” (Ang Salita, Vol. III. Ang mga Diskurso ni Cristo ng mga Huling Araw. Paano Malalaman ang Kalikasan ng Tao). Nakita ko sa wakas mula sa mga salita ng Diyos na ang ugat na dahilan ng kawalan ko ng abilidad na tratuhin nang tama ang pagpapaalis sa pamilya ko ay na nalilimitahan ako ng pagmamahal. Pinahalagahan ko ang pagmamahal ko sa pamilya nang higit sa lahat, higit pa nga sa mga katotohanang prinsipyo. Namumuhay ako ayon sa mga satanikong prinsipyo ng “Mas matimbang ang dugo kaysa tubig,” “Ang pagkagiliw ay nagdudulot ng pagkiling,” at “Ang tao ay hindi patay; paano siya magiging malaya mula sa mga damdamin?” Nabigo akong kilalanin ang tama sa mali, at nawalan ako ng paninindigan at mga prinsipyo. Sa katunayan, kung hindi ko nauunawaan ang kanilang pag-uugali, puwede sanang linawin ito sa pamamagitan ng pagsusulat para magtanong sa iglesia. Puwede ko rin sanang kilatisin ang kanilang diwa ayon sa mga katotohanang prinsipyo, para makita kung sila ba ay karapat-dapat sa tulong na may pagmamahal. Pero kung hindi sila dapat tulungan, kahit na kapamilya pa sila, hindi ako dapat bulag na magpakita ng kabaitan batay sa pagmamahal. Pero hindi ako nag-isip nang ganoon, at una akong pumanig sa pagmamahal, nalungkot at umiyak para sa kanila, at hindi ako nakapagtuon sa aking tungkulin. Naisip ko pa ngang bumalik para suportahan sila, hindi isinaalang-alang ang panganib ng pag-aresto. Nang hilingin sa akin ng iglesia na magbigay ng talaan ng kanilang pag-uugali, ang tanging naiisip ko ay ang kabaitan nila sa akin. Ganap akong nabulag ng pagmamahal at hindi ko pinrotektahan ang mga interes ng sambahayan ng Diyos, at gusto ko pa ngang gumamit ng mga panloloko at panlilinlang para protektahan ang pamilya ko, hindi ko man lang isinaalang-alang kung gaano kalaking pinsala ang idudulot ng pananatili nila sa sambahayan ng Diyos sa gawain ng iglesia. Nakita ko na ang pagmamahal ang matinding kahinaan ko, at na naging balakid at hadlang ito sa pagsasagawa ko ng katotohanan. Namuhay ako sa aking pagmamahal at tinrato ang tatay at kapatid ko nang may konsensiya at pagmamahal, nang hindi ko man lang hinahanap ang layunin ng Diyos. Hindi ko alam ang tungkol sa kanilang mga pag-uugali pero bulag kong ginustong puntahan at suportahan sila. Hindi ba’t ito ay isang hangal na pagmamahal? Kung bumalik ako sa bahay, hindi lang ako mahuhulog sa tukso ng pagmamahal, kundi magugulo rin ang kalagayan ko, maaantala ang tungkulin ko, at higit sa lahat, dahil sa rekord ko sa pulisya, kung mahuhuli ako, makakaapekto ito sa gawain. Hindi ba’t lilikha ito ng mga pagkagambala at kaguluhan? Nang mapagtanto ito, nakaramdam ako ng takot na hindi mawala-wala, at nagpasalamat ako sa Diyos sa pagbubunyag sa akin; kung hindi, hindi ko sana nakita nang malinaw ang pinsala at mga kahihinatnan ng pamumuhay ayon sa pagmamahal, at mapapahamak na pala ako nang hindi ko namamalayan. Kailangan kong bitiwan ang pagmamahal at tratuhin ang pamilya ko ayon sa mga katotohanang prinsipyo. Hindi na ako puwedeng malungkot pa dahil sa pagpapaalis sa tatay at kapatid ko sa iglesia, dahil ito ay ganap na pagiging matuwid ng Diyos. Ang mga paltos sa kanilang mga paa ay dahil sa sarili nilang landas, at wala silang ibang masisisi kundi ang kanilang sarili.

Sa mga salita ng Diyos, nakahanap ako ng isang landas tungo sa pagbitiw sa pagmamahal at pagtrato sa mga kamag-anak nang tama. Sabi ng Diyos: “Balang araw, kapag naunawaan mo na ang ilan sa katotohanan, hindi mo na iisipin na ang nanay mo ang pinakamabuting tao, o na ang mga magulang mo ang pinakamabubuting tao. Matatanto mo na mga miyembro din sila ng tiwaling sangkatauhan, na pare-pareho lahat ang kanilang mga tiwaling disposisyon, na ang tanging nagbubukod sa kanila ay ang ugnayan ng dugo sa pagitan ninyo, at na kung hindi sila nananampalataya sa Diyos, kapareho sila ng mga walang pananampalataya. Hindi mo na sila titingnan mula sa pananaw ng isang kapamilya, o mula sa pananaw ng inyong ugnayan sa laman, kundi mula sa panig ng katotohanan. Ano ang mga pangunahing aspektong dapat mong tingnan? Dapat mong tingnan ang kanilang mga pananaw tungkol sa pananampalataya sa Diyos, ang kanilang mga pananaw tungkol sa mundo, ang kanilang mga pananaw kapag pinangangasiwaan ang mga usapin, at ang pinakamahalaga, ang kanilang saloobin ukol sa Diyos. Kung tumpak mong titingnan ang mga aspektong ito, malinaw mong makikita kung sila ay mabubuti o masasamang tao. … Ipagpalagay na malinaw mong nakikita ang iyong mga kamag-anak, at sasabihin mong: ‘Hindi talaga tinatanggap ng nanay ko ang katotohanan; sa totoo lang, tutol siya sa katotohanan at kinasusuklaman niya ito. Sa diwa niya, isa siyang masamang tao, isang diyablo. Palaging sinusubukang palugurin ng ama ko ang mga tao, at palagi siyang pumapanig sa nanay ko. Hindi niya tinatanggap ni isinasagawa ang katotohanan; hindi siya isang taong naghahangad sa katotohanan. Isa siyang hindi mananampalataya. Ganap akong maghihimagsik laban sa kanila, at kailangan kong magtakda ng malilinaw na hangganan sa kanila.’ Sa ganitong paraan, titindig ka sa panig ng katotohanan, at magagawa mo silang tanggihan. Kapag nagawa mong kilatisin kung sino sila, kung anong uri ng tao sila, magkakaroon ka pa rin ba ng pagmamahal para sa kanila? Makakaramdam ka pa rin ba ng pagmamahal sa pamilya para sa kanila? Magkakaroon ka pa ba ng relasyon sa laman sa kanila? Hindi na. Kakailanganin mo pa rin bang pigilan ang ganitong uri ng pagmamahal? (Hindi na.) Kung gayon, paano mo ba talaga lulutasin ang mga suliraning ito? Sa pamamagitan ng pag-unawa sa katotohanan, sa pamamagitan ng pagsandal sa Diyos, at sa pamamagitan ng pagbaling sa Diyos” (Ang Salita, Vol. III. Ang mga Diskurso ni Cristo ng mga Huling Araw. Ang Paglutas Lamang sa mga Tiwaling Disposisyon ng Isang Tao ang Makapagdudulot ng Tunay na Pagbabago). Pagkatapos basahin ang mga salita ng Diyos, naunawaan ko na sa pagtrato sa mga kapamilya, una, dapat nating makilatis at makita kung sino talaga sila ayon sa mga salita ng Diyos, at kapag nakita na natin ang kanilang mga kalikasang diwa, malalaman natin kung paano sila tratuhin nang naaayon sa mga katotohanang prinsipyo. Para sa mga kapamilya na naghahangad at nagmamahal sa katotohanan, kung hindi nila nauunawaan ang katotohanan at nagbubunyag sila ng katiwalian, o kung hindi nila makita nang malinaw ang masasamang kalakaran ng mundo at panandaliang tinatahak ang maling landas, maaari nating sundin ang mga katotohanang prinsipyo at tulungan sila nang may pagmamahal, o ilantad at pungusan sila. Pero kung tutol sila sa katotohanan, namumuhi sa katotohanan, at sa diwa, sila ay mga hindi mananampalataya, mga kakatwa, at masasamang tao, kung gayon, hindi natin sila matutulungan at masusuportahan nang may pagmamahal. Dapat nating kilalanin ang pagkakaiba ng pag-ibig sa pagkamuhi, mamuhi at itakwil sila sa mga puso natin, at magtakda ng malinaw na linya sa pagitan natin at nila. Kasabay nito, naunawaan ko rin na bagama’t sa panlabas, mayroon akong kaugnayan sa dugo sa aking ama at kapatid, at sila ay aking pamilya, ang kanilang mga diwa ay sa diyablo at mga hindi mananampalataya, at hindi sila lumalakad sa parehong landas na tinatahak ko. Nang maunawaan ko ito, hindi na ako nalilimitahan ng pagmamahal, at napapatahimik ko na ang puso ko sa tungkulin ko. Ang pagkakaroon ko ng ganitong pagkaunawa at pagpasok ay bunga lahat ng paggawa ng mga salita ng Diyos sa akin. Salamat sa Diyos!


82. Mga Pagninilay sa Ideyang “Maging Tapat sa Pagsasagawa ng Ipinagkatiwala sa Iyo”

Ni Cheng Zhi, Tsina

Noong bata pa ako, madalas kong nakikita ang tatay ko na tinutulungan ang ibang mga pamilya sa mga gampanin nila, at kahit sino pa ang lumapit sa kanya na may kailangan, lagi siyang pumapayag na tumulong. Minsan, kahit na abala siya sa mga usaping pampamilya, masyado siyang nahihiyang tumanggi sa iba, kaya kinalaunan ay naging gustong-gusto siya ng mga tao. Naisip ko, “Ang pag-aabot ng tulong sa mga nangangailangan ay nagkakamit ng paghanga at pagsang-ayon. Gusto kong maging isang mabuting tao tulad ng tatay ko paglaki ko.” Paglaki ko, dahil mahilig akong magbutingting ng mga kagamitang de-kuryente, sa tuwing may sirang radyo, TV, o ilaw sa kapitbahay, lumalapit sa akin ang mga kapitbahay para humingi ng tulong, at hindi ko sila basta-basta tinatanggihan. Naisip ko na kapag humihingi ng tulong sa akin ang iba, ibig sabihin nito ay pinagkakatiwalaan at pinahahalagahan nila ako, at na hindi ko sila dapat biguin. Matapos matagpuan ang Diyos, nagsimula akong gumawa ng mga tungkulin sa iglesia. Dahil may kaunti akong alam sa mga kompyuter, kaya kong ayusin ang karamihan sa mga karaniwang problema, at saanman ako magpunta, hinihiling ng mga kapatid na tulungan ko sila sa mga isyu sa kompyuter. Pumapayag ako sa bawat pakiusap, sa pakiramdam na dahil lumapit sa akin ang mga kapatid, nagtitiwala sila sa akin, kaya kailangan kong gawin ang lahat ng makakaya ko para tumulong at hindi sila biguin. Kalaunan, itinalaga akong gawin ang mga tungkulin ko sa ibang lugar, at paminsan-minsan kapag umuuwi ako, sinasabi sa akin ng asawa ko na may ilang kapatid na gustong tulungan ko silang kumpunihin ang mga kompyuter nila, sinasabing dahil mahusay ang mga kasanayan ko, hinihintay nila ang pagbabalik ko para ayusin ang mga iyon. Pagkarinig nito, mas lalo kong naramdaman na nagtitiwala sa akin ang mga kapatid, at kahit abala ako sa mga tungkulin, inuuna kong tulungan sila sa mga problema sa kompyuter.

Noong Marso 2024, bumalik ako sa aking bayang sinilangan para diligan ang mga baguhan. Pero dahil kasisimula ko pa lang magsanay, hindi ko pa alam kung paano lutasin ang ilang problema at paghihirap na kinakaharap nila, at kailangan kong mas magsangkap ng mga katotohanan tungkol sa mga pangitain. Alam ng mga kapatid na nakabalik na ako, kaya kapag nagkakaproblema ang mga kompyuter nila, lahat sila ay lumalapit sa akin para sa mga solusyon. Isang araw, habang sinisikap kong unawain ang mga isyu ng mga baguhan at nagsasangkap ng mga katotohanan sa sarili ko, naghahandang makipagbahaginan sa mga baguhan sa susunod na pagtitipon, isang brother ang lumapit sa akin na nagsasabing may problema ang kompyuter niya at kailangan niyang tulungan ko siyang ayusin ito. Medyo nabagabag ako, naisip ko, “Kailangang apurahang malutas ang mga problema ng mga baguhan, at kailangan ko pang magsangkap ng mga katotohanan sa aking sarili tungkol sa mga pangitain. Kapos sa oras, pero kung direkta akong tatanggi, hindi ba madidismaya nito ang brother? Papangit kaya ang tingin niya sa akin, sasabihing wala akong pagmamahal?” Kaya isinantabi ko ang aking mga tungkulin at sumama sa brother para asikasuhin ang isyu ng kompyuter niya, na inabot hanggang alas-onse o alas-dose ng gabi para tuluyang maayos. Bandang tanghali kinabukasan, nagmamadali siyang bumalik, sinasabing nagkakaproblema na naman ang kompyuter niya at hiniling niya sa akin na tingnan itong muli. Gusto ko sanang sabihin na wala akong oras at humanap na lang siya ng iba na mag-aayos nito, pero naipit ang mga salita sa lalamunan ko. Naisip ko, “Nagtitiwala siya sa akin na aayusin ang kompyuter. Paano ko siya hahayaang umalis na dismayado?” Kaya muli kong isinantabi ang aking mga tungkulin para kumpunihin ang kompyuter. Pagkatapos ng masusing pagsusuri at pagkukumpuni, nagamit na nang normal ang kompyuter. Masayang sinabi ng brother, “Panatag ang loob ko kapag nandito ka.” Natuwa ako nang husto nang marinig ko ito, at naramdaman kong mataas ang tingin sa akin ng mga kapatid at na isa akong taong mapagkakatiwalaan sa mga puso nila. Pero dahil tinulungan ko ang brother na kumpunihin ang kompyuter, hindi ako nakapagsangkap sa sarili ko ng mga katotohanan sa pangitain na dapat sana ay nagawa ko, hindi nalutas sa tamang oras ang mga problema ng mga baguhan, at bahagya akong nakonsensiya, naisip ko, “Kahit na natugunan ko ang mga pangangailangan ng brother, naantala ko naman ang sarili kong mga tungkulin. Naaayon ba sa mga layunin ng Diyos ang ginawa ko?” Sa isa pang pagkakataon, isang sister ang maagang-maagang pumunta sa bahay ko, sinasabing hindi makakonekta nang maayos sa internet ang kompyuter niya, at hiniling niyang tingnan ko ito. Sinabi rin niya na ngayong nakabalik na ako, mas madali nang humiling sa akin na ayusin ang kompyuter niya. Medyo nabagabag ako, naisip ko, “Nagsisiyasat ng gawain ang mga lider kamakailan, at nakita nilang may ilang hindi pa nalulutas na mga kuru-kuro at problema ang ilang baguhan na responsabilidad kong diligan. Hinihimok nila akong mabilis na sangkapan ang sarili ko ng mga katotohanan sa pangitain, at kailangang apurahang malutas ang mga isyu ng mga baguhan; saan ako kukuha ng oras para ayusin ang kompyuter ng sister? Isa pa, hindi naman apurahang kailangan ng sister ang kompyuter niya, at puwedeng ipasa ang isyung ito sa mga kapatid na dalubhasa sa pagkukumpuni ng kompyuter.” Gusto kong tanggihan ang sister, pero hindi ko magawang sabihin, iniisip na, “Masayang pumunta rito ang sister para hanapin ako. Kung tatanggi ako, hindi ba’t talagang madidismaya siya? Ano na lang ang iisipin niya sa akin kung ganoon?” Kaya, pumunta ako para tulungan siyang ayusin ang kompyuter niya, at inabot ito hanggang pagkalipas ng alas-diyes ng gabi bago tuluyang natapos ang pagkukumpuni. Dahil tinulungan ko ang sister sa kompyuter niya, wala akong naging oras para pagnilayan ang mga isyu ng mga baguhan, kaya hindi ganoon kaganda ang naging mga resulta ng pagtitipon. Sa ganitong paraan, sa tuwing lumalapit sa akin ang mga kapatid para humingi ng tulong, lagi kong isinasantabi ang pangunahin kong gawain para kumpunihin ang mga kompyuter nila. Kahit alam kong lubha nitong naaantala ang sarili kong mga tungkulin, sa tuwing lumalapit sila sa akin, lagi akong hiyang-hiya na tumanggi.

Nagbukas ako ng damdamin at nakipagbahaginan sa asawa ko tungkol sa kalagayan ko, at ipinanood niya sa akin ang isang video ng patotoong batay sa karanasan. Dito, nabasa ko ang isang sipi ng mga salita ng Diyos: “‘Maging tapat sa pagsasagawa ng ipinagkatiwala sa iyo’—ito ay isang mahalagang anyo ng wastong asal na itinatanim sa bawat isa ng kanilang pamilya o ng lipunan. Kung taglay mo ang wastong asal na ito, sasabihin ng mga tao na ikaw ay marangal, kagalang-galang, at may integridad, at ikaw ay gagalangin at titingalain ng lipunan. Dahil ang pariralang ‘Maging tapat sa pagsasagawa ng ipinagkatiwala sa iyo’ ay nagmumula sa mga tao, kay Satanas, kaya ito ang bagay na dapat nating himayin at kilatisin, at lalo pa ay ang bagay na dapat nating talikdan. Bakit natin dapat kilatisin at talikdan ang pariralang ito? Suriin muna natin kung tama ba ang pariralang ito at kung tama ba na maging klase ng tao na kumakatawan sa pariralang ito. Talaga bang marangal na maging isang taong kayang isabuhay ang parirala na ‘Maging tapat sa pagsasagawa ng ipinagkatiwala sa iyo,’ at taglayin ang ganitong uri ng moral na karakter? Taglay ba ng gayong tao ang katotohanang realidad? Taglay ba niya ang pagkatao na dapat taglayin ng mga nilikha, at ang mga prinsipyo ng sariling pag-asal na dapat nilang sundin, gaya ng sinasabi ng Diyos? Nauunawaan ba ninyong lahat ang pariralang ‘Maging tapat sa pagsasagawa ng ipinagkatiwala sa iyo’? Ipaliwanag muna ninyo sa sarili ninyong mga salita kung ano ang ibig sabihin ng pariralang ito. (Nangangahulugan ito na kapag ipinagkatiwala sa iyo ng isang tao ang isang gampanin, dapat ay ibuhos mo ang buong lakas mo para magawa iyon.) Kaya, ganoon ba talaga kayo dapat kumilos? Ang kahulugan ng pariralang ‘Maging tapat sa pagsasagawa ng ipinagkatiwala sa iyo’ ay na kung ipinagkatiwala sa iyo ng isang tao ang isang gampanin, nangangahulugan itong mataas ang tingin niya sa iyo, may tiwala siya sa iyo, at iniisip niyang mapagkakatiwalaan ka, at sa gayon, anuman ang ipagawa sa iyo ng taong iyon, dapat kang pumayag, at gawin ito nang mahusay at wasto ayon sa kanilang mga hinihingi, at pasayahin at paluguran sila—kung gayon, isa kang mabuting tao. Ang implikasyon nito ay na ang pamantayan sa pagtukoy kung isa kang mabuting tao ay kung nalulugod ba ang taong nagkatiwala sa iyo ng isang gampanin. Maipapaliwanag ba ito sa ganitong paraan? (Oo.) Kung gayon, hindi ba’t madaling maging mabuting tao sa paningin ng iba at kilalanin nang gayon ng lipunan? (Oo.) Ano ang ibig sabihin ng ‘madali’ ito? Ang ibig nitong sabihin ay na napakababa ng pamantayan at talagang hindi marangal” (Ang Salita, Vol. VI. Ukol sa Paghahangad sa Katotohanan. Ang Kahulugan ng Paghahangad sa Katotohanan (14)). Sa pagninilay sa mga salita ng Diyos, naisip ko kung paano ako naimpluwensiyahan ng tatay ko mula pagkabata. Nakita ko na kapag lumalapit ang mga kanayon sa tatay ko para humingi ng tulong, mas gugustuhin pa niyang isantabi ang mga bagay-bagay sa sarili niyang pamilya para wastong pangasiwaan ang mga suliranin ng iba, na sa huli ay kumuha ng tiwala ng mga nasa paligid niya. Kaya, naisip ko na ang pag-asal ayon sa ideyang “Maging tapat sa pagsasagawa ng ipinagkatiwala sa iyo” ang dahilan kung bakit nagiging mapagkakatiwalaan at mabuti ang isang tao. Dahil mahilig akong magbutingting ng mga kagamitang de-kuryente, sa tuwing nasisira ang mga ilaw, radyo, TV, o iba pang kagamitan ng sinuman, kung lalapit sila sa akin, lagi kong gagawin ang lahat ng makakaya ko para tumulong na makumpuni ang mga bagay na ito. Naniwala ako na ito ang tanging paraan para mapanindigan ko ang tiwala ng iba sa akin. Sa tuwing inaayos ko ang mga gamit ng ibang tao at naririnig ang kanilang papuri at pasasalamat, masayang-masaya ako, at pakiramdam ko na sa puso nila ay isa akong mapagkakatiwalaan at mabuting tao. Pagkatapos manampalataya sa Diyos, namuhay pa rin ako ayon sa pananaw na ito. Nagdidilig ako ng mga baguhan, at dahil kasisimula ko pa lang magsanay, marami akong kakulangan at hindi ako makapagbahagi nang malinaw tungkol sa ilang katotohanan, kaya kailangan kong mas masangkapan ng katotohanan pagdating sa mga pangitain, dahil sa gayon ko lang magagawa nang maayos ang tungkulin ko. Gayumpaman, hindi ako nagbuhos ng pagsisikap sa pangunahin kong gawain. Kapag lumalapit sa akin ang mga kapatid para humingi ng tulong sa mga problema sa kompyuter, para hindi sila madismaya at mapanatili ang maganda kong imahen sa kanila, dagli kong isinasantabi ang mga tungkulin ko para tulungan sila sa mga isyu sa kompyuter. Bilang resulta, hindi ako naghanap o nagsangkap sa sarili ko ng mga katotohanang nauugnay sa mga problema ng mga baguhan, at hindi nagtamo ng magagandang resulta ang mga pagtitipon. Nakontrol ako ng pananaw na “Maging tapat sa pagsasagawa ng ipinagkatiwala sa iyo,” laging isinasaalang-alang kung ano ang iisipin ng mga kapatid sa akin, at mas pinahahalagahan ang mga ipinagkatiwala ng mga tao sa akin kaysa sa sarili kong tungkulin. Nabibigo kong tuparin ang sarili kong tungkulin. Paano ko matatawag ang sarili ko na isang mabuting tao?

Kalaunan ay pinagnilayan ko, “Bakit mas gusto ko pang mahadlangan ang tungkulin ko kaysa tanggihan ang mga hiling ng ibang tao? Anong klaseng problema ito?” Pagkatapos ay nabasa ko ang mga salita ng Diyos: “Sinasabi ng ilang tao, ‘Sa mga “tapat sa pagsasagawa ng ipinagkatiwala sa kanila,” marami ding hindi naghahangad na makinabang sa ibang tao. Nilalayon lang nilang maging tapat sa pagsasagawa ng ipinagkatiwala sa kanila ng iba, tinataglay talaga ng mga taong ito ang wastong asal na ito.’ Hindi tumpak ang pahayag na ito. Kahit pa hindi sila naghahangad ng kayamanan, mga materyal na pag-aari, o anumang uri ng pakinabang, naghahangad sila ng kasikatan. Ano ba itong ‘kasikatan’? Ang ibig sabihin nito, ‘Tinanggap ko ang gampaning ipinagkatiwala sa akin ng taong iyon. Naroroon man o wala ang taong iyon, hangga’t ginagawa ko ito nang maayos at tapat na pinapangasiwaan kung ano ang kanyang ipinagkatiwala sa akin, magkakaroon ako ng magandang reputasyon. Kahit papaano ay malalaman ng ilang tao na isa akong mabuting tao, isang taong may mabuting karakter, at isang taong karapat-dapat na tularan. Maaari akong magkaroon ng puwang sa mga tao at mag-iwan ng magandang reputasyon sa isang grupo ng mga tao. Sulit iyan!’ Sinasabi ng ilang tao, ‘“Maging tapat sa pagsasagawa ng ipinagkatiwala sa iyo,” at dahil pinagkatiwalaan tayo ng iba ng isang bagay, naroon man sila o wala, dapat natin itong pangasiwaan nang maayos at itaguyod ito hanggang sa matapos. Kahit pa hindi tayo makapag-iwan ng magandang pangalan sa posteridad, kahit papaano ay hindi tayo pipintasan ng mga tao kapag nakatalikod tayo sa pamamagitan ng pagsasabing wala tayong kredibilidad. Hindi natin maaaring hayaan ang mga susunod na henerasyon na makaranas ng diskriminasyon at magdusa ng ganitong uri ng kawalang katarungan.’ Ano ang hinahanap nila? Naghahanap pa rin sila ng kasikatan. Labis na pinahahalagahan ng ilang tao ang kayamanan at mga pag-aari, samantalang ang iba naman ay pinahahalagahan ang kasikatan at pakinabang. Ano ang ibig sabihin ng ‘kasikatan’? Ano ang mga partikular na paglalarawan ng ‘kasikatan’ sa mga tao? Ang matawag na mabuting tao, isang taong may mataas na moralidad, isang huwaran, isang taong matuwid, o isang banal. Mayroon pa ngang ilang tao na, dahil nagtagumpay sila sa ‘pagiging tapat sa pagsasagawa ng ipinagkatiwala sa kanila’ at nagkaroon sila ng ganitong uri ng mabuting karakter sa isang kaso lang, ay walang-katapusan silang pinupuri, at nakikinabang sa kanilang kaluwalhatian ang kanilang mga inapo. Kita mo, higit na mas marami ang mga pakinabang na ito kaysa sa kaunting nakukuha nila sa kasalukuyan. Kaya, ang motibasyon ng sinumang sumusunod sa diumano’y pamantayan ng moralidad na ‘pagiging tapat sa pagsasagawa ng ipinagkatiwala sa iyo’ ay hindi ganoon kasimple. Hindi lamang nila hinahangad na tuparin ang kanilang mga indibidwal na obligasyon at responsabilidad, sa halip ay sinusunod nila ito para sa personal na pakinabang o kasikatan, para sa buhay na ito o para sa susunod na buhay. Siyempre, mayroon ding mga taong nagnanais na maiwasang mapintasan kapag nakatalikod sila o na maiwasang magkaroon ng masamang reputasyon. Sa madaling salita, ang motibasyon para gawin ng mga tao ang ganitong bagay ay hindi simple; hindi ito tunay na isang aksyon na nagmumula sa perspektiba ng pagkatao, ni mula sa responsabilidad sa lipunan ng sangkatauhan” (Ang Salita, Vol. VI. Ukol sa Paghahangad sa Katotohanan. Ang Kahulugan ng Paghahangad sa Katotohanan (14)). “Sa anumang panlipunang pamayanan o grupo, gusto ng mga tao na sabihin ng iba na sila ay isang taong may mataas na moral na karakter, isang mabuting tao, isang taong may magandang reputasyon, isang taong mapagkakatiwalaan, at nararapat na pagkatiwalaan ng mga gampanin. Gusto nilang lahat na magtatag ng ganoong imahe para maging mataas ang tingin sa kanila ng iba, at para paniwalain ang iba na mararangal silang indibidwal na gawa sa laman at dugo, na may mga damdamin at may katapatan, na hindi sila walang puso o tagalabas. Kung gusto mong maging bahagi ng lipunan at matanggap at kilalanin nila, kailangan mo munang idulot na kilalanin ka nila bilang isang taong may mataas na moral na karakter, isang tao na may integridad at kredibilidad. Kaya, anuman ang hilingin nila sa iyo, sinusubukan mo ang lahat ng makakaya mo para mapalugod at mapasaya sila—pagkatapos, nakakatanggap ka ng papuri mula sa kanila bilang isang mapagkakatiwalaang tao na may mataas na moral na karakter, at handa ang lahat na makihalubilo sa iyo. Sa ganitong paraan, nakadarama ka ng pakiramdam ng pagpapahalaga sa sarili sa buhay mo. Kung kikilalanin ka ng lipunan, ng karamihan, at ng iyong mga katrabaho at kaibigan sa paligid mo, magiging partikular kang kontento at magiging kasiya-siya ang iyong buhay” (Ang Salita, Vol. VI. Ukol sa Paghahangad sa Katotohanan. Ang Kahulugan ng Paghahangad sa Katotohanan (14)). Inilantad ng mga salita ng Diyos ang ugat ng problema. Kapag nagagawa ng mga tao na maging tapat sa pangangasiwa ng mga gawain ng iba, hindi ito dahil sa gusto nilang tuparin ang kanilang mga responsabilidad, kundi dahil gusto nilang magkamit ng magandang reputasyon. Sa pagninilay sa sarili ko, nakita kong naimpluwensiyahan ako ng tatay ko mula pa sa pagkabata. Sa tuwing nasisira ang mga kagamitan ng sinuman at humihingi sila ng tulong sa akin, lagi akong pumapayag. Ginawa ko ang lahat ng ito para magkaroon ako ng magandang reputasyon sa nayon, at para purihin ako ng iba. Nang magsimula na akong gumawa ng aking tungkulin, sa tuwing lumalapit sa akin ang mga kapatid na may mga problema sa kompyuter, hindi ko maramdamang puwede akong tumanggi, gaano man ako kaabala sa aking tungkulin. Lalo na kapag sinasabi ng mga kapatid na mahusay ang mga kasanayan ko sa pagkukumpuni, talagang nasisiyahan ako, iniisip na ito ay ang pagtitiwala nila sa akin. Upang mapanatili ang isang magandang imahen sa puso ng mga kapatid, kahit na alam na alam kong hindi pa nalulutas ang mga problema ng mga baguhan at na kailangan ko pang mas masangkapan ang sarili ko dahil hindi pa malinaw sa akin ang katotohanan pagdating sa mga pangitain, kapag lumalapit sa akin ang mga kapatid para magpatulong sa kompyuter, kahit na gusto kong tumanggi, hindi ko lang talaga masabi ang mga salita dahil natatakot akong madismaya sila, na isipin nilang wala akong pakialam, at magkaroon sila ng masamang impresyon sa akin. Sa realidad, kung apurahan nilang kailangan ang kanilang mga kompyuter, ayos lang na paminsan-minsan akong tumulong na lutasin ang mga problema nila, pero hindi naman apurahang kailangan ng iba ang kanilang mga kompyuter at puwede sanang ibigay ang mga iyon sa mga kapatid na gumagawa ng tungkulin sa pagkukumpuni ng kompyuter. Pero dahil ayaw ko silang madismaya, lagi akong pumapayag, makaaapekto man ito o hindi sa aking tungkulin, at bilang resulta, naabala ang aking mga tungkulin. Pinahalagahan ko nang husto ang sarili kong kasikatan at pakinabang, at mas pinili kong maantala ang aking tungkulin para lang mapanatili ang isang magandang imahen sa puso ng iba, at ipaisip sa iba na ako ay isang mapagkakatiwalaan at mapagmahal na mabuting tao. Talagang napakamakasarili at napakakasuklam-suklam ko! Ang tungkulin ay isang atas na ibinigay sa mga tao mula sa Diyos. Ito ang responsabilidad na dapat isakatuparan ng isang nilikha higit sa lahat, pero itinuring ko ang mga bagay na ipinagkatiwala sa akin ng mga tao bilang mas mahalaga kaysa sa aking tungkulin. Gaano man kahirap o kaubos-oras gawin ang mga bagay na ipinagkatiwala sa akin ng iba, ginawa ko ang lahat ng aking makakaya para gawin nang maayos ang mga iyon, hindi iniisip kung paano gagawin ang sarili kong tungkulin sa paraang makapagpapalugod sa Diyos. Napanatili ko ang isang magandang imahen sa puso ng mga tao, pero sa mga mata ng Diyos, naging isang tao ako na hindi siniseryoso ang kanyang tungkulin, na ginagawa ito nang walang katapatan o pagkamapagkakatiwalaan. Talagang pinagbabali-baligtad ko ang aking mga priyoridad at inuuna ko ang dapat ihuli! Biniyayaan ako ng Diyos ng pagkakataong diligan ang mga baguhan, umaasang hahanapin ko ang katotohanan para lutasin ang kanilang iba’t ibang kuru-kuro at problema, binibigyang-daan silang makilala ang gawain ng Diyos at maagang makapag-ugat sa tunay na daan. Dapat sana ay isinaalang-alang ko ang mga layunin ng Diyos, at tinupad nang maayos ang aking mga tungkulin anuman ang sitwasyon.

Kalaunan ay pinagnilayan kong muli, “Paano ko ba dapat itrato ang mga bagay na ipinagkatiwala sa akin ng iba?” Sa aking paghahanap, nabasa ko ang mga salita ng Diyos: “Kung ang mga gampaning ipinagkatiwala sa iyo ay hindi masyadong kumokonsumo ng iyong oras at enerhiya, at nasa loob ng mga limitasyon ng iyong kakayahan, o kung mayroon kang tamang kapaligiran at mga kondisyon, kung gayon, dahil sa konsensiya at katwiran ng tao, maaari kang gumawa ng ilang bagay para sa iba at subukang tugunan ang ilan sa kanilang mga makatwiran at naaangkop na hinihingi, sa loob ng saklaw ng kaya mong gawin. Subalit, kung ang mga gampaning ipinagkatiwala sa iyo ay nangangailangan ng marami mong oras at enerhiya, at masyadong nagnanakaw ng iyong oras, hanggang sa puntong dahil sa mga ito ay isinasakripisyo mo na ang iyong buhay, at ang iyong mga responsabilidad at obligasyon sa buhay na ito—at ang mga tungkulin na dapat mong gawin bilang nilikha—ay mawawala na at mapapalitan, ano ang dapat mong gawin? Dapat kang tumanggi dahil hindi mo ito responsabilidad o obligasyon. Pagdating naman sa mga responsabilidad at obligasyon sa buhay ng isang tao, maliban sa pag-aalaga sa mga magulang at pagpapalaki ng mga anak, at pagtupad sa mga responsabilidad sa lipunan at sa ilalim ng balangkas ng batas, ang pinakamahalagang bagay ay na dapat igugol ang enerhiya at oras, at buhay ng isang tao sa paggawa ng tungkulin ng isang nilikha, sa halip na makonsumo ang kanilang oras at sigla ng isang gampaning ipinagkatiwala sa kanila ng sinumang indibidwal. Ito ay dahil nililikha ng Diyos ang isang tao, binibigyan siya ng buhay, at dinadala siya sa mundong ito, hindi para gumawa siya ng mga bagay o tumupad ng mga responsabilidad para sa kapakanan ng sinumang ibang tao. Ang dapat tanggapin ng mga tao nang higit sa lahat ay ang atas ng Diyos. Tanging ang atas ng Diyos ang tunay na atas; ang pagtanggap sa isang gampaning ipinagkatiwala sa iyo ng ibang tao ay nangangahulugan ng pagpapabaya sa iyong mga wastong tungkulin. Walang sinumang kwalipikadong humingi sa iyo na igugol mo ang iyong katapatan, enerhiya, oras, o maging ang iyong kabataan at buong buhay para sa mga gawaing ipinagkakatiwala nila sa iyo. Ang Diyos lamang ang may karapatan na humingi sa mga tao na gawin nila ang kanilang tungkulin bilang mga nilikha. Bakit ganoon? Kung ang anumang gampaning ipinagkatiwala sa iyo ng sinumang tao ay nangangailangan ng maraming oras at enerhiya mo, hahadlangan ka nito sa paggawa ng iyong tungkulin bilang isang nilikha, at maaari ka pa nga nitong hadlangan mula sa pagsunod sa tamang landas sa buhay, at babaguhin nito ang direksiyon at mga layon mo sa buhay. Hindi ito isang mabuting bagay, isa itong sakuna” (Ang Salita, Vol. VI. Ukol sa Paghahangad sa Katotohanan. Ang Kahulugan ng Paghahangad sa Katotohanan (14)). Itinuro sa akin ng mga salita ng Diyos ang isang landas ng pagsasagawa. Sa buhay na ito, ang bagay na dapat nating tanggapin higit sa lahat ay ang atas ng Diyos, na dapat nating tapusin nang buong puso at isipan. Pagdating naman sa mga bagay na ipinagkatiwala sa atin ng iba, dapat nating isaalang-alang kung kakain ba ang mga ito ng masyadong maraming oras, at kung makahahadlang ba ang mga ito sa pangunahin nating tungkulin. Kung hindi naman mauubos ng mga ito ang oras natin at hindi tayo masyadong abala sa ating tungkulin, batay sa konsensiya at katwiran ng tao, puwede tayong tumulong na lutasin ang mga iyon. Gayumpaman, kung makaaapekto sa pangunahin nating tungkulin ang pagtulong sa iba, dapat tayong tumanggi, at hindi dapat maigapos ng tradisyonal na ideyang kultural na “Maging tapat sa pagsasagawa ng ipinagkatiwala sa iyo.” Pero noon, wala akong anumang prinsipyo sa kung paano ko tratuhin ang ipinagkatiwala ng iba sa akin. Sinuman ang humingi ng tulong sa akin, hindi ko sila tinatanggihan, at bilang resulta ay naharangan ang sarili kong tungkulin. Kahit na walang masama sa pagtulong sa mga kapatid na kumpunihin ang mga kompyuter, kung uubos ito ng maraming oras at maaantala ang tungkulin ko, dapat akong tumanggi at ipaliwanag ang sitwasyon sa mga kapatid; maiintindihan nila iyon. Hindi ko dapat laging isaalang-alang kung ano ang tingin ng iba sa akin, sa halip ay dapat akong magsagawa ayon sa mga salita ng Diyos at sa mga prinsipyo.

Isang gabi, may dalawang brother na pumunta sa bahay ko, sinasabing may isang bagong kompyuter na ayaw bumukas, at kailangan nila ako para tingnan ito. Nabagabag ako, iniisip na, “Mayroon pa akong apurahang gawain na hindi pa tapos, at kung papayag akong tumulong sa pag-aayos ng kompyuter nila, siguradong maaantala ako nang malaki, pero kung direkta akong tatanggi, ano ang iisipin nila sa akin? Dumating silang masaya, pero uuwi silang dismayado. Hindi ba’t mag-iiwan ako ng masamang impresyon sa kanila?” Napagtanto kong isinasaalang-alang ko na naman ang aking katayuan at imahen sa puso ng iba, kaya tahimik akong nanalangin sa Diyos sa puso ko, hinihiling sa Kanya na gabayan akong magsagawa ayon sa mga prinsipyo at unahin ang aking tungkulin. Naalala ko ang isang sipi ng mga salita ng Diyos na nabasa ko: “Kung ang mga gampaning ipinagkatiwala sa iyo ay hindi masyadong kumokonsumo ng iyong oras at enerhiya, at nasa loob ng mga limitasyon ng iyong kakayahan, o kung mayroon kang tamang kapaligiran at mga kondisyon, kung gayon, dahil sa konsensiya at katwiran ng tao, maaari kang gumawa ng ilang bagay para sa iba at subukang tugunan ang ilan sa kanilang mga makatwiran at naaangkop na hinihingi, sa loob ng saklaw ng kaya mong gawin. Subalit, kung ang mga gampaning ipinagkatiwala sa iyo ay nangangailangan ng marami mong oras at enerhiya, at masyadong nagnanakaw ng iyong oras, hanggang sa puntong dahil sa mga ito ay isinasakripisyo mo na ang iyong buhay, at ang iyong mga responsabilidad at obligasyon sa buhay na ito—at ang mga tungkulin na dapat mong gawin bilang nilikha—ay mawawala na at mapapalitan, ano ang dapat mong gawin? Dapat kang tumanggi dahil hindi mo ito responsabilidad o obligasyon” (Ang Salita, Vol. VI. Ukol sa Paghahangad sa Katotohanan. Ang Kahulugan ng Paghahangad sa Katotohanan (14)). Sa gabay ng mga salita ng Diyos, nakahanap ako ng landas ng pagsasagawa. Kailangan ko munang tingnan kung ano ang problema ng kompyuter, at kung hindi ito uubos ng maraming oras at simpleng bagay lang, tutulong akong ayusin ito. Pero kung malaking isyu ito na matagal bago maayos, sasabihan ko silang pumunta sa mga kapatid na nagkukumpuni ng mga kompyuter. Kaya binuksan ko ang kompyuter para tingnan ang isyu, at nakita kong may problema ang sistema. Hindi ito isang bagay na maaayos agad, kaya sinabi ko sa mga brother na abala ako sa tungkulin ko at wala akong oras na ayusin ito, at pinapunta ko sila sa ibang mga kapatid para humingi ng tulong. Pumayag sila pagkarinig nito. Nang magsagawa ako ayon sa mga salita ng Diyos, hindi nagkaroon ng anumang negatibong pagtingin sa akin ang mga kapatid gaya ng inakala ko, at hiyang-hiya ako.

Sa pamamagitan ng karanasang ito, nagkaroon ako ng pagkilatis tungkol sa tradisyonal na ideyang kultural na “Maging tapat sa pagsasagawa ng ipinagkatiwala sa iyo,” at naunawaan ko rin na hindi nagpapatunay ng pagiging isang mabuting tao ang basta paggawa lang nang maayos sa ipinagkatiwala ng mga tao. Tanging sa pagtupad sa tungkulin nang buong puso at lakas para mapalugod ang Diyos ang nagpapatunay na ang isang tao ay tunay na mabuting tao. Hindi ko na rin inaantala ang aking tungkulin dahil lang sa hindi ko mabitiwan ang pagnanais na hindi mapahiya at pagkatapos ay mapilitang laging pumayag sa gusto ng iba. Ang pagbabago at pagkaunawang ito ay naging resulta ng gabay ng mga salita ng Diyos. Salamat sa Diyos!


83. Tunay na Pag-ibig Ba ang Pagmamahal Ko sa Aking Anak na Babae?

Ni Qiu Yan, Tsina

Lumaki ako sa probinsya, at dahil hindi gaanong nakapag-aral ang mga magulang ko, wala silang magawa kundi magpakapagod sa bukid mula bukang-liwayway hanggang takipsilim. Madalas sabihin sa akin ng tatay ko, “Sa pamilya natin, ang tiyuhin mo lang ang may narating dahil nag-aral siya nang mabuti at naging mataas na opisyal sa lungsod. Hindi ako nag-aral nang mabuti noong bata pa ako, kaya pagsasaka lang ang ikinabubuhay ko ngayon. Kailangan mong mag-aral nang mabuti sa hinaharap—huwag kang tumulad sa akin na walang kinabukasan.” Nang makita ko ang tiyuhin ko na bumalik sa nayon sakay ng magarang kotse, at pinupuri siya ng lahat at tinitingnan nang may paghanga, inggit na inggit ako. Pagkatapos, tiningnan ko ang kawalang-pakialam ng mga taganayon sa tatay ko, at napagtanto ko na sa pag-aaral lang makaaangat ang isang tao at irerespeto saanman siya magpunta. Nagpasya ako na kailangan kong mag-aral nang mabuti para mamukod-tangi ako sa hinaharap, at makamit ang paghanga ng iba. Nag-aral ako nang mabuti, nagbubuhos ng ilang ulit na pagsisikap kaysa sa iba, pero hindi naging maayos ang resulta ng high school entrance exam ko at nakapasok lang ako sa isang ordinaryong vocational school. Ang mas hindi inaasahan ay nang gumradweyt ako, nagpatupad ang gobyerno ng mga tanggalan, pagbabawas ng tauhan, at mga polisiyang nakatuon sa episyensya, at para na ring natanggal ako bago pa man ako opisyal na makapagsimula sa trabaho. Pakiramdam ko ay gumuho ang mundo ko, at wala na akong pag-asang mamukod-tangi pa sa buhay. Pagkatapos kong mag-asawa, nagtrabaho bilang manwal na trabahador ang asawa ko dahil sa katamtaman lang ang antas ng kanyang pinag-aralan, at pangkaraniwan lang ang kalidad ng pamumuhay namin. Sa pagtingin sa mga kamag-anak at kaibigan ko, nakita ko na ang mga may pinag-aralan at may mga degree ay namumuhay nang glamoroso at nakatataas na uri, at madalas pumupunta sa mga mamahaling lugar. Nang ihambing ko ang sarili ko rito, mas lalo kong naramdaman na kung walang mataas na antas ng edukasyon, hindi magtatagumpay ang isang tao sa lipunang ito, at na magiging ganito na lang palagi ang buhay ko. Kaya naramdaman ko na sa hinaharap, kailangan kong turuan nang mabuti ang anak ko at tulungan siyang makakuha ng mataas na degree, para makapagbigay siya ng karangalan sa aming pamilya. Sa ganoong paraan, magkakaroon din ako ng karangalan.

Nang apat na taong gulang na ang anak kong babae, tinanggap ko ang gawain ng Diyos sa mga huling araw. Noong panahong iyon, dumadalo ako sa mga pagtitipon dalawang beses sa isang linggo, at sa natitirang oras, kasama ko ang anak ko sa pag-aaral ng mga English flashcard, pagbigkas ng mga klasikong tula, at tinuturuan ko siya ng simpleng addition at subtraction. Gusto kong magkaroon siya ng pagmamahal sa pag-aaral mula sa murang edad. Nang nasa ikatlong baitang siya, sinimulan ko siyang turuan sa English at math, umaasa na mahihigitan ng mga marka niya ang sa mga kasabayan niya para nang sa gayon, sa hinaharap, makapasok siya sa isang magandang unibersidad, makahanap ng magandang trabaho, at mamuhay nang may karangalan at tagumpay. Madalas kong sabihin sa anak ko na mag-aral nang mabuti para mamukod-tangi siya sa hinaharap. Tinitingnan niya ako nang may pagkalito sa bawat pagkakataon, tila hindi gaanong nakauunawa, pero atubili siyang sumusunod sa ipinagagawa ko sa kanya. Minsan kapag nakikita kong napapagod na siya sa kaaaral, matiyaga kong ipinapaliwanag kung bakit kailangan niyang mag-aral, at na sa pamamagitan lang ng matataas na marka siya magkakaroon ng magandang kinabukasan at mga oportunidad sa trabaho. Nang makita ang ekspresyon ng kawalang magawa sa kanyang mukha, naisip ko, “Responsabilidad at obligasyon ng mga magulang na turuan nang mabuti ang kanilang anak. Maaaring hindi niya ako naiintindihan ngayon, pero paglaki niya, mauunawaan niya ang aking masisidhing layunin.”

Noong nasa ikalimang baitang siya, napakababa ng mga marka ng anak ko sa math. Kahit na matiyagang nagpapaliwanag ang guro niya, tumutulong ang mga kaklase niya sa pagtuturo, at sinisikap niya nang husto na gawin ang mga pagsasanay nang siya lang, palagi pa ring hindi kasiya-siya ang mga resulta ng eksaminasyon niya. Minsan ay bumabagsak pa siya. Nang makita ko ito, labis akong nabahala at istrikto kong sinabi sa anak ko, “Kung walang matataas na marka, hindi ka makapapasok sa pangarap mong paaralan at wala kang mararating. Sa paningin ng iba, wala kang kuwenta at magiging bigo ang buong buhay mo. Kailangan mong humanap ng paraan para mabilis na mapataas ang mga marka mo sa math kahit ano pa ang mangyari. Kung hindi, hindi kita basta-basta palalampasin.” Kiming tumingin sa akin ang anak ko, takot na takot magsalita, namumutla ang mukha sa takot. Nang makita ko siyang ganoon, lumambot ako nang kaunti—nagsisikap naman siya, at ang mabababang marka niya sa math ay hindi dahil sa ayaw niyang matuto. Naisip ko kung sumobra na ba ako. Pero pagkatapos ay naisip ko, “Kung hindi ako maghihigpit ngayon, baka wala siyang maging magandang oportunidad sa trabaho kalaunan. Mas gusto ko pang kamuhian niya ako ngayon kaysa wala siyang kinabukasan.” Pagkatapos magtanong-tanong, nakahanap ako ng guro na may marami nang taon ng karanasan para pribadong turuan ang anak ko. Kapag oras na ng pribadong pagtuturo sa anak ko, itinitigil ko ang aking gawain at nakikinig din ako. Inililista ko ang mga bahaging hindi naiintindihan ng anak ko, at pag-uwi namin, ipinarerebyu ko ang mga iyon sa kanya. Kapag hindi pa rin niya magawa, nagagalit ako at pinapagalitan siya nang malakas, sinasabing, “Sa tingin mo ba ay makapapasok ka sa isang prestihiyosong hayskul kung mananatili kang ganyan?” Napapaatras sa takot ang anak ko, nangingilid ang luha ng sama ng loob sa mga mata niya. Lumalambot ang puso ko, at naiisip ko, “Baka dapat ay hayaan ko na lang ang mga bagay-bagay—matututuhan niya kung ano ang kaya niya. Paano kung magkadepresyon siya sa huli dahil sa lahat ng presyur na ito?” Pero pagkatapos ay naisip ko agad, “Ang pagluluwag sa edukasyon niya ngayon ay direktang makaaapekto sa kinabukasan niya. Kailangan kong tuparin ang responsabilidad ko bilang magulang.” Kaya patuloy ko siyang itinutulak na mag-aral. Sadyang introvert ang anak ko sa una pa lang, at sa presyur na inilapat ko, lalo pang bumaba ang tiwala niya sa sarili. Madalas siyang nagigising bigla dahil sa bangungot, lalo pang bumaba ang mga marka niya, at lumamig nang lumamig ang relasyon naming dalawa. Labis akong nabahala nang makita ko ito. Sa isang banda, nag-aalala ako na makaaapekto sa kinabukasan niya ang mababang marka niya, pero sa kabilang banda, nabibiyak din ang puso ko para sa kanya at nakokonsensiya ako sa sobrang pagbibigay ng presyur sa kanya. Nagbuhol-buhol ang nagtatalong mga emosyong ito, at hindi ko alam ang gagawin. Paulit-ulit kong iniisip, “Pagmamahal ba ang pagtrato ko nang ganito sa anak ko? Kung oo, hindi ba dapat maging malaya at maginhawa ang pakiramdam niya? Pero malinaw kong nararamdaman na lalo siyang nagiging miserable at bumababa ang tiwala niya sa sarili. Hindi na nga tumaas ang mga marka niya—kundi lalo pa itong bumaba, at lagi siyang biglaang nagigising ngayon dahil sa bangungot. Mali kaya ang paraan ko ng pagtuturo sa anak ko?” Hindi ko alam ang gagawin, kaya walang humpay akong nanalangin, hinihiling sa Diyos na gabayan akong maunawaan ang mga problema ko.

Isang araw, nabasa ko ang mga salita ng Diyos, at nagkaroon ako ng kaunting pagkaunawa sa kalagayan ko. Sabi ng Makapangyarihang Diyos: “Sa katunayan, gaano man kaengrande ang mga adhikain ng tao, gaano man kamakatotohanan ang mga pagnanais ng tao o gaano man maaaring kaangkop ang mga ito, ang lahat ng gustong matamo ng tao, ang lahat ng hinahanap ng tao, ay hindi mapaghihiwalay na nauugnay sa dalawang salita. Ang dalawang salitang ito ay lubhang mahalaga sa bawat tao sa buong buhay nila, at ang mga ito ay mga bagay na binabalak na ikintal ni Satanas sa tao. Ano ang dalawang salitang ito? Ang mga ito ay ‘kasikatan’ at ‘pakinabang.’ Gumagamit si Satanas ng isang napakabanayad na paraan, isang paraan na lubos na naaayon sa mga kuru-kuro ng mga tao, at na hindi masyadong agresibo, para magdulot sa mga tao na tanggapin nila nang hindi nila namamalayan ang mga paraan at batas nito ng pananatiling buhay, makagawa ng mga layon sa buhay at direksyon sa buhay, at magtaglay ng mga adhikain sa buhay. Gaano man tila katayog pakinggan ang mga paglalarawan ng mga tao sa kanilang mga adhikain sa buhay, ang mga adhikain na ito ay palaging umiikot lamang sa kasikatan at pakinabang. Ang lahat ng hinahabol ng sinumang dakila o sikat na tao—o, sa katunayan, ng sinumang tao—sa buong buhay niya ay nauugnay lang sa dalawang salitang ito: ‘kasikatan’ at ‘pakinabang.’ Iniisip ng mga tao na sa sandaling magkaroon sila ng kasikatan at pakinabang, may kapital sila para magtamasa ng mataas na katayuan at malaking kayamanan, at upang magsaya sa buhay. Iniisip nila na sa sandaling mayroon na silang kasikatan at pakinabang, may kapital na sila para maghangad ng kasiyahan at makibahagi sa walang-pakundangang pagtatamasa ng laman. Alang-alang sa kasikatan at pakinabang na ito na ninanais nila, ang mga tao ay masaya at di-namamalayang ibinibigay kay Satanas ang kanilang mga katawan, puso, at maging ang lahat ng mayroon sila, kasama na ang kanilang kinabukasan at kapalaran. Ginagawa nila ito nang walang reserbasyon, ni wala ni isang sandali ng pagdududa, at hindi kailanman nalalaman na bawiin ang lahat ng minsang mayroon sila. Mapapanatili ba ng mga tao ang anumang kontrol sa kanilang mga sarili sa sandaling isuko na nila ang kanilang sarili kay Satanas at maging tapat dito sa ganitong paraan? Tiyak na hindi. Sila ay ganap at lubos na kontrolado ni Satanas. Sila ay ganap at lubos na nalugmok sa putikang ito, at hindi magawang mapalaya ang kanilang mga sarili” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi VI). Tinulungan ako ng mga salita ng Diyos na maunawaan na sa loob ng maraming taon, ganap pala akong namuhay sa ilalim ng panlilinlang ni Satanas. Naalala ko kung paano itinanim sa isipan ko ng mga magulang ko mula pagkabata, at itinuring ko ang “Nagsusumikap ang tao na umangat; dumadaloy ang tubig pababa” at “Mamukod-tangi at magbigay karangalan sa iyong mga ninuno” bilang mga layon ng aking paghahangad. Para mamukod-tangi, nagsikap ako nang ilang ulit na mas matindi kaysa sa iba noong estudyante pa ako, para lang bumagsak sa high school entrance exam at kinalaunan ay hindi nakahanap ng magandang trabaho. Kaya, nawalan ako ng pag-asa sa sarili at nawalan ako ng kumpiyansa sa buhay. Pagkapanganak sa anak ko, inilagak ko ang lahat ng pag-asa ko sa kanya. Para linangin ang interes niya sa pag-aaral, sinimulan kong magkintal ng kaalaman sa kanya mula sa murang edad, at bilang resulta, nawala sa kanya ang kagalakan ng pagkabata. Nang magsimula siyang pumasok sa eskuwela at nakita kong mababa ang mga marka niya sa math, pinilit ko siyang magpaturo nang pribado para tumaas ang mga marka niya, at nang hindi tumaas ang kanyang mga marka, nagalit ako at pinagalitan siya. Hindi ako naging maunawain o mapagsaalang-alang sa kanya kahit kaunti. Dahil patuloy ako sa pagbibigay ng presyur sa kanya, nabigatan ang mura niyang puso sa matinding stress, at lalong lumayo ang loob namin sa isa’t isa. Sa panlabas, mukhang ginagawa ko ang lahat ng ito para sa kabutihan niya, pero sa totoo lang, ipinipilit ko sa kanya ang mga sarili kong pangarap na hindi ko natupad, pinakakamit ko sa kanya ang mga iyon para sa akin, at tinatrato ko siya bilang kasangkapan para mamukod-tangi ako. Talagang wala akong pagkatao! Nang mapagtanto ko ang lahat ng ito, nakaramdam ako ng matinding pagsisisi. Ayaw ko nang patuloy na maloko at mapinsala ni Satanas.

Nagpatuloy ako sa paghahanap, at binasa ko ang mga salita ng Diyos: “Kahit gaano man hindi nasisiyahan ang isang tao sa kanyang kapanganakan, pag-abot sa hustong pag-iisip, o pag-aasawa, alam ng bawat isang dumaan na sa mga ito na hindi mapipili ng isang tao kung saan at kailan siya ipapanganak, ano ang hitsura niya, sino ang kanyang mga magulang, at sino ang kanyang kabiyak, bagkus ay kaya lang niyang tanggapin ang kalooban ng Langit. Subalit kapag dumating na ang panahon upang magpalaki ang mga tao ng susunod na henerasyon, kanilang ipinapasa ang lahat ng kanilang di-natupad na mga pagnanais sa unang bahagi ng kanilang buhay sa kanilang mga anak, umaasa na mapupunan ng kanilang mga supling ang lahat ng kabiguan na naranasan nila sa unang bahagi ng kanilang mga buhay. … Alam ng mga tao na sila ay kulang sa abilidad at walang narating sa buhay na ito, na hindi na sila magkakaroon ng ibang pagkakataon o ibang pag-asa na mamukod-tangi sa iba, at wala na silang magagawa kundi ang tanggapin ang kanilang mga kapalaran. At kaya ibinubunton nila ang lahat ng kanilang inaasam, ang kanilang di-natupad na mga ninanais at adhikain, sa susunod na henerasyon, umaasa na makakatulong sa kanila ang kanilang supling na makamit ang kanilang mga pangarap at matupad ang kanilang mga ninanais; na ang kanilang mga anak na babae at mga anak na lalaki ay magdadala ng karangalan sa pangalan ng pamilya, magkakamit ng prominenteng katayuan, o magiging mayaman o bantog. Sa madaling salita, nais nilang makita na namamayagpag sa malalaking tagumpay ang kanilang mga anak. Ang mga plano at pantasya ng mga tao ay perpekto; hindi ba nila alam na ang bilang ng mga anak na mayroon sila, ang hitsura, mga kakayahan ng kanilang mga anak, at iba pa, ay hindi nila mapagpapasyahan, lalong wala sa kanilang mga kamay ang kapalaran ng kanilang mga anak? Ang mga tao ay hindi mga panginoon ng kanilang sariling mga kapalaran, subalit umaasa sila na mababago nila ang mga kapalaran ng mas nakababatang henerasyon; wala silang kapangyarihan na takasan ang kanilang sariling mga kapalaran, subalit sinusubukan nilang manipulahin ang mga kapalaran ng kanilang mga anak na babae at lalaki. Hindi kaya nasosobrahan ang tiwala nila sa kanilang mga sarili? Hindi ba ito kahangalan at kamangmangan ng tao?” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi III). “Kung anong trabaho ang ginagawa ng isang tao, kung ano ang ginagawa niya para mabuhay, at kung gaano karaming yaman ang mayroon siya sa buhay ay hindi nakasalalay sa kanyang mga magulang, sa kanyang mga talento, o sa kanyang mga pagsisikap at ambisyon—ito ay nakasalalay sa paunang pag-orden ng Lumikha” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi III). Inilantad ng mga salita ng Diyos ang tunay kong kalagayan. Talagang inilagak ko sa anak ko ang mga pagnanais ko na hindi natupad, umaasang mamumukod-tangi siya at matutupad ang mga pagnanais ko. Kaya ginawa ko ang lahat para kontrolin ang tadhana niya sa pamamagitan ng sarili kong pagsisikap. Sa katunayan, ang tadhana ng bawat tao ay nasa mga kamay ng Diyos, pero hindi ko nauunawaan ang kataas-taasang kapangyarihan ng Diyos. Namuhay ako sa mga walang-katotohanang ideya na “Kayang baguhin ng kaalaman ang iyong kapalaran” at “Ang kapalaran ng isang tao ay nasa kanyang kamay,” at palagi kong gustong kontrolin ang kinabukasan ng anak ko. Naisip ko ang lahat ng trabahador sa paligid ko na may kaalaman, pero hindi naman nagbago ang tadhana nila dahil doon. Isa akong malinaw na halimbawa. Palagi kong sinusubukang baguhin ang tadhana ko sa pamamagitan ng kaalaman, pero pagkagradweyt ko, natanggal agad ako sa trabaho, at wala man lang akong pagkakataong makapasok sa trabaho o magamit ang pinag-aralan ko. Nakita ko na ang tadhana ng isang tao ay wala sa sarili nilang mga kamay, pero nag-ilusyon akong subukang kontrolin ang tadhana ng anak ko. Napakamapagmataas ko at napakamangmang, at talagang masyadong mataas ang tingin ko sa sarili ko! Ang tadhana at karera ng anak ko ay paunang inorden ng Diyos, at hindi ito mga bagay na mababago sa pamamagitan ng pagsisikap ng tao o pag-aaral. Naisip ko ang kaibigan ng asawa ko na, kahit elementarya lang ang natapos, ay nakapagbukas ng ilang chain store sa buong bansa, at maraming gradweyt sa kolehiyo ang naghahanap ng trabaho doon. Dahil sa matinding kaibahang ito, mas malinaw kong nakita na hindi kayang baguhin ng kaalaman ang tadhana ng isang tao, at na dapat ay hayaan ko ang natural na takbo ng pag-aaral ng anak ko. Pagkatapos niyon, hindi ko na pinilit ang anak ko na mag-aral ayon sa mga gusto ko, at itinigil ko na rin ang pag-enrol sa kanya sa mga cram class. Sa halip, ipinagkatiwala ko ang lahat tungkol sa kanya sa mga kamay ng Diyos. Ipinangaral ko rin ang ebanghelyo sa anak ko. Kapag may oras siya, nakikipagtipon siya sa mga kapatid na kaedad niya, at patuloy na bumuti ang kalagayan ng kanyang isipan.

Kalaunan, nabasa ko ang pinakabagong mga salita ng Diyos, at mas malinaw kong nakita ang mga problema ko. Naunawaan ko rin kung anong mga responsabilidad ang dapat talagang gampanan ng mga magulang sa kanilang mga anak. Sabi ng Makapangyarihang Diyos: “Sa loob ng subhetibong kamalayan ng mga magulang, mayroon silang lahat ng uri ng mga pag-aakala, plano, at pagpapasya tungkol sa kinabukasan ng kanilang mga anak, at bilang resulta, nabubuo nila ang mga ekspektasyong ito. Dahil sa mga ekspektasyong ito, hinihingi ng mga magulang na pag-aralan ng kanilang mga anak ang iba’t ibang kasanayan, tulad ng pag-arte, pagsayaw, pagpipinta, at iba pa, iniisip na pagkatapos maging mga taong may talento ang kanilang mga anak, magiging mas madali para sa kanila na mangibabaw sa iba sa halip na mamuhay sa ilalim ng mga ito, na maging mga mataas na ranggong opisyal sa halip na mga mababang antas na subordinado, na maging mga manager, executive, at CEO, na magtrabaho sa mga kumpanya ng Fortune Global 500, at iba pa. Ang lahat ng ito ay mga subhetibong ideya ng mga magulang. … Naglalagay ang mga magulang na ito ng mga ekspektasyon sa kanilang mga anak nang ganap na ayon sa sarili nilang mga kagustuhan at pagnanais. Hindi ba’t ito ay subhetibo? (Oo.) Sa magandang pananalita, ito ay subhetibo—ano ba talaga ito? Ano ang iba pang pakahulugan dito? Hindi ba’t ito ay pagiging makasarili? Hindi ba’t ito ay pamimilit? (Ganoon na nga.) Gusto mo ang isang partikular na propesyon, gusto mong maging isang opisyal, yumaman, maging tanyag at matagumpay sa lipunan, kaya pinahahangad mo rin sa mga anak mo na maging ganoong uri ng tao at pinapatahak mo sila sa ganoong landas. Ngunit mahirap sabihin kung magagawa ba nila ang trabahong iyon sa hinaharap, o kung talaga bang nababagay sa kanila ang trabahong iyon. At ano ba mismo ang kanilang tadhana, kung gayon? Paano sila paghaharian ng Diyos at gagawan ng mga pagsasaayos? Alam mo ba ang mga bagay na ito? Sinasabi ng ilang tao: ‘Wala akong pakialam sa mga bagay na iyon. Hangga’t ito ay isang bagay na gusto ko, bilang isang magulang, ayos lang ito. Dahil gusto ko ito, naglalagay ako ng ganitong uri ng mga ekspektasyon sa kanila.’ Hindi ba’t masyadong makasarili iyon? (Oo.) Sa magandang pananalita, ito ay napakasubhetibo, nakikinig lang ito sa sarili, ngunit ano ba ito, sa realidad? Ito ay sobrang makasarili! Hindi isinasaalang-alang ng mga magulang na ito ang kakayahan o mga talento ng kanilang mga anak, at wala silang pakialam sa mga pagsasaayos ng Diyos sa tadhana at buhay ng bawat tao. Hindi nila isinasaalang-alang ang mga bagay na ito, ipinipilit lang nila sa kanilang mga anak ang sarili nilang mga kagustuhan at plano mula sa sarili nilang pangangarap nang gising. Sinasabi ng ilang tao: ‘Kung hindi ko gagawin ang mga pagsasaayos na ito, maaapektuhan ang kinabukasan nila. Bata pa sila at walang muwang, at sa oras na makaunawa sila, magiging huli na ang lahat. Bilang isang magulang, kailangan kong mag-alala para sa mga anak ko at isaayos ang lahat para sa kanila. Responsabilidad ito ng isang magulang!’ Walang mali sa pahayag na ito, pero kung ang mga plano at pagsasaayos mo ay hindi ang kailangan ng mga anak mo, kundi mga bagay na ipinipilit mo sa kanila, kung gayon, hindi iyon angkop. … Kahit tinuruan sila ng kanilang mga magulang mula sa murang edad na, ‘Dapat may reserbasyon ka kapag nakikisalamuha ka sa ibang tao,’ ituturing lamang nila ito bilang isang uri ng doktrina. Magagawa lang nilang tunay na kumilos batay sa payo ng mga magulang nila kapag tunay na nila itong naunawaan. Kapag hindi nila nauunawaan ang payo ng kanilang mga magulang, kahit paano pa sila turuan ng kanilang mga magulang, mananatili pa rin itong isang uri ng doktrina para sa kanila. Samakatwid, kapag iniisip ng ilang magulang, ‘Masyadong mapagkompetensiya ang lipunang ito, at namumuhay ang mga tao sa ilalim ng matinding presyur; kung hindi ko pag-iigihan ang edukasyon ng mga anak ko mula sa murang edad at hindi ko titiyakin na makakakuha sila ng matatag na kaalaman, magdurusa sila ng pasakit at paghihirap sa hinaharap,’ mapaninindigan ba ang ideyang ito? (Hindi.) Pinapapasan mo sa iyong mga anak ang presyur na ito nang maaga para mabawasan ang paghihirap na daranasin nila sa hinaharap, pinapapasan sa kanila ang presyur na ito simula sa edad na wala pa silang anumang nauunawaan. Talaga bang may mararating sila dahil tiniis nila ang presyur na ito? Kung mabigo silang magtamo ng anumang wastong kasanayan o kaalaman, hindi ba’t magiging walang silbi ang lahat ng ito? Ang pagpapapasan sa kanila ng presyur mula sa murang edad ay hindi kapaki-pakinabang sa kanilang pisikal at mental na kalusugan. Kung magdulot ito ng ilang karamdaman at mga kahihinatnan, hindi ba’t pamiminsala iyon sa kanila? Talaga bang ginagawa mo ito para sa sarili nilang kapakanan? Hindi naman talaga masama na hindi sila nakakaunawa. Kahit papaano, makakapamuhay sila nang ilang taon sa isang komportable, simple, at masayang paraan. Kung, mula sa murang edad, ay makikilatis na nila ang mga bagay na ito at magsisimulang pasanin ang mga presyur na ito, hindi naman talaga iyon magiging isang mabuting bagay para sa kanila” (Ang Salita, Vol. VI. Ukol sa Paghahangad sa Katotohanan. Paano Hangarin ang Katotohanan (18)). Pagkatapos basahin ang mga salita ng Diyos, napagtanto ko kung gaano kakitid at kamakasarili ang pagmamahal ko sa anak ko. Para matamo ang sarili kong layon na mamukod-tangi, ipinataw ko ang mga pananaw ko sa kanya nang hindi siya isinaalang-alang, gumawa ng mga plano para sa kinabukasan niya nang hindi isinasaalang-alang ang mga abilidad o kakayahan niya, at gumamit ng puwersahang pamamaraan para pag-aralin siya, nagbibigay ng presyur at mga paglilimita. Kapag nakikita kong hindi tumataas ang mga marka niya, sinisigawan ko siya na parang nawawala ako sa sarili, na nagiging dahilan para lalo siyang maging mailap at nag-aalis sa kanya ng kalayaan at espasyo. Ang lahat ng ginawa ko ay pumipigil at gumagapos sa kanya. Gustong-gusto ko ng kasikatan at pakinabang, at palagi kong gustong mamukod-tangi, kaya nang hindi maisakatuparan ang sarili kong mga pagnanais, ipinataw ko ang mga ito sa anak ko, pinipilit siyang tuparin ang mga pagnanais ko, at binibigyan siya ng labis na presyur sa pag-aaral. Hindi ko kailanman inilagay ang sarili ko sa sitwasyon niya para isaalang-alang kung ano ang gusto niya o kung saan siya magaling. Kahit na nakita kong lalo siyang nagiging introvert at pababa nang pababa ang tingin niya sa sarili dahil sa pagbibigay ko ng presyur, iginigiit ko pa rin na maabot niya ang mga inaasahan ko, na naging dahilan para mamuhay siya sa patuloy na pagdurusa. Napakalupit at napakamakasarili ko talaga! Bata pa ang anak ko, nasa edad na mahilig maglaro, pero puwersahan kong ikinintal ang mga satanikong pilosopiya at batas sa kanya, pinupuwersa siyang pasanin ang mga presyur at pasakit na hindi naman niya dapat pasanin. Ang ginawa ko sa anak ko ay hindi talaga pagmamahal, kundi isang uri ng pinsalang sikolohikal. Kung talagang mahal ko ang anak ko at may pananagutan ako sa kanya, dapat ay tinuruan ko siya ayon sa kanyang mga interes at abilidad, ginagabayan siya nang tama sa halip na ipinapataw ang sarili kong mga pagnanais sa kanya. Sa pagninilay sa mga ikinilos ko, nakaramdam ako ng matinding pagsisisi, at napagtanto kong wala akong pagkatao. Hindi ko na puwedeng ipataw ang mga hindi angkop na inaasahang ito sa kanya.

Mula noon, sa pamamagitan ng pagbabasa ng mga salita ng Diyos, naunawaan ko ang responsabilidad na dapat kong tuparin bilang isang ina. Sabi ng Makapangyarihang Diyos: “Sa pamamagitan ng paghimay sa diwa ng mga ekspektasyon ng mga magulang sa kanilang mga anak, makikita natin na ang mga ekspektasyong ito ay makasarili, na sumasalungat ang mga ito sa pagkatao, at na walang kinalaman ang mga ito sa mga responsabilidad ng mga magulang. Kapag ipinipilit ng mga magulang ang lahat ng uri ng ekspektasyon at hinihingi sa kanilang mga anak, naglalagay sila ng napakaraming karagdagang presyur sa mga ito—hindi ito pagtupad sa kanilang mga responsabilidad. Kung gayon, ano ang mga responsabilidad na dapat tuparin ng mga magulang? Kahit papaano, dapat nilang turuan ang kanilang mga anak na maging matatapat na tao na nagsasalita ng totoo at gumagawa ng mga bagay sa matapat na paraan, at turuan ang mga ito na maging mabait at hindi gumawa ng masasamang bagay, ginagabayan ang mga ito sa isang positibong direksyon. Ang mga ito ang kanilang mga pinakapangunahing responsabilidad. Dagdag pa rito, dapat nilang gabayan ang kanilang mga anak sa pag-aaral ng praktikal na kaalaman at mga kasanayan, at iba pa, batay sa kakayahan at mga kondisyon ng mga ito. Kung nananampalataya sa Diyos at nauunawaan ng mga magulang ang katotohanan, dapat nilang himukin ang kanilang mga anak na magbasa ng mga salita ng Diyos at tumanggap sa katotohanan, upang makilala ng mga ito ang Lumikha, at maunawaan na ang mga tao ay nilikha ng Diyos at na umiiral ang Diyos sa sansinukob na ito; dapat nilang akayin ang kanilang mga anak sa pananalangin sa Diyos at pagkain at pag-inom ng mga salita ng Diyos upang makaunawa ang mga ito ng ilang katotohanan, upang paglaki ng mga ito ay magawa ng mga ito na manampalataya sa Diyos, sumunod sa Diyos, at gawin ang tungkulin ng isang nilikha sa halip na hangarin ang mga makamundong kalakaran, masilo sa iba’t ibang komplikadong ugnayan ng mga tao, at maakit, gawing tiwali, at mawasak ng iba’t ibang masasamang kalakaran ng mundong ito. Ang mga ito talaga ang mga responsabilidad na dapat tuparin ng mga magulang. Ang mga responsabilidad na dapat nilang tuparin ay, sa kanilang papel bilang mga magulang, ang magbigay sa kanilang mga anak ng positibong gabay at angkop na tulong bago umabot ang mga ito sa hustong gulang, pati na rin ang maagap na pangangalaga sa pisikal na buhay ng mga ito hinggil sa mga pang-araw-araw na pangangailangan. Kung magkasakit ang kanilang mga anak, dapat silang ipagamot ng mga magulang kung kinakailangan; hindi nila dapat, dahil sa takot na maantala ang pag-aaral ng kanilang mga anak, pilitin silang pumasok sa paaralan at ipagwalang-bahala ang pagpapagamot. Kapag kailangang magpagaling ng kanilang mga anak, dapat pahintulutang magpagaling ang mga ito, at kapag kailangang magpahinga ng mga ito, dapat pahintulutang magpahinga ang mga ito. Ang pagtiyak sa kalusugan ng kanilang mga anak ay kinakailangan; kung mahuli sa pag-aaral ang mga anak, makakahanap ang mga magulang ng paraan para makabawi pagkatapos. Ang mga ito ang mga responsabilidad na dapat tuparin ng mga magulang. Sa isang banda, dapat nilang tulungan ang kanilang mga anak na magtamo ng matatag na kaalaman; sa kabilang banda, dapat nilang gabayan at turuan ang kanilang mga anak upang matahak ng mga ito ang tamang landas, at tiyakin ang kalusugang pangkaisipan ng mga ito upang hindi maimpluwensiyahan ang mga ito ng hindi mabubuting kalakaran at ng masasamang gawain ng lipunan. Kasabay nito, dapat din nilang idulot na ang kanilang mga anak ay mag-ehersisyo nang angkop upang matiyak ang pisikal na kalusugan ng mga ito. Ang mga ito ang mga bagay na dapat gawin ng mga magulang, sa halip na sapilitang ipataw ang anumang hindi makatotohanang inaasahan o hinihingi sa kanilang mga anak. Dapat tuparin ng mga magulang ang kanilang mga responsabilidad pagdating sa mga bagay na kailangan ng kanilang mga anak para sa kanilang espiritu at sa mga bagay na kailangan sa pisikal na buhay ng mga ito. Dapat nilang sabihin sa mga ito ang ilang karaniwang kaalaman, tulad ng dapat kumain ang mga ito ng maligamgam na pagkain at hindi ng malalamig na pagkain, na kapag malamig ang panahon ay dapat silang magsuot ng makapal para maiwasang ginawin o sipunin, tinutulungan ang mga ito na matutong pangalagaan ang sariling kalusugan ng mga ito. Dagdag pa rito, kapag may lumitaw na ilang pambata at wala pa sa gulang na ideya tungkol sa kinabukasan ng mga ito, o ilang labis-labis na kaisipan, sa mga murang isipan ng kanilang mga anak, dapat bigyan ang mga ito ng mga magulang ng tamang gabay sa sandaling matuklasan ito, itinatama ang mga pambatang pantasya at labis-labis na bagay na iyon upang makatahak ang kanilang mga anak sa tamang landas sa buhay. Ito ang pagtupad sa kanilang mga responsabilidad. Ang pagtupad sa kanilang mga responsabilidad ay nangangahulugan, sa isang banda, ng pangangalaga sa pamumuhay ng kanilang mga anak, at sa kabilang banda, ng paggabay at pagtatama sa mga kaisipan ng kanilang mga anak, at pagbibigay sa mga ito ng tamang gabay hinggil sa mga kaisipan at pananaw ng mga ito” (Ang Salita, Vol. VI. Ukol sa Paghahangad sa Katotohanan. Paano Hangarin ang Katotohanan (18)). “Habang lumalaki ang kanilang mga anak, ang mga responsabilidad at obligasyon na dapat tuparin ng mga magulang ay ang gabayan at tulungan ang kanilang mga anak tungo sa tamang direksyon sa buhay, hindi para maglagay ng presyur o mga tanikala sa kanila, na nagpapabigat sa kanila, at lalo namang hindi para makialam sa mga pagpili ng kanilang mga anak o ipataw ang sarili nilang mga pag-asa sa mga ito. Sa halip, habang lumalaki ang kanilang mga anak, dapat magbigay ang mga magulang ng angkop na tulong batay sa kakayahan, mga kagustuhan, at mga hinahangad ng kanilang mga anak. Anuman ang mga personalidad at kakayahan ng kanilang mga anak, dapat silang akayin ng mga magulang sa tamang landas sa buhay. Dapat tulungan ng mga magulang ang kanilang mga anak na punan kung ano ang kulang sa mga ito, at matutunang akayin at gabayan ang kanilang mga anak na umunlad sa isang positibong direksyon. Kapag ang kanilang mga anak ay nailihis at nagulo ng ilang maling bagay mula sa mga kalakaran sa lipunan, dapat agarang magbigay ang mga magulang ng espirituwal na gabay at tagubilin at pagwawasto sa pag-uugali. Tungkol naman sa kung handa bang mag-aral ang kanilang mga anak, gaano kahusay mag-aral ang mga ito, gaano ka-interesado sa pagkatuto ng kaalaman at mga kasanayan, at kung ano ang kayang gawin ng mga ito sa paglaki, ang mga bagay na ito ay dapat iayon sa kanilang mga likas na kaloob at kagustuhan, at sa inklinasyon ng kanilang mga hilig, upang bigyang-daan sila na lumaki nang malusog, malaya, at malakas sa proseso ng pagpapalaki sa kanila. Ito ang responsabilidad na dapat tuparin ng mga magulang. Bukod pa rito, ito ang saloobin na dapat taglayin ng mga magulang sa paglaki, pag-aaral, at propesyon ng kanilang mga anak, sa halip na ipilit ang sarili nilang mga kahilingan, ambisyon, kagustuhan, at mga pagnanais sa kanilang mga anak para maisakatuparan ng mga ito” (Ang Salita, Vol. VI. Ukol sa Paghahangad sa Katotohanan. Paano Hangarin ang Katotohanan (16)). Mula sa mga salita ng Diyos, natutuhan ko na ang responsabilidad ng isang magulang ay gabayan ang kanilang mga anak na matuto nang normal batay sa kanilang kakayahan at mga kalakasan, magbigay ng positibo at aktibong paggabay kapag may lumilitaw na mga problema sa kanilang paglaki, disiplinahin sila kapag may nagawa silang mali, at turuan silang kumilatis sa pagitan ng mga positibo at negatibong bagay. Tungkol naman sa magiging buhay ng bata sa hinaharap, kung anong klaseng tao sila paglaki o kung anong karera ang pupursigihin nila ay nasa ilalim lahat ng kataas-taasang kapangyarihan at mga pagsasaayos ng Diyos, at dapat tanggapin ng mga magulang ang kataas-taasang kapangyarihan ng Diyos at magpasakop dito. Nang matiyak ko ang aking responsabilidad, alam ko na kung paano tuturuan ang aking anak. Kapag hindi abala ang anak ko sa eskuwela, nagbabasa kami ng mga salita ng Diyos at nakikinig ng mga himno nang magkasama. Kapag may mga problema siya sa kanyang pag-aaral, mahinahon ko siyang tinuturuan at sinasabi ring huwag siyang mapresyur. Sa hindi inaasahan, bahagyang tumaas ang mga marka ng anak ko. Kalaunan, nakita kong mahilig magpinta ang anak ko, kaya in-enroll ko siya sa isang painting class. Nagkaroon siya ng sariling mga libangan, at bumuti rin ang kalagayan ng kanyang pag-iisip. Nagkalapit din kami nang nagkalapit ng anak ko.

Isang araw pagkatapos ng eskuwela, pauwi galing sa pagsundo sa anak ko, may nakita akong isang nanay na sinisigawan ang kanyang anak na babae, pinupuna ito dahil sa mabababa nitong marka. Nanginginig sa takot ang batang babae. Sa sandaling iyon, tahimik na bumulong ang anak ko sa tainga ko, “Ma, salamat sa pagliligtas ng Diyos, hindi na ako nagdurusa. Dati ay ganyan ka rin kalupit sa akin, pero hindi ka na ganyan ngayon, at naging mabuting nanay ka na.” Nang marinig ko siyang sabihin ito, nakaramdam ako ng init sa puso ko, at halos maiyak ako. Napuno ng pasasalamat sa Diyos ang puso ko. Ang mga salita ng Diyos ang nagpatanto sa akin na ang tadhana ng tao ay nasa mga kamay ng Diyos. Higit pa rito, ang mga salita ng Diyos ang nagpakita sa akin kung ano ang tunay na responsabilidad ng mga magulang sa kanilang mga anak. Hindi ko na pinilit ang anak ko na mag-aral, at ginawa ako nitong isang mabuting nanay sa kanyang paningin. Mahina akong bumulong sa anak ko, “Dapat tayong parehong magpasalamat sa Diyos sa Kanyang pagliligtas.”

Nag-aaral na ngayon ang anak ko sa isang nursing school, at kahit na minsan ay pinag-uusapan namin ang mga isyu sa pagtatrabaho sa hinaharap, payapa ang puso ko, at nananampalataya ako na ang lahat ay nasa mga kamay ng Diyos. Anuman ang maging sitwasyon sa pagtatrabaho ng anak ko, handa akong magpasakop sa mga pagsasaayos ng Diyos. Ang pagbabagong ito at ang mga nakamit na ito ay dahil lahat sa gabay ng mga salita ng Diyos. Salamat sa Diyos!


84. Mga Aral na Natutunan Ko Matapos Magkasakit ang Asawa Ko

Ni Lin Jing, Tsina

Noong Agosto 2001, isang sister ang nagpatotoo sa akin na ang Diyos ay nagkatawang-tao na sa pangalawang pagkakataon para ipahayag ang katotohanan at gawin ang Kanyang gawain ng paghatol, dinadalisay at binabago ang tiwaling disposisyon ng sangkatauhan, at sa huli ay dadalhin ang mga tao sa napakagandang kaharian. Labis akong natuwa pagkatapos itong marinig. Pagkatapos ng isang panahon ng pagsisiyasat, tinanggap ko ang gawain ng Makapangyarihang Diyos sa mga huling araw. Pagkatapos niyon, naging aktibo ako sa pagdalo sa mga pagtitipon at paggawa ng aking mga tungkulin. Kalaunan, nahalal ako bilang isang lider ng iglesia. Noong panahong iyon, madalas akong sinusubukang pigilan ng asawa ko sa pananampalataya sa Diyos at paggawa ng aking tungkulin, pero hindi ako nalimitahan at hindi ko kailanman naantala ang mga tungkulin ko. Buong araw akong abala sa iglesia. Sa umaga, dumadalo ako sa mga pagtitipon, nakikipagbahaginan sa mga kapatid para lutasin ang mga problema nila sa buhay pagpasok. Sa gabi naman, sinusuportahan ko ang mga kapatid na negatibo at mahihina. Dati, hindi gaanong kumikita ang asawa ko, pero sa hindi inaasahan, noong panahong iyon ay naging maganda ang kita niya at hindi nagtagal ay nakaipon kami ng pera. Tuwang-tuwa ako, at naisip ko, “Sa paggawa ko ng tungkulin ngayon, mayroon akong biyaya at pagpapala ng Diyos, at makakapasok pa ako sa kaharian sa hinaharap. Dapat kong gawin nang maayos ang tungkulin ko sa hinaharap, at tatratuhin ako nang patas ng Diyos; pagpapalain Niya ang buhay ng pamilya ko para lalo pa itong bumuti.” Pero habang nagpaplano ako nang ganito, may hindi inaasahang nangyari.

Pagkalipas ng ilang panahon, palaging nagrereklamo ang asawa ko ng pananakit ng ibabang bahagi ng likod, kaya pumunta siya sa ospital para magpa-checkup. Sinabi ng doktor na may herniated disc siya at bone spurs sa kanyang gulugod, at na kung lumubha ang kondisyon, maiipit nito ang mga ugat niya at magdudulot ito ng pagkaparalisa. Sinabihan din siya na hindi na magtrabaho at na kailangan niya ng agarang paggamot. Nagulat ako nang marinig ko ito. Naisip ko, “Malaki ang utang namin sa bagong tayong bahay, at hindi pa naikakabit ang mga pinto at bintana. Nasa unibersidad ang anak naming babae at kailangan din niya ng pera. Sobrang abala ako bilang lider ng iglesia at wala akong oras para kumita ng pera. Tanging ang 14-anyos naming anak na lalaki lang ang nag-aaral ng pagdedekorasyon, pero bata pa siya at isa pa lang apprentice, kaya napakaliit ng kinikita niya kada buwan. Paano namin matutustusan ang mga gastusin ng pamilya sa hinaharap?” Medyo nabahala ako. Pero nang maisip ko kung gaano ako kaabala sa paggawa ng tungkulin ko sa iglesia buong araw, naisip ko na hindi pababayaan ng Diyos ang mga problema sa pamilya ko, at baka gumaling din ang sakit ng asawa ko pagkatapos ng panahon ng pagpapagaling. Nang maisip ko ito, nabawasan nang malaki ang mga alalahanin ko.

Mabilis na lumipas ang mahigit isang taon. Patuloy na naglalagay ng mga plaster na may gamot ang asawa ko para sa gamutan, pero hindi pa rin bumubuti ang kanyang karamdaman, at wala ring epektibong pamamaraan sa paggamot ang mga doktor. Sobrang balisa na ako, hindi ko maiwasang isipin, “Kailan kaya bubuti ang sakit ng asawa ko? Kung hindi lang ako masyadong abala sa tungkulin ko, puwede sana akong kumita ng pera para masuportahan ang pamilya. Pero abala ako sa gawain ng iglesia buong araw at wala akong oras para kumita ng pera. Bakit hindi pinoprotektahan ng Diyos ang pamilya ko? Bakit hindi bumubuti ang sakit ng asawa ko? Sa lahat ng mga problemang ito sa bahay na nasa harapan ko, paano ko lubusang mailalaan ang puso ko sa aking tungkulin?” Habang lalo ko itong iniisip, lalo akong nababalisa. Parang inaapoy sa pagkabalisa ang puso ko. Minsan, hindi ko na talaga matiis at palihim na lang akong umiiyak. Alam kong hindi ako dapat magreklamo sa Diyos, pero hindi ko lang talaga makontrol ang aking mga emosyon at namuhay ako sa gitna ng pasakit at pagdurusa buong araw. Sa partikular, nang makita ko na ang asawa ng sister na katuwang ko ay napakagaling kumita ng pera, at namumuhay siya nang kumportable at hindi nalilimitahan ng pera, pakiramdam ko ay hindi ito patas. Naisip ko, “Mas aktibo pa ako sa paggawa ng tungkulin kaysa sa kanya, kaya bakit ganito ang kalagayan ng pamilya ko? Bakit sila pinagpapala ng Diyos pero ako hindi? Ayaw ba sa akin ng Diyos? Hindi pinagpapala ng Diyos ang pamilya ko kahit nagbabayad ako ng halaga at ginugugol ang sarili ko nang ganito, kaya bakit ako dapat patuloy na maging napakaaktibo?” Pero naisip ko rin, “Sinusubok kaya ako ng Diyos? Kung magpapatuloy akong maging aktibo sa aking mga tungkulin, baka pagpalain ng Diyos ang pamilya ko kapag nakita Niya ang debosyon ko. Kung gagawin ko ang tungkulin ko nang pabasta-basta, ano ang gagawin ko kung hindi ako pansinin ng Diyos sa hinaharap?” Kaya sinabi ko sa sarili ko na hindi ako puwedeng maging pabasta-basta at kailangan kong gawin nang maayos ang tungkulin ko. Kaya naman, nagpatuloy pa rin akong maging abala sa paggawa ng aking tungkulin buong araw. Pero pagkalipas ng ilang panahon, hindi pa rin bumubuti ang kalagayan ng asawa ko, at hindi pa rin nalulutas ang mga problema ng pamilya ko. Mas lalo pang nalito at nahirapan ang puso ko, at pakiramdam ko ay walang daan palabas. Ang puso ko’y singpait ng apdo. Sa isang pagtitipon, nabanggit ko ang mga problema namin sa bahay. Puno ng pighati ang mukha ko habang nagrereklamo: “Parang nasa langit kayong lahat, pero ako, parang sa sobrang pagdurusa, pakiramdam ko ay nasa impiyerno ako.” Mahigpit akong pinungusan ng sister ko, sabi niya, “Hindi ba’t nagrereklamo ka na hindi matuwid ang Diyos?” Labis kong ikinagulat ang mga salita ng sister ko. Hindi ba’t nagrereklamo ako tungkol sa Diyos? Naalala ko ang mga salita ng Diyos: “Ang bawat pagrereklamo mo ay nag-iiwan ng mantsa, at isa iyong kasalanang hindi mabubura!” (Ang Salita, Vol. III. Ang mga Diskurso ni Cristo ng mga Huling Araw. Sa Pananampalataya sa Diyos, Pinakamahalagang Bagay ang Pagkakamit ng Katotohanan). Nang mapagtanto ko ang kabigatan ng problema, mabilis akong yumuko at hindi na nagsalita. Pag-uwi ko, lumuhod ako at humagulgol sa panalangin, “Diyos ko, alam kong hindi ako dapat magreklamo kapag dumarating ang mga problema sa pamilya ko, pero hindi ko alam kung ano ang Iyong layunin o kung paano ito dadanasin. Diyos ko, nawa’y bigyang-liwanag Mo ako at akayin Mo ako para makilala ko ang Iyong gawain at maunawaan ang Iyong layunin.”

Isang araw, nabasa ko ang isang sipi ng mga salita ng Diyos at nagkamit ako ng kaunting pagkaunawa sa mga layunin ng Diyos. Sabi ng Makapangyarihang Diyos: “Para sa lahat ng tao, ang pagpipino ay napakasakit, at napakahirap tanggapin—ngunit sa panahon ng pagpipino ibinubunyag ng Diyos ang Kanyang matuwid na disposisyon sa tao, at idinedeklara ang Kanyang mga hinihingi para sa tao, at nagbibigay ng mas maraming kaliwanagan, at mas maraming praktikal na pagpupungos. Sa pamamagitan ng paghahambing sa mga katunayan at sa katotohanan, higit na nakikilala ng tao ang kanyang sarili at higit na nalalaman ang katotohanan, at higit na nauunawaan ang mga layunin ng Diyos, sa gayon ay tinutulutan ang tao na magkaroon ng mas tunay at mas dalisay na pagmamahal para sa Diyos. Iyon ang mga layunin ng Diyos sa pagsasakatuparan ng gawain ng pagpipino. Lahat ng gawain na ginagawa ng Diyos sa tao ay may sariling mga layunin at kabuluhan; ang Diyos ay hindi gumagawa ng walang kabuluhang gawain, hindi rin Siya gumagawa ng gawain na walang pakinabang sa tao. Ang pagpipino ay hindi nangangahulugan ng pag-aalis sa mga tao mula sa harap ng Diyos, ni hindi rin ito nangangahulugan ng pagwasak sa kanila sa impiyerno. Sa halip, nangangahulugan ito ng pagbago sa disposisyon ng tao sa panahon ng pagpipino, pagbago sa kanyang mga intensyon, sa kanyang dating mga pananaw, pagbago sa kanyang pag-ibig sa Diyos, at pagbago sa buong paraan ng pamumuhay niya. Ang pagpipino ay isang praktikal na pagsubok sa tao, at isang uri ng praktikal na pagsasanay, at sa panahon lamang ng pagpipino magagampanan ng kanyang pag-ibig ang likas nitong tungkulin” (Ang Salita, Vol. I. Ang Pagpapakita at Gawain ng Diyos. Sa Pamamagitan Lamang ng Pagdanas ng Pagpipino Maaaring Magtaglay ang Tao ng Tunay na Pag-ibig). Habang pinagninilayan ko ang mga salita ng Diyos, lumiwanag ang puso ko. Anuman ang mga kapaligirang isinasaayos ng Diyos para sa iyo, ang layunin Niya ay hindi para itiwalag ka, kundi para dalisayin at baguhin ang iyong tiwaling disposisyon, at tulungan kang maunawaan ang Kanyang disposisyon at ang Kanyang gawain. Kapag nakilala mo ang Diyos, makakapagpasakop ka sa Kanyang gawain. Noon ko napagtanto na ang layunin ng Diyos sa likod ng matagal na pagkakaroon ng sakit sa likod ng asawa ko ay para hanapin ko ang katotohanan at matuto ng mga aral mula rito, nang sa gayon ay malinis at mabago ang tiwaling disposisyon ko. Naisip ko noong una kong tinanggap ang bagong gawain ng Diyos. Alam ko na sa mga huling araw, ginagawa ng Diyos ang Kanyang gawain ng paghatol at pagdadalisay, pero hinangad ko pa ring magtamo ng biyaya at mga pagpapala tulad ng sa Kapanahunan ng Biyaya, gusto kong pagalingin ng Diyos ang sakit ng asawa ko. Nang hindi pa rin ito bumuti, nagreklamo ako tungkol sa Diyos at namuhay sa pagkanegatibo at maling pagkaunawa. Ako mismo ang nagdulot ng lahat ng pagdurusa kong ito. Lahat ng ito ay dahil sa kakulangan ko ng pagkaunawa sa gawain ng Diyos, at dahil mali ang landas na tinatahak ko sa aking pananampalataya sa Diyos. Nang maunawaan ko ito, nabawasan nang malaki ang pasakit sa puso ko.

Kalaunan, naisip ko ang paglalantad ng Diyos sa mga tao na tumatrato sa Kanya bilang isang Swiss Army knife at isang kornukopya, kaya hinanap ko ang siping iyon ng mga salita ng Diyos para basahin. Sabi ng Diyos: “Dahil ang mga tao sa ngayon ay hindi nagtataglay ng pagkatao na gaya ng kay Job, ano ang kanilang kalikasang diwa, at ang kanilang saloobin sa Diyos? Natatakot ba sila sa Diyos? Lumalayo ba sila sa kasamaan? Ang mga walang takot sa Diyos o hindi lumalayo sa kasamaan ay maaari lamang na ilarawan sa tatlong salita: ‘kaaway ng Diyos.’ Madalas ninyong sabihin ang tatlong salitang ito, ngunit hindi ninyo kailanman nalaman ang kanilang tunay na kahulugan. Ang mga salitang ‘mga kaaway ng Diyos’ ay may makabuluhang aspekto: Ang mga ito ay hindi nagsasabi na nakikita ng Diyos ang tao bilang kaaway, kundi ang tao ay nakikita ang Diyos bilang kaaway. Una, kapag ang mga tao ay nagsimulang maniwala sa Diyos, sino sa kanila ang walang sariling mga pakay, motibasyon, at ambisyon? Kahit na may isang bahagi sa kanila na naniniwala sa pag-iral ng Diyos, at nakakita sa pag-iral ng Diyos, ang kanilang pananampalataya sa Diyos ay naglalaman pa rin ng ganoong mga motibasyon, at ang kanilang pinakapakay sa paniniwala sa Diyos ay ang pagtanggap ng mga pagpapala at ng mga bagay na gusto nila mula sa Kanya. Sa mga karanasan ng mga tao sa kanilang buhay, madalas nilang naiisip sa kanilang sarili: ‘Tinalikuran ko ang aking pamilya at karera para sa Diyos, at ano ang ibinigay Niya sa akin? Dapat kong kuwentahin ito, at siguraduhin ito—may natanggap ba ako na anumang pagpapala kamakailan? Marami akong iginugol sa panahong ito, ako ay tumakbo nang tumakbo, at labis na nagdusa—may isinukli bang anumang pangako ang Diyos para sa paggampan ko sa panahong ito? Natandaan ba Niya ang aking mabubuting gawa? Ano ang magiging kinalabasan ko? Makakatanggap ba ako ng mga pagpapala? …’ Sa puso, ang bawat tao ay madalas at patuloy na gumagawa ng ganitong mga pagkalkula, nagtataglay ng mga motibasyon, ambisyon, at transaksiyonal na pag-iisip habang humihingi sila ng mga bagay mula sa Diyos. Ibig sabihin, sa kanyang puso, ang tao ay patuloy na sinusubukan ang Diyos, patuloy na gumagawa ng mga plano tungkol sa Diyos, at patuloy na ‘ipinagtatanggol ang sarili’ para sa kanyang sariling kinalabasan sa Diyos, at sinusubukang makakuha ng pahayag mula sa Diyos, at tingnan kung ibibigay ba o hindi ng Diyos ang kanyang nais. Kasabay ng paghahangad sa Diyos, hindi itinuturing ng tao ang Diyos bilang Diyos. Palagi niyang sinusubukang makipagtawaran sa Diyos, walang hintong humihingi ng mga bagay-bagay mula sa Diyos at pinipilit pa ang Diyos sa bawat hakbang, tinatangkang humingi nang higit pa matapos mapagbigyan nang kaunti. Kasabay ng pagsisikap na makipagtawaran sa Diyos, ang tao ay nakikipagtalo rin sa Diyos, at mayroon pang mga tao na, kapag may sumasapit na mga pagsubok sa kanila o kaya ay nalagay sila mismo sa ilang sitwasyon, madalas na sila ay nagiging mahina, negatibo, at pabaya sa kanilang trabaho, at puno ng mga reklamo tungkol sa Diyos. Magmula nang ang tao ay magsimulang maniwala sa Diyos, itinuturing ng tao ang Diyos na isang kornukopya, isang Swiss Army na lanseta, at itinuturing ang sarili niya na pinakamalaking pinagkakautangan ng Diyos, na para bang ang panghihingi ng mga pagpapala at pangako mula sa Diyos ay ang kanyang likas na karapatan at obligasyon, habang ang pagpoprotekta, pangangalaga, at pagtutustos sa tao ang mga responsabilidad na dapat tuparin ng Diyos. Ganito ang pangunahing pagkaarok sa tatlong salitang ‘pananampalataya sa Diyos’ ng lahat ng taong nananampalataya sa Diyos, at ito ang kanilang pinakamalalim na pagkaunawa sa konsepto ng pananampalataya sa Diyos” (Ang Salita, Vol. II. Ukol sa Pagkakilala sa Diyos. Ang Gawain ng Diyos, ang Disposisyon ng Diyos, at ang Diyos Mismo II). “Umaasa ka na ang iyong pananalig sa Diyos ay hindi magsasanhi ng anumang mga paghihirap o kapighatian, o ng kahit katiting na pagdurusa. Lagi mong hinahangad ang mga bagay na iyon na walang-halaga, at hindi mo pinahahalagahan ang buhay, sa halip ay inuuna mo ang iyong sariling malabis na kaisipan bago ang katotohanan. Ikaw ay napakawalang-halaga! Nabubuhay ka na parang isang baboy—ano nga ba ang pagkakaiba sa pagitan mo, at ng mga baboy at mga aso? Hindi ba’t lahat ng hindi naghahangad sa katotohanan, at sa halip ay iniibig ang laman, ay pawang mga hayop? Hindi ba’t ang mga patay na walang mga espiritu ay mga naglalakad na bangkay? Gaano na karaming salita ang nasambit sa gitna ninyo? Kaunting gawain lamang ba ang nagawa sa gitna ninyo? Gaano na karami ang naipagkaloob Ko sa inyo? Kaya bakit hindi mo ito nakamit? Ano ang iyong mairereklamo? Hindi ba’t wala kang natamo dahil sa iyong labis na pag-ibig sa laman? At hindi ba’t dahil ito sa ang iyong mga kaisipan ay masyadong maluho? Hindi ba’t dahil ito sa ikaw ay napakahangal?” (Ang Salita, Vol. I. Ang Pagpapakita at Gawain ng Diyos. Ang mga Karanasan ni Pedro: Ang Kanyang Kaalaman sa Pagkastigo at Paghatol). Tumagos sa puso ko ang paglalantad ng mga salita ng Diyos. Pagkatapos kong manampalataya sa Diyos, marami akong tinamasang biyaya at mga pagpapala ng Diyos, at labis akong nagkaroon ng motibasyon sa paggawa ng tungkulin ko. Naniwala ako na hangga’t ginagawa ko nang maayos ang tungkulin ko, ipagkakaloob sa akin ng Diyos ang masaganang biyaya, poprotektahan Niya ako mula sa mga sakuna at kasawian, at pananatilihing ligtas at maayos ang pamilya ko. Ginawa ko ang aking tungkulin nang may ganitong mga maling layunin. Sa simula, noong magkaroon ng herniated disc ang asawa ko at sinabi ng doktor na kung lumala ito, mapaparalisa siya, naniwala ako na hangga’t aktibo kong ginagawa ang mga tungkulin ko, tatratuhin ako nang patas ng Diyos at hindi magtatagal ay gagaling ang sakit ng asawa ko. Kaya, hindi nabawasan ang sigasig ko sa paggawa ng aking mga tungkulin. Gayumpaman, nang hindi pa rin gumagaling ang asawa ko at naharap sa mga suliranin sa pera ang aming pamilya, habang ang mga kapatid sa paligid ko ay nagtatamasa ng masagana at kumportableng buhay, pakiramdam ko ay hindi ito patas at nagreklamo na hindi ako pinagpapala ng Diyos, at hindi na ako naging kasing-aktibo sa paggawa ng aking tungkulin gaya ng dati. Kalaunan, nag-alala ako na baka sinusubok ng Diyos kung tapat ako sa Kanya, at na kung pabasta-basta ako sa tungkulin ko, hindi ko matatanggap ang biyaya at mga pagpapala ng Diyos, at kaya wala akong pagpipilian kundi ipagpatuloy ang paggawa ng aking tungkulin. Pagkalipas ng ilang panahon, hindi pa rin bumubuti ang kalagayan ng asawa ko, at hindi pa rin nalulutas ang mga problema sa buhay ko. Mas lalo pa akong nagreklamo tungkol sa Diyos sa puso ko, at nagbulalas pa nga ako ng sama ng loob sa Diyos sa harap ng mga sister ko, nagrereklamo tungkol sa Kanyang di-umano’y kawalan ng katuwiran sa akin. Ang kapangitan ng pagtatangka kong makipagtawaran sa Diyos ay ganap na nalantad, at lubos akong nabunyag! Sa mga taon na may sakit ang asawa ko, hindi ako naghanap ng katotohanan. Sa halip, palagi akong namuhay sa pagkanegatibo, nagrereklamo at mali ang pagkaunawa sa Diyos. Kahit na ginagawa ko ang aking tungkulin, sinusubukan ko lang makipagtawaran sa Diyos kapalit ng Kanyang mga pagpapala, tinatrato Siya bilang isang kornukopya at isang Swiss Army knife. Dati, akala ko ay medyo aktibo ako sa paggawa ng aking mga tungkulin. Hindi ko kailanman pinabayaan ang mga tungkulin ko kahit na may sakit ang asawa ko, at nakamit ko ang ilang resulta sa aking gawain. Dahil dito, binansagan ko ang aking sarili bilang isang taong “tapat sa Diyos” at “tunay na nananampalataya sa Kanya.” Talagang wala akong kamalayan sa sarili! Ang mga tapat sa Diyos ay iyong mga gumagawa nang maayos sa kanilang tungkulin nang buong puso at isipan, at hindi nagrereklamo kahit kaunti, pagpalain man sila ng Diyos o hindi. Gaya na lang ni Job. Nagbigay man ang Diyos o kumuha, nagawa ni Job na magpasakop sa Diyos at palaging purihin ang Kanyang pangalan. Paano man siya tratuhin ng Diyos, walang sariling mga kahilingan si Job. Ito ang tunay na kahulugan ng pagiging isang taong tapat sa Diyos. Nanampalataya ako sa Diyos at ginawa ko ang aking tungkulin para makakuha ng mga pakinabang mula sa Diyos. Wala akong katapatan o anumang sinseridad. Isa lang akong oportunista. Huwad ang aking pananampalataya sa Diyos at pagsunod sa Kanya, at tanging ang aking paghingi ng biyaya at mga pagpapala ang tunay. Pinahalagahan ko ang mga materyal na bagay na ito nang higit sa lahat, at palagi akong humingi ng biyaya at mga pagpapala mula sa Diyos. Hindi talaga ako isang taong tunay na nananampalataya sa Diyos, at talagang nagdulot ng Kanyang pagkasuklam at pagkamuhi. Kung hindi ako inilantad ng Diyos sa ganitong paraan, hindi ko kailanman makikita nang malinaw ang aking tunay na pagkatao.

Pagkatapos, pinagnilayan ko ang sarili ko: Bakit kapag may magagandang bagay na nangyayari, kaya kong purihin ang Diyos, pero nang magkasakit ang asawa ko at nagkaproblema kami sa pera, nagreklamo ako tungkol sa Diyos? Nabasa ko ang mga salitang ito ng Diyos: “Sa loob ng maraming taon, ang mga kaisipang sinasandigan ng mga tao para sa pananatili ng kanilang buhay ay unti-unting sumisira sa kanilang puso hanggang sa punto na sila ay maging tuso, duwag, at kasuklam-suklam. Hindi lamang sila hindi nagtataglay ng pagtitiyaga o determinasyon, ngunit naging sakim, mayabang, at matigas din ang ulo nila. Walang-wala sila ng anumang determinasyon na lampasan ang kanilang sarili, at higit pa riyan, wala sila ni katiting na lakas ng loob na iwaksi ang mga paglilimita ng madidilim na impluwensiyang ito. Ang buhay at mga kaisipan ng mga tao ay napakabulok na ang kanilang mga perspektiba sa likod ng pananampalataya sa Diyos ay napakapangit pa rin, at lubos na kasuklam-suklam pakinggan. Ang lahat ng tao ay duwag, walang kapangyarihan, kasuklam-suklam, at marupok. Hindi sila nasusuklam sa mga puwersa ng kadiliman, at wala silang nadaramang pagmamahal para sa liwanag at katotohanan; sa halip, ginagawa nila ang kanilang makakaya upang mapatalsik ang mga ito” (Ang Salita, Vol. I. Ang Pagpapakita at Gawain ng Diyos. Bakit Ayaw Mong Maging Panghambing?). “Mas lalong ignorante sa kung ano ang Diyos o sa kung ano ang kahulugan ng pananampalataya sa Diyos iyong isinilang sa pinakamalubhang natiwali sa lahat ng lupain. Mas tiwali ang mga tao, mas kakaunti ang kanilang kaalaman sa pag-iral ng Diyos, at mas mahina ang kanilang katwiran at kabatiran. Ang ugat na dahilan ng pagsalungat at pagiging mapaghimagsik ng tao laban sa Diyos ay ang kanyang katiwalian sa pamamagitan ni Satanas. Dahil sa katiwalian ni Satanas, naging manhid ang konsensiya ng tao, siya ay tiwali sa moral, bulok ang kanyang mga saloobin, at paurong ang kanyang pangkaisipang pananaw. Bago siya ginawang tiwali ni Satanas, dating nagpapasakop sa Diyos ang tao at nagpapasakop sa Kanyang mga salita pagkatapos marinig ang mga ito. Siya ay dating may maayos na katwiran at konsensiya, at may normal na pagkatao. Matapos gawing tiwali ni Satanas ang tao, ang dating katwiran, konsensiya, at pagkatao ng tao ay pawang naging manhid at sinira ni Satanas. Sa gayon, nawala sa kanya ang pagpapasakop at pag-ibig sa Diyos. Naging abnormal ang katwiran ng tao, naging katulad na ng sa hayop ang kanyang disposisyon, at lalong nadaragdagan at lumulubha ang kanyang pagiging mapaghimagsik laban sa Diyos. Ngunit hindi pa rin ito batid ni nauunawaan ng tao, at walang tigil lang siyang sumasalungat at naghihimagsik. Ang mga pagbubunyag ng disposisyon ng tao ay ang mga pagpapahayag ng kanyang katwiran, kabatiran, at konsensiya. Dahil wala sa ayos ang kanyang katwiran at kabatiran, at sukdulan nang naging manhid ang kanyang konsensiya, mapaghimagsik laban sa Diyos ang kanyang disposisyon” (Ang Salita, Vol. I. Ang Pagpapakita at Gawain ng Diyos. Ang Manatiling Hindi Nagbabago sa Disposisyon ay Pakikipag-alitan sa Diyos). Habang pinagninilayan ko ang mga salita ng Diyos, naunawaan ko na si Satanas ang nagtiwali at sumira sa isipan ng mga tao. Ang mundong ito ay puno ng iba’t ibang satanikong panuntunan ng pananatiling buhay, gaya ng “Ang bawat tao para sa kanyang sarili at bahala na ang iba,” “Unahin ang kita,” at “Makakuha ng benepisyo nang walang pagdurusa o pagkalugi.” Ang lahat ay namumuhay ayon sa mga satanikong pilosopiyang ito, nagiging makasarili at kasuklam-suklam sila at ganap na binabalewala ang konsensiya. Sa lahat ng kanilang ginagawa, iniisip muna nila kung ito ba ay kapaki-pakinabang sa kanila. Kung kapaki-pakinabang ito, gagawin nila; kung hindi, hindi nila ito gagawin. Lubha rin akong ginawang tiwali ng mga satanikong kaisipan at ideyang ito. Nang makita ko na mayroon akong pangangalaga at proteksyon ng Diyos mula sa pananampalataya sa Kanya at paggawa ng aking tungkulin, at tila bumubuti ang buhay ng aking pamilya, naniwala ako na ang mga ito ay mga pagpapala mula sa Diyos na natamo ko dahil naging deboto ako sa paggawa ng aking tungkulin, at hangga’t patuloy akong aktibong gumagawa ng aking tungkulin sa ganitong paraan, matatanggap ko rin ang kaligtasan at makakapasok sa kaharian sa hinaharap. Nang magkasakit ang asawa ko at naghirap sa pera ang aming pamilya, mali ang naging pagkaunawa ko sa Diyos at nagreklamo ako tungkol sa Kanya, at naging pabasta-basta sa paggawa ng aking tungkulin. Nabunyag ng mga pangyayari na wala akong anumang sinseridad sa paggawa ng tungkulin ko. Ang lahat ng ginagawa ko ay pagtatangkang linlangin ang Diyos at gumawa ng mga plano laban sa Kanya, walang saysay na sinusubukang dayain ang Diyos para sa mga pagpapala sa pamamagitan ng paggawa ng tungkulin ko. Ang Diyos Mismo ay nagkatawang-tao at nagpapahayag ng katotohanan upang iligtas tayo. Ibinubuhos Niya sa atin ang lahat ng dugo ng Kanyang puso, at hindi Niya kailanman isinasaalang-alang ang Kanyang sariling mga interes. Ang diwa ng Diyos ay tapat; ito ay hindi makasarili, at ito ay maganda at mabuti. Sa kabaliktaran, may mga tawaran, kahilingan, at panlilinlang na nakatago sa kaunting tungkulin na ginawa ko, at hindi ko talaga itinuturing na Diyos ang Diyos. Isa akong makasarili at kasuklam-suklam na tao na nawalan ng lahat ng pagkatao at katwiran. Kung hindi sumapit sa akin ang mga bagay na ito, hindi ko kailanman makikita nang malinaw kung ano talaga ako. Noon ko lang naunawaan na ang pagkakasakit ng aking asawa at ang mga problema sa pera ng aking pamilya ay hindi sinadya ng Diyos para pahirapan ako. Sa halip, ang layunin ay upang malinaw kong makita ang aking sariling makasarili at kasuklam-suklam na pangit na mukha, pukawin ang aking puso, at ipakita sa akin kung paano umasal. Ito ang dakilang pagliligtas ng Diyos sa akin, na may pagmamahal Niya sa loob nito, pero naging masyado akong bulag para maunawaan ang Kanyang layunin, at palaging mali ang naging pagkaunawa ko sa Kanya at palagi akong nagreklamo tungkol sa Kanya. Nang maunawaan ko ito, napuno ako ng pagsisisi, at kinamuhian ko ang aking sarili. Pagkatapos niyon, naging handa akong magsisi sa Diyos at magpasakop sa Kanyang mga pamamatnugot at pagsasaayos, bumuti man o hindi ang sakit ng asawa ko o ang buhay ng aming pamilya.

Habang patuloy akong naghahanap, nakita ko ang isa pang sipi ng mga salita ng Diyos: “Hindi sinubukan ni Job na makipagtawaran sa Diyos, wala siyang mga hinihingi sa Diyos, at hindi siya humingi ng anumang bagay mula sa Diyos. Ang kanyang pagpupuri sa pangalan ng Diyos ay dahil sa dakilang kapangyarihan at awtoridad ng Diyos sa paghawak ng kataas-taasang kapangyarihan sa lahat ng bagay, at hindi ito nakasalalay sa kung siya ay nagkamit ng mga pagpapala o nakatanggap ng kasawian. Naniwala siya na kung tumatanggap man ang mga tao ng mga pagpapala ng Diyos o kasawian, ang dakilang kapangyarihan at awtoridad ng Diyos ay hindi magbabago, at dahil dito, anuman ang kalagayan ng isang tao, ang pangalan ng Diyos ay dapat na purihin. Dahil sa kataas-taasang kapangyarihan ng Diyos, pinagpala ang tao, at kapag sumapit ang kasawian sa tao, ito ay dahil din sa kataas-taasang kapangyarihan ng Diyos. Ang dakilang kapangyarihan at awtoridad ng Diyos ay may kataas-taasang kapangyarihan at nagsasaayos ng lahat tungkol sa tao; ang pabago-bagong kapalaran ng tao ay ang pagpapamalas ng dakilang kapangyarihan at awtoridad ng Diyos, at sa ano mang perspektiba mo ito tinitingnan, ang pangalan ng Diyos ay dapat na papurihan. Ito ang naranasan at nalaman ni Job sa mga taon ng kanyang buhay. Ang lahat ng mga inisip at ikinilos ni Job ay umabot sa mga tainga ng Diyos, at dumating sa harap ng Diyos, at itinuring na mahalaga ng Diyos. Itinangi ng Diyos ang kaalamang ito ni Job, at pinahalagahan Niya si Job sa pagkakaroon ng ganitong puso. Ang pusong ito ay palaging naghihintay sa utos ng Diyos, at sa lahat ng lugar, at kahit ano pa ang oras o lugar nito tinatanggap ang anumang sasapit sa kanya. Walang hiningi si Job sa Diyos. Ang hiningi niya sa sarili niya ay ang maghintay, tumanggap, humarap at magpasakop sa lahat ng pagsasaayos na nanggaling sa Diyos; naniwala si Job na ito ang kanyang tungkulin, at ito mismo ang nais ng Diyos” (Ang Salita, Vol. II. Ukol sa Pagkakilala sa Diyos. Ang Gawain ng Diyos, ang Disposisyon ng Diyos, at ang Diyos Mismo II). Nang mawala kay Job ang lahat ng kanyang tupa at baka at ang lahat ng kanyang kayamanan, bagama’t naghirap ang kanyang damdamin, makatwiran siya. Hindi siya agad gumawa ng kongklusyon noong hindi niya naunawaan ang layunin ng Diyos, at hindi siya kailanman nagsabi ng kahit isang salita ng reklamo o paghihimagsik laban sa Diyos. Alam niya na ang Diyos ang nag-iisa at tanging tunay na Diyos, na lumikha ng lahat ng bagay at may kataas-taasang kapangyarihan sa lahat ng bagay at nagbibigay man ang Diyos o kumukuha, ang Kanyang pangalan ay dapat laging purihin at dakilain. Nagawa ni Job na tumanggap mula sa Diyos at magpasakop sa lahat ng kapaligirang inihanda ng Diyos. Sa kabaliktaran, nang tingnan ko ang aking sarili, nakita ko na kapag pinagkakalooban ako ng Diyos ng mga biyaya at pagpapala, tuwang-tuwa akong pinupuri ang Kanyang pangalan, pero nang magkasakit ang asawa ko at dumanas ng mga suliranin sa pera ang aming pamilya, hindi ako nagdasal para hanapin at arukin ang Kanyang layunin. Sa halip, ginusto kong gamitin ang paggawa ng aking tungkulin para subukang kunin ang tiwala ng Diyos sa mapanlinlang na paraan, at para tulungan Niya akong lutasin ang mga problema ng aking pamilya. Kapag hindi naaayon sa kagustuhan ko ang ginawa ng Diyos, nagrereklamo ako na hindi Siya matuwid sa akin. Hindi ako nagpakita ng tunay na pagpapasakop sa Diyos kahit kaunti. Napakalaki talaga ng pagkakaiba namin ni Job. Napakababa ng aking pagkatao!

Kalaunan, nagbasa pa ako ng mas maraming salita ng Diyos at naunawaan ko kung paano nauugnay ang pananampalataya sa Diyos at paggawa ng aking tungkulin sa pagtanggap ng mga pagpapala o pagdanas ng kasawian. Sabi ng Diyos: “Walang kaugnayan sa pagitan ng tungkulin ng tao at kung siya ay nakatatanggap ng mga pagpapala o napupunta sa aba. Ang tungkulin ay kung ano ang nararapat tuparin ng tao; ito ang bokasyong mula sa langit, at dapat niya itong gampanan nang hindi naghahanap ng gantimpala, at nang walang mga kondisyon o dahilan. Ito lang ang matatawag na paggampan sa tungkulin ng isang tao. Ang pagtanggap ng mga pagpapala ay tumutukoy sa mga pagpapalang natatamasa ng isang tao kapag siya ay ginawang perpekto matapos makaranas ng paghatol. Ang mapunta sa aba ay tumutukoy sa kaparusahang natatanggap ng isang tao kapag ang kanyang disposisyon ay hindi nagbago matapos siyang sumailalim sa pagkastigo at paghatol—ibig sabihin, kapag hindi siya ginagawang perpekto. Ngunit nakatatanggap man sila ng mga pagpapala o napupunta sa aba, dapat tuparin ng mga nilikha ang kanilang tungkulin, gawin ang dapat nilang gawin, at gawin ang kaya nilang gawin; ito ang pinakamaliit na bagay na dapat gawin ng isang tao, isang taong naghahangad sa Diyos. Hindi mo dapat gampanan ang iyong tungkulin alang-alang sa pagtanggap ng mga pagpapala, at hindi ka dapat tumangging gampanan ang tungkulin mo dahil sa takot na mapunta sa aba. Sasabihin Ko sa inyo ang isang bagay na ito: Ang paggampan ng tao sa kanyang tungkulin ang dapat niyang gawin, at kung hindi niya ginagampanan ang kanyang tungkulin, ito ang kanyang paghihimagsik” (Ang Salita, Vol. I. Ang Pagpapakita at Gawain ng Diyos. Ang Pagkakaiba sa Pagitan ng Ministeryo ng Diyos na Nagkatawang-tao at ng Tungkulin ng Tao). Mula sa mga salita ng Diyos, naunawaan ko na ang buhay ng tao ay kaloob ng Diyos, at lahat ng tinatamasa ng tao ay ibinibigay ng Diyos. Dapat gawin ng mga tao ang kanilang mga tungkulin nang walang kondisyon. Ito ay ganap na likas at may katwiran. Hindi dapat magbigay ng mga kondisyon o kahilingan ang mga tao; lalong hindi sila dapat gumawa ng kanilang mga tungkulin para lamang makatanggap ng mga pagpapala at biyaya. Iyon ang pinaka-hindi makatwirang bagay na magagawa nila. Tulad ng kung paano nagdurusa ang mga magulang sa pagpapalaki sa kanilang mga anak, dapat suportahan ng mga anak ang kanilang mga magulang. Kung sinusuportahan lang ng mga tao ang kanilang mga magulang kapag nakikita nila na may matatanggap silang mana, at itinataboy ang kanilang mga magulang kapag walang anumang ari-arian ang mga ito, ang mga taong ito ay mga mapaghimagsik na anak; sila ay mga hayop. Wala silang pagkatao. Ang paggawa ng tungkulin ko ay bokasyon ko na galing langit bilang isang nilikha, at hindi ako dapat magdala ng anumang mga layunin o hangarin sa paggawa nito. Pagpalain man ako ng Diyos o hindi, dapat kong tuparin nang maayos ang aking tungkulin nang walang kondisyon. Bukod pa rito, sinubukan akong pigilan ng asawa ko sa pananampalataya sa Diyos. Kasalanan niya na hindi gumaling ang kanyang sakit. Hindi siya karapat-dapat na kaawaan. Ang mister ko ay isang taong lumalaban sa Diyos, pero hiniling ko pa sa Diyos na pagalingin ang kanyang sakit at nagreklamo pa ako tungkol sa Diyos. Talagang hindi ito makatwiran, at nagdulot ito ng pagkasuklam at pagkamuhi ng Diyos. Sa hinaharap, gumaling man ang asawa ko sa kanyang sakit o hindi, handa akong magpasakop sa mga pamamatnugot at pagsasaayos ng Diyos, itama ang aking saloobin, at gawin nang maayos ang aking tungkulin nang buong puso at isipan. Sa sandaling naunawaan ko ito, hindi na ako nakaramdam ng pait. Pagkatapos ay naisip ko ang sinasabi sa Bibliya: “Masdan ninyo ang mga ibon sa himpapawid: sapagkat ang mga ito’y hindi naghahasik, ni umaani, ni nagtitipon man sa mga kamalig; ngunit ang mga ito’y pinakakain ng inyong Ama sa langit. Hindi ba lalong higit ang halaga ninyo kaysa sa mga ito?” (Mateo 6:26). Sinabi ng Diyos na ang mga ibon sa himpapawid ay hindi naghahasik o nag-aani, ngunit pinapakain pa rin Niya ang mga ito, paano pa kaya ang mga tao? Ayaw ng Diyos na maghanda o magplano ako para sa mga mangyayari sa hinaharap, kundi nais Niyang hayaan ko na lang ang mga bagay na mangyari nang natural. Dapat akong maging kontento sa pagkakaroon lang ng sapat na pagkain at damit. Bagama’t may mga problema sa pera ang aming pamilya, nakakaraos pa rin kami, at handa akong magpasakop sa kataas-taasang kapangyarihan at mga pagsasaayos ng Diyos, hindi na nagdurusa sa pagkabagabag at pagkabalisa para sa kinabukasan.

Kalaunan, ang tiyuhin ng kaibigan ng asawa ko ay dumating sa aming lugar para magbakasyon. Itinuro niya sa asawa ko ang paggamit ng mga plaster na may gamot at mga paraan ng paggamot sa pananakit ng likod at binti, at ginamot pa siya nang libre. Pagkaraan ng ilang panahon, bumuti nang malaki ang kalagayan ng asawa ko, at nagbukas din siya ng isang klinika sa palengke para gamutin ang pananakit ng likod at binti, kumikita ng kaunting pera para madagdagan ang kita ng pamilya. Matapos maranasan ang mga bagay na ito, hindi na ako gaanong hinahadlangan ng asawa ko sa pananampalataya sa Diyos. Pagkatapos, ilang beses na bumalik ang sakit ng asawa ko, pero hindi na ako nagreklamo tungkol sa Diyos dahil sa sakit ng aking asawa. Alam kong anuman ang ipinapamatnugot ng Diyos ay mabuti, at dapat akong magpasakop sa Diyos at gawin nang maayos ang aking tungkulin. Ang magawa kong magbago sa ganitong paraan ay bunga ng pamumuno ng mga salita ng Diyos. Salamat sa Diyos!


85. Walang Pagkakaiba sa Katayuan o Ranggo sa mga Tungkulin

Ni Lei Bing, Tsina

Noong 2023, isinaayos ng mga lider na mangaral ako ng ebanghelyo dahil mahina ang kakayahan ko at hindi ko kinaya ang mga tungkuling nakabatay sa teksto. Noong panahong iyon, pakiramdam ko ay napahiya ako. Naisip ko, “Kung malaman ng mga kapatid ko na natanggal ako dahil sa mahina kong kakayahan, ano na lang kaya ang iisipin nila sa akin?” Sobrang sama ng loob ko. Isang araw, pag-uwi ko galing sa pangangaral ng ebanghelyo, nakatanggap ako ng sulat mula sa mga lider. Sabi nila, kulang sila sa tao at gusto nilang bumalik ako sa lugar kung saan ko dating ginagawa ang tungkulin ko. Napakasaya ko nang makita ko ito, at naisip ko, “Ngayon ay makakagawa na ulit ako ng mga tungkuling nakabatay sa teksto!” Pero nang nagpatuloy ako sa pagbabasa, agad akong nanlumo. Iyon pala, gusto ng mga lider na pumunta ako roon para gawin ang tungkulin ng pagpapatuloy. Lubos akong nadismaya. Sa isip-isip ko, “Wala na. Ang tungkuling ito ng pagpapatuloy sa bahay ay laging ginagawa ng mga mas nakatatandang kapatid. Paano naman ako nauwi sa pagluluto para sa mga tao? Sobrang nakakababa naman nito! Masyadong nakakahiya! Saka, dati, mga tungkuling nakabatay sa teksto ang ginagawa ko, pero ngayon, sa isang iglap, pagpapatuloy na ang ginagawa ko. Paano pa ako makakatingin sa mata ng mga brother na dati kong katuwang? Naging lider ako at gumawa ng mga tungkuling nakabatay sa teksto, at itinuturing akong isang taong may talento ng mga kapatid sa bayan ko. Ano na lang kaya ang iisipin nila sa akin kung malaman nilang nagpapatuloy na ako sa bahay ngayon? Wala na akong mukhang ihaharap!” Nang maisip ko ito, nakaramdam ako ng labis na paglaban, at ayaw kong tanggapin ang tungkuling ito. Gayumpaman, atubili akong sumang-ayon dahil nag-alala ako na baka sabihin ng mga lider na hindi ako masunurin.

Pagdating ko sa tahanang matutuluyan, medyo nahirapan akong tumingin sa mata ng mga brother na kilala ko noon pa; pakiramdam ko ay mas mababa ako. Para maiwasan ang kahihiyan, sinikap kong manatili sa kuwarto ko nang mag-isa hangga’t maaari at bawasan ang pakikisalamuha sa kanila. Kapag nakikita ko silang umaalis para gawin ang mga tungkulin nila pagkatapos kumain, habang ako naman ay abala sa paghuhugas ng pinggan, pagpupunas ng mesa, at pagwawalis, habang ginagawa ko iyon, nagsimula nang sumama ang loob ko. Pakiramdam ko ay para akong isang katulong. Minsan, inihahagis ko na lang sa isang tabi ang walis at hindi ako naglilinis nang ilang araw, at kung minsan, tinutulungan ako ng mga brother sa paglilinis. May isang brother na may problema sa kalusugan at hindi puwedeng kumain ng sobrang anghang, at maraming beses niya akong pinaalalahanan na huwag masyadong anghangan ang luto. Pero, hindi ko ito matanggap nang tama at inakala kong tinatrato nila ako na parang alila, kaya nagalit ako. Kapag nagluluto ako, hindi ako naglalagay ni isang sili, at hinahayaan kong mabulok ang mga sili kaysa kainin para lang mailabas ang sama ng loob ko. Nang makita ang saloobin ko, huminto na sa pagbibigay ng mga suhestiyon sa akin ang aking mga kapatid. Pagkatapos, sinisi ko ang sarili ko at alam kong hindi ko dapat ginawa iyon, pero hindi ko lang talaga mapigilan ang sarili ko. Naging lalo akong iresponsable sa tungkulin ko, at kung hindi sobra, kulang naman ang niluluto kong pagkain. Hindi ko tinanong kung nabubusog ba ang mga kapatid, at palagi kong gustong takasan ang tungkuling ito. Pero, natatakot ako na baka sabihin ng mga kapatid na hindi ako nagpapasakop, at kaya hindi ko binanggit ito. Gayumpaman, sumasama ang loob ko sa tuwing kaharap ko na ang mga kaldero’t kawali, at ang paghuhugas. Naisip ko na ang tungkuling ito ay laging ginagawa ng mga mas nakatatandang kapatid, at kung malalaman ng mga kapatid na nakakilala sa akin na isa akong tagapagluto, walang sinumang titingala sa akin. Nang maisip ko ito, talagang hindi ako mapalagay dahil sa matagal ko nang kinikimkim na pagkadismaya. Napagtanto kong mali ang kalagayan ko, at nanalangin ako sa Diyos sa puso ko, “Mahal kong Diyos, alam kong nasa tungkuling ito na sumasapit sa akin ang pahintulot Mo. Nagmamakaawa ako sa Iyo, akayin Mo akong magpasakop!”

Pagkatapos, nagnilay-nilay ako, “Bakit ayaw na ayaw kong gawin ang tungkulin ng pagpapatuloy?” Isang araw sa aking mga debosyonal, nabasa ko ang isang sipi ng mga salita ng Diyos na talagang tumama sa kalagayan ko. Sabi ng Diyos: “Kumpara sa mga ordinaryong tao, mas matindi ang pagmamahal ng mga anticristo sa kanilang reputasyon at katayuan, at isa itong bagay na nakapaloob sa kanilang disposisyong diwa; hindi ito isang pansamantalang interes, o ang lumilipas na epekto ng kanilang paligid—ito ay isang bagay na nasa kanilang buhay, nasa kanilang mga buto, kaya ito ay kanilang diwa. Masasabing sa lahat ng ginagawa ng mga anticristo, ang una nilang isinasaalang-alang ay ang kanilang sariling reputasyon at katayuan, wala nang iba pa. Para sa mga anticristo, ang reputasyon at katayuan ang kanilang buhay, at ang layong hinahangad nila sa buong buhay nila. Sa lahat ng kanilang ginagawa, ang una nilang isinasaalang-alang ay: ‘Ano ang mangyayari sa aking katayuan? At sa aking reputasyon? Ang paggawa ba nito ay magbibigay sa akin ng magandang reputasyon? Itataas ba nito ang aking katayuan sa isipan ng mga tao?’ Iyon ang unang bagay na kanilang iniisip, na sapat na patunay na mayroon silang disposisyon at diwa ng mga anticristo—at dahil dito kaya nila isinasaalang-alang ang mga bagay sa ganitong paraan. Maaaring sabihin na para sa mga anticristo, ang reputasyon at katayuan ay hindi kung anong karagdagang hinihingi lamang, lalong hindi mga bagay na panlabas sa kanila na makakaya nila kahit wala ang mga ito. Bahagi ang mga iyon ng kalikasan ng mga anticristo, iyon ay nasa kanilang mga buto, sa kanilang dugo, ang mga iyon ay likas sa kanila. Ang mga anticristo ay hindi walang pakialam kung sila ba ay nagtataglay ng reputasyon at katayuan; hindi ganito ang kanilang saloobin. Kung gayon, ano ang kanilang saloobin? Ang reputasyon at katayuan ay malapit na nauugnay sa kanilang pang-araw-araw na buhay, sa kanilang pang-araw-araw na kalagayan, sa kung ano ang kanilang hinahangad sa araw-araw. … Masasabi na sa puso ng mga anticristo, ang paghahangad sa katotohanan sa kanilang pananampalataya sa Diyos ay ang paghahangad sa reputasyon at katayuan, at ang paghahangad sa reputasyon at katayuan ay ang paghahangad din sa katotohanan—ang magkamit ng reputasyon at katayuan ay ang makamit ang katotohanan at buhay. Kung nararamdaman nila na hindi sila nagkamit ng kasikatan, pakinabang, o katayuan, na walang tumitingala sa kanila, nagpapahalaga sa kanila, o sumusunod sa kanila, nasisiraan sila ng loob, naniniwala silang wala nang saysay pang manampalataya sa Diyos, wala na itong kabuluhan, at napapaisip sila sa loob-loob nila, ‘Nabigo ba ako sa pananampalataya sa Diyos nang ganito? Wala na ba akong pag-asa?’ Madalas na kinakalkula nila ang gayong mga bagay sa kanilang puso. Kinakalkula nila kung paano sila makalilikha ng sariling puwang sa sambahayan ng Diyos, kung paano sila maaaring magkaroon ng matayog na reputasyon sa iglesia, kung paano nila mapapakinig ang mga tao kapag nagsasalita sila, at mapagsasabi ang mga ito ng paghanga sa kanila kapag kumikilos sila, kung paano nila mapapasunod sa kanila ang mga tao nasaan man sila, at kung paano sila magkakaroon ng maimpluwensiyang tinig sa iglesia, at ng kasikatan, pakinabang, at katayuan—talagang pinagtutuunan nila ang gayong mga bagay sa puso nila. Ang mga ito ang hinahangad ng gayong mga tao” (Ang Salita, Vol. IV. Paglalantad sa mga Anticristo. Ikasiyam na Aytem (Ikatlong Bahagi)). Inilalantad ng Diyos na itinuturing ng mga anticristo ang katayuan at reputasyon bilang pinakabuhay nila. Anuman ang tungkuling ginagawa ng mga anticristo, hindi nila kailanman isinasaalang-alang ang mga interes ng sambahayan ng Diyos. Sa halip, ang iniisip lang nila ay kung magkakaroon ba sila ng katanyagan at paghanga ng iba, at sa sandaling hindi nila makamit ang reputasyon at katayuan, para na ring kinuha ang buhay nila. Ito ay itinatakda ng diwa ng mga anticristo. Ang disposisyong ibinunyag ko ay katulad ng sa isang anticristo. Naniniwala ako na ang pagiging isang lider o paggawa ng tungkuling may teknikal na aspekto ay kagalang-galang at kapansin-pansin, at na magdudulot ng paghanga ng mga tao sa akin, at na saka lang magiging mahalaga o makabuluhan ang buhay. Sa kabaligtaran, naniniwala akong mas mababa ang paggawa ng tungkulin ng pagpapatuloy at walang sinumang titingala sa akin. Matapos akong matanggal mula sa mga tungkuling nakabatay sa teksto, natakot akong mamaliitin ako ng mga kapatid kung malaman nilang binago ang pagkakatalaga ng tungkulin ko dahil sa mahina kong kakayahan, at talagang nahiya ako. Lalo na noong hilingin sa aking gawin ang tungkulin ng pagpapatuloy, pakiramdam ko ay ganap akong naparalisa. Naisip ko kung paanong, noong lider pa ako ng iglesia, madalas akong nakikipagtipon at nakikipagbahaginan sa mga kapatid at nagpapatupad ng gawain, pero ngayon, naging tagapagluto na ako, at pakiramdam ko ay lubos akong napahiya. Sa tuwing naiisip ko ito, nakakaramdam ako ng pagkakasakal, paghihinanakit, at pagiging miserable, at hindi ako makapagpasakop. May isang brother na hindi makakain ng sobrang anghang dahil sa problema sa kalusugan, at maraming beses niya akong pinaalalahanan na bawasan ang sili. Makatwiran naman ang hiling na iyon at isang bagay na dapat kong isinaalang-alang bilang isang gumagawa ng tungkulin ng pagpapatuloy, at dapat sana ay tinanggap ko ito. Pero hindi ko siya isinaalang-alang at inakala ko pang minamaliit niya ako, kaya nakaalitan ko siya, at sa tungkulin ko pa ibinunton ang galit ko. Sobra akong nilamon ng katayuan at reputasyon na nawalan pa nga ako ng normal na pagkatao. Hindi ko isinaalang-alang kung paano gawin nang maayos ang tungkulin ko ng pagpapatuloy sa mga brother. Puno ang isip ko ng tungkol sa aking reputasyon at katayuan, at palagi kong gustong takasan ang tungkulin ko. Talagang wala akong pagkatao! Nanalangin ako sa Diyos sa puso ko, handang magsisi at tratuhin nang tama ang aking mga tungkulin.

Isang araw, nabasa ko ang isang sipi ng mga salita ng Diyos at nagkamit ako ng kaunting pagkaunawa sa sarili kong mga problema. Sabi ng Makapangyarihang Diyos: “Kapag nagkaroon ng sitwasyon kung saan nabigo ang isang tao na tumindig sa kanyang tamang lugar at maisakatuparan ang dapat niyang gawin—ibig sabihin, kapag nabigo siyang tuparin nang maayos ang kanyang tungkulin—nagkakaroon siya ng buhol sa kanyang puso. Isa itong napakapraktikal na problema, at isang problemang dapat lutasin. Kung gayon, paano ito dapat lutasin? Anong uri ng saloobin ang dapat taglayin ng isang tao? Bago ang lahat, dapat siyang magkaroon ng pagnanais na magbalik-loob. At kung mayroon siyang gayong pagnanais, paano siya dapat magsagawa? Halimbawa, sabihin nating may isang taong naging lider sa loob ng isa o dalawang taon at, dahil sa kanyang mahinang kakayahan, hindi niya kaya ang trabaho, wala siyang kakayahang kumilatis ng anuman, hindi niya alam kung paano gamitin ang katotohanan para lutasin ang mga problema, at wala siyang kakayahang gumawa ng tunay na gawain, na nagreresulta sa kanyang pagkakatanggal. Kung, pagkatapos matanggal, nagagawa niyang magpasakop, at nakapagpapatuloy sa paggawa ng kanyang tungkulin at may pagnanais na magbago, ano ang dapat niyang gawin? Una sa lahat, dapat ay mayroon siyang ganitong pagkaunawa: ‘Tama ang Diyos sa ginawa Niya. Napakahina talaga ng kakayahan ko. Sa napakatagal na panahon ay wala akong nagawang tunay na gawain, inaantala ang gawain ng iglesia at ang buhay pagpasok ng mga kapatid. Mabuti na nga lang at hindi ako pinatalsik ng sambahayan ng Diyos. Napakawalang-hiya ko, nakakapit lang ako sa posisyong ito sa lahat ng panahong ito, habang iniisip ko pa ring napakahusay kong gumawa. Talagang wala akong katwiran!’ Kung kaya niyang kamuhian ang kanyang sarili at makaramdam ng pagsisisi sa kanyang puso, hindi ba’t isa iyong pagpapamalas ng pagkakaroon ng pagnanais na magbago? Ang masabi ito ay nangangahulugang mayroon siyang pagnanais. Ipagpalagay na sinasabi niya ito sa kanyang puso: ‘Sa napakatagal na panahon sa aking posisyon bilang isang lider, wala akong ginawa kundi hangarin ang mga pakinabang ng katayuan; nangangaral lang ako ng mga doktrina at sinasangkapan ko ang sarili ko ng mga doktrina, hindi hinahangad ang buhay pagpasok. Ngayon lang na natanggal ako, nakikita ko na labis akong nagkukulang at napakarami kong kakulangan. Tama ang ginawa ng Diyos, at dapat akong magpasakop. Dati, noong may katayuan ako, napakabuti sa akin ng mga kapatid; nagkukumpulan sila sa paligid ko saanman ako magpunta. Ngayon, walang pumapansin sa akin, at itinatakwil ako ng lahat; nararapat ito sa akin, ito ang ganting dapat kong matanggap. Bukod pa rito, paanong magkakaroon ng anumang katayuan ang isang nilikha sa harap ng Diyos? Gaano man kataas ang katayuan ng isang tao, hindi ito ang kanyang kinalabasan ni ang kanyang hantungan. Sa pagbibigay sa akin ng aking atas, hindi nilalayon ng Diyos na umakto akong nakatataas o magpakasaya sa aking katayuan, kundi para gawin ko ang aking tungkulin. Dapat kong gawin ang lahat ng aking makakaya. Dapat akong magkaroon ng saloobin ng pagpapasakop sa kataas-taasang kapangyarihan ng Diyos at mga pagsasaayos ng sambahayan ng Diyos. Bagama’t mahirap magpasakop, dapat ko itong gawin. Tama ang Diyos sa ginagawa Niya, at kahit pa ipagpalagay na mayroon akong libo-libo o sampu-sampung libong dahilan, wala sa mga iyon ang magiging katotohanan. Ang pagpapasakop sa Diyos ang katotohanan!’ Ang mga ito mismo ang mga pagpapamalas ng pagbabago. Kung taglay ng isang tao ang mga ito, paano susuriin ng Diyos ang taong iyon? Sasabihin ng Diyos na ito ay isang indibidwal na may konsensiya at katwiran. Mataas ba ang pagsusuring ito? Hindi ito masyadong mataas—mayroon lang siyang konsensiya at katwiran; hindi pa niya naabot ang pamantayan ng magawang perpekto ng Diyos. Ngunit para sa ganitong uri ng tao, ito ay isang bagay na dapat pahalagahan—ang kakayahang magpasakop ay bihira at mahalaga. Susunod, kung paano maghahangad ang tao para baguhin ng Diyos ang Kanyang pananaw sa taong ito, iyon ay nakasalalay sa landas na pipiliin nito” (Ang Salita, Vol. III. Ang mga Diskurso ni Cristo ng mga Huling Araw. Sa Paglutas Lamang sa mga Kuru-kuro ng Isang Tao Siya Makakapagsimula sa Tamang Landas ng Pananampalataya sa Diyos (3)). Pagkatapos kong basahin ang mga salita ng Diyos, nakaramdam ako ng hiya at pagkakonsensiya. Kapag binabago ang pagkakatalaga ng tungkulin o tinatanggal ang isang taong may konsensiya at katwiran, nagagawa niyang magpasakop, magnilay sa sarili, at makaunawa sa kanyang mga kakulangan. Tumatanggap sila nang hindi nangangatwiran o nakikipagtawaran sa mga kondisyon, at gusto nilang magbago. Naisip ko kung paanong mahina ang kakayahan ko at hindi ko kaya ang paggawa ng mga tungkuling nakabatay sa teksto. Pagkatapos ng ilang buwang paggawa ng tungkulin ko, wala akong nakamit na anumang resulta, at ganap na naaayon sa katotohanang prinsipyo na binago ng mga lider ang pagkakatalaga ng mga tungkulin ko. Kung ipinagpatuloy ko ang tungkuling iyon, maaantala ko lang ang gawain at magiging negatibo ako dahil sa hindi sapat na kakayahan ko. Ang pagsasaayos na ito ay kapaki-pakinabang kapwa sa gawain ng iglesia at sa akin. Pero, hindi ko pinasalamatan ang Diyos, at naging negatibo pa ako at nagreklamo, sa paniniwalang ang paggawa ng tungkulin ng pagpapatuloy ay lubhang nakakababa para sa akin, na para bang labis akong ipinahiya. Araw-araw, ginagawa ko ang tungkulin ko nang labag sa loob. Mahina ang kakayahan ko, pero hindi ako itiniwalag ng sambahayan ng Diyos, at sa halip ay binigyan pa ako ng isa pang pagkakataong gawin ang tungkulin ko. Biyaya ito ng Diyos, at dapat sana ay nagpasalamat ako sa Diyos at tinanggap ito at nagpasakop nang walang kondisyon. Pero dahil hindi ko alam kung ano ang makabubuti sa akin, naging negatibo ako, nagpabaya, at nakaramdam ng galit at hindi pagtanggap. Talagang wala akong konsensiya at katwiran!

Pagkatapos, nagnilay-nilay ako sa sarili ko: Bakit palagi akong nalilimitahan ng katayuan at pride sa tungkulin ko? Nabasa ko ang isang sipi ng mga salita ng Diyos at nahanap ko ang pinakaugat ng problema ko. Sabi ng Diyos: “Gusto ba ninyo na palaging maging superyor sa iba, na ibuka ang inyong mga pakpak at lumipad, at maging isang agila sa halip na isang munting ibon? Anong disposisyon ito? Ito ba ang prinsipyo ng sariling asal? Ang inyong sariling asal ay dapat nakabatay sa mga salita ng Diyos; ang mga salita ng Diyos lamang ang katotohanan. Lubha na kayong nagawang tiwali ni Satanas, at lagi ninyong itinuturing ang tradisyonal na kultura—ang mga salita ni Satanas—bilang katotohanan, bilang layon ng inyong paghahangad, na ginagawang madali para sa inyo na tumahak sa maling landas, na tumahak sa landas ng pagsalungat sa Diyos. Ang mga kaisipan at pananaw ng tiwaling sangkatauhan, at ang mga bagay na hinahangad nila ay pawang salungat sa mga pagnanais ng Diyos, sa katotohanan, at sa batas ng pagiging kataas-taasang kapangyarihan ng Diyos sa lahat ng bagay, sa Kanyang pamamatnugot sa lahat ng bagay, at sa Kanyang pagkontrol sa kapalaran ng sangkatauhan. Kaya gaano man kawasto at kamakatwiran ang paghahangad mo ayon sa mga kaisipan at kuru-kuro ng tao, hindi positibong bagay ito sa perspektiba ng Diyos, at hindi ito naaayon sa Kanyang mga layunin. Dahil nilalabanan mo ang katunayan ng kataas-taasang kapangyarihan ng Diyos sa kapalaran ng sangkatauhan, at nais mong gumawa ng sarili mong daan, na inilalagay ang iyong kapalaran sa sarili mong mga kamay, palagi kang bumabangga sa mga pader, iniiwan ang iyong sarili na bugbog at may pasa, at hindi kailanman nagtatagumpay ang lahat para sa iyo. Bakit hindi nagtatagumpay ang lahat para sa iyo? Dahil ang batas na ito na itinatag ng Diyos ay hindi mababago ng sinumang nilikha, at ang awtoridad at kapangyarihan ng Diyos ay nangingibabaw sa lahat ng iba pa, at hindi maaaring labagin ng sinumang nilikha. Masyadong mataas ang tingin ng mga tao sa kanilang mga abilidad. Ano ba ang palaging nagpapanais sa mga tao na maging malaya sa kataas-taasang kapangyarihan ng Diyos, at palaging nagpapanais sa kanilang kontrolin ang sarili nilang kapalaran at planuhin ang sarili nilang hinaharap, at nagpapanais na kontrolin ang kanilang mga kinabukasan, direksiyon, at layon sa buhay? Saan nanggagaling ang motibasyong ito? (Sa mga tiwaling satanikong disposisyon.) Ano kung gayon ang idinudulot ng mga tiwaling satanikong disposisyon sa mga tao? (Pakikipaglaban sa Diyos.) Ano ang nangyayari sa mga taong nakikipaglaban sa Diyos? (Pasakit.) Ang pasakit ay wala pa sa kalahati nito—ito ay pagkawasak. Ang nakikita mismo ng iyong mga mata ay pasakit, pagiging negatibo, at kahinaan, at ito ay paglaban at mga reklamo—ano ang idudulot na kinalabasan ng pakikipaglaban sa Diyos? Pagkalipol! Hindi ito maliit na usapin, at hindi ito biro” (Ang Salita, Vol. III. Ang mga Diskurso ni Cristo ng mga Huling Araw. Malulutas Lamang ang mga Tiwaling Disposisyon sa Pamamagitan ng Pagtanggap sa Katotohanan). Mula sa mga salita ng Diyos, naunawaan ko na pangunahin akong nagapos ng mga satanikong lason tulad ng “Iniiwan ng tao ang kanyang pangalan saanman siya maglagi, tulad ng pagputak ng gansa saanman ito lumipad” at “Nagsusumikap ang tao na umangat; dumadaloy ang tubig pababa,” at na nabubuhay ako para sa kasikatan at pakinabang. Noong bata pa ako, matindi na ang pagnanais ko para sa reputasyon at katayuan. Noong tin-edyer ako, nakita ko ang maraming taong nagtatrabaho bilang kantero, at sinabi ko sa sarili ko, “Kahit mamatay pa ako sa kahirapan, hindi ako kailanman magiging kantero!” Ganoon ang inisip ko dahil naniniwala akong trabaho iyon ng mga taong walang kasanayan at walang kinabukasan. Talagang naiinggit ako sa mga may malaking negosyo, kagalang-galang ang pananamit, at hinahangaan at kinaiinggitan saanman sila magpunta. Kalaunan, nagsimula akong matutong magnegosyo, at pinuri ako ng lahat ng taga-nayon, sinasabing, “Matapang ang batang ito. Tiyak na may maganda siyang kinabukasan.” Tuwang-tuwa ako nang marinig ko ito. Sa lahat ng ginagawa ko, kailangan kong isaalang-alang kung kagalang-galang ba ito o hindi at kung magiging dahilan ba ito para tingalain ako ng mga tao. Matapos kong manampalataya sa Diyos, patuloy akong namuhay ayon sa mga satanikong lason na ito. Inakala ko na ang pagiging isang ordinaryong mananampalataya na gumagawa ng tungkuling nangangailangan ng pagpapakapagod ay hindi makakapagpakita ng aking halaga. Inakala ko na ang pagiging isang lider o paggawa ng isang tungkuling may aspektong teknikal ay magpapasikat sa akin at magiging dahilan para kainggitan at hangaan ako ng mga tao; tanging sa paraang ito magiging mahalaga at makabuluhan ang buhay. Kaya, sa paggawa ng aking tungkulin, naging napakaaktibo ko, at nagawa kong isuko at iwanan ang mga bagay-bagay. Naisip ko noong lider pa ako, at kung paanong hinahangaan ako ng mga kapatid saanman ako magpunta. Lalo na kapag hinihiling nila sa akin na mas madalas akong makipagtipon at makipagbahaginan sa kanila, sa sobrang tuwa ko ay hindi ko na alam ang sasabihin ko. Pakiramdam ko ay ginagalang ako, at ganadong-ganado akong gawin ang tungkulin ko. Gayumpaman, nang hilingin sa aking gawin ang tungkulin ng pagpapatuloy sa bahay, para akong nalantang dahon. Pakiramdam ko ay mas mababa ang paggawa sa tungkuling ito, kaya lumaban ako at nagreklamo sa puso ko, at naging negatibo ako at nagpabaya sa paggawa ng aking tungkulin. Kapag nagluluto ako, kung hindi sobra-sobra, masyadong kaunti naman ito, at walang sapat na makakain. Minsan, kapag may nakikita akong tirang pagkain, basta na lang ako naghahanda ng pagkain mula roon nang pabasta-basta, walang pakialam kung sapat ba ito para sa mga kapatid o hindi. Kapag nagluluto, hindi ko isinasaalang-alang ang kalusugan ng brother ko, at kapag pinaaalalahanan niya ako, sumasama pa ang loob ko. Kapag masama ang timpla ko, ni hindi man lang ako naglilinis. Habang namumuhay ako ayon sa mga satanikong lason, lalo akong nawawalan ng katwiran at normal na pagkatao. Kung hindi ako magsisisi, hindi lang magkakaroon ng pagtutol sa akin ang mga kapatid, hindi rin malulugod ang Diyos at, sa paglipas ng panahon, aabandonahin ako ng Banal na Espiritu. Nang maunawaan ko ito, medyo natakot ako, kaya nanalangin ako sa Diyos na handa akong magpasakop sa Kanyang mga pamamatnugot at pagsasaayos at gawin nang maayos ang tungkulin ko.

Kalaunan, nabasa ko ang dalawa pang sipi ng mga salita ng Diyos at naunawaan kung paano tratuhin ang mga tungkulin ko. Sabi ng Diyos: “Sa sambahayan ng Diyos, sa tuwing may isinasaayos na gawin mo, mahirap man ito o nakapapagod na gawain, o gusto mo man itong gawin o hindi, tungkulin mo ito. Kung maituturing mo itong isang atas at responsabilidad na ibinigay sa iyo ng Diyos, at kaya mo itong tapusin nang iyong buong puso at lakas, kung gayon, masasabi na ang gawaing ginagawa mo—ang tungkuling ginagampanan mo—ay nauugnay sa gawain ng Diyos ng pagliligtas ng tao. Kung kaya mong taimtim at taos-pusong tanggapin ang atas na ibinigay ng Diyos sa iyo, paano ka Niya ituturing? Ituturing ka Niya bilang isang miyembro ng Kanyang pamilya. Isa ba iyong pagpapala o isang kaabahan? (Isang pagpapala.) Isa itong malaking pagpapala” (Ang Salita, Vol. III. Ang mga Diskurso ni Cristo ng mga Huling Araw. Ano ang Paggampan ng Isang Tao sa Kanyang Tungkulin nang Pasok sa Pamantayan?). “Ano ang gampanin ninyo bilang mga nilikha? May kaugnayan ito sa inyong pagsasagawa at tungkulin. Isa kang nilikha, at kung binigyan ka ng Diyos ng kaloob ng pag-awit, at isinasaayos ng sambahayan ng Diyos na umawit ka, kailangan mong umawit nang maayos. Kung may kaloob ka ng pangangaral ng ebanghelyo, at isinasaayos ng sambahayan ng Diyos na ipangaral mo ang ebanghelyo, kung gayon, dapat mo itong gawin nang mahusay. Kung inihahalal ka ng hinirang na mga tao ng Diyos bilang isang lider, dapat mong akuin ang atas ng pamumuno, at pangunahan ang mga hinirang ng Diyos sa pagkain at pag-inom ng mga salita ng Diyos, sa pagbabahagi tungkol sa katotohanan, at sa pagpasok sa realidad. Kapag ginawa mo ito, magagawa mo nang maayos ang iyong tungkulin. Lubhang mahalaga at makahulugan ang atas na ibinibigay ng Diyos sa tao! Kaya, paano mo ba dapat akuin ang atas na ito at isagawa ang iyong gampanin? Masasabi na ito ang isa sa pinakamalalaking isyu na kinakaharap mo, isang napakahalagang sandali na magpapasya kung makakamit mo ba ang katotohanan at mapeperpekto ka ba ng Diyos o hindi. Dapat kang gumawa ng pagpili” (Ang Salita, Vol. III. Ang mga Diskurso ni Cristo ng mga Huling Araw. Sa Pag-unawa Lamang sa Katotohanan Malalaman ng Isang Tao ang mga Gawa ng Diyos). Mula sa mga salita ng Diyos, naunawaan ko na sa mga tungkulin ng sambahayan ng Diyos, walang pagkakaiba sa pagitan ng malaki at maliit, mataas at mababa, o marangal at hamak. Ang mga tungkulin ay nagmumula sa gawain ng Diyos na iligtas ang sangkatauhan. Anuman ang tungkuling ginagawa mo o kung mapapansin ka man o hindi, kung taos-puso mong matatanggap ang iyong tungkulin, seryosohin ito, gampanan ang iyong papel ayon sa mga hinihingi ng Diyos, at gawin nang maayos ang iyong tungkulin sa praktikal na paraan, kung gayon, malulugod ang Diyos. Pero, itinuring kong mataas na uri ng mga tungkulin ang pagiging lider o paggawa ng tungkuling nakabatay sa teksto o isang tungkulin na may teknikal na bahagi. Naniniwala akong ang mga taong gumagawa ng ganitong uri ng tungkulin ang mga ililigtas ng Diyos, habang ang mga nagpapatuloy at nag-aasikaso ng mga gawain ay nagpapakapagod at nagseserbisyo lang. Hinati ko ang mga tungkulin ng sambahayan ng Diyos sa mataas at mababa, marangal at hamak, at iba’t ibang antas. Talagang katawa-tawa ang pananaw na ito at ganap na lumalabag sa katotohanan. Naisip ko kung paanong wala akong mga kasanayan para gawin ang tungkuling nakabatay sa teksto, mahina rin ang kakayahan ko, at nabigo akong magkamit ng anumang resulta sa tungkulin ko sa loob ng mahabang panahon. Kung pipilitin ko ang sarili ko na makipagtulungan para lang hindi mapahiya, hindi ko lang mahahadlangan ang gawain ng iglesia, kundi malamang na magiging negatibo rin ako, na walang maidudulot na pakinabang sa sarili kong buhay. Isinaayos ng iglesia na gawin ko ang tungkulin ng pagpapatuloy sa bahay, na isang tungkuling kaya kong gawin, at dapat ko itong tanggapin at dapat akong magpasakop dito, at tumupad sa mga responsabilidad ko. Saka lang ako magkakaroon ng konsensiya at katwirang dapat mayroon ako.

Kalaunan, napagtanto ko rin na mayroon akong pananaw na walang-katotohanan, naniniwalang kung mahalaga ang tungkuling ginagawa mo, magiging mataas ang katayuan mo, at kung hindi kapansin-pansin ang tungkuling ginagawa mo, magiging mababa ang katayuan mo. Isang araw, nabasa ko ang isang sipi ng mga salita ng Diyos na nagpabago sa pananaw kong walang-katotohanan. Sabi ng Diyos: “Kung napakababa ng katayuang panlipunan ng isang tao, napakahirap ng kanyang pamilya, at mababa ang antas ng edukasyon niya, pero nananampalataya siya sa Diyos sa isang praktikal na paraan, at minamahal niya ang katotohanan at mga positibong bagay, kung gayon, sa mga mata ng Diyos, mataas o mababa ba ang halaga niya, marangal o aba ba ito? May halaga siya. Kung titingnan ito sa ganitong perspektiba, saan ba nakadepende ang halaga ng isang tao—kung mataas man o mababa, marangal man o hamak? Nakadepende ito sa kung paano ka nakikita ng Diyos. Kung nakikita ka ng Diyos na isang taong naghahangad ng katotohanan, kung gayon ikaw ay may kabuluhan at mahalaga—ikaw ay isang mahalagang sisidlan. Kung nakikita ng Diyos na hindi mo hinahangad ang katotohanan at na hindi mo tapat na ginugugol ang sarili mo para sa Kanya, kung gayon ikaw ay walang kabuluhan at walang halaga—ikaw ay isang hamak na sisidlan. Gaano man kataas ang pinag-aralan mo o gaano man kataas ang katayuan mo sa lipunan, kung hindi mo hinahangad o inuunawa ang katotohanan, kung gayon kailanman hindi magiging mataas ang halaga mo; kahit na maraming taong sumusuporta sa iyo, nagtataas sa iyo, at sumasamba sa iyo, isa ka pa ring basura. … Kung titingnan ito ngayon, ano ang batayan sa pagtukoy ng halaga ng isang tao bilang marangal o hamak? (Ito ay ang kanilang saloobin sa Diyos, katotohanan, at mga positibong bagay.) Tama iyon. Una sa lahat, dapat maunawaan ng isang tao kung ano ang saloobin ng Diyos. Ang maunawaan ang saloobin ng Diyos at maunawaan ang mga prinsipyo at mga pamantayan kung paano binibigyang-hatol ng Diyos ang mga tao, at pagkatapos ay sukatin ang mga tao batay sa mga prinsipyo at mga pamantayan ng pagtrato ng Diyos sa mga tao—ito lamang ang pinakatumpak, pinakaangkop, at pinakapatas” (Ang Salita, Vol. IV. Paglalantad sa mga Anticristo. Ikapitong Aytem: Sila ay Buktot, Lihim na Mapanira, at Mapanlinlang (Unang Bahagi)). Mula sa mga salita ng Diyos, naunawaan ko na ang pagiging marangal ng isang tao sa sambahayan ng Diyos ay hindi nakadepende sa kung may katayuan siya o wala, at hindi nakadepende sa kung may humahanga o sumasamba sa kanya. Sa halip, nakadepende ito sa kung minamahal ba ng mga tao ang katotohanan at kung hinahangad ba nila ang katotohanan. Kung hindi hinahangad o minamahal ng isang tao ang katotohanan, gaano man kataas ang kanyang katayuan at gaano man karaming tao ang pumapalibot at sumasamba sa kanya, hindi lang ito walang halaga, kundi mabubunyag at matitiwalag din siya dahil sa pagtatamasa sa mga pakinabang ng katayuan. Kahit na walang katayuan ang isang tao at walang tumitingala sa kanya, kung minamahal niya ang katotohanan, mayroong may-takot-sa-Diyos na puso, at kayang manampalataya sa Diyos at gawin ang kanyang tungkulin sa praktikal na paraan, mahalaga ang gayong mga tao sa paningin ng Diyos. Dati, palagi kong iniisip na ang mga tungkulin sa pagpapatuloy at pangkalahatang usapin ay trabahong nangangailangan ng pagpapakapagod, na minamaliit ng lahat, at gaano mo man kahusay gawin ang mga tungkuling ito, wala iyong silbi. Kaya, ayaw kong gawin ang ganitong uri ng tungkulin, at ang tanging hinangad ko ay maging lider o gumawa ng tungkuling may aspektong teknikal. Ngayon, napagtanto ko kung gaano talaga kakatwa ang pananaw ko! Naisip ko kung paanong walang ibang hinangad si Pablo kundi ang maging mas mataas sa lahat ng iba pang apostol. Naglakbay siya sa halos buong Europa para ipangaral ang ebanghelyo, at nagsulat din ng maraming liham, nakuha ang paghanga at pagsamba ng lahat. Pero, hindi niya nakamit ang katotohanan at buhay, at mayroon siyang malalim na nakaugat na tiwaling disposisyon. Sa huli, sinabi pa niya ang isang mapangahas at mapagkanulong bagay na “Sa akin ang mabuhay ay si cristo,” at pinarusahan siya ng Diyos. Nakita ko na ang landas na tinatahak ko ay ang landas ni Pablo, at kung hindi ko babaguhin ang mga bagay-bagay, sa huli ay magiging katulad ng kay Pablo ang kinalabasan ko. Kailangan kong magsisi at magbago agad. Pagkatapos niyon, nagawa ko nang tratuhin nang may pag-iingat ang aking tungkulin ng pagpapatuloy sa bahay, at araw-araw kong pinag-iisipan kung paano gagawin nang maayos ang tungkuling ito at maayos na maging host ng mga kapatid. Hindi na ako nakaramdam na mas mababa ako.

Sa panahong ginagawa ko ang tungkulin ng pagpapatuloy sa bahay, natutuhan ko kung paano magpasakop sa mga pamamatnugot at pagsasaayos ng Diyos, nagkamit ako ng kaunting pagkaunawa sa sarili kong mga tiwaling disposisyon, napatahimik ko ang aking puso para gawin ang aking tungkulin, at naisabuhay ko ang kaunting wangis ng tao. Lahat ng ito ay mga aral na natutunan ko sa paggawa ng tungkulin ng pagpapatuloy sa bahay. Nagpapasalamat ako sa Diyos mula sa kaibuturan ng aking puso!


86. Ano ang Idinulot sa Akin ng Paghahangad ng Isang Perpektong Pag-aasawa?

Ni Zhou Xiaoou, Tsina

Noong 2012, tinanggap namin ng asawa ko ang gawain ng Makapangyarihang Diyos sa mga huling araw. Madalas kaming magkasamang nagtitipon at nagbabasa ng mga salita ng Diyos, at masaya’t makabuluhan ang bawat araw. Pagkalipas ng dalawang taon, nahalal ako bilang lider ng iglesia. Dahil abala ako sa mga tungkulin ko at nabawasan ang oras ko sa bahay, medyo hindi natuwa ang asawa ko, sinasabing hindi ko na raw inaasikaso ang pamilya at wala na akong pakialam sa kanya. Kahit na alam kong ganap na likas at may katwiran na gawin ang tungkulin ng isang nilikha, pakiramdam ko rin ay may punto ang sinabi ng asawa ko, at na dapat kong tuparin ang responsabilidad ko bilang asawa at alagaan nang mabuti ang asawa at anak ko para magkaroon kami ng masayang buhay may-asawa at perpektong pamilya. Kaya, kapag nasa bahay ako, gumagawa ako ng maraming gawaing-bahay at nagluluto ng masarap na pagkain para sa asawa ko, pinagsisikapan na maging isang mabuting mister. Minsan, dahil sa sobrang abala sa mga tungkulin ko, hindi ko na masyadong naaasikaso ang asawa ko, at pagkatapos, ginagawa ko ang lahat para makabawi, dahil takot ako na maaapektuhan ng kawalan niya ng kasiyahan ang mga damdamin sa pagitan namin. Kalaunan, naging mangangaral ako, at lalo pang nabawasan ang oras ko para makasama ang asawa ko sa bahay. Minsan, dahil abala sa mga tungkulin, ilang araw akong magkakasunod na nawawala sa bahay, at nagrereklamo ang asawa ko tungkol sa akin. Kahit na hindi naman naantala ang mga tungkulin ko dahil dito, sa puso ko ay palagi pa rin akong nakokonsensiya sa asawa ko. Kaya bago ako umalis, maaga ko na siyang ipinaghahanda ng pagkain, at pag-uwi ko, ginagawa ko ang lahat para matugunan anuman ang hilingin niya o hindi kaya ay inilalabas siya. Naisip ko na ito ang tanging paraan para gawin kung ano ang dapat gawin ng isang mabuting mister at para gawing masaya ang buhay may-asawa namin.

Kalaunan, lubos nang nakatuon ang asawa ko sa paghahangad ng pera at mga makamundong kalayawan, at iniraraos niya ang araw-araw sa pagkain, pag-inom, at pakikipagsaya sa mga kaibigan. Hindi lang niya pinabayaan ang pamilya, madalas pa siyang pumunta sa mga bar. Habang pinanonood kong lalong nalulugmok sa kasamaan ang asawa ko, nagsimula akong mag-alala na gumugugol ng napakaraming oras ang asawa ko kasama ang mga taong ito na hindi na niya magawang labanan ang tukso at pagtaksilan niya ako. Hindi ba at masisira lang ang pamilyang pinaghirapan kong buuin? Madalas kong kinakausap nang masinsinan ang asawa ko at binabasahan siya ng mga salita ng Diyos, umaasa akong lalayuan niya ang mga magugulong lugar na iyon. Papayag siya sa salita, pero pagkatapos, walang kahit na anong pagbabago. Unti-unti, paunti nang paunti ang napag-uusapan naming mag-asawa, at pag-uwi ko, hindi niya ako kinikibo. Madalas akong mag-alala tungkol sa kung pinagtaksilan na ba ako ng asawa ko. Lalo na kapag umuuwi ako at nakikita kong walang tao sa bahay, palagi kong nararamdaman sa puso ko na mag-isa ako. Naisip ko na ang pinagsamahan naming mag-asawa sa loob ng maraming taon ay maaaring masira, at napuno ng matinding pasakit at pagdurusa ang puso ko. Kung kailan nakakulong na ako sa pasakit at hindi na makawala, isang araw noong Agosto 2020, nakatanggap ako ng sulat mula sa lider, sinasabing ang katuwang kong si Brother Wang Qiang ay inaresto ng mga pulis, na nakakuha ng surveillance footage at iniimbestigahan ang mga tao na nakaugnayan niya, at na kailangan kong umalis agad ng bahay at magtago. Sa harap ng biglaang balitang ito, noong una ay hindi ko malaman kung ano ang gagawin. Naisip ko na kung aalis ako, hindi ko na maaalagaan pa ang asawa at anak ko, at baka masira pa ang pamilya. Labis akong nasaktan sa loob-loob ko. Pero kung hindi ako aalis, haharapin ko ang pagkakaaresto at pagpapahirap. Sa huli, nagpasya pa rin akong umalis ng bahay. Pagkalipas ng dalawang buwan, nakatanggap ako ng sulat mula sa pamilya ko, na nagsasabing ilang araw na ang nakararaan, pitong pulis ang biglang pumasok sa bahay namin para arestuhin ako, at nang hindi nila ako makita, inaresto nila ang ate ng asawa ko. Dahil sa pagsasaalang-alang sa aking kaligtasan, kinailangan kong pumunta sa ibang lugar para magtago.

Isang araw noong Hulyo 2023, nakatanggap ako ng sulat mula sa bahay, na nagsasabing namalayan ng asawa kong tatlong taon na akong wala, kaya naghahanda na siyang makipagdiborsiyo at magpakasal sa iba. Kahit na maraming beses kong naisip na baka hindi na ako hintayin ng asawa ko, nang talagang mangyari ito sa akin, wala pa rin akong lakas ng loob na harapin ito. Naisip ko, “Kapag nasira na ang kasal namin, hindi ba’t mawawala na ang tahanang pinaghirapan kong buuin sa loob ng maraming taon? Labing-isang taon na kaming kasal ng asawa ko, at mayroon kaming isang kaibig-ibig na anak na babae. Napakaraming masasaya at maliligayang sandali ang pinagsamahan namin. Kung magdidiborsiyo kami, paano na ako mabubuhay nang mag-isa?” Sa gabi, nakahiga ako sa kama pero hindi ako makatulog, iniisip kung paanong magdurusa rin ang anak ko sa hinaharap. Napuno ng pasakit at pagkabagabag ang puso ko, at sumagi sa isip ko ang ideyang umuwi para isalba ang aming buhay may-asawa. Pero tinutugis ako ng mga pulis, at sa halos tatlong taon na nalayo ako sa bahay, ilang beses nagmanman ang mga pulis sa bahay ko, at binabantayan din ng mga pulis ang telepono ng asawa ko. Kung padalos-dalos akong uuwi, bukod sa mahuhuli ako, makapagdudulot pa ako ng gulo sa iglesia. Isa pa, ginagawa ko ang mga tungkulin ko, kaya kung umalis ako, pagtalikod iyon sa aking mga tungkulin at pagkakanulo sa Diyos. Batay sa katwiran, alam kong hindi ako puwedeng umuwi, pero ang hindi pag-uwi ay mangangahulugan ng pagkasira ng pagsasama naming mag-asawa. Sa gitna ng aking pasakit, sumulat ako sa asawa ko para pakiusapang manatili siya, umaasang maiintindihan niya ang mga paghihirap ko. Kahit pagkatapos kong isulat ang liham, alam kong marahil ay walang magiging epekto sa asawa ko ang mga taos-puso kong salita. Sobrang sakit ang naramdaman ko sa puso ko, kaya nagdasal ako sa Diyos.

Kalaunan, nabasa ko ang mga salita ng Diyos, at naunawaan ko kung paano tratuhin ang buhay may-asawa at pamilya. Sabi ng Makapangyarihang Diyos: “Huwag mong kalimutan kailanman na ikaw ay isang nilikha, na ang Diyos ang nag-akay sa iyo sa buhay patungo sa sandaling ito, na ang Diyos ang nagbigay sa iyo ng buhay may-asawa, ang nagbigay sa iyo ng pamilya, at na ang Diyos ang nagkaloob sa iyo ng mga responsabilidad na dapat mong tuparin sa loob ng balangkas ng buhay may-asawa, at na hindi ikaw ang pumili ng buhay may-asawa, hindi ka nag-asawa nang bigla-bigla na lang, o na kaya mong panatilihin ang iyong kaligayahan sa buhay may-asawa sa pamamagitan ng pag-asa sa sarili mong mga abilidad o lakas. Malinaw Ko na ba itong naipaliwanag ngayon? (Oo.) Naiintindihan mo na ba kung ano ang dapat mong gawin? Malinaw na ba sa iyo ang landas? (Oo.) Kung walang di-pagkakatugma o kontradiksiyon sa pagitan ng mga responsabilidad at obligasyon na dapat mong tuparin sa buhay may-asawa at sa iyong tungkulin at misyon bilang isang nilikha, kung gayon, sa gayong mga sitwasyon, dapat mong tuparin ang iyong mga responsabilidad sa loob ng balangkas ng buhay may-asawa sa paraang dapat tuparin ang mga ito, at dapat mong tuparin nang maayos ang iyong mga responsabilidad, pasanin ang mga responsabilidad na dapat mong pasanin, at huwag subukang iwasan ang mga ito. Dapat kang maging responsable sa iyong kabiyak—sa kanilang buhay, mga damdamin, at sa lahat ng bagay tungkol sa kanila. Gayumpaman, kapag may pagkakasalungat sa pagitan ng mga responsabilidad at obligasyon na iyong pinapasan sa loob ng balangkas ng buhay may-asawa at sa iyong misyon at tungkulin bilang isang nilikha, kung gayon, ang iyong dapat bitiwan ay hindi ang iyong tungkulin o misyon kundi ang iyong mga responsabilidad sa loob ng balangkas ng buhay may-asawa. Ito ang ekspektasyon ng Diyos sa iyo, ito ang atas ng Diyos sa iyo, at siyempre, ito ang hinihingi ng Diyos sa sinumang lalaki o babae. Kapag nagawa mo na ito ay saka ka lamang maghahangad sa katotohanan at susunod sa Diyos. Kung hindi mo kayang gawin ito at hindi mo kayang magsagawa sa ganitong paraan, ikaw ay isang mananampalataya sa pangalan lamang, hindi ka sumusunod sa Diyos nang may tapat na puso, at hindi mo hinahangad ang katotohanan. … Sinasabi ng ilang tao, ‘Kung mangingibang-bansa ako para gawin ang aking tungkulin, kakailanganin kong talikuran ang aking pamilya. Hindi ko na ba kailanman makikitang muli ang aking asawa? Hindi ba’t kakailanganin naming mamuhay nang magkahiwalay sa magkaibang lugar? Masisira ba ang aming buhay may-asawa? Paano ako mabubuhay kung wala ang aking asawa kung gayon?’ Dapat mo bang isipin kung ano ang magiging kinabukasan mo? Ano ang bagay na pinakadapat mong isipin? Kung gusto mong maging isang taong naghahangad sa katotohanan, ang pinakadapat mong isipin ay kung paano bibitiwan ang ipinabibitiw sa iyo ng Diyos at kung paano isasakatuparan ang ipinapasakatuparan sa iyo ng Diyos. Kahit na hindi ka makapag-asawa at wala ang iyong kapareha sa iyong tabi sa hinaharap, mabubuhay ka pa rin hanggang sa iyong mga huling taon at mamumuhay nang maayos. Gayumpaman, kung tatalikuran mo ang pagkakataong ito na gawin ang iyong tungkulin, katumbas iyon ng pagtalikod mo sa tungkuling dapat mong gawin at sa misyon na ipinagkatiwala sa iyo ng Diyos. Para sa Diyos, hindi ka magiging isang taong naghahangad sa katotohanan, isang taong tunay na nagnanais sa Diyos, o isang taong naghahangad ng kaligtasan. Kung aktibo mong tatalikuran ang iyong pagkakataon at karapatang makamit ang kaligtasan, tatalikuran ang iyong misyon, at sa halip ay pipiliin mo ang buhay may-asawa, pipiliing mamuhay kasama ang iyong asawa, pipiliing samahan at bigyang-kasiyahan siya, at pipiliing panatilihin ang integridad ng iyong buhay may-asawa, sa huli ay tiyak na may mawawala sa iyo habang may nakakamit ka. Nauunawaan mo naman kung ano ang mawawala sa iyo, hindi ba?” (Ang Salita, Vol. VI. Ukol sa Paghahangad sa Katotohanan. Paano Hangarin ang Katotohanan (10)). “Binigyan ka ng Diyos ng isang matatag na buhay at ng isang kabiyak para lamang mamuhay ka nang mas maayos at mayroong mag-aalaga sa iyo, upang mayroon kang kapiling, hindi upang makalimutan mo ang Diyos at ang Kanyang mga salita o talikuran mo ang iyong obligasyon na gawin ang iyong tungkulin at ang iyong layon sa buhay na hangarin ang kaligtasan kapag may asawa ka na, at pagkatapos ay mamumuhay ka para sa iyong asawa. Kung talagang kikilos ka nang ganito, kung talagang mamumuhay ka nang ganito, kung gayon ay umaasa Ako na magbabago ka ng landas sa lalong madaling panahon. Gaano man kahalaga sa iyo ang isang tao, o gaano man siya kahalaga sa iyong buhay, sa iyong pamumuhay, o maging sa landas ng iyong buhay, hindi siya ang iyong destinasyon dahil siya ay isa lamang tiwaling tao. Isinaayos ng Diyos ang iyong kasalukuyang asawa para sa iyo, at maaari kang mamuhay kasama siya. Kung isasaayos ng Diyos ang ibang tao para sa iyo, maaari ka pa ring mamuhay nang maayos, kaya naman, ang iyong kasalukuyang kabiyak ay hindi ang iyong natatangi, ni hindi siya ang iyong destinasyon. Tanging sa Diyos lamang maaaring ipagkatiwala ang iyong destinasyon, at tanging sa Diyos lamang maaaring ipagkatiwala ang destinasyon ng sangkatauhan. Maaari ka pa ring mabuhay kung iiwan mo ang iyong mga magulang, at siyempre, maaari ka pa ring mamuhay nang maayos kung iiwan mo ang iyong kabiyak. Ang iyong mga magulang at ang iyong kabiyak ay hindi ang iyong destinasyon. Huwag mong kalimutan ang pinakamahalagang bagay sa buhay, ang usapin ng pag-aatas sa iyo ng Diyos na gawin ang iyong tungkulin, dahil lang sa mayroon kang asawa, isang kapareha: isang lugar na mapagpapahingahan ng iyong puso at ng iyong laman. Kung makakalimutan mo ang Diyos, makakalimutan kung ano ang ipinagkatiwala Niya sa iyo na gawin, makakalimutan ang tungkulin na dapat gawin ng isang nilikha, at makakalimutan kung ano ang iyong pagkakakilanlan, kung gayon ay ganap ka nang walang konsensiya at katwiran” (Ang Salita, Vol. VI. Ukol sa Paghahangad sa Katotohanan. Paano Hangarin ang Katotohanan (11)). Mula sa mga salita ng Diyos, naunawaan ko na ang pag-aasawa, pamilya, at mga anak ay pawang mga kaloob mula sa Diyos, at ibinigay ng Diyos ang mga ito sa mga tao para hindi nila maramdamang mag-isa sila, at para maalagaan at masamahan ng mag-asawa ang isa’t isa para mas maging maayos ang buhay, pero hindi para ituring ng mga tao ang kanilang asawa bilang hantungan ng kanilang buhay, o ituring ang pagpapanatili ng pamilya o pagsasama ng mag-asawa bilang layon sa buhay. Pero hindi ko naunawaan ang katotohanan, at inakala kong ang kabiyak ko ang hantungan ko at ang kaligayahan sa buhay may-asawa ang layon na dapat kong hangarin sa buhay. Dahil kulang ako sa pagmamahal ng mga magulang ko at sa init ng isang pamilya noong bata pa ako, paglaki ko, inasam ko ang init at kaligayahan ng isang pamilya. Pagkatapos kong pakasalan ang asawa ko, naranasan ko ang pagmamahal ng asawa ko at ang kaligayahan at kagalakang dulot ng anak ko, at lalo akong nakumbinsi na ang pagkakaroon ng perpektong pamilya ay isang napakagandang bagay. Kaya, nang marinig kong gusto ng asawa kong makipagdiborsyo, nadurog ang puso ko, at pakiramdam ko ay hindi ko na kayang mabuhay nang wala ang pagsasama naming mag-asawa at ang pamilya. Naisip ko pa ngang talikuran ang mga tungkulin ko at umuwi ng bahay para lang maisalba ang aming pagsasamang mag-asawa. Noon ko lang napagtanto na mas mahalaga pala sa akin sa puso ko ang pag-aasawa kaysa sa Diyos at sa paggawa ng tungkulin ng isang nilikha. Ang totoo, binigyan ako ng Diyos ng asawa at pamilya, at binigyan ako ng responsabilidad ng pamilya, pero hindi layunin ng Diyos na talikuran ko ang mga tungkulin ko pagkatapos kong magpakasal. Sa lahat ng oras, ang paghahangad sa katotohanan at paggawa sa tungkulin ko bilang isang nilikha ay ang mga bagay na dapat kong gawin, at ang mga pinakamahalagang bagay. Naisip ko kung gaano karaming misyonerong Kanluranin, na para maipakalat ang ebanghelyo ng Panginoon, ay kusang isinuko ang pag-aasawa, mga trabaho, at magiginhawang buhay, at naglakbay nang libo-libong milya papuntang Tsina para ipangaral ang ebanghelyo, at kung paanong dahil sa kanila, lumaganap ang ebanghelyo ng Panginoong Jesus sa buong Tsina. Natamasa ko ang pagdidilig at pagtustos ng napakaraming salita ng Diyos, pero ano ba ang nagawa ko para sa Diyos? Nang sabihin ng asawa ko na gusto niyang makipagdiborsyo, ang una kong inisip ay na pagkatapos ng diborsyo, kung wala ang aming pamilya, magdurusa ang anak ko, at hindi ko na matatamasa ang init at kaligayahang dulot ng pamilya. Napuno ng pasakit at pighati ang puso ko, at naisip kong talikuran ang mga tungkulin ko para umuwi at isalba ang pagsasama naming mag-asawa. Puro sarili ko lang na mga interes ang iniisip ko, at wala akong pakialam sa layunin ng Diyos. Kung ikukumpara sa mga misyonerong Kanluraning iyon, lubos akong walang konsensiya at puno ng pagkamakasarili, at hindi ako karapat-dapat sa lahat ng taon ng paggabay at pagtustos ng Diyos na natanggap ko. Nang maisip ko ito, lubha akong nakonsensiya, at naisip kong hindi na ako dapat mag-alala o maligalig tungkol sa buhay ko sa hinaharap. Ang pinakamahalaga sa puntong ito ay ang isipin kung paano ko matutupad nang maayos ang mga tungkulin ko. Kalaunan, tumuon na ako sa aking mga tungkulin.

Makalipas ang isang buwan, nakatanggap ako ng sulat mula sa biyenan ko, na nagsasabing nalaman daw ng bayaw ko sa mga koneksiyon niya sa loob na malamang ay wala ako sa wanted list, at hinahanap lang daw ako ng mga pulis para arestuhin. Basta’t umalis ako sa lugar namin, hindi ko na raw kailangang patuloy na magtago. Ang asawa at anak ko, pati ang biyenan ko, ay nasa ibang probinsiya lahat, at tinanong ako ng biyenan ko kung gusto ko raw bang pumunta roon. Sa isip-isip ko, “Kung makababalik ako sa asawa at anak ko, hindi magkakawatak-watak ang pamilya ko, at mararanasan ng anak ko ang init ng isang pamilya.” Pero bigla kong naalala na nanalangin ako sa Diyos na paninindigan ko ang mga tungkulin ko. Ang bitiwan ang mga tungkulin ko at bumalik para isalba ang pagsasama naming mag-asawa ngayon ay magiging panlilinlang sa Diyos! Bukod pa roon, walang sinumang mas angkop na gumawa ng tungkuling ito kaysa sa akin. Kung aalis ako, siguradong maaapektuhan ang gawain. Sa mga sandaling iyon, napagtanto ko na ang pagtanggap ko sa sulat ng biyenan ko noong araw na iyon ay isang pagsubok para sa akin, para makita kung ano ang pipiliin ko. Kailangan kong piliing mapalugod ang Diyos at unahin ang mga tungkulin ko. Kaya, nanalangin ako sa Diyos, “O Diyos, medyo nanghihina ang puso ko, at gusto kong bumalik para isalba ang pagsasama namin, pero alam kong hindi ko puwedeng talikuran ang mga tungkulin ko, at lalong hindi Kita puwedeng ipagkanulo. O Diyos, pakiusap, gabayan Mo ako na makapanindigan sa aking patotoo.”

Kalaunan, nabasa ko ang isang sipi ng mga salita ng Diyos at nahanap ko kung paano magsagawa. Sabi ng Makapangyarihang Diyos: “Namumuhay ang mga tao sa isang materyal na mundo, at bagama’t sumusunod ka sa Diyos, hindi mo kailanman nakikita o nararanasan kung paano nagtutustos ang Diyos para sa iyo, nagmamahal, at nagpapakita ng malasakit para sa iyo. Kaya ano ang nakikita mo? Nakikita mo ang mga kamag-anak mo sa dugo na nagmamahal sa iyo o lubos na nag-aalala para sa iyo, nakikita mo ang mga bagay na kapaki-pakinabang sa iyong laman, at inaalala mo ang mga tao at mga bagay na mahal mo. Ito ang tinatawag na pagiging hindi makasarili ng tao. Ngunit ang mga ganitong ‘hindi makasariling’ tao ay hindi kailanman nagbibigay-pansin sa Diyos na nagkakaloob sa kanila ng buhay. Kung ihahambing sa pagiging hindi makasarili ng Diyos, ang pagiging ‘hindi makasarili’ ng tao ay nagiging makasarili at kasuklam-suklam. Ang pagiging ‘hindi makasarili’ na pinaniniwalaan ng tao ay hungkag at hindi makatotohanan, may halo, hindi tumutugma sa pagiging hindi makasarili ng Diyos, at hindi kaugnay sa Diyos. Ang pagiging ‘hindi makasarili’ ng tao ay para sa sarili niya, samantalang ang pagiging hindi makasarili ng Diyos ay isang tunay na pagbubunyag ng Kanyang diwa. Dahil mismo sa pagiging hindi makasarili ng Diyos na patuloy Niyang tinutustusan ang tao. Maaaring hindi kayo gaanong apektado ng paksang tinatalakay Ko sa araw na ito at tumatango lamang sa pagsang-ayon, ngunit kapag sinusubukan mong danasin ang puso ng Diyos sa iyong puso, matutuklasan mo ito nang hindi sinasadya: Sa lahat ng tao, pangyayari, at bagay na nadarama mo sa mundong ito, tanging ang pagiging hindi makasarili ng Diyos ang totoo at kongkreto, dahil ang pag-ibig lamang ng Diyos para sa iyo ang walang pasubali at walang dungis. Bukod sa Diyos, ang tinatawag na pagiging hindi makasarili ng sinuman ay huwad, mababaw, hindi tunay; mayroon itong mga partikular na layon, mga partikular na intensiyon, may kasamang transaksiyon, at hindi kakayanin ang pagsubok. Maaari pa nga ninyong sabihin na ito ay marumi at kasuklam-suklam. Sang-ayon ba kayo sa mga salitang ito?” (Ang Salita, Vol. II. Ukol sa Pagkakilala sa Diyos. Ang Gawain ng Diyos, ang Disposisyon ng Diyos, at ang Diyos Mismo I). Bawat pangungusap ng salita ng Diyos ay tumagos sa puso ko, lalo na ang mga salitang ito ng Diyos: “Namumuhay ang mga tao sa isang materyal na mundo, at bagama’t sumusunod ka sa Diyos, hindi mo kailanman nakikita o nararanasan kung paano nagtutustos ang Diyos para sa iyo, nagmamahal, at nagpapakita ng malasakit para sa iyo. Kaya ano ang nakikita mo? Nakikita mo ang mga kamag-anak mo sa dugo na nagmamahal sa iyo … at inaalala mo ang mga tao at mga bagay na mahal mo.” Totoo ang sinasabi ng Diyos. Mula nang tugisin ako ng mga pulis ng CCP, ang mga kapatid ang palaging nagpapatuloy sa akin, at kahit may banta ng panganib, inililipat nila ako sa ibang lugar. Pagmamahal lahat ito ng Diyos. Lalo na noong kaaalis ko lang sa bahay, madalas kong naiisip ang asawa at anak ko, at napupuno ng pasakit at panghihina ang puso ko. Ang mga salita ng Diyos ang patuloy na nagdilig at nagbigay-liwanag sa akin, na nagbigay-daan sa aking maunawaan ang katotohanan at magkaroon ng pananalig na magpatuloy. At sa mga nakalipas na taon habang ginagawa ko ang tungkulin ko, naghanda ang Diyos ng iba’t ibang tao, pangyayari, at bagay para sa akin, na nagbibigay-daan sa akin na maranasan ang mga salita ng Diyos at magkaroon ng kaunting pag-usad sa buhay. Napakarami ko nang natanggap mula sa Diyos! Pero nang makatanggap ako ng sulat mula sa bahay na nagsasabing hindi ako wanted at puwede akong pumunta sa ibang lugar para muli silang makasama, ang una kong naisip ay ang asawa at anak ko. Naisip ko na basta’t makabalik ako sa asawa ko, maililigtas ko ang pagsasama naming mag-asawa. Kaya hindi ko mapigilang matuwa, at sabik na sabik na akong bumalik agad sa pamilya ko. Pinatunayan nito na tanging ang asawa at anak ko ang nasa puso ko: Walang puwang ang Diyos sa puso ko. Sa pag-iisip kung gaano kadakila ang pagmamahal ng Diyos sa akin, at kung paanong halos wala akong naisukli sa Diyos, labis akong nakonsensiya at nagsisi sa puso ko. Hindi ko napigilang umiyak dahil sa nadarama kong pagkakautang, at kinamuhian ko ang sarili ko sa pagiging sobrang makasarili at walang pagkatao. Ang pagmamahal ng Diyos sa sangkatauhan ay taos-puso, walang pag-iimbot, at banal, walang anumang karumihan o hinihinging kapalit. Pero ang pagmamahal ng tao ay pawang transaksiyonal at marumi, at puno ng mga huwad na damdamin, at pagkamakasarili. Tulad noong gusto kong umuwi para isalba ang pagsasama namin, may mga personal na intensyon sa likod nito. Nag-alala akong mamumuhay akong mag-isa pagkatapos masira ang pagsasama namin, at hindi ko na muling matatamasa ang init at kaligayahang dulot ng pamilya. Ang kagustuhan ng asawa kong makipagdiborsyo ay batay din sa pag-aalala niya sa kanyang kinabukasan. Noong nasa bahay ako, madalas sabihin ng asawa ko, “Kung hindi lang dahil sa pag-aalaga mo sa akin at sa mabuting pakikitungo mo, matagal na sana kitang iniwan.” Ngayon, nagkatotoo na ang mga salitang ito. Dahil hindi ko siya laging nasasamahan, malapit na niya akong iwan. Ang pagmamahal ng asawa ko sa akin ay hindi kailanman naging totoo. May mga kondisyon ito. Kasabay nito, naisip ko rin, “Hindi naghahangad ng katotohanan ang asawa ko at sa halip ay nakatuon siya sa mga makamundong kalakaran. Madalas siyang magsalita ng mga negatibong bagay sa harap ko, pinipigilan ako, at humihingi sa akin ng magandang materyal na buhay. Sa katunayan, isang hindi mananampalataya ang asawa ko. Hinahangad niya ang kayamanan at kalayawan at tinatahak ang landas ng mga tao sa mundo. Samantala, gusto kong sumunod sa Diyos at tahakin ang landas ng paghahangad ng katotohanan. Nakatadhana kaming hindi maging magkaayon, at kung ipipilit naming magsama, mawawalan na nga ng kaligayahan, magdudulot pa ito ng walang katapusang pagdurusa sa akin.” Sariwa pa sa alaala ko ang mga pag-aaway at di-pagkakasundo namin ng asawa ko bago ako umalis ng bahay. Kung pipiliin kong umuwi ngayon, maaaring maisalba ang pagsasama naming mag-asawa, pero magiging katulad lang ako ng dati, tatlong taon na ang nakalipas, bilanggo ng mga damdamin ng laman, at walang pagnanais na hangarin ang katotohanan o gawin ang mga tungkulin ko, lalo na ang maligtas. Bukod pa rito, palagi akong nag-aalala kung paanong masasaktan ang anak kong babae sa aming pagdidiborsyo, o kung paano siya magdaranas ng higit pang paghihirap sa hinaharap. Pero sa totoo lang, hindi ako ang magpapasya ng mga bagay na ito, dahil ang mga magulang ay makapag-aalok lamang ng tulong at pangangalaga sa kanilang mga anak sa pisikal at materyal na aspekto, pero kung paano ang magiging takbo ng kapalaran ng isang anak, anong pagdurusa ang kanyang titiisin, at anong mga pagpapala ang kanyang matatanggap, ay pauna nang inorden at isinaayos ng Diyos. Palagi akong nag-aalala tungkol sa anak ko—ito rin ang kawalan ko ng pananalig sa kataas-taasang kapangyarihan ng Diyos. Pagkatapos maunawaan ang lahat ng ito, naging handa akong ipagkatiwala ang aking anak sa mga kamay ng Diyos. Kalaunan, pinadalhan ako ng biyenan ko ng isang liham na nagsasabing maayos naman ang kalagayan ng anak ko, at natutunan raw nito ang higit sa isang dosenang himno ng iglesia at nakakasayaw pa nga para purihin ang Diyos. Napagtanto kong hindi kailangan ang mga pag-aalala ko. Nanalangin ako sa Diyos, nanunumpa na hindi na ako malilimitahan ng aking buhay may-asawa, at na wasto kong hahangarin ang katotohanan at gagawin ang aking mga tungkulin. Noong Oktubre 2023, nalaman kong tinukoy ang asawa ko bilang isang hindi mananampalataya at pinaalis sa iglesia, pero medyo panatag ang loob ko, at nagpasalamat ako sa Diyos sa pagprotekta sa akin mula sa pagtalikod sa aking mga tungkulin dahil sa kanya.

Pagkatapos, hindi ko maiwasang magnilay-nilay, “Bakit ko palaging itinuturing ang pagkakaroon ng masayang buhay may-asawa at pamilya bilang hangarin ko sa buhay, at ginagawa ang lahat para mapanatili ang mga ito? Ano ang ugat ng problemang ito?” Nabasa ko ang isang sipi ng mga salita ng Diyos: “Ang mga mapanirang impluwensiya at pyudal na pag-iisip na naitanim nang malalim sa puso ng tao sa pamamagitan ng libu-libong taon na ‘pambansang diwa’ ay ginapos at kinadena ang mga tao, iniwan silang wala ni gatuldok na kalayaan, walang ambisyon o pagtitiyaga, at walang pagnanais na umusad, sa halip ay pinananatili silang negatibo at paurong, nakabaon sa kaisipan ng isang alipin, at iba pa. Ang mga obhetibong salik na ito ay nag-iwan ng di-mabuburang bakas ng karumihan at kapangitan sa ideolohikal na pananaw, mga adhikain, moralidad, at disposisyon ng sangkatauhan. Tila nakatira ang mga tao sa isang madilim na mundo ng terorismo, at hindi iniisip ng sinuman sa kanila na lagpasan ito, o iniisip na lumipat sa isang ideyal na mundo; sa halip, ginugugol nila ang mga araw nila nang may pakiramdam ng pagkakontento sa kalagayan nila sa buhay: panganganak at pagpapalaki ng mga anak, pagsusumikap, pagpapapawis, pag-aasikaso ng mga trabaho, at pangangarap na magkaroon ng isang maginhawa at masayang pamilya, mapagmahal na buhay may-asawa, ng paggalang ng mga anak, ng kagalakan sa kanilang katandaan, at ng payapang pamumuhay…. Sa loob ng mga dekada, ng libo-libo, sampu-sampung libong taon hanggang sa ngayon, inaaksaya na ng mga tao ang kanilang oras sa ganitong paraan, na walang sinuman ang lumilikha ng pinakamagandang buhay sa lahat ng buhay ng tao, nakatuon lamang sa pagpapatayan, nakikipagkarera para sa kasikatan at pakinabang, at nagpapakana laban sa isa’t isa sa madilim na mundong ito. Sino ang naghanap na sa mga layunin ng Diyos? Mayroon na bang nagbigay-pansin sa gawain ng Diyos? Ang lahat ng bahagi ng mga tao na sinakop ng impluwensiya ng kadiliman ay matagal nang naging kalikasan ng tao, kaya napakahirap na isakatuparan ang gawain ng Diyos, at lalo pang walang pagnanais ang mga tao na bigyang-pansin ang ipinagkatiwala ng Diyos sa kanila ngayon” (Ang Salita, Vol. I. Ang Pagpapakita at Gawain ng Diyos. Gawain at Pagpasok (3)). Mula sa mga salita ng Diyos, naunawaan ko na naimpluwensiyahan at nalason ako ng tradisyonal na kultura at mga kaisipan na ikinintal ni Satanas gaya ng “magkahawak kamay at tatanda nang magkasama” at “isang mapagmahal na mag-asawa na sumusuporta sa isa’t isa sa hirap at ginhawa,” tinatrato ang masayang buhay may-asawa at nagkakasundong pamilya bilang mga layon na hinahangad ko, hindi nalalaman kung bakit nabubuhay ang mga tao o kung paano mamuhay sa isang makabuluhan at mahalagang paraan. Naalala ko noong bata pa ako, dahil hindi ako binigyan ng mga magulang ko ng isang mapagkalingang pamilya, naawa ako sa sarili ko, at itinuring kong simbolo ng kaligayahan ang pagsasama-sama ng pamilya. Pagkatapos ng kasal, natamasa ko ang pangangalaga at pagsasaalang-alang ng asawa ko, pati na rin ang kaligayahang dulot ng aking pamilya at anak, kaya gusto kong ilaan ang buong buhay ko sa pagpapanatili ng kaligayahan ng aking buhay may-asawa. Pagkatapos kong manampalataya sa Diyos, ginawa ko ang tungkulin ko sa iglesia, pero ang puso ko ay nasa bahay, at iniisip kong umuwi agad para makasama ang asawa’t anak ko, at iniraraos ko lang ang tungkulin ko. Minsan, sobrang abala ako sa tungkulin ko na napapabayaan ko ang asawa ko, at pag-uwi ko, sinusubukan kong bumawi. Kahit ano pa ang gustong kainin, bilhin, o puntahan ng asawa ko, kahit na hindi makatwiran ang mga hiling niya, ginagawa ko ang lahat para pagbigyan siya. Sinubukan ko ang lahat ng paraan para pasayahin siya. Kalaunan, dahil sa mga pag-aresto ng pulis, hindi ako nakauwi sa loob ng tatlong taon, at gusto ng asawa kong makipagdiborsiyo. Nag-alala ako na kung magdidiborsiyo kami, mawawala ang tahanang pinaghirapan kong buuin, kaya gusto kong umuwi para isalba ang pagsasama naming mag-asawa. Muntik ko pa ngang talikuran ang mga tungkulin ko at ipagkanulo ang Diyos nang dalawang beses. Sa pagbabalik-tanaw, talagang nanganib ako. Ngayon, sa wakas ay malinaw ko nang nakikita na ang mga ideya at pananaw sa paghahangad ng isang masayang buhay may-asawa at nagkakasundong pamilya ay iginagapos ako, na nagtulak sa aking ituring ang buhay may-asawa at pamilya bilang mas mahalaga kaysa sa tungkulin ng mga nilikha, na naging dahilan para hindi ako masyadong makapasok sa katotohanang realidad sa pito o walong taon ng pananampalataya ko sa Diyos, inaaksaya ang maraming oras. Noon, palagi kong pinaniniwalaan na hangga’t mabuti ako sa asawa ko at nagsikap ako para sa pamilyang ito, magiging masaya ang aking buhay may-asawa. Kaya, sinusubukan ko ang lahat ng posibleng paraan para pasayahin ang asawa ko, umaasa na maisalba ang pagsasama naming mag-asawa sa paggawa niyon, pero sa huli, iniwan pa rin ako ng asawa ko. Ang kabaitan ng asawa ko sa akin ay ganap na dahil sa pagsisikap na inilaan ko at sa halagang ibinayad ko para sa kanya, at dahil pa nga sa pagbaba ko ng aking integridad at dignidad para lang mapasaya siya. Pero ngayon na hindi na matamasa ng asawa ko ang kabaitang ipinakita ko sa kanya, pursigido na siyang makipagdiborsyo para makahanap ng iba. Ang aming pagsasamang mag-asawa ay ganap na transaksyonal. Noong mayroong napapala, may pagmamahalan at tamis sa pagitan namin, pero noong wala nang mapakikinabangan, itinulak na ako palayo. Nasaan ang kaligayahan dito? Sa pagbabalik-tanaw sa mga bagay na ito, napagtanto kong ang lahat ng aking pagsisikap at pagsasakripisyo sa loob ng maraming taon ay hindi makapagdudulot sa akin ng tunay na pagmamahal o kaligayahan; sa halip, ang kapalit lang ay pighati at pasakit. Noon ko lang napagtanto na ang ideya ng pagmamahalan ng mag-asawa at kaligayahan sa buhay may-asawa ay isa lamang matamis na pain na ginagamit ni Satanas para iligaw ang mga tao, puro kasinungalingan at panlilinlang. Ang kabayaran ng paghahangad ko sa kaligayahan sa buhay may-asawa sa loob ng maraming taon ay napakalaki at hindi sulit! Nanampalataya ako sa Diyos pero hindi ko hinangad ang katotohanan, at sa halip, hinangad ko lang ang kaligayahan sa buhay may-asawa. Dito, nahulog ako sa mga pakana ni Satanas. Ginugol ko ang lahat ng aking oras at lakas na sinusubukang pasayahin ang asawa ko at panatilihin ang aming pagsasama, na naging dahilan para hindi ko makamit ang katotohanang dapat kong makamit o matupad ang mga tungkuling dapat kong tuparin. Hindi lang nito naantala ang aking paglago sa buhay kundi binigo ko rin ang mga inaasahan ng Diyos. Napakahangal ko talaga!

Kalaunan, nabasa ko ang mga salita ng Diyos, at nagsimula akong magkamit ng kaunting pagkaunawa sa kung ano ang dapat hangarin ng mga tao sa buhay. Sabi ng Makapangyarihang Diyos: “Isa kang nilikha—mangyari pa ay dapat mong sambahin ang Diyos at hangaring mamuhay nang makahulugan. Kung hindi mo sasambahin ang Diyos kundi mamumuhay ka sa loob ng iyong maruming laman, hindi ba isang hayop ka lamang na nakasuot ng damit ng tao? Dahil isa kang tao, dapat mong gugulin ang sarili mo para sa Diyos at tiisin ang lahat ng pagdurusa! Dapat mong tanggapin nang masaya at may katiyakan ang kaunting pagdurusang pinagdaraanan mo ngayon at mamuhay ka nang makahulugan, kagaya nina Job at Pedro” (Ang Salita, Vol. I. Ang Pagpapakita at Gawain ng Diyos. Pagsasagawa (2)). “Dapat hangarin ng lahat ng tao na isabuhay ang isang makabuluhang buhay, at hindi dapat masiyahan sa kanilang kasalukuyang mga kalagayan. Dapat nilang maisabuhay ang wangis ni Pedro, at dapat nilang taglayin ang kaalaman at mga karanasan ni Pedro. Dapat nilang hangarin ang mga bagay na mas matatayog at mas malalalim. Dapat nilang hangarin ang isang mas malalim, mas dalisay na pagmamahal sa Diyos, at isang buhay na may halaga at kahulugan. Ito lamang ang buhay; sa ganito lamang sila magiging katulad kay Pedro. Dapat kang tumuon sa kusang pagpasok sa positibong panig, at hindi ka dapat maging pasibo at hayaan ang iyong sarili na umurong dahil kontento ka sa pansamantalang ginhawa, habang kasabay nito ay binabalewala ang mas malalim, mas detalyado, at mas praktikal na mga katotohanan. Dapat kang magtaglay ng praktikal na pagmamahal, at dapat kang humanap ng lahat ng posibleng paraan upang mapalaya ang iyong sarili mula sa dekadente at walang-pakialam na pamumuhay na walang pinagkaiba sa paraan ng pamumuhay ng isang hayop. Dapat mong isabuhay ang isang buhay na may kabuluhan at halaga, at hindi mo dapat linlangin ang iyong sarili o ituring ang iyong buhay na parang isang laruan na dapat paglaruan. Para sa lahat ng may determinasyon at nagmamahal sa Diyos, walang katotohanang hindi maaabot at walang katarungan na hindi nila mapaninindigan. Paano mo dapat ipamuhay ang iyong buhay? Paano mo ba dapat ibigin ang Diyos, at gamitin ang pag-ibig na ito para matugunan ang Kanyang mga layunin? Wala nang mas mahalagang bagay sa iyong buhay. Higit sa lahat, ikaw ay dapat magkaroon ng ganitong uri ng determinasyon at pagtitiyaga, at hindi dapat maging mahina na walang gulugod. Dapat mong matutunan kung paano maranasan ang isang makahulugang buhay, at maranasan ang makahulugang mga katotohanan, at hindi dapat ituring ang iyong sarili nang pabasta-basta sa ganitong paraan. Ang iyong buhay ay lilipas nang hindi mo namamalayan; pagkatapos niyon, magkakaroon ka pa rin ba ng ganitong uri ng oportunidad na mahalin ang Diyos? Maaari bang mahalin ng tao ang Diyos pagkatapos niyang bawian ng buhay? Dapat kang magkaroon ng determinasyon at ng konsensiya na katulad ng kay Pedro; dapat kang mamuhay ng makabuluhang buhay, at hindi mo dapat pinaglalaruan ang iyong sarili. Bilang isang tao, at bilang isang tao na naghahangad sa Diyos, dapat mong isaalang-alang at harapin ang buhay mo nang maingat—isinasaalang-alang kung paano mo dapat ialay ang iyong sarili sa Diyos, kung paano ka magkakaroon ng isang mas makabuluhang pananalig sa Diyos, at dahil sa iniibig mo ang Diyos, paano mo Siya dapat ibigin sa paraang mas dalisay, mas maganda, at mas mabuti” (Ang Salita, Vol. I. Ang Pagpapakita at Gawain ng Diyos. Ang mga Karanasan ni Pedro: Ang Kanyang Kaalaman sa Pagkastigo at Paghatol). Napakalinaw ng mga salita ng Diyos. Bilang mga mananampalataya, dapat nating hangaring mahalin at sambahin ang Diyos. Tanging ang mamuhay na tulad nina Job at Pedro ang siyang makabuluhan. Naisip ko kung paanong si Pedro, sa kanyang kabataan, ay buong-pusong sumunod sa Diyos, pero umasa ang mga magulang niya na magiging matagumpay siya at magiging isang opisyal. Gayumpaman, hindi niya ginawang layon ang mga ekspektasyon ng kanyang mga magulang, ni hindi niya inalintana kung makakaapekto ba ang kanyang mga pinili sa relasyon niya sa kanyang mga magulang. Sa halip, inilaan niya ang kanyang sarili sa paghahangad na makilala at mahalin ang Diyos, at sa huli, ipinako siya nang patiwarik sa krus para sa Diyos, na naging isang huwaran ng pagmamahal sa Diyos. Nariyan din si Job. Sa mga pagsubok, nawala ang lahat ng kanyang baka, tupa, at mga anak, at napuno ng mga sugat ang kanyang katawan, at sinabi ng kanyang asawa, “Itakwil mo ang diyos, at mamatay ka” (Job 2:9). Nang marinig ni Job ang sinabi ng kanyang asawa, pinanghawakan pa rin niya ang kanyang pananalig sa Diyos, at pinagsabihan niya ang kanyang asawa, tinawag itong isang hangal na babae. Nanindigan siya sa kanyang patotoo para sa Diyos at ipinahiya si Satanas. Mula sa mga karanasan nina Pedro at Job, nakita ko na sa pamamagitan lamang ng paghahangad na makilala at mahalin ang Diyos, maayos na paggawa ng ating mga tungkulin, at paninindigan sa ating patotoo, makatatanggap tayo ng pagsang-ayon ng Diyos. Ito ang tanging paraan para mamuhay nang may sukdulang kabuluhan. Pagkatapos, pinatahimik ko ang aking puso at inilaan ang aking sarili sa aking mga tungkulin, at kasabay nito, nagsanay akong magsulat ng mga artikulo ng patotoong batay sa karanasan. Kalaunan, nalaman kong ang isa sa mga artikulo kong batay sa karanasan ay ginawang video. Dahil nagamit ko ang aking karanasan para magpatotoo sa Diyos, labis akong naantig. Lalo kong naramdaman na ang paghahangad lamang sa katotohanan at pagpapatotoo sa Diyos ang pinakamakabuluhan, at ito lamang ang makapagdudulot ng tunay na kaligayahan at kagalakan.

Noong Pebrero 2024, nakatanggap ako ng sulat mula sa mga magulang ko, na nagsasabing nagsampa ng petisyon sa diborsyo ang asawa ko sa korte. Nang matanggap ko ang balitang ito, medyo kalmado ako, at hindi ako nabagabag o nalungkot sa pakikipagdiborsyo ng asawa ko. Sa halip, naramdaman kong isa itong uri ng pagpapalaya. Ngayon, kaya ko nang bitiwan ang mga pasaning ito at buong-pusong sumunod sa Diyos. Ito ang pagliligtas ng Diyos para sa akin, at nagpapasalamat ako sa Makapangyarihang Diyos mula sa kaibuturan ng aking puso!


87. Ano ang mga Ikinababahala Ko Nang Umiwas Ako sa Aking Mga Tungkulin

Ni Barbara, Laos

Noong 2022, nahalal ako bilang miyembro ng grupo ng mga tagapagpasya ng distrito, na responsable sa gawain ng ilang iglesia. Dahil marunong akong magsalita ng Miao at Intsik, madalas akong tumutulong sa mga kapatid na magsalin, kaya naman wala na akong gaanong oras para masubaybayan ang gawain ng iglesia. Balisang-balisa ako. Ang ilang lider ng iglesia ay nagsisimula pa lang magsanay at hindi pa marunong sa kanilang gawain. Kung hindi ko malilinang ang mga lider ng iglesia sa lalong madaling panahon, ako ang gagawa ng karamihan sa gawain, na magiging napakaabala at nakakapagod. Labis akong lumalaban. Kapag may nagpapasalin sa akin, kung hindi iyon kasama sa gawain ng mga iglesia na sakop ko, ayaw ko na silang pansinin.

Sa pagtatapos ng 2022, may halalan para sa lider at pangalawang lider ng grupo ng mga tagapagpasya ng distrito. Naisip ko, “Marami na akong inaasikaso bilang responsable para sa gawain ng mga iglesiang ito. Kung mahahalal pa akong lider ng grupo, mas lalo pang lalaki ang sakop ng responsabilidad ko, at hindi ba’t mas magiging abala pa ang gawain ko? Mabuti pa kung hindi ako mahahalal. Sa ganoong paraan, hindi ko na kailangang masyadong mag-alala at hindi na gaanong mapapagod ang katawan ko.” Gayumpaman, nang ianunsiyo ang mga boto, nahalal ako bilang lider ng grupo ng mga tagapagpasya ng distrito. Agad akong gumawa ng mga dahilan, sinasabing, “Isa akong taong walang pasanin. Tamad ako, at hindi ako gumagawa ng tunay na gawain. Medyo mapanlinlang din ako.” Nagbigay pa nga ako ng mga halimbawa kung paano ako naging mapanlinlang. Pagkatapos ay sinabi ko, “Bata pa ako at hindi matatag, at hindi ako angkop na maging lider ng grupo. Hayaan nating ibang kapatid ang gumawa nito.” Sabi ng isang sister, “Nagkokompromiso ka na kahit hindi mo pa nasisimulan ang iyong tungkulin. Nililimitahan at ginagapos ka na ng laman.” Kumirot ang puso ko nang marinig ko ang sinabi ng sister. Pagkatapos ng pagtitipon, labis akong nabagabag. Alam kong ang pag-iwas sa tungkulin ay paghihimagsik laban sa Diyos, at kawalan ng pusong nagpapasakop sa Kanya. Pagkatapos noon, pinagnilayan ko ang aking sarili. Naisip ko ang isang sipi ng mga salita ng Diyos at hinanap ko ito para basahin. Sabi ng Makapangyarihang Diyos: “Ang pinakamahalagang pagpapamalas ng isang matapat na tao ay ang paghahanap at pagsasagawa ng katotohanan sa lahat ng bagay—ito ang pinakamahalaga. Sinasabi mong ikaw ay matapat, pero palagi mong iniiwasang isipin ang mga salita ng Diyos at ginagawa lang ang anumang gusto mo. Pagpapamalas ba iyon ng isang matapat na tao? Sinasabi mo, ‘Bagama’t mababa ang kakayahan ko, mayroon akong matapat na puso.’ Gayumpaman, kapag may tungkulin na itinalaga sa iyo, natatakot kang magdusa at magpasan ng responsabilidad kung hindi mo ito magagawa nang maayos, kaya nagpapalusot ka para iwasan ang tungkulin mo o nagmumungkahi ka na iba na lang ang gumawa nito. Pagpapamalas ba ito ng isang matapat na tao? Malinaw na hindi. Kung gayon, paano dapat umasal ang isang matapat na tao? Dapat siyang magpasakop sa mga pagsasaayos ng Diyos, maging deboto sa tungkulin na dapat niyang gampanan, at magsikap na matugunan ang mga layunin ng Diyos. Naipapamalas ito sa iba’t ibang paraan: Ang isa ay ang pagtanggap sa iyong tungkulin nang may matapat na puso, hindi isinasaalang-alang ang mga interes ng iyong laman, hindi kulang sa dedikasyon dito, at hindi nagpapakana para sa sarili mong pakinabang. Iyon ang mga pagpapamalas ng pagkamatapat. Ang isa pa ay ang paggampan nang maayos sa iyong tungkulin nang buong puso at buong lakas mo, paggawa nang maayos sa mga gampaning ipinagkatiwala sa iyo ng sambahayan ng Diyos, at pagbubuhos ng iyong puso at pagmamahal sa iyong tungkulin para bigyang-kasiyahan ang Diyos. Ito ang mga pagpapamalas na dapat mayroon ang isang matapat na tao habang ginagampanan ang kanyang tungkulin. Kung nakakaunawa ka at alam mo kung ano ang gagawin, pero hindi mo ito ginagawa, kung gayon ay hindi mo ibinibigay sa tungkulin mo ang buong puso at lakas mo. Sa halip, ikaw ay tuso at nagpapakatamad. Matatapat ba ang mga taong gumagampan sa kanilang mga tungkulin sa ganitong paraan? Hinding-hindi. Hindi ginagamit ng Diyos ang gayong mga tuso at mapanlinlang na tao; dapat silang itiwalag. Matatapat na tao lamang ang ginagamit ng Diyos para gumampan ng mga tungkulin. Kahit ang mga tapat na trabahador ay kailangang maging matapat. Ang mga taong palaging pabasta-basta at tuso at nagpapakatamad ay pawang mapanlinlang, at lahat sila ay mga demonyo. Wala sa kanila ang tunay na nananampalataya sa Diyos, at ititiwalag silang lahat. Iniisip ng ibang tao, ‘Ang totoo, madali lang maging matapat na tao. Tungkol lang ito sa pagsasabi ng totoo at hindi pagsisinungaling.’ Ano ang palagay mo sa saloobing ito? Napakalimitado nga ba ng saklaw ng pagiging matapat na tao? Hinding-hindi. Dapat mong ilantad ang iyong puso at ibigay ito sa Diyos; ito ang saloobin na dapat mayroon ang isang matapat na tao. Iyon ang dahilan kung bakit napakahalaga ng isang matapat na puso. Ano ang implikasyon nito? Ito ay na kaya ng isang pusong matapat na pamahalaan ang iyong pag-uugali at baguhin ang kalagayan mo. Magagabayan ka nitong gumawa ng mga tamang desisyon, at magpasakop sa Diyos at makamit ang Kanyang pagsang-ayon. Ang ganitong puso ay tunay na mahalaga. Kung mayroon kang matapat na pusong gaya nito, dapat kang mamuhay sa ganoong kalagayan, ganoon ka dapat umasal, at ganoon mo dapat igugol ang iyong sarili” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Mula sa mga salita ng Diyos, nakita ko na anuman ang tungkuling iatang sa isang matapat na tao, kapaki-pakinabang man ito sa kanya o hindi, o gaano man kalaki ang pagdurusa ng kanyang laman, tatanggapin niya ito nang may matapat na puso. Pagkatapos, ibibigay niya ang lahat para gawin ang kanyang makakaya nang hindi isinasaalang-alang ang sariling interes, iniisip lamang kung paano mapalulugod ang Diyos. Ang ganitong uri lang ng tao ang matapat na taong minamahal ng Diyos. Gusto kong tumakas at umiwas sa halalan dahil ayaw kong magdusa o magbayad ng halaga. Matapos akong mahalal bilang lider ng grupo, ayaw ko itong gawin dahil alam kong napakahalaga ng tungkuling ito at magiging responsable ako sa maraming gampanin, at para magawa ito nang maayos, kailangang magdusa nang husto ang laman ko at marami akong kailangang alalahanin. Kaya sinubukan ko itong iwasan sa paggamit ng aking kabataan, kawalan ng katatagan, at mapanlinlang na disposisyon bilang mga dahilan, sinasabi kong hindi ako angkop na maging lider ng grupo. Napakatagal na panahon akong nilinang ng sambahayan ng Diyos, pero sa kritikal na sandali, iniwasan ko ang aking tungkulin. Wala talaga akong anumang konsensiya o katwiran. Talagang napakamakasarili at napakamapanlinlang ko! Bilang isang nilikha, ayaw kong gawin kahit ang tungkuling dapat kong gampanan. Ano pa ang kabuluhan ng mabuhay nang ganoon? Noong mga sandaling iyon, may naalala akong ilang linya mula sa isang himno: “Hindi man lang binibigyan ng mga tao ang Diyos ng kahit katiting na pag-alo, at hindi pa rin nakatatanggap ang Diyos ng tunay na pagmamahal mula sa sangkatauhan hanggang sa araw na ito.” Dumaloy ang aking mga luha, at hinanap ko ang himnong ito ng mga salita ng Diyos.

Ang Pag-ibig ng Diyos sa Sangkatauhan ay Tunay at Totoo

1  Ang pagmamahal ng Diyos para sa sangkatauhan ay pangunahing namamalas sa Kanyang pagiging tao para gawin ang Kanyang gawain at personal na iligtas ang mga tao—nakikipag-usap sa mga tao nang harap-harapan, at namumuhay nang harap-harapan sa piling nila. Wala ni katiting na distansiya, at walang anumang huwad; ito ay lubos na tunay. Ang pagliligtas Niya sa sangkatauhan, kung saan umabot pa nga Siya sa pagiging tao at paggugol ng masasakit na taon kasama ng mga tao sa mundo, ay lahat dahil sa Kanyang pagmamahal at awa para sa sangkatauhan.

2  Walang kondisyon at walang hinihinging kapalit ang pagmamahal ng Diyos para sa sangkatauhan. Ano ang mapapala Niya mula sa tao? Malamig ang mga tao sa Diyos. Sino ang makapagtuturing sa Diyos bilang Diyos? Hindi man lang binibigyan ng mga tao ang Diyos ng kahit katiting na pag-alo, at hindi pa rin nakatatanggap ang Diyos ng tunay na pagmamahal mula sa sangkatauhan hanggang sa araw na ito. Ang Diyos ay sadyang walang pag-iimbot na nagbibigay at nagtutustos.

—Ang Salita, Vol. III. Ang mga Diskurso ni Cristo ng mga Huling Araw. Alam Mo Ba ang Pagmamahal ng Diyos sa Sangkatauhan?

Pagkatapos pakinggan ang himno, labis akong naantig at medyo nakonsensiya. Hindi mapigilan sa pagdaloy ang mga luha ko. Napakatotoo at napakatunay ng pag-ibig ng Diyos. Kataas-taasan, banal, at dakila ang Diyos, subalit para iligtas ang sangkatauhan, personal Siyang nagkatawang-tao para pumarito sa mundo ng mga tao, mamuhay kasama ng tiwaling sangkatauhan, magpahayag ng katotohanan para tustusan at akayin ang mga tao, at maghanda ng iba’t ibang kapaligiran para pinuhin at linisin ang mga tao. Buong-puso ang Diyos para sa tao. Gayumpaman, ayaw kong dalhin ang mabigat na pasanin sa paggawa ng aking tungkulin, at ayaw kong magbayad kahit ng maliit na halaga o magdusa kahit katiting. Talagang napakalaki ng pagkakautang ko sa Diyos. Napakarami ng ibinigay sa akin ng Diyos, pero hindi ko isinaalang-alang ang Kanyang layunin, at ang sarili ko lang na mga interes ang inisip ko, iniiwasan ang aking tungkulin dahil sa takot na magdusa ang aking laman. Talagang wala akong kahit katiting na konsensiya!

Nagbasa ako ng isa pang sipi ng mga salita ng Diyos at naunawaan ko ang layunin ng Diyos. Sabi ng Makapangyarihang Diyos: “Anumang uri ng tungkulin ang ginagampanan mo at anumang uri ng atas ang tinatanggap mo mula sa Diyos, hindi nagbabago ang Kanyang hinihingi sa iyo. Sa sandaling maunawaan mo ang mga hinihingi ng Diyos, dapat mong isagawa, gampanan ang iyong tungkulin, at isakatuparan ang atas ng Diyos sa iyo alinsunod sa pagkaunawa mo sa Kanyang mga hinihingi, Siya man ay nasa tabi mo o sinisiyasat ka. Sa ganitong paraan ka lamang magiging tunay na pinuno ng lahat ng bagay na pinagkakatiwalaan ng Diyos, na pasok sa pamantayan, at karapat-dapat sa Kanyang atas. … Tumuon ka lang sa mga salita at mga hinihingi ng Diyos, at hangarin mo ang katotohanan, gampanan nang maayos ang iyong tungkulin, at tugunan ang mga layunin ng Diyos, at maging karapat-dapat sa anim na libong taong paghihintay ng Diyos, at sa Kanyang anim na libong taon ng pananabik. Bigyan ng kaunting kapanatagan ang Diyos; hayaan Siyang makakita ng pag-asa sa iyo, at hayaang matupad ang Kanyang mga kagustuhan sa iyo. Sabihin mo sa Akin, tatratuhin ka ba ng Diyos nang hindi makatarungan kung gagawin mo ito? Siyempre hindi!” (Ang Salita, Vol. VI. Ukol sa Paghahangad sa Katotohanan. Bakit Dapat Hangarin ng Tao ang Katotohanan). Mula sa mga salita ng Diyos, nadama ko kung paanong ang layunin ng Diyos ay hangarin natin ang katotohanan, gawin nang maayos ang ating mga tungkulin, magpasakop sa Diyos, ipagkatiwala ang ating mga puso sa Diyos, maging kaisa Niya sa isipan, at maging mga nilikha na pasok sa pamantayan. Ito ang pinakagustong makita ng Diyos. Nang mahalal ako bilang lider ng grupo ng mga tagapagpasya ng distrito, ang inaasahan ng Diyos ay hanapin ko ang katotohanan habang ginagawa ang aking tungkulin, at magsanay ako ng pakikipagbahaginan tungkol sa katotohanan para lutasin ang mga problema. Bukod pa rito, ito ay para pagmalasakitan ko ang gawain at pasanin ang mga responsabilidad nito, at sa huli ay magagawa nang maayos ang aking tungkulin, matatamo ang katotohanan, at maliligtas ng Diyos. Nang maunawaan ko ito, labis kong sinisi ang aking sarili. Pinagsisihan ko na hindi ko pinahalagahan ang pagkakataong ibinigay sa akin ng Diyos at nabigo akong tanggapin ang aking tungkulin. Sana, bigyan pa ako ng Diyos ng isa pang pagkakataon! Nagpasya ako na kung magkakaroon ako ng isa pang pagkakataon, tiyak na magpapasakop ako, at hinding-hindi na muling maghihimagsik laban sa Diyos sa ganitong paraan. Kaya, nagdasal ako sa Diyos, “O mahal na Diyos, handa po akong magpasakop sa lahat ng Iyong pagsasaayos. Sa hinaharap, handa po akong tanggapin ang anumang tungkulin at gawin ito nang maayos.” Kalaunan, hindi pumayag ang mga nakatataas na lider sa aking pagbibitiw at pinagpatuloy nila ako bilang lider ng grupo. Tuwang-tuwa ako. Alam ng Diyos ang laman ng puso ko at binigyan Niya ako ng isa pang pagkakataon—kailangan ko itong pahalagahan! Pagkatapos, sinimulan kong aktibong subaybayan ang gawain, at gabi-gabi pagkatapos ng mga pagtitipon, binubuod ko ang mga problema sa gawain kasama ang aking mga kapatid sa grupo ng mga tagapagpasya. Bagama’t minsan ay maraming gawain, at medyo pagod ang katawan ko, hindi ko na iniiwasan ang aking tungkulin tulad ng dati.

Noong 2023, nagkaroon ng mga halalan para sa mga lider at diyakono dahil sa muling pag-oorganisa ng ilang iglesia, at dumami nang husto ang gawain ko. Abala ako hanggang hatinggabi araw-araw. Noong panahong iyon, pakiramdam ko ay masyado itong maraming abala at sobrang nakakapagod. Hindi nagtagal, nagdaos ang iglesia ng bagong halalan, at gusto kong samantalahin ang pagkakataong ito para isuko ang posisyon ko sa grupo ng mga tagapagpasya ng distrito at gumawa na lang ng mas magaan na tungkulin. Noong mga sandaling iyon, napagtanto kong gusto ko na namang pagbigyan ang aking laman, at tumawag ako sa Diyos sa puso ko na akayin ako para maisagawa ko ang katotohanan. Noong oras na iyon, may dalawang himno ng mga salita ng Diyos na pumasok sa isip ko.

Pinahahalagahan ng Diyos Yaong Nakikinig at Nagpapasakop sa Kanya

Para sa Diyos, kung ang tao man ay dakila o hamak, basta’t makikinig ito sa Kanya, makapagpapasakop sa Kanyang mga tagubilin at sa Kanyang atas, at maaaring makipagtulungan sa Kanyang gawain, sa Kanyang kalooban, at sa Kanyang plano, nang maisagawa nang walang hadlang at matupad ang Kanyang kalooban at ang Kanyang plano, kung gayon, ang ganoong asal ay karapat-dapat na tandaan Niya at na makatanggap ng Kanyang pagpapala. Pinahahalagahan ng Diyos ang gayong mga tao, at itinatangi Niya ang gayong pag-uugali; itinatangi Niya ang pagmamahal na ito ng mga tao para sa Kanya at ang pusong ito na ipinapakita nila sa Kanya. Ito ang saloobin ng Diyos.

—Ang Salita, Vol. II. Ukol sa Pagkakilala sa Diyos. Ang Gawain ng Diyos, ang Disposisyon ng Diyos, at ang Diyos Mismo I

Ang Pinahahalagahan ng Diyos ay ang Puso ng Tao

Kapag ang isang tao ay tumanggap ng atas ng Diyos, may pamantayan ang Diyos sa paghusga kung ang mga pagkilos ng isang tao ay mabuti o masama, kung ang tao ay may pagpapasakop, at kung ang tao ay nakatugon sa mga layunin ng Diyos, at kung ang kanyang mga gawa at pag-uugali ba ay pasok sa pamantayan. Ang pinahahalagahan ng Diyos ay ang puso ng tao, hindi ang panlabas nilang mga ginagawa. Hindi ito isang kaso na dapat pagpalain ng Diyos ang isang tao basta gumagawa siya ng isang bagay, sa paanong paraan man nila ito ginawa. Ito ay isang maling pagkaunawa ng tao sa Diyos. Hindi lamang tinitingnan ng Diyos ang huling resulta; bagkus, mas binibigyang-diin Niya kung ano ang puso ng isang tao at kung ano ang saloobin nito habang umuusad ang mga bagay-bagay, at tinitingnan Niya kung mayroon bang pagpapasakop, pagsasaalang-alang, at kagustuhang palugurin ang Diyos sa kanilang puso.

—Ang Salita, Vol. II. Ukol sa Pagkakilala sa Diyos. Ang Gawain ng Diyos, ang Disposisyon ng Diyos, at ang Diyos Mismo I

Talagang naantig ako sa mga salita ng Diyos, lalo na nang mabasa ko: “Hindi lamang tinitingnan ng Diyos ang huling resulta; bagkus, mas binibigyang-diin Niya kung ano ang puso ng isang tao at kung ano ang saloobin nito habang umuusad ang mga bagay-bagay, at tinitingnan Niya kung mayroon bang pagpapasakop, pagsasaalang-alang, at kagustuhang palugurin ang Diyos sa kanilang puso.” Naunawaan ko na ang pinapahalagahan ng Diyos ay ang puso ng tao. Sa tuwing may nangyayari, ang gustong makita ng Diyos ay kung ang puso ba ng tao ay mapagpasakop at mapagsaalang-alang sa Kanyang kalooban, at kung kaya ba nilang bitiwan ang sarili nilang mga interes para mapalugod ang Diyos. Sa tuwing may dumarating sa aking mahalagang gawain, o nahaharap ako sa mga halalan, hindi ko iniisip kung paano matutugunan ang mga layunin ng Diyos, kundi kung paano lang maiiwasan ang pagdurusa ng laman, at kung paano aakuin ang mas kaunting responsabilidad. Talagang wala akong konsensiya, napakamakasarili at kasuklam-suklam! Ngayong nagdaraos ng mga bagong halalan ang iglesia, kailangan kong magkaroon man lang ng mapagpasakop na saloobin. Kung mahahalal ako, ito ay pagtataas sa akin ng Diyos. Kung hindi naman ako mahahalal, may mga aral akong dapat matutunan. Sa anumang kaso, dapat akong magpasakop. Nang maisip ko ito, mas napanatag ang puso ko, at lumahok ako sa halalan. Sa huli, nahalal ako bilang miyembro ng grupo ng mga tagapagpasya ng distrito, at nagawa nang magpasakop ng puso ko.

Kalaunan, nabasa ko ang isang sipi ng mga salita ng Diyos, at naunawaan ko kung bakit palagi kong pinagbibigyan ang laman at iniiwasan ang aking tungkulin. Sabi ng Makapangyarihang Diyos: “Patungkol sa laman, kapag mas mabuti ang pagtrato mo rito, mas magiging sakim ito. Wasto na magtiis ng kaunting pagdurusa ang laman, at kapag nangyari iyon, madaling tahakin ang tamang landas at asikasuhin ang wastong gawain ng isang tao. Kung lumaki ang isang tao sa isang magandang kapaligiran ng pamilya, palaging nagtatamasa ng ginhawa at hindi kailanman gaanong nagdurusa, nagiging marupok siya, hindi kayang tiisin kahit ang kaunting pagdurusa. Mahirap para sa gayong mga tao na maisakatuparan ang anuman, at maaari pa ngang wala talaga silang makamit sa huli. Mahirap din para sa gayong mga tao na magkamit ng katotohanan sa kanilang pananampalataya sa Diyos. Kung makaranas sila ng mga sakunang likas o gawa ng tao, sisisihin nila ang Langit at ang lahat ng tao maliban sa kanilang sarili, magrereklamo tungkol sa Diyos at itatatwa Siya, at magiging wala sa katinuan at hindi makatwiran. Sa paglipas ng panahon, magiging mas lalo lang silang imoral. Marami bang halimbawa nito? Iyong mapapansin na sa mundong walang pananampalataya, maraming mang-aawit at artista sa pelikula na talagang kayang magtiis ng paghihirap at ialay ang kanilang sarili sa trabaho nila bago sila sumikat. Ngunit nang makamit na nila ang kasikatan at magsimula na silang kumita ng malaking pera, hindi na sila tumatahak sa tamang landas. Ang ilan sa kanila ay gumagamit ng droga, ang ilan ay nagpapatiwakal, at namamatay sila nang bata pa. Ano ang sanhi nito? Sobra-sobra ang kanilang materyal na kasiyahan, masyado silang komportable, at hindi nila alam kung paano magkamit ng higit na kasiyahan o kasabikan. Ang ilan sa kanila ay gumagamit ng droga upang makahanap ng mas matataas na antas ng kasabikan at kasiyahan, at pagkatapos gamitin ang mga ito sa loob ng mahabang panahon, hindi nila kayang tumigil. Ang ilan ay namamatay dahil sa sobrang paggamit ng droga, at ang iba na hindi alam kung paano makaalpas dito ay nagpapatiwakal na lang sa bandang huli. Napakaraming halimbawa na ganito. Gaano man kaayos ang iyong pagkain, pananamit, gaano man kaganda ang bahay mo, gaano ka man nagsasaya, o gaano man kaginhawa ang iyong buhay, at gaano kalubos mo mang natutugunan ang iyong mga pagnanais, sa bandang huli, kahungkagan sa ibabaw ng kahungkagan, at ang resulta ay pagkawasak. Ito bang kaligayahang hinahangad ng mga walang pananampalataya ay tunay na kaligayahan? Ang totoo, hindi ito kaligayahan. Ito ay imahinasyon ng tao, ito ay isang paraan ng imoralidad, at ito ay isang landas kung saan nagiging imoral ang mga tao. Ang diumano’y kaligayahang hinahangad ng mga tao ay huwad. Ang totoo, ito ay pagdurusa. Hindi iyon isang layong dapat hangarin ng mga tao, ni wala roon ang halaga ng buhay. Ang ilan sa mga pamamaraan at metodong ginagamit ni Satanas para gawing tiwali ang mga tao ay kinabibilangan ng paghangarin silang mapalugod ang laman at magpasasa sa kahalayan bilang kanilang layon. Sa ganitong pamamaraan, ginagawang manhid ni Satanas ang mga tao, inaakit nito ang mga tao, at ginagawang tiwali ang mga tao, ipinaparamdam sa kanila na tila ba ito ang kaligayahan, at inaakay silang habulin ang layong iyon. Naniniwala ang mga tao na ang makamtan ang mga bagay na iyon ay ang makamtan ang kaligayahan, kaya ginagawa nila ang lahat ng kanilang makakaya para hangarin ang layong iyon. Ngunit pagkatapos nilang makamtan ito, hindi kaligayahan ang kanilang nararamdaman kundi kahungkagan at pagdurusa. Pinatutunayan nito na hindi ito ang tamang landas; iyon ay daan patungo sa kamatayan” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Mula sa mga salita ng Diyos, naunawaan ko na ang dahilan kung bakit palagi akong nag-iimbot ng kaginhawahan ay dahil may problema sa aking mga kaisipan at pananaw. Simula pagkabata, malalim akong naimpluwensiyahan at nahubog ng lipunan at ng aking pamilya, at naniwalang ang paghahangad sa mga kaginhawahan ng laman ay pagtrato nang mabuti sa aking sarili. Madalas kong marinig na sinasabi ng mga tao, “Dapat mabuhay ang mga tao para sa kanilang sarili, para gawing komportable at maginhawa ang kanilang laman. Hindi sila dapat mabuhay para sa iba. Ganoon ang pagiging matalino.” Madalas ding sabihin ng mga magulang ko, “Anuman ang gawin natin, ito ay para tamasahin ang isang komportableng buhay na walang pagdurusa o pagod. Hindi ba’t ang layunin ng pamumuhay ay para magpakasaya sa buhay?” Dahan-dahan, tinanggap ko ang mga maling pananaw na ito. Naging mga prinsipyo ko ang mga ito sa pagkilos at mga layon ng aking paghahangad. Noong nag-aaral ako, gusto ko lang mag-aral ng mga simpleng bagay. Ayaw kong pag-aralan ang anumang nangangailangan ng lakas ng pag-iisip. Halimbawa, atubili akong pag-aralan ang mga asignaturang tulad ng matematika, na sa tingin ko ay mahirap para sa isip. Matapos akong magsimulang manampalataya sa Diyos, bagama’t ginagawa ko ang aking mga tungkulin sa iglesia, hinahangad ko pa rin ang mga kaginhawahan ng laman. Ayaw kong dalhin ang mabigat na pasanin sa paggawa ng aking tungkulin, at ayaw kong gumawa ng mga tungkuling nangangailangan ng pagsisikap ng isip o pagdurusa ng laman. Gusto ko lang gawin ang madadali at magagaang tungkulin. Sa sandaling iatang sa akin ang mahihirap na tungkulin o iyong mga may mabigat na gawain, gusto ko nang iwasan ang mga ito. Halimbawa, noong unang beses akong nahalal bilang lider ng grupo ng mga tagapagpasya sa distrito, dahil takot ako na baka kasangkutan ng maraming gawain ang pagiging lider at mapagod ang katawan ko dahil dito, gumawa ako ng maraming dahilan, at sadyang binanggit ko ang katiwalian at mga pagkukulang ko para sumang-ayon ang lahat na huwag na akong gawing lider ng grupo. Sa sumunod na halalan, isinaalang-alang ko pa rin ang aking laman, at gusto ko pa ngang magbitiw sa aking posisyon sa grupo ng mga tagapagpasya. Ang sarili ko lang na mga interes ng laman ang iniisip ko, hindi kailanman nagpakita ng pagsasaalang-alang sa mga layunin ng Diyos, at palagi kong iniiwasan ang aking tungkulin para hindi magdusa ang aking laman. Ang ugaling ito ay paghihimagsik at pagkakanulo sa Diyos. Kung hindi ako magsisisi, sa huli, hindi ko na nga makakamit ang katotohanan o mababago ang aking mga tiwaling disposisyon, kundi masasadlak lang ako sa kalamidad at mawawasak. Gaya ng sinasabi ng Diyos: “Ang ilan sa mga pamamaraan at metodong ginagamit ni Satanas para gawing tiwali ang mga tao ay kinabibilangan ng paghangarin silang mapalugod ang laman at magpasasa sa kahalayan bilang kanilang layon. Sa ganitong pamamaraan, ginagawang manhid ni Satanas ang mga tao, inaakit nito ang mga tao, at ginagawang tiwali ang mga tao, ipinaparamdam sa kanila na tila ba ito ang kaligayahan, at inaakay silang habulin ang layong iyon. Naniniwala ang mga tao na ang makamtan ang mga bagay na iyon ay ang makamtan ang kaligayahan, kaya ginagawa nila ang lahat ng kanilang makakaya para hangarin ang layong iyon. Ngunit pagkatapos nilang makamtan ito, hindi kaligayahan ang kanilang nararamdaman kundi kahungkagan at pagdurusa. Pinatutunayan nito na hindi ito ang tamang landas; iyon ay daan patungo sa kamatayan.” Tinutukso at ginagawang tiwali ni Satanas ang mga tao sa pamamagitan ng paghahangad ng mga kaginhawahan ng laman, pinapaniwala sila na tanging ang pagbibigay-kasiyahan sa laman ang makapagdudulot ng kaligayahan. Sa katunayan, gaano man kaginhawa ang isang tao o paano man nagpapakasaya ang laman, nakakaramdam pa rin siya ng kahungkagan at pagkamiserable sa kaibuturan ng kanyang puso. Palagi kong hinahangad ang mga kaginhawahan ng laman, at ayaw kong gumawa ng mga tungkuling may mabigat na gawain. Inakala ko na sa ganitong paraan, magkakaroon ako ng mas maraming oras para magpahinga o gawin ang mga bagay na gusto ko. Gayumpaman, matapos kong iwasan ang tungkulin ko, hindi napanatag ang puso ko, at sa halip, nahulog ako sa matinding paghihirap at paninisi sa sarili. Hindi mailarawan sa salita ang damdaming ito. Alam kong dahil naghimagsik ako laban sa Diyos, nawala sa akin ang Kanyang presensiya. Naranasan ko na ang paghahangad sa mga kaginhawahan ng laman ay hindi tamang landas, at aakayin lang nito ang mga tao na mapasama nang mapasama, at lalo pang labanan ang Diyos.

Noong Abril 2024, dahil sa mga pangangailangan ng gawain, isang mangangaral sa sakop ng aking responsabilidad ang inilipat sa ibang lugar para gawin ang kanyang mga tungkulin. Kinailangan kong pansamantalang subaybayan ang gawaing responsabilidad niya, at medyo nag-alala ako. Napakaraming trabahong dapat gawin—magiging sobrang nakapapagod nito! Napagtanto ko na gusto ko na namang pagbigyan ang aking laman, at tahimik akong nagdasal sa Diyos, na nawa ay akayin Niya ako para makapagpasakop. Kalaunan, nabasa ko ang isang sipi ng mga salita ng Diyos at nakahanap ako ng landas ng pagsasagawa. Sabi ng Makapangyarihang Diyos: “Ang bawat taong nasa hustong gulang ay kailangang magpasan ng mga responsabilidad ng isang taong nasa hustong gulang, gaano mang presyur ang harapin niya, gaya ng mga paghihirap, karamdaman, at maging ng iba’t ibang suliranin. Ang mga ito ay mga bagay na dapat danasin at pasanin ng lahat ng tao; ganito ang buhay ng isang normal na tao. Kung hindi mo kayang tiisin ang presyur, batahin ang pagdurusa, o kayanin ang mga dagok, nangangahulugan ito na wala kang pagtitiyaga o determinasyon, at masyado kang marupok at walang silbi. Ang lahat—maging sa lipunan man o sa sambahayan ng Diyos—ay dapat magtiis ng pagdurusang ito sa kanilang buhay. Ito ang responsabilidad na dapat pasanin ng bawat nasa hustong gulang, ang pasaning dapat nilang balikatin, at walang sinuman ang makakaiwas dito, kaya hindi mo dapat subukang iwasan ito. Kung palagi mong gustong tumakas o maging malaya mula sa lahat ng pagdurusang ito, lalabas ang iyong emosyon ng pagkasupil, at palagi ka nitong sisiluin. Gayumpaman, kung kaya mong maunawaan at tanggapin nang maayos ang lahat ng ito, at tingnan ito bilang isang kinakailangang bahagi ng iyong buhay at pag-iral, hindi ka na magkakaroon ng mga negatibong emosyon dahil sa mga isyung ito. Sa isang aspekto, kailangan mong matutunang pasanin ang mga responsabilidad at obligasyon na dapat taglayin at isagawa ng mga taong nasa hustong gulang. Sa isa pang aspekto, dapat mong matutunang mamuhay nang nakakasundo ang iba sa iyong kapaligirang pinamumuhayan at pinagtatrabahuhan sa loob ng normal na pagkatao. Huwag mong basta na lang gawin ang gusto mo. Ano ang layunin ng mamuhay nang nakakasundo ang iba? Ito ay para mas mahusay na makompleto ang gawain, mga obligasyon, at mga responsabilidad na dapat mong tuparin bilang isang nasa hustong gulang. Anuman ang gawain o anumang tungkulin ang ginagawa mo, kapag nahaharap sa panganib, kapag nahaharap sa mga panggugulo at pinsala ng mga puwersa ni Satanas, dapat magawa mong bawasan ang mga kawalan, upang maging mas mahusay nang kaunti ang mga resulta ng iyong gawain at tungkulin. Ito ang dapat makamit ng isang taong may determinasyon. Kung nagtataglay ka ng normal na pagkatao, dapat mo itong makamit kapag gumagawa ka ng gawain. Pagdating naman sa presyur sa trabaho, nanggagaling man ito sa ang Itaas o sa sambahayan ng Diyos, o kung presyur ito na iniaatang sa iyo ng mga kapatid, isa itong bagay na dapat mong pasanin. Hindi mo maaaring sabihin na, ‘Hindi ko ito gagawin dahil sa presyur. Naghahanap lang ako ng kalibangan, kadalian, kaligayahan, at kaginhawahan sa paggawa ng aking tungkulin at paggampan sa sambahayan ng Diyos.’ Hindi ito maaari, at hindi ito isang kaisipan na dapat taglayin ng isang normal na taong nasa hustong gulang, at ang sambahayan ng Diyos ay hindi isang lugar para magpakasasa ka sa kaginhawahan. Ang bawat tao ay nagpapasan ng ilang presyur at panganib sa kanyang buhay at gawain. Sa anumang trabaho, lalo na sa paggawa ng iyong tungkulin sa sambahayan ng Diyos, dapat mong pagsikapang makakuha ng pinakamagagandang resulta. Sa mas mataas na antas, ito ang itinuturo at hinihingi ng Diyos. Sa mas mababang antas, ito ang saloobin, pananaw, pamantayan, at prinsipyo na dapat taglayin ng bawat tao sa kanyang sariling asal at mga kilos. Kapag gumagawa ka ng isang tungkulin sa sambahayan ng Diyos, kailangan mong matutunang sumunod sa mga panuntunan at sistema ng sambahayan ng Diyos, at kailangan mong matutunang sumunod sa mga alituntunin, umaasal nang maayos. Isa itong mahalagang bahagi ng sariling asal ng isang tao” (Ang Salita, Vol. VI. Ukol sa Paghahangad sa Katotohanan. Paano Hangarin ang Katotohanan (5)). Pagkatapos basahin ang mga salita ng Diyos, naunawaan ko na bilang mga nasa hustong gulang, lahat tayo ay may kanya-kanyang responsabilidad at obligasyon, sa sambahayan man ng Diyos o sa mundong walang pananampalataya. Ito ang dapat harapin ng isang normal na tao. Sa proseso ng paggawa ng tungkulin, bagama’t kailangang magdusa ng laman, magbayad ng halaga, at magtiis ng kaunting presyur, lahat ng ito ay mga responsabilidad na dapat pasanin ng mga nasa hustong gulang. Hindi ako puwedeng matakot na magdusa, ni hindi ko puwedeng iwasan ang mga tungkulin kapag nakikita kong mahirap ang mga ito. Ang paggawa niyon ay sobrang kawalan ng konsensiya at pagkatao. Kaya, sadya akong nagdasal sa Diyos na maghimagsik laban sa laman, at unti-unti akong nakapagpasakop.

Sa pamamagitan ng karanasang ito, naunawaan ko na bagama’t nagdurusa at napapagod ang aking laman kapag gumagawa ng gawain sa iglesia, marami akong nakamit. Napagtanto ko na kapag may mga dumarating sa akin, dapat kong hanapin ang mga katotohanang prinsipyo, at mas lalo ring nahubog ang aking pagkatao, mula sa palaging pag-asa sa iba sa simula hanggang sa ngayon ay natuto na akong gumawa nang mag-isa. Kapag may mga paghihirap o kuru-kuro ang mga kapatid, nakakahanap din ako ng mga kaugnay na katotohanan para makipagbahaginan at malutas ang mga ito. Bagama’t mas mabigat ang gawain ko kaysa dati, marami rin naman akong natamo at nakamit. Lahat ng ito ay isang natatanging biyaya mula sa Diyos. Salamat sa Diyos!


88. Naiwaksi Ko ang mga Gapos ng Kasikatan at Pakinabang

Ni Xiaohe, Tsina

Sabi ng Makapangyarihang Diyos: “Dahil hindi alam ng mga tao ang mga pamamatnugot ng Diyos at ang kataas-taasang kapangyarihan ng Diyos, palagi nilang hinaharap ang kapalaran nang may tutol na lagay ng loob at mapaghimagsik na saloobin, at palaging nais makalaya mula sa awtoridad at kataas-taasang kapangyarihan ng Diyos at sa mga bagay na inilaan ng kapalaran, umaasa nang walang-saysay na baguhin ang kanilang kasalukuyang mga kalagayan at ibahin ang kanilang kapalaran. Subalit hindi sila kailanman nagtatagumpay at nahahadlangan sila sa bawat liko. Ang pakikibakang ito, na nagaganap sa kaibuturan ng kanilang kaluluwa, ay nagdudulot ng kirot, at ang kirot na ito ay tumatagos sa kanilang buto, at kasabay nito ay idinudulot nito na maaksaya ang buhay nila. Ano ang sanhi ng kirot na ito? Dahil ba sa kataas-taasang kapangyarihan ng Diyos, o dahil sa pagkakaroon ng masamang kapalaran? Malinaw na alinman dito ay hindi totoo. Sa huling pagsusuri, idinudulot ito ng mga landas na tinatahak ng mga tao at ng mga paraan na pinipili nilang isabuhay ang kanilang buhay. Maaaring hindi pa naranasan ng ilang tao ang mga bagay na ito. Subalit kapag tunay mong nalalaman at kinikilala na ang Diyos ang may kataas-taasang kapangyarihan sa kapalaran ng tao, kapag tunay mong nauunawaan na ang lahat ng may kataas-taasang kapangyarihan ang Diyos at Kanyang isinasaayos para sa iyo ay malaking pakinabang at proteksiyon sa iyo, kung gayon unti-unti mong mararamdaman na napapawi ang iyong kirot, at ang buo mong pagkatao ay unti-unting mawawalan ng tensyon, magiging malaya, nakaalpas” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi III). Sa tuwing nakikita ko ang siping ito ng mga salita ng Diyos, naiisip ko ang dati kong karanasan sa pagpupunyagi. Dahil hindi ko naunawaan ang kataas-taasang kapangyarihan ng Diyos, palagi kong gustong baguhin ang aking kapalaran sa pamamagitan ng sarili kong mga pagsisikap at mamuhay nang marangal at tanyag na parehong may kasikatan at pakinabang, at hinahangaan ng iba. Naniwala ako na kapag may kasikatan at pakinabang, magkakaroon ako ng masayang buhay. Matapos paulit-ulit na makaranas ng mga balakid at kabiguan, saka lang ako namulat nang halos mamatay na ako sa isang aksidente sa bus at napagtanto kung gaano kawalang-magawa at kawalang-halaga ang mga tao sa harap ng kamatayan, na hindi kayang bilhin ng anumang halaga ng pera ang buhay, na ang paghahangad ng kasikatan at pakinabang ay nagdulot lang sa akin ng pasakit at kahungkagan, at na tanging sa pagpili na magpasakop sa kataas-taasang kapangyarihan at mga pagsasaayos ng Diyos at pagtupad sa tungkulin ko bilang isang nilikha na maipamumuhay ko ang pinakamakabuluhang buhay.

Ipinanganak ako sa kanayunan, at noong bata pa ako, nakita ko ang ate ko na nagtatrabaho sa laboratoryo ng isang planta na nagpoproseso ng mineral. Komportable at maginhawa ang kanyang kapaligiran sa trabaho, at nakakapaglakbay siya nang regular para sa trabaho at magtingin-tingin sa paligid. Sa tuwing umuuwi siya, hindi lang sunod na sunod sa moda at napakaganda ng kanyang pananamit, nag-uuwi rin siya ng ilang lokal na espesyal na produkto mula sa ibang mga rehiyon. Talagang hinahangaan siya ng lahat ng tao sa nayon, at nainggit ako sa kanya, iniisip na, “Napakaganda siguro kung makapamumuhay ako nang gayong kagalang-galang at tanyag na buhay sa hinaharap!” Sa taon ng pag-graduate ko ng junior high school, nagkataon lang na naghahanap ng mga manggagawa ang planta sa pagpoproseso ng mineral na pinagtatrabahuhan ng ate ko, kaya nagtrabaho ako sa planta. Ngunit dahil mababa ang pinag-aralan ko at wala akong mga espesyal na kasanayan, sa pagawaan lang ako puwedeng magtrabaho. Nakabibingi ang ingay ng mga makina sa pagawaan at nagliliparan ang alikabok sa lahat ng dako. Araw-araw akong nagbubuhat ng ilang dosenang kilo ng reagents akyat-baba sa hagdanan para punuin ang mga reagent. Dahil allergic ako sa mga reagent, napuno ng mapulang pantal ang mga kamay at mukha ko. Kinailangan ko ring magtrabaho sa gabi, at pagkalipas ng ilang buwan, nanilaw at namutla ang mukha ko, at lubos akong napagod. Nakita ko na ang mga kasamahan kong may mga teknikal na trabaho ay nagtatamasa ng pinakamagagandang benepisyo at pabahay, pati na rin ng mga sahod na ilang beses na mas mataas kaysa sa akin. Madalas din silang nakaupo sa opisina, relaks na nagbabasa ng mga diyaryo at umiinom ng tsaa, at malinis ang kanilang pananamit, na may pino at magalang na hitsura. Pagkatapos, nang tiningnan ko ang sarili ko, na nababalutan ng alikabok at dumi araw-araw, pakiramdam ko ay mas mababa ako sa kanila; talagang naramdaman kong imperyor ako. Naisip ko, “Wala akong pinag-aralan at wala akong mga kasanayan, kaya puro mabigat na trabaho lang ang kaya kong gawin. Nagsisisi talaga ako na hindi ako nag-aral nang mabuti noon. Kung nakakuha lang sana ako ng diploma, hindi ba’t mamumukod-tangi rin ako sa nakararami at hahangaan tulad nila? Mga tao tayong lahat, kaya bakit ganito ako kabigo? Ayokong gugulin ang buong buhay ko sa pagpapakapagod sa pagawaan.” Kalaunan, narinig ko na may pagkakataong kumuha ng pagsusulit para sa vocational secondary school sa pamamagitan ng planta. Isinuko ko ang oras ko ng pahinga, gumigising nang maaga at natutulog nang gabi na para magsaulo ng mga aklat-pampaaralan at magsagot ng mga tanong para sa pagsasanay. Pagkatapos ng dalawang taon ng pagsisikap, naging kalipikado akong pumasok sa isang vocational school. Makalipas ang tatlong taon, nakuha ko ang diploma ko gaya ng ninais ko at naging isang bihasang propesyonal. Hinubad ko ang magrasa kong damit pantrabaho, at iniwan ko ang maalikabok na pagawaan para sa isang nakaiinggit na trabaho sa opisina. Habang tinitingnan ang mga kasamahan kong abala pa rin sa pagawaan, naisip ko na hindi nasayang ang mga pagsisikap ko sa nakalipas na ilang taon. Mas lalo rin akong naniwala sa ideya na “Kailangang tiisin ng isang tao ang pinakamatinding hirap para maging pinakadakila sa mga tao,” at na hangga’t handa ako magsikap, makapamumuhay ako nang maginhawa, komportable, disente, at tanyag na buhay.

Pero pagdating ko sa opisina ng departamento, nalaman ko na ang mga kasamahan ko ay hindi lang may mga kalipikasyong pang-akademiko, kundi may mga propesyonal na titulo rin. Kahit na pareho ang ginagawa naming trabaho, ang sahod ko ang pinakamababa sa lahat. Higit pa rito, kung walang propesyonal na titulo, hindi ako magiging kalipikado para sa pabahay, opisyal na katayuan, o pag-angat, at maaari akong ilipat pabalik sa pagawaan anumang oras. Kung gusto ko ng pagtaas ng sahod at pag-angat, kailangan kong makakuha ng mataas na propesyonal na titulo. Pagkatapos niyon, bumili ako ng isang malaking bunton ng mga materyales para sa pagsusulit, kabilang ang Mga Prinsipyo ng Accounting, Advanced English, Mga Prinsipyo ng Statistics, at iba pa. Ito ay mga bagay na hindi ko pa kailanman naharap, at talagang nahirapan akong pag-aralan ang mga ito. Gayumpaman, para magkaroon ng matatag na posisyon sa opisina ng departamento, kailangan kong itodo ang lahat ng aking makakaya. Kalaunan, ibinuhos ko ang lahat ng oras at lakas ko sa labas ng trabaho sa pag-aaral. Para hindi maabala, ginawa ko pa nga ang mahirap na desisyon na ipaubaya sa mga magulang ko ang aking anak na isang taong gulang. Gayumpaman, dahil sa matinding stress sa trabaho at sa mababa kong pinag-aralan, dalawang taon akong sunod-sunod na kumuha ng pagsusulit pero parehong beses akong bumagsak. Pinagtawanan ako ng mga kasamahan ko, at pinayuhan ako ng asawa ko na huwag nang kumuha ulit ng pagsusulit. Pero hindi ako sumuko, at madalas akong nagpupuyat para mag-aral. Sa simula pa lang, mayroon na akong thyroid dysfunction, at kailangan ko ng pangmatagalang gamutan. Dahil sa matagal na pagpupuyat para mag-aral, lalo pang humina ang aking immunity. Kada dalawang araw ay kinailangan kong magpa-dextrose, at kapag sobrang sama ng pakiramdam ko, kailangan ko pang maghabol ng hininga kapag naglalakad. Gayumpaman, kung hindi ako magkakamit ng propesyonal na titulo, mawawalan ako ng pagkakataon para sa anumang pagtataas ng sahod o pag-aangat. Hindi ba’t masasayang lang ang lahat ng pagsisikap ko sa mga nakaraang taon? Paano ako magkakaroon ng pagkakataong umangat sa iba sa hinaharap? Nang maisip ko ito, nagtiim-bagang at nagtiyaga na lang ako. Pagkatapos ng tatlong taon ng pagsisikap, nakamit ko na rin sa wakas ang isang intermediate professional qualification. Dahil sa “pass” na ito, hindi nagtagal ay naiangat ako bilang isang middle-level na kadre. Tumaas din ang sahod ko, dahil mula sa isang manggagawa ay naging isang kadre ako sa isang iglap. Pakiramdam ko ay bumuti ang halaga at katayuan ko; hindi ko masabi sa iyo kung gaano ako kapuno ng pagmamalaki.

Gayumpaman, hindi nagtagal ang magagandang panahong ito. Pagkalipas ng ilang taon, bumaba ang kita ng planta, at natanggal ako sa trabaho. Mula sa pagiging isang kadre ay bumagsak ako sa pagiging isang natanggal na manggagawa sa isang iglap. Pakiramdam ko ay naglaho ang ningning sa itaas ng aking ulo at ang aking magandang kinabukasan sa isang iglap, at pakiramdam ko ay nabigo talaga ako; ayaw ko ring gugulin nang ganito ang buong buhay ko. Noong panahong iyon, nabasa ko sa mga diyaryo na maraming tao ang nagsimula ng sarili nilang mga negosyo matapos matanggal sa trabaho at nauwi sa pagiging mga boss at negosyante, na namumuhay nang nakaiinggit na buhay. Naniwala ako na kaya kong gawin ang kaya nilang gawin. Kaya, sinimulan ko ang sarili kong paglalakbay sa pagnenegosyo, nagtayo ako ng pwesto, nagbenta ng mga meryenda, nag-alok ng insurance, at iba pa. Kahit na kumita ako ng pera, naaksidente ako sa sasakyan, at napinsala ang aking cervical spine. Hindi nagtagal, natanggal din sa trabaho ang asawa ko, nagkasakit at naospital ang mga magulang ko, at naubos ang kaunting perang mayroon ang aming pamilya. Sa harap ng mga kabiguang ito, ayaw kong tanggapin ang pagkatalo at patuloy pa rin akong naghanap ng mga pagkakataon. Noong 2004, nakaugnayan ko ang industriya ng direct sales. Narinig ko ang isang manager na nagbahagi ng kanyang karanasan sa pagnenegosyo, mula sa pagiging pangkaraniwan hanggang sa pagtatagumpay, at kung paanong ang kanyang sales team ay kumalat sa buong bansa, kung paano siya kumita ng daan-daang libong yuan bawat taon…. Nag-alab ang aking damdamin pagkarinig doon, at sumali ako sa pangkat nang walang pag-aalinlangan. Patuloy akong nag-aral kung paano magbenta ng mga produkto at magpalago ng aking pangkat, nangangarap na balang araw ay kikita ako ng malaking pera upang magtamo ng kalayaang pinansiyal, at makakapagbahagi sa iba ng sarili kong mga karanasan sa pagnenegosyo. Napakaluwalhati niyon!

Hindi nagtagal, isang kamag-anak ang nangaral sa akin ng ebanghelyo ng Diyos sa mga huling araw. Sa pamamagitan ng pagkain at pag-inom ng mga salita ng Diyos, nalaman ko na ang Diyos ang May Kataas-taasang Kapangyarihan sa lahat ng bagay, na ang kapalaran, kalalabasan, at hantungan ng sangkatauhan ay nasa mga kamay ng Diyos, at na ang mga tao ay magkakaroon lamang ng magandang tadhana kung magpapasakop at sasamba sila sa Diyos. Samakatwid, tinanggap ko ang gawain ng Makapangyarihang Diyos at nagsimulang lumahok sa buhay iglesia. Gayumpaman, noong panahong iyon, lubos akong nakatuon sa pagpapalago ng aking sales team, at natatakot ako na ang pagdalo sa masyadong maraming pagtitipon ay makakaapekto sa aking mga benta. Kung mababa ang benta ko, mababa ang kita ko. Paano ko pa maiisip na mamuhay nang tanyag at marangal kung gayon? Samakatwid, iginugol ko ang karamihan ng oras ko sa pagbebenta ng mga produkto at pagpapalawak ng aking customer base, madalas na hindi nakakadalo sa mga pagtitipon. Kahit kapag dumadalo ako sa mga pagtitipon, palagi akong inaantok, at wala talagang pumapasok sa isip ko. Noong una, nakaramdam ako ng bahagyang paninisi sa sarili, pero nang makita ko ang patuloy na paglaki ng bilang ng mga tao sa aking pangkat sa ilalim ng aking masusing pamamahala, kung paanong pagganda nang pagganda ng aming mga benta, at kung paanong palapit ako nang palapit sa pagiging isang mid-level na distributor, ang bahagyang paninisi sa sarili na nasa aking puso ay naglaho. Kalaunan, halos araw-araw akong bumibisita sa mga customer para magbenta ng mga produkto, at dinadala ko ang pangkat sa mga study trip bawat buwan, kaya huminto na ako sa pagdalo sa mga pagtitipon. Kapag pumupunta ang mga sister sa bahay ko para hanapin ako, nagtatago ako sa kanila, at inilaan ko ang aking buong katawan at puso sa aking karera. Para mas mapalago ang mga customer, natutunan ko ang iba’t ibang sales pitch. Halimbawa, hinikayat ko ang mga customer na bumili ng mga produktong pangkalusugan sa pamamagitan ng pagtalakay sa mga panganib ng mga sakit, at pinuri ko ang mga customer para mabentahan sila ng mga kosmetiko. Tinalakay ko rin ang mga pagkakataon para sa direct sales at ang kaakit-akit na sistema ng bonus, at nag-ayos ako nang maganda, gamit ang imahe ng isang matagumpay na tao para akitin ang mga kliyente na sumali sa aking sales team. Pagkatapos, medyo hindi ako mapakali: Sa totoo lang, talagang hindi matatag ang kita ko, at hindi ganoon kadaling kumita sa direct sales. Hindi ba’t nagpipinta lang ako ng magandang larawan para lokohin ang mga tao? Pero naisip ko rin, “Sa industriya ng direct sales, lahat ay nagsasanay sa mga sales pitch. Paano ka makakapagbenta kung masyado kang matapat? Paano ka kikita ng mas malaking pera?” Kaya, nagpatuloy ako sa paggamit ng mga mapanlinlang na paraan para kumita ng pera. Madalas akong nagtatrabaho hanggang ala-una o alas-dos ng madaling araw para kumita nang mas malaking pera, kaya pagod na pagod ang sarili ko pag-uwi ko ng bahay. Wala nga akong oras para alagaan ang asawa ko nang maoperahan siya. Galit niyang sinabi na wala akong puso, at humingi pa nga ng diborsyo. Ang anak kong babae, na papasok na sa high school, ay naging adik sa mga online game at bumagsak ang kanyang mga grado, pero wala akong anumang oras para asikasuhin siya. Mahirap pamunuan ang pangkat, may problema sa aking buhay may-asawa, at suwail ang anak ko. Ang lahat ng ito ay nagdulot sa akin ng pagkapagod at labis akong nabigatan. Madalas kong isipin: “Ito ba talaga ang buhay na gusto ko?” Gayumpaman, nagsisimula nang umunlad ang pangkat at parang abot-kamay ko na ang magandang buhay na gusto ko, kaya nagpatuloy ako na magtiyaga. Nagsikap ako nang husto sa loob ng dalawang taon gaya nito. Lumaki ang pangkat ko sa halos isang daang tao, at patuloy na tumataas ang aming mga benta. Naging isang mid-level na distributor ako, na may buwanang kita na 6,000 hanggang 7,000 yuan. Nakatanggap ako ng papuri mula sa aking mga lider at paghanga mula sa mga nakapaligid sa akin, at nakaramdam ako ng malaking tagumpay. Bagama’t may hindi maipaliwanag na kahungkagan sa puso ko pagkatapos, nang maisip ko na kung magiging high-level na distributor ako, kikita ako ng daan-daang libong yuan bawat taon, at hahangaan ng lahat, nakahanap ako ng panibagong motibasyon, at naghandang magsumikap para sa layong maging isang high-level na distributor. Hindi ko inaasahan, noong dinadala ko ang pangkat sa isang study trip, ang sinasakyan naming bus ay bumangga sa isang trak, at nawalan ako ng malay. Nang magising ako, nakita kong nakataob sa lupa ang sinasakyan naming bus, at nakarinig ako ng mga sigawan sa buong paligid. May mga taong duguan ang buong mukha, at may mga dumadaing sa sakit. Gusto kong tumayo, pero sobrang sakit ng baywang ko kaya hindi ako makabangon. Kinailangan ko na lang maghintay na buhatin kami ng mga tagasagip palabas ng bus. Nang makita ko ang kalunos-lunos na eksenang ito, natakot ako, “Mapaparalisa kaya ako dahil sa sobrang sakit ng baywang ko? Napakaraming tao sa pangkat ko ang nasugatan. Kung may mapahamak sa sinuman, paano ko ito ipapaliwanag sa kanilang pamilya?” Nakaramdam ako ng matinding kawalan ng magawa. Sa oras na ito, naisip ko ang Diyos at patuloy akong nagdasal sa aking puso, “O mahal na Diyos, iligtas Mo kami …” Pagkatapos ng pagsusuri, natuklasan na mayroon akong compression fractures sa tatlong lumbar vertebrae. Inirekomenda ng doktor ang konserbatibong gamutan. Kahit na nakaupo ako sa harap ng bus, hindi ako malubhang nasugatan. Ito ang habag at proteksyon ng Diyos sa akin, at nagpasalamat ako sa Diyos mula sa kaibuturan ng aking puso. Ang matalik kong kaibigan ay nasa silid ng ospital, na comatose pa rin pagkatapos ng operasyon sa spine, ang isa pang ate naman ay kalalabas lang sa operasyon dahil sa naputol na litid sa binti niya, at may isang babae na may dalawampung taong gulang na may pinsala sa balakang at sinabi ng doktor na baka hindi na siya magkaanak. Nang makita ko ang lahat ng ito, napagtanto ko kung gaano karupok ang buhay ng tao. Dalawang araw pa lang ang nakalipas, masaya pa kaming nagbabahaginan ng aming mga natutunan sa bus, pero ngayon, lahat kami ay nakahiga na sa mga kama sa ospital. Tapos tiningnan ko ang sarili ko, na may lumbar fracture. Sinabi ng doktor na hindi ko maaasikaso ang sarili ko sa loob ng dalawa hanggang tatlong buwan. Naisip ko, “Ano pa ang silbi ng pagkita ng mas maraming pera kung namatay ako sa oras na ito? Napakasuwerte ko na buhay pa ako!”

Makalipas ang dalawang buwan, pinalabas na ako sa ospital at umuwi para magpagaling. Isang sister ang dumalaw sa akin matapos malaman na naaksidente ako sa bus, at nakahanap siya ng isang sipi ng salita ng Diyos at binasa ito sa akin. Sabi ng Makapangyarihang Diyos: “Ang kapalaran ng tao ay nasa kontrol ng mga kamay ng Diyos. Ikaw ay walang kakayahang kontrolin ang iyong sarili: Kahit na parating nagkukumahog at nagpapakaabala ang tao para sa kanyang sarili, nananatili siyang walang kakayahan na kontrolin ang kanyang sarili. Kung kaya mong malaman ang iyong sariling kinabukasan, kung makokontrol mo ang iyong sariling kapalaran, matatawag ka pa rin bang isang nilikha? Sa madaling sabi, paano man gumagawa ang Diyos, ang lahat ng Kanyang gawain ay alang-alang sa tao. Katulad lang ito ng kung paanong ang mga langit at lupa at ang lahat ng bagay ay nilikha ng Diyos para magserbisyo sa tao: Nilikha ng Diyos ang buwan, ang araw, at ang mga bituin para sa tao, nilikha Niya ang mga hayop at mga halaman para sa tao, nilikha Niya ang tagsibol, tag-araw, taglagas at taglamig para sa tao, at iba pa—ang lahat ng ito ay ginawa alang-alang sa pag-iral ng tao. At kaya, paano man kinakastigo at hinahatulan ng Diyos ang tao, ang lahat ng ito ay alang-alang sa kaligtasan ng tao. Kahit na tanggalin Niya sa tao ang makalamang mga inaasam nito, ito ay alang-alang pa rin sa pagdadalisay sa tao, at ang pagdadalisay sa tao ay ginagawa alang-alang sa pag-iral ng tao. Ang hantungan ng tao ay nasa mga kamay ng Lumikha, kaya paano makokontrol ng tao ang kanyang sarili?” (Ang Salita, Vol. I. Ang Pagpapakita at Gawain ng Diyos. Pagpapanumbalik ng Normal na Buhay ng Tao at Pagdadala sa Kanya sa Isang Kamangha-manghang Hantungan). Sabi ng sister: “Nasa mga kamay ng Diyos ang tadhana ng tao, at walang sinuman ang makakakontrol sa sarili niyang tadhana. Tingnan mo kung paano ka naging abala sa pagkayod para sa pera buong araw. Sa pagkakataong ito, ang Diyos ang nagprotekta sa iyo mula sa malubhang pinsala. Pero naisip mo na ba na kahit kumita ka na ng pera, ano pa ang silbi ng perang iyon kung mawawala naman ang buhay mo? Mapalad tayong matanggap ang gawain ng Diyos sa mga huling araw ngayon, pero hindi ka naman dumadalo nang maayos sa mga pagtitipon. Hindi ba’t pagtatangka ito na umiwas sa pagliligtas ng Diyos para sa iyo?” Bagama’t tumagos sa puso ko ang mga salita ng sister, ang mga iyon din ang katunayan. Sa pagbabalik-tanaw, noong nakuha ko ang aking diploma at propesyonal na titulo sa pamamagitan ng self-study, inakala kong magiging madali na ang lahat pagkatapos niyon. Pero hindi ko inaasahan na matatanggal ako sa trabaho at mawawalan ng hanapbuhay. Hindi ako handang basta na lang tanggapin ang kabiguang ito. Nang makita kong maraming tao ang nagsimula ng sarili nilang negosyo at umangat sa karamihan, patuloy din akong nagsikap na subukang magsimula ng sarili kong negosyo. Gayumpaman, lahat iyon ay nauwi sa kabiguan. Sa panahong ito, naaksidente pa nga ako sa sasakyan at nagtamo ng pinsala sa cervical spine na halos ikaparalisa ko. Bago pa ako tuluyang gumaling, bumalik na naman ako sa industriya ng direct sales. Gusto kong magkaroon ng magandang buhay sa pamamagitan ng direct sales, pero hindi ko inaasahan na dahil sa isang aksidente sa bus, ang lahat ng pinaghirapan ko sa loob ng maraming taon ay biglang maglalaho na parang bula. Napagtanto ko na hindi ko talaga kayang kontrolin ang sarili kong kapalaran, at na ang kapalaran ng tao ay nasa mga kamay ng Diyos. Ang aksidenteng ito ay maaaring tila isang masamang bagay, pero sa totoo lang ay isang mabuting bagay ito. Ito ang pagliligtas ng Diyos para sa akin. Kung hindi, hindi sana ako tumigil sa paghahangad ng kasikatan at pakinabang.

Kalaunan, marami pa akong nabasang mga salita ng Diyos, at labis akong naantig. Sabi ng Makapangyarihang Diyos: “Ang Makapangyarihan sa lahat ay may habag sa mga taong ito na nagdurusa nang labis; kasabay nito, nakakaramdam Siya ng pagtutol sa mga taong ito na talagang walang anumang kamalayan, dahil kailangan Niyang maghintay nang napakatagal bago Siya makatanggap ng sagot mula sa mga tao. Gusto Niyang maghanap, hanapin ang iyong puso at ang iyong espiritu, at dalhan ka ng tubig at pagkain, upang magising ka at hindi ka na mauhaw o magutom. Kapag pagod ka na at nararamdaman mo ang kaunti sa kapanglawan ng mundong ito, huwag kang magulumihanan, huwag manangis. Yayakapin ng Makapangyarihang Diyos, ang Tagapagbantay, ang iyong pagdating anumang oras” (Ang Salita, Vol. I. Ang Pagpapakita at Gawain ng Diyos. Ang Hinagpis ng Makapangyarihan sa Lahat). Pagkatapos basahin ang mga salita ng Diyos, nakaramdam ng init ang puso ko, at naramdaman ko ang pagmamahal at habag ng Diyos. Narinig ko ang tinig ng Diyos ngunit hindi ko mapaglabanan ang tukso ng pera, kasikatan, at pakinabang, at para kumita ng mas maraming pera at umangat sa iba, ayaw kong dumalo sa mga pagtitipon. Nagtago pa nga ako sa mga kapatid ko nang pumunta sila sa bahay para hanapin ako. Naging napakamanhid at napakamapaghimagsik ko, pero hindi ako inabandona ng Diyos. Nakaupo ako sa harap noong nangyari ang aksidente sa bus at dumanas ako ng malakas na pagsalpok, pero hindi ako malubhang nasugatan. Hindi ba’t proteksyon ito ng Diyos? Nagsaayos din ang Diyos na may isang sister na pumunta sa akin para magbahagi tungkol sa katotohanan, para maunawaan ko ang layunin ng Diyos at manumbalik sa Diyos. Hindi ba’t lahat ng ito ay pagpapakita ng habag ng Diyos sa akin? Napakadakila ng pagmamahal ng Diyos, pero nahumaling ako sa paghahangad ng kasikatan at pakinabang, nagtatago sa Diyos at lumilihis palayo sa Kanya. Masyadong matigas ang puso ko, at masyado akong walang konsensiya at katwiran. Talagang hindi ako karapat-dapat sa pagliligtas ng Diyos!

Sa sandaling lumakas na ako nang sapat para makalakad akong muli, tinawagan ako ng lider ko at hiniling sa akin na bumalik ako para pamahalaan ang pangkat. Naisip ko, “Kung hindi ko pamamahalaan ang pangkat na pinaghirapan kong buuin, mabubuwag ito. Ngayon, bumababa ang mga benta bawat buwan, at bumababa rin ang kita ko. Kung magpapatuloy ito, hindi ba’t mauuwi lang sa wala ang lahat ng dati kong pagsisikap?” Nagsimulang mag-alinlangan ang puso ko. Sa oras na ito, nabasa ko ang mga salita ng Diyos: “Dahil nananampalataya at sumusunod ka sa Diyos, dapat mong ialay ang lahat sa Kanya, at hindi ka dapat gumawa ng mga personal na pagpili o kahingian, at dapat mong makamit ang katugunan sa mga layunin ng Diyos. Dahil ikaw ay isang nilikhang tao, dapat kang magpasakop sa Panginoon na lumikha sa iyo, sapagkat likas mong hindi makontrol ang iyong sarili, at wala kang likas na abilidad na kontrolin ang sarili mong tadhana. Dahil isa kang taong nananampalataya sa Diyos, dapat kang maghangad ng pagpapabanal at pagbabago” (Ang Salita, Vol. I. Ang Pagpapakita at Gawain ng Diyos. Ang Tagumpay o Kabiguan ay Nakadepende sa Landas na Tinatahak ng Tao). “Mula sa sandaling isilang kang umiiyak sa mundong ito, sinisimulan mo nang gampanan ang iyong mga responsabilidad. Alang-alang sa plano ng Diyos at sa Kanyang pag-orden, ginagampanan mo ang iyong papel at sinisimulan ang iyong paglalakbay sa buhay” (Ang Salita, Vol. I. Ang Pagpapakita at Gawain ng Diyos. Diyos ang Pinagmulan ng Buhay ng Tao). Mula sa mga salita ng Diyos, naunawaan ko na ang tao ay nilikha ng Diyos. Bilang isang nilikha, dapat akong magpasakop sa Diyos, palugurin ang Diyos, tuparin ang aking mga responsabilidad, at gampanan nang maayos ang aking tungkulin. Naisip ko kung paano ko ginugol ang halos buong buhay ko nang naghahangad ng kasikatan, pakinabang, at katayuan. Sa huli, hindi ko nakuha ang gusto ko pagkatapos ng lahat ng aking pagpupunyagi at pagdurusa, at halos mamatay ako. Na nakabalik na ako ngayon sa Diyos ay dahil sa habag at proteksyon ng Diyos, at dapat kong suklian ang pagmamahal ng Diyos. Marami pa ring taos-pusong mananampalataya na hindi pa nakalalapit sa harap ng Diyos, at dapat kong ipangaral ang ebanghelyo sa mga taong ito. Ito ang aking responsabilidad at aking tungkulin. Kaya, nagpasya akong huwag nang palaguin pa ang pangkat. Gusto kong magtipon nang maayos para kumain at uminom ng mga salita ng Diyos, at ipangaral ang ebanghelyo para magpatotoo sa Diyos. Pagkatapos niyon, tinanggihan ko ang hiling ng lider ko at pinili kong gawin ang aking tungkulin kasama ang aking mga kapatid, aktibong ipinangangaral ang ebanghelyo sa mga nakapaligid sa akin. Naging makabuluhan ang bawat araw.

Noong 2012, nakita ko ang isang dating kasamahan. Isa na siyang high-level na distributor, at kumikita ng malaking pera. Nakabili pa nga siya ng malaking bahay. Sinabi niya, “Basta’t sumama ka sa akin na magtrabaho, tutulungan kitang maabot ang iyong target sa benta. Magkakaroon ka ng taunang sahod na 100,000 yuan, walang problema.” Nang makita kung paano siya kumikita ng malaking pera at mukhang napakabata at maganda, at kung paanong ang kanyang bagong bahay ay parang isang villa, hindi ko mapigilang mag-alinlangan, “Hindi ba’t ito mismo ang buhay na gusto ko? May karanasan ako at hindi naman ako mas hangal kaysa sa kanya, kaya hindi magiging mahirap para sa akin na makabangon muli. Hindi kakailanganin ng malaking pagsisikap para makamit ang taunang sahod na 100,000 yuan.” Dahil sa tukso ng pakinabang, hindi mapakali ang puso ko, at nagdasal ako sa Diyos, “O mahal na Diyos, alam ko na kailangan kong dumalo nang maayos sa mga pagtitipon at gawin ang aking tungkulin sa aking pananalig, pero gusto ko pa ring hangarin ang kasikatan at pakinabang, at gulong-gulo ang puso ko. Mahal na Diyos, nawa ay protektahan Mo ako mula sa pagkasadlak sa mga tukso ni Satanas.”

Kalaunan, nabasa ko ang mga salita ng Diyos, at nagkamit ako ng kaunting pagkaunawa sa ugat na sanhi ng aking paghahangad ng kasikatan at pakinabang. Sabi ng Makapangyarihang Diyos: “Kapag paulit-ulit mong sinisiyasat at maingat na hinihimay ang iba’t ibang layon sa buhay na pinagsisikapan ng mga tao at ang kanilang iba’t ibang paraan ng pamumuhay, matutuklasan mo na ni isa sa mga ito ay hindi umaayon sa orihinal na layunin ng Lumikha nang Kanyang likhain ang sangkatauhan. Lahat ng ito ay naglalayo sa mga tao mula sa kataas-taasang kapangyarihan at pangangalaga ng Lumikha; lahat ng ito ay mga bitag na nagsasanhi na maging napakasama ng mga tao, at naghahatid sa kanila sa impiyerno. Matapos mong makilala ito, ang dapat mong gawin ay bitiwan ang iyong lumang pananaw sa buhay, manatiling malayo sa sari-saring mga patibong, hayaan ang Diyos na mamahala sa iyong buhay at gumawa ng mga pagsasaayos para dito, hangarin lamang na magpasakop sa mga pamamatnugot at gabay ng Diyos nang hindi gumagawa ng sarili mong mga pagpili, at maging isang tao na sumasamba sa Diyos” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi III). “Ginagamit ni Satanas ang kasikatan at pakinabang upang kontrolin ang mga kaisipan ng mga tao, wala nang ibang ipinapaisip sa kanila kundi ang dalawang bagay na ito, at idinudulot sa kanila na makibaka para sa kasikatan at pakinabang, magdusa ng mga paghihirap para sa kasikatan at pakinabang, magtiis ng kahihiyan at magbuhat ng mabibigat na pasanin para sa kasikatan at pakinabang, magsakripisyo ng lahat ng mayroon sila para sa kasikatan at pakinabang, at gumawa ng bawat paghuhusga o pagpapasya alang-alang sa kasikatan at pakinabang. Sa ganitong paraan, naglalagay si Satanas ng mga di-nakikitang kadena sa mga tao, at, sa mga kadenang ito, wala silang abilidad ni tapang na makaalpas. Nang di-namamalayan, dala-dala nila ang mga kadenang ito habang mabigat silang humahakbang nang paunti-unti, nang may labis na paghihirap. Alang-alang sa kasikatan at pakinabang na ito, lumilihis ang sangkatauhan mula sa Diyos at ipinagkakanulo Siya at lalo silang nagiging buktot. Sa ganitong paraan, sunud-sunod na nawawasak ang mga henerasyon sa gitna ng kasikatan at pakinabang ni Satanas. Kung titingnan ngayon ang mga kilos ni Satanas, hindi ba’t lubos na kamuhi-muhi ang mga lihim na mapanirang motibo nito? Marahil ay hindi pa rin ninyo nakikilatis ngayon ang masasamang motibo ni Satanas dahil iniisip ninyo na kung walang kasikatan at pakinabang, mawawalan ng kabuluhan ang buhay, at hindi na makikita ng mga tao ang daan sa kanilang harapan, hindi na nila makikita ang kanilang mga layon, at magiging madilim, malabo at mapanglaw ang kanilang hinaharap. Ngunit, unti-unti, balang araw ay mauunawaan ninyong lahat na ang kasikatan at pakinabang ay malalaking kadenang inilalagay ni Satanas sa tao. Pagdating ng araw na iyon, lubusan mong lalabanan ang pagkontrol ni Satanas at ang mga kadenang dinadala sa iyo ni Satanas. Kapag ninais mong palayain ang sarili mo mula sa lahat ng bagay na ito na ikinintal sa iyo ni Satanas, ganap kang hihiwalay kay Satanas, at talagang kamumuhian mo ang lahat ng naidulot ni Satanas sa iyo. Saka ka lamang magkakaroon ng tunay na pagmamahal at pananabik sa Diyos” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi VI). Mula sa mga salita ng Diyos, naunawaan ko na ginagamit ni Satanas ang kasikatan at pakinabang para gawing tiwali ang mga tao, at idulot sa kanila na ituring ang paghahangad ng kasikatan at pakinabang bilang isang positibong bagay, bilang isang panghabambuhay na layon na dapat pagsikapan, palaging sinusubukang takasan ang kataas-taasang kapangyarihan at mga pagsasaayos ng Diyos, at sa huli ay iniiwasan at ipinagkakanulo ang Diyos. Ang kasikatan at pakinabang ay mga bitag na inilatag ni Satanas para sa mga tao, at mga patibong na tumutukso sa mga tao na mahulog sa kabuktutan. Ang dahilan kung bakit hindi ko mabitiwan ang kasikatan at pakinabang ay dahil itinuring kong mga positibong bagay ang mga satanikong tuntunin ng pananatiling buhay tulad ng “Nagsusumikap ang tao na umangat; dumadaloy ang tubig pababa” at “Mamukod-tangi.” Naniwala ako na kapag nakuha ng mga tao ang kasikatan at pakinabang, saka lang sila makapamumuhay nang may dignidad at halaga. Nagbalik-tanaw ako noong kakagradweyt ko lang at bagong pasok sa trabaho. Para makapamuhay nang tanyag tulad ng ate ko, desperado akong kumuha ng mga pagsusulit para sa mga diploma at propesyonal na titulo. Matapos matanggal sa trabaho, para magkaroon ng magandang buhay at makuha ang paghanga ng mga tao, dumalo ako ng pagsasanay sa direct selling at natuto kung paano magsinungaling at manloko para magkaroon ng magandang benta. Sinasabi ko kung ano ang gustong marinig ng mga tao, at nagpapanggap akong isang matagumpay na tao, nililinlang ang mga tao gamit ang mga huwad na pagpapakita. Kahit na narinig ko ang tinig ng Diyos na nagliligtas sa mga tao, at napagtanto na ang mga salita ng Diyos ay ang katotohanan at makapag-aakay sa mga tao sa tamang landas, hindi ako dumadalo nang maayos sa mga pagtitipon dahil gusto kong palaguin ang aking pangkat at pataasin ang aking mga benta. Wala na nga akong oras para basahin ang mga salita ng Diyos, at ginugol ko ang lahat ng lakas ko sa paghahangad ng pera, kasikatan, at pakinabang. Sa huli, halos ikamatay ko ang aksidente sa bus. Ngayon nakakadalo na ako sa wakas sa mga pagtitipon at regular na nagagawa ang aking tungkulin, pero nang marinig kong sinabi ng dati kong kasamahan na tutulungan niya akong magkaroon ng taunang sahod na 100,000 yuan, muling napukaw ang aking mga pagnanais, at sabik akong bumalik sa mundo at magtamo ng isang malaking bagay. Napakahigpit ng pagkakagapos sa akin ng pera, kasikatan, at pakinabang! Sa totoo lang, kung iisipin ito, sa nakalipas na ilang taon, abala ako sa pagkayod para sa kasikatan at pakinabang. Kahit na kumita ako ng kaunting pera, at pinuri at hinangaan din ng iba, hindi naging mapayapa ang buhay pamilya ko, at madalas akong magalit at makipag-away sa asawa ko, at madalas akong makaramdam ng kahungkagan sa aking puso. Bukod pa rito, sa paghahangad ng kasikatan at pakinabang, nagsinungaling ako at niloko ko ang aking mga customer at nilabag ko ang pangunahing pamantayan ng konsensiya. Namuhay ako nang walang anumang integridad o dignidad. Isa pa, mayroon akong ilang nananatiling pisikal na epekto mula sa aksidente sa bus, at madalas akong makaranas ng pananakit ng likod. Marami akong ibinayad para sa kasikatan at pakinabang, pero ang nakuha ko bilang kapalit ay espirituwal na kahungkagan at pisikal na pasakit. Napagtanto ko na gaano man karami ang pera mo, hindi mo mabibili ang kapayapaan ng isip o ang malinis na konsensiya, at gaano man kataas ang iyong katayuan, hindi mo matatakasan ang kasawian. Hindi makapagdadala ng tunay na masayang buhay sa mga tao ang kasikatan at pakinabang. Maaakay lang ng mga ito ang mga tao palayo lalo sa Diyos, na mamuhay sa kahungkagan at pasakit, at sa huli ay maidudulot na mawala sa kanila ang pagkakataong maligtas. Ngayon nakaahon na ako sa wakas mula sa kumunoy ng pera, kasikatan, at pakinabang, at ayaw ko nang hangarin ang kasikatan, pakinabang, at katayuan tulad ng dati, o ipamuhay ang buhay na iyon ng pagdurusa, pagkapagod, kahungkagan, at pagpapahirap. Kinailangan kong bitiwan ang aking mga ambisyon at pagnanais na hangarin ang kasikatan at pakinabang, hangarin ang pagpapasakop sa Diyos, at gawin nang maayos ang tungkulin ng isang nilikha. Ito lamang ang paraan para maging makabuluhan ang buhay. Napagtanto ko rin na bagama’t mukhang ang kasamahan ko ang sumusubok na hikayatin ako, sa likod nito ay ang panunukso ni Satanas at ang pagsubok ng Diyos sa akin. Hindi na ako maaaring mahulog muli sa mga pakana ni Satanas at magpatuloy sa dati kong maling landas. Kaya, malinaw kong tinanggihan ang kasamahan ko.

Mula noon, sa tuwing may magrerekomenda sa akin ng kung anong pamamaraan ng direct sales bilang mabuting paraan para kumita ng pera, hindi na nag-aalinlangan ang puso ko, at ang tanging nasa isip ko na lang ay ang ipangaral ang ebanghelyo at gawin nang maayos ang aking tungkulin. Nabasa ko ang mga salita ng Diyos: “Isa kang nilikha—mangyari pa ay dapat mong sambahin ang Diyos at hangaring mamuhay nang makahulugan. Kung hindi mo sasambahin ang Diyos kundi mamumuhay ka sa loob ng iyong maruming laman, hindi ba isang hayop ka lamang na nakasuot ng damit ng tao? Dahil isa kang tao, dapat mong gugulin ang sarili mo para sa Diyos at tiisin ang lahat ng pagdurusa! Dapat mong tanggapin nang masaya at may katiyakan ang kaunting pagdurusang pinagdaraanan mo ngayon at mamuhay ka nang makahulugan, kagaya nina Job at Pedro. … Kayo ay mga taong naghahangad sa tamang landas at naghahanap ng pag-unlad. Kayo ay tumitindig sa bansa ng malaking pulang dragon, at kayo ang mga tinatawag na matuwid ng Diyos. Hindi ba iyon ang pinakamakahulugang buhay?” (Ang Salita, Vol. I. Ang Pagpapakita at Gawain ng Diyos. Pagsasagawa (2)). Ipinaunawa sa akin ng mga salita ng Diyos na walang saysay ang paghahangad ng pera, kasikatan, pakinabang, dangal, o katanyagan. Sa pamamagitan lamang ng pananampalataya sa Diyos, paghahangad sa katotohanan, pagwawaksi sa mga tiwaling disposisyon, at pagtupad nang maayos sa tungkulin ng isang nilikha na maipamumuhay mo ang pinakamakabuluhang buhay. Dati, hinangad ko ang pera, kasikatan, pakinabang, at materyal na kasiyahan, at namuhay para sa laman. Bagama’t mukha akong tanyag at kagalang-galang, hindi ako nakaramdam ng kapayapaan at kagalakan sa aking puso. Ngayon ginagawa ko ang aking tungkulin kasama ang aking mga kapatid, kumakain at umiinom ng mga salita ng Diyos, tinatanggap ang paghatol at pagkastigo ng mga salita ng Diyos, at nagninilay at inuunawa ang aking sarili. Mas nabawasan na ang pagsisinungaling ko, at unti-unti na rin akong nagsisimulang magsabuhay ng wangis ng tao. Nagpapasalamat ako sa pamumuno ng Makapangyarihang Diyos sa pagtulong sa akin na makatakas sa pasakit ng paghahangad ng pera, kasikatan, at pakinabang, at sa paggabay sa akin na tahakin ang isang maliwanag na landas sa buhay!


89. Sa Likod ng Takot na Mag-ulat ng mga Problema

Ni Qingtian, Tsina

Noong 2014, gumagawa ako ng mga video sa iglesia. Noong panahong iyon, si Yang Min ang superbisor. Isang beses, napansin kong hindi masyadong angkop ang mungkahi ni Yang Min para sa isang video. Kaya nagpahayag ako ng ibang pananaw, pero ipinilit niya ang sarili niyang opinyon. Sabi ko, puwede kaming dumulog at humingi ng payo sa mga lider, pero hindi ko inaasahan na direkta at di-direkta akong aakusahan ni Yang Min na mapagmataas at hindi tumatanggap sa mga mungkahi niya. Sobra akong naguluhan noon, “Layunin ng pagsangguni sa mga lider na hanapin at linawin ang mga prinsipyo para makagawa ng magandang video. Paano mo nasabing mapagmataas ako?” Kalaunan, inangat ni Yang Min si Li Ping para maging lider ng pangkat na responsable sa gawain namin. Noong panahong iyon, nagpaplano kaming gumawa ng isang medyo mahirap na video, at umaasa kaming makikipagbahaginan sa amin si Li Ping nang higit pa tungkol sa mga prinsipyo at ideya sa paggawa nito. Pero matapos ko siyang makasalamuha, natuklasan kong hindi talaga gumagawa ng praktikal na gawain si Li Ping. Bihira niyang kumustahin ang gawain namin, at saka, kadalasan, ginagabayan niya kami sa paggawa ng mga video batay lang sa pakiramdam niya, nang walang anumang prinsipyo. Paulit-ulit naming binago ang mga video ayon sa mga mungkahi niya, na lubhang nakasagabal sa pag-usad. Pagkatapos ay pinaalalahanan ko si Li Ping na magbigay ng mga suhestiyon na naaayon sa mga kaugnay na prinsipyo, dahil gagawin nitong mas madali ang pagkamit ng mga resulta at pag-iwas sa pag-uulit ng gawain. Pero hindi lang tumanggi si Li Ping na tanggapin ang mungkahi, nakipagtalo pa siya laban dito. Pinungusan pa nga niya ako sa pagiging mapagmataas at pagkapit sa sarili kong mga ideya. Naisip ko: “Nagkakaroon ng mga problema at paglihis sa gawain, pero hindi niya kami pinangungunahan na ibuod ang mga ito at baliktarin ang sitwasyon, ni hindi siya nagtuturo ng landas ng pagsasagawa. Pinagsasabihan at pinagagalitan lang niya kami, at kapag nagbibigay sa kanya ng mga makatwirang mungkahi ang mga kapatid, hindi niya tinatanggap ang mga ito. Hindi niya talaga tinutupad ang mga responsabilidad niya bilang lider ng pangkat.” Gusto kong sabihin ang problemang ito kay Li Ping, pero naramdaman ko ring napaka-dominante ni Li Ping, at naisip ko, “Kung tutukuyin ko ang problema niya, iisipin kaya niyang masyado akong mapagmataas at pinupuntirya ko siya?” Sa huli, pinigilan ko na lang ang sasabihin ko. Hindi ko inaasahan, kalaunan ay ipinasa ni Li Ping sa amin ang lahat ng sisi para sa hindi magandang resulta ng gawaing pangvideo, at madalas niya kaming pinagagalitan at pinupungusan. Lahat ay nasa masamang kalagayan.

Isang araw, ikinumpara ni Li Ping ang video namin sa ginawa ng isa pang grupo, at pinagbuntunan niya kami ng panunuya at pangungutya. Pakiramdam ko ay dati nang masama ang palagay ni Li Ping sa amin, at palagi siyang naghahanap ng maliliit na isyu para pagalitan kami. Sobrang nakaramdam ng pagsupil ang lahat sa mga atake ni Li Ping, at isang sister ang naging sobrang negatibo na ayaw na niyang gawin ang tungkulin niya roon. Sobrang sama ng loob ko, at galit na galit din ako. Naisip ko na hindi gumagawa ng tunay na gawain si Li Ping, pero basta-basta na lang niyang pinupungusan at pinupuna ang mga tao; hindi na ako puwedeng magbulag-bulagan pa. Kinabukasan, tinukoy ko kay Li Ping ang problema niya sa basta-basta na lang na pagpupungos sa mga tao. Hindi ko inaasahan na patuloy na pangangatwiranan ni Li Ping ang sarili niya, at sinabi pa niyang problema iyon ng ibang tao. Kaya tinukoy ko ang problema niya gamit ang mga prinsipyo ng pagiging mga lider at manggagawa, sinasabi na, “Dapat kang makipagbahaginan tungkol sa katotohanan para malutas ang mga problema ng mga kapatid mo. Ang basta-basta na lang na pagpupungos at panenermon sa mga tao ay hindi lang mabibigong lutasin ang problema, kundi magpaparamdam din sa mga tao na nalilimitahan sila. Bukod pa riyan, dapat kang makinig sa mga mungkahing ibinibigay ng mga kapatid mo.” Noong oras na iyon, sumang-ayon siya nang nakasimangot ang mukha. Pero ang hindi ko inaasahan, pagkatapos noon, nakahanap siya ng isang sipi ng mga salita ng Diyos para basahin namin na naglalantad ng kayabangan at kapalaluan. Sa puso ko, medyo naramdaman kong mayroong mali: Hindi niya nilulutas ang mga aktuwal na problema at sa halip ay palagi niya kaming pinapagnilay-nilay sa aming sarili, na nangangahulugang walang sinuman ang makakakilatis sa kanya. Gustung-gusto kong ilantad ang mga problema niya, pero naisip ko kung paanong ni minsan ay hindi mapagpakumbabang tinanggap ni Li Ping ang mga mungkahi ng ibang tao, at masama rin ang kanyang pagkatao. Minsan, nagkaroon siya ng pagkiling laban sa isang host sister, at palagi niya itong hinuhusgahan sa harap namin. Naisip ko, “Kung direktang tutukuyin ko ang mga problema niya, magkakaroon kaya siya ng pagkiling laban sa akin at huhusgahan niya ako saanman siya magpunta? Hindi ba’t masisira ako noon, at madudungisan ang reputasyon ko?” Nang maisip ko ito, natakot ako at hindi ako nangahas na tukuyin ang mga problema ni Li Ping. Sumang-ayon pa nga ako sa pagninilay sa sarili ko. Pagkatapos, sinisi ko ang sarili ko, at napaisip ako kung bakit masyado akong duwag. Kalaunan, sa mga pagtitipon, hindi nagbahagi si Li Ping tungkol sa kung paano niya pinagnilayan at naunawaan ang kanyang sarili. Sa halip, sinabi niya na nakamit niya ang magagandang resulta noong ginagabayan niya ang gawaing pangvideo sa ibang mga grupo, at na malugod siyang tinanggap ng lahat ng kapatid. Ang ipinahihiwatig niya ay palagi kaming hindi sumasang-ayon sa kanya, dahil masyado kaming mapagmataas para tanggapin ang payo niya. Gustung-gusto kong tukuyin ang mga problema niya, pero natakot akong kung babanggitin ko ang mga iyon, mapapahiya siya at susupilin niya ako, kaya wala akong sinabi.

Pagkatapos, natuklasan kong sa bawat pagkakataon ay pinupuntirya at ibinubukod ako ni Li Ping. Isang beses, nang pauwi ako mula sa isang pagtitipon, bumili ako ng ilang gamit para sa mga sister ko, kaya medyo nahuli ako sa pag-uwi. Pagkatapos ay hinimay ako ni Li Ping sa harap ng mga kapatid sa isang pagtitipon, sinasabing sinasamantala ko ang pagkakataong lumabas para sa isang pagtitipon para makapagpasasa ang aking laman. Madalas akong pungusan ni Li Ping sa pamamagitan ng sadyang paghahanap ng mali at labis na pagpapalaki sa mga bagay-bagay, at nakaramdam ako ng sobrang pagkalungkot at pagkasupil. Ayaw ko na ngang gawin ang tungkulin ko rito. Gayumpaman, kapag naiisip ko kung paanong ang pag-abandona sa aking tungkulin ay pagkakanulo sa Diyos, hindi ako mapalagay, kaya, sa pamamagitan ng panalangin, hindi ko inabandona ang aking tungkulin. Binalikan ko ang ilang buwang pakikisalamuha ko kay Li Ping. Iniraraos lang niya ang kanyang tungkulin at hindi niya nilulutas ang mga tunay na problema, at sukdulan ang pagiging mapagmataas ng kanyang disposisyon; hindi niya tinatanggap ang mga mungkahi ng ibang tao. Kung ang isang taong tulad nito ay magpapatuloy na maging responsable sa gawaing pangvideo, magdudulot lamang siya ng mas malalaking hadlang sa gawain at magdudulot ng kawalan sa buhay pagpasok ng mga kapatid. Alam kong dapat kong iulat ang mga problema ni Li Ping sa mga lider, pero naisip ko kung paanong pinupuntirya niya ako sa mga panahong ito. Kung iuulat kong muli ang mga problema niya at malaman niya, sino ang nakakaalam kung paano niya ako pahihirapan? Saka, nakikita naman ng lahat ang mga problema ni Li Ping, at wala namang ibinibigay na anumang mungkahi sa kanya ang ibang mga sister, kaya naisip kong mas mabuti pang huwag na akong makialam. Bukod pa riyan, si Yang Min ang superbisor ng gawaing pangvideo, at mag-isa niyang iniangat si Li Ping. Kung susulat ako ng liham para iulat ang mga problema ni Li Ping, pangangasiwaan kaya ni Yang Min ang usapin nang patas kapag nabasa niya ito? Tatanggalin kaya nila ako at sasabihing mapagmataas ako at palalo, palaging naghahanap ng mali sa iba para guluhin ang gawaing pangvideo? Paano kung tuluyan nila akong paalisin sa iglesia? Hindi ba’t masisira niyon ang buhay ko ng pananampalataya sa Diyos? Inalo ko pa ang sarili ko sa pag-iisip na kapag natuklasan ng mga lider ang mga problema ni Li Ping, siya ay haharapin ng mga ito. Hindi ko inaasahan, nagsimula akong ihiwalay at layuan ng mga sister sa grupo. Maging si Xia Yu, na madalas kong kasalamuha, ay naging malayo sa akin. Hindi ko maintindihan kahit gaano ko pa ito pag-isipan, at araw-araw, pakiramdam ko ay dinadaganan ng malaking bato ang puso ko, na nagpapahirap sa aking huminga. Maraming beses akong palihim na umiyak nang mag-isa, nakakaramdam ako ng matinding pagkalungkot at kawalan ng magawa. Isang gabi, palihim na sinabi sa akin ni Xia Yu na sinamantala ni Li Ping ang pag-alis ko para sa isang pagtitipon para magsabi ng mga mapanirang bagay tungkol sa akin sa harap ng mga sister. Ipinasa rin niya sa akin ang lahat ng sisi para sa hindi pagkakamit ng anumang resulta ng gawaing pangvideo, hinihiling sa mga kapatid na kilatisin ako. Matapos sulsulan ni Li Ping, nagsimulang mag-ingat sa akin ang lahat. Pagkatapos kong marinig ang mga salita ni Xia Yu, matagal na hindi mapanatag ang puso ko. “Dahil lang nagbigay ako ng ilang mungkahi kay Li Ping, sinupil at ibinukod niya ako. Ngayon ay bumubuo pa siya ng isang grupo sa likuran ko para ibukod ako. Hindi ba’t pinahihirapan niya lang ako? Napakasama ng taong ito!” Sobrang negatibo ko noon, at napakasama talaga ng kalagayan ko. Talagang natakot ako na kung magpapatuloy ito, talagang matatanggal at mapapatalsik ako. Naisip ko na, sa halip na pahirapan niya ako, mas mabuti pang ako na lang ang magbitiw at kumuha ng ibang tungkulin, para hindi ko na siya kailangang harapin pa. Gayumpaman, naisip ko ang pasyang ginawa ko sa harap ng Diyos, na tiyak na gagawa ako ng magagandang video para magpatotoo sa Diyos. “Talaga bang isusuko ko na ang tungkuling ito nang ganito?” Hindi ko iyon matanggap. Masyadong nakakasakit sa puso ng Diyos kung gagawin ko iyon, at hindi iyon magpapakita ng anumang katapatan sa Kanya. Pakiramdam ko ay litong-lito ako at hindi ko alam kung paano ito dadanasin. Sa gitna ng pasakit at kawalan ng magawa, nanalangin ako sa Diyos, na nawa’y akayin Niya ako na maunawaan ang katotohanan at makahanap ng landas ng pagsasagawa.

Noong Mayo 2015, naglabas ang sambahayan ng Diyos ng mga pagsasaayos ng gawain kung paano kikilatisin ang mga anticristo at huwad na lider. Nang mabasa ko ito kasabay ng pag-uugali ni Li Ping, napagtanto kong isa siyang huwad na manggagawa at tinatahak niya ang landas ng mga anticristo. Nabasa ko ang mga salita ng Diyos: “Lahat kayo ay nagsasabi na isinasaalang-alang ninyo ang pasanin ng Diyos at itataguyod ang patotoo ng iglesia, ngunit sino ba sa inyo ang talagang nagsaalang-alang sa pasanin ng Diyos? Itanong sa iyong sarili: Ikaw ba ay isang tao na nagpapakita ng pagsasaalang-alang para sa pasanin ng Diyos? Maisasagawa mo ba ang pagiging matuwid para sa Diyos? Makakapanindigan ka ba at makakapagsalita para sa Akin? Maisasagawa mo ba nang matatag ang katotohanan? Ikaw ba ay may sapat na lakas ng loob na labanan ang lahat ng gawa ni Satanas? Makakaya mo bang isantabi ang iyong mga damdamin at ilantad si Satanas para sa kapakanan ng Aking katotohanan? Mapahihintulutan mo ba ang Aking mga layunin na matugunan sa iyo? Naihandog mo na ba ang iyong puso sa mga kritikal na sandali? Ikaw ba ay taong sumusunod sa Aking kalooban? Itanong mo nang madalas sa iyong sarili ang mga katanungang ito at madalas mong isipin ang mga ito” (Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 13). Bukod pa rito, sa “Ang Sampung Atas Administratibo na Dapat Sundin ng Hinirang na mga Tao ng Diyos sa Kapanahunan ng Kaharian,” sabi ng Diyos: “Gawin mo ang lahat ng bagay na kapaki-pakinabang sa gawain ng Diyos at hindi ang anumang nakasasama sa mga interes ng gawain ng Diyos. Ipagtanggol mo ang pangalan ng Diyos, ang patotoo ng Diyos, at ang gawain ng Diyos” (Ang Salita, Vol. I. Ang Pagpapakita at Gawain ng Diyos). Pagkatapos basahin ang mga salita ng Diyos, naunawaan ko na ang pagprotekta sa gawain ng iglesia at sa mga interes ng iglesia ang hinihingi sa atin ng Diyos, at isa itong responsabilidad na dapat tuparin ng bawat mananampalataya sa Diyos. Sa panahong ito, nakita ko na hindi talaga gumagawa ng anumang tunay na gawain si Li Ping, at sinusupil at pinahihirapan din niya ang mga tao, at mapaminsala ang kanyang pagkatao. Natatakot akong pahirapan at tanggalin niya, kaya hindi ako kailanman nangahas na ilantad at iulat ang mga problema niya, at hindi ako nangahas na labanan ang mga puwersa ng kadiliman. Paano masasabing isa akong taong nagsasaalang-alang sa pasanin ng Diyos? Hindi ko pinrotektahan nang kahit kaunti ang mga bagay na may kinalaman sa gawain ng iglesia o sa mga interes ng iglesia, at ang sarili ko lang na mga interes ang isinaalang-alang ko. Napakamakasarili ko! Ngayon, naglabas ang sambahayan ng Diyos ng mga pagsasaayos ng gawain para makilatis namin ang mga anticristo at huwad na lider. Napapaloob dito ang layunin ng Diyos, at isa rin itong pagkakataong ibinibigay sa akin ng Diyos para isagawa ang katotohanan. Hindi na ako puwedeng limitahan pa ng mga puwersa ng kadiliman. Kaya, nanalangin ako sa Diyos: “Mahal kong Diyos, palagi akong nagdurusa dahil sa pagsupil ni Li Ping. Malinaw na may pagkilatis ako kay Li Ping, pero hindi ako nangangahas na ilantad at iulat ang mga problema niya. Masyado akong duwag at wala ni katiting na pagpapahalaga sa katarungan. Dahil sa aking mga pagkilos ay nasusuklam Ka sa akin! Ngayon ay hiniling sa amin ng sambahayan ng Diyos na kilatisin at iulat ang mga anticristo at huwad na lider. Alam kong napapaloob dito ang Iyong layunin, at handa akong umasa sa Iyo para isagawa ang katotohanan at hindi na malimitahan pa ng mga puwersa ng kadiliman.” Pagkatapos manalangin, mas napanatag ako, at nagkaroon ako ng determinasyong isagawa ang katotohanan.

Isang araw, inanyayahan ako ni Sister Zhuo Yue, na responsable sa gawain ni Li Ping, na lumabas para sa isang pagtitipon. Sobrang nasabik ako, at naramdaman kong isa itong pagkakataong inihanda ng Diyos para sa akin upang maisagawa ko ang katotohanan. Kailangan kong iulat ang mga problema ni Li Ping. Bago pa man ako makapagsalita, tinanong kami ni Zhuo Yue, “Kumusta si Li Ping bilang lider ng pangkat ng mga gumagawa ng video?” Ikinuwento ko ang tungkol sa paggampan ni Li Ping. Hiniling niya sa akin na isulat ang lahat ng iyon, at hiniling din sa ibang mga miyembro ng pangkat na isulat ang kanilang mga ebalwasyon kay Li Ping. Noong sandaling iyon, sa sobrang kasabikan ko ay halos maiyak na ako. Naramdaman kong dininig ng Diyos ang mga panalangin ko at binuksan Niya ang isang daan para sa akin. Ang mas hindi ko pa inaasahan, matapos basahin ng mga sister sa pangkat ang mga kaugnay na prinsipyo tungkol sa pagkilatis sa mga huwad na lider at anticristo, nagkamit din sila ng kaunting pagkilatis tungkol kay Li Ping. Kalaunan, sama-sama kaming nagbahaginan at kumilatis, at isinulat namin ang paggampan ni Li Ping—ang kanyang pagkabigong gumawa ng tunay na gawain at kung paano niya ginambala at ginulo ang gawaing pangvideo—at ipinasa ito sa mga lider. Hindi nagtagal, tinanggal ng mga nakatataas na lider si Li Ping matapos malaman at maberipika ang sitwasyon. Pagkaraan ng ilang panahon, tinanggal din si Yang Min. Sobra kaming nasabik lahat at pinuri namin ang Diyos mula sa kaibuturan ng aming mga puso sa pagiging napakamatuwid Niya.

Kalaunan, si Sister Ye Xin ang namahala sa gawaing pangvideo. Madalas niyang talakayin sa amin ang mga ideya sa paggawa ng video, at hinikayat niya kaming aktibong makipagbahaginan, makipagtalakayan, at malayang sabihin kung ano ang nasa isip namin. Minsan ay naglalatag kami ng iba’t ibang opinyon, at basta’t angkop ang mga ito, malugod niya itong tinatanggap. Naramdaman naming nakakarelaks at nakapagpapalaya ang paggawa ng aming mga tungkulin sa ganitong paraan, at lalo akong natuwa na paganda nang paganda ang mga resultang nakakamit namin sa paggawa ng video. Pagkatapos, madalas kong isipin kung paanong matagal ko nang nakilatis na hindi angkop na tao si Li Ping para maging responsable sa gawaing pangvideo, pero hindi ako nangahas na iulat ang problema niya. Anong tiwaling disposisyon ang gumapos sa akin? Kalaunan, nabasa ko ang mga salita ng Diyos at nagkamit ako ng kaunting pagkaunawa sa aking problema. Sabi ng Makapangyarihang Diyos: “Kapag nagsisilabasan at gumaganap ng iba’t ibang papel bilang mga diyablo at mga Satanas ang lahat ng uri ng masasamang tao at mga hindi mananampalataya, lumalabag sa mga pagsasaayos ng gawain at gumagawa ng isang bagay na ganap na naiiba, nagsisinungaling at nililinlang ang sambahayan ng Diyos; kapag ginugulo at ginagambala nila ang gawain ng iglesia, at gumagawa sila ng mga bagay na nagbibigay ng kahihiyan sa pangalan ng Diyos, sa gayon ay dinudungisan ang sambahayan ng Diyos, ang iglesia, wala kang ginagawa kundi magalit kapag nakikita mo ito, subalit hindi mo kayang tumindig para itaguyod ang katarungan, ilantad ang masasamang tao, at itaguyod ang gawain ng iglesia. Kung ilalantad mo ang masasamang taong ito, makikilatis sila ng lahat, at mapipigilan sila sa panggugulo sa gawain ng iglesia at pagdungis sa sambahayan ng Diyos, ang iglesia. Ang hindi paggawa ng mga bagay na ito ay nangangahulugan na wala kang patotoo. … Kung gayon, ano nga ba ang ugat ng inyong kawalan ng kakayahang mangasiwa at humarap sa masasamang tao? Ito ba ay dahil likas kayong duwag, mahina ang loob, at matatakutin sa gulo? Hindi ito ang ugat o ang diwa ng problema. Ang diwa ng problema ay na ang mga tao ay hindi tapat sa Diyos; pinoprotektahan nila ang kanilang sarili, ang kanilang personal na seguridad, pride, katayuan, at ang kanilang malalabasan. Ang kanilang kawalan ng katapatan ay naipapamalas sa kung paano nila palaging pinoprotektahan ang kanilang sarili, umaatras tulad ng isang pagong papasok sa bahay nito kapag nahaharap ito sa anumang bagay, at naghihintay na makalampas muna iyon bago nito muling ilabas ang ulo. Anuman ang kanilang nakakatagpo, palagi silang nag-iingat nang husto, sobrang nababalisa, nag-aalala, at nangangamba, at hindi nila kayang tumayo at ipagtanggol ang gawain ng iglesia. Ano ang problema rito? Hindi ba’t ito ay kawalan ng pananalig? Wala kang tunay na pananalig sa Diyos, hindi ka naniniwala na ang Diyos ang may kataas-taasang kapangyarihan sa lahat ng bagay, at hindi ka naniniwala na ang buhay mo at ang lahat ng tungkol sa iyo ay nasa mga kamay ng Diyos. Hindi ka naniniwala sa sinasabi ng Diyos na: ‘Kung walang pahintulot ng Diyos, hindi mangangahas si Satanas na galawin ni isang buhok sa iyong katawan.’ Umaasa ka sa sarili mong mga mata para husgahan ang mga katunayan, hinuhusgahan mo ang mga bagay-bagay batay sa sarili mong mga pagtataya, pinoprotektahan ang iyong sarili sa bawat pagkakataon. Hindi ka naniniwala na ang kapalaran ng isang tao ay nasa mga kamay ng Diyos; natatakot ka kay Satanas, natatakot ka sa masasamang puwersa at masasamang tao. Hindi ba’t ito ay kawalan ng tunay na pananalig sa Diyos? (Oo.) Bakit walang tunay na pananalig sa Diyos? Ito ba ay dahil masyadong mababaw ang mga karanasan ng mga tao at masyadong kakaunti ang mga katotohanang nauunawaan nila para mabigyang-daan sila na kilatisin ang mga bagay na ito, o ano? Hindi ba’t may kinalaman ito sa mga tiwaling disposisyon ng mga tao? Hindi ba’t ito ay dahil masyadong mapanlinlang ang mga tao? (Oo.) Gaano man karaming bagay ang nararanasan nila, gaano man karaming katunayan ang inilalatag sa harap nila, hindi sila naniniwala na ito ay gawain ng Diyos, o na ang kapalaran ng isang tao ay nasa mga kamay ng Diyos. Isang aspekto ito. Ang isa pang nakamamatay na isyu ay na masyadong pinahahalagahan ng mga tao ang kanilang sarili. Hindi sila handang magbayad ng anumang halaga o magsakripisyo para sa Diyos, para sa Kanyang gawain, para sa mga interes ng sambahayan ng Diyos, para sa Kanyang pangalan, o para sa Kanyang kaluwalhatian. Hindi sila handang gawin ang anumang bagay na may kalakip na kahit pinakakatiting na panganib. Masyadong pinahahalagahan ng mga tao ang kanilang sarili! Dahil sa kanilang takot na mamatay, na mapahiya, na mabitag ng masasamang tao, at na masadlak sa anumang uri ng mahirap na kalagayan, ginagawa ng mga tao ang lahat para mapangalagaan ang kanilang sariling laman, sinisikap na hindi sila mapasok sa anumang delikadong sitwasyon. Sa isang banda, umaasal ang mga tao sa ganitong paraan dahil masyado silang mapanlinlang; sa isa namang banda, ito ay dahil masyado nilang pinapahalagahan ang kanilang sarili at masyado silang makasarili. Hindi ka handang ialay ang iyong sarili sa Diyos, at gayumpaman, sinasabi mo na handa kang igugol ang iyong sarili para sa Diyos, na isang pagnanais lamang. Kapag tunay na dumating ang panahon para tumindig ka upang labanan si Satanas at magpatotoo para sa Diyos, at kapag kailangan mong humarap sa panganib, kamatayan, at iba’t ibang suliranin at mahirap na kalagayan, ayaw mo na. Gumuguho ang iyong munting hangarin, at ginagawa mo ang lahat ng posibleng paraan para protektahan muna ang iyong sarili, at pagkatapos ay gumagawa ka ng pakitang-taong gawain na kinakailangan mong gawin, isang gawain na nakikita ng lahat. Ang isipan ng tao ay mas matalas pa rin kaysa sa isang robot: Alam ng mga tao kung paano makiangkop, alam nila kung aling mga kilos ang nakakatulong sa kanilang mga pansariling interes at kung alin ang hindi kapag nakakatagpo sila ng mga sitwasyon, at sila ay mapamaraan sa pangangasiwa ng mga usapin, nagagawa ito nang madali. Bilang resulta, kapag may nangyayari sa iyo, hindi nakakapanindigan ang iyong maliit na pananalig sa Diyos. … Gaano man karaming usapin ang kinakaharap mo, nabibigo kang ipakita ang iyong katapatan at tuparin ang iyong responsabilidad sa pamamagitan ng iyong pananalig sa Diyos. Kaya’t ang huling resulta, wala kang nakakamit. Sa bawat sitwasyon na inihanda ng Diyos para sa iyo, at kapag nakikipaglaban ka kay Satanas, palagi mong pinipiling umurong at umiwas. Hindi mo nagawang sundan ang landas na itinuro o isinaayos ng Diyos na danasin mo. Kaya, sa gitna ng labang ito, napapalagpas mo ang pagkaunawang batay sa karanasan at ang katotohanan na dapat sana ay nakamit mo” (Ang Salita, Vol. VI. Ukol sa Paghahangad sa Katotohanan. Paano Hangarin ang Katotohanan (19)). Pagkatapos basahin ang mga salita ng Diyos, para akong sinaksak sa puso. Isa ako sa mga makasarili at mapanlinlang na taong inilantad ng Diyos. Nang ginulo ng isang masamang tao ang gawain ng iglesia, ang mga sariling interes ko lang ang isinasaalang-alang ko, at wala akong ipinakitang katapatan sa Diyos kahit katiting. Malinaw kong nakita na hindi ginawa ni Li Ping ang mga tungkulin niya nang ayon sa mga prinsipyo. Bukod pa riyan, siya ay mapagmataas, palalo, at nakakapit sa sarili niyang mga ideya, hindi kailanman tumatanggap ng mga makatwirang mungkahi mula sa kanyang mga kapatid at palaging pinagsasabihan ang mga tao mula sa mataas na posisyon, na nagpaparamdam sa kanila na sila ay nalilimitahan. Lubha niyang naantala ang pag-usad ng gawain sa paggawa ng video. Nakikita ko ang mga problema niya, pero natakot akong salungatin siya at atakihin at ibukod niya ako, kaya hindi ako nangahas na ilantad ang mga iyon. Pinahintulutan ng Diyos na dumating sa akin ang bagay na ito. Ang layunin Niya ay matuto ako ng pagkilatis, at na, kapag ginugulo at ginagambala ng isang masamang tao ang gawain ng iglesia, magagawa kong isagawa ang katotohanan, at manindigan para ilantad at pigilan sila. Gayumpaman, bagama’t natamasa ko ang pagdidilig at pagtutustos ng napakaraming salita ng Diyos, nang makita kong ginugulo ng isang masamang tao ang gawain ng iglesia, nagtago ako sa aking lungga at ang pag-iingat lang sa aking sarili ang inisip ko. Bagama’t gusto kong iulat ang mga problema ni Li Ping sa mga lider, nag-alala ako na kung haharangin ni Yang Min ang liham ng ulat o kung malaman ito ni Li Ping, mas lalo pa niya akong marahas na pahirapan at baka patalsikin pa nga niya ako sa iglesia. Natakot ako sa lahat ng bagay, at napuno ako ng mga pag-aalinlangan. Ang mga pag-uugaling ito ay hindi lang dahil sa kaduwagan, kahinaan ng loob, at pagiging takot, kundi resulta ng pagiging masyadong makasarili at mapanlinlang ng aking kalikasan. Masyado kong pinoprotektahan ang sarili ko! Natakot akong pahirapan at patalsikin, kaya sinikap ko lang na iligtas ang sarili ko at nagbulag-bulagan ako. Naisip ko pa nga, “Nabanggit ko na sa kanya ang mga problema niya, pero hindi niya tinanggap. Ginawa ko na ang lahat ng makakaya ko. Hihintayin ko na lang na malaman ito ng mga lider at sila na ang haharap sa kanya. Sa ganitong paraan, mapoprotektahan ko ang sarili ko mula sa pagpapahirap ng masamang taong ito.” Sa katunayan, hindi gumawa ng tunay na gawain si Li Ping, pinagsabihan niya ang iba mula sa mataas na posisyon, at inapi niya ang kanyang mga kapatid. Hindi ko kailanman inilantad ang masasamang gawang ito, at hindi ako nangahas na iulat ang mga ito sa mga nakatataas na lider, kaya hindi talaga nalutas ang problema. Paano ko masasabing ginawa ko ang lahat ng aking makakaya? Sinunod ko ang mga satanikong pilosopiya para sa mga makamundong pakikitungo tulad ng “Ang bawat tao para sa kanyang sarili at bahala na ang iba” at “Ang matitinong tao ay mahusay sa pag-iingat sa sarili, tanging hangad nila ay hindi magkamali,” at ako ay napakamakasarili, tuso, at mapanlinlang. Nakatayo lang ako at pinanood nang dilat ang mga mata habang ginugulo ni Li Ping ang gawaing pangvideo sa loob ng mahigit anim na buwan. Hindi ko pinrotektahan ang gawain ng iglesia sa mahalagang sandali, at iningatan ko pa ang sarili ko sa pamamagitan ng pagkukunsinti sa isang masamang tao na manira at manggulo sa gawain ng iglesia. Wala akong anumang katapatan sa Diyos kahit katiting, at nag-iwan ako ng isang malubhang pagsalangsang. Nang mapagnilayan ko ang mga bagay na ito, labis akong nagsisi. Nahiya akong humarap sa Diyos, at napaluha ako sa pagkakonsensiya at paninisi sa sarili. Ayaw ko nang mamuhay pa ayon sa mga satanikong pilosopiya para sa mga makamundong pakikitungo.

Kalaunan, nabasa ko ang isa pang sipi ng mga salita ng Diyos at nagkamit ako ng ilan pang pagkaunawa sa problema ko. Sabi ng Makapangyarihang Diyos: “Ano ang saloobing dapat taglayin ng mga tao pagdating sa kung paano tratuhin ang isang lider o manggagawa? Kung tama at alinsunod sa katotohanan ang ginagawa ng isang lider o manggagawa, maaari mo siyang sundin; kung mali at hindi alinsunod sa katotohanan ang ginagawa niya, hindi mo siya dapat sundin at maaari mo siyang ilantad, salungatin at maaari kang maghayag ng ibang opinyon. Kung hindi siya nakakagawa ng aktuwal na gawain o gumagawa siya ng masasamang gawa na nagsasanhi ng kaguluhan sa gawain ng iglesia, at nabunyag na isang huwad na lider, isang huwad na manggagawa o isang anticristo, maaari mo siyang kilatisin, ilantad at iulat. Gayunman, hindi nauunawaan ng ilang taong hinirang ng Diyos ang katotohanan at lalo nang napakaduwag; natatakot silang masupil at mapahirapan ng mga huwad na lider at anticristo, kaya hindi sila nangangahas na itaguyod ang mga prinsipyo. Sinasabi nila, ‘Kung patatalsikin ako ng lider, tapos na ako; kung hihikayatin niyang ilantad o talikuran ako ng lahat, hindi ko na magagawang manampalataya sa Diyos. Kung patatalsikin ako sa iglesia, hindi ako gugustuhin at hindi ako ililigtas ng Diyos. At hindi ba’t mawawalan ng saysay ang aking pananalig?’ Hindi ba katawa-tawa ang gayong pag-iisip? May tunay bang pananalig sa Diyos ang gayong mga tao? Kakatawanin ba ng isang huwad na lider o anticristo ang Diyos kapag pinatalsik ka niya? Kapag pinahirapan at pinatalsik ka ng isang huwad na lider o anticristo, kagagawan ito ni Satanas, at wala itong kinalaman sa Diyos; kapag inaalis o pinatatalsik ang mga tao mula sa iglesia, nakaayon lamang ito sa mga layunin ng Diyos kapag magkasamang nagdesisyon ang iglesia at ang lahat ng taong hinirang ng Diyos, at kapag ang pag-aalis o pagpapatalsik ay lubos na nakaayon sa mga pagsasaayos ng gawain ng sambahayan ng Diyos at sa mga katotohanang prinsipyo ng mga salita ng Diyos. Paanong ang mapatalsik ng isang huwad na lider o anticristo ay mangangahulugan na hindi ka maliligtas? Pang-uusig ito ni Satanas at ng anticristo, at hindi nangangahulugan na hindi ka maililigtas ng Diyos. Maliligtas ka man o hindi ay depende na sa Diyos. Walang taong kalipikadong magdesisyon kung maaari ka bang iligtas ng Diyos. Dapat malinaw ito sa iyo. At para tratuhin ang pagpapatalsik sa iyo ng isang huwad na lider o anticristo bilang pagpapatalsik ng Diyos—hindi ba ito maling pag-unawa sa Diyos? Maling pag-unawa ito. At hindi lamang ito maling pag-unawa sa Diyos, kundi paghihimagsik din laban sa Diyos. Medyo paglapastangan din ito sa Diyos. At hindi ba’t kamangmangan at kahangalan ang maling pagkaunawa sa Diyos sa ganitong paraan? Kapag pinatalsik ka ng isang huwad na lider o anticristo, bakit hindi mo hanapin ang katotohanan? Bakit hindi ka maghanap ng isang taong nakauunawa sa katotohanan upang magkamit ka ng kaunting pagkakilala? At bakit hindi mo ito ipinaaalam sa mga nakatataas? Pinatutunayan nito na hindi ka naniniwalang naghahari ang katotohanan sa sambahayan ng Diyos, ipinapakita nito na wala kang tunay na pananalig sa Diyos, na hindi ka isang taong tunay na nananampalataya sa Diyos. Kung nagtitiwala ka sa pagkamakapangyarihan-sa-lahat ng Diyos, bakit ka natatakot sa pagganti ng isang huwad na lider o anticristo? Mapagpapasyahan ba niya ang iyong kapalaran? Kung may kakayahan kang makakilala, at natukoy mong salungat ang kanilang mga ikinikilos sa katotohanan, bakit hindi ka makipagbahaginan sa mga taong hinirang ng Diyos na nakauunawa sa katotohanan? May bibig ka naman, kaya bakit hindi ka naglalakas-loob na magsalita? Bakit takot na takot ka sa isang huwad na lider o anticristo? Pinatutunayan nitong duwag ka, walang silbi, isang kampon ni Satanas” (Ang Salita, Vol. IV. Paglalantad sa mga Anticristo. Ikatlong Aytem: Inihihiwalay at Binabatikos Nila ang mga Naghahangad sa Katotohanan). Mula sa mga salita ng Diyos, napagtanto kong may isa pang dahilan kung bakit palagi akong nag-aatubili, at hindi nangangahas na iulat ang mga problema ni Li Ping. Ito ay dahil wala akong pananalig sa Diyos at hindi ako naniniwala na ang Diyos ang may kataas-taasang kapangyarihan sa lahat ng bagay, bagkus inakala kong ang mga lider, manggagawa, at superbisor ang nagpapasya kung maipagpapatuloy ko ang aking mga tungkulin at matatanggap ang kaligtasan. Kaya, nang makita kong ginugulo ni Li Ping at Yang Min ang gawaing pangvideo, nagbulag-bulagan ako, at maingat kong sinubukang protektahan ang aking sarili. Natakot ako na kung sasalungatin ko sila, pag-iinitan nila ako, at pahihirapan at tatanggalin ako. Noong inaapi ako ni Li Ping, nakaramdam ako ng matinding presyur sa loob ko, at kinailangan kong tahimik na tiisin ito araw-araw, pero hindi pa rin ako nangahas na iulat ang mga problema ni Li Ping. Natakot ako na makahanap ng mali sa akin sina Li Ping at Yang Min at pahirapan at patalsikin ako, at kung magkagayon ay hindi ako maliligtas. Para bang ang abilidad kong gumampan ng aking tungkulin, ang aking pananatili o pag-alis, at ang kinabukasan at tadhana ko ay nasa kanilang mga kamay lahat. Sa katunayan, kahit na tanggalin at patalsikin talaga nila ako, maaari sana akong makahanap ng mga kapatid na nakakaunawa sa katotohanan para makipagbahaginan, at iulat at ilantad ang kanilang masasamang gawa sa mga nakatataas na lider. Tiyak na pangangasiwaan ito ng sambahayan ng Diyos nang patas ayon sa mga prinsipyo. Gayumpaman, kahit hindi pa ako tinatanggal at pinapatalsik, nangatog pa rin ang tuhod ko sa takot, at hindi ako nangahas na magsalita o iulat ang kanilang mga problema. Wala akong tunay na pananalig sa Diyos kahit katiting. Hindi ba’t ako ang tinatawag ng Diyos na “duwag, walang silbi, isang kampon ni Satanas”? Malinaw na nakipagbahaginan ang Diyos tungkol sa mga prinsipyo kung paano tratuhin ang mga lider at manggagawa. Kapag ginagawa ng mga lider at manggagawa ang tama at naaayon sa katotohanan, dapat akong sumang-ayon at tumanggap; kung gumagawa sila ng mga bagay na hindi naaayon sa katotohanan at lumalabag sa mga prinsipyo, maaari tayong makipagbahaginan at tukuyin ito, na siyang pagtulong sa kanila. Gayumpaman, kung hindi ito tinatanggap ng mga lider at manggagawa at patuloy nilang ginugulo ang gawain ng iglesia at sinusupil ang mga tao, dapat nating ilantad ang kanilang masasamang gawa alinsunod sa mga salita ng Diyos. Maaari din natin silang iulat sa mga nakatataas na lider hanggang sa malutas ang problema. Ito ang responsabilidad na dapat nating tuparin. Sa paggigiit sa mga katotohanang prinsipyo, maaari kang supilin at pahirapan o patalsikin pa nga ng mga anticristo at masasamang tao, pero hindi ito nangangahulugan na ikaw ay pinatalsik ng iglesia o itiniwalag ng Diyos, ni hindi ito nangangahulugan na wala ka nang pagkakataong matanggap ang kaligtasan. Bukod dito, nag-aangat o nagtatanggal ang iglesia ng mga tao batay sa kanilang palagiang pag-uugali, at ang desisyon ay ginagawa matapos ang isang komprehensibong pagtatasa sa mga ebalwasyon ng karamihan sa mga kapatid. Hindi ito nakasalalay sa desisyon ng sinumang lider o manggagawa. Kumikilos ang sambahayan ng Diyos ayon sa mga katotohanang prinsipyo. Narinig ko mula kay Sister Ye Xin, ang superbisor, na palaging sinusubukan ni Li Ping na tanggalin ako. Gayumpaman, natuklasan nila sa pamamagitan ng aktuwal na imbestigasyon na hindi totoo ang sinabi ni Li Ping, at natuklasan na hindi gumagawa ng tunay na gawain si Li Ping, bukod sa iba pang mga problema. Nakita kong sa sambahayan ng Diyos, naghahari ang katotohanan, at naghahari ang katuwiran. Ipinaranas nito sa akin na walang magagawa sa akin ang mga anticristo o masasamang tao kung walang pahintulot ng Diyos. Maraming taon na akong nananampalataya sa Diyos, pero hindi ko tiningnan ang mga tao o bagay batay sa mga salita ng Diyos, at hindi ako kumilos ayon sa mga prinsipyo. Kapag ginugulo ng masasamang puwersa ang gawain ng iglesia at pinipinsala ang aking mga kapatid, hindi ko isinagawa ang katotohanan para protektahan ang gawain ng iglesia. Sa halip, kinunsinti ko ang mga huwad na lider na nagsasagawa ng masasamang gawa at pumipinsala sa sambahayan ng Diyos. Hindi ba’t kumikilos ako bilang kasabwat ni Satanas? Kung mananatili akong hindi nagsisisi, sa huli ay ititiwalag ako ng Diyos, at ito ay pagpapasyahan ng matuwid na disposisyon ng Diyos. Tunay na naging kapaki-pakinabang sa aking buhay pagpasok ang ginawa ng Diyos, at napuno ng pasasalamat sa Diyos ang puso ko. Nakaramdam din ako ng pagkakonsensiya sa sarili at pagkakautang para sa mga pagsalangsang na nagawa ko sa hindi pagsasagawa ng katotohanan. Tahimik akong nanalangin sa Diyos, “Mahal kong Diyos, nagpapasalamat ako sa Iyo para sa mga kapaligirang inihanda Mo para sa akin. Dati, pinalampas ko ang maraming pagkakataong isagawa ang katotohanan. Handa akong magsisi, at hangaring maging isang taong may pagpapahalaga sa katarungan na nagsasagawa ng katotohanan at nagpoprotekta sa gawain ng iglesia.”

Kalaunan, nabasa ko ang isang sipi ng mga salita ng Diyos at labis akong naantig. Nakahanap din ako ng isang landas ng pagsasagawa. Sabi ng Makapangyarihang Diyos: “Kapag ang katotohanan ay naging buhay mo na, kung makakita ka ng sinumang lumalapastangan sa Diyos, hindi natatakot sa Diyos, pabasta-basta habang ginagampanan ang tungkulin nila, o nanggagambala at nanggugulo sa gawain ng iglesia, magagawa mong harapin sila ayon sa mga katotohanang prinsipyo, kinikilatis ang mga dapat kilatisin, at inilalantad ang mga dapat ilantad. … Iyong mga tunay na nananampalataya sa Diyos, kahit hindi pa nila nakakamit ang katotohanan at buhay, kahit papaano ay papanig sila sa Diyos sa kanilang pananalita at mga kilos; kahit papaano, hindi sila mananatiling walang ginagawa kapag nakikita nilang napipinsala ang mga interes ng sambahayan ng Diyos. Kung susubukan nilang balewalain ito, makakaramdam ng panunumbat at hindi mapapalagay ang kanilang konsensiya, at sasabihin nila sa kanilang sarili, ‘Hindi ako puwedeng basta na lang umupo at walang gawin. Dapat akong tumayo at magsalita, dapat kong tuparin ang aking responsabilidad. Dapat akong humarap para ilantad at pigilan ang masamang gawang ito, para pangalagaan ang mga interes ng sambahayan ng Diyos mula sa pinsala, at para tiyakin na hindi nagugulo ang buhay iglesia.’ Kung naging buhay mo na sa iyong puso ang katotohanan, hindi ka lang magkakaroon ng ganitong lakas ng loob at determinasyon, kundi magagawa mo ring kilatisin ang usaping ito. Higit pa rito, magagawa mong tuparin ang nararapat mong bahagi ng responsabilidad para sa gawain ng Diyos at para sa mga interes ng Kanyang sambahayan, at sa ganitong paraan, matutupad ang tungkulin mo” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Mula sa mga salita ng Diyos, naunawaan ko na ang puso ng isang taong tunay na naghahangad sa katotohanan ay nakabaling sa Diyos. Kapag may mga dumarating na bagay sa kanila, kaya nilang pumanig sa Diyos at pumanig sa katotohanan. Kapag nakikita nilang ginagambala at ginugulo ng iba ang gawain ng iglesia, hindi nila ito ipinagwawalang-bahala, kundi binibitiwan nila ang mga personal na interes at kumikilos ayon sa mga prinsipyo para protektahan ang gawain ng iglesia. Tungkol naman sa mga bagay na nakapipinsala sa mga interes ng iglesia, kaya nilang isagawa ang katotohanan para ilantad at pigilan ang mga ito. Matapang silang lumaban sa masasamang puwersa, at kayang tuparin ang kanilang mga responsabilidad para protektahan ang mga interes ng iglesia. Ito lamang ang mga taong naghahangad sa katotohanan at may konsensiya at katwiran. Binalaan ko ang sarili ko sa puso ko na kung muli akong makapansin ng mga huwad na lider at huwad na manggagawa sa iglesia na hindi gumagawa ng tunay na gawain, o ng mga taong gumagawa ng mga bagay na lumalabag sa mga prinsipyo na nakapipinsala sa gawain ng iglesia, tiyak na hindi ako magiging isang mapagpalugod ng mga tao para subukang protektahan ang aking sarili. Sa halip, tutukuyin ko ang kanilang mga problema, at kung hindi nila ito tatanggapin, dapat ko itong iulat sa mga nakatataas na lider hanggang sa malutas ang mga problema. Sa ganitong paraan ko lamang matutupad ang aking responsabilidad. Isang beses, nagkataong narinig kong isa pang sister sa iglesia ang sinupil din ni Li Ping. Matapos malaman ang tungkol sa pagsupil ni Li Ping sa sister, nakita kong hindi talaga nagbago ang tiwaling disposisyon ni Li Ping sa kabila ng maraming taon ng pananampalataya sa Diyos, at na susupilin at pahihirapan niya ang sinumang sumaling sa kanyang mga interes. Bukod dito, mayroon siyang mapaminsalang pagkatao, namumuhi sa katotohanan, at may napakalubhang disposisyon ng anticristo. Kung mananatili sa iglesia ang isang taong tulad nito, guguluhin niya lang ang gawain at pipinsalain ang kanyang mga kapatid. Kaya, nagsumite ako ng isang detalyadong ulat sa mga lider tungkol sa pag-uugali ni Li Ping na panunupil at pagpapahirap sa mga tao, at sa mga katunayan ng kanyang paggawa ng masama. Umaasa akong haharapin siya ng mga ito ayon sa mga prinsipyo. Hindi nagtagal, sumulat pabalik sa akin ang mga lider at sinabing inaresto ng mga pulis si Li Ping. Bagama’t nakalaya na siya, nasa ilalim pa rin siya ng pagbabantay ng pulisya. Nakakolekta na sila ng ebidensya ng masasamang gawa ni Li Ping at aasikasuhin nila siya ayon sa mga prinsipyo. Nang mabasa ko ang tugon mula sa mga lider, napanatag ako nang husto. Pagkatapos, sa tuwing nakikita ko ang mga lider o manggagawa na gumagawa ng mga bagay na hindi angkop o lumalabag sa mga prinsipyo, hindi na ako duwag at bulag na sumusunod. Sa halip, binabanggit ko ito sa kanila alinsunod sa mga salita ng Diyos.

Bagama’t nagdanas ako ng ilang paghihirap sa karanasan ko na pahirapan at supilin ng isang masamang tao, nagkamit ako ng kaunting pagkilatis sa diwa ng pagkamuhi sa katotohanan ng mga anticristo at masasamang tao. Nakita ko rin talaga na kontrolado ng Diyos ang lahat ng bagay, at na ang aking kinabukasan at tadhana ay nasa mga kamay ng Diyos. Naranasan ko rin talaga na naghahari ang katotohanan sa sambahayan ng Diyos, at lahat ng negatibong tauhan na gumagawa ng masama at gumugulo sa gawain ng iglesia ay haharapin nang patas. Na nagawa kong magkamit ng mga pakinabang at pagkaunawang ito ay bunga ng mga salita ng Diyos. Salamat sa Diyos!


90. Matapos Gumuho ang Pagnanais Kong Mapagpala

Ni Li Xin, Tsina

Noong 2009, ipinangaral sa akin ng isang kamag-anak ko ang ebanghelyo ng kaharian ng Diyos. Sinabi niya sa akin na sa mga huling araw, ipinapahayag ng Diyos ang katotohanan para dalisayin ang ating katiwalian, iligtas ang sangkatauhan mula sa kasalanan, at palayain tayo sa buhay na ito ng pagdurusa, sa huli ay dinadala tayo sa isang magandang hantungan kung saan wala nang pasakit o pighati. Pagkarinig ko nito, naisip ko, “Di ba’t ito mismo ang buhay na matagal ko nang inaasam?” Pagkatapos ay masaya kong tinanggap ang gawain ng Diyos sa mga huling araw at hindi nagtagal ay nagsimula akong gumawa ng tungkulin sa iglesia. Sa sumunod na ilang taon, naging maayos ang lahat sa pamilya ko at naging maayos ang takbo ng buhay namin. Madalas akong nagpapasalamat sa Diyos, at lalo pa akong ginanahan na talikuran ang mga bagay-bagay at gugulin ang sarili ko.

Pagkatapos, isang hapon noong taglagas ng 2019, nakatanggap ng tawag mula sa istasyon ng pulis ang panganay kong anak na babae. Nagkaroon daw ng aksidente sa construction site kung saan contractor ang asawa ko. Isang migranteng trabahador ang aksidenteng namatay habang nagtatrabaho, at dinala ang asawa ko sa isang detention center para hintayin ang pagproseso sa kanyang kaso. Nang marinig ko ang balita, natulala ako. Sa isip-isip ko, “Paano nangyari ito? Magkano kaya ang babayaran namin sa kompensasyon? Wala na nga kaming pera talaga; hindi talaga namin ito mababayaran. Ngayong nakadetene ang asawa ko, di ba’t masisira ang pamilya namin?” Hindi ko man lang magawang ilarawan ang nararamdaman ko. Nagreklamo ang anak ko, “Hindi ba nananampalataya ka sa Diyos? Paanong nangyayari pa rin ang ganito sa pamilya natin?” Nang mabalitaan ito ng mga kamag-anak namin sa probinsya, nagreklamo ang ilan, “Ang malas naman na nangyari ito sa kanila! Sayang lang ang lahat ng perang pinaghirapan nila sa mga nakaraang taon!” Sabi naman ng iba, “Walang nakakaalam kung gaano kalaki ang babayaran nila!” Nang marinig ko silang lahat na nagsasalita nang sabay-sabay, nang walang sinumang nag-aalok na tulungan akong maghanap ng pera at sa halip ay nagsasabi pa ng masasakit na salita, sobrang nanlumo ako. Bukod pa roon, nag-aalala akong baka dumating ang pamilya ng namatay na trabahador at magdulot ng gulo. Noong mga araw na iyon, takot na takot at balisa ako. Hindi ako makakain o makatulog nang maayos. Sa tuwing naiisip ko ang tungkol sa kompensasyon, nababalot ako ng pag-aalala, “Lahat ng perang pinaghirapan ng asawa ko mula umaga hanggang gabi nitong mga nakaraang taon ay napunta lang sa pagbabayad ng mga utang at pagbili ng mga makinarya at kagamitan. Wala na kaming natirang pera. Kung kailangan naming magbayad ng daan-daang libo bilang kompensasyon, saan ako kukuha ng ganoong kalaking pera?” Ang tanging nagawa ko ay ipagkatiwala ang mga paghihirap na ito sa Diyos at manalangin, “O Diyos, hindi ko alam ang gagawin sa napakalaking bayarin na ito sa kompensasyon. Hindi ko maaasahan ang mga kamag-anak o kaibigan ko. Ipinagkakatiwala ko ang lahat ng ito sa Iyong mga kamay. Pakiusap, tulungan Mo akong malampasan ang mahirap na panahong ito.” Makalipas ang ilang buwan, pagkatapos ng pamamagitan ng korte, humingi ang kabilang panig ng 280,000 yuan bilang kompensasyon. Sabi ng abogado, kung mababayaran namin ang pera at pipirma ang kabilang panig ng isang liham ng pagpapatawad, hindi makukulong ang asawa ko. Kung hindi kami makapagbabayad, sesentensiyahan siya. Para sa akin, ang 280,000 yuan ay isang napakalaking halaga! Paano makakakuha ng ganoon kalaking pera ang isang babaeng tulad ko? Pero kung hindi ako makapagbabayad, makukulong ang asawa ko. Wala akong pagpipilian kundi mag-ikot at manghiram ng pera sa lahat ng aming kamag-anak, pero laking gulat ko, nang lumapit ako para humingi ng tulong, lahat sila ay tumanggi sa akin gamit ang iba’t ibang dahilan. Sa harap ng kanilang kawalang-malasakit, nakaramdam ako ng matinding kalungkutan at kawalan ng magawa, at sa sobrang pag-aalala, hindi ako matigil sa pag-iyak. Paulit-ulit akong tumawag sa Diyos, umaasang tutulungan Niya akong malampasan ang mahirap na panahong ito. Pero habang papalapit ang takdang-panahon ng pagbabayad, hindi ko pa rin nalilikom ang halagang iyon. Hindi ko maiwasang magsimulang magreklamo sa puso ko, “Ang mga walang pananampalataya ay maayos namang namumuhay. Nananampalataya ako sa Diyos, iniwan ko ang lahat para sa pananalig ko, at kahit noong sinubukan akong pigilan ng asawa at kapatid kong lalaki, nagpatuloy ako sa paggawa ng tungkulin ko. Isa akong tunay na mananampalataya, kaya bakit hindi ako pinrotektahan ng Diyos? Bakit Niya hinayaang sumapit sa akin ang ganitong sakuna?” Habang mas iniisip ko ito, mas lalo akong nakaramdam ng pagkaagrabyado, at dumaing ako sa Diyos, “O Diyos, ilang taon ko nang ginagawa ang tungkulin ko. Bakit hindi Mo ako pinrotektahan? Para bang dinadaganan ako ng isang malaking bundok dahil sa sakunang ito, at halos hindi na ako makahinga. Hindi ko na kaya. Ano ang dapat kong gawin?” Napagtanto kong mali na magreklamo ako, pero talagang wala na akong mapuntahan, at hindi talaga ako makapagpasakop sa puso ko. Noong mga araw na iyon, hindi ako makakain o makatulog, wala akong lakas kahit kaunti, at nawalan ako ng ganang basahin ang mga salita ng Diyos. Pakiramdam ko, napakalayo ko sa Diyos. Kalaunan, dahil hindi talaga kayang bayaran ng pamilya ko ang kompensasyon, nasentensiyahan ang asawa ko ng isa at kalahating taong pagkakakulong. Sobra akong nabagabag sa naging resulta. Dahil nakakulong ang asawa ko, walang magtatrabaho para sa pamilya. Ano ang gagawin namin para mabuhay sa hinaharap? Sa harap ng mga paghihirap na ito, naramdaman kong wala akong maaasahan kundi ang sarili ko. Nagsimula akong mag-isip na hindi ko na kayang gawin ang tungkulin ko nang full-time, at kailangan kong maglaan ng kalahating araw para magtrabaho nang part-time.

Matapos malaman ng superbisor ng iglesia ang sitwasyon ko, nakipagbahaginan siya para tulungan ako at sinabi niyang dapat kong hanapin ang mga layunin ng Diyos sa nangyari sa pamilya ko at matuto ako ng mga aral mula rito. Kaya nagsimula akong manalangin at maghanap mula sa Diyos. Habang nagdedebosyonal, nabasa ko ang ilang salita ng Diyos: “Ipinaliliwanag na ng pahayag ni Job na, ‘Tatanggap ba tayo ng mabuti sa kamay ng Diyos, at hindi tayo tatanggap ng kahirapan?’ kung bakit nagawa niyang magpasakop sa Diyos, at may katotohanang dapat na hanapin dito. Nagpahayag ba siya ng anumang reklamo o hinaing nang sabihin niya ito? (Hindi.) Mayroon bang anumang kalabuan o mga negatibong implikasyon? (Wala.) Tiyak na wala. Sa pagdaranas sa pagsubok na ito, naunawaan ni Job na kung paano tinatrato ng Lumikha ang mga tao ay hindi isang bagay na mapagpapasyahan ng mga tao. Maaaring medyo hindi komportableng pakinggan ito, ngunit iyan ang katunayan. Isinaayos na ng Diyos ang panghabambuhay na kapalaran ng bawat isa; tanggapin mo man ito o hindi, isa itong katunayan. Hindi mo mababago ang iyong kapalaran. Ang Diyos ang Lumikha, at dapat kang magpasakop sa Kanyang mga pamamatnugot at pagsasaayos. Anuman ang gawin ng Diyos ay tama dahil Siya ang katotohanan at Siya ang may Kataas-taasang Kapangyarihan sa lahat ng bagay—dapat magpasakop sa Kanya ang mga tao. Kasama sa ‘lahat ng bagay’ na ito ang iyong sarili, at kasama rito ang lahat ng iba pang nilikha. Kung gayon, kaninong kasalanan na palagi mong gustong maging nasa oposisyon? (Kasalanan natin mismo.) Ito ay isang problema sa mga tao. Palagi mong gustong humanap ng mga dahilan at makakuha ng magagamit laban sa Diyos—tama ba ito? Palagi mong gustong tumanggap ng mga pagpapala at pakinabang mula sa Diyos—tama ba ito? Wala sa mga ito ang tama. Ang mga pananaw na ito ay maling kaalaman at pagkaunawa sa Diyos. Dahil mismo sa hindi tama ang pananaw na nagtutulak sa iyong pananampalataya sa Diyos, hindi maiiwasan na lalabanan mo ang Diyos, makikipagtalo, at kokontra ka sa Diyos sa tuwing may mangyayari sa iyo, palagi mong iniisip, ‘Mali na gawin ito ng Diyos; hindi ko ito maarok. Ang paggawa Niya nito sa ganoong paraan ay hindi naaayon sa mga kuru-kuro ng tao. Hindi gawain ng Diyos ang gawin ito sa ganoong paraan!’ Hindi mahalaga kung ang ginagawa ng Diyos ay naaayon sa iyong mga kuru-kuro at imahinasyon—anuman ang gawin ng Diyos, Siya pa rin ang Diyos. Kung wala ka ng katwiran at ng pagkaunawang ito, at palagi kang nagsisiyasat at gumagawa ng mga paghihinuha tungkol sa mga bagay na nangyayari sa iyo sa bawat araw, ang tanging kahihinatnan nito ay na makikipagtalo at kokontra ka sa Diyos sa bawat pagkakataon. Hindi ka makakalaya mula sa kalagayang ito. Ngunit kung mayroon ka ng pagkaunawang ito at kaya mong lumugar nang tama bilang isang nilikha, at kapag nahaharap ka sa mga bagay-bagay ay ikinukumpara mo ang mga ito sa aspektong ito ng katotohanan, at nagsasagawa at pumapasok ka rito, mas lalo kang magkakaroon ng takot sa Diyos sa iyong kalooban. Nang hindi mo namamalayan, mararamdaman mo: ‘Lumalabas na hindi mali ang ginagawa ng Diyos; lahat ng ginagawa ng Diyos ay mabuti. Hindi kailangang siyasatin at suriin ito ng mga tao. Ipapasailalim ko na lang ang aking sarili sa pamamatnugot ng Diyos!’ At kapag natagpuan mo ang iyong sarili na hindi makapagpasakop sa Diyos o matanggap ang Kanyang mga pamamatnugot, makakaramdam ng pagsaway ang iyong puso: ‘Hindi ako naging isang mabuting nilikha. Bakit hindi na lang ako magpasakop? Hindi ko ba pinapalungkot ang Lumikha?’ Habang mas ninanais mong maging isang mabuting nilikha, mas nagiging malinaw at maliwanag sa iyo ang aspektong ito ng katotohanan” (Ang Salita, Vol. III. Ang mga Diskurso ni Cristo ng mga Huling Araw. Ang Saloobing Dapat Taglayin ng Tao sa Diyos). Dati, madalas kong basahin ang kuwento ni Job, pero tinitingnan ko lang ito bilang isang kuwento. Nang pagnilayan ko ito ulit noong araw na iyon, nakita ko kung paanong hindi nagkasala si Job sa kanyang mga labi kahit na nahaharap sa napakalaking pagsubok, napuno ako ng paghanga sa kanyang pagpapasakop sa Diyos. Nawala kay Job ang lahat ng kanyang tupa at baka na namumutiktik sa mga burol, ang kanyang napakalaking yaman, at ang lahat ng kanyang mga anak; nabalot din siya ng masasakit na pigsa, pero hindi siya nagreklamo tungkol sa Diyos. Alam niyang ang Diyos ang Lumikha, at anuman ang gawin ng Diyos, dapat magpasakop ang tao. Alam niyang ito ang katwirang dapat taglayin ng isang nilikha, at hindi maaaring maging masaya ang isang tao kapag pinagpapala siya ng Diyos pero nagrereklamo kapag may binabawi ang Diyos; maling posisyon iyon. Iyon ang dahilan kung bakit nasabi ni Job, “Tatanggap ba tayo ng mabuti sa kamay ng Diyos, at hindi tayo tatanggap ng kahirapan?” (Job 2:10). Naniwala si Job na anuman ang ginawa ng Diyos ay mabuti, at kahit hindi niya naiintindihan, kaya pa rin niyang magpasakop. Kung ikukumpara sa mga pagsubok na hinarap ni Job, ano lang ba ang mga naranasan ko? Sa kabila nito, hindi ako nagpakita ng kahit katiting na pagpapasakop. Araw-araw kong ipinapahayag, “Ang Diyos ang may kataas-taasang kapangyarihan sa lahat ng bagay at namamahala sa lahat ng bagay; dapat tayong magpasakop sa Kanyang kataas-taasang kapangyarihan at mga pagsasaayos,” pero nang mapahamak ang asawa ko, hindi ako makapagpasakop. Paulit-ulit akong gumiit sa Diyos na tulungan akong lutasin ang aking mga agarang paghihirap. Nang hindi tinugunan ng Diyos ang aking mga hinihingi, kinuwestiyon ko pa Siya, tinatanong kung bakit Niya hinayaang mangyari sa akin ang isang bagay na tulad niyon. Pakiramdam ko ay pinapahirapan ako ng Diyos, na hindi makatwiran ang Kanyang ginawa. Naisip ko pa ngang talikuran ang tungkulin ko para humanap ng sarili kong paraan. Nakita ko na wala talaga akong pagkaunawa sa kataas-taasang kapangyarihan ng Diyos, at wala akong kahit katiting na may-takot-sa-Diyos na puso. Naisip ko—bago ako manampalataya sa Diyos, may magaganda at mahihirap na panahon ang pamilya ko. Ang mga walang pananampalataya ay nakararanas din minsan ng mga panahon ng ginhawa, samantalang sa ibang pagkakataon ay nahaharap sila sa mga natural o gawa-ng-taong sakuna. Sa realidad, ang kapalaran ng isang tao sa buhay, kabilang na kung gaano karaming paghihirap at pagsubok ang haharapin nila, ay matagal nang paunang inorden ng Diyos. Pero naniwala ako na ang mga nananampalataya sa Diyos ay dapat magkaroon ng mas magandang buhay kaysa sa mga walang pananampalataya at hindi dapat makaranas ng mga sakuna. Hindi ba’t ito ay isang baluktot na pagkaunawa, at kawalan ng kaalaman sa kataas-taasang kapangyarihan ng Diyos? Ang Diyos ang Lumikha. Siya ang pinakanakakaalam sa mga pangangailangan natin, at naghahanda Siya ng angkop na mga kapaligiran para danasin natin. Ang kataas-taasang kapangyarihan at mga pagsasaayos ng Diyos ang laging nasa likod ng nangyayari sa bawat tao sa kung anong oras. Kahit na hindi umaayon sa ating mga kuru-kuro ang mga bagay-bagay sa panlabas, tiyak na kapaki-pakinabang ang mga ito sa ating buhay: Dapat akong magpasakop at maghanap sa mga layunin ng Diyos. Pero, bagama’t natamasa ko ang napakaraming biyaya at pagpapala ng Diyos, at ang pagdidilig at panustos ng Kanyang mga salita, hindi ako nagpakita ng kahit katiting na pasasalamat. Sa sandaling may mangyaring hindi ko gusto, nagreklamo ako nang matindi laban sa Diyos. Nakita ko kung gaano ako kawalang pagkatao! Napuno ako ng pagsisisi at nanalangin ako sa Diyos nang may pagsisisi, handang magpasakop sa Kanyang kataas-taasang kapangyarihan at mga pagsasaayos.

Pagkatapos, nagnilay-nilay ako sa sarili ko: Bakit ako nagrereklamo sa Diyos sa tuwing may nangyayaring hindi maganda? Pagkatapos ay nabasa ko ang ilang salita ng Diyos: “Umaasa ka na ang iyong pananalig sa Diyos ay hindi magsasanhi ng anumang mga paghihirap o kapighatian, o ng kahit katiting na pagdurusa. Lagi mong hinahangad ang mga bagay na iyon na walang-halaga, at hindi mo pinahahalagahan ang buhay, sa halip ay inuuna mo ang iyong sariling malabis na kaisipan bago ang katotohanan. Ikaw ay napakawalang-halaga! Nabubuhay ka na parang isang baboy—ano nga ba ang pagkakaiba sa pagitan mo, at ng mga baboy at mga aso? Hindi ba’t lahat ng hindi naghahangad sa katotohanan, at sa halip ay iniibig ang laman, ay pawang mga hayop? Hindi ba’t ang mga patay na walang mga espiritu ay mga naglalakad na bangkay? Gaano na karaming salita ang nasambit sa gitna ninyo? Kaunting gawain lamang ba ang nagawa sa gitna ninyo? Gaano na karami ang naipagkaloob Ko sa inyo? Kaya bakit hindi mo ito nakamit? Ano ang iyong mairereklamo? Hindi ba’t wala kang natamo dahil sa iyong labis na pag-ibig sa laman? At hindi ba’t dahil ito sa ang iyong mga kaisipan ay masyadong maluho? Hindi ba’t dahil ito sa ikaw ay napakahangal? Kung mabibigo kang makamit ang mga pagpapalang ito, masisisi mo ba ang Diyos sa hindi pagliligtas sa iyo? Ang lahat ng iyong hinahangad ay ang matamo ang kapayapaan pagkatapos na manampalataya sa Diyos, ang iyong mga anak ay mailayo sa sakit, ang iyong asawang lalaki ay magkaroon ng magandang trabaho, ang iyong anak na lalaki ay magkaroon ng mabuting asawang babae, ang iyong anak na babae ay makatagpo ng mabuting asawang lalaki, ang iyong mga baka at mga kabayo ay makapag-araro nang mahusay, magkaroon ng isang taon ng magandang panahon para sa iyong mga tanim. Ito ang iyong hinahangad. Ang iyong hinahangad ay para mabuhay lamang nang maginhawa—walang mga aksidenteng dumating sa iyong pamilya, ang hangin ay lampasan ka lamang, ang iyong mukha ay hindi mabahiran ng dumi, ang mga tanim ng iyong pamilya ay hindi bahain, hindi maapektuhan ng anumang sakuna, mabuhay sa ‘yakap ng Diyos,’ mabuhay sa isang maginhawang tirahan. Ang duwag na kagaya mo, na palaging naghahangad sa laman—mayroon ka bang puso, mayroon ka bang espiritu? Hindi ka ba isang hayop? Ipinagkakaloob Ko sa iyo ang tunay na daan nang hindi humihingi ng anumang kapalit, gayunman ay hindi ka naghahangad. Isa ka pa rin ba sa mga nananampalataya sa Diyos? Ipinagkakaloob Ko ang tunay na buhay ng tao sa iyo, gayunman ay hindi ka naghahangad. Hindi ba’t kauri ka ng mga baboy o aso? Ang mga baboy ay hindi naghahangad ng buhay ng tao, hindi nila hinahangad na maging malinis, at hindi nila nauunawaan kung ano ang buhay. Bawat araw, pagkatapos nilang kumain nang busog, natutulog na sila. Naipagkaloob Ko na sa iyo ang tunay na daan, gayunman ay hindi mo ito nakamtan, wala kang anuman. Handa ka bang magpatuloy sa ganitong buhay, ang buhay ng isang baboy? Ano pang silbi na mabuhay ang gayong mga tao? Ang iyong buhay ay kasumpa-sumpa at walang-dangal, nabubuhay ka sa gitna ng karumihan at kahalayan, at hindi mo hinahangad ang anumang layon, kaya hindi ba’t ang iyong buhay ang pinakahamak sa lahat? Mayroon ka bang lakas ng loob na humarap sa Diyos? Kung magpapatuloy ka na dumanas sa ganitong paraan, hindi ba’t wala kang matatamo? Ang tunay na daan ay naipagkaloob na sa iyo, ngunit kung makakamit mo ito sa huli o hindi ay nakasalalay sa iyong sariling paghahangad” (Ang Salita, Vol. I. Ang Pagpapakita at Gawain ng Diyos. Ang mga Karanasan ni Pedro: Ang Kanyang Kaalaman sa Pagkastigo at Paghatol). Habang pinagninilayan ko ang mga salita ng Diyos, tumagos ang mga ito sa puso ko. Hindi ba’t ako mismo ang uri ng taong inilalantad ng Diyos, isang taong laging naghahanap ng kapayapaan ng laman, at walang puso at espiritu? Kaya ako nagsimulang manampalataya sa Diyos ay dahil laging nahaharap sa problema ang pamilya ko, at gusto ko lang makahanap ng masasandalan. Nang marinig kong kaya ng Diyos na magligtas ng mga tao at magkaloob ng kapayapaan at mga pagpapala, itinuring ko ang Diyos bilang aking dakilang tagapagligtas. Naisip ko na hangga’t maayos akong nananampalataya sa Diyos at ginagawa ang tungkulin ko, pagpapalain Niya ang pamilya ko ng kapayapaan at ilalayo kami sa sakuna o kalamidad. Nang makuha ng asawa ko ang kontrata sa konstruksyon at bumuti ang kalagayan ng aming pamilya, labis akong nagpasalamat sa Diyos at lalo pang naging aktibo sa tungkulin ko. Pero nang mangyari ang aksidente sa kanyang site, hindi namin kayang bayaran ang kompensasyon, at nasentensiyahan siya ng pagkakakulong, nagreklamo ako na hindi ako pinrotektahan ng Diyos at ayaw kong kumain at uminom ng mga salita ng Diyos o manalangin. Naramdaman ko pa ngang hindi maaasahan ang Diyos at naisip kong humanap ng sarili kong paraan sa pamamagitan ng pagkuha ng part-time na trabaho para kumita ng pera. Kung iisipin, ang Diyos ay nagkatawang-tao sa mga huling araw at pumarito sa lupa upang ipagkaloob sa tao ang saganang katotohanan, pinahihintulutan ang mga tao na danasin ang Kanyang gawain, hangarin ang katotohanan, at magkamit ng pagbabago sa disposisyon, upang sa huli ay maligtas sila at makapasok sa Kanyang kaharian. Ito ang dakilang pagmamahal at pagliligtas ng Diyos para sa sangkatauhan. Pero sa pananampalataya ko sa Diyos, mali ang mga layon ng paghahangad ko; gusto ko lang magtamasa ng kaginhawahan ng laman, at nag-ilusyon pa ako na kung ang isang tao ay nananampalataya sa Diyos, pagpapalain ang kanyang buong pamilya. Hindi ba’t ito rin ang pananaw sa pananalig ng mga tao sa relihiyon? Sa mga huling araw, ginagawa ng Diyos ang gawain ng paghatol at pagkastigo, ipinahahayag ang katotohanan upang dalisayin ang mga tiwaling disposisyon ng mga tao. Umaasa ang Diyos na mahahangad at makakamit ng lahat ang katotohanan at maisasabuhay ang isang makabuluhang buhay. Pero palagi ko lang hinahangad ang biyaya at mga pagpapala, hinahanap ang makalamang kaginhawahan na tulad ng isang hayop. Ito ang pinakakahabag-habag at walang-kuwentang uri ng buhay. Kung magpapatuloy ako sa paghahangad sa ganitong paraan, mabibigo akong makamit ang katotohanan at hindi magkakamit ng pagbabago sa aking disposisyon. Hindi ba’t sa huli ay wala akong makakamit, walang mga resulta? Sa huli, ititiwalag pa rin ako ng Diyos. Nakita ko kung gaano ako kahangal at kamangmang!

Kalaunan, nabasa ko ang isa pang sipi ng mga salita ng Diyos, at nagkamit ako ng kaunting pagkaunawa sa sarili kong kalikasan. Sabi ng Makapangyarihang Diyos: “Isa sa mga pangunahing intensiyon at saloobin ng mga anticristo sa kanilang tungkulin ay ang gamitin ito bilang isang pagkakataon para makipagtransaksiyon sa Diyos at para makamit ang mga pakinabang na nais nila. Naniniwala rin sila: ‘Kapag tinatalikuran ng mga tao ang kanilang mga pamilya at tinatalikuran ang kanilang mga makamundong kinabukasan para gawin ang kanilang tungkulin sa sambahayan ng diyos, hindi na kailangang ipaliwanag na dapat may makamit sila, may makuhang kapalit, ito lang ang patas at makatwiran. Kung ginagawa mo ang tungkulin mo at wala kang natatanggap, kahit pa nakakatanggap ka ng ilang katotohanan, hindi sulit ito. Ang pagbabago sa disposisyon ay hindi rin ganoon kakongkretong pakinabang—kahit na nakatanggap ka ng kaligtasan, walang makakakita nito!’ Nagbubulag-bulagan ang mga hindi mananampalatayang ito sa anumang hinihingi ng Diyos sa sangkatauhan. Hindi nila ito kinikilala o pinaniniwalaan, at mayroon silang saloobin ng pagtatwa. Batay sa mga saloobin at intensiyon ng mga anticristo sa pagtrato nila sa kanilang tungkulin, malinaw na hindi sila mga taong naghahangad sa katotohanan, kundi mga hindi mananampalataya at mga oportunista; sila ay kay Satanas. Narinig na ba ninyo na kaya ni Satanas na tapat na gumawa ng tungkulin? (Hindi.) Kung kaya ni Satanas na gawin ang ‘tungkulin’ nito sa harap ng Diyos, dapat na nakapaloob sa mga panipi ang tungkuling ito dahil ginagawa ito ni Satanas nang pasibo at sapilitan lamang, si Satanas ay pinapakilos ng Diyos, at ginagamit ito ng Diyos. Kaya, dahil sa kanilang anticristong diwa, at dahil hindi nila mahal ang katotohanan, dahil tutol sila sa katotohanan, at higit pa rito, dahil sa kanilang buktot na kalikasan, hindi kayang gawin ng mga anticristo ang kanilang mga tungkulin bilang mga nilikha nang walang kondisyon o walang kabayaran, at hindi rin nila kayang hangarin o kamtin ang katotohanan habang ginagawa ang kanilang mga tungkulin, o gawin ang mga ito ayon sa mga hinihingi ng mga salita ng Diyos” (Ang Salita, Vol. IV. Paglalantad sa mga Anticristo. Ikasiyam na Aytem (Ikapitong Bahagi)). Inilalantad ng Diyos na ang mga anticristo ay may makasarili at kasuklam-suklam na kalikasan at tutol sa katotohanan. Sa paggawa ng kanilang tungkulin, sinusubukan lang nilang makipagtawaran sa Diyos. Naniniwala sila na dahil nagbayad sila ng halaga sa pamamagitan ng pagtalikod sa mga bagay-bagay at paggugol ng kanilang sarili sa kanilang tungkulin, dapat magkaloob sa kanila ang Diyos ng biyaya at mga pagpapala kapag hinihingi nila, at na ito lamang ang patas at makatwirang paraan; kung hindi, hindi magiging matuwid ang Diyos. Ang kalikasang diwa ko ay kasimpangit at kasimbuktot ng sa isang anticristo. Sa lahat ng taon na iyon, nagawa kong magpatuloy sa aking tungkulin sa kabila ng paghadlang ng aking asawa at panunuya ng aking mga kamag-anak para lang makatanggap ng mas malalaking pagpapala mula sa Diyos. Palagi akong naniniwala na kung gugugulin ko ang sarili ko para sa Diyos at gagawin ang aking tungkulin, pagpapalain at poprotektahan Niya ako, bibigyan ako ng buhay na walang alalahanin, isang buhay na payapa kung saan maayos ang lahat. Hindi ko kailanman inakala na magkakaroon ng aksidente sa construction site ng asawa ko, at na masentensiyahan siya ng pagkakakulong dahil hindi namin kayang bayaran ang kompensasyon. Hindi ko ito makayanan, kaya ginamit ko ang sarili kong pagtalikod at mga paggugol bilang alas para makipagtalo sa Diyos, kinukuwestiyon kung bakit hindi Niya ako pinrotektahan, at kung bakit Niya hinayaang sumapit sa akin ang ganoong kalaking sakuna. Namumuhay ako ayon sa mga satanikong batas ng pananatiling buhay tulad ng, “Huwag kumilos kung walang gantimpala,” “Ipaglaban ang bawat pulgada ng lupa,” at “Ang bawat tao para sa kanyang sarili at bahala na ang iba.” Kahit sino pa ang nakakasalamuha ko, kung nagbayad ako ng halaga, umaasa akong may kapalit. Matapos akong magsimulang manampalataya sa Diyos, natural na sinubukan ko ring makipagtawaran sa Kanya. Naniwala ako na hangga’t nagdurusa ako at ginugugol ang sarili ko para sa Diyos, dapat Niya akong pagpalain; kung hindi, hindi Siya matuwid. Ang isang tunay na mananampalataya ay gumagawa ng kanyang tungkulin nang hindi nakikipagtawaran o humihingi ng anuman. Katulad lang ni Noe, na ibinigay ang lahat para itayo ang arka, nagtiyaga sa loob ng isang daan at dalawampung taon, araw-araw. Nagdusa siya at nagbayad ng halaga para lamang makompleto ang atas ng Diyos, hindi kailanman isinasaalang-alang ang kanyang mga personal na pakinabang o kawalan. Pero mula simula hanggang katapusan, ang pananampalataya ko sa Diyos ay tungkol lang sa paggamit sa Kanya para makamit ang sarili kong layon na mapagpala. Hindi talaga ako isang tunay na mananampalataya; sinusubukan kong dayain at gamitin ang Diyos. Ang kalikasan ko ay kasimbuktot at kasingmapanlinlang ng sa isang anticristo. Ako mismo ang uri ng hindi mananampalataya at oportunista na inilalantad ng Diyos. Nang makita na napakamapaghimagsik ng aking mga kilos at lubhang nasaktan ang puso ng Diyos, napuno ako ng pagsisisi at paninisi sa sarili. Muli akong nanalangin sa Diyos, “O Diyos, wala talaga akong pagkatao at katwiran. Ang pananampalataya ko sa Iyo at ang paggampan ko ng aking tungkulin ay pawang mga pagtatangka na makipagtawaran at manlinlang sa Iyo. Labis Kitang binigo! Handa akong magsisi. Magpapasakop ako sa mga sitwasyong inihahanda Mo at hindi na ako maghihimagsik o dudurog sa Iyong puso.”

Kalaunan, nabasa ko ang ilang salita ng Diyos, at nakahanap ako ng landas ng pagsasagawa sa mga ito. Sabi ng Makapangyarihang Diyos: “Itinuring niya ang pagkakamit ng mga pagpapala bilang isang lehitimong layon na hahangarin. Paano ito naging mali? Lubos itong sumasalungat sa katotohanan, at hindi naaayon sa layunin ng Diyos na iligtas ang mga tao. Dahil hindi isang lehitimong layon para sa mga tao na hangarin ang pagkakamit ng mga pagpapala, ano ang isang lehitimong layon? Ang paghahangad sa katotohanan at sa pagbabago ng disposisyon upang makapagpasakop sa lahat ng pamamatnugot at pagsasaayos ng Diyos—ito ang layong dapat hangarin ng mga tao. … Kapag binitiwan mo ang pagnanais para sa mga pagpapala at tinatahak mo ang landas ng paghahangad sa katotohanan, maaalis ang bigat sa iyong mga balikat. Magiging negatibo ka pa rin ba kung gayon? Bagama’t magkakaroon pa rin ng mga pagkakataon na magiging negatibo ka, hindi ka malilimitahan nito. Sa puso mo, patuloy kang mananalangin at makikipaglaban, ibabaling ang layon ng iyong paghahangad mula sa paghahangad na magkamit ng mga pagpapala at magkaroon ng isang partikular na destinasyon, patungo sa paghahangad sa katotohanan. Iisipin mo, ‘Ang paghahangad sa katotohanan ay tungkulin ng isang nilikha. Nakaunawa ako ng ilang katotohanan, at iyon ang pinakamalaking ani, ang pinakadakilang pagpapala sa lahat. Kahit na ayaw sa akin ng Diyos, hindi ako magkaroon ng magandang destinasyon, at mawasak ang mga pag-asa kong magkamit ng mga pagpapala, gagawin ko pa rin nang maayos ang aking tungkulin. Isa itong responsabilidad na hindi ko puwedeng iwasan. Anuman ang dahilan, talagang hindi ko ito puwedeng hayaan na makaapekto sa pagtupad ng aking tungkulin, at hindi ko ito puwedeng hayaang makaapekto sa pagkompleto ko sa atas ng Diyos. Ito ang prinsipyong sinusunod ko sa pag-asal.’ Hindi ba’t ito ay paglampas sa mga limitasyon ng laman?” (Ang Salita, Vol. III. Ang mga Diskurso ni Cristo ng mga Huling Araw. Sa Pagsasagawa Lamang ng Katotohanan Mayroong Buhay Pagpasok). Matapos basahin ang mga salita ng Diyos, naunawaan ko na sa pananampalataya sa Diyos, dapat hangarin ng isang tao ang katotohanan at ang pagbabago sa disposisyon, at hanapin ang katotohanan at magpasakop sa mga pamamatnugot at pagsasaayos ng Diyos sa mga kapaligirang Kanyang inihahanda. Makatanggap man tayo ng mga pagpapala o makaranas ng paghihirap, dapat nating tuparin ang ating tungkulin. Ito ang tamang landas na dapat tahakin ng isang mananampalataya. Noon, puno ng pagnanais sa mga pagpapala ang puso ko. Kapag tumatama ang sakuna, lagi kong gustong takasan ito. Namumuhay ako sa isang kalagayan ng paghihimagsik laban sa Diyos, na labis na nakapagpapahirap at masakit. Ngayon, naunawaan ko na ang katotohanan. Makatanggap man ako ng mga pagpapala sa hinaharap o hindi, hangad ko lamang na panghawakan ang aking tungkulin at maayos na hangarin ang katotohanan at ang pagbabago sa disposisyon. Pagkatapos, naging normal ang kalagayan ko, at nagawa kong gawin ang tungkulin ko nang may mapayapang puso. Bagama’t naroon pa rin ang mga paghihirap ng aking pamilya, handa akong umasa sa Diyos para danasin ang mga ito. Hindi na ako gumawa ng mga hindi makatwirang kahilingan sa Diyos, ni hindi ko na inisip pa na subukang takasan ang aking mahirap na kalagayan sa pamamagitan ng sarili kong mga abilidad. Nang hindi ko man lang namamalayan, sinimulan kong makita ang gabay ng Diyos. Sa loob ng humigit-kumulang isang taon na nakakulong ang asawa ko, inalagaan ng panganay kong anak na babae ang pang-araw-araw na pangangailangan at pag-aaral ng kanyang nakababatang kapatid na babae, kaya hindi ko na kailangang mag-alala. Tungkol naman sa kompensasyon, nakita ng pamilya ng biktima na talagang hindi kami makapagbabayad at hindi na nila ipinilit pa ang usapin. Tunay kong naramdaman na lihim akong tinutulungan ng Diyos sa buong panahon, inaakay ako sa pinakamahirap na yugto ng aking buhay.

Bagama’t dumaan ako sa ilang sakit at paghihirap sa loob ng humigit-kumulang isang taon na iyon, nakilala ko ang sarili kong makasarili at kasuklam-suklam na kalikasan at ang maling landas na tinahak ko sa aking pananalig. Nagkamit din ako ng tamang pagkaunawa sa matuwid na disposisyon ng Diyos. Nakita ko na ang lahat ng pinamamatnugutan at isinasaayos ng Diyos ay mabuti at kapaki-pakinabang sa aking buhay. Tunay kong naunawaan na ang pagharap sa kahirapan ay hindi masamang bagay. Anuman ang paghihirap na iyong maranasan, kung mauunawaan mo ang katotohanan at lalago ang iyong buhay, iyon ay pagtanggap ng pagpapala ng Diyos. Salamat sa Diyos!


91. Hindi na Ako Nalulugmok sa Maling Pagkaunawa Dahil sa Aking Pagsalangsang

Ni Su Tian, Tsina

Noong Agosto 2018, bente-dos anyos na ako. Dahil palaging inuusig at inaaresto ng CCP ang mga Kristiyano, nagplano akong pumunta sa isang malaya at demokratikong bansa para manampalataya sa Diyos. Pero sa hindi ko inaasahan, naaresto ako sa airport. Para pilitin akong ipagkanulo ang impormasyon tungkol sa iglesia, pinatayo ako ng mga pulis nang magkadikit ang mga paa mula alas-sais ng umaga hanggang alas-dose ng hatinggabi araw-araw, sa loob ng anim o pitong araw nang tuloy-tuloy. Napakatagal kong tumayo na nahilo na ako; nanakit at namanhid ang mga binti ko, at bumilis ang paghinga ko. Tinakot din ako ng mga pulis, “Kung hindi ka magsasalita, ibibitin ka namin at ipapatikim sa iyo ang ‘kambal na silab ng yelo at apoy.’ Papasuin ka muna namin gamit ang isang high-temperature machine, pagkatapos ay puwersahan ka naming paiinumin ng tubig, paulit-ulit namin itong gagawin. Pagkatapos niyon, hindi ka na makakapagsalita kahit gustuhin mo pa.” Nang maisip ko ang mga kapatid na pinahirapan ng mga pulis, bigla akong nakaramdam ng takot sa puso ko, “Kakayanin ko kaya kung pahirapan nila ako?” Tahimik akong nagdasal sa puso ko, hinihiling sa Diyos na bigyan ako ng lakas at pananalig. Nang makitang hindi pa rin ako nagsasalita, idinukdok ng mga pulis ang ulo ko at idiniin ang nagbabagang upos ng sigarilyo sa mga butas ng ilong ko. Pumasok ang makapal na usok at init sa mga butas ng ilong ko, bumabara sa lalamunan ko nang matindi na hindi ako makahinga. Pakiramdam ko ay malalagutan ako ng hininga. Sinunog din nila ang balat sa ilalim ng mga butas ng ilong ko, at nakaramdam ako ng sunod-sunod na bugso ng matinding sakit. Pagkatapos, hinila nila pataas ang braso ko, sinindihan ang lighter, at pinaso ang braso ko gamit ang apoy nito. Agad kong sinubukang bawiin ang kamay ko, pero mahigpit itong hinawakan ng pulis at hindi ako hinayaang gumalaw. Pinaso nila ang mga braso ko nang dose-dosenang segundo. Hindi matiis ang sakit. Ang balat sa ilalim ng aking mga braso ay nangitim sa pagkasunog at pagkalapnos; kalaunan ay nagnaknak ito, nag-iiwan ng mga peklat na kasinglaki ng mga itlog. Pagkatapos, nagpakita ang mga pulis ng masasamang ngiti at tingin, at napuno ako ng matinding galit, pagkamuhi, at takot, iniisip na, “Kahit ano ay kayang gawin ng mga diyablong ito. Sino ang nakakaalam kung paano nila ako pahihirapan sa susunod?” Hinang-hina ako at gusto kong umalis sa mala-impiyernong lugar na iyon sa lalong madaling panahon. Pero alam ko na hindi ako puwedeng maging Hudas at ipagkanulo ang mga kapatid ko para lang mapahaba ang kaawa-awa kong pag-iral. Kaya nanalangin ako sa Diyos sa puso ko, sumusumpang kahit mamatay ako, hindi ko ipagkakanulo ang mga interes ng sambahayan ng Diyos, at hinding-hindi ako magiging Hudas. Pagkalipas ng ilang araw, isinama ng mga pulis ang pamilya ko para papirmahin ako sa Tatlong mga Pahayag, sinasabing palalayain nila ako kung pipirma ako. Ang tatay ko, na nailihis ng malaking pulang dragon, ay nagsabing itatakwil niya ako bilang anak kung hindi ako pipirma. Alam kong pakana ito ni Satanas at tumanggi akong pumirma. Pagkatapos ay tinakot ako ng mga pulis, sinasabing, “Bibigyan ka namin ng isang huling gabi, pero kung hindi ka pa rin pipirma bukas, dadalhin ka namin sa isang lugar at pahihirapan ka namin!” Natakot ako nang marinig ko ito. “Kaya nilang gawin ang kahit ano, lalo na pagdating sa mga nananampalataya sa Makapangyarihang Diyos, mas brutal pa nga sila. Kung patuloy akong tatanggi na pumirma, sino ang nakakaalam kung paano nila ako pahihirapan?” Nakakatakot isipin ang pagdurusang masahol pa sa kamatayan. Naisip ko, “Paano kung hindi ko makayanan ang pagpapahirap at maging Hudas ako? Kung ganoon, sasalungatin ko ang disposisyon ng Diyos at hinding-hindi na ako magkakaroon muli ng pagkakataong maligtas. Kung pipirmahan ko ang Tatlong mga Pahayag dahil sa karunungan ko, pero hindi naman ipagkakanulo ng puso ko ang Diyos, bibigyan kaya ako ng Diyos ng isa pang pagkakataon?” Sa huli, hindi ko nalampasan ang kahinaan ng aking laman at pinirmahan ko ang Tatlong mga Pahayag. Pagkatapos kong pirmahan ang Tatlong mga Pahayag, pinauwi na ako ng mga pulis.

Pagkauwi, hindi ako mapakali. Bagama’t naisip kong gumamit ng karunungan, pumirma pa rin ako sa Tatlong mga Pahayag, at sa paningin ng Diyos, isa itong tanda ng pagkakanulo. Ililigtas pa kaya ako ng Diyos? Kalaunan, gusto akong isama ng tatay ko para magtrabaho, at nagsama pa siya ng mga kamag-anak at kaibigan para himukin ako. Naisip ko, “Hindi ako puwedeng umalis. Kung aalis ako, hindi ako mahahanap ng aking mga kapatid. Kung ganoon, hindi na ako magkakaroon muli ng pagkakataong bumalik sa sambahayan ng Diyos.” Pakiramdam ko ay para akong isang nawawalang ibon, mag-isang naghihintay sa isang hindi matukoy na sagot. Pagkalipas ng kalahating buwan, nahanap ako ng mga kapatid at nakipagbahaginan sila sa akin tungkol sa paggawa ng aking mga tungkulin. Nang makitang puwede pa rin akong bumalik sa sambahayan ng Diyos at gawin ang aking mga tungkulin, sobra akong naantig na halos maiyak ako, mabilis akong tumango bilang pagsang-ayon. Pagkatapos niyon, anuman ang tungkuling itinalaga sa akin ng iglesia, ginagawa ko ang lahat para tuparin ito. Pero paminsan-minsan ay naririnig ko ang mga kapatid na tinatalakay ang tungkol sa pagpirma sa Tatlong mga Pahayag. Sinasabi nila, “Hinding-hindi natin puwedeng pirmahan ang Tatlong mga Pahayag. Ang pagpirma sa Tatlong mga Pahayag ay pagkakanulo sa Diyos, at tinatatakan tayo nito ng tanda ng halimaw.” Tuwing naririnig ko ang mga salitang ito, parang pinipiga ang puso ko sa sakit, lalo na kapag nababasa ko ang mga salitang ito ng Diyos: “Tungo sa yaong mga hindi nagpakita sa Akin ni katiting na katapatan sa mga panahon ng kapighatian, hindi na Ako magiging maaawain, sapagkat natatakdaan ang abot ng habag Ko. Higit pa rito, wala Akong kagustuhan sa sinumang minsan na Akong ipinagkanulo, mas lalong hindi Ko gustong nakikipag-ugnayan sa yaong mga nagkakanulo sa mga kapakanan ng mga kaibigan nila. Ito ang disposisyon Ko, hindi alintana kung sino man ang taong iyan. Dapat Ko itong sabihin sa inyo: Sinumang lubusang wawasak sa puso Ko ay hindi makatatanggap ng habag mula sa Akin sa ikalawang pagkakataon, at ang sinumang naging tapat sa Akin ay magpakailanmang mananatili sa puso Ko” (Ang Salita, Vol. I. Ang Pagpapakita at Gawain ng Diyos. Maghanda ng Sapat na Mabubuting Gawa para sa Iyong Hantungan). Nakita ko na ang disposisyon ng Diyos ay matuwid, maharlika, at hindi nalalabag, at hindi na muling magpapakita ng awa ang Diyos sa sinumang magkakanulo sa Kanya at susugat sa Kanyang puso. Naisip ko, “Pinirmahan ko ang Tatlong mga Pahayag at ipinagkanulo ko ang Diyos. Itiniwalag na ba ako ng Diyos? Ibig sabihin ba nito, kahit manampalataya ako hanggang sa dulo, hinding-hindi ako maliligtas ng Diyos?” Lalo na, sa mga video ng patotoong batay sa karanasan mula sa sambahayan ng Diyos, nakita ko ang mga kapatid na, matapos mahuli, ay nanindigan sa kanilang patotoo sa harap ng lahat ng uri ng pagpapahirap, matatag na tumatangging pumirma sa Tatlong mga Pahayag. Pero pumirma ako sa Tatlong mga Pahayag para maiwasan ang pagpapahirap. Hindi lang ako nabigong magpatotoo para sa Diyos, kundi nag-iwan pa ako ng tanda ng kahihiyan, hinahayaang tuyain ako ni Satanas. Pakiramdam ko, siguradong lubusan nang nadismaya sa akin ang Diyos. Habang mas iniisip ko ito, mas lalo akong naging negatibo; sumasakit ang puso ko na parang sinasaksak ng kutsilyo, at sana hindi ko na lang pinirmahan ang Tatlong mga Pahayag. Pero nangyari na ang nangyari, kagaya ng natapon na tubig na hindi na maibabalik. Kalaunan, sinimulang imbestigahan ng sambahayan ng Diyos ang mga pumirma sa Tatlong mga Pahayag; isa rin ako sa mga inimbestigahan. Naisip ko ang mga salita ng Diyos: “Hindi ba’t ang mga pumipirma sa ‘Tatlong mga Pahayag’ ang mga nagpasabog ng bomba at sumabog hanggang sa magkapira-piraso?” (Ang Salita, Vol. VII. Ukol sa Paghahangad sa Katotohanan. Paano Hangarin ang Katotohanan (5)). Kinasusuklaman ng Diyos ang mga pumirma sa Tatlong mga Pahayag at nagkakanulo sa Kanya. Dahil pumirma ako sa Tatlong mga Pahayag, siguradong kinondena at itiniwalag na ako ng Diyos. Paaalisin na kaya ako sa susunod? Kalaunan, kahit na hindi ako pinaalis ng iglesia, namuhay pa rin ako sa pagkanegatibo. Maraming beses, kapag nakikita ko ang mga kapatid na katuwang ko na nag-uusap tungkol sa pagsusulat ng mga artikulong batay sa karanasan o buhay pagpasok, pakiramdam ko ay iba ako sa kanila, na silang lahat ay magkakapatid, at na lahat sila ay may pagkakataong hangarin ang katotohanan at maligtas. Pero iba ako. Ipinagkanulo ko ang Diyos, at siguradong lubusan na akong kinasusuklaman ng Diyos. Pakiramdam ko, ang mga taong tulad ko ay walang karapatang hangarin ang katotohanan, at na kahit manampalataya ako hanggang sa huli, magiging walang-saysay ang lahat, at baka isa lang akong trabahador, at wala nang kinalaman sa akin ang kaligtasan. Namuhay ako sa negatibong kalagayan, at araw-araw, wala sa loob kong ginagawa ang aking mga tungkulin, habang ang puso ko ay puno ng di-maipaliwanag na pasakit. Noong panahong iyon, madalas akong makinig sa isang himno ng mga salita ng Diyos, ang “Kung Isa Kang Tagapagserbisyo.” Tinatanong tayo ng Diyos: “Kung tunay kang isang tagapagserbisyo, makakapagserbisyo ka ba sa Akin nang deboto, nang walang anumang bahid ng pagpapabaya o pagiging negatibo? Kung malaman mong hindi kita napahalagahan kailanman, makakayanan mo pa rin bang manatili at magserbisyo sa Akin habambuhay?” (Ang Salita, Vol. I. Ang Pagpapakita at Gawain ng Diyos. Isang Napakaseryosong Problema: Pagkakanulo (2)). Tuwing naririnig ko ang kantang ito, labis akong naaantig. Isa akong nilikha, at ang pananampalataya sa Diyos at paggawa ng aking mga tungkulin ay ganap na likas at may katwiran, at kahit ayaw na sa akin ng Diyos, mananampalataya pa rin ako sa Kanya hanggang sa wakas. Hangga’t may isa pa akong araw para gawin ang aking mga tungkulin, kailangan kong gawin ang lahat ng aking makakaya para matupad ang aking mga tungkulin!

Isang araw, nakakita ako ng isang sipi ng mga salita ng Diyos na perpektong tumukoy sa kalagayan ko. Sabi ng Makapangyarihang Diyos: “May isa pang ugat na sanhi kung bakit nalulugmok ang mga tao sa pagkasira ng loob, at ito ay na may ilang partikular na bagay na nangyayari sa mga tao kapag wala pa sila sa hustong gulang o pagkatapos nilang tumuntong sa hustong gulang, ibig sabihin, gumagawa sila ng mga paglabag o ng mga bagay na walang kabuluhan, mga bagay na pawang kahangalan, at mga bagay na pawang kamangmangan. Nasisiraan sila ng loob dahil sa mga paglabag na ito, dahil sa mga bagay na kanilang ginawa na pawang walang kabuluhan at mangmang. Ang ganitong uri ng pagkasira ng loob ay isang pagkondena sa sarili, at ito rin ay isang uri ng paglalarawan sa kung anong uri sila ng tao. … Ang ilang tao ay nagagawa minsan na bitiwan at talikdan ang kanilang pagkasira ng loob. Ginagamit nila ang kanilang sinseridad at ang lahat ng kanilang naiipong lakas sa pagtupad sa kanilang mga tungkulin, mga obligasyon, at mga responsabilidad, at ibinubuhos pa nga nila ang kanilang buong puso at isipan sa paghahangad sa katotohanan at pagninilay-nilay sa mga salita ng Diyos, at sa pagsusumikap na maunawaan ang mga salita ng Diyos. Gayumpaman, sa sandaling may maganap na partikular na sitwasyon o pangyayari, muli silang nasisiraan ng loob, at nararamdaman nilang muli sa kaibuturan ng kanilang puso na inakusahan sila. Iniisip nila, ‘Ginawa mo ang bagay na iyon dati, at ganoon kang uri ng tao noon. Makapagkakamit ka ba ng kaligtasan? May saysay pa ba ang pagsasagawa ng katotohanan? Ano ang tingin ng Diyos sa nagawa mo? Patatawarin ka ba ng Diyos sa nagawa mo? Mababawi ba ang paglabag na iyon sa pamamagitan ng pagbabayad ng halaga sa ganitong paraan?’ Madalas nilang sinasaway ang kanilang sarili at nakakaramdam ng pag-aakusa sa loob-loob nila, at madalas silang nagdududa at nagkukuwestiyon sa kanilang sarili. Hindi nila kailanman maiwaksi ang pagkasira ng loob na ito, at sa kanilang puso, palagi silang nababagabag sa nakakahiyang bagay na kanilang nagawa. Kaya, maraming taon na silang nananampalataya sa Diyos at tila ba hindi nila narinig ang anumang sinabi ng Diyos, ni tila naunawaan ang alinman dito. Para bang hindi nila alam kung ang pagkakamit ng kaligtasan ay may kinalaman sa kanila, kung maaari ba silang mapatawad at matubos, o kung sila ba ay kalipikado na matanggap ang paghatol at pagkastigo ng Diyos at ang Kanyang pagliligtas. Wala silang kaalam-alam tungkol sa lahat ng bagay na ito. Dahil hindi sila nakakatanggap ng anumang mga kasagutan, at dahil hindi sila nakakatanggap ng anumang tumpak na hatol, sa kaibuturan nila ay palagi silang nasisiraan ng loob. Sa kaibuturan ng kanilang puso, paulit-ulit nilang inaalala ang kanilang ginawa, paulit-ulit nila itong inuulit sa kanilang isipan, inaalala kung paano nagsimula ang lahat at kung paano ito natapos, inaalala kung ano ang nangyari dati at ang nangyari pagkatapos. Paano man nila ito alalahanin, palagi silang nakakaramdam ng pagkakasala, at kaya patuloy silang nasisiraan ng loob tungkol sa bagay na ito sa loob ng ilang taon. Kahit na ginagawa nila ang kanilang mga tungkulin, kahit na naglilingkod sila bilang isang superbisor para sa isang partikular na aytem ng gawain, pakiramdam pa rin nila ay wala silang pag-asa na maligtas. Samakatwid, hindi nila kailanman direktang hinaharap ang usapin ng paghahangad sa katotohanan bilang isang bagay na pinakatama at pinakamahalaga. Naniniwala lang sila na ang pagkakamaling nagawa nila o ang bagay na ginawa nila noon ay lubhang minamasama ng karamihan, o kinokondena at itinataboy ng mga tao, o kinokondena pa nga ng Diyos, at na kahit hangarin pa nila ang katotohanan sa hinaharap, hindi sila maliligtas. Anuman ang hakbang ng gawain ng Diyos o gaano karaming salita ang Kanyang nasabi, hindi nila kailanman hinaharap ang usapin ng paghahangad sa katotohanan sa tamang paraan. Bakit ganito? Ito ay dahil mali ang huling kongklusyong nabuo nila mula sa pagdanas ng ganitong uri ng bagay, at kaya, wala silang kakayahang iwan ang kanilang pagkasira ng loob” (Ang Salita, Vol. VI. Ukol sa Paghahangad sa Katotohanan. Paano Hangarin ang Katotohanan (2)). Inilarawan ng Diyos ang eksaktong kalagayan ko. Mula nang pirmahan ko ang Tatlong mga Pahayag, para nang tinik sa puso ko ang bagay na iyon, at madalas kong maramdaman ang pagkadurog ng puso ko at ang pagkabagabag. Hindi lang isang beses kong tinanong ang sarili ko, “Dahil pinirmahan ko na ang Tatlong mga Pahayag at natatakan na ako ng tanda ng halimaw, ililigtas pa kaya ng Diyos ang isang tulad ko? Gusto ng Diyos ng mga taong makapagpapatotoo para sa Kanya, pero hindi na nga ako nakapagpatotoo para sa Diyos, pumirma pa ako sa Tatlong mga Pahayag at ipinagkanulo ko ang Diyos, na naging isang tanda ng kahihiyan. Itiniwalag na kaya ako ng Diyos?” Sa tuwing ganito ang naiisip ko, parang hinihiwa ng patalim ang puso ko. Hindi ko na nga alam kung ano pa ang sasabihin sa mga panalangin ko. Bagama’t binigyan pa rin ako ng pagkakataon ng iglesia na gawin ang aking mga tungkulin, at lubos akong nagpapasalamat at gustong tuparin ang mga iyon sa abot ng aking makakaya, hindi pa rin talaga maalis ang pagkabalisa sa puso ko. Tuwing naririnig ko ang mga kapatid na pinag-uusapan ang mga pumirma sa Tatlong mga Pahayag, bahagyang kumikirot ang puso ko. Nang makita ang mga karanasan ng mga kapatid na nanindigan sa kanilang patotoo matapos maaresto, lalo pa nitong pinakirot at pinasakit ang puso ko. Naisip kong ang mga taong ito ay sinang-ayunan ng Diyos, pero pumirma ako sa Tatlong mga Pahayag at ipinagkanulo ko ang Diyos, kaya hindi ako naging karapat-dapat sa Kanyang pagliligtas. Dahil hindi ko maiwaksi ang anino ng pagpirma sa Tatlong mga Pahayag, madalas akong namumuhay sa negatibong kalagayan, at hindi ako makakuha ng sigla para hangarin ang katotohanan o magkaroon ng buhay pagpasok. Pakiramdam ko ay para akong isang katawang walang kaluluwa, na ang alam lang ay tapusin ang mga gawain sa bawat araw. Tila sa maayos lang na paggawa ng mga bagay-bagay ako makakabawi sa aking mga pagsalangsang, at doon lang makakaramdam ng kaunting kaginhawahan ang puso ko. Habang pinag-iisipan ko nang mabuti ang mga salita ng Diyos, napagtanto ko na hindi naman pala inalis ng Diyos ang pagkakataon kong hangarin ang katotohanan. Pinahintulutan pa nga Niya akong magsanay sa paggawa ng tungkulin ng isang lider. Kung itiniwalag ako ng Diyos, paano pa ako magkakaroon ng pagkakataong gawin ang tungkulin ko? Lalong hindi ko na matatamasa ang pagdidilig at pagtutustos ng mga salita ng Diyos kung ganoon. Pero patuloy akong nagkakamali ng pagkaunawa sa Diyos at nagsasayang ng napakahabang panahon sa pamumuhay sa pagkanegatibo! Kung magpapatuloy akong maging ganito kanegatibo, hindi ang Diyos ang magtitiwalag sa akin, kundi ako mismo ang sisira sa sarili ko sa pamamagitan ng hindi paghahangad sa katotohanan. Kailangan kong pagnilayang mabuti ang aking sarili at hanapin ang katotohanan para makaalis sa negatibong kalagayang ito.

Kalaunan, nakakita ako ng isang sipi ng mga salita ng Diyos na nakatulong sa aking mahanap ang ugat ng problema. Sabi ng Makapangyarihang Diyos: “Nananampalataya ang lahat ng tao sa Diyos para makakuha ng mga pagpapala, gantimpala, at korona. Hindi ba’t bawat tao ay may ganitong intensiyon sa puso? Sa realidad, mayroon ang bawat tao. Isa itong katunayan. Bagama’t hindi ito madalas tinatalakay ng mga tao, at pinagtatakpan pa nga ang kanilang intensiyon at pagnanais na magtamo ng mga pagpapala, ang pagnanais na ito, ang intensiyon at motibong ito sa kaibuturan ng puso ng mga tao ay hindi kailanman natinag. Gaano man karaming espirituwal na teorya ang nauunawaan ng mga tao, anumang kaalaman na batay sa karanasan ang mayroon sila, anumang tungkulin ang kaya nilang gawin, gaano mang pagdurusa ang tinitiis nila, o gaano man ang halagang binabayaran nila, hinding-hindi nila binibitiwan ang intensiyon na magkamit ng mga pagpapala na nakatago sa kaibuturan ng kanilang mga puso, at palagi silang tahimik na nagpapakapagod at nagpapakaabala para magserbisyo rito. Hindi ba’t ito ang bagay na nakabaon sa pinakakaibuturan ng puso ng mga tao? Kung wala ang intensiyong ito na magkamit ng mga pagpapala, ano ang mararamdaman ninyo? Sa anong saloobin ninyo gagawin ang inyong tungkulin at susundan ang Diyos? Ano kaya ang mangyayari sa mga tao kung ganap na aalisin ang intensiyong ito na magkamit ng mga pagpapala na nakatago sa kanilang puso? Posible na magiging negatibo ang maraming tao, at ang ilan ay mawawalan ng gana sa kanilang mga tungkulin, at mawawalan ng interes sa kanilang pananampalataya sa Diyos. Para bang naglaho ang kanilang kaluluwa, at magmumukhang kinuha ang kanilang puso. Ito ang dahilan kung bakit sinasabi Kong ang intensiyon na magkamit ng mga pagpapala ay isang bagay na nakatago sa kaibuturan ng puso ng mga tao. Marahil, habang ginagawa nila ang kanilang tungkulin o ipinamumuhay ang buhay ng iglesia, nararamdaman nilang naunawaan nila ang ilang katotohanan at nagagawa nilang talikdan ang kanilang mga pamilya at masayang igugol ang kanilang sarili para sa Diyos, at na mayroon na silang kaalaman ngayon sa kanilang intensiyon na magkamit ng mga pagpapala, at natalikuran na nila ang intensiyong ito, at hindi na sila napamumunuan o nalilimitahan nito. Pagkatapos, iniisip nilang wala na silang intensiyon na magkamit ng mga pagpapala, pero kabaligtaran ang pinaniniwalaan ng Diyos. Mababaw lang kung tingnan ng mga tao ang mga bagay-bagay. Kapag walang mga pagsubok, maganda ang pakiramdam nila sa kanilang sarili. Basta’t hindi sila umaalis sa iglesia o hindi nila itinatatwa ang pangalan ng Diyos, at nagpupursigi silang gumugol ng kanilang sarili para sa Diyos, naniniwala silang nagbago na sila. Pakiramdam nila ay hindi na kasiglahan o pabugso-bugsong damdamin ang nagtutulak sa kanila sa paggampan ng kanilang tungkulin. Sa halip, naniniwala silang kaya na nilang hangarin ang katotohanan, at kaya na nilang patuloy na hanapin at isagawa ang katotohanan habang ginagawa ang kanilang tungkulin, nang sa gayon ay madalisay ang kanilang mga tiwaling disposisyon at makamit nila ang ilang tunay na pagbabago. Gayumpaman, kapag may mga nangyayari na tuwirang may kinalaman sa hantungan at kinalabasan nila, ano ang mga pagpapamalas nila? Nabubunyag ang totoong sitwasyon nila sa kabuuan nito” (Ang Salita, Vol. III. Ang mga Diskurso ni Cristo ng mga Huling Araw. Anim na Pahiwatig ng Paglago sa Buhay). Inilantad ng Diyos ang tunay kong kalagayan. Napakanegatibo ko dahil ang pagnanais ko para sa mga pagpapala ay nasira. Matapos kong matagpuan ang Diyos, naging masigasig ako sa paggugol ng aking sarili para sa Kanya at sinimulan kong gawin ang tungkulin ko nang full-time pagkatapos na pagkatapos ng high school, iniisip na kung magpapatuloy akong maghangad tulad nito, tiyak na makakapasok ako sa kaharian at matatamasa ang mga pagpapala ng kaharian ng langit. Nang mahuli ako at pumirma sa Tatlong mga Pahayag dahil sa takot sa pagpapahirap, pakiramdam ko ay wala na akong pag-asang makatanggap pa ng mga pagpapala, at nagsimulang lumitaw ang lahat ng pagdududa at maling pagkaunawa ko sa Diyos. Napaisip ako, “Matapos pumirma sa Tatlong mga Pahayag, mapapatawad pa kaya ako ng Diyos? Kung hindi ako ililigtas ng Diyos, may pag-asa pa ba akong pagpalain? Kung walang pag-asang pagpalain, ano pa ang silbi ng pananampalataya hanggang sa huli?” Naging sobrang negatibo ako sa loob-loob ko. Lalo na kalaunan, nang siyasatin ng mga lider ang tungkol sa pagpirma ko sa Tatlong mga Pahayag, nagsimula akong maghinala na baka paalisin ako ng iglesia anumang oras, at pakiramdam ko, kahit na natatamasa ko pa ang pagtutustos ng salita ng Diyos at nagagawa ang aking mga tungkulin, hindi ko matatakasan ang kapalaran na matiwalag. Akala ko wala na akong pag-asang makatanggap ng mga pagpapala, at para bang dinudurog ng mabigat na bato ang puso ko. Pakiramdam ko ay para akong nawalan ng kaluluwa. Madalas akong nababalot ng pagkanegatibo at pasakit, at wala akong mahugot na lakas para hangarin ang katotohanan o buhay pagpasok. Nakita ko na napakatindi ng pagnanais ko sa mga pagpapala. Sa lahat ng taon na ito, ang mga paggugol at sakripisyo ko ay hindi para palugurin ang Diyos kundi para subukang makipagtawaran sa Kanya. Kapag may mapapala, ginaganahan ako sa aking mga tungkulin, pero kapag hindi ako makakatanggap ng mga pagpapala, sobra-sobra akong nagiging negatibo. Ano ang ipinagkaiba ng paghahangad ko at iyong sa mga hindi mananampalataya? Isa lang akong nilikha, ni hindi man lang kapantay ng alabok, pero nagagawa kong pumunta sa sambahayan ng Diyos, gawin ang aking mga tungkulin, at tamasahin ang lahat ng katotohanang ipinapahayag ng Diyos. Sobra-sobra na ang natanggap ko mula sa Diyos. Pero wala akong kahit katiting na pasasalamat sa lahat ng ibinigay sa akin ng Diyos. Walang kahihiyan pa akong humingi sa Diyos ng mga pagpapala ng kaharian ng langit, at kung hindi ako makatanggap ng mga pagpapala, nagiging negatibo ako at lumalaban. Talagang wala akong pagkatao! Nang mapagtanto ito, lubos akong nagsisi, kaya nanalangin ako sa Diyos, handang bitiwan ang aking mga intensyon para sa mga pagpapala at magsisi.

Pagkatapos niyon, nagbasa ako ng dalawa pang sipi ng mga salita ng Diyos at nagkamit ako ng mas malinaw na pagkaunawa sa Kanyang layunin. Sabi ng Makapangyarihang Diyos: “Karamihan sa mga tao ay nakagawa ng mga pagsalangsang at nagdulot ng ilang mantsa sa kanilang sarili. Halimbawa, ang ilang tao ay lumaban sa Diyos at nagsalita ng mga bagay na lumalapastangan; tinanggihan ng ilang tao ang atas ng Diyos at tumangging gawin ang kanilang tungkulin, at itinaboy ng Diyos; ipinagkanulo ng ilang tao ang Diyos nang maharap sila sa mga tukso; ang ilan ay lumagda sa ‘Tatlong mga Pahayag’ noong arestuhin sila, ipinagkakanulo ang Diyos; ang ilan ay nagnakaw ng mga handog; ang ilan ay naglustay ng mga handog; ang ilan ay madalas na nanggulo sa buhay iglesia at nagdulot ng pinsala sa mga taong hinirang ng Diyos; ang ilan ay bumuo ng mga pangkat at pinahirapan nila ang iba, kaya nagkagulo sa iglesia; ang ilan ay madalas na nagpakalat ng mga kuru-kuro at kamatayan, na nakapinsala sa mga kapatid; at ang ilan ay nakipagrelasyon nang hindi naaangkop sa kasalungat na kasarian at gumawa ng kahalayan, at naging kahindik-hindik na impluwensiya. Sapat nang sabihin na lahat ay may kani-kanyang mga pagsalangsang at dungis. Pero nagagawa ng ilang tao na tanggapin ang katotohanan at magsisi, samantalang ang iba ay hindi matanggap ang katotohanan at mas gusto pang mamatay kaysa magsisi. Kaya dapat silang tratuhin ayon sa kanilang kalikasang diwa at sa kanilang palagiang mga pagpapamalas. Ang mga kayang magsisi ay ang mga tunay na nananampalataya sa Diyos; pero para sa mga ayaw talagang magsisi, dapat silang paalisin o patalsikin ayon sa nararapat. … Ang pagtrato ng Diyos sa bawat tao ay batay sa mga aktuwal na sitwasyon at konteksto sa panahong iyon, pati na rin sa mga kilos at pag-uugali ng taong iyon at sa kanyang kalikasang diwa. Hindi kailanman inaagrabyado ng Diyos ang sinuman. Ito ang pagiging matuwid ng Diyos. Halimbawa, natukso si Eba ng ahas na kumain ng bunga mula sa puno ng kaalaman ng mabuti at masama, ngunit hindi siya sinumbatan ni Jehova sa pagsasabing, ‘Sinabi Ko sa iyo na huwag kainin iyan, kaya bakit ginawa mo pa rin? Dapat ay nagkaroon ka ng pagkilatis; dapat ay nalaman mo na nagsalita lang ang ahas para tuksuhin ka.’ Hindi sinumbatan ni Jehova si Eba nang ganoon. Ito ay dahil ang mga tao ay nilikha ng Diyos, at alam Niya kung ano ang kanilang likas na mga kapabilidad at kung ano ang itinutulot ng mga ito na gawin ng mga tao, kung hanggang saan kayang kontrolin ng mga tao ang kanilang sarili, at kung gaano kalaki ang maaaring makamit ng mga tao. Alam na alam ng Diyos ang lahat ng ito. Ang pagtrato ng Diyos sa isang tao ay hindi kasingsimple ng inaakala ng mga tao. Ang saloobin ng Diyos sa isang tao—kung gusto Niya ito, tutol dito, o kinasusuklaman ito—ay pangunahing nakabatay sa saloobin ng taong iyon sa katotohanan. Anuman ang sabihin ng isang tao sa anumang konteksto, sinisiyasat at nauunawaan ito ng Diyos, dahil sinisiyasat ng Diyos ang puso at diwa ng tao. Palaging naniniwala ang mga tao: ‘Taglay ng Diyos ang pagka-Diyos lang. Siya ay matuwid at hindi nalalabag ng tao. Hindi Niya isinasaalang-alang ang mga paghihirap ng tao o inilalagay ang Kanyang sarili sa kanilang kalagayan. Kung lalabanan ng isang tao ang Diyos, parurusahan Niya ito.’ Hindi talaga ganoon ang mga bagay-bagay. Kung ganoon ang pagkaunawa ng mga tao sa gawain ng Diyos, sa Kanyang mga prinsipyo sa pagtrato sa mga tao, at sa Kanyang pagiging matuwid, isa itong malubhang pagkakamali. Ang pagtatakda ng Diyos sa kalalabasan ng bawat tao ay hindi batay sa mga kuru-kuro at imahinasyon ng tao, kundi sa matuwid na disposisyon ng Diyos. Susuklian Niya ang bawat tao ayon sa kanilang nagawa. Matuwid ang Diyos, at sa malao’t madali, gagawin Niyang lubos na kumbinsido ang lahat ng tao” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). “May kuwento sa Bibliya tungkol sa pagbabalik ng alibughang anak—bakit ginamit ng Panginoong Jesus ang parabulang ito? Ito ay para ipaunawa sa mga tao na ang layunin ng Diyos na iligtas ang sangkatauhan ay taos-puso, at na binibigyan Niya ang mga tao ng pagkakataon na magsisi at magbago. Sa buong prosesong ito, nauunawaan ng Diyos ang mga tao, mayroon Siyang malalim na kaalaman sa kanilang mga kahinaan at sa antas ng kanilang katiwalian. Alam Niyang madarapa at mabibigo ang mga tao. Tulad lamang ng isang batang nag-aaral na maglakad, gaano man kalakas ang kanyang katawan, may mga pagkakataon na matutumba at madarapa siya, at may mga pagkakataong tatama siya sa mga bagay at matatalisod. Nauunawaan ng Diyos ang bawat tao tulad ng pagkaunawa ng isang ina sa kanyang anak. Nauunawaan Niya ang mga paghihirap ng bawat tao, ang kanilang mga kahinaan, at kanilang mga pangangailangan. Higit pa roon, nauunawaan ng Diyos kung ano-ano ang mga paghihirap, kahinaan, at kabiguang kahaharapin ng mga tao sa proseso ng buhay pagpasok at pagbabago ng disposisyon. Ang mga ito ang mga bagay na pinakanauunawaan ng Diyos. Kung gayon, nasasabi na sinisiyasat ng Diyos ang kaibuturan ng puso ng mga tao. Gaano ka man kahina, basta’t hindi mo itinatakwil ang pangalan ng Diyos, o iniiwan Siya at ang landas na ito, lagi kang magkakaroon ng pagkakataong magtamo ng pagbabago sa disposisyon. Kung mayroon ka ng pagkakataong ito, may pag-asa kang manatiling buhay, at sa gayon ay mailigtas ng Diyos” (Ang Salita, Vol. III. Ang mga Diskurso ni Cristo ng mga Huling Araw. Ang Landas ng Pagsasagawa Tungo sa Pagbabago ng Disposisyon ng Isang Tao). Pagkatapos basahin ang mga salita ng Diyos, nagkaroon ako ng kaunting pagkaunawa sa matuwid na disposisyon ng Diyos. Kapag hinahatulan ng Diyos kung ang isang tao ay maliligtas o hindi, hindi Niya kinokondena o itinitiwalag ang isang tao batay sa isang panandaliang pagsalangsang. Alam ng Diyos ang ating tayog at nagpapakita Siya ng pag-unawa sa ating mga kahinaan. Sinusukat ng Diyos ang isang tao na pangunahing nakabatay sa palagiang mga pag-uugali ng taong ito at kung kaya nitong tanggapin ang katotohanan. Kung palaging mabuti ang mga pag-uugali nito sa tungkulin, at kung pagkatapos gumawa ng isang pagsalangsang ay kaya nitong tanggapin ang katotohanan at tunay na magsisi, magkakaroon ng habag at magpapakita ng pagpapaubaya ang Diyos sa taong ito. Halimbawa, napuno si David ng pagsisisi matapos angkinin ang asawa ni Urias at hindi na siya kailanman muling nakiapid. Kahit noong matanda na siya, may isang dalagang dinala para painitin ang kanyang kama, pero hindi niya ito nilapitan. Bagama’t sumalangsang si David, taos-puso siyang nagsisi, at sinang-ayunan pa rin siya ng Diyos. May ilang kapatid na pinatalsik dahil sa pagtahak sa landas ng isang anticristo at dahil sa matinding panggugulo sa gawain ng iglesia, pero pagkatapos, tunay silang nagsisi at muling tinanggap sa sambahayan ng Diyos, at nagsulat pa nga sila ng mga artikulong batay sa karanasan na nagpapatotoo sa gawain ng pagliligtas ng Diyos sa kanila. Mula sa kanila, nakita ko na ang awa at pagliligtas ang saloobin ng Diyos sa mga tunay na nagsisisi at kayang tumanggap sa katotohanan. Sa kabaligtaran, para sa mga palaging hindi maganda ang pagganap, hindi tumatanggap sa katotohanan, o hindi tunay na nagsisi, ang saloobin ng Diyos ay kondenahin at itiwalag sila. Halimbawa, may ilang taong pumirma sa Tatlong mga Pahayag na walang anumang pagkaunawa o pagsisisi sa kanilang pagkakanulo sa Diyos pagkatapos, at ipinagkanulo rin nila ang iglesia at ang kanilang mga kapatid. Hindi na binibigyan ng Diyos ng karagdagang pagkakataon ang gayong mga tao dahil tutol sila sa katotohanan at wala silang konsensiya o katwiran. Naisip ko kung paanong hindi pa ako gaanong katagal na gumagawa ng tungkulin ko nang maaresto ako, mababaw ang karanasan ko, at maliit ang tayog ko. Pinirmahan ko ang Tatlong mga Pahayag sa isang sandali ng kahinaan, ngunit pagkatapos, nakaramdam ako ng matinding paninisi sa sarili at pagsisisi, at ginusto kong magsisi at magbago. Binigyan ako ng pagkakataon ng iglesia batay sa aking palagiang mga pag-uugali sa aking tungkulin. Awa ito ng Diyos at ibinunyag nito ang Kanyang pagiging matuwid. Ngunit hindi ko naunawaan ang disposisyon ng Diyos at patuloy akong nagkakamali ng pagkaunawa sa Kanya, iniisip na ako ay nagtatrabaho lamang at matitiwalag kapag tapos na akong magtrabaho—na para bang ginagamit Niya ako para magtrabaho. Inakala ko na magpapakana ang Diyos laban sa mga tao sa bawat pagkakataon, tulad ng tiwaling sangkatauhan. Hindi ba’t kalapastanganan ito sa Diyos? Wala talaga akong may-takot-sa-Diyos na puso! Ganap kong itinanggi ang katuwiran ng Diyos, at itinanggi ko rin ang Kanyang layunin na iligtas ang sangkatauhan hanggang sa sukdulan. Napagtanto kong sa aking pananalig, hindi ko kilala ang Diyos kahit kaunti. Talagang bulag ako! Kung magpapatuloy ako nang ganito, hinding-hindi ako makakatanggap ng kapatawaran ng Diyos. Kailangan kong tularan ang halimbawa ni David, harapin nang mahinahon ang aking mga pagsalangsang, at tunay na magsisi. Hindi mahalaga kung sa huli ay mayroon akong magandang kinalabasan o hindi, kailangan kong tumanggap at magpasakop at hindi mag-alala tungkol sa aking sariling kinabukasan o landas.

Pagkatapos, napaisip ako, “Ano ba talaga ang ugat ng pagkabigo ko sa usapin ng pagpirma sa Tatlong mga Pahayag matapos akong maaresto?” Nabasa ko ang mga salita ng Diyos: “Umaasa ka na ang iyong pananalig sa Diyos ay hindi magsasanhi ng anumang mga paghihirap o kapighatian, o ng kahit katiting na pagdurusa. Lagi mong hinahangad ang mga bagay na iyon na walang-halaga, at hindi mo pinahahalagahan ang buhay, sa halip ay inuuna mo ang iyong sariling malabis na kaisipan bago ang katotohanan. Ikaw ay napakawalang-halaga! Nabubuhay ka na parang isang baboy—ano nga ba ang pagkakaiba sa pagitan mo, at ng mga baboy at mga aso? Hindi ba’t lahat ng hindi naghahangad sa katotohanan, at sa halip ay iniibig ang laman, ay pawang mga hayop? Hindi ba’t ang mga patay na walang mga espiritu ay mga naglalakad na bangkay? Gaano na karaming salita ang nasambit sa gitna ninyo? Kaunting gawain lamang ba ang nagawa sa gitna ninyo? Gaano na karami ang naipagkaloob Ko sa inyo? Kaya bakit hindi mo ito nakamit? Ano ang iyong mairereklamo? Hindi ba’t wala kang natamo dahil sa iyong labis na pag-ibig sa laman? At hindi ba’t dahil ito sa ang iyong mga kaisipan ay masyadong maluho? Hindi ba’t dahil ito sa ikaw ay napakahangal? Kung mabibigo kang makamit ang mga pagpapalang ito, masisisi mo ba ang Diyos sa hindi pagliligtas sa iyo? … Ipinagkakaloob Ko ang tunay na buhay ng tao sa iyo, gayunman ay hindi ka naghahangad. Hindi ba’t kauri ka ng mga baboy o aso? Ang mga baboy ay hindi naghahangad ng buhay ng tao, hindi nila hinahangad na maging malinis, at hindi nila nauunawaan kung ano ang buhay. Bawat araw, pagkatapos nilang kumain nang busog, natutulog na sila. Naipagkaloob Ko na sa iyo ang tunay na daan, gayunman ay hindi mo ito nakamtan, wala kang anuman. Handa ka bang magpatuloy sa ganitong buhay, ang buhay ng isang baboy? Ano pang silbi na mabuhay ang gayong mga tao? Ang iyong buhay ay kasumpa-sumpa at walang-dangal, nabubuhay ka sa gitna ng karumihan at kahalayan, at hindi mo hinahangad ang anumang layon, kaya hindi ba’t ang iyong buhay ang pinakahamak sa lahat? Mayroon ka bang lakas ng loob na humarap sa Diyos? Kung magpapatuloy ka na dumanas sa ganitong paraan, hindi ba’t wala kang matatamo? Ang tunay na daan ay naipagkaloob na sa iyo, ngunit kung makakamit mo ito sa huli o hindi ay nakasalalay sa iyong sariling paghahangad” (Ang Salita, Vol. I. Ang Pagpapakita at Gawain ng Diyos. Ang mga Karanasan ni Pedro: Ang Kanyang Kaalaman sa Pagkastigo at Paghatol). “Sa kasalukuyan, bawat tao sa mundo ay sumasailalim sa mga pagsubok, maging ang Diyos ay nagdurusa, kaya paanong hindi kayo magdurusa? … Ang ilang tao ay nahaharap sa pag-uusig mula sa kanilang mga pamilya, ang ilan ay nahaharap sa pagtatakwil mula sa kanilang mga mahal sa buhay, at ang ilan, sa ilalim ng pag-uusig, ay hindi makabalik sa kanilang mga tahanan, na walang ligtas na lugar na mapagpapahingahan. Nagdudulot ito ng pagdurusa sa kanilang mga puso. Hindi ba’t ang pagdurusang kinakaharap ninyo ngayon ay kapareho ng tiniis ng Diyos? Nagdurusa kayo ngayon kasama ang Diyos, at sinasamahan ng Diyos ang mga tao sa pagdurusa. Tanging kung mayroon kayong parte ngayon sa kapighatian, kaharian, at pagtitiis ni Cristo kayo magtatamo ng kaluwalhatian sa huli! Makabuluhan ang paghihirap na ito. Hindi ba’t ganoon naman ito? Hindi maaaring wala kang determinasyon. Kailangan mong maunawaan ang kabuluhan ng pagdurusa ngayon at kung bakit labis kang nagdurusa. Kailangan mong hanapin ang katotohanan at maunawaan ang layunin ng Diyos, at pagkatapos ay magkakaroon ka ng determinasyong magdusa” (Ang Salita, Vol. III. Ang mga Diskurso ni Cristo ng mga Huling Araw. Paano Malalaman ang Kalikasan ng Tao). Mula sa mga salita ng Diyos, napagtanto ko na ang ugat sa likod ng pagpirma ko sa Tatlong mga Pahayag ay dahil masyado kong pinahalagahan ang aking laman. Sinunod ko ang satanikong batas para manatiling buhay na “Ang bawat tao para sa kanyang sarili at bahala na ang iba,” at inuna ko ang mga interes ng sarili kong laman higit sa lahat. Sa pananampalataya sa Diyos, ninais kong walang maging anumang paghihirap o pasakit, at na hindi magdusa ang aking laman, at higit pa, na hindi na kailangang makaranas ng anumang mga pagsubok o kapighatian. Kaya nang pagbantaan ng pagpapahirap ng malaking pulang dragon, ang nasa isip ko ay hindi kung paano manindigan sa aking patotoo, kundi ang takot ko sa pagpapahirap—upang hindi gaanong mapahirapan, pinirmahan ko ang Tatlong mga Pahayag. Para iligtas ang sarili ko at makaiwas sa pisikal na pagdurusa, yumukod ako sa diyablo at ibinaba ko ang sarili para patuloy na mabuhay, kumapit ako sa aking kahiya-hiyang pag-iral, itinatwa ko ang Diyos, at ipinagkanulo Siya. Ano ang ipinagkaiba ng asal ko sa kay Hudas? Mula sa mga salita ng Diyos, napagtanto ko rin na para maligtas ang isang tao sa pananalig, kailangan niyang magtiis ng maraming pagdurusa. Sa pamamagitan lamang ng mga sitwasyong puno ng pagdurusa, magkakaroon tayo ng tunay na pananalig sa Diyos. Gawing halimbawa si Pedro. Noong sumunod siya sa Panginoong Jesus, nakaranas siya ng daan-daang pagsubok at pagpipino sa buong buhay niya. Hinangad niyang mahalin ang Diyos sa mga pagpipinong ito, at sa huli, natamo niya ang sukdulang pagmamahal sa Diyos at pagpapasakop hanggang kamatayan, at ipinako siya nang patiwarik sa krus para sa Diyos, naging unang tao sa lahat ng kapanahunan na ginawang perpekto ng Diyos. Nariyan din si Job, na humarap sa mga pagsubok. Sa isang iglap ay nawala sa kanya ang kanyang malaking kayamanan at mga anak, napuno ng mga pigsa ang kanyang katawan, pero nagawa pa ring magpasakop ni Job sa kataas-taasang kapangyarihan at mga pagsasaayos ng Diyos at manindigan sa kanyang patotoo para sa Diyos, tinatakot si Satanas at pinatatakbo ito sa sindak. Naging isang tunay na malayang tao si Job. Kung ikukumpara sa kanila, nakaramdam ako ng hiya. Takot na takot ako at nakipagkompromiso ako kay Satanas kahit hindi pa ako nakakaranas ng matinding pagpapahirap. Para akong isang bulaklak sa greenhouse na hindi makayanan ang kaunting hangin o ulan. Talagang napakahina ko! Kailangan kong hangarin ang katotohanan at hindi na isaalang-alang ang aking laman, at nanumpa ako na kung isang araw ay muli akong maaresto, maninindigan ako sa aking patotoo kahit na pahirapan ako nang matindi ni Satanas na magiging mas masahol pa sa kamatayan ang buhay.

Noong katapusan ng Hulyo 2024, kararating ko lang sa Iglesia ng Dongyang nang biglang nakaranas ng malawakang pag-aresto ang kalapit na iglesia, at isinaayos ng mga lider na agaran kaming tumulong sa paglilipat ng mga aklat ng mga salita ng Diyos. Pero pagkatapos lang naming mailipat ang ilang taguan ng aklat, napaghinalaang sinusundan ang drayber. Bukod pa rito, ang brother na katuwang ko ay nalantad din sa mga potensiyal na panganib dahil sa pakikipag-ugnayan niya sa drayber. Takot na takot ako. Naisip ko kung paanong kamakailan ay matagal akong sinusundan ng mga pulis at muntik na akong maaresto, at kung paanong ipinagkanulo rin ako ng isang Hudas at isa akong pangunahing target ng mga pulis para arestuhin. Kung tinarget ng mga pulis ang brother na katuwang ko, hindi ako makakatakas; at kung mahuli ako ng mga pulis, tiyak na hindi nila ako pakakawalan. Pero nang maisip ko ang pagsalangsang na nagawa ko noong huling beses na naaresto ako at pumirma sa Tatlong mga Pahayag, nagkaroon ako ng matinding damdamin sa aking puso, “Kung mahuhuli talaga ako, isinusumpa kong hinding-hindi ko itatatwa ang Diyos, at tiyak na magpapatotoo ako sa Diyos!” Nang mag-isip ako nang ganito, hindi na nalimitahan ng kapaligirang ito ang puso ko. Mahuhuli man ako o hindi ay nasa mga kamay ng Diyos, at kailangan kong magpasakop sa mga pamamatnugot at pagsasaayos ng Diyos. Kailangang agarang mailipat ang mga aklat, agarang maipatupad ang iba’t ibang gampanin, at kailangan kong protektahan ang mga interes ng sambahayan ng Diyos. Kaya, patuloy kong tinalakay sa katuwang ko ang mga pagsasaayos para sa paglipat ng mga aklat. Kasabay nito, sumulat ako ng liham sa iglesia para kumustahin ang pag-usad ng paglilipat. Sa pagsasagawa sa ganitong paraan, mas naging panatag ang puso ko. Ang magawa kong makamit ang kaunting kaalaman at pagbabagong ito ay hindi mapaghihiwalay sa gabay ng mga salita ng Diyos. Taos-puso akong nagpapasalamat sa Diyos!


92. Ang Kabaitan ba ng mga Magulang ay Isang Utang na Hindi Kailanman Mababayaran?

Ni Miaoxiao, Tsina

Lumaki ako sa isang mahirap na pamilyang magsasaka. Inampon ako ng mga magulang ko noong halos kuwarenta anyos na sila. Mula noong nagkaisip ako, nakikita ko na nagpapakahirap ang mga magulang ko para kumita ng pera para itaguyod ang aming pamilya. Gumigising ang tatay ko bago magbukang-liwayway para magtrabaho buong taon, at nagtatrabaho siya sa labas sa kainitan ng mga araw ng Hunyo para kumita ng pera para suportahan ang pag-aaral ko. Nagtatrabaho rin nang husto ang nanay ko. Kapag may sakit siya, hindi niya magawang gumastos ng pera para magpagamot; araw-araw siyang pumupunta sa kanal para pumutol ng damo para ipakain sa mga kuneho, nag-iipon ng pera na pambayad sa matrikula ko. Kumirot ang puso ko pagkakita sa kalagayan ng mga magulang ko, kaya ipinasya ko na magiging mabuting anak ako sa kanila paglaki ko. Nang lumaki na ako, madalas kong pinapaalalahanan ang sarili ko na iwasan ang sitwasyon kung saan “nais ng anak na alagaan ang kanyang magulang, ngunit ang kanyang mga magulang ay wala na.” Pinaalalahanan ko ang sarili ko na hinding-hindi ako dapat magkaroon ng anumang pagsisisihan pagdating sa pagiging mabuting anak sa mga magulang ko. Kalaunan, isinuko ko ang taong mahal ko at pinili ang kasalukuyan kong asawa, at pinatira siya kasama ng aking pamilya, alinsunod sa kahilingan ng mga magulang ko.

Noong 2011, biglang pumanaw ang tatay ko. Naisip ko, “Kahit maging gaano pa ito kahirap, kailangan kong maging mabuting anak sa nanay ko sa maayos na paraan. Ayaw ko nang magkaroon pa ng pagsisisi.” Madalas akong bumibili ng mga nutritional supplement para sa nanay ko. Noong 2012, ipinangaral sa akin ng nanay ko ang ebanghelyo ng Makapangyarihang Diyos sa mga huling araw. Pagkalipas ng anim na buwan, madalas na akong lumalabas para dumalo sa mga pagtitipon at gumagawa ng tungkulin ko. Pinuna sa pahiwatig at nang tahasan ng asawa ko ang nanay ko dahil sa pangangaral nito sa akin ng ebanghelyo, at kinutya at tinuya pa nga niya ang nanay ko sa harapan ko. Galit kong sinigawan ang asawa ko dahil sa sobrang galit ko, at sa tuwing nangyayari ito, nakikita kong umaalis na lang ang nanay ko, nasasaktan at walang magawa. Kalaunan, lumubha pa nang lumubha ang pang-uusig sa akin ng asawa ko, at sinasaktan at pinagagalitan pa niya ako. Tiniis din ng nanay ko ang mga panlalait kasama ko, at pakiramdam ko, napakalaki ng utang na loob ko sa nanay ko. Sa pagtatapos ng 2015, nahalal ako bilang isang mangangaral. Isang beses, sa sobrang abala ko sa aking mga tungkulin, hindi ako nakauwi nang halos isang linggo. Nakipagsabwatan ang asawa ko sa mga kamag-anak para guluhin ang nanay ko, at nagbanta rin na isusuplong ang mga lider at manggagawa ng iglesia. Napilitan akong itigil ang paggawa ng tungkulin ko at umuwi para ayusin ang mga bagay-bagay. Pagkauwi ko, huminto sa pagtatrabaho ang asawa ko at nanatili sa bahay para matyagan ako. Nakaramdam ako ng labis na pagtutol dito, pero hindi ako nangahas na makipagtalo sa kanya sa harap ng nanay ko. Nagtiis na lang ako, nararamdaman ang sobrang sakit at pagpipigil sa kalooban. Naisip ko kung paanong madalas na hinihiya at tinutuya ng asawa ko ang nanay ko mula nang magsimula akong manampalataya sa Diyos, at labis akong nabagabag, na para bang dinudurog ang puso ko. Pakiramdam ko, hindi ko na nga naipararanas sa nanay ko ang masayang katandaan, dinudulutan ko pa siya ng maraming sama ng loob at pasakit. Dahil doon, wala na akong determinasyon na lumabas at gawin pa ang tungkulin ko. Nakipagbahaginan sa akin ang nanay ko, sinasabing dapat akong magdasal at sumandig sa Diyos, pero nag-aalala ako na kung lalabas ako para gawin ang tungkulin ko, uusigin na naman ako ng asawa ko, at hindi ko alam kung gaano pa karaming sama ng loob ang dapat tiisin ng nanay ko. Kaya, nanatili ako sa bahay, at lumala nang lumala rin ang kalagayan ko. Kalaunan, gumawa ang Diyos ng paraan para makalaya ako. Sinabihan ang asawa ko ng taga-empleyo niya na bumalik sa trabaho, at saka lamang ako nakapunta sa mga pagtitipon at nakagawa ng tungkulin ko.

Noong 2016, inaresto ang sister na katuwang ko. Magkapitbahay kami, kaya naman may mga panganib na rin sa kaligtasan ko. Kinausap ko ang asawa ko tungkol sa pag-alis ko para magtago, pero, hindi kapani-paniwala, ilang araw pa lang pagkaalis ko ng bahay, pumunta siya sa istasyon ng pulis at isinuplong ako dahil sa pananampalataya sa Diyos at pag-alis sa bahay. Sinimulan akong imbestigahan ng mga pulis, kaya lalo pa akong hindi makauwi. Naisip ko na kung hindi na ako makakauwi, hindi ko na makikita ang nanay ko—paano ko siya aalagaan at paano ako magiging mabuting anak sa kanya? Yumao na ang tatay ko, at inuusig kami ng asawa ko nang ganito. Pagkaalis ko, walang makapagsasabi kung paano niya tatratuhin ang nanay ko. Ako lang ang nag-iisang kamag-anak ng nanay ko. Magiging labis siyang miserable kung hindi niya ako kasama, at hindi niya ito kakayanin! Pero kung maaaresto ako kapag umuwi ako, magagawa ko bang manindigan? Labis na nasasaktan at naguguluhan ang puso ko, kaya nagdasal at nagmakaawa ako sa Diyos na akayin Niya ako. Isang araw, naisip ko ang mga salita ng Diyos: “Kung saan pupunta ang isang tao, ano ang gagawin niya, sinong mga tao o anong mga sitwasyon ang kanyang makakatagpo, anong mga bagay ang sasabihin niya, at ano ang mangyayari sa bawat araw—ang mga ito ba ay mga bagay na kaya niyang hulaan? Maaaring sabihin na maliban sa hindi mahuhulaan ng mga tao ang lahat ng pangyayaring ito, higit pa rito, hindi rin nila makokontrol kung paano uusad ang mga bagay-bagay. Sa pang-araw-araw na buhay ng mga tao, ang mga di-mahuhulaang bagay na ito ay malayong maituring na bago, mga karaniwang kaganapan ang mga ito. Ang kaganapan nitong maliliit na usapin ng pang-araw-araw na buhay, at ang mga paraan at mga batas ng pag-unlad ng mga ito, ay mga palagiang paalala para sa mga tao: Walang nangyayari nang nagkataon lang; ang direksiyon ng pag-unlad at ang pagiging di-maiiwasan ng anumang mangyayari ay hindi mababago ayon sa kagustuhan ng tao. Ang kaganapan ng lahat ng bagay na nangyayari ay naghahatid ng isang babala ng Lumikha para sa sangkatauhan, at nagbibigay ito ng mensahe na hindi kayang kontrolin ng mga tao ang kanilang sariling kapalaran. Kasabay nito, isa itong ganting-kilos laban sa mga walang saysay na ambisyon at pagnanais ng mga tao na ilagay sa sarili nilang mga kamay ang kapalaran. Ang ganting-kilos na ito ay parang isang malakas na sampal na tumatama sa mukha ng sangkatauhan nang paulit-ulit, na pumipilit sa mga tao na pagnilayan kung sino mismo ang may kataas-taasang kapangyarihan at namamahala sa kapalaran nila. At habang ang kanilang mga ambisyon at mga pagnanais ay palagiang nasisira at nadudurog, hindi maiwasan ng mga tao na di-namamalayang sumabay sa mga pagsasaayos ng kapalaran, at tanggapin ang realidad, ang kalooban ng Langit, at ang kataas-taasang kapangyarihan ng Lumikha. Mula sa paulit-ulit na kaganapan ng maliliit na usapin ng pang-araw-araw na buhay tungo sa mga kapalaran ng buhay ng lahat ng tao, walang bagay na hindi nagbubunyag sa kataas-taasang kapangyarihan at mga pagsasaayos ng Lumikha; walang anumang hindi nagpapaabot ng mensahe na ang awtoridad ng Lumikha ay hindi mahihigitan, na hindi nagpapahayag ng walang hanggang di-nagbabagong katotohanan na ang awtoridad ng Lumikha ang pinakamataas!” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi III). Habang pinagninilayan ko ang mga salita ng Diyos, napagtanto ko na ang Diyos ang may kataas-taasang kapangyarihan sa lahat ng nangyayari araw-araw; hindi kayang hulaan o kontrolin ng mga tao ang mga bagay na ito. Dapat akong magpasakop sa mga pamamatnugot at pagsasaayos ng Diyos. Naisip ko kung paano inaresto ng mga pulis ang sister na katuwang ko, kung paano ako isinuplong ng asawa ko sa istasyon ng pulis, at kung paano ako tinutugis ng mga pulis at hindi makauwi. Ang sunud-sunod na pangyayaring ito ay hindi isang bagay na maaari kong mahulaan; ang lahat ng ito ay ipinahintulot ng Diyos. Kinailangan kong tanggapin ang realidad na ito. Nagbalik-tanaw ako sa panahon mula nang manampalataya ako sa Diyos. Labis akong nalungkot sa puso ko nang makita kong inuusig at ipinahihiya ng asawa ko ang nanay ko, at ayaw kong lumabas para gawin ang tungkulin ko dahil natatakot akong uusigin ang nanay ko. Natatakot din ako na kung aalis ako, wala nang mag-aalaga sa kanya sa pagtanda niya. Nang maisip ko ito, naunawaan ko na palagi akong nabibilanggo sa pagmamahal sa pamilya, at hindi ko magawang maayos na hangarin ang katotohanan o gawin ang tungkulin ko. Sa ganitong kapaligiran na dumating sa akin ngayon, kung saan hindi ako makakauwi, ang layunin ng Diyos ay na dapat kong ilaan ang puso ko sa tungkulin ko, na makabubuti sa aking buhay paglago. Dagdag pa, isa akong lider ng iglesia. Kung hindi ako aalis ng bahay, gagamitin ng mga pulis ang nanay ko para pagbantaan ako sa sandaling maaresto ako. Magagawa ko bang manindigan kung magkagayon? Kung hindi ko makayanan ang pagpapahirap at ako ay maging Hudas, na ipinagkakanulo ang Diyos, kung gayon ay lubusan akong ititiwalag ng Diyos. Matapos ang matagal na pag-iisip, nagpasya akong ipagpatuloy ang paggawa sa tungkulin ko sa iglesia. Nang malayo ako sa bahay, sa tuwing umuulan, naiisip ko, “Madulas ang lupa sa bakuran namin—paano kung madulas ang nanay ko at walang tutulong sa kanya?” Sa panahon ng anihan ng trigo, nag-aalala ako, “Paano aanihin ng nanay ko ang mga pananim nang mag-isa? Hindi ko alam kung tutulungan siya ng asawa ko.” Noong Chinese New Year, hinawakan ko ang pagkaing inihanda ng pamilyang nagho-host nang may luha sa aking mga mata. “Nakakakain ako nang maayos nang malayo sa bahay, pero hindi ko alam kung maayos ba ang nanay ko sa bahay. Pagagalitan at aabusuhin ba siya ng asawa ko? Sa mga kapistahan, ang ibang mga pamilya ay muling nagkakasama-sama, pero iniwan kong mag-isa ang nanay ko sa bahay. Siguradong namamanglaw siya at nalulungkot, at kailangan pa niyang tiisin ang pangungutya ng aming mga kamag-anak at kaibigan. Napakalaki talaga ng utang na loob ko sa nanay ko!” Habang mas iniisip ko ito, mas lalo akong nahihirapan, at nawalan na ako ng ganang gawin ang tungkulin ko. Umiyak ako at nagdasal sa Diyos, nagmamakaawang ilabas Niya ako sa negatibong kalagayang ito.

Isang araw, sa aking mga debosyonal, nabasa ko ang mga salita ng Diyos at nagawa kong bitiwan ang ilan sa mga alalahanin ko tungkol sa aking mga magulang. Sabi ng Makapangyarihang Diyos: “Anuman ang isipin, planuhin, o gawin mo, hindi mahalaga ang mga bagay na iyon. Ang mahalaga ay kung kaya mong unawain at tunay na paniwalaan na ang lahat ng nilikha ay nasa mga kamay ng Diyos. Taglay ng ilang magulang ang pagpapala at ang tadhanang makapagtamasa ng kaligayahan sa tahanan at ng tahanang puno ng mga anak at mga apo. Kataas-taasang kapangyarihan ito ng Diyos, at isa itong pagpapalang ibinibigay ng Diyos sa kanila. May ilang magulang na walang ganitong tadhana; hindi ito isinaayos ng Diyos para sa kanila. Hindi sila pinagpalang matamasa ang pagkakaroon ng isang masayang pamilya o ang pagiging napapaligiran ng kanilang mga anak. Pamamatnugot ito ng Diyos, at hindi ito maipipilit ng mga tao. Anuman ang mangyari, sa huli, pagdating sa paggalang bilang mabuting anak sa magulang, kahit papaano ay dapat na magkaroon ang mga tao ng mentalidad ng pagpapasakop. Kung pinahihintulutan ng kapaligiran at may paraan ka upang gawin ito, maaari kang magpakita ng respeto bilang mabuting anak sa iyong mga magulang. Kung hindi pinahihintulutan ng kapaligiran at wala kang paraan, huwag mong subukang ipilit ito. Ito ay pagpapasakop. Paano ba nagkakaroon ng ganitong pagpapasakop? Ano ba ang batayan ng pagpapasakop? Ito ay nakabatay sa pagsasaayos ng Diyos sa lahat ng bagay na ito at nasa ilalim ng kataas-taasang kapangyarihan ng Diyos. Ang mga bagay na ito ay hindi nakasalalay sa mga tao para piliin, at ang mga tao ay walang karapatang pumili; dapat silang magpasakop. Kapag nararamdaman mong dapat magpasakop ang mga tao at na ang lahat ng bagay ay pinamamatnugutan ng Diyos, hindi ba’t mas lalo kang napapanatag sa iyong puso? (Oo.) Kung gayon, sisitahin ka pa rin ba ng iyong konsensiya? Hindi ka na palaging sisitahin ng iyong konsensiya, at hindi na mangingibabaw sa iyo ang kaisipan ng hindi pagpapakita ng paggalang sa iyong mga magulang. Paminsan-minsan, maaari mo pa rin itong maisip—ang pagkakaroon ng ilang normal na kaisipan o likas na gawi na nakapaloob sa pagkatao ng isang tao ay isang bagay na walang sinuman ang makaiiwas” (Ang Salita, Vol. III. Ang mga Diskurso ni Cristo ng mga Huling Araw. Ano ang Katotohanang Realidad?). Matapos pagnilayan ang mga salita ng Diyos, naunawaan ko na ang Diyos ay nagsaayos ng magkakaibang tadhana para sa bawat isang tao, at walang kapangyarihan ang mga tao na baguhin ang anuman. Kung itinakda ng Diyos na hindi magtamasa ang nanay ko ng biyaya ng pagkakaroon ng mga anak sa tabi niya, kung gayon gaano pa man ako magsikap, hindi ko mababago ang anuman. Naisip ko kung paanong lagi kaming magkasama ng nanay ko mula pagkabata ko, hindi kami naghiwalay kahit minsan. Kalaunan, dahil sa pananampalataya ko sa Diyos, tinugis ako ng mga pulis at kinailangan kong umalis ng bahay. Ito ay pagsasaayos at paunang pag-orden ng Diyos. Kapag inuusig ng asawa ko ang nanay ko sa bahay, ito ay isang bagay na kailangan niyang maranasan. Gayumpaman, hindi ko naunawaan ang kataas-taasang kapangyarihan ng Diyos, at palagi akong nag-aalala na nag-iisa at nagdurusa ang nanay ko. Namuhay rin ako sa kadiliman at pasakit, at naapektuhan ang tungkulin ko. Ngayon ay napagtanto ko na dahil wala nang pagkakataon para maging mabuting anak sa aking ina, dapat ko na lang hayaang mangyari ang mga bagay-bagay nang natural. Nananampalataya ang nanay ko sa Diyos, kaya kahit malayo siya sa akin, kasama pa rin niya ang Diyos, at gagabayan kami ng Diyos sa pagtahak namin sa aming mga landas sa hinaharap. Naniniwala ako na ang lahat ay nasa mga kamay ng Diyos. Nang maisip ko ito, tahimik akong nagdasal sa Diyos, handang magpasakop. Ipinagkatiwala ko ang nanay ko sa Diyos, upang gabayan siya ng Diyos habang dinaranas niya ang pag-uusig mula sa aming pamilya. Kalaunan, nagkataong nabasa ko ang isang artikulo ng patotoong batay sa karanasan na isinulat ng nanay ko. Nabasa ko na noong wala ako sa tabi niya at nanghihina siya, nagdarasal siya sa Diyos, at pumupunta ang mga kapatid sa bahay namin para makipagbahaginan tungkol sa mga salita ng Diyos at tulungan siya. Matapos niyang maunawaan ang layunin ng Diyos, unti-unti siyang nakaahon mula sa kanyang pagkanegatibo at kahinaan. Labis akong nagpapasalamat sa Diyos.

Noong 2022, muling sumambulat ang pandaigdigang pandemya. Nang makita kong maraming matatanda ang namamatay dahil sa pandemya, nagsimula na naman akong mag-alala, “Kung mahawaan ang nanay ko sa pandemya, may mag-aalaga ba sa kanya? Malalampasan niya kaya ito? Kung nasa tabi niya ako, dinadalhan siya ng tubig at gamot, at nagbabahagi tungkol sa mga salita ng Diyos para palakasin ang loob niya, hindi ba’t mababawasan niyon ang kirot sa puso niya?” Sana makabalik ako at makita ko ang nanay ko! Gusto ko talagang ikuwento sa kanya ang tungkol sa mga karanasan ko sa mga nakalipas na taon at kung gaano katindi ang pananabik ko sa kanya. Hindi nagtagal, nagkasakit ako, at lalo pa akong nanabik sa nanay ko habang nakahiga ako sa kama. Nag-alala ako na kung mamatay siya, hindi ko na siya makikita pang muli, at nangatwiran ako sa Diyos sa puso ko, “O mahal na Diyos, bakit puwedeng muling makasama ng iba ang kanilang mga pamilya pero kailangan kong mawalay sa aking nanay? Alam Mo na iba ang sitwasyon ko kaysa sa iba. Ako lang ang nag-iisang anak sa pamilya, pero hindi ko siya maalagaan hanggang sa mamatay siya. Kung mamatay siyang mag-isa, habambuhay akong uusigin ng konsensiya ko.” Alam kong mali ang ganitong pag-iisip, pero hindi ko alam kung paano ito mararanasan, kaya nagdasal at nagmakaawa ako sa Diyos na akayin ako. Naisip ko kung paanong palaging ang mga salita ng Diyos ang nagbibigay-liwanag at umaakay sa akin mula sa aking pagkanegatibo at kahinaan sa bawat pagkakataon, at kung paanong naranasan din ng nanay ko ang pamumuno at proteksyon ng Diyos sa bahay. Pareho naming tinatamasa ang pagmamahal ng Diyos. Napakarami nang ipinagkaloob sa amin ng Diyos, pero hindi ko alam kung paano Siya susuklian, at bagkus ay nagreklamo pa ako tungkol sa Kanya. Talagang wala akong konsensiya! Nagdasal ako sa Diyos, na handang taimtim na hanapin ang katotohanan para malutas ang sarili kong mga problema.

Isang araw, narinig ko ang isang pagbasa ng mga salita ng Diyos at naunawaan kung paano haharapin ang kabaitan ng mga magulang ko. Sabi ng Makapangyarihang Diyos: “Pagdating sa mga tao, metikuloso ka mang inalagaan ng iyong mga magulang o inaruga ka man nila nang mabuti, sa alinmang paraan, ginagampanan lang nila ang kanilang responsabilidad at obligasyon. Anuman ang pakay nila sa pagpapalaki sa iyo, responsabilidad nila ito—dahil ipinanganak ka nila, dapat silang maging responsable sa iyo. Batay rito, maituturing bang kabutihan ang lahat ng ginawa ng iyong mga magulang para sa iyo? Hindi maaari, hindi ba? (Tama.) Ang pagtupad ng iyong mga magulang sa kanilang responsabilidad sa iyo ay hindi maituturing na kabutihan, kaya kung tinutupad nila ang kanilang responsabilidad sa isang bulaklak o sa isang halaman, dinidiligan at nilalagyan ito ng pataba, maituturing ba iyon na kabutihan? (Hindi.) Higit pa ngang malayo iyon sa pagiging mabuti. Ang mga bulaklak at halaman ay mas tumutubo nang maayos kapag nasa labas—kung ang mga ito ay itinatanim sa lupa, nang may hangin, araw, at ulan, mas lalong lumalago ang mga ito. Hindi tumutubo ang mga ito nang kasingganda kapag itinanim sa isang paso sa loob ng bahay, hindi tulad ng pagtubo ng mga ito sa labas! Sa anumang uri ng pamilya isinilang ang isang tao, inorden ito ng Diyos. Ikaw ay isang taong nagtataglay ng buhay, at inaako ng Diyos ang responsabilidad sa bawat buhay, tinutulutan ang mga tao na mabuhay, at sumunod sa batas na sinusunod ng lahat ng nilalang. Sadya lamang na bilang isang tao, namumuhay ka sa kapaligiran kung saan ka pinalaki ng iyong mga magulang, kaya dapat ay lumaki ka sa kapaligirang iyon. Na isinilang ka sa kapaligirang iyon ay dahil sa pag-orden ng Diyos; na pinalaki ka ng mga magulang mo hanggang sa hustong gulang ay dahil din sa pag-orden ng Diyos. Sa alinmang paraan, sa pamamagitan ng pagpapalaki sa iyo, tinutupad ng iyong mga magulang ang isang responsabilidad at obligasyon. Ang palakihin ka hanggang sa hustong gulang ay obligasyon at responsabilidad nila, at hindi ito matatawag na kabutihan. Dahil hindi ito matatawag na kabutihan, masasabi ba na isa itong bagay na karapatan mong matamasa? (Oo.) Ito ay isang uri ng karapatan na dapat mong matamasa. Nararapat sa iyo na palakihin ng iyong mga magulang, dahil bago ka umabot sa hustong gulang, ang papel na ginagampanan mo ay ang pagiging isang anak na pinalalaki. Samakatwid, ang natatanggap mo ay sadyang ang pagtupad ng mga magulang mo sa kanilang responsabilidad sa iyo, hindi isang pabor o kabutihan mula sa kanila. Para sa anumang buhay na nilalang, ang pagbubuntis at pag-aalaga sa mga supling, pagpaparami, at pagpapalaki sa anak ay isang uri ng responsabilidad. Halimbawa, ang mga ibon, baka, tupa, at maging ang mga tigre ay kailangang mag-alaga sa kanilang mga supling pagkatapos nilang magparami. Walang buhay na nilalang na hindi nagpapalaki ng kanilang mga supling. Posibleng mayroong ilang eksepsiyon, ngunit nananatiling hindi natin alam ang mga ito. Ito ay isang likas na penomena ng pananatiling buhay ng mga buhay na nilalang, ito ay isang instinto na mayroon ang mga buhay na nilalang, at hindi ito maituturing na kabutihan. Sumusunod lamang sila sa batas na itinakda ng Lumikha para sa mga hayop at sangkatauhan. Samakatwid, ang pagpapalaki sa iyo ng iyong mga magulang ay hindi isang kabutihan. Batay rito, masasabi na hindi mo pinagkakautangan ang iyong mga magulang. Tinutupad nila ang kanilang responsabilidad sa iyo. Gaano man karaming dugo ng kanilang puso ang kanilang iginugugol para sa iyo at gaano kalaking pera man ang ginugugol nila sa iyo, hindi sila dapat humingi sa iyo ng anumang kapalit, dahil ito ang kanilang responsabilidad bilang mga magulang. Dahil ito ay isang responsabilidad at isang obligasyon, dapat na libre ito, at hindi nila dapat hingin na suklian mo sila. Sa pagpapalaki sa iyo, ginagampanan lamang ng iyong mga magulang ang kanilang responsabilidad at obligasyon; dapat itong gawin nang libre, hindi bilang isang transaksiyon. Kaya, hindi mo kailangang magkaroon ng mentalidad ng pagsukli sa iyong pagtrato sa iyong mga magulang o sa iyong pangangasiwa ng ugnayan sa pagitan ninyo. Kung talaga ngang tinatrato mo ang iyong mga magulang, sinusuklian sila, at pinangangasiwaan ang iyong ugnayan sa kanila nang may ganoong mentalidad, ang totoo ay hindi iyon makatao. Kasabay nito, ang paggawa niyon ay magdudulot sa iyo ng tendensiya na mapigilan at magapos ng mga damdamin ng iyong laman, at mahihirapan kang makalabas sa mga gusot na ito, hanggang sa maaaring malihis ka pa. Hindi mo pinagkakautangan ang iyong mga magulang, kaya wala kang obligasyon na isakatuparan ang lahat ng ekspektasyon nila. Wala kang obligasyong magbayad para sa mga ekspektasyon nila. Maaari silang magkaroon ng sarili nilang mga ekspektasyon, pero dapat mong gawin ang sarili mong mga pagpili. Naghanda ang Diyos ng isang landas sa buhay para sa iyo, nagsaayos Siya ng isang tadhana para sa iyo, at ang mga bagay na ito ay walang anumang kinalaman sa mga magulang mo. … Kung pinahihintulutan ka ng iyong mga sitwasyon na magampanan nang kaunti ang responsabilidad mo sa kanila, kung gayon ay gawin mo ito. Kung hindi ka tinutulutan ng iyong kapaligiran at mga obhetibong sitwasyon na tuparin ang obligasyon mo sa kanila, kung gayon ay hindi mo na ito kailangang masyadong pag-isipan, at hindi mo dapat isipin na may utang ka sa kanila, dahil hindi mo pinagkakautangan ang iyong mga magulang. Hindi mahalaga kung maging mabuting anak ka sa iyong mga magulang o tuparin mo ang iyong responsabilidad sa kanila, tinutupad mo lang ang kaunti sa iyong responsabilidad sa iyong mga magulang, na minsang nagsilang sa iyo at nagpalaki sa iyo, mula sa perspektiba ng isang anak. Ngunit tiyak na hindi mo ito maaaring gawin mula sa perspektiba ng pagsukli sa kanila, o mula sa perspektiba ng ‘Ang mga magulang mo ang mga nagtaguyod sa iyo, at kailangan mo silang suklian, dapat mong suklian ang kanilang kabutihan’” (Ang Salita, Vol. VI. Ukol sa Paghahangad sa Katotohanan. Paano Hangarin ang Katotohanan (17)). Pagkatapos pakinggan ang mga salita ng Diyos, bigla kong naunawaan na itinuring ko palang isang utang ng kabaitan ang pagpapalaki sa akin ng aking mga magulang. Pakiramdam ko ay kailangan ko itong bayaran, kahit kailan pa, pero ang pananaw na ito ay talagang hindi naaayon sa katotohanan. Sa katunayan, responsabilidad at obligasyon ng mga magulang na palakihin ang kanilang mga anak. Hindi talaga ito isang kabaitan. Tulad ng mga hayop na nagpapalaki ng kanilang mga supling, ito ay isang instinto, at isa ring batas ng pananatiling buhay na itinatag ng Diyos para sa lahat ng bagay. Dahil nilikha ng Diyos ang tao, magsasaayos Siya ng angkop na kapaligiran ng pamilya para dito. Tingnan mo ako bilang halimbawa. Namatay ang aking tunay na nanay nang kasisilang ko pa lang, at pagkatapos ay kinupkop ako ng aking mga magulang na umampon sa akin. Sa panlabas, parang ang mga magulang ko ang nag-alaga at nagpalaki sa akin, pero ang totoo, ang buhay ko ay galing sa Diyos. Ang dahilan kung bakit ako nakaligtas sa lahat ng taon na ito ay dahil binabantayan at pinoprotektahan ako ng Diyos. Naaalala ko noong bata ako, naipit ang binti ko sa isang malaking bentilador na ginagamit para sa pagtatahip ng trigo, pero hindi ako naging baldado. Bago ang high school entrance examination, nagbisikleta ako para tingnan ang silid ng pagsusulit, at naipit ako sa pagitan ng dalawang kotse at muntik nang mabangga. Wala ang nanay ko sa tabi ko noon, pero walang nangyaring masama sa akin. Naisip ko ulit ang aking biyolohikal na nanay. Dinala niya ako sa mundong ito at pagkatapos ay pumanaw na, at na ang pagpapalaki sa akin ng mga kasalukuyang magulang ko ay dahil sa paunang pag-orden at pamamatnugot ng Diyos. Ang Nag-iisang dapat kong pasalamatan ay ang Diyos. Mula nang isilang ako hanggang ngayon, palagi kong tinatamasa ang pangangalaga, proteksyon, at lahat ng itinustos ng Diyos. Nagagawa ko pa ngang mabiyayaan ng Diyos, sumusunod sa Kanya, ginagawa ang tungkulin ko, at tinatamasa ang minsan-sa-sanlibong taon na pagkakataon para maligtas ng Diyos. Gayumpaman, hindi ko napagtanto na dapat kong gawin nang maayos ang tungkulin ko para suklian ang pagmamahal ng Diyos, kundi sa halip ay iniisip ko lang na suklian ang kabaitan ng aking mga magulang sa pagpapalaki sa akin. Kahit pagdating sa pagpili ng tungkulin ko, palagi ko itong tinitimbang batay sa paunang kondisyon ng kung magiging mabuting anak ba ako sa nanay ko. Noong ginagawa ko ang tungkulin ko nang malayo sa bahay, palaging nagugulo ang kalagayan ko. Gulong-gulo talaga ang isip ko! Naapektuhan ako ng mga walang-katotohanang ideyang ikinintal sa akin ni Satanas, gaya ng “Ang pagmamahal ng magulang ay kasinglalim ng dagat,” at “Ang isang suwail na anak ay mas mababa pa kaysa sa hayop,” at bulag kong ginustong suklian sa hangal na paraan ang kabaitang ito. Talagang napakamangmang ko! Nang maunawaan ko ito, mas nakaramdam ako ng kalayaan. Habang unti-unti kong binibitiwan ang pag-aalala ko sa nanay ko, nakatanggap ako ng sulat mula sa aking anak na babae. Sinabi dito na nagsimula na siyang gumawa ng tungkulin sa iglesia, at na maayos din ang kalusugan ng nanay ko, regular na nakikipagtipon at nagbabasa ng mga salita ng Diyos sa bahay. Sa sandaling iyon, nakaramdam ako ng labis na pagkaantig at paninisi sa sarili na ni hindi ko mailarawan ang pakiramdam. Sa puso ko, nagdasal ako sa Diyos, “O mahal na Diyos, nagpapasalamat ako sa Iyo! Nakikita ko na lahat ng isinaayos Mo para sa akin ay napakabuti, at talagang hindi ako karapat-dapat na tumanggap ng gayong kalaking pagmamahal at awa mula sa Iyo. Kinamumuhian ko ang sarili ko sa hindi pagkakaroon ng sapat na pananalig sa Iyo. O mahal na Diyos, sa Iyo ako may pinakamalaking pagkakautang. Mula ngayon, tiyak na itutuon ko ang aking puso sa maayos na paggawa ng tungkulin ko, at hindi na idudulot na Ikaw ay mabalisa o mag-alala pa.”

Kalaunan, mas marami pa akong nabasang mga salita ng Diyos, at ang kalagayan ko ng pagkakautang na loob sa aking nanay ay ganap na nalutas. Sabi ng Diyos: “Tinatalikuran ng ilang tao ang kanilang mga pamilya dahil nananampalataya sila sa Diyos at gumagawa ng kanilang mga tungkulin. Nagiging kilalang-kilala sila dahil dito. Madalas na hinahalughog ng pamahalaan ang mga bahay nila, ginigipit ang kanilang mga magulang, at pinagbabantaan pa nga ang mga ito upang isuko sila. Pinag-uusapan sila ng lahat ng kapitbahay nila, sinasabing, ‘Walang konsensiya ang taong ito. Wala siyang pakialam sa kanyang matatandang magulang. Bukod sa walang galang sa magulang, nagdudulot pa siya ng napakaraming problema sa mga ito. Isa siyang hindi mabuting anak!’ Naaayon ba sa katotohanan ang alinman sa mga salitang ito? (Hindi.) Ngunit hindi ba’t ang lahat ng salitang ito ay itinuturing na tama sa mga mata ng mga walang pananampalataya? Sa mga walang pananampalataya, iniisip nilang ito ang pinakalehitimo at pinakamakatwirang paraan ng pagtingin dito, at na naaayon ito sa etika ng tao, at alinsunod sa mga pamantayan ng sariling asal. Gaano man karaming nilalaman ang kalakip ng mga pamantayang ito, katulad ng kung paano magpakita ng paggalang bilang isang mabuting anak sa magulang, kung paano sila aalagaan sa kanilang pagtanda at isasaayos ang kanilang mga libing, o kung gaano kalaki ang isusukli sa kanila, at naaayon man ang mga pamantayang ito sa katotohanan o hindi, tinitingnan ang mga ito bilang mga positibong bagay at nakikita bilang tama ng mga walang pananampalataya, at itinuturing na hindi mapipintasan sa lahat ng grupo ng tao. Sa mga walang pananampalataya, ang mga ito ang mga pamantayang dapat ipamuhay ng mga tao, at kailangan mong gawin ang mga bagay na ito upang maging isang mabuting tao na pasok sa pamantayan sa kanilang puso. Bago ka nanampalataya sa Diyos at maunawaan mo ang katotohanan, hindi ba’t matibay mo ring pinaniwalaan na ang pag-asal sa gayong paraan ay nangangahulugan na isa kang mabuting tao? (Oo.) Dagdag pa, ginamit mo rin ang mga bagay na ito upang suriin at pigilan ang sarili mo, at hiningi mo sa sarili mong maging ganitong uri ng tao. … Gayumpaman, pagkatapos mong pakinggan ang mga salita ng Diyos at ang Kanyang mga sermon, nagsimulang magbago ang iyong pananaw, at naunawaan mong dapat mong talikdan ang lahat ng bagay upang gawin ang iyong tungkulin bilang isang nilikha, at na hinihingi ng Diyos sa mga tao na umasal sa ganitong paraan. Bago ka nakatiyak na ang paggawa sa iyong tungkulin bilang isang nilikha ang katotohanan, inakala mong dapat kang magpakita ng paggalang sa iyong magulang, ngunit pakiramdam mo rin ay dapat mong gawin ang iyong tungkulin bilang isang nilikha, at nagtalo ang kalooban mo. Sa pamamagitan ng patuloy na pagdidilig at pagpapastol ng mga salita ng Diyos, unti-unti mong naunawaan ang katotohanan, at saka mo napagtanto na ang paggawa sa iyong tungkulin bilang isang nilikha ay ganap na likas at may katwiran. Magpahanggang sa araw na ito, nagawa nang tanggapin ng maraming tao ang katotohanan, at ganap na nilang tinalikuran ang mga pamantayan ng sariling asal mula sa mga tradisyonal na kuru-kuro at imahinasyon ng tao. Kapag lubos mo nang nabitiwan ang mga bagay na ito, titigil ka nang malimitahan ng mga salita ng panghuhusga at pagkokondena mula sa mga walang pananampalataya habang sumusunod sa Diyos at ginagawa ang iyong tungkulin, at madali mong maiwawaksi ang mga tanikala na iginapos sa iyo ng mga tradisyonal na kuru-kuro” (Ang Salita, Vol. III. Ang mga Diskurso ni Cristo ng mga Huling Araw. Ano ang Katotohanang Realidad?). “Sa ngayon, dahil ang Diyos ay gumagawa at nagpapahayag ng katotohanan para sabihin sa mga tao ang katotohanan ng lahat ng katunayang ito, at para bigyan sila ng kakayahang maunawaan ang katotohanan, pagkatapos mong maunawaan ang katotohanan, hindi na magpapabigat sa iyo ang mga walang-katotohanang ideya at pananaw na ito, at hindi mo na gagamitin ang mga ito bilang gabay sa kung paano mo pangasiwaan ang relasyon mo sa mga magulang mo. Kung gayon, mapapanatag ka sa buhay. Ang makaramdam ng kapanatagan sa buhay ay hindi nangangahulugan na hindi mo alam kung ano ang iyong mga responsabilidad at obligasyon—alam mo pa rin ang mga bagay na ito. Depende lang ito sa kung aling perspektiba at mga pamamaraan ang pipiliin mo sa pagharap sa iyong mga responsabilidad at obligasyon. Ang isang landas ay ang tahakin ang landas ng mga damdamin, at harapin ang mga bagay na ito sa pamamaraan na batay sa emosyon, at nang batay sa mga pamamaraan, ideya, at pananaw na itinuturo ni Satanas sa tao. Ang isa pang landas ay ang harapin ang mga bagay na ito batay sa mga salitang itinuro ng Diyos sa tao. … Kung susunod ka sa isang aspekto ng mga katotohanang prinsipyo o sa isang ideya at pananaw na wasto at nagmumula sa Diyos, talagang makakaramdam ka ng kapanatagan sa buhay. Hindi na mahahadlangan ng opinyon ng publiko, o ng kamalayan ng iyong konsensiya, o ng bigat ng iyong damdamin kung paano mo pinangangasiwaan ang relasyon mo sa iyong mga magulang; sa halip, bibigyang-kakayahan ka ng mga katotohanang prinsipyong ito na harapin at pangasiwaan ang relasyong ito sa tama at makatwirang paraan. Kung kikilos ka ayon sa mga katotohanang prinsipyo na ibinigay ng Diyos sa tao, kahit na punahin ka ng mga tao habang wala ka, madarama mo pa rin na ikaw ay payapa at panatag at hindi naaapektuhan sa kaibuturan ng puso mo. Kahit papaano, sa kaibuturan ng puso mo ay hindi mo kagagalitan ang iyong sarili, sinasabi sa sarili mo na ikaw ay isang walang malasakit na ingrato o hindi mo na mararamdaman ang paratang ng iyong konsensiya. Ito ay dahil malalaman mo na ang lahat ng iyong kilos ay alinsunod sa mga pamamaraan na itinuro sa iyo ng Diyos, at na nakikinig at nagpapasakop ka sa mga salita ng Diyos, at sumusunod sa Kanyang daan. Ang pakikinig sa mga salita ng Diyos at pagsunod sa Kanyang daan ay ang konsensiyang dapat taglayin ng mga tao higit sa lahat. Magiging tunay na tao ka lamang kapag nagagawa mo ang mga bagay na ito. Kung hindi, isa kang walang malasakit na ingrato” (Ang Salita, Vol. VI. Ukol sa Paghahangad sa Katotohanan. Paano Hangarin ang Katotohanan (17)). Palagi kong nararamdaman na may utang na loob ako sa nanay ko dahil hindi nagbago ang perspektiba ko sa mga bagay-bagay. Noong hindi pa ako nananampalataya sa Diyos, tinanggap ko ang mga tradisyonal na ideya ni Satanas tulad ng “Ang pagiging mabuting anak ay isang katangiang dapat taglayin nang higit sa lahat,” at “Ang isang suwail na anak ay mas mababa pa kaysa sa hayop.” Naniwala ako na bilang isang taong nabubuhay sa mundo, dapat kong ituring ang pagiging mabuting anak sa mga magulang bilang ang pinakamahalagang prinsipyo sa aking sariling asal, at na kung hindi ko ito maisakatuparan, hindi ako karapat-dapat na tawaging tao. Dahil dito, pagdating sa pag-aasawa, sinunod ko ang kahilingan ng mga magulang ko at pinatira ko pa nga ang aking asawa sa bahay ng aking pamilya para alagaan ang mga magulang ko kasama ko. Pagkatapos kong magsimulang manampalataya sa Diyos, namuhay pa rin ako ayon sa mga pananaw na ito. Nang makita kong inuusig ng asawa ko ang nanay ko, naramdaman ko na bilang isang anak, hindi ko nagawang magtamasa ang nanay ko ng kaligayahan kasama ko, kundi sa halip ay idinulot ko pa na magdusa siya dahil sa akin. Naramdaman kong binigo ko siya. Kalaunan, dahil inusig ako ng asawa ko at gumawa siya ng gulo, nanatili ako sa bahay para pangalagaan ang kapaligiran. Nang makita kong labis na nagdurusa ang nanay ko dahil sa akin, lalo ko pang sinisi ang sarili ko at ayaw ko nang gawin ang mga tungkulin ko. Ang mga tradisyonal na ideyang ito ay parang mga hindi nakikitang lubid na mahigpit na gumagapos sa akin, na nagdudulot sa akin na paulit-ulit na makipagkompromiso kaugnay sa aking tungkulin. Naging hadlang ang mga ito sa paghahangad ko ng buhay paglago. Partikular, noong kumakalat ang pandemya, nag-aalala ako na baka mahawaan ang nanay ko at hindi ko siya maalagaan sa tabi ng kanyang higaan, kaya naramdaman kong may utang na loob ako sa kanya. Nagreklamo pa nga ako tungkol sa Diyos dahil hindi Niya ako binigyan ng pagkakataong maging mabuting anak sa aking nanay. Ngayon ko lang nakita nang malinaw na ang mga bagay na ikinintal sa akin ni Satanas tulad ng “Ang pagiging mabuting anak ay isang katangiang dapat taglayin nang higit sa lahat,” at “Ang isang suwail na anak ay mas mababa pa kaysa sa hayop” ay hindi lang naging dahilan para panghinaan ako ng loob sa paghahangad sa katotohanan kahit alam ko ang tungkol dito, kundi naging dahilan din ito para maghimagsik ako at labanan ko ang Diyos. Tunay na si Satanas ay lubos na buktot, kasuklam-suklam, at masama, at talagang labis ako nitong pininsala. Sa totoo lang, ang mga tunay na salarin na pumigil sa akin na samahan ang aking nanay sa landas ng pananampalataya sa Diyos ay ang Partido Komunista ng Tsina, at si Satanas na diyablo! Ang mga mananampalataya sa Diyos ay umaalis ng bahay para gumawa ng mga tungkulin hindi dahil ayaw namin sa aming mga pamilya, o dahil malupit kami, kundi dahil hindi kami pinahihintulutan ng buktot na CCP na sumunod sa tunay na Diyos at tumahak sa tamang landas. Nagkakalat ito ng mga walang batayang tsismis para siraan ang iglesia, na nagiging sanhi para usigin at hadlangan kami ng mga walang pananampalatayang miyembro ng pamilya. Pero ako ay naguguluhan at walang pagkilatis, at hindi ko makilatis ang buktot na diwa ni Satanas; nagreklamo pa nga ako na hindi angkop ang mga pagsasaayos ng Diyos. Talagang hindi ko makilala ang tama sa mali! Hindi na ako maaaring magapos at malihis pa ng mga tradisyonal na ideyang ito, at kailangan kong tratuhin ang nanay ko ayon sa mga salita ng Diyos. Ang nanay ko at ako ay parehong mga nilikha, at pareho kaming maaaring manampalataya sa Diyos at sumunod sa Diyos, at mamuhay para gawin nang maayos ang mga tungkulin ng mga nilikha. Ito ay isa nang napakalaking pagtataas at biyaya na ibinigay sa amin ng Diyos. Magkikita man kaming muli sa buhay na ito o hindi, nais ko lamang magpasakop sa mga pamamatnugot at pagsasaayos ng Diyos at una sa lahat ay palugurin ang Diyos at gawin nang maayos ang tungkulin ko. Nang maunawaan ko ang lahat ng ito, tuluyan ko nang binitiwan ang aking mga pag-aalala at pagkakautang na loob sa aking nanay. Minsan, kapag naiisip ko ang nanay ko, naiisip ko ang mga salita ng Diyos: “Kung gaano man ang dapat ipagdusa ng isang indibidwal at kung gaano man kalayo ang dapat niyang lakarin sa kanyang landas ay paunang inorden ng Diyos, at walang sinuman ang tunay na makatutulong sa kaninuman” (Ang Salita, Vol. I. Ang Pagpapakita at Gawain ng Diyos. Ang Landas … (6)). Pagkatapos, tahimik akong nagdarasal sa Diyos, ipinagkakatiwala ang aking nanay sa Diyos, at pinapanatag ang aking puso para gawin ang tungkulin ko.

Sa pamamagitan ng karanasang ito, ang paglalantad ng mga salita ng Diyos ang nagpakita sa akin nang malinaw ng pagkakagapos at pinsala na idinulot sa akin ng tradisyonal na kultura, tinulungan ako nitong unti-unting bitiwan ang aking mga pag-aalala at pagkakautang na loob sa aking ina, at nagbigay ito ng kalayaan sa aking puso. Salamat sa Diyos!


93. Hindi Na Ako Nag-aalala Tungkol sa Sakit ng Aking Asawa

Ni Li Qiu, Tsina

Noong tagsibol ng 2005, pinalad kami ng asawa kong si Huijuan na tanggapin ang ebanghelyo ng Makapangyarihang Diyos sa mga huling araw, at kalaunan, pareho naming ginampanan ang aming mga tungkulin sa iglesia. Sa tuwing nakakaranas kami ng mga suliranin at hamon sa aming mga tungkulin, magkasama kaming nananalangin, naghahanap, at nagbabasa ng mga salita ng Diyos, at nagtutulungan at nakikipagbahaginan kami sa isa’t isa. Sa patnubay ng mga salita ng Diyos, nakaunawa kami ng ilang katotohanan. Hindi namin namalayan, mahigit sampung taon na ang lumipas, at pareho na kaming nasa sesenta. Humina ang aming kalusugan, lalo na ang sa asawa ko. Nagkaroon siya ng altapresyon at kailangang palaging uminom ng gamot. Kung minsan, kapag talagang malala ang kondisyon niya, nahihilo siya at hindi makagalaw. May problema rin siya sa puso at tiyan. Sa aming pang-araw-araw na buhay, inaalagaan, nakikipagbahaginan, at tinutulungan namin ang isa’t isa, at panatag ako at kontento.

Isang araw noong Setyembre 2023, nakatanggap ako ng liham mula sa mga nakatataas na lider, hinihiling na ako ang mamahala sa gawain ng ebanghelyo sa ibang lugar. Tuwang-tuwa ako nang makita ko ito, at alam kong ito ay biyaya at pagtataas sa akin ng Diyos. Bagama’t nauunawaan ko ang ilang prinsipyo at may kaunting karanasan ako sa pangangaral ng ebanghelyo, kulang pa rin ako sa pagbabahagi ng katotohanan. Kung pupunta ako sa ibang lugar para gawin ang tungkulin ko, magkakaroon ako ng mas maraming pagkakataong magsanay, madalas kong makakausap ang mga kapatid, at mabilis akong uunlad. Bukod dito, ang gawain ng ebanghelyo ay ang pangunahing gawain ng sambahayan ng Diyos, at ang pinakaagarang layunin ng Diyos ay na mas maraming tao ang lumapit sa Kanya at tanggapin ang Kanyang pagliligtas, kaya dapat kong isaalang-alang ang layunin ng Diyos at makipagtulungan sa gawain ng ebanghelyo. Nang maisip ko ito, lumingon ako para tingnan ang asawa ko, iniisip na, “Ano ang mangyayari sa kanya kung aalis ako? Maiiwan siyang mag-isa rito sa bahay. May altapresyon na nga siya, nasa mga 160 hanggang 180 mmHg ang systolic pressure niya at 120 hanggang 130 mmHg naman ang diastolic. Kapag inaatake siya, pakiramdam niya ay tumataob ang kama at gumuguho ang kuwarto, at nahihiga lang siya sa kama, takot na takot na gumalaw man lang. Kakayanin ba niya kung wala ako sa tabi niya para mag-alaga sa kanya?” Hindi ko maiwasang malugmok sa mga pagkabahalang ito. Nakita kong may luha sa mga mata ng asawa ko, at tinanong ko siya, “Ano ang problema?” Huminto siya sandali at pagkatapos ay sinabi, “Kung aalis ka, wala na akong mapagsasabihan ng niloloob ko. Tumatanda na ako, at may sakit pa ang katawan ko. Kapag nandiyan ka sa tabi ko, mayroon akong masasandalan at may mag-aalaga sa akin.” Sinabi ng asawa ko ang iniisip ko sa kalooban ko: “Malulungkot ba siya at sasama ba ang loob niya kung aalis ako? At kung lalala ang kalagayan niya at biglang tumaas ang presyon ng dugo niya, ano ang gagawin niya? Gumagawa ng tungkulin ang anak naming lalaki sa iglesia at hindi namin siya makasama, pero kaya ko pa ring alagaan ang asawa ko kung nasa tabi niya ako. Madalas sabihin ng mga tao, ‘sa kabataan ay magkasama, sa katandaan ay magkaramay,’ at habang tumatanda tayo, dapat tayong magkasama, inaalagaan ang isa’t isa.” Nang maisip ko ito, hindi ko malaman ang gagawin. Paulit-ulit kong pinag-isipan ang bagay na ito, pero hindi talaga ako makapagdesisyon. Bagama’t binibisita siya ng mga sister na nakatira sa malapit, nag-aalala pa rin ako, iniisip na, “Paano kung magkasakit siya at may mangyaring masama? Kakayanin ba niya kung wala ako? Sino ang mag-aalaga sa kanya? Siguro dapat padalhan ko ng liham ang mga lider, ipaliwanag ang aming tunay na mga paghihirap at hilingin sa kanila na humanap na lang ng iba.” Pero naisip ko naman, “Ang pangangasiwa sa gawain ng ebanghelyo ay isang mabigat na responsabilidad, at dahil dumating sa akin ang tungkuling ito, ito ang kataas-taasang kapangyarihan at pagsasaayos ng Diyos. Kung hindi ako pupunta para gawin ito, pagsuway iyon, pero ano ang mangyayari sa asawa ko kung pupunta ako? Hindi ko rin naman siya puwedeng basta na lang pabayaan.” Kaya nanalangin ako sa Diyos, “O Diyos, gusto ko pong gawin ang tungkuling ito, pero ang sakit ng asawa ko ay isang tunay na suliranin. O Diyos, hindi ko po alam ang gagawin. Pakiusap, gabayan Mo po ako.” Noong sandaling iyon, naalala ko ang isang sipi ng mga salita ng Diyos: “Pag-una sa mga interes ng sambahayan ng Diyos … kahit ano pa ang ginagawa mo” (Ang Salita, Vol. I. Ang Pagpapakita at Gawain ng Diyos. Kumusta ang Kaugnayan Mo sa Diyos?). Naunawaan ko na isa akong nilikha, at kailangan kong magpasakop sa kataas-taasang kapangyarihan at mga pagsasaayos ng Diyos at unahin ang gawain ng iglesia. Ang pangangaral ng ebanghelyo at paggawa ng aking mga tungkulin ay isang responsabilidad na hindi matatakasan, at kailangan kong magpasakop.

Kinaumagahan, nakita ko ang asawa kong nakahiga sa kama. Tumaas na naman ang presyon ng dugo niya, hilong-hilo siya para bumangon, at hapis at namumutla ang mukha niya. Hindi na naman ako mapakali, at naisip ko, “Maaaring umatake ang sakit niya anumang oras—paano kung bumangon siya para kumuha ng tubig at himatayin siya, at magdulot pa iyon ng iba pang mga sakit o kaya ay paralisis? Sa kalagayan niyang ito, hindi ako mapapanatag na iwan siya! Lalo na habang tumatanda siya, mas tataas ang posibilidad na lumala ang pagsumpong ng mga kondisyon niya, at mas kakailanganin niya ang pag-aalaga ko. Puwede akong sumulat sa mga lider para itanong kung puwede bang sumama ang asawa ko para sabay kaming gumawa ng mga tungkulin, at puwede siyang gumawa ng tungkulin ng pagho-host. Sa ganitong paraan, hindi ko na kailangang mag-alala sa kanya.” Kalaunan, sumulat ako ng liham, pero habang tinitingnan ko ang liham na isinulat ko, hindi ako mapalagay. Tinanong ko ang sarili ko, “Bakit ako nagsusulat ng liham na ito? Hindi ba’t nagtatakda lang ako ng mga kondisyon? Isa akong mananampalataya, pero kapag nahaharap sa isang tungkuling hindi naaayon sa mga gusto ko, nagdadahilan ako para tumanggi. Sa paanong paraan ako nagpapasakop sa paggawa nito? Hindi ba’t hinihiling ko lang sa Diyos na gawin ang mga bagay ayon sa kalooban ko? May pagpapahalaga ba ako sa katwiran kahit kaunti?” Tiningnan kong muli kung gaanong nahihirapan ang asawa ko, at gulung-gulo ang isip ko. Sa isang banda, naroon ang tungkulin kong mangaral ng ebanghelyo, at sa kabila naman ay ang sakit ng aking asawa. Nag-alala ako para sa kanya, pero ayaw ko ring talikuran ang tungkulin ko. Noong sandaling iyon, medyo nabawasan ang pagkahilo ng asawa ko, at pareho kaming lumuhod para manalangin sa Diyos. Sabi ko, “O Diyos, handa akong tanggapin ang aking tungkulin, pero napakaliit po ng aking tayog para isantabi ang asawa ko. Pakiusap, gabayan Mo po ako.”

Sa aking mga debosyonal, nabasa ko ang mga salita ng Diyos at nakahanap ako ng ilang landas ng pagsasagawa. Sabi ng Makapangyarihang Diyos: “Hindi kailanman nilayon ng Diyos na puwersahin, igapos, o manipulahin ang mga tao. Hindi kailanman nililimitahan o pinipilit ng Diyos ang mga tao, at lalong hindi Niya pinupuwersa ang mga tao. Ang ibinibigay ng Diyos sa mga tao ay sapat na kalayaan—tinutulutan Niya ang mga tao na piliin ang landas na dapat nilang tahakin. Kahit na nasa sambahayan ka ng Diyos, at kahit na pauna ka nang itinadhana at hinirang ng Diyos, malaya ka pa rin. Maaari mong piliing tanggihan ang iba’t ibang hinihingi at pagsasaayos ng Diyos, o maaari mong piliing tanggapin ang mga ito; binibigyan ka ng Diyos ng pagkakataon na pumili nang malaya. Pero anuman ang piliin mo, o paano ka man kumilos, o anuman ang pananaw mo sa pangangasiwa ng isang usapin na nakakaharap mo, o anuman ang mga metodo at pamamaraan na ginagamit mo sa huli para lutasin ito, dapat mong panagutan ang mga kilos mo. Ang iyong huling kalalabasan ay hindi nakabatay sa iyong mga personal na paghusga at depinisyon, at sa halip ay nag-iingat ng isang talaan ang Diyos tungkol sa iyo. Pagkatapos magpahayag ang Diyos ng napakaraming katotohanan, at pagkatapos marinig ng mga tao ang napakaraming katotohanang ito, mahigpit na susukatin ng Diyos ang mga tama at mali ng bawat tao at tutukuyin ang huling kalalabasan ng bawat tao batay sa Kanyang sinabi, sa kung ano ang Kanyang hinihingi, at sa mga prinsipyong binuo Niya para sa mga tao. Sa usaping ito, ang pagsisiyasat ng Diyos, at ang mga pamamatnugot at pagsasaayos ng Diyos ay hindi pagmamanipula ng Diyos sa mga tao, o paggapos Niya sa mga tao—ikaw ay malaya. Hindi mo kailangang maging mapagbantay laban sa Diyos, ni hindi mo kailangang matakot o mabagabag. Isa kang malayang tao mula simula hanggang dulo. Binibigyan ka ng Diyos ng isang malayang kapaligiran, ng kalooban na gumawa ng mga malayang pagpili, at ng espasyo na makapili nang malaya, tinutulutan ka na pumili para sa iyong sarili, at anuman ang kalalabasan mo sa huli ay ganap na tinutukoy ng landas na tinatahak mo. Patas ito, hindi ba? (Oo.) Kung, sa huli, maliligtas ka, at isa kang taong nagpapasakop sa Diyos at kaayon ng Diyos, at isa kang taong tinatanggap ng Diyos, iyon ang makukuha mo dahil sa iyong mga tamang pagpili; kung, sa huli, hindi ka maliligtas, at hindi mo magagawang maging kaayon ng Diyos, at hindi ka makakamit ng Diyos, at hindi ka isang taong tinatanggap ng Diyos, iyon ay dahil din sa iyong sariling mga pagpili. Samakatwid, sa Kanyang gawain, binibigyan ng Diyos ang mga tao ng maraming espasyo para pumili, at binibigyan Niya rin ang mga tao ng ganap na kalayaan” (Ang Salita, Vol. VII. Ukol sa Paghahangad sa Katotohanan. Paano Hangarin ang Katotohanan (2)). Pagkatapos basahin ang mga salita ng Diyos, sa wakas ay nagkaroon ako ng pagkatanto: “Binigyan ako ng Diyos ng kalooban na malayang pumili, at kapag sumapit sa akin ang tungkulin, pinanonood ng Diyos ang pinipili ko at ang landas na tinatahak ko—kung pinipili ko bang magpasakop sa Diyos at gawin ang tungkulin ko bilang isang nilikha, o pinipili kong isantabi ang tungkulin ko at manatili sa bahay para alagaan ang asawa ko. Hiniling sa akin ng mga lider na ako ang mamahala sa gawain ng ebanghelyo. Bibigyan ako nito ng pagkakataong magsanay sa aking tungkulin, at nasa likod nito ang layunin ng Diyos. Palala nang palala ang mga sakuna ngayon, at marami pa ring tao ang hindi pa nakakarinig sa tinig ng Diyos, at nagdurusa pa rin sa ilalim ng pagpapahirap at pamiminsala ni Satanas. Ayaw ng Diyos na makita silang masadlak sa sakuna, at umaasa Siyang mas maraming tao ang mangangaral ng ebanghelyo at magpapatotoo sa Kanyang gawain sa mga huling araw.” Pero kahit na alam kong kailangang-kailangan ng gawain ng ebanghelyo ang pakikipagtulungan ng mga tao, nag-alala ako na baka magkasakit ang asawa ko, kaya gusto kong manatili sa bahay at alagaan siya; gusto kong tanggihan at iwasan ang tungkulin ko. Gusto ko pa nga siyang sumama sa akin para gumawa ng tungkulin ng pagho-host, kahit na alam kong hindi niya magagawa ang tungkuling ito dahil sa kanyang mga kondisyon. Ang pag-uugali ko ay talagang nagpakita ng ganap na kawalan ng pagpapasakop sa Diyos. Kung hindi ko magagawa ang tungkulin ko dahil gusto kong alagaan ang asawa ko, hindi ko lang mabibigong suklian ang dugo ng pusong ipinuhunan ng Diyos sa akin, kundi mawawala rin sa akin ang pagkakataong magsanay sa paggawa ng aking tungkulin at magkamit ng katotohanan, at mapipinsala ang aking buhay pagpasok. Kailangan kong unahin ang gawain ng iglesia at aktibong tanggapin ang aking tungkulin, dahil ito ang dapat gawin ng isang nilikha.

Kalaunan, naisip ko, “Bakit hindi ko mabitiwan sa puso ko ang asawa ko? Naisip ko pa ngang iwasan ang tungkulin ko para lang maalagaan siya.” Sa pagninilay-nilay, napagtanto ko na ito ay dahil namumuhay ako sa loob ng mga damdamin ng laman. Nabasa ko ang mga salita ng Diyos: “Hindi Ko binibigyan ng pagkakataon ang mga tao na magpahayag ng kanilang mga damdamin, sapagkat wala Akong mga damdamin ng laman, at kinamuhian Ko nang sukdulan ang mga damdamin ng mga tao. Dahil sa mga damdamin sa pagitan ng mga tao kaya Ako naitaboy sa isang tabi, at sa gayon ay naging ‘taong mapanghimasok’ Ako sa kanilang paningin; dahil sa mga damdamin sa pagitan ng mga tao kaya Ako nakalimutan; dahil sa mga damdamin ng tao kaya niya kinukuha ang pagkakataong damputin ang kanyang ‘konsensiya’; dahil sa mga damdamin ng tao kaya siya laging tumututol sa Aking pagkastigo; dahil sa mga damdamin ng tao kaya niya Ako palaging tinatawag na hindi patas at hindi makatarungan, at sinasabing hindi Ko iniintindi ang mga damdamin ng tao sa Aking pamamahala sa mga bagay-bagay. May kamag-anak din ba Ako sa ibabaw ng lupa? Sino, katulad Ko, ang nakapagtrabaho na araw at gabi, na hindi iniisip ang pagkain o pagtulog, para sa kapakanan ng buong plano ng Aking pamamahala? Paanong maikukumpara ang tao sa Diyos? Paanong magiging kaayon ng Diyos ang tao? Paano maaaring maging kauri ng tao, na nilikha, ang Diyos, na lumilikha? Paano Ako maaaring palaging manahan at kumilos na kasama ng tao sa lupa? Sino ang nagmamalasakit sa Aking puso?” (Ang Salita, Vol. I. Ang Pagpapakita at Gawain ng Diyos. Mga Salita ng Diyos Para sa Buong Sansinukob, Kabanata 28). “Lubhang sentimental ang ilang tao. Araw-araw, sa lahat ng kanilang sinasabi, at sa kung paano sila umasal at mangasiwa ng mga bagay, namumuhay sila ayon sa kanilang mga damdamin. Nakararamdam sila ng mga bagay-bagay para sa taong ito at sa taong iyon, at ginugugol nila ang kanilang mga araw sa pag-aasikaso ng mga usapin ng mga ugnayan at damdamin. Sa lahat ng kanilang kinakaharap, nabubuhay sila sa mundo ng mga damdamin. … Masyado siyang sentimental. Masasabi na ang mga damdamin ang nakamamatay na kapintasan ng taong ito. Nililimitahan siya ng kanyang mga damdamin sa lahat ng bagay, wala siyang kakayahang magsagawa ng katotohanan o kumilos ayon sa prinsipyo, at madalas siyang naghihimagsik laban sa Diyos. Ang mga damdamin ang pinakamatindi nilang kahinaan, ang kanilang nakamamatay na kapintasan, at ganap na kaya silang sirain at ipahamak ng kanilang mga damdamin. Ang mga taong sobrang sentimental ay walang kakayahang isagawa ang katotohanan o magpasakop sa Diyos. Nang may ganoong kalakas na mga damdamin, ang tanging magagawa nila ay pagbigyan ang laman; sila ay hangal at magulo ang isip. Ang kalikasan ng gayong mga tao ay ang maging labis na sentimental. Namumuhay sila ayon sa kanilang mga damdamin” (Ang Salita, Vol. III. Ang mga Diskurso ni Cristo ng mga Huling Araw. Paano Malalaman ang Kalikasan ng Tao). Pagkatapos basahin ang mga salita ng Diyos, naunawaan ko kung bakit kinasusuklaman ng Diyos ang mga damdaming umiiral sa pagitan ng mga tao. Ito ay dahil kapag namumuhay ang mga tao sa gitna ng mga damdamin, hindi nila isinasaalang-alang ang kanilang tungkulin kahit katiting at kaya pa nga nilang ipagkanulo ang Diyos. Ngayon, lumalaganap ang gawain ng ebanghelyo ng Diyos sa lahat ng bansa, at aktibong nangangaral ng ebanghelyo ang mga kapatid at nagpapatotoo sa Diyos. May kaunti akong pagkaunawa sa mga katotohanan at mga prinsipyong may kaugnayan sa pangangaral ng ebanghelyo, at nagkaroon ako ng ilang resulta sa gawain ko sa ebanghelyo, kaya dapat ay ginawa ko ang tungkulin ko. Pero hindi ko isinasaalang-alang ang layunin ng Diyos, at sa halip ay nag-aalala ako sa kalusugan ng aking asawa. Nag-alala ako na malulungkot siyang mag-isa sa bahay at walang mag-aalaga sa kanya kung magkakasakit siya. Kinokontrol ako ng aking mga damdamin at hindi ko man lang isinaalang-alang ang gawain ng ebanghelyo. Upang maalagaan ang asawa ko sa bahay, gusto kong sumulat sa mga lider para sabihin na hindi na ako lalabas para gawin ang aking tungkulin, o kaya ay tanungin kung puwede bang sumama sa akin ang asawa ko para gumawa ng tungkulin ng pagho-host nang sa gayon ay maalagaan ko siya. Kung iisipin, dahil napakahina ng kalusugan ng asawa ko, ang paggawa niya ng tungkulin ng pagho-host ay ganap na labag sa mga prinsipyo, pero dahil sa mga damdamin ko bilang asawa, hindi ko isinaalang-alang ang mga prinsipyo kung paano ginagamit ang mga tao sa sambahayan ng Diyos. Isinaalang-alang ko lang na kung magkakasama kami ng aking asawa, at kung maaalagaan ko siya, sapat na iyon. Napagtanto ko na masyadong matindi ang mga damdamin ko para sa aking asawa. Sa puso ko, mas matimbang ang mga damdamin ko para sa aking asawa kaysa sa mga interes ng sambahayan ng Diyos at sa aking tungkulin. Kung ganoon, sa paanong paraan pa nagkaroon ng puwang ang Diyos sa puso ko? Namuhay ako ayon sa aking mga damdamin, at nalimitahan ako ng mga ito sa lahat ng paraan. Hindi ko magawa ang aking mga tungkulin, lalo na ang isagawa ang katotohanan at magpasakop sa Diyos. Ang ganitong pag-uugali ay lubos na kasuklam-suklam para sa Diyos. Mabilis akong nanalangin sa Diyos, “O Diyos, dahil sa aking mga damdamin, hindi ako tunay na makapagpasakop sa Iyo, at ginusto ko pa ngang iwasan ang aking tungkulin. Wala akong konsensiya! O Diyos, nais kong magsisi, at hinihiling ko na gabayan Mo ako na makalaya sa mga paglilimita ng aking mga damdamin at tuparin ang aking mga tungkulin.”

Kalaunan, nagbasa ako ng higit pang mga salita ng Diyos, at mas nagliwanag ang puso ko. Sabi ng Diyos: “Inorden ng Diyos ang pag-aasawa para sa iyo at pinagkalooban ka Niya ng isang kabiyak. Pumapasok ka sa pag-aasawa ngunit hindi nagbabago ang iyong pagkakakilanlan at katayuan sa harap ng Diyos. Ikaw man ay isang lalaki o babae, may isang bagay na pareho sa inyo, at iyon ay, pareho kayong mga nilikha sa harap ng Lumikha. Sa loob ng balangkas ng buhay may-asawa, kayo ay nagpaparaya at nagpapahalaga at nagpoprotekta sa isa’t isa, nagtutulungan at sumusuporta sa isa’t isa, at ito ay pagtupad sa inyong mga responsabilidad. Ngunit sa harap ng Diyos, ang mga responsabilidad na dapat mong tuparin at ang misyon na dapat mong isakatuparan ay hindi maaaring mapalitan ng mga responsabilidad na tinutupad mo para sa iyong kabiyak. Kaya, kapag nagkakasabay ang iyong mga responsabilidad sa iyong kabiyak at sa tungkulin na dapat gawin ng isang nilikha sa harap ng Diyos, ang dapat mong piliin ay ang gawin ang tungkulin ng isang nilikha sa halip na tuparin ang iyong mga responsabilidad sa iyong kabiyak. Ito ang direksiyon at layunin na dapat mong piliin at, siyempre, ito rin ang misyon na dapat mong isakatuparan. Gayunpaman, may ilang tao na nagkakamali dahil ginagawa nilang misyon ng kanilang buhay ang paghahangad ng kaligayahan sa pag-aasawa, o ang pagtupad ng kanilang mga responsabilidad sa kanilang kabiyak, at ang pagmamalasakit, pag-aalaga, at pagpapahalaga at pagprotekta sa kanilang kabiyak, at itinuturing nila ang kanilang kabiyak bilang kanilang buong mundo, ang kanilang buhay—mali ito. … Kaya, kapag ang sinumang kabiyak sa loob ng balangkas ng buhay may-asawa ay ibinibigay ang lahat o gumagawa ng anumang sakripisyo sa paghahangad ng kaligayahan sa buhay may-asawa, hindi iyon tinatandaan ng Diyos. Gaano man kahusay o kaperpekto ang pagtupad mo sa iyong mga obligasyon at responsabilidad sa iyong kabiyak, o gaano mo man tinatrato nang tama ang iyong kabiyak—sa madaling salita, gaano mo man kahusay o kaperpekto na napapanatili ang iyong kaligayahan sa pag-aasawa, o gaano man ito kakahanga-hanga—hindi ito nangangahulugan na natupad mo na ang misyon ng isang nilikha, hindi rin ito nagpapatunay na ikaw ay isang nilikha na pasok sa pamantayan. Marahil, ikaw ay isang perpektong asawa, ngunit nasa loob pa rin ito ng balangkas ng pag-aasawa. Sinusukat ng Lumikha kung anong uri ka ng tao batay sa kung paano mo ginagawa ang tungkulin ng isang nilikha sa Kanyang harapan, kung anong uri ng landas ang iyong tinatahak, kung ano ang iyong pananaw sa buhay, kung ano ang iyong hinahangad sa buhay, at kung gaano kahusay mong isinasakatuparan ang misyon ng isang nilikha. Ang mga bagay na ito ang batayan ng Diyos sa pagsukat ng landas na sinusunod mo bilang isang nilikha at ng iyong hantungan sa hinaharap, hindi Niya pinagbabatayan kung gaano kahusay mong tinutupad ang iyong mga responsabilidad at obligasyon bilang asawa, o batay sa kung ang pag-ibig mo sa iyong kabiyak ay nakalulugod sa kanya” (Ang Salita, Vol. VI. Ukol sa Paghahangad sa Katotohanan. Paano Hangarin ang Katotohanan (11)). Malinaw na ibinabahagi ng mga salita ng Diyos ang mga responsabilidad na dapat tuparin ng mag-asawa sa isa’t isa. Kapag maiiwasan ang pagkaantala ng mga tungkulin, dapat isaalang-alang, alagaan, tulungan, at suportahan ng mag-asawa ang isa’t isa. Sa nakaraan, noong hindi ko inaantala ang aking mga tungkulin, noong mahina ang kalusugan ng asawa ko, sinamahan at inalagaan ko siya, at dito, tinutupad ko ang aking mga responsabilidad at obligasyon bilang isang asawa. Gayumpaman, hindi ito nangangahulugang ginagawa ko ang mga tungkulin at responsabilidad ng isang nilikha. Kapag hinihingi ng iglesia na isagawa ko ang gawain nito, obligado akong unahin ang gawain ng iglesia, at tuparin ang mga responsabilidad ng isang nilikha. Ibig sabihin, kapag nakakabangga ng aking mga tungkulin ang pag-aalaga ko sa aking asawa, dapat kong piliing gawin ang aking mga tungkulin. Ito ang tamang pagpili at ang tungkulin at responsabilidad na dapat kong tuparin. Sa ngayon, kailangang-kailangan ng gawain ng ebanghelyo ang pakikipagtulungan ng mga tao, at ang pangangaral ng ebanghelyo at pagpapatotoo sa Diyos ay aking responsabilidad at misyon. Dapat akong magpasya nang walang pag-aalinlangan na gawin ang aking mga tungkulin. Pero nalugmok ako sa mga satanikong ideya ng “dapat magmahalan nang lubos ang mag-asawa” at “sa kabataan ay magkasama, sa katandaan ay magkatuwang,” at inilagay ko ang ugnayang emosyonal ng mag-asawa nang nakahihigit sa lahat, iniisip na habang mas tumatanda kami, dapat kaming manatiling magkasama, samahan ang isa’t isa, alagaan, tulungan, at suportahan ang isa’t isa, at magkasama dapat kami palagi. Lalo na ngayong mahina ang kalusugan ng asawa ko, inakala kong sa pag-aalaga sa kanya, tinutupad ko ang aking responsabilidad bilang isang asawa, at na kapag nasa tabi niya lang ako saka siya mapapanatag, at magiging maligaya kami sa aming katandaan. Puno ang isip ko ng tungkol sa sakit ng aking asawa at sa kanyang buhay sa hinaharap, at hindi ko man lang isinaalang-alang ang gawain ng ebanghelyo ng iglesia, ni hindi ko isinaalang-alang kung paano tatapusin ang misyon ng pangangaral ng ebanghelyo at pagpapatotoo sa Diyos. Ginusto ko pa ngang tanggihan ang mga tungkulin ko. Itinuring kong pagsasagawa ng katotohanan ang pagtupad sa mga responsabilidad ng mag-asawa, at itinuring kong nag-iisang layunin ko sa buhay ang pag-aalaga at pagsama sa aking asawa. Kahit na binigyang-liwanag ako ng mga salita ng Diyos para maunawaan ang Kanyang layunin, pinili ko pa ring manatili sa bahay sa tabi ng aking asawa para alagaan siya. Sa puso ko, inilagay ko ang aking asawa na nakahihigit sa lahat, kahit sa Diyos. Tunay na mapaghimagsik ako! Tiningnan ko ang mga bagay ayon sa satanikong pananaw na “sa kabataan ay magkasama, sa katandaan ay magkatuwang.” Mas ginusto ko pa ngang iwasan ang aking mga tungkulin para manatili sa bahay at maalagaan ang asawa ko. Napakamakasarili ko! Gaano ko man alagaan nang mabuti ang aking asawa, ito ay pagtupad lang sa responsabilidad at obligasyon ng isang asawa, hindi pagsasagawa ng katotohanan. Gayumpaman, ang pagtupad sa aking mga tungkulin bilang isang nilikha, ang pagtupad sa aking mga responsabilidad sa gawain ng ebanghelyo at pagkompleto sa aking misyon ang siyang nagbibigay ng halaga at kahulugan sa aking buhay, at ito ang mga layong dapat kong hangarin. Binigyan ako ng Diyos ng pagkakataong manampalataya sa Kanya at maligtas, at ng pagkakataong magsanay sa aking mga tungkulin at magkamit ng katotohanan, pero hindi ko pa rin nagawa nang maayos ang aking mga tungkulin para suklian ang pagmamahal ng Diyos. Kumapit pa nga ako sa mga satanikong pananaw, at wala akong katapatan o pagpapasakop sa Diyos. Talagang wala akong konsensiya at pagkatao. Hindi lang ito magiging dahilan para kamuhian ako ng Diyos, kundi sa huli ay ihahatid ako nito sa kapahamakan.

Kalaunan, napagtanto ko na ang kawalan ko ng kakayahang bitiwan ang asawa ko, at ang pag-iisip ko na tanging sa pamamagitan lang ng pananatili ko sa tabi niya, doon ko siya maaalagaan nang mabuti, ay nagpakita ng kawalan ng pananalig sa kataas-taasang kapangyarihan ng Diyos. Naalala ko ang mga salita ng Diyos: “Ang kapalaran ng tao ay nasa kontrol ng mga kamay ng Diyos. Ikaw ay walang kakayahang kontrolin ang iyong sarili: Kahit na parating nagkukumahog at nagpapakaabala ang tao para sa kanyang sarili, nananatili siyang walang kakayahan na kontrolin ang kanyang sarili. Kung kaya mong malaman ang iyong sariling kinabukasan, kung makokontrol mo ang iyong sariling kapalaran, matatawag ka pa rin bang isang nilikha?” (Ang Salita, Vol. I. Ang Pagpapakita at Gawain ng Diyos. Pagpapanumbalik ng Normal na Buhay ng Tao at Pagdadala sa Kanya sa Isang Kamangha-manghang Hantungan). “Sino ang tunay na ganap na makagugugol ng kanilang sarili para sa Akin at makapaghahandog ng lahat-lahat nila para sa Akin? Lahat kayo ay hindi buo ang loob; nagpapaikot-ikot ang inyong mga kaisipan, iniisip ang pamilya, ang mundo sa labas, ang pagkain at damit. Sa kabila ng katotohanang ikaw ay nasa harap Ko, gumagawa ng mga bagay-bagay para sa Akin, sa puso mo ay iniisip mo pa rin ang iyong asawa, mga anak, at mga magulang na nasa bahay. Sila ba ay pag-aari mo? Bakit hindi mo ipinagkakatiwala ang mga ito sa Aking mga kamay? Wala ka bang tiwala sa Akin? O ito ba ay dahil natatakot ka na gagawa Ako ng mga hindi angkop na pagsasaayos para sa iyo? Bakit palaging nasa isip mo ang pamilya ng iyong laman at ang iyong mga mahal sa buhay? Mayroon ba Akong partikular na puwang sa puso mo?” (Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 59). Ipinatanto sa akin ng mga salita ng Diyos na ang aking kapalaran ay nasa mga kamay ng Diyos, na ang kapalaran ng aking asawa ay nasa mga kamay rin ng Diyos, at na hindi ko makokontrol ang kanyang kapalaran. Ang kanyang pisikal na kondisyon, kung magkakasakit man siya o hindi, o kung lalala man ang kanyang sakit ay pawang nasa ilalim ng kataas-taasang kapangyarihan ng Diyos, at hindi naman dahil nasa tabi niya ako at inaalagaan siya ay makakalaya siya sa karamdaman. Sa puntong ito, araw-araw akong nasa tabi niya para alagaan siya, pero hindi ba’t ang kaso ay may altapresyon pa rin siya at masyadong nahihilo na hindi siya makagalaw? Napagtanto kong hindi ko talaga nauunawaan ang kataas-taasang kapangyarihan ng Diyos, ni hindi rin ako tunay na naniniwala o nagpapasakop, at pagdating sa usapin ng sakit ng aking asawa, palagi kong gustong subukang kontrolin ito at makawala sa kataas-taasang kapangyarihan ng Diyos. Talaga nga namang wala akong katwiran! Karaniwan, sumisigaw lang ako ng mga islogan, sinasabing ang Diyos ay may kataas-taasang kapangyarihan sa lahat ng bagay, pero walang puwang ang Diyos sa puso ko, at hindi ko tunay na nauunawaan ang kataas-taasang kapangyarihan o awtoridad ng Diyos, at nang aktuwal akong sinubok ng Diyos, hindi man lang ako nakapagpatotoo. Hindi ako naglakas-loob na ipagkatiwala ang asawa ko sa Diyos. Sa paanong paraan ako nagkaroon ng anumang tunay na pananalig sa Diyos? May kontrol at kataas-taasang kapangyarihan ang Diyos sa lahat ng bagay, at kung gaano karaming pagdurusa ang titiisin ng aking asawa, kung ano ang kanyang mararanasan, kung gaano karaming pagkabigo ang kanyang haharapin, kung lalala man ang kanyang sakit, o kung mapaparalisa man siya, lahat ay nasa mga kamay ng Diyos. Kung hindi paunang inorden ng Diyos na lalala ang kanyang sakit o na mapaparalisa siya, kahit na manatili ako sa tabi niya, wala akong magagawa. Kung paunang inorden na mapaparalisa siya, mapaparalisa siya. Kung hindi inorden ng Diyos na lalala ang kanyang sakit o magdudulot ng paralisis, kahit na wala ako roon para alagaan siya, hindi lalala ang kanyang kondisyon. Naisip ko ang isang direktor ng ospital na dati kong kilala. Maayos na maayos pa ang kanyang asawa isang araw, pero kinabukasan, sumama ang pakiramdam nito at ipinasok sa ospital, at pagkatapos ng pagsusuri, natuklasan na mayroon itong malalang kanser. Eksperto sa medisina ang direktor na ito, at kahit na nanatili siya sa tabi ng kanyang asawa, wala siyang nagawa, at sa huli ay namatay ito matapos mabigo ang paggamot. Mayroon ding isang brother na nakatrabaho ko. Siya ay 70 taong gulang. Namatay na ang kanyang asawa, at nagtatrabaho sa ibang lugar ang kanyang mga anak. Kung minsan kapag may sakit siya, walang sinuman sa kanyang tabi, ngunit umasa siya sa Diyos para matuto ng mga aral, ginawa niya nang normal ang kanyang mga tungkulin, at nanatiling mabuti ang kanyang kalusugan. Mula rito, nakita kong hindi kayang kontrolin ng mga tao ang sarili nilang mga kapalaran, lalong hindi nila kayang kontrolin ang mga kapalaran ng iba. Ang kapalaran ng lahat ay nasa mga kamay ng Diyos. Naisip ko uli kung paanong nananampalataya rin ang asawa ko sa Diyos, na nangangahulugang kapag masama ang kanyang kalagayan o kapag may sakit siya, maaari siyang manalangin sa Diyos at maghanap ng katotohanan, at sa pamamagitan lamang ng patnubay at kaliwanagan ng mga salita ng Diyos makasusumpong ng kapayapaan at kapanatagan ang kanyang puso, at gaano ko man siya alagaan nang mabuti, kapag may sakit siya, wala akong maitutulong. Kinailangan kong ipagkatiwala siya sa mga kamay ng Diyos. Sa patnubay ng mga salita ng Diyos, huminto na ako sa pag-aalala at pagkabahala tungkol sa sakit ng aking asawa, at gumaan at lumaya ang puso ko. Kaya sumulat ako sa mga lider, ipinapahayag ang aking kahandaang pumunta at gumawa ng aking tungkulin.

Kalaunan, medyo bumuti ang kalusugan ng aking asawa, at napagtanto niyang wala siyang puwang para sa Diyos sa kanyang puso at na hindi siya naniwala sa kataas-taasang kapangyarihan ng Diyos. Ayaw niya akong umalis dahil sa akin lang siya panatag bilang sandalan niya. Nagnilay rin siya sa kanyang sarili, at naging handa siyang magpasakop sa mga pamamatnugot at pagsasaayos ng Diyos. Saanman ako pumunta para gawin ang aking tungkulin, susuportahan niya ako, at sinabihan niya akong huwag mag-alala tungkol sa kanya. Sinabi niyang mananalangin siya sa Diyos, aasa sa Kanya para maranasan ang Kanyang mga salita, at pagtutuunan ang kanyang buhay pagpasok. Kalaunan, humayo na ako para mamahala sa gawain ng ebanghelyo, at hindi nagtagal, nabalitaan ko na bumuti nang husto ang kondisyon ng asawa ko, at ginagawa na niya ang kanyang tungkulin sa abot ng kanyang makakaya.

Sa pamamagitan ng karanasang ito, napagtanto ko na masyado kong pinahalagahan ang aking mga damdamin, at dahil sa mga damdamin ko, kaya ko pa ngang tumanggi sa tungkulin ko at ipagkanulo ang Diyos, na nagpakitang wala akong katapatan o pagpapasakop sa Diyos. Naunawaan ko na rin kung paano ko dapat tingnan ang sakit ng asawa ko, at naging handa na akong magpasakop sa kataas-taasang kapangyarihan at mga pagsasaayos ng Diyos at unahin ang tungkulin ko. Salamat sa Diyos para sa Kanyang pagmamahal at pagliligtas sa akin!


94. Ang mga Kahihinatnan ng Pagpili sa Madadaling Gampanin at Pag-iwas sa Mahihirap na Gampanin sa Tungkulin

Ni Xiaole, Tsina

Noong Oktubre 2023, isinaayos ng mga lider na gumawa ako ng mga special effect. Noong una, natutunan ko lang ang ilang pangunahing operasyon, at hindi ito nangangailangan ng gaanong teknikal na kasanayan. Pagkatapos mag-aral, mabilis akong nakagawa ng ilang effect. Para makagawa ng mas maganda at mas makatotohanang mga special effect, kailangan kong matuto ng mas marami pang teknik. Pero may mga alalahanin ako, “Medyo mahirap ang mga teknik na ito, at hindi ako sigurado kung matututunan ko ang mga ito.” Kalaunan, habang pinag-aaralan ko ang mga tutorial, may ilang operasyon na natatandaan ko noong una pero nakalimutan ko rin kalaunan. Minsan, hindi ko maintindihan ang mga punto sa tutorial, kaya hirap akong matutunan ang mga iyon. Pagkatapos mag-aral sa loob ng isang panahon, naramdaman kong masyado itong nakapapagod sa isip, kaya gusto ko nang umatras. Noong panahong iyon, nakita ko ang isang brother sa pangkat na nag-aaral ng graphic design, at naisip ko, “Bakit hindi isinaayos ng superbisor na ako ang gumawa ng graphic design? Napag-aralan ko na ito dati, kaya mas madali para sa akin na magsimula kung ako ang gagawa nito, at sa ganitong paraan, mas gagaan ang trabaho ko.” Kalaunan, sinabi ko sa brother ang mga iniisip ko, pero sabi niya ay kulang ang mga taong gumagawa ng mga tungkulin sa special effects, kaya iminungkahi niya na ipagpatuloy ko ang pag-aaral ng special effects. Naisip kong makatwiran naman iyon, kaya nagpasya akong ipagpatuloy ang pag-aaral. Pagkalipas ng dalawa o tatlong buwan, nakapag-aral ako ng ilang tutorial at nagsimulang gumawa ng mas mahihirap na special effect. Kapag nakatatagpo ako ng problema, hindi na ako nag-aabalang magsaliksik, at dumederetso na lang ako sa brother na nakikipagtulungan sa akin. Matiyaga akong pinapaliwanagan ng kapatid, at mabilis na nalulutas ang problema. Naisip ko, “Sa susunod, kapag nagkaproblema ako, hihingi na lang ako ng tulong sa katuwang ko. Mas madali ang mga bagay-bagay sa ganitong paraan, at hindi ko na kailangang mag-alala o mag-isip nang masyado.” Kalaunan, tumigil na akong tumutok sa pag-aaral at pagsasaliksik sa mga teknikal na kasanayan, at karaniwan ay gumagawa na lang ako ng ilang simpleng special effect, kaya napakabagal ng pag-unlad ng mga kasanayan ko. Sa pagtatapos ng Marso 2024, kinailangan naming gumawa ng isang mas komplikadong special effect, at naisip ko, “Medyo mahihirapan bago ito magawa. Kakailanganin kong maglaan ng malaking pagsisikap para pag-aralan ang mga tutorial, at kakailanganin kong maghanap ng impormasyon mula sa iba’t ibang source, at mapapagod ako nang husto. Mas mabuti pang ipagawa ko na lang ito sa katuwang ko.” Kalaunan, nakita kong napahusay ng katuwang ko ang kanyang mga teknikal na kasanayan sa paggawa ng special effect na ito, habang ako naman, walang anumang pag-usad kaya medyo nakonsensiya ako at nakaramdam ng kaunting pagsisisi. Hindi gayon kagaling ang mga kasanayan ko sa simula pa lang, at kung nakipagtulungan lang sana ako nang maigi sa katuwang ko para pag-aralan ang ilang komplikadong special effect, napahusay ko rin sana ang ilan sa mga kasanayan ko.

Pagkatapos niyon, nagsimula akong mag-isip-isip, “Bakit ayaw na ayaw kong magsumikap na mag-aral, magsaliksik, at malampasan ang mga paghihirap sa tungkulin ko?” Nabasa ko ang isang sipi ng mga salita ng Diyos na eksaktong tumutukoy sa kalagayan ko. Sabi ng Makapangyarihang Diyos: “Isa ring malubhang isyu ang pag-iimbot sa mga kaginhawahan ng laman. Ano sa palagay ninyo ang ilang pagpapamalas ng pag-iimbot sa mga kaginhawahan ng laman? Anong mga halimbawa ang maibibigay ninyo mula sa mga nakita ninyo sa sarili ninyong mga karanasan? Kasama ba rito ang pagtatamasa sa mga pakinabang ng katayuan? (Oo.) May iba pa ba? (Ang pagpili sa madadaling gampanin kaysa sa mahihirap na gampanin kapag ginagawa ang mga tungkulin ng isang tao, at palaging pagnanais na piliin ang magaan na gawain.) Kapag gumagawa ng isang tungkulin, palaging pinipili ng mga tao ang magaan na gawain, ang gawaing hindi nakakapagod, at na hindi nila kailangang suungin ang panahon sa labas. Pagpili ito sa madadaling trabaho at pag-iwas sa mahihirap ang tawag dito, at pagpapamalas ito ng pag-iimbot sa mga kaginhawahan ng laman. Ano pa? (Palaging pagrereklamo kapag ang kanilang tungkulin ay medyo mahirap, medyo nakakapagod, kapag may kaakibat itong pagbabayad ng halaga.) (Pagkahumaling sa pagkain at pananamit, at sa mga kasiyahan ng laman.) Mga pagpapamalas lahat ito ng pag-iimbot sa mga kaginhawahan ng laman. Kapag nakikita ng gayong tao na masyadong matrabaho o delikado ang isang gampanin, ipinapasa niya ito sa iba; magaan na gawain lang ang mismong ginagawa niya, at nagdadahilan siya, sinasabing mahina ang kakayahan niya at na wala siyang kapabilidad sa gawain, at hindi niya kayang pasanin ang gampaning ito—pero ang totoo, ito ay dahil nag-iimbot siya ng mga kaginhawahan ng laman. Ayaw niyang magdusa, anumang gawain ang ginagawa niya o anumang tungkulin ang ginagampanan niya. … Dagdag pa, kapag gumagawa siya ng tungkulin, palagi siyang nagrereklamo tungkol sa mga paghihirap at ayaw niyang gumugol ng anumang pagsisikap, at sa sandaling magkaroon siya ng kaunting libreng oras ay nagpapahinga siya, nakikipagdaldalan, o nakikisali sa paglilibang at pagsasaya. At kapag dumarami na ang gawain at nasisira nito ang takbo at nakagawian niya sa kanyang buhay, hindi siya nasisiyahan at nakokontento rito. Nagmamaktol at nagrereklamo siya, at nagiging pabasta-basta siya sa paggawa ng kanyang mga tungkulin. Pag-iimbot ito sa mga kaginhawahan ng laman, hindi ba? … Angkop bang gumawa ng tungkulin ang mga taong nagpapakasasa sa mga kaginhawahan ng laman? Sa sandaling banggitin ng isang tao ang paksa ng paggawa sa kanilang tungkulin, o talakayin ang tungkol sa pagbabayad ng halaga at pagdanas ng paghihirap, iling nang iling ang ulo nila. Masyadong marami ang kanilang paghihirap, napakarami nilang mga reklamo, at puno sila ng pagkanegatibo. Walang silbi ang gayong mga tao, hindi sila kalipikadong gumawa ng kanilang mga tungkulin, at dapat silang itiwalag” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa (2)). Pagkatapos basahin ang mga salita ng Diyos, napagtanto ko na ang palaging pagrereklamo tungkol sa mga paghihirap, pag-atras kapag nahaharap sa mga problema sa aking mga tungkulin, at ang pag-iisip lamang na gawin ang madali at magaang mga gampanin ay pagpili sa madaling gawain at pagpapasasa sa kaginhawahan ng laman. Ang mga taong ayaw magtiis ng anumang hirap o magbayad ng anumang halaga ay hindi makagagawa ng anumang tunay na gawain. Ang mga taong ganito ay walang silbi at maaari lamang itiwalag. Ako mismo ang uri ng tamad na taong inilantad ng Diyos. Alam na alam ko na kulang sa tao ang tungkulin sa special effect, pero naisip kong masyadong nangangailangan ng pagsisikap ang pag-aaral sa kasanayang ito at masyadong nakapapagod sa isip, at sa tuwing may mga paghihirap ako, gusto kong umatras, ayaw kong magdusa at magbayad ng halaga para matuto. Nang makita ko ang isang brother sa pangkat na nag-aaral ng graphic design, naisip ko na dahil may karanasan ako sa larangang ito at hindi masyadong mahirap ang graphic design, gusto kong gumawa ng graphic design at makaalis sa mga tungkulin sa special effects. Kalaunan, sa paggawa ng mas komplikadong special effects, sa tuwing makatatagpo ako ng mahihirap na teknikal na isyu, ipinapalutas ko na lang ang mga ito sa katuwang ko, at hindi ako nagkukusang mag-aral o magsaliksik nang malalim, kaya napakabagal ng pag-unlad ng mga kasanayan ko. Pinili kong gawin ang mga tungkuling mas madaling gawin, gusto ko lang gawin ang mga simple at madaling gampanin na hindi nangangailangan ng gaanong pagsisikap sa isipan o sa pisikal, at sa tuwing nakatatagpo ako ng mga paghihirap, gusto kong isuko ang aking mga tungkulin, nang walang anumang intensyon na malampasan ang mga hamon at mapalugod ang Diyos. Sa ganitong saloobin, hindi ako matututo ng anumang kasanayan, lalo na ang matupad ang aking mga tungkulin, at mawawalan lang ako ng silbi at ititiwalag ng Diyos. Ayaw ko nang magpatuloy nang ganito. Kalaunan, nagkusa akong mag-aral ng mas komplikadong mga kasanayan sa special effects, at natuklasan kong hindi naman pala ito kasinghirap ng inaakala ko. Pagkalipas ng ilang panahon, lubos na humusay ang aking mga teknikal na kasanayan. Ang mga konseptong hindi ko maintindihan noong una ay naging mas malinaw, at kaya ko nang lutasin ang karamihan sa mga problema. Masayang-masaya ako.

Pero pagkalipas ng ilang panahon, nakontento na naman ako sa kalagayan ko. Minsan, kapag nakikita kong nagsasaliksik ang katuwang ko ng mga komplikadong teknik, naiisip ko, “Medyo mahirap makabisado ang mga teknik na iyon, at lahat ng hindi pamilyar na code na iyon ay nagpapasakit lang ng ulo ko. Ang pag-aaral sa mga iyon ay hihingi ng malaking kabayaran at pag-iisip nang husto. Sobrang nakapapagod! Sapat na itong narating ko. Hindi ko na kailangang pahirapan pa ang sarili ko. Hahayaan ko na lang ang katuwang ko na magsaliksik ng mahihirap na kasanayang ito, at gagawin ko na lang kung ano ang kaya ko.” Tinanong ako ng katuwang ko kung gusto kong matuto ng mas mahihirap na kasanayan, at sa salita, sumang-ayon ako, sinasabing pag-aaralan ko ang mga iyon kung may oras ako, pero sa totoo lang, hindi ko kailanman pinag-aralan ang mga bagay na iyon. Isang beses, napansin niya na pinag-aaralan ko pa rin ang parehong set ng mga tutorial noong dati pa, at sinabi niya, “Walo o siyam na buwan mo nang ginagawa ang tungkuling ito ngayon; kaya bakit hindi mo pa rin natatapos ang set na ito?” Masakit ang sinabi niya, pero tama siya. Ang totoo, kung pinag-aralan ko lang nang maayos ang set ng tutorial na ito, natapos ko na sana ito sa loob ng 3 o 4 na buwan, pero tumigil na akong tumutok sa seryosong pag-aaral nito noong nakabisado ko na ang ilang teknik, kaya hindi ko pa rin ito natatapos pag-aralan. Paano ako uunlad sa ganitong paraan? Ang makita ang palagiang saloobing ito sa aking tungkulin ay nagparamdam sa akin ng labis na pagkabagabag, kaya nanalangin ako, hinihiling sa Diyos na gabayan ako na makilala ang aking sarili at matutunan ang aking mga aral. Nabasa ko ang mga salita ng Diyos: “Ang mga taong tamad ay walang anumang nagagawa. Para ibuod ito sa dalawang salita, sila ay walang silbi; mayroon silang second-class na kapansanan. Gaano man kahusay ang kakayahan ng mga taong tamad, paimbabaw lamang iyon; kahit na may mahusay silang kakayahan, wala itong silbi. Masyado silang tamad—alam nila ang dapat nilang gawin, ngunit hindi nila ito ginagawa, at kahit alam nila na may problema, hindi nila hinahanap ang katotohanan para lutasin ito, at bagama’t alam nila kung anong mga paghihirap ang dapat nilang danasin para maging epektibo ang gawain, ayaw nilang tiisin ang mga makabuluhang paghihirap na ito—kaya, hindi sila makapagkamit ng anumang katotohanan, at hindi sila makagawa ng anumang tunay na gawain. Hindi nila nais na magtiis ng mga paghihirap na dapat tiisin ng mga tao; ang alam lamang nila ay magpakasasa sa kaginhawahan, magtamasa ng mga panahon ng kagalakan at paglilibang, at magtamasa ng malaya at maluwag na buhay. Hindi ba’t wala silang silbi? Ang mga taong hindi kayang tiisin ang paghihirap ay hindi karapat-dapat na mabuhay. Iyong mga palaging nagnanais na mamuhay ng buhay ng isang parasito ay mga taong walang konsensiya o katwiran; sila ay mga hayop, at ang gayong mga tao ay hindi angkop kahit na gumampan ng trabaho. Dahil hindi nila kayang tiisin ang paghihirap, kahit na kapag gumagampan nga sila ng trabaho, hindi nila ito magawa nang maayos, at kung nais nilang makamit ang katotohanan, mas lalong wala silang pag-asang makamit iyon. Ang isang taong hindi kayang magdusa at hindi nagmamahal sa katotohanan ay isang walang silbing tao; ni hindi siya kalipikadong gumampan ng trabaho. Isa siyang hayop, na wala ni katiting na pagkatao. Dapat itiwalag ang gayong mga tao; ito lang ang naaayon sa mga layunin ng Diyos” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa (8)). Inilalantad ng Diyos na ang mga tamad na tao ay walang silbi, palamunin, at walang pagkatao, at talagang kinasusuklaman ng Diyos ang gayong mga tao. Habang pinagbubulayan ang mga salita ng Diyos, nagnilay-nilay ako sa aking pag-uugali sa aking tungkulin: Itinuring kong malaking abala ang mga problema, umaatras ako kapag nakahaharap ng mga paghihirap, at ayaw kong magdusa kahit kaunti. Nang makita ko ang aking katuwang na nag-aaral at nagsasaliksik ng mga bagong teknik, naramdaman kong masyadong mahirap at malaking abala ang mga teknik na iyon, kaya ayaw kong pag-aralan ang mga ito. Naisip ko na sapat nang naabot ko ang antas ng kasanayan na mayroon ako, kaya hindi na dapat ganoon kataas ang hinihingi sa akin ng mga tao. Talagang wala na akong pag-asa. Bagama’t ginagawa ko ang aking tungkulin, hindi ako nagsikap na pagbutihin ang aking mga kasanayan, at hindi ako nagsaliksik ng mga bagong teknik, na nangangahulugang hindi ako makagawa ng mga komplikadong effect. Ang isang set ng tutorial na maaaring tapusin sa loob ng tatlo hanggang apat na buwan ay inabot ng siyam na buwan sa akin. Kinakain ko ang pagkaing bigay ng sambahayan ng Diyos at tinatamasa ang biyaya ng Diyos, pero panatag pa rin ako sa paggawa lang ng kaunting gawaing ito, nang hindi iniisip kung paano pagbubutihin ang aking mga propesyonal na kasanayan at kahusayan sa gawain. Namumuhay ako na parang palamunin. Talagang wala akong pagkatao, at ako mismo ang uri ng hayop na walang konsensiya o katwiran na inilantad ng Diyos. Kung nagsikap lang sana akong mag-aral, tiyak na mas humusay pa ang aking mga kasanayan kaysa dati. Pero nagpasasa lang ako sa pisikal na kaginhawahan, at ayaw kong magdusa at magbayad ng halaga. Palagi akong nananatili sa comfort zone ko, ayaw kong magsumikap, at pinakikinabangan ko lang ang bunga ng paghihirap ng iba. Bagama’t hindi napagod ang laman ko, napakaliit ng naging pag-unlad sa aking mga kasanayan, at hindi ako nakaganap ng mahalagang papel sa aking mga tungkulin. Ito ay tulad mismo ng sinabi ng Diyos: “Ang mga taong tamad ay walang anumang nagagawa.” Ang paraan ng paggawa ko sa aking tungkulin ay hindi matalino, kundi hangal!

Kalaunan, nabasa ko ang mga salita ng Diyos at napagtanto ko na ang pagiging pabasta-basta at pagpili sa madaling gawain sa aking tungkulin ay lubhang mapanganib. Sabi ng Makapangyarihang Diyos: “May ilang tao na tila may pagpapasakop sa paggawa ng kanilang tungkulin, ginagawa nila kung ano man ang isinasaayos ng ang Itaas. Pero kapag tinanong sila, ‘Pabasta-basta mo bang ginagawa ang tungkulin mo? Ginagawa mo ba ito ayon sa mga prinsipyo?’ wala silang maibigay na tiyak na sagot, sasabihin lang nila, ‘Ginagawa ko ang mga itinatagubilin ng ang Itaas at hindi ako nangangahas na magwala sa paggawa ng masasamang gawa.’ Kapag tinanong kung natupad ba nila ang kanilang responsabilidad, sinasabi nila, ‘Buweno, ginagawa ko naman ang dapat kong gawin.’ Kita mo? Palagi silang may ganitong uri ng saloobin kapag ginagampanan nila ang kanilang tungkulin—sila ay hindi nagmamadali, mabagal kumilos, at hindi buo ang loob. Hindi ka talaga makakahanap ng maipupuna sa kanila, ngunit kung susukatin mo ang paggampan nila ng tungkulin kumpara sa mga katotohanang prinsipyo, ito ay hindi episyente at hindi pasok sa pamantayan. Gayumpaman, wala silang pakialam, nagpapatuloy sila sa pagkilos gaya ng dati, at hindi pa rin nila ginagawa ang mga bagay na dapat nilang kusang gawin—hindi sila nagbabago kahit kaunti. Hindi ba’t sila ay walang-kahihiyang matigas ang ulo? Palagi nilang pinapanatili ang saloobing ito: ‘Maaaring mayroon kang sanlibong mahuhusay na plano, ngunit mayroon akong sariling mga panuntunan. Ganito lang talaga ako. Tingnan natin kung ano ang magagawa mo sa akin. Ito ang saloobin ko!’ Wala silang nagawang napakalaking panlilinlang o kasamaan, ngunit kakaunti rin ang mabubuting gawa na nagawa nila. Anong landas ang masasabi mong tinatahak nila? Mabuti ba ang ganitong uri ng saloobin sa pananampalataya sa Diyos at sa tungkulin ng isang tao? (Hindi.) Sa Bibliya, sinasabi ito ng Diyos: ‘Kaya naman sapagkat ikaw ay maligamgam, at hindi mainit ni malamig, isusuka kita mula sa Aking bibig’ (Pahayag 3:16). Ang pagiging maligamgam, hindi malamig ni mainit—mabuti ba ang ganitong saloobin? (Hindi.) Iniisip ng ilang tao, ‘Kung gagawa ako ng masama at magdudulot ng mga pagkagambala, agad akong makokondena. Pero kung positibo at maagap kong gagawin ang mga bagay, mapapagod ako, at kung magkakamali ako sa paggawa ng isang bagay, maaaring mapungusan ako, o baka matanggal pa nga ako, masyadong nakakahiya iyon! Kaya, nananatili akong maligamgam, hindi malamig ni mainit. Anuman ang ipagawa mo sa akin, gagawin ko ito. Pero kung hindi mo sasabihin sa akin na gawin ang isang bagay, hindi ako makikialam. Sa ganitong paraan, hindi ako mapapagod, at dagdag pa roon, walang mahahanap na kamalian sa akin ang mga tao. Mahusay ang pamamaraang ito!’ Mabuti ba ang ganitong paraan ng pag-asal? (Hindi.) Alam mong hindi ito mabuti, kaya paano dapat magbago ang iyong pagsasagawa? Kung hindi mo kailanman hahangaring lumakad sa landas ng paghahangad sa katotohanan at magpupursigi ka pa ring mamuhay ayon sa mga pilosopiya ni Satanas, kung gayon, tiyak na wala kang pag-asang matamo ang kaligtasan” (Ang Salita, Vol. VII. Ukol sa Paghahangad sa Katotohanan. Paano Hangarin ang Katotohanan (11)). Inilalantad ng Diyos na gumagawa lamang ng paimbabaw na gawain ang mga tao sa kanilang tungkulin, at hindi nila aktibo at kusang ginagampanan ang kanilang mga responsabilidad. Ito ay paggawa ng kanilang mga tungkulin sa isang mababaw at maligamgam na paraan, at ang mga taong ito ay ititiwalag ng Diyos sa huli. Naramdaman kong napakadelikado ng kalagayan ko. Wala akong aktibo at kusang-loob na saloobin sa aking tungkulin. Palagi akong awtomatiko lang kung kumilos, hindi mainit ni malamig, at kontento na ako hangga’t nakararaos ako nang hindi nagdudulot ng anumang paggambala o panggugulo. Napakaliit ng nagiging progreso ko sa aking tungkulin, gumagawa lang ng mga simpleng gampanin at iniraraos lang ang mga ito. Sa paggawa ng aking tungkulin nang maligamgam, ako ay walang kahihiyang nagmamatigas tulad ng inilalantad ng Diyos, ayaw magdusa nang pisikal, at gusto lang na basta na lang magsumikap nang kaunti para makamit ang isang resulta kung saan hindi ako mamamatay. Maloloko ko ang sarili ko, pero hindi ang Diyos, at kung hindi ako magsisisi, ititiwalag ako sa huli.

Pagkatapos, nagnilay ako, “Bakit napakatamad ko, at bakit ako nagpapasasa sa kaginhawahan? Ano ang ugat ng isyung ito?” Kalaunan, nabasa ko ang mga salita ng Diyos: “Sa loob ng maraming taon, ang mga kaisipang sinasandigan ng mga tao para sa pananatili ng kanilang buhay ay unti-unting sumisira sa kanilang puso hanggang sa punto na sila ay maging tuso, duwag, at kasuklam-suklam. Hindi lamang sila hindi nagtataglay ng pagtitiyaga o determinasyon, ngunit naging sakim, mayabang, at matigas din ang ulo nila. Walang-wala sila ng anumang determinasyon na lampasan ang kanilang sarili, at higit pa riyan, wala sila ni katiting na lakas ng loob na iwaksi ang mga paglilimita ng madidilim na impluwensiyang ito. Ang buhay at mga kaisipan ng mga tao ay napakabulok na ang kanilang mga perspektiba sa likod ng pananampalataya sa Diyos ay napakapangit pa rin, at lubos na kasuklam-suklam pakinggan. Ang lahat ng tao ay duwag, walang kapangyarihan, kasuklam-suklam, at marupok. Hindi sila nasusuklam sa mga puwersa ng kadiliman, at wala silang nadaramang pagmamahal para sa liwanag at katotohanan; sa halip, ginagawa nila ang kanilang makakaya upang mapatalsik ang mga ito” (Ang Salita, Vol. I. Ang Pagpapakita at Gawain ng Diyos. Bakit Ayaw Mong Maging Panghambing?). Matapos gawing tiwali ni Satanas, namumuhay ang mga tao ayon sa mga satanikong lason tulad ng “Ang buhay ay tungkol lamang sa pagkain at pananamit,” “Maigsi ang buhay, kaya magpakasaya habang kaya,” at “Tratuhin mong mabuti ang sarili mo.” Ginagawa nilang layon ang paghahangad ng kasiyahan ng laman; iniisip nila na ang pamumuhay ng isang madali at walang-alalahaning buhay ay kaligayahan at iyon ang kahulugan ng pagtatamasa ng buhay, kaya sa lahat ng kanilang ginagawa, ayaw nilang magdusa o magbayad ng halaga. Sa pagbabalik-tanaw, noong nagtatrabaho ako sa isang maliit na lungsod na mas mabagal ang takbo ng buhay, medyo madali ang trabaho, at nasiyahan ako sa ganoong uri ng mabagal at magaan na buhay. Bagama’t medyo mababa ang sahod, wala akong pakialam. Naisip ko na hangga’t nagtitipid ako, ayos lang. Matapos kong matagpuan ang Diyos, ganoon pa rin ako. Ginawa ko ang aking tungkulin nang hindi nagsisikap na umunlad, at palagi akong maligamgam at kontento na sa kalagayan ko. Nang makita ko na ang aking tungkulin sa special effects ay nangangailangan ng pag-aaral ng mahihirap na teknik, nalugmok ako sa paghihirap nang hindi nagsisikap na umunlad, at ayaw kong matutunan ang mga teknik kahit na kaya ko naman itong makabisado sa pamamagitan ng pagbabayad ng halaga. Kontento na lang akong hindi umusad at panatilihin ang kalagayan ko, at wala akong pagnanais na bigyang-kasiyahan o isaalang-alang ang Diyos. Biniyayaan ako ng Diyos ng pagkakataong gumawa ng mga tungkulin, na may layuning sa paggawa ng aking mga tungkulin, hahangarin ko ang katotohanan, iwawaksi ang aking tiwaling disposisyon, at tutuparin ang aking mga tungkulin. Pero palagi akong nagpapasasa sa kaginhawahan ng laman at ayaw kong magdusa o magbayad ng halaga para tuparin ang aking mga tungkulin. Matapos ang napakaraming taon ng paggawa ng aking mga tungkulin, wala pa rin akong nakabisadong anumang propesyonal na kasanayan, at wala akong natutunang anumang teknik. Hindi ko kayang asikasuhin ang mga bagay-bagay nang mag-isa, at talaga namang wala akong silbi. Nakita ko na namumuhay ako ayon sa mga kaisipan at pananaw ni Satanas, nang walang dignidad o integridad, at hindi ko lang nabigong tuparin ang aking mga tungkulin, kundi higit sa lahat, hindi ko makakamit ang katotohanan, at hindi ako maliligtas ng Diyos. Ang mga satanikong lason ay mga negatibong bagay at inililigaw ng mga ito ang mga tao, na nagiging sanhi ng kanilang pagkahulog sa kasamaan. Ayaw ko nang mamuhay pa sa ganitong paraan. Nanalangin ako sa Diyos, handang baguhin ang aking saloobin sa aking mga tungkulin, maghimagsik laban sa aking laman, at gawin ang aking tungkulin nang buong puso.

Kalaunan, nabasa ko ang isang sipi ng mga salita ng Diyos tungkol sa kung paano tinrato ni Noe ang atas ng Diyos, at nakahanap ako ng ilang landas ng pagsasagawa. Sabi ng Makapangyarihang Diyos: “Nahaharap sa lahat ng uri ng problema, mahihirap na sitwasyon, at mga hamon, hindi umurong si Noe. Kahit na noong madalas na nabigo ang ilan sa kanyang mas mahihirap na gawaing pang-inhinyero at nasira ang mga gamit, kahit nahihirapan ang kalooban ni Noe at nababalisa siya sa kanyang puso, nang maisip niya ang tungkol sa mga salita ng Diyos, nang maisip niya ang bawat salitang iniutos sa kanya ng Diyos, at ang pagtataas sa kanya ng Diyos, madalas siyang nakararamdam ng matinding pagganyak: ‘Hindi ako puwedeng sumuko, hindi ko maaaring iwaksi ang iniutos at ipinagkatiwala ng Diyos na gawin ko; atas ito ng Diyos, at dahil tinanggap ko ito, dahil narinig ko ang mga salitang sinambit ng Diyos at ang tinig ng Diyos, at dahil tinanggap ko ito mula sa Diyos, dapat akong ganap na magpasakop, na siyang dapat makamit ng isang tao.’ Kaya, anumang uri ng mga hirap ang nakaharap niya, anumang uri ng pangungutya o paninira ang naranasan niya, gaano man kapagod ang kanyang katawan, gaano man kapagal, hindi niya tinalikuran ang ipinagkatiwala sa kanya ng Diyos, at patuloy niyang isinaisip ang bawat isang salita na sinabi at iniutos ng Diyos. Paano man nagbago ang kanyang mga kapaligiran, gaano man kalaking hirap ang kanyang nakaharap, nagtiwala siya na walang alinman dito ang magpapatuloy panghabambuhay, na ang mga salita lamang ng Diyos ang hinding-hindi lilipas, at iyon lamang iniutos ng Diyos na gawin ang siguradong maisasakatuparan. May tunay na pananalig si Noe sa Diyos, at pagpapasakop na nararapat niyang taglayin, at patuloy niyang binuo ang arka na hiningi ng Diyos na buuin niya. Araw-araw, taun-taon, tumanda si Noe, ngunit hindi nabawasan ang kanyang pananalig, at hindi nagbago ang kanyang saloobin at determinasyon na kumpletuhin ang atas ng Diyos. Bagama’t may mga pagkakataon na pagod at pagal na ang kanyang katawan, at nagkasakit siya, at sa kanyang puso ay mahina siya, hindi nabawasan ang kanyang determinasyon at tiyaga na tapusin ang atas ng Diyos at magpasakop sa mga salita ng Diyos. Sa mga taon na binuo ni Noe ang arka, isinagawa ni Noe ang pakikinig at pagpapasakop sa mga salitang sinabi ng Diyos, at isinagawa rin niya ang mahalagang katotohanan na dapat kompletuhin ng isang nilikha at ordinaryong tao ang atas ng Diyos” (Ang Salita, Vol. IV. Paglalantad sa mga Anticristo. Ikatlong Ekskorsus). Sa pag-iisip nito, gaano man kalaki ang mga paghihirap na hinarap ni Noe sa pagtatayo ng arka, hindi siya kailanman nagreklamo, lalo nang hindi siya umatras. Hindi niya kailanman kinalimutan ang atas ng Diyos, nagtiyaga siya sa loob ng 120 taon, at sa wakas ay natapos ang arka, tinutupad ang atas ng Diyos. Ang determinasyon at pagtitiyaga ni Noe na isakatuparan ang atas ng Diyos at magpasakop sa mga salita ng Diyos ay nagkamit ng pagsang-ayon ng Diyos. Pagkatapos ay tiningnan kong muli ang aking sarili. Kapag nahaharap sa bahagyang mga paghihirap sa aking mga tungkulin, gusto kong umatras, at wala akong determinasyon na magdusa at magbayad ng halaga, at wala akong kagustuhang gawin nang maayos ang aking mga tungkulin para bigyang-kasiyahan ang Diyos. Sa katunayan, mayroon na akong mga nakahandang tutorial para matutunan ang mga teknik at maaari din akong kumonsulta sa aking katuwang, kaya hindi naman sa wala akong kakayahang matutunan ang mga bagay na ito, pero dahil kailangan kong magdusa at magbayad ng halaga, ayaw kong mag-aral. Nakita ko na wala akong anumang katapatan sa aking mga tungkulin, at kung kasali ako sa pagtatayo ng arka, matagal na sana akong tumakas, at hindi sana matatapos ang arka kahit kailan. Detalyadong-detalyado ang pakikipagbahaginan ng Diyos sa halimbawa ni Noe, sa pag-asang matutularan natin ang saloobin ni Noe sa atas ng Diyos. Kapag nahaharap sa mga paghihirap sa aking mga tungkulin sa hinaharap, hindi na ako dapat tumakas o umatras uli, kailangan kong itigil ang pagnanais na gawin lang ang mas madaling gawain at magpakasasa sa kaginhawahan ng laman, at kailangan kong tuparin ang mga responsabilidad na dapat kong isakatuparan. Isa pa, kailangan kong magbayad ng mas malaking halaga para matutunan ang mga propesyonal na kasanayan at tuparin ang aking mga tungkulin.

Pagkatapos niyon, nag-iskedyul ako ng oras para matuto ng mga bagong kasanayan. Noong unang bahagi ng Oktubre ng 2024, kinailangan naming gumawa ng isang bagong special effect. Ang ganitong uri ng effect ay palaging ginagawa ng aking katuwang, kaya naisip ko na kung ako ang gagawa nito, sakaling makatagpo ako ng mga paghihirap, kakailanganin kong maglaan ng maraming oras at pagsisikap mag-isip para pagnilayan ang mga ito, at magiging masyado itong malaking abala. Napagtanto kong isinasaalang-alang ko na naman ang aking laman, kaya naramdaman ko na sa pagkakataong ito, hindi ako maaaring umatras dahil lang sa mukhang malaking abala ito. Pagkatapos ay sinabi ko, “Ako ang gagawa ng special effect na ito.” Naalala ko ang mga salita ng Diyos: “Kung kaya mong magdasal sa Diyos, hanapin ang katotohanan, at ibigay ang buong puso at isip dito, kung kaya mong makipagtulungan sa ganitong paraan, kung gayon, ihahanda ng Diyos ang lahat ng bagay para sa iyo nang maaga, nang sa gayon ay maaayos ang lahat at magbubunga ng magagandang resulta kapag pinangangasiwaan mo ang mga usapin. Hindi mo kakailanganing gumugol ng napakaraming lakas; kapag ginawa mo ang lahat ng makakaya mo upang makipagtulungan, isasaayos ng Diyos ang lahat para sa iyo” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Tinitingnan ng Diyos ang saloobin ng mga tao sa mga tungkuling dumarating sa kanila. Kung may pusong nakikipagtulungan ang mga tao, gagawa ang Diyos ng daan para sa kanila, kaya bagama’t hindi ko pa kailanman nagagawa ang ganitong uri ng special effect dati, kailangan kong umasa sa Diyos para makipagtulungan. Pagkatapos, nanalangin ako sa Diyos at humingi ng Kanyang gabay, at habang gumagawa, naghanap ako ng impormasyon at mabilis na nagkaroon ng ilang ideya. Bagama’t nakatagpo ako ng ilang paghihirap kalaunan sa proseso ng paggawa ng mga special effect, sa pamamagitan ng pag-aaral at paggalugad, nalutas din ang mga problema sa huli, at labis akong napanatag. Isa pa, pagdating sa aking mga kasanayan, humusay ako nang kaunti.

Noong Disyembre, gusto kong magsaliksik ng isang bagong paraan para gumawa ng mga special effect. Kapag gumana ito, mapapataas pa nito ang kahusayan. Naging maayos naman ang mga bagay-bagay noong una, ngunit habang ginagawa ito, nakatagpo ako ng isang teknikal na hamon. Sinubukan ko ang lahat ng uri ng paraan, pero hindi ko talaga ito malutas. Lumapit din ang katuwang ko para tulungan akong tingnan ito, pero hindi kami makaisip ng magandang solusyon. Naisip ko, “Hindi malulutas ang problemang ito gamit ang kasalukuyan kong mga teknik, kaya dapat siguro ay balikan ko na lang ito kapag humusay na ang mga kasanayan ko.” Pero pagkatapos ay naisip ko kung paano na noong ginagawa ko ang aking mga tungkulin, palagi akong umaatras sa unang senyales pa lang ng paghihirap, kaya ngayon ay ayaw ko nang sumuko nang basta-basta, at nanalangin ako sa Diyos para sa gabay. Kinabukasan, ipinagpatuloy ko ang aking pagsasaliksik, at pagkatapos ng paulit-ulit na pagsubok, sa hindi inaasahan, nalutas ang problema. Masayang-masaya ako, at nagpasalamat ako sa Diyos sa Kanyang gabay. Napagtanto ko na kung ilalagay natin ang ating mga puso sa ating mga tungkulin at magbabayad ng halaga, magagawa natin nang maayos ang ating mga tungkulin, at hangga’t handa tayong makipagtulungan sa Diyos, gagabayan tayo ng Diyos. Ngayon, marami pa rin akong kakulangan sa aking mga teknikal na kasanayan, at nagsimula na akong matuto ng mas mahihirap na teknik. Sa pag-aaral ng mga bagong teknik, hindi na ako nalulugmok sa paghihirap, sa halip ay nananalangin ako at umaasa sa Diyos para matupad ang aking tungkulin. Pakiramdam ko, ang paggawa ng aking tungkulin sa ganoong paraan na may gabay ng Diyos ay talagang napakabuti! Salamat sa Diyos!


95. Makakamit Ba ang Kaligayahan sa Paghahangad ng Perpektong Buhay May Asawa?

Ni Yiping, Tsina

Noong nag-aaral pa ako, mahilig akong makinig sa mga kanta at magbasa ng mga sinaunang tula. Karamihan sa mga akdang ito ay tungkol sa pag-ibig. Hinubog ako ng mga pananaw sa pag-ibig na tulad ng “Pag-ibig ang kataas-taasan” at “magkahawak kamay at tatanda nang magkasama.” Naakit ako sa ideya ng isang pag-aasawang may pangmatagalang romansa, at nanabik akong makatagpo ng isang taong mag-aalaga sa akin at makakasama kong tumanda. Matapos magsimulang magtrabaho, nakilala ko ang aking asawa. Pagkatapos naming ikasal, napakamaasikaso niya at inalagaan niya ako. Minsan, kahit simpleng sakit ng ulo o lagnat, pinipilit niya akong magpatingin sa ospital. Kapag naglalakad kami sa kalye, palagi niya akong pinaglalakad sa kanyang kanan dahil takot siyang mabangga ako ng sasakyan. Sa tuwing nagkakaroon kami ng kaunting hindi pagkakaunawaan sa aming buhay, pinagbibigyan niya ako at nagpapaubaya siya sa akin. Bukod pa riyan, napakaromantiko niya. Sa tuwing umuuwi siya mula sa isang business trip, at sa bawat holiday, gaano man kaliit, binibilhan niya ako ng mga regalo. Nang makita ko kung gaano ako tinrato ng asawa ko nang may pag-aalaga, pakiramdam ko ay ako na ang pinakamasuwerteng babae sa buong mundo. Ipinagkatiwala ko sa kanya ang lahat ng kaligayahan ko sa buhay na ito.

Noong Hulyo 2013, nagsimula akong manampalataya sa Diyos. Mula sa mga salita ng Diyos, nalaman ko na ang Makapangyarihang Diyos ang Siyang lumikha ng langit at lupa at lahat ng bagay at may kataas-taasang kapangyarihan sa lahat. Siya ang Tagapagligtas ng sangkatauhan. Ako ay isang nilikha, at dapat na maayos na manampalataya sa Diyos, sumunod sa Diyos, at tuparin ang tungkulin ko. Noong panahong iyon, sa tuwing may libreng oras ako, nagbabasa ako ng mga salita ng Diyos at aktibong nangangaral ng ebanghelyo. Hindi tinutulan ng asawa ko ang aking pananampalataya sa Diyos. Pagsapit ng Hunyo 2014, narinig niya ang walang batayang mga tsismis ng CCP na naninira sa Ang Iglesia ng Makapangyarihang Diyos. Natakot siyang madamay dahil sa aking pananampalataya sa Makapangyarihang Diyos at sinimulan niyang hadlangan ang aking pananampalataya sa Diyos. Sinabi ko sa kanya ang katotohanan at hiniling na huwag siyang maniwala sa walang batayang mga tsismis na iyon. Nang makita niyang hindi ako nakinig sa kanya, mula noon ay palagi na siyang nakikipagtalo sa akin.

Noong Hunyo 2018, isang gabi, mga bandang alas-diyes, umuwing lasing ang asawa ko. Sinipa niya pabukas ang pinto ng kuwarto, sinabunutan niya ako at kinaladkad mula sa kama papunta sa sahig bago sinimulang paluin ang ulo ko. Napakalakas ng mga palo niya, at bawat sampal ay pinauugong ang ulo ko. Pagkatapos, sinimulan niya akong sampalin sa mukha, at pagkatapos niyang gawin iyon, pumunta siya sa kusina para kumuha ng kutsilyo. Nagmumura siyang nagsabi, “Kapag nanampalataya ka ulit sa Diyos, papatayin kita tapos magpapakamatay din ako.” Habang nagsasalita, idiniin niya ang likod ng kutsilyo sa leeg ko. Sa puso ko, patuloy akong tumatawag sa Diyos. Hindi ako nangahas na pumalag. Pagkaraan ng tila walang katapusang sandali, ibinaba niya ang kutsilyo. Nang makita ko kung paanong ang dati kong maalaga at mapagmahal na asawa ay naging napakarahas, nadurog ang puso ko. Kinabukasan, nagpaumanhin siya at humingi ng tawad sa akin. Naisip ko, “Maraming taon na kaming kasal at palagi siyang mabait sa akin. Sa pagkakataong ito, marahil ay dahil lang sa lasing siya at naging padalus-dalos.” Kaya pinatawad ko siya. Gayumpaman, mula noon, nagsimula akong makaramdam na nalilimitahan ako kapag nakikipagtipon at ginagawa ang tungkulin ko. Sa tuwing umuuwi ako galing sa isang pagtitipon at nakikitang wala ang asawa ko, nakahihinga ako nang maluwag. Kung nasa bahay siya na nakasimangot, ako ang unang kumakausap sa kanya, o tinatanong ko siya kung ano ang gusto niyang kainin at nagmamadali akong pumunta sa kusina para iluto iyon. Naging mas maalalahanin pa ako sa kanya kaysa dati.

Noong Hunyo 2019, nahalal ako bilang lider sa iglesia. Nang marinig ko ang balitang ito, natuwa ako nang husto, at naisip kong bilang isang lider, magkakaroon ako ng maraming pagkakataon na magsanay at magkaroon ng mabilis na pag-usad sa buhay. Gayumpaman, napuno rin ako ng mga pag-aalinlangan, “Dati, palagi akong tinitingnan nang masama ng asawa ko o nagrereklamo siya kapag pumupunta ako sa mga pagtitipon. Mas maraming gawain ang mga lider, at kakailanganin kong madalas na lumabas para sa mga pagtitipon. Mas lalo pa kaya niya akong hahadlangan? Kung mangyari iyon, hindi na kami muling magkakaroon ng buhay na may pagkakasundo.” Sa isang banda, ang tungkulin ko; sa kabila, ang aking buhay may asawa. Nagtatalo ang kalooban ko. Nanalangin ako sa Diyos sa paghahanap, at naisip ko ang mga salita ng Diyos: “Kung mahalaga ang ginagampanan mong papel sa pagpapalaganap sa gawain ng ebanghelyo at iniiwanan mo ang iyong posisyon nang walang pahintulot ng Diyos, nagiging isang taong tumatakas sa tungkulin, wala nang mas matindi pang pagsalangsang kaysa rito. Hindi ba’t ito ay maituturing na pagkakanulo sa Diyos?” (Ang Salita, Vol. III. Ang mga Diskurso ni Cristo ng mga Huling Araw. Ang Pangangaral sa Ebanghelyo ay ang Tungkuling Hindi Mahihindian ng Lahat ng Mananampalataya). Kung tatanggihan ko ang tungkulin ko para lang mapanatili ang aming buhay may asawa, isa iyong malubhang pagsalangsang. Isa akong nilikha, at ang paggawa ng tungkulin ko ay aking responsabilidad at obligasyon. Hindi ko maaaring ihinto ang paggawa ng aking tungkulin para lang mamuhay ng tahimik. Kaya, tinanggap ko ang tungkulin bilang isang lider. Nagkataon na nakabakasyon ang asawa ko noong panahong iyon. Nakikita niya akong maagang umaalis at gabi nang umuuwi araw-araw, at nakikipag-away siya sa akin kada ilang araw. Maraming beses niya akong hinarangan sa pinto at hindi pinayagang pumunta sa mga pagtitipon. Sinabi pa niya na hindi ko na inaasikaso ang aming pamilya o siya, at na kung magpapatuloy ako sa pananampalataya sa Diyos, ididiborsiyo niya ako. Pagkatapos, nabuo sa bibig ko ang mga salitang, “Sige, idiborsiyo mo ako!” pero nanghihina ang pakiramdam ko sa loob. Naisip ko, “Paano kung talagang ididiborsiyo ako ng mister ko? Ano na ang mangyayari sa buhay ko pagkatapos niyon?” Sa sandaling naisip ko ang tungkol sa diborsiyo, pakiramdam ko ay mawawala na ang lahat ng kaligayahan ko. Sobrang sakit ng puso ko na parang sinasaksak ng kutsilyo. Ayaw ko nang lumabas araw-araw para gawin ang tungkulin ko. Gayumpaman, isa akong lider sa iglesia, at responsable ako para sa pangkalahatang gawain ng iglesia. Kung tatalikuran ko ang tungkulin ko, talagang wala akong konsensiya. Kinailangan ko na lang lakasan ang loob ko at magpatuloy. Sa mga pagtitipon, pabasta-basta lang ako, kinukumusta kung may sinuman na nasa maling kalagayan at inaalam nang kaunti ang tungkol sa gawain. Nakikipagbahaginan lang ako nang simple, pero hindi ako naghahanap ng mga resulta. Minsan, hindi pa tapos isakatuparan ang gawain, pero sa sandaling makita kong oras na para tapusin ang pagtitipon, nagmamadali na akong umuwi. Dahil dito, hindi nalutas sa tamang oras ang mga problema at suliranin ng mga kapatid ko, at may ilang gawain na hindi naisakatuparan nang napapanahon.

Minsan, sinundan ako ng ate ko sa bahay ng isang sister para pigilan akong manampalataya sa Diyos. Para sa kaligtasan ng sister na ito, hiniling sa akin ng mga nakatataas na lider na huwag makipag-ugnayan sa mga kapatid, at na dapat kong gawin ang tungkulin ko sa abot ng aking makakaya batay sa sitwasyon sa bahay. Sa mga unang araw, nakaramdam ako ng panlulumo at lungkot dahil hindi ko magawa ang aking mga tungkulin. Kalaunan, nang makita kong araw-araw akong ipinagluluto ng asawa ko at abala siya sa pagsisikap na pasayahin ako, hindi nagtagal ay bumalik ako sa mga emosyon ng buhay may asawa. Alam na alam ko na ang sister na katrabaho ko ay kahahalal pa lang bilang lider at hindi pa pamilyar sa gawain ng iglesia. Maraming aytem ng gawain ang kinakailangang agaran kaming magtulungang dalawa para maipatupad at masubaybayan. Bukod pa riyan, hindi naman ako binabantayan ng asawa ko sa bawat galaw ko. May mga pagkakataon akong lumabas at gawin ang tungkulin ko, pero natakot ako na baka magalit ang asawa ko kung malaman niya. Kakaayos lang ng relasyon namin, at ayaw kong sirain ang sitwasyong ito. Kaya hindi ako nagtanong tungkol sa gawain ng iglesia sa loob ng dalawang buwan, gamit ang “pag-iingat sa kapaligiran” bilang dahilan. Bilang resulta, nahadlangan sa iba’t ibang antas ang lahat ng aytem ng gawain. Nakita ng mga nakatataas na lider na lubos akong namumuhay sa makalamang buhay, at hindi ko ginagawa ang gawain ng iglesia, kaya tinanggal ako. Noong oras na iyon, umiyak ako. Nagkaroon ako ng mga pagkakataong gawin ang tungkulin ko sa loob ng dalawang buwang ito, pero hindi ko pinanghawakan ang aking tungkulin. Hindi ba’t isa akong takas? Nakaramdam ako ng paninisi sa sarili at pagkakonsensiya sa aking puso. Sa isang pagtitipon, nabasa ko ang isang sipi ng mga salita ng Diyos, na tandang-tanda ko pa na parang kahapon lang. Sabi ng Makapangyarihang Diyos: “Kung maglalatag Ako ng kaunting pera sa harap ninyo ngayon mismo at bibigyan kayo ng kalayaang pumili—at hindi Ko kayo kokondenahin nang dahil sa pinili ninyo—pipiliin ng karamihan sa inyo ang pera at tatalikuran ang katotohanan. Ang mas mabubuti sa inyo ay bibitiw sa pera at atubiling pipiliin ang katotohanan, habang yaong mga nasa gitna ay susunggaban ang pera sa isang kamay at ang katotohanan sa kabilang kamay. Hindi ba kusang lalabas ang tunay ninyong kulay sa ganoon? Sa pagpili sa pagitan ng katotohanan at ng anumang bagay na tapat kayo, lahat kayo ay pipili sa ganitong paraan, at magiging pareho pa rin ang saloobin ninyo. Hindi ba’t ganoon? Marami sa inyo ang nag-alinlangan sa pagitan ng tama at mali, hindi ba? Sa lahat ng pakikibaka sa pagitan ng positibo at negatibo, ng itim at puti—sa pagitan ng pamilya at ng Diyos, ng mga anak at ng Diyos, ng pagkakasundo at pagkakawatak, ng kayamanan at kahirapan, ng katayuan at pagiging ordinaryo, ng masuportahan at ng maitakwil, at iba pa—tiyak na hindi kayo walang malay sa mga ginawa ninyong desisyon! Sa pagitan ng nagkakasundong pamilya at ng watak-watak na pamilya, pinili ninyo ang nauna, at ginawa ninyo iyon nang walang pag-aatubili; sa pagitan ng kayamanan at ng tungkulin, muli ninyong pinili ang nauna, at ayaw pa nga ninyong bumalik sa pampang; sa pagitan ng luho at ng kahirapan, pinili ninyo ang nauna; sa pagpili sa pagitan ng alinman sa inyong mga anak, misis, at mister o Ako, pinili ninyo ang nauna; at sa pagitan ng mga kuru-kuro at ng katotohanan, pinili pa rin ninyo ang nauna. Nahaharap sa lahat ng klase ng inyong masasamang gawa, talagang nawalan na Ako ng tiwala sa inyo, talagang namangha Ako. Hindi inaasahan na ang inyong puso ay walang kakayahan na maging malambot” (Ang Salita, Vol. I. Ang Pagpapakita at Gawain ng Diyos. Kanino Ka Mismo Tapat?). Nang mabasa ko ang mga salita ng paghatol ng Diyos, nakaramdam ako ng matinding paninisi sa sarili, at hindi ko mapigilang umiyak. Isa ako sa mga taong nasa gitna, na inilantad ng Diyos. Sa isang kamay, mahigpit kong hinawakan ang aking buhay may asawa at pamilya, ayaw kong bitiwan; sa kabila, kumapit ako sa pagliligtas ng Diyos, ayaw kong abandonahin. Noong lider ako, bagama’t lumalabas ako para gawin ang tungkulin ko araw-araw, ayaw kong magalit ang asawa ko dahil sa pananampalataya ko sa Diyos at maapektuhan ang aming relasyon. Kapag ginagawa ko ang tungkulin ko, nagpapabasta-basta lang ako. Hindi ako namuhunan ng anumang pagsisikap sa pakikipagbahaginan at paglutas sa mga suliranin ng mga kapatid ko at sa mga problemang kinakaharap nila sa kanilang gawain. Nang nakabukod ako sa bahay para sa pag-iingat sa kapaligiran, basta ko na lang sinamantala ang sitwasyon para isantabi ang tungkulin ko habang tinatamasa ang tinatawag na masayang buhay. Alam na alam ko na ang sister na katrabaho ko ay kaluluklok lang bilang lider at hindi niya kayang asikasuhin ang lahat ng gawaing iyon nang mag-isa. At saka, hindi naman ako binabantayan ng asawa ko araw-araw, kaya sana ay nakipagtulungan ako sa aking sister para gawin ang ilang gawain. Gayumpaman, para maprotektahan ang relasyon ko sa asawa ko, hindi ko man lang kinumusta ang gawain ng iglesia sa loob ng dalawang buwan. Sa pagkaipit sa pagitan ng tungkulin ko at ng isang maayos na pamilya, pinili kong panatilihin ang pamilya ko at napakadali kong binitiwan ang aking mga tungkulin. Wala akong kahit katiting na katapatan sa Diyos, at kahit na sa loob ng dalawang buwang iyon, hindi ako nakaramdam ng kahit katiting na paninisi sa sarili o pagkakautang. Napakarami ko nang nabasang salita ng Diyos, pero nang may nangyari talaga sa akin, nakakagulat na ganito ang naging asal ko. Tunay na wala akong kahit katiting na konsensiya o katwiran! Sabi ng Diyos: “Nahaharap sa lahat ng klase ng inyong masasamang gawa, talagang nawalan na Ako ng tiwala sa inyo, talagang namangha Ako. Hindi inaasahan na ang inyong puso ay walang kakayahan na maging malambot.” Bilang isang lider sa iglesia, mayroon akong mabigat na responsabilidad. Dapat sana ay inako ko ang responsabilidad para sa pangangalaga sa normal na pag-usad ng iba’t ibang aytem ng gawain sa iglesia, at dapat sana ay sinuportahan at tinulungan ko ang aking mga kapatid na maunawaan ang katotohanan at gawin nang maayos ang kanilang mga tungkulin. Pero sa halip, wala akong pakialam kung naapektuhan ang buhay pagpasok ng mga kapatid ko, o kung napinsala ang gawain ng iglesia. Ang inisip ko lang ay ang panatilihin ang sarili kong buhay may asawa at pamilya, at basta ko na lang tinalikuran ang tungkulin ko. Talagang napakamakasarili ko at ubod ng sama! Isa akong taong hindi mapagkakatiwalaan! Sarili ko lang ang dapat kong sisihin sa pagkatanggal sa akin. Labis akong nagsisi, at lihim na naging determinado na hindi ko na tatalikuran ang tungkulin ko para lang mapanatili ang aking buhay may asawa at pamilya. Kalaunan, nagsimula uli akong gumawa ng mga tungkulin sa iglesia. Ginamitan ako ng asawa ko ng parehong pambobola at pananakot para pilitin akong talikuran ang pananampalataya ko sa Diyos. Nang makita niyang hindi ako nakikinig, palagi na niyang binabanggit ang tungkol sa diborsiyo araw-araw para takutin ako. Nanalangin ako sa Diyos at nagmakaawa sa Kanya na bigyan ako ng pananalig at lakas. Sa ganitong paraan, palagi akong nagpupumilit na pumunta sa mga pagtitipon at gawin ang tungkulin ko. Dahan-dahan, hindi na naging ganoon kahigpit ang pagkontrol sa akin ng asawa ko, hinihiling na lang niya na umuwi ako araw-araw.

Noong Hulyo 2023, isinaayos ng mga lider na gumawa ako ng isang tungkulin. Dahil maraming bagay ang sangkot sa gawain, makakauwi lang ako minsan kada dalawang linggo o higit pa. Naramdaman kong medyo nalimitahan ako, “Kung minsan lang ako uuwi kada dalawang linggo o higit pa, papayag kaya ang asawa ko? Kung madalas akong wala sa bahay, at wala sa tabi niya para samahan at alagaan siya, dahan-dahan at tiyak na masisira ang aming pagsasama.” Gayumpaman, naalala ko ang dati kong karanasan sa pagkabigo. Sa pagkakataong ito, ayaw ko nang may pagsisihan pa, at tinanggap ko ang tungkuling ito. Makalipas ang ilang panahon, medyo nag-alala ako, “Kung patuloy akong hindi uuwi, lalo kaming magkakaroon ng agwat ng asawa ko. Kung mahuhulog ang loob niya sa iba, matatapos na ang pagsasama namin. Kung mawawala ang aking buhay may asawa, magiging masaya pa kaya ang buhay ko sa hinaharap?” Sa panlabas, abala ako sa gawain araw-araw, pero palaging nagugulo ang puso ko. Sa sandaling matapos ang gawain, nagbibilang na ako ng mga araw hanggang sa puwede na akong makauwi. Naisip ko pa ngang hilingin sa mga lider na baguhin ang tungkulin ko sa isa na puwede kong magawa sa bahay. Napagtanto kong nagiging mapili ako sa tungkulin ko. Hindi iyon makatwiran, kaya hindi ko ito sinabi. Dahil wala akong magawa, sinabi ko sa Diyos ang mga saloobin ko at nagmakaawa sa Kanya na bigyang-liwanag at gabayan ako.

Isang araw sa aking mga debosyonal, nabasa ko ang isang sipi ng mga salita ng Diyos na malaki ang naitulong sa akin. Sabi ng Diyos: “May ilang tao pa nga na, pagkatapos manampalataya sa Diyos, tinatanggap ang kanilang tungkulin at ang atas sa kanila ng sambahayan ng Diyos, subalit upang mapanatili ang kaligayahan at kasiyahan sa kanilang buhay may-asawa, labis nilang ikinokompromiso ang paggampan nila sa kanilang tungkulin. Dapat sana ay pumunta sila sa malayong lugar upang ipangaral ang ebanghelyo, umuuwi sa kanilang tahanan nang isang beses kada linggo o paminsan-minsan, o maaari nilang lisanin ang kanilang tahanan at gawin ang kanilang tungkulin nang full-time ayon sa kanilang mga kakayahan at kondisyon sa iba’t ibang aspekto. Gayumpaman, natatakot silang hindi matutuwa ang kanilang asawa sa kanila, na hindi magiging masaya ang kanilang buhay may-asawa, o na tuluyan nang matatapos ang kanilang buhay may-asawa, at para sa ikasasaya ng kanilang buhay may-asawa, isinusuko nila ang maraming oras na dapat sana ay iginugugol sa paggawa ng kanilang tungkulin. Lalo na kapag naririnig nila ang kanilang kabiyak na nagrereklamo o tila hindi masaya o umaangal, mas lalo silang nagiging maingat sa pagpapanatili ng kanilang buhay may-asawa. Ginagawa nila ang lahat para mapasaya ang kanilang kabiyak at nagsisikap sila nang husto para mapanatili ang kanilang kaligayahan sa buhay may-asawa at maiwasan ang pagkasira ng kanilang buhay may-asawa. Siyempre, ang mas malubha pa rito ay may ilang tumatanggi sa tawag ng sambahayan ng Diyos at tumatangging gawin ang kanilang tungkulin upang mapanatili ang kaligayahan sa kanilang buhay may-asawa. Kapag dapat sana ay nililisan nila ang kanilang tahanan upang gawin ang kanilang tungkulin, dahil hindi nila kayang mawalay sa kanilang asawa o dahil tutol ang mga magulang ng kanilang asawa sa kanilang pananampalataya sa Diyos at tutol ang mga ito na iwanan nila ang kanilang trabaho at lisanin nila ang tahanan para magawa ang kanilang tungkulin, nakikipagkompromiso sila at bumibitiw sa kanilang tungkulin, sa halip ay pinipili nilang panatilihin ang kaligayahan at integridad ng kanilang buhay may-asawa. Upang mapanatili ang kasiyahan at integridad ng kanilang buhay may-asawa, at upang maiwasan ang pagkasira at pagtatapos ng kanilang buhay may-asawa, pinipili na lang nilang tuparin ang kanilang mga responsabilidad at obligasyon sa buhay may-asawa at tinatalikdan nila ang misyon ng isang nilikha. Hindi mo alam na, anuman ang iyong papel sa pamilya o sa lipunan—ito man ay bilang asawa, anak, magulang, empleyado, o ano pa man—at mahalaga man o hindi ang iyong papel sa buhay may-asawa, iisa lamang ang iyong pagkakakilanlan sa harap ng Diyos at iyon ay bilang isang nilikha. Wala kang pangalawang pagkakakilanlan sa harap ng Diyos. Kaya, kapag tinatawag ka ng sambahayan ng Diyos, iyon ang oras na dapat mong gampanan ang iyong misyon. Ibig sabihin, bilang isang nilikha, hindi mo dapat tuparin lang ang iyong misyon kapag natupad na ang kondisyon ng pagpapanatili ng kaligayahan at integridad sa iyong buhay may-asawa, sa halip, hangga’t ikaw ay isang nilikha, ang misyon na ibinibigay sa iyo at ipinagkakatiwala sa iyo ng Diyos ay dapat na tuparin nang walang kondisyon; anuman ang sitwasyon, dapat mong kompletuhin ang misyon mo, tratuhin ito bilang obligasyon mo, at gawing unang priyoridad ang misyon na ipinagkatiwala sa iyo ng Diyos, habang ginagawang ikalawang priyoridad ang misyon at responsabilidad na ibinigay sa iyo ng pag-aasawa” (Ang Salita, Vol. VI. Ukol sa Paghahangad sa Katotohanan. Paano Hangarin ang Katotohanan (10)). Pagkatapos kong basahin ang siping ito ng mga salita ng Diyos, parang isang sinag ng liwanag ang tumagos sa puso ko. Bigla akong nalinawan at nabigyang-liwanag. Gaya ng sinabi ng Diyos, binibigyan ko ng napakalaking halaga ang pagiging buo at kaligayahan ng aking buhay may asawa. Gusto ko lang gumawa ng tungkulin basta mapapanatili ko ang kaligayahan ng aking buhay may asawa. Sa sandaling maapektuhan nito ang aking buhay may asawa, hindi ko na magawa ang tungkulin ko nang may kapayapaan sa puso, at ginusto ko pa ngang bitiwan ang tungkulin ko para mapanatili ang aking buhay may asawa. Hindi ko inuna ang mga tungkulin ng isang nilikha. Naalala ko noong nag-aaral pa ako, malaki ang naging epekto sa akin ng mga pananaw sa pag-aasawa tulad ng “magkahawak kamay at tatanda nang magkasama,” at “Makamtan ko sana ang isang pusong tapat sa akin, at sana ay hindi kami maghiwalay hanggang sa dulo ng aming mga buhay.” Palagi kong gustong makilala ang aking kabiyak na magtatrato sa akin nang totoo, magpapakita sa akin ng pagsasaalang-alang, mag-aalaga sa akin, at sasamahan ako habambuhay. Pagkatapos ikasal, itinuring kong pinakamahalagang bagay ang aking buhay may asawa, at palagi akong nagsisikap na mapanatili ito. Matapos akong manampalataya sa Diyos, naniwala ang asawa ko sa mga walang batayang tsismis at sinubukan niya akong pigilan. Nag-alala akong magkakaroon ng lamat ang aming pagsasama kaya naghanap ako ng mga paraan para sumipsip sa kanya. Kapag ginagawa ko ang mga tungkulin ng isang lider, pabaya ako at iniraraos lang ang mga gawain. Sa bawat pagtitipon, pumapasok at umuuwi ako sa tamang oras, na para bang sumusunod ako sa oras ng pagpasok at paglabas sa trabaho. Ang pagpapatupad ng ilang gawain ay hindi natapos, pero kapag naiisip ko kung paanong natapos na siguro ang asawa ko sa trabaho, nagmamadaling tinatapos ko ang pagtitipon at umuuwi na ako. Habang pauwi, iniisip ko pa kung paano kukunin ang loob ng asawa ko at mapapanatili ang relasyon ko sa kanya. Sa loob ng dalawang buwan na nasa bahay ako para ingatan ang kapaligiran, maaari sana akong gumawa ng ilang tungkulin. Gayumpaman, para mapanatili ang relasyon ko sa asawa ko, lubos kong binalewala ang gawain ng iglesia. Hindi lamang nito naantala ang buhay pagpasok ng mga kapatid ko, kundi napinsala rin nito ang gawain ng iglesia. Bukod pa riyan, nang lumabas ako para gawin ang tungkulin ko sa pagkakataong ito, tinanggap ko lang ito sa panlabas; hindi ko ito ginawa nang buong puso. Sa sandaling magkaroon ako ng libreng oras, binibilang ko na kung kailan ako uuwi. Naisip ko pa ngang palitan ang tungkulin ko para makauwi ako araw-araw. Masyado kong pinahalagahan ang pagpapanatili sa kaligayahan ng aking buhay may asawa; para bang ang pagkawala ng aking buhay may asawa ay isang malubhang pangyayari tulad ng pagguho ng langit. Isa akong nilikha. Ang Diyos ang nagbigay sa akin ng buhay at nagkaloob sa akin ng lahat. Misyon kong gawin nang maayos ang tungkulin ng isang nilikha. Pero para mapanatili ang aking buhay may asawa, palagi kong ginagawa ang tungkulin ko nang pabasta-basta. Hiyang-hiya ako sa harap ng Diyos! Wala akong kahit katiting na konsensiya o katwiran. Nang maunawaan ko ito, nakaramdam ako ng paninisi sa sarili at kirot sa puso ko. Lihim akong nagpasya: Sa hinaharap, isasagawa ko ang katotohanan at susuklian ang pagmamahal ng Diyos, at gagamitin ang lahat ng aking oras at isipan sa aking tungkulin.

Isang araw noong Setyembre 2023, umuwi ako. Umuwing lasing ang asawa ko isang gabi at agresibo akong tinanong, “Madalas kang wala sa bahay. Saan ka tumutuloy? Ano ang ginagawa mo?” Sinabihan din niya akong tumigil na sa pananampalataya sa Diyos. Hindi ako pumayag, kaya sinimulan niya akong saktan. Sa sobrang galit, umalis ako ng bahay. Isang araw noong Nobyembre, pumunta ako sa bahay ng nanay ko. Sabi ng nanay ko, “Sabi ng asawa mo, hindi na raw niya kayang mamuhay nang ganito. Gusto niyang umuwi ka at ayusin na ang mga papeles para sa diborsiyo.” Nang marinig ko ito, nakahinga ako nang maluwag. Naisip ko, “Sa lahat ng taon na ito, inusig niya ako nang husto at sinubukan akong pigilang manampalataya sa Diyos. Kung magdidiborsiyo kami, malaya na akong makapapanampalataya sa Diyos at hindi na niya ako malilimitahan.” Gayumpaman, nang lumabas ako ng pinto at nakita ko ang mga mag-asawang namamasyal sa kalye, naisip ko kung paanong dalawampung taon na kaming kasal. Kung magdidiborsiyo kami, nangangahulugan iyon na mula noon, wala nang anumang relasyon sa pagitan naming dalawa. Kung magkakasakit ako, sino ang mag-aalaga sa akin? Kung hindi ko siya makakasama, magiging mapanglaw at malumbay ba ang natitirang bahagi ng buhay ko? Talaga bang tatapusin ko na lang nang ganito ang dalawampung taon ng buhay may-asawa? Nang maisip ko ito, kumirot ang puso ko sa lungkot, at bumuhos ang mga luha mula sa mga mata ko. Nanalangin ako sa Diyos, “Mahal kong Diyos, alam kong hindi na kailangang panatilihin pa ang pagsasama namin ng asawa ko. Handa akong makipagdiborsiyo sa kanya, pero sa sandaling naiisip ko na makipagdiborsiyo sa kanya, lubha pa rin itong masakit sa puso ko. Mahal kong Diyos, nawa’y bigyan Mo ako ng pananalig at lakas para makagawa ako ng tamang desisyon.”

Pagkatapos, nabasa ko ang mga salita ng Diyos, at nalaman ko kung paano ko dapat tratuhin ang buhay may-asawa. Sabi ng Makapangyarihang Diyos: “Inorden ng Diyos ang pag-aasawa para sa iyo at pinagkalooban ka Niya ng isang kabiyak. Pumapasok ka sa pag-aasawa ngunit hindi nagbabago ang iyong pagkakakilanlan at katayuan sa harap ng Diyos. Ikaw man ay isang lalaki o babae, may isang bagay na pareho sa inyo, at iyon ay, pareho kayong mga nilikha sa harap ng Lumikha. Sa loob ng balangkas ng buhay may-asawa, kayo ay nagpaparaya at nagpapahalaga at nagpoprotekta sa isa’t isa, nagtutulungan at sumusuporta sa isa’t isa, at ito ay pagtupad sa inyong mga responsabilidad. Ngunit sa harap ng Diyos, ang mga responsabilidad na dapat mong tuparin at ang misyon na dapat mong isakatuparan ay hindi maaaring mapalitan ng mga responsabilidad na tinutupad mo para sa iyong kabiyak. Kaya, kapag nagkakasabay ang iyong mga responsabilidad sa iyong kabiyak at sa tungkulin na dapat gawin ng isang nilikha sa harap ng Diyos, ang dapat mong piliin ay ang gawin ang tungkulin ng isang nilikha sa halip na tuparin ang iyong mga responsabilidad sa iyong kabiyak. Ito ang direksiyon at layunin na dapat mong piliin at, siyempre, ito rin ang misyon na dapat mong isakatuparan. Gayunpaman, may ilang tao na nagkakamali dahil ginagawa nilang misyon ng kanilang buhay ang paghahangad ng kaligayahan sa pag-aasawa, o ang pagtupad ng kanilang mga responsabilidad sa kanilang kabiyak, at ang pagmamalasakit, pag-aalaga, at pagpapahalaga at pagprotekta sa kanilang kabiyak, at itinuturing nila ang kanilang kabiyak bilang kanilang buong mundo, ang kanilang buhay—mali ito. … Pagdating sa pag-aasawa, ang magagawa lamang ng mga tao ay tanggapin ito mula sa Diyos at sundin ang depinisyon ng pag-aasawa na inorden ng Diyos para sa tao, kung saan ang parehong mag-asawa ay tumutupad sa kanilang mga responsabilidad at obligasyon sa isa’t isa. Ang hindi nila magagawa ay ang itakda ang tadhana, nakaraang buhay, kasalukuyang buhay, o ang susunod na buhay ng kanilang kabiyak, lalo na ang buhay na walang-hanggan. Ang iyong hantungan, ang iyong tadhana, at ang landas na iyong susundin ay maaari lamang itakda ng Lumikha. Kaya, bilang isang nilikha, ang iyong papel man ay bilang isang misis o mister, ang kasiyahan na dapat mong hangarin sa buhay na ito ay nagmumula sa paggawa mo ng tungkulin ng isang nilikha at pagsasakatuparan sa misyon ng isang nilikha. Hindi ito nagmumula sa pag-aasawa mismo, lalong hindi sa pagtupad mo ng mga responsabilidad ng isang asawa sa loob ng balangkas ng pag-aasawa. Siyempre, ang landas na iyong pinipiling sundin at ang pananaw sa buhay na iyong ginagamit ay hindi dapat nakabatay sa kaligayahan sa pag-aasawa, lalong hindi ito dapat nakatakda batay sa sinuman sa mag-asawa—ito ay isang bagay na dapat mong maunawaan” (Ang Salita, Vol. VI. Ukol sa Paghahangad sa Katotohanan. Paano Hangarin ang Katotohanan (11)). “Tungkol naman sa pag-aasawa, hangga’t hindi ito sumasalungat o kumokontra sa iyong paghahangad sa katotohanan, hindi magbabago ang mga obligasyon na dapat mong tuparin, ang misyon na dapat mong isakatuparan, at ang papel na dapat mong gampanan sa loob ng balangkas ng buhay may-asawa. Samakatwid, ang paghiling na bitiwan mo ang paghahangad sa kaligayahan sa buhay may-asawa ay hindi nangangahulugang hinihiling sa iyo na talikuran ang buhay may-asawa o na makipagdiborsyo ka, kundi sa halip ay nangangahulugang hinihiling sa iyo na tratuhin nang tama ang buhay may-asawa, at pagkatapos, sa pundasyong ito, kompletuhin ang iyong misyon bilang isang nilikha at tuparin nang maayos ang tungkuling dapat mong gampanan. Siyempre, kung ang iyong paghahangad sa kaligayahan sa buhay may-asawa ay nakakaapekto o nakakahadlang sa iyong paggampan sa tungkulin ng isang nilikha, o nagiging sanhi pa nga na talikuran mo ang tungkuling ito na dapat mong gawin, kung gayon ay isa kang lubhang mapaghimagsik na tao. Kung hahanapin mo ang katotohanan sa usaping ito, dapat mong malinaw na makita kung ano ang dapat panghawakan ng mga tao at kung ano ang dapat nilang talikuran. Ang dapat mong talikuran ay hindi lamang ang iyong paghahangad sa kaligayahan sa buhay may-asawa; dapat mong talikuran ang iyong buong buhay may-asawa. Sa ganitong paraan, makakamit mo ang ganap na pag-ayon sa mga katotohanang prinsipyo. … Kung gusto mong maging isang taong naghahangad sa katotohanan, ang pinakadapat mong isipin ay kung paano bibitiwan ang ipinabibitiw sa iyo ng Diyos at kung paano isasakatuparan ang ipinapasakatuparan sa iyo ng Diyos. Kahit na hindi ka makapag-asawa at wala ang iyong kapareha sa iyong tabi sa hinaharap, mabubuhay ka pa rin hanggang sa iyong mga huling taon at mamumuhay nang maayos. Gayumpaman, kung tatalikuran mo ang pagkakataong ito na gawin ang iyong tungkulin, katumbas iyon ng pagtalikod mo sa tungkuling dapat mong gawin at sa misyon na ipinagkatiwala sa iyo ng Diyos. Para sa Diyos, hindi ka magiging isang taong naghahangad sa katotohanan, isang taong tunay na nagnanais sa Diyos, o isang taong naghahangad ng kaligtasan. Kung aktibo mong tatalikuran ang iyong pagkakataon at karapatang makamit ang kaligtasan, tatalikuran ang iyong misyon, at sa halip ay pipiliin mo ang buhay may-asawa, pipiliing mamuhay kasama ang iyong asawa, pipiliing samahan at bigyang-kasiyahan siya, at pipiliing panatilihin ang integridad ng iyong buhay may-asawa, sa huli ay tiyak na may mawawala sa iyo habang may nakakamit ka. Nauunawaan mo naman kung ano ang mawawala sa iyo, hindi ba? Ang buhay may-asawa at ang kaligayahan sa buhay may-asawa ay hindi ang lahat-lahat para sa iyo—hindi ito ang magpapasya ng iyong kapalaran, hindi ito ang magpapasya ng iyong hinaharap, at mas lalong hindi ito ang magpapasya ng iyong hantungan” (Ang Salita, Vol. VI. Ukol sa Paghahangad sa Katotohanan. Paano Hangarin ang Katotohanan (10)). Pagkatapos kong basahin ang mga salita ng Diyos, naramdaman kong napakaliwanag at napakalinaw ng puso ko. Inorden ng Diyos na para sa mga tao, ang kahulugan ng pag-aasawa ay para lang hayaan ang mga tao na samahan at alagaan ang isa’t isa. Ngunit hindi maaaring palitan ng mga responsabilidad ng buhay may asawa ang misyon ng isang nilikha. Kapag dumating ang tungkulin, dapat kong unahin ang paggawa nang maayos sa tungkulin ng isang nilikha. Kung tatalikuran ko ang tungkulin ko para hangarin ang isang masayang buhay may asawa, mawawalan ako ng pagkakataon na makamit ang katotohanan at matanggap ang pagliligtas ng Diyos. Sa huli, mahuhulog ako sa malalaking kalamidad at malilipol. Noong nakaraan, ang paghahangad lang ng masayang pag-aasawa ang iniisip ko. Ginugol ko ang maraming oras at pagsisikap sa pagpapanatili ng relasyon ko sa aking asawa. Gusto kong kumapit sa kaligayahan ng pagsasama namin sa isang kamay, at sa katotohanan naman sa kabilang kamay. Sinubukan kong asikasuhin ang dalawang bagay, pero pagod na pagod ang puso ko, at wala talaga akong masasabing kaligayahan. Ngayon, maraming taon na akong nananampalataya sa Diyos pero hindi ko pa rin nauunawaan ang katotohanan. Nagsayang ako ng maraming panahon. Naging napakahangal ako! Napagtanto ko rin na ang pananampalataya sa Diyos ay ganap na likas at may katwiran. Hindi nananampalataya sa Diyos ang asawa ko at sinubukan din niya akong pigilan sa pananampalataya. Sa tuwing may babanggitin ako na may kinalaman sa pananampalataya sa Diyos, nagagalit siya sa akin, pinagsasabihan ako, binubugbog, at minumura. Madalas niya akong pagbantaan na hihiwalayan para pilitin akong talikuran ang aking pananampalataya sa Diyos. Malinaw na ang diwa niya ay sa isang demonyong namumuhi sa katotohanan at namumuhi sa Diyos. Gaya ng sinabi ng Diyos: “Likas na hindi magkaayon ang mga mananampalataya at ang mga walang pananampalataya; bagkus ay magkasalungat sila sa isa’t isa” (Ang Salita, Vol. I. Ang Pagpapakita at Gawain ng Diyos. Papasok sa Pahinga ang Diyos at ang Tao Nang Magkasama). Kami ay dalawang uri lang ng mga tao na hindi magkaayon, at tinatahak namin ang dalawang lubhang magkaibang landas. Talagang walang paraan para magkasama kaming tumanda. Pero hangal ko pa ring pinanatili ang buhay may asawa na ito nang napakaingat. Hindi ba’t ito ay bulag na pagsunod sa isang demonyo? Masyado akong hangal at magulo mag-isip! Ang pagpapanatili ng aking relasyon sa asawa ko ay hahantong lang sa pag-iwas ko sa Diyos, pagkakanulo sa Diyos, at pagputol sa sarili kong pagkakataong maligtas. Namumuhay sa isang maling pananaw sa pag-ibig, itinuring kong misyon ko ang paghahangad ng isang masayang buhay may asawa. Ayaw kong kilatisin ang diwa ng asawa ko. Kung wala ang pagbubunyag ng mga katunayan, at kung wala ang kaliwanagan at gabay ng mga salita ng Diyos, hindi ko pa rin sana ito makikilatis. Talagang bulag at mangmang ako! Hindi ko na kayang patuloy na mamuhay sa mga maling kaisipan at pananaw na ito. Kahit na gusto ng asawa kong makipagdiborsiyo sa akin, kailangan ko pa ring gawin ang tungkulin ng isang nilikha. Ito talaga ang misyon ko!

Sa aking mga debosyonal, narinig ko ang isang himno ng mga salita ng Diyos.

Hayaan ang Diyos na Pumasok sa Puso Mo

1  Kapag binuksan mo ang iyong puso sa Diyos, saka lang Siya makakapasok dito. Tanging kapag nakapasok na ang Diyos sa iyong puso mo makikita ang mga tinataglay ng Diyos at ang Kanyang pagiging Diyos, at makikita ang Kanyang mga layunin para sa iyo. Sa sandaling iyon, matutuklasan mo na napakahalaga ng lahat ng tungkol sa Diyos, na talagang karapat-dapat pakaingatan ang mga tinataglay ng Diyos at ang Kanyang pagiging Diyos. Kumpara doon, ang mga tao, pangyayari, at bagay sa paligid mo, at maging ang iyong mga mahal sa buhay, ang iyong kapareha, at ang mga bagay na iyong minamahal, ay labis na hindi karapat-dapat na mabanggit, sobrang hindi kapansin-pansin, at napakababa sa iyo. Madarama mo na walang materyal na bagay ang muling makahahatak sa iyo, o muling magpapabayad sa iyo ng anumang halaga para dito. Sa pagpapakumbaba ng Diyos ay makikita mo ang Kanyang kadakilaan at ang Kanyang pangingibabaw.

2  Higit pa rito, makikita mo ang walang hanggang karunungan ng Diyos at ang Kanyang pagpaparaya sa ilang gawa Niya na pinaniwalaan mo noon na masyadong maliit, pati na ang pagtitiyaga, pagtitimpi, at pag-unawa na ipinapakita Niya sa iyo. Magdudulot ito sa iyo ng pagsamba para sa Kanya. Sa araw na iyon, mararamdaman mo na nabubuhay ang sangkatauhan sa isang napakaruming mundo, at na, ito man ay ang mga taong nasa tabi mo o ang mga bagay na nangyayari sa iyong paligid, o maging yaong iyong iniibig, ang kanilang pag-ibig para sa iyo, at ang kanilang tinatawag na pag-iingat o ang kanilang malasakit para sa iyo, wala sa mga ito ang karapat-dapat na banggitin—ang Diyos lang ang iyong pinakaminamahal, at ang pinakamahalaga mong yaman. Napakadakila ng pagmamahal ng Diyos, at napakabanal ng Kanyang diwa. Sa Diyos, walang panlilinlang, walang kasamaan, walang inggit, at walang alitan, kundi tanging pagiging matuwid at pagiging tunay. Ang lahat ng tinataglay ng Diyos at ang Kanyang pagiging Diyos ay dapat kasabikan ng mga tao, at dapat din itong hangarin at asamin ng mga tao.

—Ang Salita, Vol. II. Ukol sa Pagkakilala sa Diyos. Ang Gawain ng Diyos, ang Disposisyon ng Diyos, at ang Diyos Mismo III

Talagang naantig ako nang marinig ko ang himnong ito. Ang pagmamahalan sa pagitan ng mga tao ay itinatag sa pundasyon ng transaksyon. Kapag sinasamahan ko ang asawa ko at inaalagaan siya at ang mga anak namin, mabuti ang pakikitungo niya sa akin; nang hindi ko siya maalagaan nang full-time, nagsimula siyang magalit at gusto na niyang makipagdiborsiyo dahil wala siyang nakukuhang anumang pakinabang mula sa akin. Sa mga taong iyon, minsan ko nang isinantabi ang tungkulin ko at ipinagkanulo ang Diyos para mapanatili ang kaligayahan ng aking buhay may asawa. Gayumpaman, hindi ako tinrato ng Diyos ayon sa mga ikinilos ko. Nagpakita pa rin sa akin ng awa at biyaya ang Diyos, at ginamit Niya ang Kanyang mga salita para bigyang-liwanag ako upang makita ko ang mga pakana ni Satanas. Inilabas Niya ako sa aking mga maling pananaw sa pag-aasawa para hindi na ako muling mapinsala ni Satanas. Napagtanto kong ang Diyos lamang ang pinakamasidhing nagmamahal sa mga tao, at ang pag-ibig lamang ng Diyos ang tunay at banal.

Kalaunan, nang pumayag na akong makipagdiborsiyo sa asawa ko, ayaw na niya. Sinabi pa niya na basta’t umuwi ako, tatratuhin niya ako nang mabuti tulad ng dati, at hindi na niya ako susubukang pigilan sa pananampalataya sa Diyos. Naisip ko kung paanong gumamit ang asawa ko ng mga pananakot, karahasan, at pagmumura para pilitin akong talikuran ang aking pananampalataya sa Diyos. Nang makita niyang hindi gumana ang mga taktikang iyon, gumamit siya ng matatamis na salita para lokohin ako. Kahit paano niya baguhin ang kanyang mga taktika, ang kanyang diwa ay sa isang diyablo pa rin. Ang kanyang diwa ng pagiging kaaway ng Diyos ay hindi kailanman magbabago. Sampung taon na niya akong sinusubukang pigilan sa pananampalataya sa Diyos. Kung kaya niyang magbago, matagal na sana siyang nagbago. Kung maniniwala ulit ako sa sinabi niya, mahuhulog lang ako sa patibong at maloloko, at mawawala sa akin ang pagkakataon kong maligtas ng Diyos. Kaya binalewala ko ang sinabi niya. Naisip ko, “Kahit hindi kami magdiborsiyo, hindi ko hahayaang hadlangan niya ang paggampan sa aking mga tungkulin.” Pagkatapos, palagi kong ginagawa ang aking mga tungkulin sa iglesia, at napanatag ang puso ko. Huminto na ako sa pag-iisip kung paano pananatilihin ang buhay may asawa at pamilya ko, at sa wakas ay nakalaya na ako sa mga paglilimita ng aking asawa at sa mga gapos ng buhay may-asawa. Ngayon ay malaya na akong manampalataya sa Diyos at gawin ang tungkulin ko. Salamat sa Diyos sa Kanyang pagliligtas!


96. Paglaya mula sa Kumunoy ng Pera, Kasikatan, at Pakinabang

Ni Xiaoli, Tsina

Ipinanganak ako sa isang ordinaryong pamilya ng mga manggagawa. Ang mga magulang ko ay mga taong totoo at matino na walang espesyal na mga abilidad, at minamaliit sila ng aming mga kamag-anak at kaibigan. Naisip ko, “Hindi ako puwedeng maging katulad ng mga magulang ko, na namumuhay nang walang narating at minamaliit. Magsusumikap ako para magtagumpay at magtatrabaho nang husto para magkaroon ng karera. Gusto kong maging sentro ng atensyon at purihin ako ng lahat kapag binabanggit nila ako.”

Noong 2017, nakapagtapos ako sa kolehiyo, at pumasok ako sa isang real estate company bilang isang property consultant. Noong panahong iyon, masigla ang bentahan ng lupa at bahay, at sa unang buwan ko bilang intern, madali akong nakabenta ng tatlong bahay. Ang bonus at komisyon para sa pagbebenta ng isang bahay ay katumbas na ng isang buwang sahod ng mga kaklase ko, at naisip ko, “Nakahanap ako ng ganito kalaking pagkakakitaang trabaho pagkatapos na pagkatapos kong gumradweyt. Ako ang pinakamatagumpay sa lahat ng kaklase ko. Pagkalipas ng dalawang taon, kapag kumita na ako ng mas maraming pera, hahangaan ako ng mga kaklase at kaibigan ko.” Noong Marso 2018, tumaas uli ang presyo ng mga bahay, at biglang tumindi ang sigasig ng mga tao sa pagbili ng mga bahay. Bumibili ng mga bahay ang lahat ng kasamahan ko at ang maraming malalaking investor sa industriya. Plano nilang gamitin ang mga credit card para mamuhunan sa real estate bago tumaas ang mga presyo, maghintay ng ilang taon para tumaas nang husto ang presyo ng mga bahay, at pagkatapos ay ibenta ito sa halagang doble ng ibinayad nila. Nang makita ito, inggit na inggit ako. Natakot akong baka hindi ako makasabay sa pagdagsang ito sa bentahan ng bahay, at na kung patuloy na tataas ang mga presyo ng bahay, lalong liliit ang tsansa kong makabili. Natakot ako na kung palalampasin ko ang ginintuang pagkakataong ito, hindi ko na malalaman kung kailan ko pa makakamit ang layon kong higitan ang iba. Isa pa, kung malalaman ng mga kamag-anak at kaibigan ko na nakabili ako ng bahay, tiyak na magbabago ang tingin nila sa akin at pupurihin nila ako dahil sa pagiging maabilidad. Kaya nagpasya akong kumuha ng loan at bumili ng bahay. Noong panahong iyon, nananampalataya na ang nanay ko sa Makapangyarihang Diyos, at nang marinig niyang nagpaplano akong bumili ng bahay, pinayuhan niya ako, “Malapit nang matapos ang gawain ng Diyos na pagliligtas sa sangkatauhan sa mga huling araw, at patuloy na lalaki ang mga sakuna. Kapag dumating ang mga sakuna, madadala mo ba ang mga materyal na bagay na ito? Mas mahalagang manampalataya sa Diyos, magbasa pa ng Kanyang mga salita, at hangarin ang buhay. Isa pa, wala tayong ganoong kalaking pera sa pamilya natin, kaya saan ka kukuha ng pera pambili ng bahay?” Pero noong panahong iyon, hindi ako nakinig sa anumang sinabi niya, at inisip kong makitid ang pananaw niya. Naisip ko na hindi pa tiyak kung kailan darating ang mga sakuna, at na dahil bata pa ako, ang pinakamahalagang bagay sa ngayon ay ang humanap ng mga paraan para kumita ng pera at mamukod-tangi. Kaya, kumuha ako ng loan para bumili ng bahay. Kalaunan, para maiwasang maliitin ako ng mga kasamahan ko at para ipagmayabang ang katayuan ko sa harap ng mga kliyente, kumuha ako ng isa pang loan para bumili ng kotse. Inisip ko na sa panahon ngayon, ang pagkakaroon ng kotse at bahay ang pamantayan ng isang matagumpay na buhay, at na doon lang irerespeto ang isang tao saanman siya magpunta. Kalaunan, pinuri ako ng mga kamag-anak at kaibigan, sinasabing, “Asensado ka na; huwag mo kaming kalilimutan kapag yumaman ka na!” Nang marinig ko ito, natuwa ako, at labis na nasiyahan ang aking banidad. Upang magmukhang isang tao na kumikita ng maraming pera at nakapagtatamo ng malalaking bagay, gumastos din ako nang walang pakundangan, ipinepresenta ang sarili ko bilang isang tao na may katamtamang tagumpay. Sa lahat ng malalaking restawran at lugar ng libangan, saanman pumupunta ang mayayaman, naroon ako. Gumastos ako ng daan-daan, maging libo-libong yuan sa mga membership card na parang umiinom lang ng tubig. Sa ganoong paraan, pagkasahod ko, ipinambabayad ko agad iyon sa utang ko sa credit card at mga buwanang hulog. Minsan, wala akong maipon, at kailangan ko pa ngang mag-abono, kaya patuloy na nagpapatong-patong ang mga bill ko sa credit card. Noong una, nag-aalala ako kung ano ang mangyayari kapag hindi ko nabayaran ang mga utang ko. Pero naisip ko na sa mga abilidad ko, ang kumita ng pera ay hindi magiging problema, at isa pa, may bahay naman ako na maituturing na ari-arian, na maibebenta ko pagkalipas ng ilang taon kapag tumaas ang presyo at kikita ako nang malaki. Sa ganitong matibay na sandalan, ano pa ang dapat kong ikatakot? Kaya hindi ko na iyon ipinag-alala.

Pero laking gulat ko, noong katapusan ng 2019, lubusang dinurog ng isang aksidente ang maganda kong pangarap. Isang araw pagkatapos ng trabaho, lumabas ako para makipag-inuman kasama ang tatlong katrabaho, at habang pauwi, nagpatakbo nang matulin ang drayber bilang katuwaan. Dahil sa sobrang bilis ng pagmamaneho niya, hindi siya nakapagpreno sa tamang oras, at lumihis ang kotse sa kalsada at bumangga sa isang bahay. Wasak na wasak ang kotse noon din, at isinugod kaming apat sa ospital. Sa huli, pumutok ang bituka ng drayber at nagkaroon ng pagdurugo sa bituka, at nabalian naman ng buto sa gulugod ang pasahero sa harap. Sa kabutihang-palad, nakaupo ako sa likuran ng drayber, at ako ang may pinakamagaan na pinsala sa aming apat, nabalian lang ako ng buto sa kanang braso. Pero hindi ganoon kasuwerte ang katrabaho kong nakaupo sa tabi ko. May poste ng kuryente sa harap ng bahay, at biglang kinabig ng drayber ang manibela pakaliwa para iwasan ang bahay. Bilang resulta, bayolenteng humampas sa poste ang katrabaho ko na nasa likurang upuan, pumutok ang kanyang atay, at namatay siya noon din. Kinikilabutan ako sa tuwing naiisip ko iyon. Kasabay nito, talagang nakaramdam ako ng takot at pagiging mapalad. Ang ikinatakot ko ay kung gaano talaga karupok ang buhay ng tao, kung paanong ang buhay at kamatayan ay maaaring mangyari sa isang iglap, at walang sinumang makapagsasabi kung ano ang mangyayari sa susunod na segundo. Sa kabutihang-palad para sa akin, kung kinabig ng drayber ang manibela pakanan o kung nakaupo ako sa puwesto ng katrabaho ko, ako sana ang namatay. Pakiramdam ko, kahit hindi ko nakikita, isinaayos ito ng Langit, binibigyang-daan akong makaligtas sa sakunang ito. Pagkatapos niyon, humingi ng kabayaran ang pamilya ng namatay. Nag-ambagan kaming tatlo ng 800,000 yuan para sa kabayaran upang maayos ang usapin. Noong panahong iyon, umabot na sa 300,000 yuan ang utang ko. Sa tuwing naiisip ko ang loan sa kotse, ang hulugan sa bahay, at ang daan-daang libong bill sa credit card, talagang nalulumbay ako. Naisip ko, “Paano na ang magiging buhay ko sa hinaharap?” Pagkatapos masiraan ng loob sa ilang panahon, nagpasya akong magpakatatag at ipagpatuloy ang pagbebenta ng mga bahay para kumita ng pera at mabayaran ang mga utang ko. Pero pagkatapos na pagkatapos niyon, ang biglaang pandaigdigang pandemya ng COVID-19 sa simula ng 2020 ay nagbigay na naman ng isa pang nakamamatay na dagok sa buhay ko. Dahil sa matagalang lockdown sa lungsod, ang lahat ay naka-quarantine sa bahay, walang tao sa sales office, at biglang huminto ang bentahan. Kalaunan, para makatipid, binayaran lang ng kompanya ang 50% ng sahod ng mga empleyado. Naisip ko, “Tapos na. Wala na akong magagawa para makabawi sa pagkakataong ito. Ni hindi ito sasapat kahit para sa buwanang hulog ko sa kotse at bahay, at nariyan pa ang daan-daang libong bill sa credit card na iisipin. Kung titigil ako sa pagbabayad, kukunin ng bangko ang bahay at isusubasta ito, at kung hindi ko mababayaran ang utang ko, maba-blacklist ang credit record ko, at mawawala sa akin ang lahat.” Naisip kong ibenta ang bahay na kabibili ko lang, pero nataon naman na nagdeklara ng bankruptcy ang developer at tumakas, iniwang hindi tapos ang mga bahay at ang turnover ay naantala nang walang katiyakan. Para mabayaran ang buwanang hulog sa kotse at bahay, wala akong ibang magawa kundi kumuha ng maraming installment plan sa mga credit card ko. Mula noon, nabigatan ako sa matataas na interes, at nalugmok ang buhay ko sa kumunoy ng pagkakautang.

Noong panahong iyon, nasiraan ako ng loob, nawalan ng lakas ng loob na mabuhay, at lubos na nawalan ng pag-asa sa buhay. Madalas kong naiisip, “Ano pa ang saysay ng pagbili ng kotse at bahay? Ngayon, nakatengga lang ang kotse, at hindi tapos ang bahay at hindi maibenta. Kung namatay ako sa aksidenteng iyon sa kotse, ano ang saysay ng pagkakaroon ng kotse at bahay?” Sa aking pagdurusa, muling ipinangaral sa akin ng nanay ko ang ebanghelyo ng Makapangyarihang Diyos sa mga huling araw. Sabi niya, “Nasa mga kamay ng Diyos ang lahat ng buhay ng mga tao. Dapat kang lumapit sa harap ng Diyos at basahin nang taimtim ang Kanyang mga salita, at anumang paghihirap o pasakit ang mayroon ka, dapat mong sabihin sa Diyos at hilingin sa Kanyang tulungan kang malampasan ang paghihirap na ito.” Nang panahong iyon, naalala ko ang isang sipi ng mga salita ng Diyos na madalas bigkasin ng nanay ko sa akin: “Sasapit ang lahat ng uri ng sakuna, sunod-sunod; daranas ng mga sakuna ang lahat ng bansa at lugar: Ang salot, taggutom, baha, tagtuyot, at mga lindol ay nasa lahat ng dako. Ang mga sakunang ito ay hindi lamang mangyayari sa isa o dalawang lugar, ni matatapos ang mga ito sa loob ng isa o dalawang araw; bagkus, kakalat ang mga ito sa palawak nang palawak na lugar, at titindi nang titindi. Sa loob ng panahong ito, lilitaw nang sunud-sunod ang lahat ng uri ng mga salot na insekto, at mangyayari ang penomenon ng kanibalismo sa lahat ng dako. Ito ang Aking paghatol sa di-mabilang na bansa at tao” (Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 65). Matagal nang sinabi ng Diyos na patuloy na lalaki ang mga sakuna, at ngayon ay natupad na ang mga salitang ito. Madalas akong kausapin noon ng nanay ko tungkol sa pananalig sa Diyos, pero palagi akong walang pakialam, nagpipilit na bumili ng bahay at kotse, at nagsisikap na mamukod-tangi para makamit ang paghanga ng iba. Pero hindi nangyari ang mga bagay ayon sa gusto ko. Ang pag-asa kong gamitin ang bahay para mabayaran ang mga loan ko ay nawasak, at nabigatan ako sa malalaking utang. Dahil kumalat na ang pandemya sa buong mundo at sampu-sampung libong tao ang namamatay araw-araw, patuloy na lumalala ang klima, at sunod-sunod na sumisiklab ang mga sakuna at giyera sa mundo, talagang naramdaman ko na dumating na ang malalaking kalamidad ng mga huling araw. Kung hindi pa rin ako mananampalataya sa Diyos, isang araw ay baka masadlak din ako sa sakuna. Hindi ko na puwedeng ipagpatuloy ang pagpupumilit kong tahakin ang maling landas, at nagpasya akong masikap na basahin ang mga salita ng Diyos. Kalaunan, sa pagbabasa ng mga salita ng Diyos, naunawaan ko ang ilang katotohanan, nakahanap ng sandigan ang puso ko, at nagkaroon ako ng pag-asang patuloy na mabuhay.

Dahil pansamantalang inalis ang mga lockdown, unti-unting bumalik sa normal ang trabaho ko. Dahil kumuha ako ng mga installment plan para sa maraming credit card, naiipon ang napakalalaking interes bawat buwan, at halos nauubos ang buwanang sahod ko sa pagbabayad nito. Noon ko lang napagtanto na kahit mukhang binabawasan ng installment plan ng bangko ang bigat ng babayaran ko noon, sa totoo lang ay isa itong labis na pagpapatubo! Pakiramdam ko ay nahulog ako sa walang hanggang hukay ng pagkakautang, at na kung magpapatuloy ang mga bagay nang ganito, hindi ko kailanman matatapos ang pagbabayad, at igugugol ko ang natitirang bahagi ng buhay ko sa pagsubok na bayaran ang mga utang ko. Habang tinitingnan ang mga buwanang bill, hindi ko mapigilang umiyak. Sa aking pasakit, tumawag ako sa Diyos, “O Diyos, alam kong ang pananampalataya sa Iyo ang tamang landas sa buhay, at handa akong taimtim na hangarin ang katotohanan. Pero ngayon, mayroon akong mga aktuwal na paghihirap at hindi ko alam kung paano lulutasin ang mga ito. Sobrang sakit ng nararamdaman ko. Pakiusap, magbukas Ka ng daan para sa akin.” Kalaunan, nagkataong nakita ko online na puwedeng kumita ng pera sa pag-e-edit ng mga video, kaya sinubukan kong mag-edit ng mga video online. Laking gulat ko, biglang sumikat ang isa sa mga video na ipinost ko. Pagkatapos niyon, ipinagpatuloy ko ang pag-e-edit ng mga video at pagpo-post ng mga ito sa mga platform, at sa loob ng tatlong buwan, kumita ako ng halos 100,000 yuan, na lubos na nagpagaan sa bigat ng problema ko sa pera. Labis akong naantig. Tunay kong naranasan ang pagkamakapangyarihan-sa-lahat at kataas-taasang kapangyarihan ng Diyos. Dininig ng Diyos ang mga panalangin ko at tinulungan akong malampasan ang mga paghihirap ko. At nagkaroon ako ng mas maraming oras para makipagtipon at magbasa ng Kanyang mga salita. Kaya, nagbitiw ako sa trabaho nang walang pag-aatubili, at naglaan ako ng mas maraming oras para dumalo sa mga pagtitipon habang nag-e-edit ng mga video. Hindi nagtagal pagkatapos kong magbitiw, isinaayos ng lider na gumawa ako ng mga tungkuling nakabatay sa teksto, at talagang nasabik ako. Dumadalo ako sa mga pagtitipon at ginagawa ang mga tungkulin ko sa araw, at nag-e-edit ako ng mga video sa gabi para kumita ng pambayad sa mga utang ko. Kalaunan, dumami ang mga artikulong kailangang suriin, at wala na akong mahanap na oras para mag-edit ng mga video. Mula sa pagpo-post ng video kada dalawang araw, naging isang beses na lang kada limang araw, at minsan, kapag holiday, may mga kliyenteng apurahang nagpapa-edit ng video, pero dahil hindi nila ako makontak, naghahanap sila ng iba, at nawawalan ako ng maraming order. Nang makita kong unti-unting lumiliit ang kita ko, nagsimulang magbago ang puso ko. Naisip ko, “Talagang nakaaabala sa oras ko ang tungkulin ko. Sa wakas ay nakuha ko na ang pagkakataong ito para kumita, at baka ito na ang tanging tuntungan ko para makabangon. Kung itutuloy ko ito nang isa o kalahating taon pa, hindi ko lang mababayaran ang lahat ng utang ko, magiging malaya rin ako sa pinansyal at muling hahangaan ng mga kaibigan at kamag-anak ko. Kung palalampasin ko ang pagkakataong ito na kumita, sino ang makaaalam kung gaano katagal pa akong maghihintay? Hindi ko ito basta-basta mapapakawalan. Isa pa, kapag kumita lang ako ng sapat na pera, saka lang mapapanatag ang loob ko na gampanan nang maayos ang mga tungkulin ko. Kung hindi, mananatili akong namomroblema sa utang at hindi ako makatutuon sa mga tungkulin ko.” Kalaunan, kahit ginagawa ko ang mga tungkulin ko araw-araw, sa puso ko, patuloy kong iniisip kung paano gumawa ng iskrip para sa mga video. Pagkauwi ko, uupo ako sa harap ng kompyuter para mag-ipon ng mga materyales at mag-edit ng mga video, at hindi na ako nag-aabalang maglaan ng oras para magsuri ng mga artikulong ipinadala ng mga kapatid sa akin. Wala akong naipasang kahit isang artikulo sa loob ng tatlong buwan.

Isang araw noong Pebrero 2023, inimbitahan ako ng isang video platform na gumawa ng video. Natapos ko ang video sa loob lang ng apat na oras, at laking gulat ko, pagka-post ng video, bigla itong sumikat, at sa loob ng pitong araw, kumita ako ng netong 130,000 yuan, na naging daan para mabayaran ko ang kalahati ng utang ko. Naisip ko, “Sa ganitong bilis ng pagkita ng pera, kung magsusumikap pa ako nang anim na buwan, mababayaran ko na ang lahat ng utang ko, at pagkatapos ay makakamit ko uli ang kasikatan at pakinabang, at makukuha ang paghanga ng mga kaibigan at kamag-anak ko. Makababalik ako sa dati kong marangya at hinahangaang pamumuhay. Hindi ko mapalalampas ang ganitong pambihirang pagkakataon! Kailangan kong samantalahin ang lahat ng oras para kumita, at bawasan ang oras na ginugugol ko sa mga tungkulin ko.” Pero nang mag-isip ako sa ganitong paraan, hindi ako mapalagay. Naalala ko noong baon ako sa utang, wala nang mapuntahan, at pakiramdam ko ay mas mabuti pang mamatay na lang. Ang biyaya ng Diyos ang umakay sa akin sa landas ng pananalig. Nanalangin ako sa Diyos, hinihiling sa Kanyang buksan ang isang daan para sa akin at tulungan akong malampasan ang mga paghihirap ko, at nagpasya akong manampalataya nang wasto sa Diyos at hangarin ang katotohanan. Ngayon, nagbukas ang Diyos ng isang daan para sa akin at tinulungan akong mabayaran ang malaking bahagi ng utang ko. Kung ipagpapatuloy ko ang paghahangad sa pera, kasikatan, at pakinabang, hindi ba’t nililinlang ko ang Diyos? Naisip ko rin kung paanong sinubukan ko ang lahat ng paraan para kumita ng pera sa paghahangad ng kasikatan at pakinabang, at sa huli, hindi lang ako nabigong kumita, kundi malaki pa ang nawala sa akin dahil sa aksidente sa sasakyan. Ngayon, kumita ako ng halos pang-isang taong halaga ng pera mula sa isang video na tinapos ko sa loob lang ng apat na oras. Ang lahat ng ito ay dahil sa pagkamakapangyarihan-sa-lahat at kataas-taasang kapangyarihan ng Diyos. Nakita ko na ang halagang kikitain ng isang tao sa buong buhay niya ay pauna nang inorden lahat ng Diyos. Kapag hindi pa panahon para kumita siya, kahit magbanat pa siya ng buto sa pagkita ng pera, mawawala ito sa iba’t ibang paraan. Pero kapag tamang panahon na para kumita siya, makukuha niya ito nang halos walang kahirap-hirap. Gusto kong laging umasa sa sarili kong mga abilidad para kumita ng maraming pera, pero kung hindi ako nakatadhanang magkaroon ng maraming pera, kahit gaano pa ako magsumikap, mawawalan lang ito ng saysay sa huli. Nang maisip ko ito, nagdasal ako agad, “O Diyos, ang lahat ng kinikita ko ngayon ay dahil nagbukas Ka ng daan para sa akin upang mabawasan ang utang ko, na nagpapahintulot sa aking manampalataya nang wasto sa Iyo at gawin ang mga tungkulin ko, pero sa harap ng tukso ng pagkita ng pera, hindi ko lang talaga ito mabitawan. Gabayan Mo nawa ako at tulungang maunawaan ang Iyong mga layunin at makahanap ng landas ng pagsasagawa.”

Kalaunan, nabasa ko ang mga salita ng Diyos at nalaman ko kung paano magsagawa. Sabi ng Makapangyarihang Diyos: “Matagal nang sinabi ng Diyos sa mga tao na dapat silang makontento na sa pagkakaroon lang ng pagkain at damit. Anumang trabaho o propesyon ang iyong ginagawa, huwag mo itong ituring bilang isang karera, at huwag mo itong tingnan bilang isang tuntungan o isang paraan para manguna sa mundo o yumaman at mamuhay nang komportable. Anumang trabaho o propesyon ang iyong ginagawa ay isa lamang paraan para ikaw ay makapaghanapbuhay. Hangga’t kaya nitong suportahan ang isang normal na buhay at garantiyahan ang iyong tatlong beses na pagkain sa isang araw at mga pangunahing pangangailangan, dapat kang makontento; hindi ka dapat magkaroon ng mga maluhong ekspektasyon sa iyong mga pangangailangan sa pamumuhay. Kung maharap ka sa mga espesyal na sitwasyon at magkaroon ng ilang pansamantalang suliranin, maaari mong subukang kumuha ng isa pang trabaho para malutas ang iyong mga agarang pangangailangan—katanggap-tanggap ito. Anumang trabaho ang iyong ginagawa, hangga’t ito ay maayos at naaayon sa batas at hindi hahantong sa anumang gulo o demanda, maaari mo itong gawin. Huwag kang gumawa ng ilang mapanganib o ilegal pa nga na mga bagay para matugunan ang iyong mga maluhong pagnanais ng laman, na dahil dito ay mahuhulog ka sa tukso o mapupunta sa isang kumunoy. Mapanganib iyon. Sa hindi gaanong malulubhang kaso, maaari kang masadlak sa isang krisis sa utang; sa mas malulubhang kaso, maaari kang mapunta sa bilangguan, at sa natitirang bahagi ng iyong buhay, magiging mahirap para sa iyo na makabangon muli. Masyadong magiging problematiko iyon. Kung gagawin ito ng isang mananampalataya sa Diyos, sisirain niya ang kanyang pagkakataong makamit ang kaligtasan. Mayroong isang sipi sa Bibliya na nagsasabing, ‘At kung tayo ay may pagkain at pananamit, ay masisiyahan na tayo sa mga ito’ (1 Timoteo 6:8). Gamitin mo ang oras na hindi ka nagtatrabaho para manampalataya sa Diyos, dumalo sa mga pagtitipon, gawin ang iyong mga tungkulin, at hangarin ang katotohanan. Ito ang iyong misyon, at ito ang halaga at kahulugan ng buhay ng isang mananampalataya. … kung nais mong magkamit ng katotohanan at magtamo ng buhay sa iyong pananampalataya sa Diyos, dapat kang magsumikap sa iyong paghahangad, at magsikap hangga’t kaya mo na gumugol ng mas maraming oras at lakas sa paghahangad sa katotohanan at paggawa nang maayos sa iyong tungkulin. Napakahalaga para sa mga tao na piliing hangarin ang katotohanan sa kanilang pananampalataya sa Diyos, at hinihingi nito na magbayad sila ng halaga. Tinutukoy ng Diyos ang mga kinalabasan ng mga tao batay sa kung mayroon ba silang katotohanan o wala. Kung nag-iimbot ka ng isang buhay ng laman, hindi ka nakokontento sa pagkakaroon lamang ng pagkain at pananamit, at gusto mong mamuhay ng mas magandang buhay, kumita ng mas maraming pera at magkaroon ng isang nakatataas na pamumuhay kaysa sa iba, kung gayon ay imposibleng gugulin mo ang iyong lakas at oras sa paghahangad ng katotohanan. Kung bumubuti ang kalidad ng iyong buhay sa laman, ngunit nabibigo kang magkamit ng katotohanan pagkatapos ng maraming taon ng pananampalataya sa Diyos dahil ginugugol mo ang karamihan ng iyong oras at lakas sa kasiyahan ng laman, at hindi sa paghahangad ng katotohanan at paggampan ng iyong tungkulin, hindi ba’t magdurusa ng kawalan ang iyong buhay? Makakaapekto ito sa iyong kinalabasan at hantungan, hindi ba? (Oo.)” (Ang Salita, Vol. VI. Ukol sa Paghahangad sa Katotohanan. Paano Hangarin ang Katotohanan (20)). “Anuman ang trabahong ginagawa ng mga tao, kung hindi sila nakokontento kapag umabot na sila sa punto na mayroon na silang pagkain at pananamit, kung gayon ang hinahangad nila ay may kaugnayan sa kasikatan, pakinabang, at kasiyahan ng laman. At kung mayroon silang mga maluhong pagnanais—hindi lang gustong tamasahin ang higit na pisikal na kasiyahan, kundi gusto ring mapabilang sa listahan ng mayayaman—kung gayon, ang hinahangad nila ay puro kasikatan at pakinabang. Ang anumang halagang ibayad nila ay alang-alang sa kasikatan, pakinabang, katayuan, at kasiyahan ng laman; ito ay walang kabuluhan, at ito ay hungkag, tulad lang ng isang panaginip. Ang nakakamit nila sa huli ay ganap na wala” (Ang Salita, Vol. VI. Ukol sa Paghahangad sa Katotohanan. Paano Hangarin ang Katotohanan (20)). Ipinakita sa akin ng mga salita ng Diyos ang landas ng pagsasagawa. Hindi ko dapat ituring ang karera ko bilang tuntungan para subukang umangat nang mabilis o makabangon, at dapat akong makontento na sa pagkakaroon lang ng pagkain at damit. Ang layunin ng Diyos ay para makapamuhay ako nang normal upang magkaroon ako ng mas maraming oras at lakas para gawin ang tungkulin ko at hangarin ang katotohanan, at para maiwasan kong mahulog uli sa kumunoy ng paghahangad ng pera, kasikatan, at pakinabang. Nang makita ko kung gaano kalaki ang kita sa pag-e-edit ng video at na mabilis kong nabayaran ang marami sa utang ko sa paggawa nito, ginusto kong kumita ng mas malaking pera sa pag-e-edit ng video—hindi lang para mabayaran ang utang ko, kundi para makabangon din at makuha uli ang paghanga ng mga kaibigan at kamag-anak ko. Kaya ibinuhos ko ang buong isip at oras ko sa pag-e-edit ng mga video, at hindi ko na inisip o isinaalang-alang ang mga tungkulin ko. Nakaramdam ako ng paglaban sa puso ko kapag abala ako sa mga tungkulin ko, dahil gusto ko lang gamitin ang mas maraming oras para kumita ng pera. Para matugunan ang pagnanais ko, ginamit ko ang lahat ng oras at lakas ko sa pagkita ng pera. Hindi ko inisip ang mga tungkulin ko, at nawalan ako ng maraming pagkakataon na makamit ang katotohanan. Kung ipagpapatuloy ko ang ganito, kumikita ng sampung libo at gusto ng isandaang libo, kumikita ng isandaang libo at gusto ng higit pa, magiging walang katapusan ang mga pagnanais ko at hindi kailanman masisiyahan. Ang kahahantungan ko lang ay maging sunud-sunuran sa pera, kasikatan, at pakinabang, at mahuhulog na naman ako sa kumunoy ng pera, kasikatan, at pakinabang. Kahit pa mangyaring makamit ko ang pera, kasikatan, at pakinabang sa hinaharap, mapapalayo lang ako sa Diyos, hihinto sa paggawa ng tungkulin ko at mabibigong maunawaan ang katotohanan. Ano ang saysay ng pamumuhay nang ganito? Sa pagbabalik-tanaw noong ako ay walang magawa at walang pag-asa, ang gabay ng salita ng Diyos ang nagbigay sa akin ng pag-asang mabuhay, at nang harapin ko ang napakalaking utang at wala nang mapuntahan, nagbukas ang Diyos ng daan para sa akin, na nagbigay-kakayahan sa aking kumita ng pera at lutasin ang mga tunay kong paghihirap, at magkaroon ng oras at lakas na gawin ang tungkulin ko. Pero ngayon, sa harap ng tukso ng pera, gusto ko na namang kumita ng malaking pera at mamukod-tangi. Naging pabasta-basta pa ako sa tungkulin ko at inantala ang gawain. Malinaw na matutupad ko naman nang maayos ang tungkulin ko nang hindi naaantala ang pagbabayad ng utang, pero hindi ako nakontento, at sa harap ng paulit-ulit na mga tukso na kumita ng pera, isinantabi ko ang aking tungkulin. Talagang wala akong konsensiya! Nilabag ko ang pasyang ginawa ko sa Diyos; ang lahat ng sinabi ko ay panlilinlang sa Kanya! Talagang hindi ako karapat-dapat mabuhay! Hindi na ako puwedeng patuloy na maghabol sa malaking pera at kailangan kong ilaan ang lakas ko sa aking tungkulin. Makahahanap ako ng oras para mag-edit ng mga video para kumita at mabayaran ang mga utang ko basta’t hindi nito mahahadlangan ang aking tungkulin. Kalaunan, nagsimula akong makaramdam ng pasanin sa aking tungkulin. Natapos kong suriin ang mga natambak na artikulo, at nagawa kong ibuhos ang aking puso sa mga pagtitipon.

Kalaunan, nabasa ko ang isa pang sipi ng salita ng Diyos, at nagkamit ako ng kaunting pagkaunawa sa pinakaugat ng pagkapit ko sa kayamanan, kasikatan, at pakinabang. Sabi ng Makapangyarihang Diyos: “Sa katunayan, gaano man kaengrande ang mga adhikain ng tao, gaano man kamakatotohanan ang mga pagnanais ng tao o gaano man maaaring kaangkop ang mga ito, ang lahat ng gustong matamo ng tao, ang lahat ng hinahanap ng tao, ay hindi mapaghihiwalay na nauugnay sa dalawang salita. Ang dalawang salitang ito ay lubhang mahalaga sa bawat tao sa buong buhay nila, at ang mga ito ay mga bagay na binabalak na ikintal ni Satanas sa tao. Ano ang dalawang salitang ito? Ang mga ito ay ‘kasikatan’ at ‘pakinabang.’ Gumagamit si Satanas ng isang napakabanayad na paraan, isang paraan na lubos na naaayon sa mga kuru-kuro ng mga tao, at na hindi masyadong agresibo, para magdulot sa mga tao na tanggapin nila nang hindi nila namamalayan ang mga paraan at batas nito ng pananatiling buhay, makagawa ng mga layon sa buhay at direksyon sa buhay, at magtaglay ng mga adhikain sa buhay. Gaano man tila katayog pakinggan ang mga paglalarawan ng mga tao sa kanilang mga adhikain sa buhay, ang mga adhikain na ito ay palaging umiikot lamang sa kasikatan at pakinabang. Ang lahat ng hinahabol ng sinumang dakila o sikat na tao—o, sa katunayan, ng sinumang tao—sa buong buhay niya ay nauugnay lang sa dalawang salitang ito: ‘kasikatan’ at ‘pakinabang.’ Iniisip ng mga tao na sa sandaling magkaroon sila ng kasikatan at pakinabang, may kapital sila para magtamasa ng mataas na katayuan at malaking kayamanan, at upang magsaya sa buhay. Iniisip nila na sa sandaling mayroon na silang kasikatan at pakinabang, may kapital na sila para maghangad ng kasiyahan at makibahagi sa walang-pakundangang pagtatamasa ng laman. Alang-alang sa kasikatan at pakinabang na ito na ninanais nila, ang mga tao ay masaya at di-namamalayang ibinibigay kay Satanas ang kanilang mga katawan, puso, at maging ang lahat ng mayroon sila, kasama na ang kanilang kinabukasan at kapalaran. Ginagawa nila ito nang walang reserbasyon, ni wala ni isang sandali ng pagdududa, at hindi kailanman nalalaman na bawiin ang lahat ng minsang mayroon sila. Mapapanatili ba ng mga tao ang anumang kontrol sa kanilang mga sarili sa sandaling isuko na nila ang kanilang sarili kay Satanas at maging tapat dito sa ganitong paraan? Tiyak na hindi. Sila ay ganap at lubos na kontrolado ni Satanas. Sila ay ganap at lubos na nalugmok sa putikang ito, at hindi magawang mapalaya ang kanilang mga sarili. Kapag ang isang tao ay nasadlak sa kasikatan at pakinabang, hindi na nila hinahanap ang kung ano ang maliwanag, ang makatarungan, o ang mga bagay na iyon na maganda at mabuti. Ito ay dahil masyadong malakas ang pang-aakit sa mga tao ng kasikatan at pakinabang, at ang mga ito ay mga bagay na puwedeng hangarin ng mga tao nang walang katapusan sa buong buhay nila at maging sa magpasawalang hanggan. Hindi ba’t ito ang aktuwal na sitwasyon?” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi VI). Matapos basahin ang mga salita ng paglalantad ng Diyos, naunawaan ko na ang ugat ng palagian kong pagnanais na kumita ng mas maraming pera at hangaan ay dahil mahigpit akong nakagapos sa “kasikatan” at “pakinabang.” Mula pagkabata, nakita kong minamaliit ng mga kamag-anak at kaibigan ang mga magulang ko, at naramdaman kong talagang walang dignidad ang mamuhay nang ganito, at kaya nagpasya akong kailangan kong magsumikap para umasenso at tingalain ako. Namuhay ako sa mga lason ni Satanas na “Nagsusumikap ang tao na umangat; dumadaloy ang tubig pababa,” at “Mamukod-tangi.” Nang makita ko ang iba na namumuhunan sa pagbili ng mga bahay at nagtatamo ng parehong kasikatan at pakinabang, ninais ko ring gamitin ang paraang ito para mamukod-tangi at makamit ang paghanga ng mga kaibigan at kamag-anak. Malinaw na wala akong kakayahang pinansyal, pero hindi ako nag-atubiling kumuha ng loan para bumili ng bahay at kotse, at gumastos din ako nang malaki sa pamimili, madalas pumunta sa iba’t ibang mamahaling lugar at bumibili ng mga luho, ipinepresenta ang sarili ko bilang isang taong matagumpay. Kahit na mukhang masagana at walang katapusang marangya ang buhay ko, sa likod nito ay nabibigatan ako sa mga bayarin na may mataas na interes. Para makuha ang paghanga ng iba, naging napakamapagpaimbabaw ko at paulit-ulit kong tinanggihan ang pagliligtas ng Diyos. Kumuha ako ng mga loan para bumili ng kotse at bahay, naiipon ang daan-daang libong utang, at pagkatapos ay dumanas ako ng dobleng dagok ng aksidente sa sasakyan at ng pandemya. Ginugol ko ang mga araw ko sa pagpiga ng isip ko kung paano mangungutang sa iba para mabayaran ang ibang utang. Noong panahong iyon, tuliro ako dahil sa utang at pumuti ang buhok ko sa pag-aalala. Pakiramdam ko ay mas mabuti pang mamatay na lang. Matapos kong manampalataya sa Diyos, nagbukas Siya ng daan para sa akin, binibigyan ako ng mas maraming oras para sa mga pagtitipon at para gawin ang mga tungkulin ko, pero nang makakita ako ng pagkakataong kumita ng pera, ginusto kong hangarin ang pera, kasikatan, at pakinabang. Sa karanasang ito, patuloy kong hinangad ang pera, kasikatan, at pakinabang, at kahit na bugbog-sarado na ako sa hirap, hindi ko pa rin alam kung paano tumalikod. Naging lubhang matigas ang kalooban ko! Sa harap ng pagliligtas at pagtataas ng Diyos, hindi lang sa hindi ko ito pinahalagahan, kundi inisip ko pang inaantala ng mga tungkulin ko ang pagkita ko ng pera, at muntik ko nang mapalampas ang pagkakataong hangarin ang katotohanan at mailigtas. Sa wakas ay napagtanto ko na ang paghahangad ng pera, kasikatan, at pakinabang ay isang landas na walang balikan, at na kung hindi ako magbabago, magiging ganap akong kasama ni Satanas sa kamatayan.

Nagnilay-nilay ako, “Anong klaseng buhay ang tunay na may halaga at makabuluhan?” Binasa ko ang mga salita ng Diyos: “Hindi lamang basta nagbabayad ng halaga ang Diyos para sa bawat tao sa mga dekada mula sa kanilang pagsilang hanggang sa kasalukuyan. Tulad ng pagtingin dito ng Diyos, di-mabilang na beses ka nang nakarating sa mundong ito, at di-mabilang na beses ka na ring muling isinilang. Sino ang namamahala rito? Ang Diyos ang namamahala rito. Wala kang paraan na malaman ang mga bagay na ito. Tuwing dumarating ka sa mundong ito, personal na gumagawa ng mga pagsasaayos ang Diyos para sa iyo: Isinasaayos Niya kung ilang taon ka mabubuhay, ang uri ng pamilya kung saan ka isisilang, kung kailan ka magkakaroon ng pamilya at propesyon, gayundin kung ano ang gagawin mo sa mundong ito at kung paano ka maghahanapbuhay. Nagsasaayos ang Diyos ng paraan para makapaghanapbuhay ka, upang maisakatuparan mo ang iyong misyon sa buhay na ito nang maayos. … Habang sumusunod ka sa Diyos, nagdudusa ka man o nagbabayad ng halaga, ang totoo ay nakikipagtulungan ka sa Diyos. Anuman ang ipagawa sa atin ng Diyos, dapat tayong makinig sa mga salita ng Diyos at magsagawa ayon sa mga ito. Huwag maghimagsik laban sa Diyos o gumawa ng anumang bagay na ikalulungkot Niya. Para makipagtulungan sa Diyos, kailangan mong magdusa nang kaunti, at kailangan mong talikuran at isantabi ang ilang bagay. Kailangan mong talikuran ang kasikatan, pakinabang, katayuan, pera, at mga makamundong kasiyahan—kailangan mo pa ngang talikuran ang mga bagay na tulad ng pag-aasawa, trabaho, at kinabukasan mo sa mundo. Alam ba ng Diyos na natalikuran mo na ang mga bagay na ito? Nakikita ba ng Diyos ang lahat ng ito? (Oo.) Ano ang gagawin ng Diyos kapag nakita Niya na natalikuran mo na ang mga bagay na ito? (Maaalo ang Diyos, at masisiyahan Siya.) Hindi lamang masisiyahan ang Diyos at magsasabing, ‘Nagbunga na ang halagang ibinayad Ko. Handang makipagtulungan sa Akin ang mga tao, mayroon silang ganitong determinasyon, at nakamit Ko na sila.’ Nalulugod man ang Diyos o masaya, nasisiyahan o naaaliw, hindi lamang gayong saloobin ang taglay ng Diyos. Kumikilos din Siya, at nais Niyang makita ang mga resultang nakakamtan ng Kanyang gawain, kung hindi ay mawawalan ng kabuluhan ang hinihingi Niya sa mga tao. Ang biyaya, pagmamahal, at habag na ipinapakita ng Diyos sa tao ay hindi lamang isang uri ng saloobin—katunayan din ang mga iyon. Anong katunayan iyon? Iyon ay na inilalagay ng Diyos ang Kanyang mga salita sa iyong kalooban, binibigyang-liwanag ka, pinahihintulutan kang makita kung ano ang kaibig-ibig sa Kanya at kung tungkol saan ang mundong ito, binibigyan ka ng malaking kalinawan sa isip, at binibigyang-daan ka na maunawaan ang Kanyang mga salita at ang katotohanan. Sa ganitong paraan, nang hindi mo nalalaman, natatamo mo ang katotohanan. Gumagawa ang Diyos ng napakaraming gawain sa iyo sa napakatotoong paraan, na nagbibigay sa iyo ng kakayahang matamo ang katotohanan. Kapag natamo mo ang katotohanan, kapag natamo mo ang pinakamahalagang bagay, na buhay na walang hanggan, natutugunan ang mga layunin ng Diyos. Kapag nakikita ng Diyos na hinahangad ng mga tao ang katotohanan at handa silang makipagtulungan sa Kanya, masaya Siya at kontento. Sa gayon ay nagkakaroon Siya ng isang partikular na saloobin, at habang taglay Niya ang saloobing iyon, gumagawa Siya ng aksiyon, at sinasang-ayunan at pinagpapala Niya ang tao. Sinasabi Niya, ‘Gagantimpalaan Kita. Ang mga ito ang mga pagpapalang nararapat sa iyo.’ At pagkatapos ay makakamit mo na ang katotohanan at ang buhay. Kapag mayroon kang kaalaman sa Lumikha at natamo mo ang Kanyang pagpapahalaga, makadarama ka pa rin ba ng kahungkagan sa puso mo? Hindi na. Madarama mo na kontento ka na at may kagalakan. Hindi ba’t ito ay pamumuhay nang may halaga? Ito ang pinakamahalaga at pinakamakabuluhang buhay” (Ang Salita, Vol. III. Ang mga Diskurso ni Cristo ng mga Huling Araw. Ang Pagbabayad ng Halaga Para Makamit ang Katotohanan ay Mayroong Malaking Kabuluhan). Matapos basahin ang mga salita ng Diyos, naunawaan ko na ang pamilyang kinabibilangan ko at ang panahon kung kailan ako mananampalataya sa Diyos at gagawin ang mga tungkulin ko ay matagal nang isinaayos lahat ng Diyos. Ang pag-aalaga at proteksyon ng Diyos ang nagpahintulot sa aking makaligtas sa aksidenteng iyon sa sasakyan, at ang Diyos ang nagbukas ng daan para sa akin, na nagpahintulot sa aking muling makita ang liwanag matapos makulong sa lambong ng pagkakautang, at magkaroon ng pagkakataong tuparin nang maayos ang mga tungkulin ng isang nilikha. Kung wala ang proteksyon ng Diyos, matagal na sana akong napinsala ni Satanas. Binigyan din ako ng direksyon sa buhay ng mga salita ng Diyos, na nagpapahintulot sa aking maunawaan na ang paghahangad lamang sa katotohanan at pagtupad nang maayos sa aking mga tungkulin para bigyang-kasiyahan ang Diyos ang tunay na makabuluhan at may halaga. Natamasa ko nang labis ang biyaya at mga pagpapala ng Diyos! Sa pag-iisip nito, nagpasya akong ilaan ang sarili ko nang buong puso sa aking mga tungkulin, at basta’t hindi nahahadlangan ang aking tungkulin, makahahanap pa rin ako ng oras para mag-edit ng mga video para kumita ng kaunting pera—sapat lang para mabayaran ang aking buwanang hulog at mga gastusin sa buhay.

Makalipas ang dalawang buwan, nahalal ako bilang lider ng iglesia. Nakita ko na ang pagiging lider ay may kaakibat na mas maraming trabaho at alalahanin kaysa sa pagsusuri ng mga artikulo, at nangangailangan din ito ng mas maraming oras at lakas. Mangangahulugan ito na patuloy na mababawasan ang mga pagkakataon kong kumita ng pera. Pero sa pagkakataong ito, handa akong unahin ang mga tungkulin ko, kaya inilaan ko ang sarili ko sa aking mga tungkulin. Laking gulat ko, makalipas ang tatlong buwan, habang inaasikaso ko ang refund ng aking personal income tax sa telepono ko, nakita ko na ang refund na 20,000 yuan ay direktang idineposito sa account ko, na sakto para malutas ang isyu ng hulog ko sa bahay sa loob ng mahigit kalahating taon. Tunay kong naranasan na kapag nagpasakop ka sa mga pamamatnugot at pagsasaayos ng Diyos at ginawa mo ang tungkulin ng isang nilikha sa abot ng iyong makakaya, magbubukas ng daan ang Diyos para magkaroon ka ng damit at pagkain at makapagpatuloy sa buhay.

Matapos pagdaanan ang karanasang ito, naunawaan ko na ang mga materyal na bagay tulad ng pera, kasikatan, at pakinabang ay pansamantala lang, at na ang paghahangad at pagkakamit ng katotohanan ay mas mahalaga, may halaga, at makabuluhan. Handa akong ilaan ang mas maraming oras at lakas ko sa aking mga tungkulin, at hangaring tuparin nang maayos ang aking mga tungkulin para suklian ang pag-ibig ng Diyos!


97. Itinuwid Ko ang Aking mga Maling Pananaw sa Pananampalataya sa Diyos

Ni Yi Xin, Tsina

Noong disisais anyos ako, na-diagnose ako na may thrombocytopenic purpura, at nang sumunod na taon, na-diagnose na may systemic lupus erythematosus. Walang lunas ang ganitong uri ng sakit at makokontrol lang sa pamamagitan ng gamot. Mula noon, parang may dilim na bumalot sa buhay ko. Halos taon-taon akong kailangang maospital. Kalaunan, nagsimulang mamaga at sumakit ang mga kasukasuan sa mga braso’t binti ko, at kung minsan, sa tindi ng sakit ay ni hindi ako makalakad at makapagtali ng sarili kong buhok. Nang makita ko ang sarili ko sa gayong kalagayan sa napakabatang edad, nakaramdam ako ng pasakit at kawalang-magawa, iniisip kung bakit ba ako nagkaroon ng ganitong klaseng sakit. Kung minsan, napakatindi ng sakit na gusto ko nang mamatay, pero hindi ko kayang gawin iyon kapag nakikita ko ang pamilya ko na nagpapakapagod at nagkukumahog para sa akin. Iniraraos ko lang ang bawat araw.

Noong Setyembre 2012, may nangaral sa akin tungkol sa gawain ng Makapangyarihang Diyos sa mga huling araw. Nang marinig kong ang pananampalataya sa Diyos ay maaaring magdulot ng Kanyang pangangalaga at proteksyon, nagbigay ito sa akin ng maliit na pag-asa sa gitna ng kawalan ng pag-asa, kaya masaya ko itong tinanggap. Makalipas ang isang taon, lubhang bumuti na ang kalusugan ko. Lubos akong nagpasalamat sa Diyos sa puso ko, at umasa akong isang araw ay tuluyan nang gagaling ang sakit ko para makapamuhay na ako na parang isang normal na tao. Pero isang araw noong Abril 2014, bigla na lang nagsimulang dumugo nang hindi mapigilan ang ilong ko. Walang tigil sa pag-agos ang dugo, at walang makapagpatigil dito. Panay ang punas ko rito ng tisyu, at hindi nagtagal, napuno ang sahig ng mga tisyung basang-basa sa dugo. Nag-iisa lang ako sa bahay noon. Bigla akong nanlamig sa takot, at napaiyak ako, takot at hindi malaman kung ano ang gagawin. Noong sandaling iyon, naisip ko ang Diyos at tumawag ako sa Kanya, “Makapangyarihang Diyos, pakiusap, iligtas Mo ako….” Paulit-ulit akong tumawag sa Diyos, pero hindi tumigil ang pagdurugo ng ilong ko. Tumingin ako sa kisame sa kawalan ng pag-asa, naramdaman ko sa unang pagkakataon na napakalapit na ng kamatayan. Naisip-isip ko, “Kung mamamatay na ako, sige lang. Hindi ko naman ito matatakasan, at magiging kalayaan pa ang kamatayan….” Maya-maya, humangos pauwi ang mga magulang ko at isinugod ako sa ospital. Habang nasa ospital, naisip-isip ko, “Hindi ba’t ang pananampalataya sa Diyos ay para mapanatiling ligtas? Nananampalataya na ako sa Diyos ngayon, kaya paanong nangyayari pa rin sa akin ang ganito? Kung talagang may Diyos, dapat sana ay gumawa Siya ng himala at pinatigil ang pagdurugo ng ilong ko noong tumawag ako sa Kanya. Pero bakit hindi ako pinagaling ng Diyos? Bakit Niya hinayaang bumalik ang sakit ko? Kaya ano pa ang silbi ng pananampalataya ko sa Diyos? Mas mabuti pang hindi na lang ako manampalataya.” Pagkalabas ko sa ospital at pagkauwi, isinauli ko sa lider ang mga aklat ng mga salita ng Diyos at nagpasya akong tumigil na sa pananampalataya.

Kalaunan, nang malaman ng mga kapatid mula sa iglesia ang tungkol sa kalagayan ko, pumunta sila para tulungan at suportahan ako, at binasahan nila ako ng isang sipi ng mga salita ng Diyos: “Nang sumailalim si Job sa mga pagsubok, nagpustahan ang Diyos at si Satanas, at pinayagan ng Diyos si Satanas na pahirapan si Job. Kahit na ito ay pagsubok ng Diyos kay Job, si Satanas talaga ang sumapit sa kanya. Para kay Satanas, panunukso iyon kay Job, ngunit tumindig sa panig ng Diyos si Job. Kung hindi nagkagayon, nahulog na sana sa tukso si Job. Sa sandaling mahulog ang mga tao sa tukso, nahuhulog sila sa panganib. Ang pagdaan sa pagpipino ay masasabing isang pagsubok mula sa Diyos, ngunit kung hindi mabuti ang kalagayan mo, masasabing isa itong panunukso mula kay Satanas. Kung hindi malinaw sa iyo ang mga pangitain, aakusahan ka ni Satanas at palalabuin niya ang iyong pag-unawa sa mga pangitain. Bago mo pa malaman, mahuhulog ka sa tukso” (Ang Salita, Vol. I. Ang Pagpapakita at Gawain ng Diyos. Iyong mga Gagawing Perpekto ay Kailangang Sumailalim sa Pagpipino). Nakipagbahaginan ang isa sa mga sister, “Ngayon, naparito ang Diyos para gawin ang gawain ng pagliligtas sa atin, pero palagi tayong ginugulo ni Satanas, na nagiging sanhi para mangyari sa atin ang masasamang bagay. Ang layunin nito ay para magreklamo tayo tungkol sa Diyos, o tanggihan at talikuran pa nga Siya, para sa huli ay malamon tayo nito. Kailangan nating makilatis ang mga pakana ni Satanas. Katulad lang iyan noong hinarap ni Job ang kanyang mga pagsubok. Inakusahan ni Satanas si Job sa espirituwal na mundo, sinasabing may takot lang si Job sa Diyos dahil binigyan siya ng Diyos ng napakaraming pagpapala, at na kung wawasakin ang lahat ng mayroon siya, tiyak na tatalikuran niya ang Diyos. Pagkatapos niyon, ginawa ni Satanas ang lahat para pinsalain si Job, kinuha ang kanyang mga anak at malaking kayamanan, at pinuno pa nga ng masasakit na pigsa ang katawan niya, lahat ay pagtatangkang patalikurin si Job sa Diyos. Pero pinanghawakan ni Job ang kanyang pananalig sa Diyos, hindi nagreklamo, at pinuri pa ang pangalan ng Diyos, naninindigan sa kanyang patotoo para sa Diyos. Sa huli, umalis si Satanas sa kahihiyan. Ipinapakita nito na gustong-gusto ni Satanas na paglaruan at pinsalain ang mga tao, at ang pakay nito ay magawang palayuin ang mga tao sa Diyos at ipagkanulo nila Siya. Ngayon, tumigil ka na sa pananampalataya sa Diyos dahil lang bumalik na ang sakit mo. Hindi ba’t nahuhulog ka mismo sa bitag ni Satanas?” Pagkatapos marinig ang pakikipagbahaginan ng sister, bigla akong naliwanagan. Napagtanto ko na ang sakit na ito ay isang pagsubok para sa akin, para makita kung papanig ba ako sa Diyos o kay Satanas. Kung talagang titigil ako sa pananampalataya, magtatagumpay ang pakana ni Satanas. Nang maisip ko ito, nagpasya akong magpatuloy sa pananampalataya sa Diyos. Kaya, humingi ako sa iglesia ng kopya ng Ang Salita ay Nagpapakita sa Katawang-tao at sinimulan kong basahin nang taimtim sa bahay ang mga salita ng Diyos araw-araw. Sa pagbabasa ng mga salita ng Diyos, naunawaan ko ang pinagmulan ng sakit at pasakit ng tao. Sa simula, nilikha ng Diyos sina Adan at Eba, at masaya silang namuhay sa Halamanan ng Eden. Pero dahil sa tukso ni Satanas, kinain nila ang bunga mula sa puno ng kaalaman ng mabuti at masama. Mula noon, namuhay sila sa kasalanan, at ganoon nagsimula ang kapanganakan, pagtanda, pagkakasakit, at kamatayan. Habang lalong nagiging tiwali ang sangkatauhan dahil kay Satanas, lalong palayo nang palayo ang mga tao sa Diyos, mas lumala ang kanilang sakit at pasakit, at mas lalong naging miserable ang kanilang buhay. Sa pagkakataong ito, personal na nagkatawang-tao ang Diyos para gawin ang gawain ng paghatol at pagkastigo, ipinahahayag ang katotohanan upang linisin ang katiwalian ng tao, ganap na iligtas ang tao mula sa kapangyarihan ni Satanas, ibalik ang tao sa kanyang orihinal na wangis, at dalhin ang tao sa isang magandang hantungan. Sa hinaharap, wala nang pasakit at wala nang luha. Sa pagkaunawa sa lahat ng ito, labis akong naantig. Naramdaman ko na napakadakila ng pagmamahal ng Diyos sa tao, at nagpasya akong taimtim na hangarin ang katotohanan at maranasan ang gawain ng Diyos.

Isang araw, nabasa ko ang isang sipi ng mga salita ng Diyos at nagkaroon ako ng kaunting pagkaunawa sa mga karumihan sa aking pananalig, partikular na ang intensyon kong maghangad ng mga pagpapala. Sabi ng Makapangyarihang Diyos: “Napakaraming naniniwala sa Akin para lamang pagalingin Ko sila. Napakaraming naniniwala sa Akin para lamang gamitin Ko ang Aking kapangyarihan upang itaboy ang maruruming espiritu mula sa kanilang mga katawan, at napakaraming naniniwala sa Akin para lamang makatanggap sila ng kapayapaan at kagalakan mula sa Akin. Napakaraming naniniwala sa Akin para lamang hingan Ako ng mas maraming materyal na kayamanan. Napakaraming naniniwala sa Akin para lamang gugulin ang buhay na ito sa kapayapaan at maging ligtas at matiwasay sa mundong darating. Napakaraming nananampalataya sa Akin para maiwasan ang pagdurusa ng impiyerno at para matanggap ang mga pagpapala ng langit. Napakaraming nananampalataya sa Akin para lang sa pansamantalang kaginhawahan, ngunit hindi naghahangad magkamit ng anuman sa mundong darating. Kapag ibinuhos Ko ang Aking matinding galit sa mga tao at binabawi Ko ang lahat ng kagalakan at kapayapaan na dati nilang taglay, napupuno sila ng pagdududa. Kapag ibinigay Ko sa mga tao ang pagdurusa ng impiyerno at binabawi Ko ang mga pagpapala ng langit, nagagalit sila nang husto. Kapag hinihiling sa Akin ng mga tao na pagalingin Ko sila, at hindi Ko sila pinapakinggan at nakadarama Ako ng pagkapoot sa kanila, nililisan nila Ako upang sa halip ay hanapin ang paraan ng malademonyong panggagamot at pangkukulam. Kapag inaalis Ko ang lahat ng hiningi ng mga tao sa Akin, naglalaho silang lahat nang walang bakas. Samakatwid, sinasabi Ko na ang mga tao ay may pananalig sa Akin sapagkat masyadong masagana ang biyaya Ko, at dahil masyadong maraming pakinabang na makakamit” (Ang Salita, Vol. I. Ang Pagpapakita at Gawain ng Diyos. Ano ang Alam Mo sa Pananalig?). Pagkatapos kong basahin ang mga salita ng Diyos, naramdaman ko na tunay na sinisiyasat ng Diyos ang kaibuturan ng ating mga puso. Lubos Niyang inilantad ang intensyon ko na maghangad ng mga pagpapala sa aking pananalig. Ang pananampalataya ko sa Diyos ay para lamang makatanggap ng biyaya mula sa Kanya at para pagalingin Niya ang aking sakit. Noong una, masaya kong tinanggap ang gawain ng Diyos sa mga huling araw para lang gumaling. Nang ipagkaloob ng Diyos sa akin ang kapayapaan at mga pagpapala at bumuti ang aking kalusugan, napuno ako ng pasasalamat at papuri para sa Kanya. Pero nang bumalik ang sakit ko at hindi tumigil ang pagdurugo ng ilong ko kahit na pagkatapos kong tumawag sa Kanya, nagreklamo ako na hindi ako pinoprotektahan ng Diyos, at nagsimula akong magduda sa Kanya, hanggang sa puntong gusto ko nang tumigil sa pananampalataya. Nakita ko na hindi pala talaga ako tunay na nananampalataya sa Diyos kahit kaunti; ang pananalig ko ay para lang sa pagkakamit ng mga pagpapala. Itinuring ko ang Diyos bilang isang doktor, at ang paggugol ko sa aking tungkulin ay naglalayon ding mapagaling ako ng Diyos. Ito ay purong pakikipagtawaran sa Diyos; panlilinlang ito sa Diyos! Nilikha ng Diyos ang mga tao at dapat silang manampalataya at sumamba sa Kanya nang walang anumang pakikipagtransaksyon o paghingi ng kapalit. Pero, naniwala ako na dahil nananampalataya ako sa Kanya, dapat akong pagalingin ng Diyos. Kaya sa sandaling bumalik ang sakit ko, nagreklamo ako tungkol sa Kanya at ipinagkanulo at tinalikuran ko pa Siya. Paanong naging ganito ako kawalang-konsensiya at kawalang-katwiran! Kung hindi ginamit ng Diyos ang mga kapatid para tulungan at suportahan ako, napinsala na sana ako at nalamon ni Satanas. Salamat sa Diyos sa pagliligtas sa akin! Nang mapagtanto ko ito, nagsisi ako sa Diyos at ipinagtapat ang aking mga kasalanan. Nagpasya akong hindi na mananampalataya sa Diyos nang may intensyon na magkamit ng mga pagpapala, at naging handa akong ilagay ang aking sakit sa mga kamay ng Diyos at magpasakop sa Kanyang mga pamamatnugot at pagsasaayos.

Pagkalabas ko sa ospital, halos bumalik na sa normal ang bilang ng platelet ko, pero patuloy itong bumababa sa mga lingguhan kong check-up, at nagsimulang lumitaw ang maliliit na pasa sa katawan ko. Tinaasan ng doktor ang gamot ko sa pinakamataas na dosis, pero hindi pa rin bumuti ang kondisyon ko, kaya kinailangan kong maospital uli. Hinang-hina ako at alalang-alala, iniisip na, “Sinusubukan ko na ngayong manampalataya nang wasto sa Diyos, kaya bakit hindi Niya hinahayaang tumaas ang bilang ng platelet ko?” Napagtanto kong iginigiit kong humingi sa Diyos, kaya tahimik akong nanalangin, “O Diyos, alam kong hindi ako dapat gumiit na humingi sa Iyo, pero napakaliit ng tayog ko, at hindi ako kailanman lubos na nagpapasakop sa Iyo. O Diyos, dalangin ko na gabayan Mo ako at bigyan ng pananalig.” Pagkatapos ay naisip ko ang mga salita ng Diyos: “Huwag mag-alala tungkol sa kung ano ang magiging bukas o kung paano ang magiging hinaharap. Mamuhay ka lang sa bawat araw nang umaasa sa Akin, at tiyak na ikaw ay Aking aakayin” (Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 28). “Ang pananalig ay parang isang trosong tulay: Yaong mga nakakapit sa buhay at takot sa kamatayan ay mahihirapang tumawid dito, ngunit yaong mga handang isakripisyo ang buhay nila ay makakatawid, nang hindi nahuhulog at walang pangamba. Kung ang mga tao ay nagkikimkim ng mga mahiyain at matatakuting saloobin, iyon ay dahil naloko sila ni Satanas; natatakot ito na tatawirin natin ang tulay ng pananalig upang makapasok sa Diyos. Sinusubukan ni Satanas ang lahat ng posibleng paraan para ipadala sa atin ang mga ideya nito. Dapat nating ipanalangin sa Diyos sa bawat sandali na tanglawan at bigyang-liwanag tayo, sumandig sa Diyos sa bawat sandali na linisin ang lason ni Satanas mula sa ating kalooban, magsanay na lumapit sa Diyos sa loob ng ating espiritu sa bawat sandali, at hayaang magkaroon ang Diyos ng kapamahalaan at manahan sa ating buong katauhan” (Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 6). Tinulungan ako ng mga salita ng Diyos na maunawaan na ang mga pag-aalala at takot na iyon ay lahat galing kay Satanas, at sa pamamagitan lamang ng pagsandal sa Diyos sa lahat ng oras at pagkakaroon ng lakas ng loob na isugal ang aking buhay, maiwawaksi ko ang aking karuwagan at mapagtatagumpayan si Satanas. Binigyan ako ng pananalig ng mga salita ng Diyos. Ang Diyos ang may kataas-taasang kapangyarihan sa lahat ng bagay at namumuno sa lahat. Nasa Kanyang mga kamay ang sakit ko. Anuman ang mangyari, handa akong umasa sa Diyos para maranasan ito. Dahil kasama ko ang Diyos, wala akong dapat ikatakot. Para sa isang hamak na taong tulad ko, na puno ng sakit, ang makalapit sa harap ng Diyos ngayon at tamasahin ang Kanyang mga salita ay biyaya at pagtataas na Niya. Kahit na mamatay ako isang araw, hindi masasayang ang buhay ko. Nang mapagtanto ko ito, hindi na gaanong nag-alala o natakot ang puso ko. Naging handa akong magpasakop sa kataas-taasang kapangyarihan ng Diyos at nagpatuloy sa pagbabasa ng mga salita ng Diyos gaya ng dati araw-araw. Pagkatapos, binawasan ng doktor ang gamot ko, at sa gulat ko, tumaas pa nga ang bilang ng platelet ko. Hindi nagtagal ay nakalabas ako ng ospital. Walang katapusan ang pasasalamat ko sa Diyos sa aking puso. Nakita ko na ang Diyos ang may huling kapasyahan sa lahat ng bagay, at lumago ang pananalig ko sa Kanya. Pagkatapos niyon, buwan-buwan nang tumataas ang bilang ng platelet ko, at makalipas ang ilang buwan, tuluyan na itong bumalik sa normal. Hindi ko mapigilang mamangha sa pagkamakapangyarihan-sa-lahat ng Diyos at lubos kong naunawaan na ang Diyos ang may kataas-taasang kapangyarihan sa lahat. Napuno ng walang hanggang pasasalamat ang puso ko para sa Kanya.

Kalaunan, nabasa ko ang dalawa pang sipi ng mga salita ng Diyos at nagkamit ako ng bagong pagkaunawa sa aking mga problema. Sabi ng Makapangyarihang Diyos: “Sa mga kuru-kuro ng tao, kailangang laging magpakita ang Diyos ng mga tanda at kababalaghan, kailangang laging magpagaling ng maysakit at magpalayas ng mga demonyo, at kailangang laging maging katulad lamang ni Jesus. Subalit sa pagkakataong ito, hindi talaga ganoon ang Diyos. Kung, sa mga huling araw, nagpakita pa rin ang Diyos ng mga tanda at mga kababalaghan, at nagtaboy pa rin ng mga demonyo at nagpagaling ng maysakit—kung gagawin Niya ang ginawa mismo ni Jesus—uulitin ng Diyos ang parehong gawain, at mawawalan ng kabuluhan o halaga ang gawain ni Jesus. … Bakit iba ang gawain ng Diyos ngayon sa gawain ni Jesus? Bakit hindi nagpapakita ng mga tanda at kababalaghan, hindi nagpapalayas ng mga demonyo, at hindi nagpapagaling ng mga maysakit ang Diyos ngayon? Kung naging pareho ang gawain ni Jesus sa gawaing ginawa noong Kapanahunan ng Kautusan, maaari kayang kinatawan Niya ang Diyos ng Kapanahunan ng Biyaya? Maaari kayang natapos Niya ang gawain ng pagpapapako sa krus? Kung pumasok si Jesus sa templo at sinunod ang Sabbath gaya noong Kapanahunan ng Kautusan, nang hindi inuusig ng sinuman at tinatanggap ng lahat, maaari kayang naipako Siya sa krus? Natapos kaya Niya ang gawain ng pagtubos? Ano ang magiging punto kung magpapakita ng mga tanda at kababalaghan ang Diyos na nagkatawang-tao sa mga huling araw, tulad ng ginawa ni Jesus? Tanging kung ginagawa ng Diyos ang isa pang bahagi ng Kanyang gawain sa mga huling araw, isang kumakatawan sa bahagi ng Kanyang plano ng pamamahala, saka lamang magkakaroon ang tao ng mas malalim na kaalaman tungkol sa Diyos, at matatapos ang plano ng pamamahala ng Diyos” (Ang Salita, Vol. I. Ang Pagpapakita at Gawain ng Diyos. Kaalaman sa Kasalukuyang Gawain ng Diyos). “Ngayon, dapat ay maging malinaw sa inyong lahat na, sa mga huling araw, pangunahing ang katunayan na ‘ang Salita ay nagkatawang-tao’ ang isinasakatuparan ng Diyos. Sa pamamagitan ng Kanyang praktikal na gawain sa lupa, ginagawa Niyang makilala Siya ng tao at makipag-ugnayan sa Kanya, at makita ang Kanyang praktikal na mga gawa. Binibigyang-daan Niya na malinaw na makita ng tao na kaya Niyang magpakita ng mga tanda at kababalaghan at na mayroon ding mga pagkakataon na hindi Niya magawa iyon; nakadepende ito sa kapanahunan. Mula rito, makikita mo na hindi walang kakayahan ang Diyos na magpakita ng mga tanda at kababalaghan, ngunit sa halip ay binabago Niya ang Kanyang paraan ng paggawa ayon sa gawaing gagawin at ayon sa kapanahunan. Sa kasalukuyang yugto ng gawain, hindi Siya nagpapakita ng mga tanda at kababalaghan; nagpakita Siya ng ilang tanda at kababalaghan sa kapanahunan ni Jesus dahil iba ang Kanyang gawain sa kapanahunang iyon. Hindi ginagawa ng Diyos ang gawaing iyon ngayon, at naniniwala ang ilang tao na hindi Niya kayang magpakita ng mga tanda at kababalaghan, o iniisip nila na sapagkat hindi Siya nagpapakita ng mga tanda at kababalaghan, hindi Siya Diyos. Hindi ba’t maling kaisipan iyan? Kaya ng Diyos na magpakita ng mga tanda at kababalaghan, ngunit gumagawa Siya sa ibang kapanahunan, kaya hindi Siya gumagawa ng gayong gawain. Sa iba’t ibang kapanahunan at ayon sa iba’t ibang hakbang ng Kanyang gawain, nagpapamalas ang Diyos ng iba’t ibang gawa. Ang pananampalataya ng tao sa Diyos ay hindi paniniwala sa mga tanda at kababalaghan, ni hindi paniniwala sa mga himala, kundi paniniwala sa Kanyang praktikal na gawain sa bagong kapanahunan. Nakikilala ng tao ang Diyos sa pamamaraan ng paggawa ng Diyos, at ang kaalamang ito ay nagbubunga sa tao ng pananampalataya sa Diyos, na ibig sabihin, pananampalataya sa gawain at mga gawa ng Diyos. … Sa bawat kapanahunan, nagpapamalas ang Diyos ng iba’t ibang gawa. Sa bawat kapanahunan, nagpapamalas Siya ng parte ng Kanyang mga gawa, at ang gawain ng bawat kapanahunan ay kumakatawan sa isang bahagi ng disposisyon ng Diyos, at isang bahagi ng mga gawa ng Diyos. Ang mga gawang ipinapamalas Niya ay nag-iiba ayon sa kapanahunan kung saan Siya gumagawa, ngunit binibigyang-daan ng lahat ng ito na lumalim ang pagkilala ng tao sa Diyos, at nagbibigay-daan ito na magkaroon ng mas totoo at mas matatag na pananampalataya sa Diyos ang tao. Nananampalataya ang tao sa Diyos dahil sa lahat ng gawa ng Diyos, dahil ang Diyos ay lubhang kamangha-mangha, napakadakila, at makapangyarihan sa lahat, at dahil Siya ay hindi maarok—kaya nananampalataya sa Diyos ang tao” (Ang Salita, Vol. I. Ang Pagpapakita at Gawain ng Diyos. Kaalaman sa Kasalukuyang Gawain ng Diyos). Pagkatapos basahin ang mga salita ng Diyos, napagtanto ko na ang kuru-kurong ibinunyag ko noong may sakit ako ay ito mismo: ang paniniwala na kung Siya ang Diyos, dapat Siyang gumawa ng mga tanda at kababalaghan, magpagaling ng maysakit at magpalayas ng mga demonyo, at kung hindi, hindi Siya ang Diyos. Labis na katawa-tawa at baligho ang pananaw ko! Kaya ring gayahin ni Satanas at ng masasamang espiritu ang Diyos sa paggawa ng ilang tanda at kababalaghan para magpagaling ng mga tao. Ibig bang sabihin niyon ay matatawag na silang Diyos? Hindi ba’t kalapastanganan iyon laban sa Diyos? Ang Diyos ang Lumikha, na namamahala at may kataas-taasang kapangyarihan sa lahat ng bagay, at kayang gabayan at iligtas ang sangkatauhan. Sa mga huling araw, nagkatawang-tao ang Diyos upang ipahayag ang katotohanan para lubusang iligtas ang sangkatauhan. Sa pagtanggap sa paghatol at pagkastigo ng mga salita ng Makapangyarihang Diyos, maiwawaksi ng mga tao ang kanilang satanikong tiwaling disposisyon, matatamo ang kaligtasan at magagawang perpekto. Ang ganitong uri ng gawain at ang ganitong mga salita ay lubhang nakahihigit sa awtoridad at kapangyarihan ng paggawa ng Diyos ng mga tanda at kababalaghan upang magpagaling ng maysakit at magpalayas ng mga demonyo. Ito ay isang bagay na hindi kayang makamit ng sinumang nilikhang tao, ni Satanas o ng anumang masamang espiritu. Naisip ko kung gaano karaming tao ngayon ang tumutukoy kung ang isang tao ay Diyos batay sa kung kaya ba niyang magpagaling ng maysakit o gumawa ng mga himala. Kapag binigyan sila ni Satanas at ng masasamang espiritu ng ilang pakinabang o gumawa ng ilang himala, sinasamba nila ang mga ito, itinuturing si Satanas bilang ang tunay na Diyos, habang isinasara ang pinto sa tunay na Diyos na nagpapahayag ng katotohanan at kayang magligtas sa sangkatauhan. Dahil dito, nawawala ang kanilang pagkakataong maligtas. Ang gayong pananaw ay tunay na baligho at mapanira! Mula sa mga salita ng Diyos, naunawaan ko rin na ang pagpapagaling ng maysakit, pagpapalayas ng mga demonyo, at paggawa ng mga tanda at kababalaghan ay ang gawaing ginawa ng Diyos sa Kapanahunan ng Biyaya. Kung gagawin itong muli ng Diyos sa mga huling araw, magiging paulit-ulit na lang ito. Kung palaging nagpapagaling ng maysakit ang Diyos, nagpapalayas ng mga demonyo, at gumagawa ng mga himala, kung gayon, lahat ay maniniwala at susunod sa Diyos dahil lang sa gumaling ang kanilang mga sakit o dahil nakakita sila ng himala. Imposibleng maibunyag nito kung sino ang tunay na nananampalataya at kung sino ang may huwad na pananalig, at lalong hindi mabubukod-bukod ang bawat isa ayon sa kanilang uri. Sa pagkakataong ito, hindi gumagawa ang Diyos ng kahit isang tanda o kababalaghan sa Kanyang gawain, na mas makapagbubunyag sa mga tiwaling disposisyon ng mga tao at mas nakatutulong sa pagbabago at paglilinis sa kanila. Halimbawa, ako. Kung talagang ipinagkaloob ng Diyos ang bawat hiling ko at lubusang pinagaling ang aking sakit, hindi ko sana kailanman napagnilayan ang aking mga maling pananaw sa pananalig o ang aking kasuklam-suklam na intensyon na subukang makipagtawaran sa Diyos. Nagpatuloy sana ako sa paglilimita sa Diyos batay sa sarili kong mga kuru-kuro at imahinasyon. Sa paniniwala sa ganoong paraan, hindi ko kailanman makakamit ang katotohanan at buhay, hindi magbabago ang aking tiwaling disposisyon, at sa huli ay matitiwalag ako. Bagama’t nagtiis ako ng kaunting pisikal na pasakit sa sakit na ito, sa pamamagitan ng pagdarasal at pagsandal sa Diyos sa gitna ng aking pagdurusa, binigyang-liwanag at ginabayan ako ng Diyos gamit ang Kanyang mga salita, pinalaya ako mula sa mga limitasyon ng aking sakit at mula sa pamumuhay sa pasakit at takot. Nagkamit din ako ng kaunting pananalig sa Diyos. Ito ay mga pakinabang na hindi ko sana kailanman makukuha sa isang komportableng kapaligiran. Tunay kong naramdaman na ang gawain ng Diyos sa paggamit ng Kanyang mga salita upang iligtas ang sangkatauhan ay napakapraktikal at napakatalino! Sa pagkaunawa nito, tahimik akong nanalangin sa Diyos, “O Diyos, anuman ang mangyari sa aking sakit sa hinaharap, handa akong ipagkatiwala ang lahat sa Iyo, taimtim na hangarin ang katotohanan, at tuparin nang maayos ang aking tungkulin.”

Pagkatapos ay nagbasa pa ako ng mga salita ng Diyos at nalaman ko kung ano ang tunay na pananalig sa Diyos. Sabi ng Makapangyarihang Diyos: “Ang ‘pananampalataya sa Diyos’ ay nangangahulugan ng paniniwala na mayroong Diyos; ito ang pinakasimpleng konsepto ng pananampalataya sa Diyos. Higit pa rito, ang paniniwala na mayroong Diyos ay hindi kapareho ng tunay na pananampalataya sa Diyos; sa halip, ito ay isang uri ng simpleng pananalig na may matitinding kahulugang panrelihiyon. Ang ibig sabihin ng tunay na pananampalataya sa Diyos ay ang mga sumusunod: Batay sa pananampalataya na ang Diyos ang may kataas-taasang kapangyarihan sa lahat ng bagay, dinaranas ng isang tao ang Kanyang mga salita at Kanyang gawain, at sa gayon ay iwinawaksi ang mga tiwaling disposisyon ng isang tao, tinutugunan ang mga layunin ng Diyos, at nakikilala ang Diyos. Ganitong uri lamang ng paglalakbay ang maaaring tawaging ‘pananampalataya sa Diyos’” (Ang Salita, Vol. I. Ang Pagpapakita at Gawain ng Diyos. Paunang Salita). “Maaari mong isipin na ang pananampalataya sa Diyos ay tungkol lang sa pagdurusa, o paggawa ng maraming bagay para sa Kanya, o pagiging mapayapa ng iyong laman, o ang pagiging maayos ng takbo ng lahat ng bagay para sa iyo, at pagiging komportable at maalwan mo sa lahat ng bagay. Wala sa mga ito ang mga pakay na dapat taglayin ng mga tao sa kanilang pananampalataya sa Diyos. Kung nananampalataya ka dahil sa mga pakay na ito, mali ang iyong pananaw, at imposible ka talagang magawang perpekto. Ang mga gawa ng Diyos, matuwid na disposisyon ng Diyos, Kanyang karunungan, Kanyang mga salita, at Kanyang pagiging kamangha-mangha at pagiging di-maarok ay pawang mga bagay na dapat maunawaan ng mga tao. Sa pamamagitan ng pagkaunawang ito, dapat magawa mong alisin sa puso mo ang personal mong mga hinihingi, inaasam, at kuru-kuro. Sa pamamagitan lamang ng pag-aalis ng mga bagay na ito mo matutugunan ang mga kondisyong hinihingi ng Diyos. Sa pamamagitan lamang nito ka magkakaroon ng buhay at mapapalugod ang Diyos. Ang layunin ng pananampalataya sa Diyos ay upang mapalugod Siya at maisabuhay ang disposisyon na Kanyang hinihingi, upang maipamalas ang Kanyang mga gawa at kaluwalhatian sa pamamagitan ng grupong ito ng hindi karapat-dapat na mga tao. Ito ang tamang pananaw sa pananampalataya sa Diyos, at ito rin ang layong dapat mong hangarin. Ang pananaw mo tungkol sa pananampalataya sa Diyos ay dapat maitama, at dapat mong hangaring makamit ang mga salita ng Diyos. Kailangan mong kainin at inumin ang mga salita ng Diyos at magawang isabuhay ang katotohanan, at sa partikular, kailangan mong makita ang Kanyang praktikal na mga gawa, Kanyang kamangha-manghang mga gawa sa buong sansinukob, gayundin ang praktikal na gawaing Kanyang ginagawa sa katawang-tao. Maaaring danasin ng mga tao, sa pamamagitan ng kanilang aktuwal na mga karanasan, kung paano talaga ginagawa ng Diyos ang Kanyang gawain sa kanila at kung ano ang mga layunin Niya sa kanila. Ang layunin ng lahat ng ito ay upang maiwaksi nila ang kanilang mga tiwaling satanikong disposisyon” (Ang Salita, Vol. I. Ang Pagpapakita at Gawain ng Diyos. Iyong mga Gagawing Perpekto ay Kailangang Sumailalim sa Pagpipino). “Ngayon nauunawaan ba ninyo kung ano ang pananampalataya sa Diyos? Nangangahulugan ba ang pananampalataya sa Diyos ng pagkakita ng mga tanda at mga kababalaghan? Nangangahulugan ba ito ng pagpunta sa langit? Hindi isang simpleng usapin ang pananampalataya sa Diyos. Dapat maalis ang mga relihiyosong paraan ng pananampalataya; ang paghahangad sa paglunas sa mga maysakit at pagpapatalsik sa mga demonyo, ang pagtutuon sa mga tanda at kababalaghan, pag-iimbot sa higit pang biyaya, kapayapaan at kagalakan ng Diyos, paghahangad sa kinabukasan at mga kaginhawahan ng laman—mga relihiyosong paraan ng pananampalataya ang mga ito, at malabong uri ng pananalig ang mga ganoong paraan ng pananampalataya. Ano ang praktikal na pananampalataya sa Diyos ngayon? Ito ay ang pagtanggap sa salita ng Diyos bilang buhay realidad mo, pagkilala sa Diyos mula sa Kanyang salita, at sa gayon ay pagkamit ng tunay na pagmamahal sa Kanya. Upang maging malinaw: Ang pananampalataya sa Diyos ay upang magpasakop ka sa Diyos, mahalin ang Diyos, at tuparin ang tungkulin na dapat isakatuparan ng isang nilikha. Ito ang layunin ng pananampalataya sa Diyos” (Ang Salita, Vol. I. Ang Pagpapakita at Gawain ng Diyos. Ang Lahat ay Naisasakatuparan ng Salita ng Diyos). Mula sa mga salita ng Diyos, nalaman ko na ang pananampalataya sa Diyos ay hindi dapat para sa kapayapaan ng katawan, ni hindi rin dapat para sa mga pagpapala. Sa halip, dapat itong maging tungkol sa pagkain at pag-inom ng mas maraming salita ng Diyos at pagdanas ng Kanyang gawain, upang maiwaksi ang satanikong tiwaling disposisyon ng isang tao at mamuhay ayon sa mga salita ng Diyos at magawang makakilala, magpasakop, at matakot sa Diyos; saka lamang maaaring maligtas ng Diyos ang isang tao sa huli. Ngunit mali ang aking perspektiba sa pananalig mula pa sa simula. Gusto kong pagalingin ako ng Diyos at bigyan ako ng pisikal na kapayapaan. Ang ganitong uri ng pananalig ay isang malabong paniniwalang panrelihiyon, at hindi ito kinikilala man lang ng Diyos. Naisip ko si Job. Hindi siya naghangad ng pisikal na kapayapaan sa kanyang pananalig. Sa halip, nagtuon siya sa pag-unawa sa kataas-taasang kapangyarihan ng Diyos at pag-alam sa Kanyang mga gawa sa kanyang pang-araw-araw na buhay, at hinangad niyang matakot sa Diyos at umiwas sa kasamaan. Nang siya ay dumanas ng pisikal na karamdaman, hindi siya nagkasala sa kanyang mga labi. Mas pinili niyang magtiis ng matinding pasakit kaysa magreklamo o sisihin ang Diyos, at pinuri pa rin niya ang pangalan ng Diyos. Ang kanyang pananalig ay nakatanggap ng pagsang-ayon ng Diyos. Ngunit hindi ko hinangad ang katotohanan sa aking pananalig; hinangad ko lamang ang pisikal na kapayapaan. Nang bumalik ang sakit ko, napuno ng mga reklamo ang aking puso laban sa Diyos, at itinatwa at ipinagkanulo ko pa Siya. Ni hindi man lang ako maihahambing kay Job. Ang buhay kong ito ay ibinigay ng Diyos. Ang katunayan na hindi nalagay sa panganib ang buhay ko noong walang-tigil sa pagdurugo ang ilong ko ay pangangalaga at proteksyon na ng Diyos. Gayumpaman, hindi ako nagpasalamat sa Diyos; sa halip, nagreklamo ako at ipinagkanulo Siya. Tunay na napakawalang-konsensiya at katwiran ko! Bukod dito, nagkaroon na ako ng sakit na ito bago pa man ako manampalataya sa Diyos. Kahit hindi ako nanampalataya, aatake pa rin ang sakit ko. Ang pagbalik ng sakit ko ay walang kinalaman sa kung nananampalataya ba ako sa Diyos o hindi. Hindi ako dapat nagreklamo tungkol sa Kanya. Pagkatapos ay naunawaan ko kung ano ang tunay na pananalig sa Diyos, at naging handa akong taimtim na hangarin ang katotohanan ayon sa Kanyang mga hinihingi at maranasan ang gawain ng Diyos.

Pagkatapos, sa tuwing nakararanas ako ng sakit, nagtutuon ako sa pagninilay sa tiwaling disposisyong ibinubunyag ko at paghahanap sa katotohanan para malutas ito. Sa pagsasagawa sa ganitong paraan, hindi na ako gaanong nalilimitahan ng aking sakit. Salamat sa Diyos sa paggamit ng sakit na ito para bigyan ako ng kaunting pagkaunawa sa aking mga maling pananaw sa pananalig at para tulungan akong mahanap ang tamang landas ng pananalig sa Diyos. Anuman ang mangyari sa aking katawan sa hinaharap o kung gagaling man ang sakit ko, susunod ako sa Diyos at lalakad sa landas ng paghahangad sa katotohanan. Salamat sa Diyos!


98. Binitiwan Ko Na ang Aking Pagnanais para sa Katayuan

Ni Li Ning, Tsina

Noong Disyembre 2023, nahalal ako bilang isang mangangaral. Nang marinig ko ang balita, medyo nag-alala ako, “Bilang isang mangangaral, kailangan kong maging responsable sa ilang iglesia. Kailangan kong madalas na makipagtipon sa mga lider at diyakono ng iglesia at makipagbahaginan sa kanila para gabayan ang gawain. Kailangan dito ang pagkaunawa sa katotohanan at kakayahang makipagbahaginan tungkol sa katotohanan para lumutas ng mga problema. Maikling panahon pa lang akong nananampalataya sa Diyos, at mababaw pa ang pagkaunawa ko sa katotohanan. Kasisimula ko pa lang magsanay bilang mangangaral at kapos pa ako sa maraming aspekto. Kung hindi ko malulutas ang mga problema ng aking mga kapatid sa panahon ng mga pakikipagtipon, ano na lang ang iisipin nila sa akin? Iisipin kaya nila na hindi ko kaya ang tungkuling ito at mamaliitin ako?” Pero naisip ko rin, “Tinatawag ako ng tungkuling ito nang may pahintulot ng Diyos, at higit pa riyan, biyaya Niya ito. Hindi ko puwedeng biguin ang Diyos at dapat akong umasa sa Kanya sa paggawa ng gawain.” Kaya naman, tinanggap ko ang tungkuling ito.

Noong una, sa pamamagitan lang ng sulat ako nakikipag-ugnayan sa mga lider at diyakono ng iglesia tungkol sa gawain, pero hindi ito gaanong epektibo. May ilang gawain na nangangailangan ng mga pagtitipon para personal na maunawaan ang sitwasyon at makapagbigay ng praktikal na gabay. Naisip ko na karamihan sa mga lider ng iglesia ay mas matagal nang nananampalataya kaysa sa akin, at tiyak na mas marami silang nauunawaang katotohanan kaysa sa akin. Kung hindi ako makakapagbahagi nang maayos at hindi ko makakayang lutasin ang kanilang mga problema at paghihirap, hindi ba’t nakakahiya talaga iyon? Kung sa pamamagitan ng liham kami mag-uusap, magkakaroon ako ng oras para pagnilayan ang kanilang mga problema, at lumapit sa mga nakatataas sa akin tungkol sa anumang hindi ko nauunawaan. Kahit papaano, hindi ako mapapahiya sa harap nilang lahat. Gayumpaman, kung walang mga pagtitipon, walang paraan para maunawaan nang detalyado ang kanilang mga problema at paghihirap, kaya wala akong nagawa kundi anyayahan sila sa isang pagtitipon. Kabadong-kabado ako sa panahon ng pagtitipon. Sinabi ng isang sister na marami siyang nakaharap na problema habang ginagawa ang gawain ng pag-aalis at hindi niya alam kung paano lutasin ang mga ito, at masama rin ang kalagayan niya. Nablangko ang isip ko, at hindi ko matukoy kung paano lutasin kaagad ang mga problemang ito, kaya naman ay mas lalo pa akong kinabahan. Naisip ko, “Naghihintay pa rin ang aking sister na makipagbahaginan ako sa kanya. Ito ang una kong pakikipagtipon. Kung hindi ako makakalutas ng mga problema, ano na lang kaya ang iisipin ng mga kapatid ko tungkol sa akin? Iisipin kaya nila na bilang isang mangangaral sa antas ko, hindi ko man lang kayang lutasin ang mga problemang ito?” Para hindi ako makilatis ng mga kapatid, wala akong nagawa kundi pilitin ang sarili kong maghanap sa mga salita ng Diyos. Matagal akong naghanap, pero wala pa rin akong makitang mga salitang babagay sa kalagayan ng aking sister. Sa wakas, nagawa kong makahanap ng isang sipi, pero pagkatapos ko itong basahin, walang sinuman ang nakipagbahaginan tungkol dito. Tahimik na tahimik ang silid at hiyang-hiya ako. “Napakalaking kahihiyan nito. Paniguradong dahil ito sa hindi angkop ang sipi na nahanap ko at hindi nito kayang lutasin ang mga problemang ito. Siguradong alam na ng mga kapatid ang tunay kong kakayahan ngayon. Paano ko pa sila haharapin sa hinaharap?” Habang lalo ko itong iniisip, lalo kong nararamdaman na hindi ko kayang gawin ang tungkuling ito. Sa huli, sandali na lang akong nagbahagi ng ilang salita sa paraang pabasta-basta, at iniba ko ang usapan sa pamamagitan ng pagtatanong tungkol sa gawain. Pero dahil kinabahan ako, at nag-alala rin ako kung ano ang magiging tingin sa akin ng mga kapatid kung hindi ko malulutas ang mga problema, nagkaroon lang ako ng kaunting ideya sa kanilang gawain at nagawa kong kumapit hanggang matapos ang pagtitipon. Naging napakanegatibo ko pagkauwi ko, at naisip ko, “Talagang bigo ang pagtitipon ngayong araw. Hindi ko lang nabigong lutasin ang mga problema ng mga kapatid, nailantad ko pa nang husto ang tunay kong kakayahan. Paano ko pa haharapin ang mga kapatid sa hinaharap?” Noong panahong iyon, namumuhay ako sa isang negatibong kalagayan at wala akong siglang kumain at uminom ng mga salita ng Diyos. Hindi na rin ako gaanong masigasig sa pagsubaybay sa gawain, at sinadya kong iwasan ang mga pagtitipon. Halos isang buwan pa nga akong hindi nangahas na makipagtipon sa mga lider at diyakono. Hindi naaarok ng ilang lider ng iglesia ang mga prinsipyo ng pagkilatis sa mga tao, at napakabagal ng pag-usad ng pag-oorganisa ng mga materyales para sa pag-aalis ng mga tao. Matapos ang ilang komunikasyon sa pamamagitan ng mga liham, wala pa ring pagbuti, kaya kinailangan naming magkita nang personal para sa praktikal na gabay. Gayumpaman, hindi ako nangahas na makipagkita at makipagbahaginan sa kanila para maiwasan ang kahihiyan. Naantala nito ang gawain ng pag-aalis ng iglesia.

Kalaunan, nang makipagtipon ako sa aking mga katrabaho, sinabi ko sa kanila ang tungkol sa kalagayan ko. Ipinakita sa akin ng sister na katuwang ko ang isang video ng pagbasa ng mga salita ng Diyos. Sabi ng Makapangyarihang Diyos: “Kapag ang isang tao ay nahalal ng mga kapatid na maging lider, o iniangat ng sambahayan ng Diyos para gawin ang isang tiyak na gawain o gampanan ang isang tiyak na tungkulin, hindi ito nangangahulugan na mayroon siyang espesyal na katayuan o posisyon, o na ang mga katotohanang nauunawaan niya ay mas malalim at mas marami kaysa sa ibang mga tao—lalo nang hindi ito nangangahulugan na ang taong ito ay kayang magpasakop sa Diyos, at hindi Siya ipagkakanulo. Tiyak na hindi rin ito nangangahulugan na kilala niya ang Diyos, at isa siyang taong may takot sa Diyos. Sa katunayan, hindi niya natamo ang anuman dito. Ang pag-aangat at paglilinang ay pag-aangat at paglilinang lamang sa prangkang salita, at hindi katumbas nito na pauna na siyang inorden at na nasumpungan siyang karapat-dapat ng Diyos. Ang pag-aangat at paglilinang sa kanya ay nangangahulugan lamang na iniangat na siya, at naghihintay na malinang. At ang huling kalalabasan ng paglilinang na ito ay depende sa kung hinahangad ng taong ito ang katotohanan, at kung kaya niyang piliin ang landas ng paghahangad ng katotohanan. Samakatwid, kapag inangat at nilinang ang isang tao sa iglesia para maging lider, iniaangat at nililinang lamang siya sa literal na paraan; hindi ito nangangahulugan na pasok na siya sa pamantayan at mahusay bilang isang lider, na kaya na niyang gampanan ang gawain ng pamumuno, at kayang gawin ang tunay na gawain—hindi ganoon. Hindi malinaw na nakikilatis ng karamihan sa mga tao ang mga bagay na ito, at batay sa sarili nilang mga imahinasyon ay hinahangaan nila ang mga iniangat. Isa itong pagkakamali. Kahit ilang taon na silang nananampalataya sa Diyos, taglay nga ba talaga ng mga iniangat ang katotohanang realidad? Maaaring hindi. Nagagawa ba nilang ipatupad ang mga pagsasaayos ng gawain ng sambahayan ng Diyos? Maaaring hindi. Mayroon ba silang pagpapahalaga sa responsabilidad? Tapat ba sila? Kaya ba nilang magpasakop? Kapag may nakakaharap silang isang isyu, nagagawa ba nilang hanapin ang katotohanan? Walang nakakaalam sa lahat ng ito. Mayroon bang may-takot-sa-Diyos na puso ang mga taong ito? At gaano kalaki ang may-takot-sa-Diyos na puso nila? Nagagawa ba nilang iwasang sundin ang sarili nilang kalooban kapag gumagawa sila ng mga bagay-bagay? Magagawa ba nilang hanapin ang Diyos? Sa panahon na ginagampanan nila ang gawain ng pamumuno, nagagawa ba nilang madalas na humarap sa Diyos para hanapin ang mga layunin ng Diyos? Naaakay ba nila ang mga tao sa katotohanang realidad? Tiyak na wala silang kakayanan sa gayong mga bagay. Hindi pa sila nakakatanggap ng pagsasanay at wala pa silang sapat na mga karanasan, kaya wala silang kakayanan sa mga bagay na ito. Ito ang dahilan kung bakit ang pag-aangat at paglilinang sa isang tao ay hindi nangangahulugang nauunawaan na niya ang katotohanan, ni hindi nito sinasabi na kaya na niyang gawin ang kanyang tungkulin sa paraang pasok sa pamantayan. Kaya, ano ang pakay at kabuluhan ng pag-aangat at paglilinang sa isang tao? Ito ay na ang taong ito ay iniaangat bilang isang indibidwal, para makapagsagawa siya, at para siya ay espesyal na madiligan at magsanay, na nagbibigay-daan sa kanya na maunawaan ang mga katotohanang prinsipyo, at ang mga prinsipyo, kaparaanan, at sistema ng paggawa ng iba’t ibang bagay at ng paglutas sa iba’t ibang problema, gayundin kung paano pangasiwaan at harapin ang iba’t ibang uri ng kapaligiran at mga taong nakakaharap niya alinsunod sa mga layunin ng Diyos, at sa paraan na pumoprotekta sa mga interes ng sambahayan ng Diyos. Batay sa mga puntong ito, ang mga taong may talento na iniaangat at nililinang ng sambahayan ng Diyos ay mayroon bang sapat na kakayanang isagawa ang kanilang gawain at gampanan nang maayos ang kanilang tungkulin sa panahon ng pag-aangat at paglilinang o bago ang pag-aangat at paglilinang? Siyempre wala. Samakatwid, hindi maiiwasan na, sa panahon ng paglilinang, mararanasan ng mga taong ito ang pagpupungos, paghatol at pagkastigo, paglalantad at maging ang pagtatanggal; ito ay normal, ito ay pagsasanay at paglilinang” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa (5)). Pagkatapos basahin ang mga salita ng Diyos, naunawaan ko na ang pag-angat at ang paglinang sa isang tao ay hindi nangangahulugang mas magaling na siya kaysa sa iba, na nagtataglay siya ng katotohanang realidad, o na kaya niyang makita nang malinaw at malutas ang anumang problema. Kapag inaangat at nililinang ng iglesia ang isang tao, ito ay nagbibigay sa taong iyon ng responsabilidad at pasanin, at nagbibigay-daan sa kanya na magkaroon ng mas maraming pagkakataong magsanay, at matutong maghanap ng mga problema at maghanap ng katotohanan upang lutasin ang mga ito. Normal na normal lang na may ilang bagay na hindi niya mauunawaan o hindi niya kayang gawin. Katulad na lang noong nakipagtipon ako sa mga kapatid. Dahil maikling panahon pa lang akong nananampalataya sa Diyos at kasisimula ko pa lang gawin ang tungkuling ito, normal lang naman na hindi ko alam kung paano lutasin ang ilang problema. Gayumpaman, palagi akong naniniwala na bilang isang mangangaral, kailangan kong kayaning lutasin ang lahat ng problema, at hindi ko puwedeng sabihin na wala akong ideya kung paano lutasin ang mga iyon. Pinagtakpan ko ang sarili kong mga kakulangan nang hindi ko malutas ang mga problema. Naging negatibo rin ako at binigyang-hatol ang sarili ko na walang kapabilidad sa tungkulin ng isang mangangaral, at halos isang buwan pa nga akong hindi nangahas na makipagtipon sa mga lider at diyakono, na nakaantala sa gawain ng iglesia. Sa katunayan, bagama’t isa akong mangangaral, ganoon pa rin ang tayog ko. Marami pa rin akong kakulangan, at mababaw ang pagkaunawa ko sa katotohanan, at kailangan kong maghanap at magtanong pa tungkol sa mga bagay na hindi ko nauunawaan o hindi ko kayang gawin, at maging bukas sa pakikipagbahaginan sa mga kapatid, natututo sa kanilang mga kalakasan upang mapunan ang aking mga kahinaan at magawa nang maayos ang aking tungkulin. Pagkatapos maunawaan ito, handa na akong makipagkita sa mga lider at diyakono ng iglesia para sa isang pagtitipon.

Pero nang sumulat ako para ipaalam sa kanila ang tungkol sa pagtitipon, hindi ko namalayang lumitaw na naman ang dati kong mga alalahanin. Kalaunan, nabasa ko ang isang sipi ng mga salita ng Diyos na tumugon mismo sa kalagayan ko. Sabi ng Makapangyarihang Diyos: “Ang mga tiwaling tao ay mayroon lahat ng isang karaniwang pagkukulang: Kapag wala silang katayuan, hindi sila nagmamataas o gumagamit ng isang partikular na asal habang nakikisalamuha o nakikipag-usap sa iba. Ang kanilang pananalita ay walang artipisyal na tono at ito ay pangkaraniwan at normal. Hindi sila nagkukunwari, o nag-aalala tungkol sa kung ano ang iniisip ng iba tungkol sa kanila. Wala silang nararamdamang anumang sikolohikal na presyur, at nagagawa nilang maging bukas at makisalamuha sa ibang mga tao sa pakikipagbahaginan at sa mga taos-pusong usapan. Nararamdaman ng iba na sila ay palakaibigan at madaling lapitan, at iniisip na sila ay medyo mabuti. Sa sandaling magkamit sila ng katayuan, sila ay nagiging mapagmataas, hindi nila pinapansin ang mga karaniwang tao, walang sinumang nakakalapit sa kanila; pakiramdam nila ay marangal sila, at na sila ay iba sa mga karaniwang tao. Mababa ang tingin nila sa karaniwang tao, nagmamalaki sila kapag nagsasalita, at tumitigil sila sa hayagang pagbabahagi sa iba. Bakit hindi na sila nagbabahagi nang hayagan? Nararamdaman nilang may katayuan na sila ngayon, at sila ay mga pinuno. Iniisip nilang dapat magkaroon ng partikular na imahe ang mga pinuno, maging mas mataas kaysa sa ordinaryong tao, magkaroon ng mas malaking tayog at pagtitiis; naniniwala sila na kung ihahambing sa mga karaniwang tao, dapat magtaglay ang mga pinuno ng higit na pasensya, magawang magdusa at gumugol nang higit, at mapaglabanan ang anumang tukso mula kay Satanas. Kahit na mamatay ang kanilang mga magulang o ibang kapamilya, pakiramdam nila ay dapat mayroon silang pagpipigil sa sarili na huwag maiyak, o na dapat ay umiyak sila nang palihim, nang hindi nakikita ng iba, kaysa sa harap ng iba. Iniisip nila na hindi nila puwedeng hayaan ang sinuman na makita ang kanilang mga pagkukulang o depekto o alinman sa kanilang mga kahinaan, at ni hindi nila puwedeng hayaan na malaman ng sinuman na naging negatibo sila; sa halip, dapat nilang itago ang lahat ng ganoong mga bagay. Naniniwala silang ganito dapat kumilos ang isang may katayuan. Kapag pinipigilan nila ang kanilang sarili nang ganito, hindi ba’t ang katayuan ay naging kanilang diyos, kanilang panginoon? At dahil dito, nagtataglay pa rin ba sila ng normal na pagkatao? Kapag mayroon silang ganitong mga ideya, nililimitahan nila ang kanilang sarili, at nagpanggap sila nang ganito, hindi ba’t nahumaling na sila sa katayuan?” (Ang Salita, Vol. III. Ang mga Diskurso ni Cristo ng mga Huling Araw. Paano Lutasin ang mga Tukso at Gapos ng Katayuan). Sa pamamagitan ng paglalantad ng mga salita ng Diyos, naunawaan ko na ang dahilan kung bakit hindi ko kailanman natrato nang tama ang sarili kong mga pagkukulang at depekto mula nang maging mangangaral ako ay dahil inilagay ko ang sarili ko sa isang pedestal bilang isang mangangaral. Bago pa ang pagtitipon, sa sandaling maisip ko na ang mga lider at diyakono na haharapin ko ay maraming taon nang nananampalataya sa Diyos, kakabahan na ako, natatakot na hindi ko malulutas ang mga problema, at na maniniwala silang isa akong walang kakayahang mangangaral, iiwan akong nahihiya at naaasiwa. Sa panahon ng pagtitipon, kahit na malinaw na hindi ko nakilatis ang mga problema ng sister o nalutas ang mga ito, naniniwala pa rin ako na bilang isang mangangaral, hindi ko talaga puwedeng sabihin na hindi ko nakilatis ang mga ito. Samakatwid, basta na lang ako nakahanap ng isang sipi ng mga salita ng Diyos at pabasta-bastang nakipagbahaginan, hindi pinapansin kung nalutas ba o hindi ang mga problema ng sister, bago ibahin ang usapan para alamin ang tungkol sa ibang gawain. Kahit ganoon, dahil nag-aalala akong hindi ko magagawang lutasin ang mga problema na natuklasan ko, tinanong ko na lang nang pahapyaw ang tungkol sa gawain. Bilang resulta, hindi nakalutas ng kahit anong problema ang pagtitipon. Kung nagawa kong maging bukas at matapat sa panahong iyon, at pagkatapos ay makipagbahaginan at maghanap ako kasama ng lahat, kahit paano ay malulutas sana ang mga problema ng sister. At kung hindi talaga ito malulutas, pagkatapos ay naghanap sana ako mula sa iba. Gayumpaman, pinrotektahan ko ang aking katayuan at imahe bilang isang mangangaral sa lahat ng pagkakataon, palaging nagkukunwari at nagbabalatkayo. Naisip ko kung paanong noong nakipagtipon sa akin ang mga nakatataas na lider, nagbahagi ako sa abot ng aking naunawaan, at binuksan ang aking puso at nagtanong tungkol sa anumang hindi ko nauunawaan. Pakiramdam ko ay gumaan at lumaya ako sa buong panahon ng mga pagtitipong iyon. Gayumpaman, sa tuwing nakikipagtipon ako sa mga kapatid, ganap na nawawala ang magaan at malayang pakiramdam na ito. Naniwala ako na bilang isang mangangaral, naroon ako para lutasin ang kanilang mga problema, kaya hindi ko namamalayang itinaas ko ang sarili ko sa isang pedestal bilang isang mangangaral. Palagi kong sinusubukang ikubli at itago ang aking mga kakulangan, at bilang resulta, hindi ko nagawang tanggapin ang pamumuno ng Diyos. Humantong ito sa kawalan ng sigla at bunga ng aking pakikipagbahaginan sa mga pagtitipon, at iniwan ako nitong nakakaramdam ng matinding pagod.

Nabasa ko ang isa pang sipi ng mga salita ng Diyos at nagkamit ng kaunti pang pagkaunawa sa aking problema. Sabi ng Makapangyarihang Diyos: “Kumpara sa mga ordinaryong tao, mas matindi ang pagmamahal ng mga anticristo sa kanilang reputasyon at katayuan, at isa itong bagay na nakapaloob sa kanilang disposisyong diwa; hindi ito isang pansamantalang interes, o ang lumilipas na epekto ng kanilang paligid—ito ay isang bagay na nasa kanilang buhay, nasa kanilang mga buto, kaya ito ay kanilang diwa. Masasabing sa lahat ng ginagawa ng mga anticristo, ang una nilang isinasaalang-alang ay ang kanilang sariling reputasyon at katayuan, wala nang iba pa. Para sa mga anticristo, ang reputasyon at katayuan ang kanilang buhay, at ang layong hinahangad nila sa buong buhay nila. Sa lahat ng kanilang ginagawa, ang una nilang isinasaalang-alang ay: ‘Ano ang mangyayari sa aking katayuan? At sa aking reputasyon? Ang paggawa ba nito ay magbibigay sa akin ng magandang reputasyon? Itataas ba nito ang aking katayuan sa isipan ng mga tao?’ Iyon ang unang bagay na kanilang iniisip, na sapat na patunay na mayroon silang disposisyon at diwa ng mga anticristo—at dahil dito kaya nila isinasaalang-alang ang mga bagay sa ganitong paraan. Maaaring sabihin na para sa mga anticristo, ang reputasyon at katayuan ay hindi kung anong karagdagang hinihingi lamang, lalong hindi mga bagay na panlabas sa kanila na makakaya nila kahit wala ang mga ito. Bahagi ang mga iyon ng kalikasan ng mga anticristo, iyon ay nasa kanilang mga buto, sa kanilang dugo, ang mga iyon ay likas sa kanila. Ang mga anticristo ay hindi walang pakialam kung sila ba ay nagtataglay ng reputasyon at katayuan; hindi ganito ang kanilang saloobin. Kung gayon, ano ang kanilang saloobin? Ang reputasyon at katayuan ay malapit na nauugnay sa kanilang pang-araw-araw na buhay, sa kanilang pang-araw-araw na kalagayan, sa kung ano ang kanilang hinahangad sa araw-araw. Para sa mga anticristo, ang katayuan at reputasyon ang buhay nila. Paano man sila mabuhay, anuman ang kapaligiran na tinitirhan nila, anuman ang gawain na kanilang ginagawa, anuman ang kanilang hinahangad, anuman ang kanilang mga layon, anuman ang direksyon ng kanilang buhay, umiikot ang lahat ng ito sa pagkakaroon ng magandang reputasyon at mataas na katayuan. At hindi nagbabago ang pakay na ito; hinding-hindi nila kayang isantabi ang gayong mga bagay. Ito ang totoong mukha ng mga anticristo at ang kanilang diwa” (Ang Salita, Vol. IV. Paglalantad sa mga Anticristo. Ikasiyam na Aytem (Ikatlong Bahagi)). Inilalantad ng Diyos na itinuturing ng isang anticristo ang reputasyon at katayuan bilang kanyang buhay. Anuman ang gawin niya, palagi niyang isinasaalang-alang muna ang sarili niyang reputasyon at katayuan, at kung wala ang reputasyon at katayuan, wala siyang motibasyon na gumawa ng kahit ano. Ito ay itinatakda ng kanyang kalikasang diwa. Pinrotektahan ko rin ang aking reputasyon at katayuan sa lahat ng pagkakataon. Matapos akong mahalal bilang isang mangangaral, nagsimula na akong mag-alala na hindi ko kayang lutasin ang mga problema kahit bago pa man ako dumalo sa anumang pagtitipon. Ayaw kong pumunta sa mga pagtitipon dahil natatakot akong makita ng mga kapatid ang tunay kong kakayahan. Kahit na alam na alam ko na hindi naaarok ng mga kapatid ang mga prinsipyo ng pag-oorganisa ng mga materyales para sa pag-aalis ng mga tao at kailangan nila ng harapang gabay, natakot akong magmukhang hangal sa harap nila at mapahiya, kaya hindi ako pumupunta sa pagtitipon. Nangangahulugan ito na nagkaroon ng mahabang pagkaantala sa paglutas ng mga problema sa gawain ng pag-aalis, na nakaantala sa gawain. Masyado kong pinahahalagahan ang tungkol sa reputasyon at katayuan! Sa nakaraan, noong nasa mundo pa ako, mayroon akong matinding pagnanais para sa reputasyon at katayuan. Noong nagtatrabaho ako, madalas akong purihin ng lider ng aming turno sa mga pulong dahil maganda ang etika ko sa gawain at may kaunti akong kasanayan. Mataas din ang tingin sa akin ng boss at hiniling niya sa akin na maging responsable sa ilang gampanin. Dahil dito, tuwang-tuwa ako. Pero nang kailangang ulitin ang trabahong ginawa ko at pinuna ako ng lider ng aming turno, dahil pakiramdam ko ay napahiya ako sa harap ng napakaraming tao, gusto ko na lang magbitiw. Pagkatapos dumating sa sambahayan ng Diyos para gawin ang aking tungkulin, inuna ko pa rin ang sarili kong pride at katayuan, at hindi ako nangahas na aminin na hindi ko alam mangasiwa ng ilang gawain. Hindi pa ako matagal na nananampalataya sa Diyos, pero biniyayaan ako ng Diyos na magawa ang aking tungkulin bilang isang mangangaral. Ang layunin ng Diyos ay para sanayin ko ang sarili kong hanapin ang katotohanan para lumutas ng mga problema sa aking tungkulin. Magandang pagkakataon ito para magkamit ng katotohanan. Gayumpaman, hindi ko inisip kung paano gagawin nang maayos ang aking tungkulin at palulugurin ang Diyos, kundi puspusan kong sinubukang protektahan ang sarili kong pride at katayuan. Nang makita ko ang mga problema sa gawain ng iglesia na nangangailangan ng solusyon, umurong ako at umiwas na lutasin ang mga iyon para protektahan ang sarili kong pride at katayuan. Hindi ko man lang pinansin ang gawain ng iglesia. Talagang makasarili at kasuklam-suklam ako. Ang landas na tinatahak ko ay landas ng isang anticristo na lumalaban sa Diyos! Nang maunawaan ko ito, naramdaman kong napakadelikado ng kalagayan ko, at handa akong magmadaling magsisi at baguhin ang mga bagay-bagay.

Kalaunan, matapos malaman ng mga nakatataas na lider ang tungkol sa kalagayan ko, nagbahagi sila sa akin ng dalawang sipi ng mga salita ng Diyos, na nagbigay sa akin ng landas ng pagsasagawa sa pagbitiw sa katayuan. Sabi ng Makapangyarihang Diyos: “Paano ka magiging isang taong ordinaryo at normal? … Una, huwag mong bigyan ang iyong sarili ng isang titulo at pagkatapos ay hayaan itong limitahan ka, sinasabi, ‘Ako ang lider, ako ang lider ng pangkat, ako ang superbisor, o ako ang pinakamaalam at pinakabihasa sa teknikal sa larangan.’ Huwag kang magpalimita sa titulong itinalaga mo sa iyong sarili. Sa sandaling mangyari ito, igagapos ka nito nang mahigpit; maaapektuhan nito ang iyong mga salita at kilos, pati na rin ang iyong normal na pag-iisip at paghusga. Dapat mong palayain ang iyong sarili mula sa mga limitasyon ng katayuang ito. Una, bumaba ka mula sa posisyon ng opisyal na titulong ito, at tumayo sa posisyon ng isang ordinaryong tao. Ang iyong pag-iisip ay magiging medyo normal. Kailangan mo ring aminin: ‘Hindi ko alam kung paano ito gawin, at hindi ko iyon nauunawaan—kailangan kong magsaliksik at mag-aral,’ o ‘Hindi ko pa ito naranasan kailanman, kaya hindi ko alam kung ano ang gagawin.’ Kapag nasasabi mo kung ano talaga ang iniisip mo at nagsasalita ka nang matapat nang ganito, magtataglay ka ng normal na katwiran. Kung hahayaan mong makilala ng iba ang tunay na ikaw, magkakaroon sila ng normal na pananaw sa iyo, at hindi mo na kakailanganing magpanggap. Hindi ka na makakaramdam ng matinding presyur, at magagawa mo nang makipag-usap sa iba nang normal. Ang mamuhay nang ganito ay malaya at maginhawa. Sinumang nakakaramdam na masyadong nakakapagod ang buhay ay sarili lang niya ang dapat sisihin. Huwag magpanggap o magtago ng anuman. Una, maging bukas ka tungkol sa kung ano ang iniisip mo sa iyong puso at sa iyong mga tunay na kaisipan, upang malaman at maunawaan ng lahat ang mga ito. Sa ganitong paraan, ang iyong mga alalahanin, pati na rin ang mga hadlang at hinala sa pagitan mo at ng iba, ay mawawala lahat. Dagdag pa rito, mayroon pang ibang bagay na gumagapos din sa iyo, iyon ay na palagi mong itinuturing ang iyong sarili bilang pinuno ng pangkat, isang lider o isang manggagawa, isang taong may titulo, may katayuan at posisyon—kung sasabihin mo na hindi mo ito nauunawaan at wala kang kakayahang gawin iyon, hindi ba’t pagmamaliit iyon sa iyong sarili? Kapag binitiwan mo ang mga tanikalang ito sa iyong puso, kapag tumigil ka sa pag-iisip sa iyong sarili bilang isang lider o isang manggagawa, at kapag tumigil ka sa pag-iisip na mas magaling ka kaysa sa ibang tao at sa halip ay nararamdaman mong isa kang ordinaryong tao, kapareho ng lahat ng iba pa, at na may ilang larangan kung saan mas mababa ka kaysa sa iba, kung gayon, kapag nakikipagbahaginan ka sa katotohanan at sa mga bagay na may kaugnayan sa gawain nang may ganitong pag-iisip, magiging iba kapwa ang mga resulta at ang atmospera. Kung, sa iyong puso, palagi kang may mga alalahanin, kung palagi kang nakakaramdam ng bigat at pagkapigil, at gusto mong bitiwan ang mga bagay na ito ngunit hindi mo magawa, kung gayon ay dapat kang taimtim na manalangin sa Diyos, dapat mong pagnilayan ang iyong sarili, kilalanin ang iyong mga pagkukulang, at magsumikap tungo sa katotohanan. Kung isasagawa mo ang katotohanan, magkakaroon ka ng mga resulta. Anuman ang gawin mo, huwag kang magsalita at kumilos mula sa isang posisyon ng katayuan o nang iniisip ang iyong titulo. Una, isantabi mo ang lahat ng ito, at manatili sa lugar ng isang ordinaryong tao” (Ang Salita, Vol. III. Ang mga Diskurso ni Cristo ng mga Huling Araw. Ang Pagpapahalaga sa mga Salita ng Diyos ang Pundasyon ng Pananampalataya sa Diyos). “Ano ang kahulugan ng katayuan sa iyo? Sa katunayan, ang katayuan ay isa lamang pasobra, isang karagdagang bagay, tulad ng isang piraso ng damit o sumbrero. Isang palamuti lamang ito. Wala itong totoong silbi, at hindi naaapektuhan ng presensya nito ang anumang bagay. Mayroon ka mang katayuan o wala, ikaw pa rin ang taong iyan. Hindi mo makakamit ang katotohanang realidad dahil lang sa nakamit mo ang katayuan. Kung kaya bang maunawaan ng mga tao ang katotohanan at magtamo ng katotohanan at buhay ay walang kinalaman sa katayuan. Hangga’t hindi mo itinuturing na malaking bagay ang katayuan, hindi ka nito malilimitahan. Gayumpaman, kung mahal mo ang katayuan at partikular kang nakatuon dito, palaging itinuturing ito bilang isang mahalagang bagay, kung gayon ay makokontrol ka nito, at palagi mong gugustuhing pangalagaan ang iyong katayuan at ang iyong imahe sa isipan ng mga tao. Hindi ka magiging handang maging bukas at ilantad ang iyong sarili, o magtamo ng pagkakilala sa sarili, at hindi ka magiging handang isantabi ang iyong pagkakakilanlan at katayuan bilang isang lider sa iyong mga kilos, pananalita, pakikisalamuha sa iba, at paggampan sa iyong tungkulin. Anong uri ng suliranin ito? Hindi ba’t isa itong usapin ng pagiging nalilimitahan ng katayuan? Nangyayari ito dahil nagsasalita at kumikilos ka mula sa isang mataas na katayuan at hindi maitigil ang pagmamataas. Hindi ba’t pinahihirapan mo lamang ang sarili mo sa paggawa nito? Kung talagang nauunawaan mo ang katotohanan, at kung maaari kang magkaroon ng katayuan nang hindi umaasta nang nakatataas gaya ng ginagawa mo, kundi sa halip ay natututukan mo ang pagtupad sa lahat ng tungkulin at responsabilidad na dapat mong gawin, at kung nakikita mo ang sarili bilang karaniwang kapatid, hindi ka malilimitahan ng katayuan, hindi ba?” (Ang Salita, Vol. III. Ang mga Diskurso ni Cristo ng mga Huling Araw. Paano Lutasin ang mga Tukso at Gapos ng Katayuan). Pagkatapos basahin ang mga salita ng Diyos, naunawaan ko na ang salitang “mangangaral” ay isang titulo lamang, at walang anumang kinakatawan. Hindi naman dahil lamang sa isa akong mangangaral ay nauunawaan ko na kaagad ang katotohanan at nakakalutas ako ng mga problema; pareho pa rin ang tayog ko gaya ng dati, at hindi ko pa rin magagawa ang mga bagay na hindi ko kayang gawin. Umaasa ang Diyos na magagawa kong maging isang praktikal at ordinaryong tao; hindi magapusan o malimitahan ng mga titulo; magtapat tungkol sa aking katiwalian at mga depekto sa tuwing may mga pagtitipon, nakikipagbahaginan sa abot ng aking nauunawaan; isagawa ang pagiging isang matapat na tao, na nagsasabing “Hindi ko alam” kapag nahaharap sa mga problema o paghihirap na hindi ko malutas; at makipagbahaginan at maghanap kasama ng mga kapatid para magawa nang maayos ang aking tungkulin. Pagkatapos maunawaan ang layunin ng Diyos, handa akong umasa sa Diyos na pumasok sa aspektong ito. Kalaunan, sa mga pagtitipon, hindi ko na inilalagay ang sarili ko sa pedestal ng isang mangangaral, at kapag nahaharap ako sa mga problemang hindi ko nauunawaan, tinatalakay at nilulutas namin itong lahat nang magkakasama.

Minsan, pumunta ako sa isang iglesia para alamin ang tungkol sa gawain nito at nakita ko ang isang brother na nakaugnayan ko na dati. Ang kanyang buhay pagpasok ay napakabuti, at kaya niyang makipagbahaginan tungkol sa katotohanan para lumutas ng ilang problema. Nagsimula akong mag-isip, “Kung hindi ako kasinggaling niya sa paglutas ng mga problema, ano na lang ang iisipin ng mga kapatid sa akin? Iisipin kaya nila na ako, isang mangangaral, ay hindi man lang kayang gamitin ang katotohanan para lumutas ng mga problema? Kahiya-hiya iyon!” Napagtanto kong nalilimitahan na naman ako ng aking katayuan at titulo, at naisip ko ang mga pagtitipon noon, kung saan palagi akong nagtatago ng mga bagay-bagay at nagkukunwari para sa reputasyon at katayuan, at hindi ako nangahas na magtapat at maglantad ng mga bagay na hindi ko nauunawaan o hindi ko kayang gawin. Talagang miserable at napakasakit na magmataas sa mga pagtitipon! Ayoko nang gawin ito. Naalala ko ang mga salita ng Diyos: “Kung ayaw mong pahirapan ng mga gapos at limitasyon ng katayuan, dapat mong isuko ang lahat ng titulong ito at mga korona at sabihin sa iyong mga kapatid ang iyong tunay na kalagayan at ang mga iniisip sa iyong puso. Hayaan mong makita nila ang iyong mga pagkukulang at kapintasan; sa ganitong paraan, magagawa ka nilang tratuhin nang tama, hindi ka nila labis na titingalain o hahangaan, at hindi mo na kakailanganing magbalatkayo. Pagkatapos, ngayong nagbukas ka na at inihayag ang iyong tunay na kalagayan, hindi ba’t mas makakaramdam ng kapanatagan at kaginhawahan ang iyong puso? Bakit ka maglalakad nang may napakabigat na pasanin sa iyong likod? Kung ipapakita mo ang iyong tunay na sitwasyon, talaga bang mamaliitin ka ng mga kapatid? Talaga bang tatalikuran ka nila? Hinding-hindi. Sa kabaligtaran, sasang-ayunan at hahangaan ka ng mga kapatid sa pagkakaroon ng lakas ng loob na magsalita mula sa iyong puso. Sasabihin nila na isa kang matapat na tao. Hindi ito makahahadlang sa iyo sa paggawa ng gawain ng iglesia, ni magkakaroon ng kahit katiting na negatibong epekto rito. Kung talagang makita ng mga kapatid na mayroon kang mga paghihirap, magkukusa silang alalayan ka at makipagtulungan sa iyo. Hindi ba’t ganoon ang mangyayari?” (Ang Salita, Vol. III. Ang mga Diskurso ni Cristo ng mga Huling Araw. Ang Pagpapahalaga sa mga Salita ng Diyos ang Pundasyon ng Pananampalataya sa Diyos). Mula sa mga salita ng Diyos, naunawaan ko na kung gusto kong bitiwan ang katayuan at mga titulo, dapat maging matapat akong tao, maging bukas sa pakikipagbahaginan tungkol sa aking mga tunay na iniisip kasama ang mga kapatid nang hindi nagtatago o nagkukunwari, magtanong sa mga kapatid at makipagbahaginan sa lahat tungkol sa mga bagay na hindi ko nauunawaan, natututo mula sa kalakasan ng isa’t isa para punan ang aming mga kahinaan. Kapaki-pakinabang ito kapwa sa akin at sa gawain ng iglesia. Kaya, tahimik akong nagdasal sa Diyos na nawa’y akayin Niya ako na bitiwan ang pride at katayuan, iwaksi ang mga paglimita ng mga titulo, at maging isang matapat na tao, nagiging bukas sa pakikipagbahaginan. Sa pagtitipon, nagtapat ako at sinabi kong marami akong depekto, at na kung sinuman ang may mga problema, maaari kaming makipagbahaginan nang sama-sama at matuto sa mga kalakasan ng isa’t isa. Nang hindi ko na inilagay ang sarili ko sa pedestal ng isang mangangaral, hindi na ako gaanong tensiyonado o nalilimitahan sa pagtitipon. Sa halip, naramdaman kong talagang napalaya at malaya ako sa buong pagtitipong iyon. Nagkamit din ako ng kaunting liwanag mula sa pagbabahagi ng mga kapatid at mas malinaw kong nakita ang mga problema. Mula sa kaibuturan ng aking puso, naramdaman kong napakaginhawa na bitiwan ang katayuan at mga titulo kapag nakikipagtipon.

Sa pamamagitan ng aking karanasan sa panahong ito, naunawaan ko na ang tanging mga bagay na idinulot sa akin ng paghahangad ng reputasyon at katayuan sa paggawa ng aking tungkulin ay pagdurusa at pagpapahirap, at na ang landas na tinatahak ko ay ang landas ng mga anticristo, na lumalaban sa Diyos. Maititiwalag lang ako ng Diyos sa huli. Sa pamamagitan lamang ng pagtayo sa wastong posisyon ng isang nilikha, pagiging praktikal at deretsahang pagiging bukas at pagiging isang matapat na tao magagawa ko nang maayos ang aking tungkulin.


99. Mga Pagninilay Matapos Kong Tanggihan ang Aking Tungkulin

Ni Wu Yu, Tsina

Nitong mga nakaraang taon, ginagawa ko ang gawain ng pag-aalis sa iglesia, at nakita ko ang ilang superbisor na sunod-sunod na tinatanggal, at ang ilan naman ay pinapaalis. Partikular na, ang dalawang dating superbisor na naging responsable sa gawain ng pag-aalis ang mayroong mahusay na kakayahan at kapabilidad sa gawain, at malawak ang saklaw ng mga responsabilidad nila. Naging superbisor sila sa loob ng dalawa hanggang tatlong taon pero tinanggal sila dahil hindi sila gumawa ng tunay na gawain at hindi nila tinanggap ang katotohanan. Dahil dito, naisip kong masyadong mapanganib ang maging isang superbisor. Ang pagiging superbisor ay nangangahulugang malawak ang saklaw ng mga responsabilidad mo at marami kang problemang haharapin. Kung hindi mo ito gagawin nang maayos, magdudulot ka ng pagkagambala at kaguluhan sa gawain ng iglesia at makakagawa ka ng mga pagsalangsang, kaya may posibilidad na matanggal ka o mabunyag at matiwalag. Naisip kong mas mabuting maging miyembro na lang ng pangkat, dahil mas kaunti ang panganib at hindi gaanong maraming iisipin, pero may pag-asa ka pa ring maligtas. Noong unang bahagi ng Agosto 2023, kinailangang pumunta sa ibang lugar ng superbisor para gawin ang kanyang tungkulin, at hiniling niya sa akin na ako na ang pumalit sa kanyang gawain. Naisip ko, “Bilang miyembro ng pangkat, may isang taong namamahala para tumulong sa huling pagsusuri at paggabay sa gawain, kaya hindi ako makakagawa ng anumang malaking kasamaan at pagkatapos ay mabubunyag at matitiwalag. Iba kapag superbisor. Kailangan mong maging responsable para sa pangkalahatang gawain, at marami kang problemang kinakaharap at malalaking responsabilidad na inaako. Kung hindi ko mapapangasiwaan nang maayos ang mga bagay-bagay at magdudulot ako ng paggambala sa gawain ng iglesia, makakagawa ako ng mga pagsalangsang. Kung marami akong maging masasamang gawa, hindi ba’t mabubunyag at matitiwalag ako, at mawawala ang pagkakataon kong maligtas? Mas mabuting maging miyembro na lang ng pangkat, para hindi ko kailangang pasanin ang anumang malalaking responsabilidad. Ligtas at panatag, at may pag-asa akong maligtas.” Nang maisip ko ito, tumanggi ako, idinahilan kong karaniwan lang ang kakayahan ko, limitado ang kapabilidad ko sa gawain, at hindi ako karapat-dapat na linangin. Pagkatapos niyon, dalawang beses pang sumulat sa akin ang superbisor at hiniling na pag-isipan ko ito. Naipit ako sa isang masuliraning kalagayan, “Ang hindi pagtanggap ay pagsuway, pero kung tatanggapin ko naman, dahil sa bawat pagkakataon ay sangkot sa gawain ng pag-aalis ang mga prinsipyo, kapag hindi ko ito napangasiwaan nang maayos at lumabag ako sa mga prinsipyo, makakagawa ako ng mga pagsalangsang at masasamang gawa. Kung mababaw lang, matatanggal ako, pero kung malubha, mapapatalsik pa nga ako. Hindi lang masisira ang reputasyon at katayuan ko, kundi baka hindi rin ako magkakaroon ng magandang kinalabasan o hantungan.” Pagkatapos ng matagal na pag-iisip, tumanggi ako. Nang magkita kami ng superbisor, sinabi niya sa akin, “Ikaw ang may pinakamaraming boto mula sa mga kapatid. Kailangan mong hanapin ang layunin ng Diyos.” Wala akong masabi. Sa puso ko, pakiramdam ko ay nahahati ako sa dalawa, at paulit-ulit akong nanalangin sa Diyos, “O Diyos, alam ko na dapat akong magpasakop sa usaping ito na sumasapit sa akin, pero talagang nahihirapan akong magpasakop. Natatakot ako na hindi ko magagawa nang maayos ang tungkulin ko bilang superbisor, na magagambala at magugulo ko ang gawain ng iglesia, at mabubunyag at matitiwalag ako. Hindi ko alam kung anong mga katotohanan ang dapat kong pasukin para makatakas sa mahirap na kalagayang ito. Nakikiusap po ako sa Iyo, akayin Mo ako!”

Isang beses, nabasa ko ang isang sipi ng mga salita ng Diyos na talagang umantig sa puso ko. Sabi ng Makapangyarihang Diyos: “Paano ka dapat kumilos nang ayon sa konsensiya? Kumilos ka nang may sinseridad, maging karapat-dapat sa kabaitan ng Diyos, sa buhay na ito na bigay ng Diyos, at sa pagkakataong ito na ibinigay ng Diyos upang matamo ang kaligtasan. Epekto ba iyon ng iyong konsensiya? Sa sandaling mayroon ka nitong pinakamababang pamantayan—isang konsensiya—mapoprotektahan ka at hindi ka makagagawa ng matitinding pagkakamali. Hindi ka malamang na makagagawa ng mga bagay para maghimagsik laban sa Diyos o bibitiw sa tungkulin mo, ni malamang na kikilos ka nang pabasta-basta. Hindi ka rin masyadong magbabalak ng pakana para sa iyong sariling katayuan, kasikatan, pakinabang, at daan palabas. Ito ang papel na ginagampanan ng konsensiya. Ang konsensiya at katwiran ay dapat kapwa maging bahagi ng pagkatao ng isang tao. Ang mga ito ang kapwa pinakapundamental at pinakamahalagang mga bagay. Anong uri ng tao ang isang taong walang konsensiya at walang katwiran ng normal na pagkatao? Sa pangkalahatan, siya ay isang taong walang pagkatao, at isang taong talagang napakasama ng pagkatao. Sa mas partikular, anong mga katangian ang matatagpuan sa gayong mga tao? Anong mga partikular na pagpapamalas ng kawalan ng pagkatao ang taglay nila? (Makasarili sila at mababang-uri.) Ang mga taong makasarili at mababang-uri ay pabasta-basta sa kanilang mga kilos at hinahayaang mangyari ang mga bagay kung hindi personal na nakakaapekto sa kanila ang mga ito. Hindi nila iniisip ang mga interes ng sambahayan ng Diyos, ni hindi sila nagpapakita ng pagsasaalang-alang para sa mga layunin ng Diyos. Wala silang pakiramdam ng pasanin o responsabilidad pagdating sa paggampan ng kanilang mga tungkulin o pagpapatotoo sa Diyos. … May konsensiya at katwiran ba ang ganitong klaseng tao? (Wala.) Nakadarama ba ng paninisi sa sarili ang isang taong walang konsensiya at katwiran dahil sa pagkilos nang ganito? Hindi siya nakadarama ng paninisi sa sarili; walang silbi ang konsensiya ng ganitong klaseng tao. Hindi sila kailanman nakaramdam ng paninisi ng kanilang konsensiya, kaya mararamdaman ba nila ang paninisi o disiplina ng Banal na Espiritu? Hindi, hindi nila ito mararamdaman” (Ang Salita, Vol. III. Ang mga Diskurso ni Cristo ng mga Huling Araw. Sa Pamamagitan ng Pagbibigay ng Isang Tao ng Puso Niya sa Diyos, Makakamit Niya ang Katotohanan). Sinasabi ng Diyos na ang mga walang konsensiya o katwiran ay partikular na makasarili at mababang-uri. Ang sarili lang nilang mga interes ang isinasaalang-alang nila, hindi ang gawain ng iglesia, at hindi nagdadala ng anumang pasanin o pagpapahalaga sa responsabilidad para sa gawain ng iglesia. Sa pagninilay, napagtanto kong ganitong klase nga mismo ako ng tao. Noong ihalal ako ng mga kapatid, dapat sana ay tinanggap ko ang tungkuling ito. Gayumpaman, natakot ako na masyadong malaki ang responsabilidad sa paggawa ng tungkuling ito, na kung hindi ko ito gagawin nang maayos, mag-iiwan ako ng mga pagsalangsang, at na kung gagawa ako ng kasamaan, matatanggal at matitiwalag ako: Hindi lang masisira ang reputasyon at katayuan ko, nanganganib na mawala pa nga ang aking magandang kinalabasan at hantungan. Kaya, tumanggi ako, idinahilan kong karaniwan lang ang kakayahan ko, mahina ang kapabilidad ko sa gawain, at hindi ako karapat-dapat na linangin. Ilang beses akong sinulatan ng superbisor para makipagbahaginan, pero palagi akong naghahanap ng mga dahilan para tumanggi. Ang sarili ko lang na mga interes ang isinaalang-alang ko at tumanggi akong tanggapin ang tungkuling ito. Talagang wala akong konsensiya at katwiran! Ayaw ko nang mamuhay sa ganito kamakasarili at mababang-uring paraan, kaya tinanggap ko ang tungkuling ito.

Makalipas ang ilang buwan, binago ang pagkakatalaga ng aking tungkulin bilang miyembro ng pangkat dahil sa mahina kong kakayahan, na nangangahulugang hindi ko kaya ang trabaho. Kalaunan, sumulat ang mga lider para sabihing may isang pangkat na kulang sa mga tao para mag-organisa ng mga materyales para sa pag-aalis ng mga tao, at hindi lubos na naaarok ng mga ito ang mga prinsipyo. Hiniling nila sa akin na pumunta roon at maging lider ng pangkat para tulungan ang mga ito. Naisip ko, “Kung hindi ko maoorganisa nang maayos ang mga materyales sa pag-aalis ng mga tao at kung magkakamali ako ng paglalarawan sa isang tao, kakailanganin kong panagutan iyon. Kung mabibigo akong makita ang anumang bagay nang malinaw at kumilos sa isang paraan na lumalabag sa mga prinsipyo, nag-iiwan ng mga pagsalangsang at masasamang gawa, kung gayon, magiging malapit ako sa pagkakatanggal at pagkakatiwalag. Mas ligtas na maging miyembro na lang ng pangkat.” Kaya, iniwasan ko na naman ito, idinahilan kong mahina ang kakayahan ko, mahina ang kapabilidad ko sa gawain, at hindi ako karapat-dapat na linangin. Pagkatapos, sumulat ang mga lider para makipagbahaginan sa akin at tinukoy na ang kalikasan ng paulit-ulit kong pagtanggi sa aking tungkulin ay pagtanggi na tanggapin ang katotohanan. Malinaw kong napagtanto na ang pakikipagbahaginan ng mga lider ay isang paalala at babala mula sa Diyos, at sumama ang loob ko at nakonsensiya ako, “Maraming taon na akong nananampalataya sa Diyos, kaya bakit wala man lang akong pagbabago? Bakit napakatigas ng kalooban ko?” Napagtanto kong magiging napakadelikado ng kalagayang ito kung hindi ko hahanapin ang katotohanan para malutas ito kaagad, kaya naghanap ako ng mga salita ng Diyos na may kaugnayan sa kalagayan ko. Nabasa ko ang mga salita ng Diyos: “Natatakot ang ilang tao na umako ng responsabilidad habang ginagampanan ang kanilang tungkulin. Kung binibigyan sila ng iglesia ng isang trabahong gagawin, iisipin muna nila kung hinihingi ng trabaho na umako sila ng responsabilidad, at kung oo, hindi nila tatanggapin ang trabaho. Ang mga kondisyon nila sa paggampan ng isang tungkulin ay, una, na ito ay dapat na isang maginhawang trabaho; pangalawa, na hindi ito matrabaho o nakakapagod; at pangatlo, na kahit anong gawin nila, wala silang aakuing anumang responsabilidad. Ito lang ang uri ng tungkuling tinatanggap nila. Anong uri ng tao ito? Hindi ba’t isa itong tuso at mapanlinlang na tao? Ayaw niyang pasanin kahit ang pinakamaliit na responsabilidad. Kinatatakutan pa nga niya na mababasag ng mga dahon ang kanyang bungo kapag nahulog ang mga ito mula sa mga puno. Anong tungkulin ang magagampanan ng taong tulad nito? Ano ang pakinabang niya sa sambahayan ng Diyos? Ang gawain ng sambahayan ng Diyos ay may kinalaman sa gawain ng pakikipaglaban kay Satanas, gayundin sa pagpapalaganap ng ebanghelyo ng kaharian. Anong tungkulin ang walang mga kaakibat na responsabilidad? Masasabi ba ninyong may kaakibat na responsabilidad ang pagiging lider? Hindi ba’t mas mabigat ang kanilang mga responsabilidad, at hindi ba’t mas lalo silang dapat na umako ng responsabilidad? Nangangaral ka man ng ebanghelyo, nagpapatotoo, gumagawa ng mga video, at iba pa—anuman ang iyong gawain—hangga’t nauukol ang mga ito sa mga katotohanang prinsipyo, may mga kaakibat itong responsabilidad. Kung walang prinsipyo ang paggampan mo ng iyong tungkulin, makakaapekto ito sa gawain ng sambahayan ng Diyos, at kung natatakot kang umako ng responsabilidad, hindi mo magagampanan ang anumang tungkulin. Duwag ba ang uri ng taong natatakot na umako ng responsabilidad sa paggampan ng kanyang tungkulin, o may problema sa kanyang disposisyon? Dapat ay masabi mo ang pagkakaiba. Sa realidad, hindi ito isyu ng karuwagan. Paanong napakamapangahas niya pagdating sa pagiging mayaman, o kapag gumagawa siya ng isang bagay para sa sarili niyang kapakinabangan? Haharapin niya ang anumang panganib. Subalit kapag gumagawa siya ng mga bagay-bagay para sa iglesia, para sa sambahayan ng Diyos, wala siyang inaako na anumang mga panganib. Ang gayong mga tao ay makasarili at kasuklam-suklam, ang pinakataksil sa lahat. Ang sinumang hindi umaako ng responsabilidad sa paggampan ng isang tungkulin ay walang ni katiting na sinseridad sa Diyos, lalong wala siyang katapatan. Anong uri ng tao ang nangangahas na pumasan ng responsabilidad? Anong uri ng tao ang may tapang na magbuhat ng mabigat na pasanin? Ang sinumang nangunguna at buong-tapang na sumusulong sa pinakamahalagang sandali sa gawain ng sambahayan ng Diyos, na buong-tapang na umaako ng mabigat na pasanin at hindi takot na magtiis ng mga paghihirap at panganib kapag nakita niya ang gawain na pinaka-importante at pinakamahalaga. Iyon ay isang taong tapat sa Diyos, isang mabuting sundalo ni Cristo. Ito ba ay ang kaso kung saan ang lahat ng natatakot na umako ng responsabilidad sa kanilang tungkulin ay ginagawa iyon dahil hindi sila nakakaunawa sa katotohanan? Hindi; may problema sa kanilang pagkatao. Wala silang pagpapahalaga sa katarungan o responsabilidad, sila ay mga taong makasarili at kasuklam-suklam, sila ay hindi mga sinserong mananampalataya sa Diyos, at hindi nila tinatanggap ang katotohanan kahit kaunti. Dahil lang sa dahilan na ito, hindi sila maliligtas. … Kung palagi mong pinoprotektahan ang iyong sarili sa tuwing may nangyayari sa iyo, at iniiwanan mong bukas ang isang pinto o lusutan para sa iyong sarili, isinasagawa mo ba ang katotohanan? Hindi ito pagsasagawa sa katotohanan—pagiging tuso ito. Gumagampan ka ngayon ng iyong tungkulin sa sambahayan ng Diyos. Ano ang unang prinsipyo sa pagtupad ng isang tungkulin? Ito ay na kailangan mo munang gampanan ang tungkuling iyon nang buong puso, lubos na pagsikapan, at protektahan ang mga interes ng sambahayan ng Diyos. Ito ay isang katotohanang prinsipyo, isa na dapat mong isagawa. Ang pagprotekta sa sarili sa pamamagitan ng pag-iiwan para sa sarili ng isang bukas na pinto o lusutan ay ang prinsipyo ng pagsasagawa na sinusunod ng mga walang pananampalataya, at ang kanilang pinakamataas na pilosopiya. Sa lahat ng bagay, ang pagsasaalang-alang muna sa sarili, paglalagay sa sariling interes bago ang lahat, at hindi pag-iisip sa iba, naniniwala na ang mga interes ng sambahayan ng Diyos at mga interes ng iba ay walang kinalaman sa sarili, iniisip muna ang mga sariling interes at pagkatapos ay nag-iisip ng isang ruta sa pagtakas—hindi ba’t iyon ay kung ano ang isang walang pananampalataya? Ito eksakto ang isang walang pananampalataya. Ang ganitong uri ng tao ay hindi karapat-dapat na gumampan ng isang tungkulin” (Ang Salita, Vol. IV. Paglalantad sa mga Anticristo. Ikawalong Aytem (Unang Bahagi)). Habang pinagninilayan ko ang mga salita ng Diyos, para akong sinasaksak sa puso. Inilantad ng Diyos na ang klase ng mga taong makasarili, mababang-uri, at tuso ay takot na managot. Kapag may dumarating sa kanilang mga sitwasyon, palagi nilang inuuna ang sarili nilang mga interes, at palagi nilang iniisip kung paano mag-iwan ng daan palabas para sa kanilang sarili, sa halip na protektahan ang mga interes ng iglesia. Ayaw nilang umako ng kahit anong responsabilidad. Ang ganitong uri ng tao ay hindi tumatanggap ng katotohanan at walang pagkatao. Sila ay mga walang pananampalataya sa mga mata ng Diyos, at hindi sila karapat-dapat na gumawa ng mga tungkulin. Ganoon nga mismo akong klase ng tao. Ilang taon na akong nililinang ng sambahayan ng Diyos para gawin ang gawain ng pag-aalis, at natutunan ko na ang ilang kaugnay na prinsipyo at naunawaan ko na ang ilang landas para harapin ang mga problema. Nang italaga ako ng mga lider na maging lider ng pangkat, nag-alala ako na papanagutin ako kapag hindi ko nagawa nang maayos ang gawain. Para protektahan ang sarili kong mga interes, naghanap ako ng iba’t ibang dahilan at palusot, tulad ng mahina ang kakayahan ko at mahina ang kapabilidad ko sa gawain, para magpaligoy-ligoy at umiwas. Alam na alam ko kung ano ang kailangan ng gawain ng iglesia, at na ako ay isang angkop na kandidato, pero nagpakatuso ako at ayaw kong maging lider ng pangkat o umako ng anumang responsabilidad dahil isinasaalang-alang ko ang sarili kong kinalabasan at hantungan. Iyong mga walang pananampalataya na pakinabang ang inuuna ay palaging nagkakalkula at nagpapakana para sa sarili nilang mga interes sa lahat ng kanilang ginagawa; ginagawa nila kung ano ang kapaki-pakinabang sa kanila. Lahat ng iniisip at ideya ko ay para din sa sarili kong kapakinabangan, at kapag dumarating ang gawaing may kaakibat na responsabilidad, nagiging tuso ako at umaatras. Wala akong kahit katiting na katapatan o pagpapasakop sa Diyos, at walang ipinagkaiba sa isang walang pananampalataya o hindi mananampalataya. Talagang hindi ako karapat-dapat na gumawa ng mga tungkulin! Nang maunawaan ko ito, napuno ako ng pagsisisi at sinisi ko ang sarili ko.

Kalaunan, pinagnilayan ko ang aking sarili: Bakit, sa kabila ng maraming taon kong pananampalataya sa Diyos, palagi kong gustong tanggihan ang aking tungkulin? Ano ang pinakaugat ng problema? Isang araw, nabasa ko ang mga salita ng Diyos: “Hindi kailanman sinusunod ng mga anticristo ang mga pagsasaayos ng sambahayan ng Diyos, at palagi nilang mahigpit na iniuugnay ang kanilang tungkulin, kasikatan, pakinabang, at katayuan sa inaasam nilang pagkamit ng mga pagpapala at sa kanilang hantungan sa hinaharap, na para bang sa sandaling mawala ang kanilang reputasyon at katayuan, wala na silang pag-asang magkamit ng mga pagpapala at gantimpala, at pakiramdam nila ay katulad ito ng mawalan ng buhay. Iniisip nila, ‘Kailangan kong mag-ingat, hindi ako dapat maging pabaya! Ang sambahayan ng diyos, ang mga kapatid, ang mga lider at manggagawa, at maging ang diyos ay hindi maaasahan. Hindi ko mapagkakatiwalaan ang sinuman sa kanila. Ang taong pinakamaaasahan mo at ang pinakakarapat-dapat mong pagkatiwalaan ay ang iyong sarili. Kung hindi ka nagpaplano para sa iyong sarili, sino ang magmamalasakit sa iyo? Sino ang mag-iisip sa kinabukasan mo? Sino ang mag-iisip kung makatatanggap ka ba ng mga pagpapala o hindi? Kaya, kailangan kong magplano at magkalkula nang maingat para sa sarili kong kapakanan. Hindi ako puwedeng magkamali o maging pabaya kahit kaunti, kung hindi, ano ang gagawin ko kung may sumubok na manamantala sa akin?’ Kaya, nagiging mapagbantay sila laban sa mga lider at manggagawa ng sambahayan ng Diyos, natatakot na may makakilatis o makahalata sa kanila, at na pagkatapos ay matatanggal sila at masisira ang mga pinapangarap nilang pagpapala. Iniisip nila na dapat nilang panatilihin ang kanilang reputasyon at katayuan para magkaroon sila ng pag-asang magkamit ng mga pagpapala. Itinuturing ng isang anticristo ang pagiging pinagpala na higit pa kaysa sa kalangitan, higit pa kaysa sa buhay, mas mahalaga pa kaysa sa paghahangad ng katotohanan, pagbabago ng disposisyon, o personal na kaligtasan, at mas mahalaga pa kaysa sa maayos na paggawa sa kanilang tungkulin, at pagiging isang nilikha na pasok sa pamantayan. Iniisip niya na ang pagiging isang nilikha na pasok sa pamantayan, ang paggawa nang mabuti sa kanyang tungkulin at pagkaligtas ay pawang mumunting mga bagay na hindi na kailangang banggitin o pagkomentuhan pa, samantalang ang pagkakamit ng mga pagpapala ay ang tanging bagay sa buong buhay niya na hindi kailanman malilimutan. Sa anumang masagupa niya, gaano man kalaki o kaliit, inuugnay niya ito sa pagiging pinagpala, at napakaingat at napakaalisto niya, at lagi siyang may nakahandang malulusutan para sa kanyang sarili” (Ang Salita, Vol. IV. Paglalantad sa mga Anticristo. Ikalabindalawang Aytem). Inilantad ng Diyos na hindi kayang magpasakop ng mga anticristo sa tungkuling isinaayos para sa kanila ng iglesia dahil labis nilang pinahahalagahan ang pagtanggap ng mga pagpapala. Walang pinagkakatiwalaan ang mga anticristo kundi ang kanilang mga sarili. Naniniwala sila na puwede lang silang umasa sa sarili nila, na sila lang ang tunay na mangangalaga sa kanilang sarili, at na kailangan nilang maging maingat at mapagmatyag sa bawat pagkakataon, takot na takot na ang pagpapasakop sa mga pagsasaayos ng sambahayan ng Diyos ay makasasama sa mga pagpapala nila at makasisira sa kanilang mga pangarap na magkamit ng mga pagpapala. Sa pagninilay-nilay sa aking sarili, hindi ba’t pareho lang ang pag-uugali ko sa isang anticristo? Labis kong pinahalagahan ang pagkakamit ng mga pagpapala. Isinaayos ng iglesia na maging superbisor ako at pagkatapos ay lider ng pangkat, pero hindi ko mapigilang isaalang-alang ang sarili kong kinalabasan at hantungan, nagiging maingat at mapagkalkula. Naisip kong ang paggawa ng mga tungkulin ng isang superbisor o lider ng pangkat ay may kaakibat na malalaking responsabilidad, at na kapag hindi ko nagawa nang maayos ang gawain, makakagawa ako ng mga pagsalangsang. Kung malubha ang mga ito, maaari pa akong mabunyag at matiwalag. Sa isang banda, ang mga ordinaryong miyembro ng pangkat ay may maliit na responsabilidad, at kahit na hindi ko makakamit ang anumang natatanging merito, hindi naman ako makakagawa ng mga pagsalangsang at mabubunyag at matitiwalag. Ang inisip ko lang ay ang kumilos sa kung ano ang makabubuti sa akin, at hindi ko man lang isinaalang-alang ang mga interes ng iglesia. Lubos akong namumuhay na umaasa sa mga satanikong lason tulad ng “Ang bawat tao para sa kanyang sarili at bahala na ang iba,” “Huwag humanap ng biyaya, kundi umiwas na masisi,” at “Sa pag-iingat nagmumula ang kaligtasan.” Inakala kong ganap na likas na isaalang-alang ang sarili kong mga interes—kahangalan kung hindi. Ang layunin ng Diyos ay hayaan akong magtamo ng higit na pagsasanay sa pamamagitan ng pagiging isang superbisor at lider ng pangkat, at magawang hanapin ang katotohanan upang kumilos ayon sa prinsipyo. Gayumpaman, pinaghinalaan ko ang Diyos batay sa baluktot kong pananaw. Pakiramdam ko, ang pagiging superbisor ko ay isang paraan para ibunyag at itiwalag ako. Itinuring ko ang Diyos na katulad ng lahat ng tao sa mundo na may katayuan at kapangyarihan, na hindi naman tiyak na patas at matuwid sa mga tao; at na ang mga taong nakagawa ng pinakamaliit na pagkakamali ay ititiwalag. Hindi ba’t kalapastanganan ito laban sa Diyos? Napakamapanlinlang at napakabuktot ko! Ganap na likas at may katwiran na manampalataya sa Diyos at gawin ang tungkulin ng isang nilikha, na isang responsabilidad na sa ngalan ng dangal ay hindi ko dapat iwasan. Gayumpaman, napinsala ako ng mga satanikong lason, at naging makasarili, buktot, at mapanlinlang. Tinanggihan ko ang aking tungkulin nang paulit-ulit para pangalagaan ang aking mga interes, at hindi ako nagpakita ng kahit katiting na pagsasaalang-alang sa mga layunin ng Diyos. Ang pamumuhay ayon sa mga satanikong pilosopiyang ito ay magdudulot lang sa akin na lalo pang labanan ang Diyos, at sa huli ay itataboy at ititiwalag ako ng Diyos. Nang maunawaan ko ito, napuno ako ng pagsisisi at sinisi ko ang sarili ko, kaya nanalangin ako sa Diyos, “O Diyos, napakamakasarili ko, mababang-uri, buktot, at mapanlinlang. Mula nang magsimula akong manampalataya sa Iyo, mga pagpapala lang ang hinangad ko at hindi ko isinaalang-alang ang Iyong mga layunin o inisip ang gawain ng iglesia. Mahal na Diyos, handa akong magsisi, at tumigil sa paglakad sa maling landas.”

Kalaunan, nabasa ko ang mga salita ng Diyos, at nagkamit ako ng kaunting pagkaunawa sa mga prinsipyo ng pagtrato ng sambahayan ng Diyos sa mga tao. Sabi ng Makapangyarihang Diyos: “Hindi naniniwala ang ilang tao na tinatrato nang patas ng sambahayan ng Diyos ang mga tao. Hindi sila naniniwala na naghahari ang Diyos sa Kanyang sambahayan, at na naghahari doon ang katotohanan. Naniniwala sila na anumang tungkulin ang ginagawa ng isang tao, kung magkakaroon ng problema roon, pangangasiwaan kaagad ng sambahayan ng Diyos ang taong iyon, tatanggalin ang kanyang karapatan na gumawa ng tungkulin, palalayasin siya, o papaalisin pa nga siya sa iglesia. Ganoon ba talaga ang kaso? Siguradong hindi. Pinakikitunguhan ng sambahayan ng Diyos ang bawat tao ayon sa mga katotohanang prinsipyo. Ang Diyos ay matuwid sa Kanyang pagtrato sa bawat tao. Hindi lamang Niya tinitingnan kung paano kumilos ang isang tao sa isang pagkakataon; tinitingnan Niya ang kalikasang diwa ng isang tao, ang mga intensyon nito, at ang saloobin nito. Sa partikular, kapag nagkakamali ang isang tao, tinitingnan Niya kung kaya ba nitong pagnilayan ang sarili nito, kung nagsisisi ba ito, at kung kaya ba nitong matarok ang diwa ng problema batay sa Kanyang mga salita, nang sa gayon ay nagagawa nitong maunawaan ang katotohanan, kamuhian ang sarili nito, at tunay na magsisi. Kung walang tamang saloobin ang isang tao, at ganap na siyang nabahiran ng mga personal na intensyon, kung puno siya ng mga tusong pakana at walang ibang ibinubunyag kundi mga tiwaling disposisyon, at kung, kapag may mga lumilitaw na problema, nauuwi pa nga siya sa pagkukunwari, mapanlinlang na pangangatwiran, at pagpapalusot, at nagmamatigas na tumatangging aminin ang kanyang mga pagkakamali, kung gayon, ang ganoong tao ay hindi maliligtas. Hindi talaga niya tinatanggap ang katotohanan, at hindi siya tamang tao; ganap na siyang nabunyag. Iyong mga hindi kayang tanggapin ang katotohanan kahit kaunti ay mga hindi mananampalataya sa diwa at maaari lamang na itiwalag. … Sabihin ninyo sa Akin, kung nakagawa ng pagkakamali ang isang tao, ngunit naaabot niya ang isang tunay na pagkaunawa at handa siyang magsisi, hindi ba’t bibigyan siya ng pagkakataon ng sambahayan ng Diyos? Habang papatapos na ang anim-na-libong-taong plano ng pamamahala ng Diyos, napakaraming tungkuling kailangang magawa. Pero kung wala kang konsensiya o katwiran, at hindi mo inaasikaso ang iyong nararapat na gawain, kung nagkaroon ka ng pagkakataong gawin ang isang tungkulin ngunit hindi mo alam kung paano iyon pahahalagahan, kung hindi mo hinahangad ang katotohanan kahit kaunti, nang hinahayaan mong makalampas ang pinakamagandang pagkakataon, kung gayon ay mabubunyag ka” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Pagkatapos basahin ang mga salita ng Diyos, naunawaan ko na sa sambahayan ng Diyos, ang katotohanan at katuwiran ang naghahari. Nagtatanggal at nagtitiwalag ng mga tao ang sambahayan ng Diyos ayon sa mga prinsipyo, at walang sinumang basta-basta na lang pakikitunguhan dahil sa kanilang pag-uugali sa isang partikular na oras o sa isang partikular na bagay. Lahat ito ay nakabatay sa palagiang pag-uugali ng mga tao, sa kanilang saloobin sa pagtanggap ng katotohanan, at kung tunay ba silang nagsisi. Kung ang isang tao ay palaging nanggagambala at nanggugulo sa gawain ng iglesia, at hindi nagsisisi o nagbabago gaano man siya tulungan ng iba, ang gayong tao ay tatanggalin at ititiwalag. Gayumpaman, kung ang isang tao ay nagbubunyag ng tiwaling disposisyon kapag ginagawa ang kanyang tungkulin o nagdudulot ng paggambala at panggugulo sa gawain ng iglesia, ngunit kaya niyang agad na magnilay sa sarili, makaunawa, magsisi, at magbago, bibigyan pa rin siya ng sambahayan ng Diyos ng ibang mga pagkakataon na gumawa ng mga tungkulin. Naisip ko rin kung paanong mula nang magsimula akong gumawa ng gawain ng pag-aalis, nagdulot ako ng pagkagambala at kaguluhan sa gawain dahil hindi ko naunawaan ang mga prinsipyo, at nakagawa ako ng pagsalangsang dahil doon. Gayumpaman, hindi ako tinanggal o itiniwalag ng sambahayan ng Diyos dahil sa aking mga pagsalangsang, bagkus ay nakipagbahaginan sila at tinulungan ako. Pagkatapos, dahil handa akong magsisi, pinayagan akong magpatuloy na gumawa ng mga tungkulin. Tungkol naman sa mga tinanggal at itiniwalag, hindi ito dahil sa paggawa nila ng mga tungkulin bilang mga lider ng pangkat o superbisor, kundi dahil mali ang landas na tinatahak nila. Nakagawa sila ng pagsalangsang, pero hindi nila tinanggap ang pagpupungos, at hindi sila nagsisi. Saka lang sila tinanggal at itiniwalag. Naisip ko ang isang sister sa pangkat na hindi superbisor. Habang ginagawa niya ang kanyang tungkulin, nakipagkompetensiya siya para sa kasikatan at pakinabang laban sa mga sister na katrabaho niya at sinabotahe sila nang hindi nila nalalaman. Ginambala at ginulo nito ang gawain ng iglesia, at hindi siya nagsisi pagkatapos ng pagbabahaginan. Sa huli, tinanggal siya. Isa pa, tinanggal ang dating dalawang superbisor hindi dahil sa malalaking responsabilidad na pinasan nila, kundi dahil palagi nilang hindi hinahangad ang katotohanan at hindi gumagawa ng tunay na gawain. Nang pinungusan sila o nang nakipagbahaginan sa kanila ang kanilang mga kapatid para tumulong sa kanila, hindi sila tunay na nagsisi o nagbago. Ang pagkakatanggal nila ay ganap na walang kaugnayan sa kung anong mga tungkulin ang ginawa nila o kung gaano kalaki ang kanilang mga responsabilidad. Napagtanto kong ang paniniwala ko na delikado ang pagiging lider ng pangkat dahil sa malaking responsabilidad na kaakibat nito, at na ang pagiging miyembro ng pangkat ay medyo ligtas at panatag ay walang-katotohanan at kakatwa, at hindi umaayon sa katotohanang prinsipyo. Binigyan ako ng sambahayan ng Diyos ng pagkakataon para gumawa ng mga tungkulin, at ang layunin ng Diyos ay para hanapin ko ang katotohanan sa mga tao, pangyayari, at bagay na dumarating sa akin, at na maaarok at mauunawaan ko ang mas maraming katotohanang prinsipyo. Dapat sana ay pinahalagahan ko itong pambihirang pagkakataon at tinanggap ang aking tungkulin.

Kalaunan, nagbasa ako ng higit pang mga salita ng Diyos, at nakahanap ako ng isang landas ng pagsasagawa. Sabi ng Makapangyarihang Diyos: “Kung gayon, paano dapat umasal ang isang matapat na tao? Dapat siyang magpasakop sa mga pagsasaayos ng Diyos, maging deboto sa tungkulin na dapat niyang gampanan, at magsikap na matugunan ang mga layunin ng Diyos. Naipapamalas ito sa iba’t ibang paraan: Ang isa ay ang pagtanggap sa iyong tungkulin nang may matapat na puso, hindi isinasaalang-alang ang mga interes ng iyong laman, hindi kulang sa dedikasyon dito, at hindi nagpapakana para sa sarili mong pakinabang. Iyon ang mga pagpapamalas ng pagkamatapat. Ang isa pa ay ang paggampan nang maayos sa iyong tungkulin nang buong puso at buong lakas mo, paggawa nang maayos sa mga gampaning ipinagkatiwala sa iyo ng sambahayan ng Diyos, at pagbubuhos ng iyong puso at pagmamahal sa iyong tungkulin para bigyang-kasiyahan ang Diyos. Ito ang mga pagpapamalas na dapat mayroon ang isang matapat na tao habang ginagampanan ang kanyang tungkulin” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). “Walang kaugnayan sa pagitan ng tungkulin ng tao at kung siya ay nakatatanggap ng mga pagpapala o napupunta sa aba. Ang tungkulin ay kung ano ang nararapat tuparin ng tao; ito ang bokasyong mula sa langit, at dapat niya itong gampanan nang hindi naghahanap ng gantimpala, at nang walang mga kondisyon o dahilan. Ito lang ang matatawag na paggampan sa tungkulin ng isang tao. … Hindi mo dapat gampanan ang iyong tungkulin alang-alang sa pagtanggap ng mga pagpapala, at hindi ka dapat tumangging gampanan ang tungkulin mo dahil sa takot na mapunta sa aba. Sasabihin Ko sa inyo ang isang bagay na ito: Ang paggampan ng tao sa kanyang tungkulin ang dapat niyang gawin, at kung hindi niya ginagampanan ang kanyang tungkulin, ito ang kanyang paghihimagsik” (Ang Salita, Vol. I. Ang Pagpapakita at Gawain ng Diyos. Ang Pagkakaiba sa Pagitan ng Ministeryo ng Diyos na Nagkatawang-tao at ng Tungkulin ng Tao). Sinasabi ng Diyos na ang matatapat na tao ay kayang magpasakop sa mga pamamatnugot at pagsasaayos ng Diyos, at magbuhos ng kanilang puso at lakas sa paggawa nang maayos ng kanilang tungkulin. Hindi sila nagpapakana para sa kanilang sarili, o isinasaalang-alang ang mga pakinabang at pagkalugi sa sarili nilang mga interes. Bukod dito, ang tungkulin ay isang responsabilidad na sa ngalan ng dangal ay hindi natin maiiwasan, at wala itong anumang kinalaman sa kung anong mga pagpapala ang natatanggap natin o kung anong mga kasawian ang dinaranas natin. Hindi tayo dapat tumanggi sa tungkulin dahil takot tayo sa kasawian, ni hindi dapat tanggapin ang tungkulin alang-alang sa mga pagpapala. Ganap na likas at may katwiran na tuparin ng mga tao ang kanilang mga tungkulin. Matapos maunawaan ito, alam ko na kung paano pakikitunguhan ang aking tungkulin. Bagama’t katamtaman lang ang kakayahan at kapabilidad ko sa gawain, bilang isang nilikha, kailangan kong gawin ang nararapat kong gawin. Puwede akong mas maghanap tungkol sa mga bagay na hindi ko naiintindihan habang ginagawa ang tungkulin ko, at, sa abot ng aking kakayahan at mga abilidad, gagawin ko ang lahat para tuparin nang maayos ang tungkuling dapat kong tuparin. Ito ang saloobing dapat mayroon ako. Para mabayaran ang mga utang ko noon, aktibo akong nag-alok na tulungan ang aking mga kapatid na mag-organisa ng mga materyal sa pag-aalis, at pumayag ang mga lider. Bagama’t wala pa akong gaanong natatamo na pagpasok o mga pagbabago, sa pamamagitan ng pagkakabunyag sa pagkakataong ito, nagkamit ako ng kaunting pagkaunawa sa mga maling perspektiba sa likod ng aking paghahangad sa pananalig ko, natutunan ko kung paano gawin nang maayos ang aking tungkulin para magpakita ng pagsasaalang-alang sa mga layunin ng Diyos, at handa akong magpasakop sa mga pamamatnugot at pagsasaayos ng Diyos. Salamat sa Diyos!


100. Huwag Hayaang Sirain Ka ng Katamaran

Ni Xinche, Tsina

Noong Hulyo 2024, isa akong superbisor para sa gawaing nakabatay sa teksto sa iglesia. Dahil inaresto ang isang lider, nalagay kami sa panganib ng sister na katuwang ko, kaya kailangan naming manatili sa bahay at mangumusta sa gawain sa pamamagitan ng mga liham. Sa simula, kaya ko pang aktibong subaybayan ang gawain at sumulat ng mga liham para talakayin ang mga problema sa pangkat. Kaya ko ring humanap ng mga salita ng Diyos para lutasin ang kung anumang maling kalagayan na mayroon ang mga miyembro ng pangkat, at kapag may gawaing kailangang ipatupad, minamadali ko itong ipatupad. Kahit medyo abala ako, hindi naman masyadong napapagod ang puso ko. Habang dumarami ang gawain ko, at ilang grupo ang may mga problemang kailangang lutasin, naisip ko, “Kung bawat gampanin ay may kasamang pagsubaybay at detalyadong pakikipag-ugnayan, gaano karaming pag-iisip at lakas ang kakailanganin niyan? Bukod pa, magiging kalabisan na ang sumubaybay sa lahat ng detalye ng ganito karaming gawain!” Naisip ko kung paanong ang mga kapatid sa isang grupo ay maraming taon nang gumagawa ng mga tungkuling nakabatay sa teksto, nakabisado na ang ilang prinsipyo, at nagkamit na ng mga resulta sa kanilang mga tungkulin. Pakiramdam ko, hindi ko na kailangang masyadong mag-alala sa grupo na iyon, kaya pagkatapos noon, hindi ko na gaanong pinansin ang gawain nila. Kung minsan, naiisip ko namang alamin ang detalye kung mayroon ba silang anumang problema sa paggawa ng kanilang mga tungkulin, pero naisip ko rin, “Kailangan ng maraming pagsisikap at pag-iisip para maunawaan ang mga detalyeng ito. Hayaan mo na. Medyo mahuhusay naman ang mga propesyonal na kasanayan ng mga taong ito at mayroon na silang karanasan sa gawain, kaya hayaan na nating sila-sila ang gumawa.” Pagkatapos noon, hindi ko na muling inalam pa o sinubaybayan nang detalyado ang gawain ng grupo na iyon. Pagkaraan ng ilang panahon, nakita kong ilang araw nang hindi nagpapasa ng anumang sermon ang pangkat na ito, kaya mabilis akong sumulat sa kanila para alamin kung ano ang nangyayari. Nag-ulat ang lider ng grupo na hindi maganda ang kalidad ng mga sermon na natanggap nila kamakailan at kakaunti lang ang maaaring ipasa. Nang makitang hindi maganda ang mga resulta ng gawain, medyo nasiraan siya ng loob. Saglit akong nakipagbahaginan sa lider ng grupo, hiniling sa kanya na magdala ng pasanin at akayin ang lahat sa pagbubuod ng mga paglihis. Pagkatapos, gusto ko sanang alamin pa nang mas detalyado ang gawain ng grupo na ito, pero naisip ko na naman: “Mayroon pa akong ilang gawaing gagawin. Kakailanganin ng maraming pag-iisip at pagsisikap para maunawaan at malutas ang mga problemang ito. Alam naman ng lider ng grupo ang ilang mga prinsipyo, at ibinuod na rin ng mga lider ang mga problema sa mga sermon na ipinasa namin. Napakalinaw ng landas na tinalakay nila, kaya puwede ko silang hayaan na mag-aral at makisangkot sa kani-kanila.” Sa ganitong paraan, nagpasa na lang ako ng mga liham mula sa mga lider tungo sa grupo, at hindi ako nagbuod ng mga problema at paglihis kasama sila. Hindi ko na tinanong ang mga detalye ng gawain, tulad ng kung paano sila nag-aaral at kung nailalapat ba nila ang kanilang natutunan.

Hindi nagtagal, may dumating na liham mula sa mga lider na nagsasabing mabagal ang pag-usad ng gawain ng pangkat na gumagawa ng sermon at hindi maganda ang kalidad ng mga sermon na ipinapasa nila. Hiniling nila sa akin na alamin agad ang dahilan. Nang mabasa ko ang liham na ito, nakaramdam ako ng paninisi sa sarili sa aking puso at saka ko lamang sinimulang pagnilayan ang aking sarili. Nakita ko ang mga salita ng Diyos: “Ang pangunahing katangian ng gawain ng mga huwad na lider ay pagdadaldal tungkol sa doktrina at pag-uulit ng mga islogan. Matapos ilabas ang kanilang mga utos, naghuhugas-kamay na lang sila tungkol sa bagay na iyon. Hindi sila nagtatanong tungkol sa sumunod na pag-unlad ng gawain; hindi nila itinatanong kung nagkaroon ng anumang mga problema, paglihis, o paghihirap. Itinuturing nilang tapos na ang kanilang trabaho sa sandaling italaga nila ang gawain. … Ang hindi pagsubaybay sa gawain, hindi paggawa ng higit pa sa sandaling naitalaga na ito, ang paghuhugas-kamay rito—ito ang paraan ng mga huwad na lider sa paggawa ng mga bagay-bagay. Ang hindi pagsusubaybay o pagbibigay ng direksiyon sa gawain, hindi pag-uusisa o paglulutas sa mga isyung lumilitaw, at hindi pag-aarok sa pag-usad o kahusayan ng gawain—mga pagpapamalas din ang mga ito ng mga huwad na lider” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa (4)). “Hindi makagawa ng tunay na gawain ang mga huwad na lider—may malakas na simula ang anumang gawin nila pero unti-unti itong humihina sa huli. Isang tagapagsimula ng seremonya ang papel na ginagampanan nila: Nagbibigkas sila ng mga islogan at nangangaral ng mga doktrina, at kapag naitalaga na nila ang gawain sa iba at naisaayos na kung sino ang magiging responsable rito, tapos na sila. Pareho sila sa nakakabinging malalakas na ispiker na nakikita sa mga rural na bahagi ng Tsina—hanggang dito lamang ang papel na ginagampanan nila. Gumagawa lang sila ng kaunting panimulang gawain; para sa natitirang bahagi ng gawain, hindi sila makikita kahit saan. Para naman sa mga espesipikong tanong tulad ng kung kumusta ang pagsulong ng bawat aytem ng gawain, kung naaayon ba ito sa mga prinsipyo, at kung epektibo ba ito—hindi nila alam ang mga sagot. Hindi sila kailanman malalimang nakikisalamuha sa mga pinakamababang antas at bumibisita sa lugar ng gawain para unawain at alamin ang pag-usad at mga detalye ng bawat aytem ng gawain. Samakatwid, maaaring hindi naglalayon ang mga huwad na lider na magdulot ng mga pagkagambala at kaguluhan, o gumawa ng iba’t ibang kasamaan sa panahon ng panunungkulan nila bilang mga lider, pero, sa katunayan, pinaparalisa nila ang gawain, inaantala ang pag-usad ng bawat aytem ng gawain ng iglesia, at ginagawang imposible para sa mga hinirang ng Diyos na magampanan nang maayos ang mga tungkulin ng mga ito at magkamit ng buhay pagpasok. Sa ganitong paraan ng paggawa, paano nila posibleng maaakay ang mga hinirang ng Diyos sa tamang landas ng pananalig sa Diyos? Ipinapakita nito na hindi gumagawa ng anumang tunay na gawain ang mga huwad na lider. Hindi nila nasusubaybayan ang gawaing sila dapat ang responsable o naibibigay ang wastong paggabay at pangangasiwa para matiyak na normal ang pag-usad ng gawain ng iglesia; nabibigo silang gampanan ang mga nilalayong tungkulin ng mga lider at manggagawa, at hindi nila nagagampanan ang katapatan o mga responsabilidad nila. Nagpapatunay ito na hindi tapat ang mga huwad na lider sa kung paano nila ginagampanan ang mga tungkulin nila, na pabasta-basta lang sila; nililinlang nila kapwa ang mga hinirang ng Diyos at ang Diyos Mismo, at naaapektuhan at hinahadlangan nila ang pagsasagawa ng Kanyang kalooban. Kitang-kita ng lahat ang katunayang ito” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa (4)). Nang mabasa ko ang mga salitang ito ng Diyos na naglalantad sa mga huwad na lider, pakiramdam ko ay labis akong hinatulan. Ang mga huwad na lider ay nagpapakasasa sa kaginhawahan ng laman, at pabasta-basta sa kanilang mga tungkulin. Kapag nagpapatupad sila ng gawain, kontento na sila sa pagpapasa lang ng mga utos at pagbibigay ng mga tagubilin; hindi nila aktuwal na pinangangasiwaan o sinusubaybayan ang mga detalye ng gawain, at hindi nila nauunawaan o naaarok ang mga problema sa gawain. Kahit na may matuklasan silang mga problema, hindi nila agad nilulutas ang mga ito, na labis na nakakaantala sa pag-usad ng gawain. Hindi ba’t ganoong-ganoon din ang pag-uugali ko? Palagi akong natatakot na magsumikap at magpakapagod, at wala talaga akong kahit katiting na pagpapahalaga sa responsabilidad sa aking tungkulin. Nang makita kong hindi nagbubunga ang gawain sa sermon ng isang grupo, wala sa loob lamang akong nagtanong tungkol sa gawain at hiniling ko sa lider ng pangkat na pamunuan ang mga miyembro ng grupo sa pagbubuod ng mga paglihis at problema. Kahit na nalaman ko kalaunan na nabubuhay pa rin sa mga paghihirap ang mga miyembro ng pangkat, ayaw ko nang magbuhos pa ng dagdag na pagsisikap o magbayad ng dagdag na halaga para lutasin ito. Ipinasa ko lang sa kanila ang mga liham mula sa mga lider at sinabihan silang mag-aral at makilahok sa sarili nila, nang hindi talaga nilulutas ang mga problema sa gawain. Nakita ko na katulad lang ako ng isang huwad na lider—nagiging iresponsable sa aking tungkulin at pabasta-basta lang nang hindi gumagawa ng aktuwal na gawain. Hindi ko nilutas ang mga totoong problema sa aking tungkulin, na nangangahulugang walang sinumang nagkamit ng landas pasulong sa kanilang mga tungkulin, at natigil ang gawain. Lahat ng ito ay bunga ng hindi ko paggawa ng aktuwal na gawain. Ang layunin ng Diyos sa paggawa ko ng tungkulin ng isang superbisor ay para masubaybayan, mapangasiwaan, at maging sangkot ako sa mga detalye ng gawain ng pangkat, at na aalamin at aarukin ko ang mga kalagayan ng mga miyembro ng pangkat, tutuklasin ang mga paglihis at problema sa kanilang mga tungkulin, at makapagbabahagi ng katotohanan para lutasin agad ang mga bagay na ito, na magbibigay-daan para umusad nang normal ang gawain. Gayumpaman, hindi ko tinupad ang aking mga responsabilidad. Sa aking tungkulin, kontento na ako sa pagpapasa lang ng mga utos, at inakala kong basta’t naipatupad ang gawain, ayos lang ang lahat. Inakala ko rin na dahil ang mga miyembro ng grupo na iyon ay maraming taon nang gumagawa ng mga tungkuling nakabatay sa teksto at nakabisado na ang ilang prinsipyo, hindi ko na kailangang mag-isip o magsikap pa. Itinulak ko sa kanila ang lahat ng gawain na para bang natural lang ito at naging tagautos lang ako. Kung iisipin, bagama’t may kaunting karanasan na sila sa kanilang mga tungkulin, lahat ay may mga paglihis at pagkukulang, at maaaring minsan ay namumuhay sa mga tiwaling disposisyon, kaya dapat sana ay palagi kong inaalam ang kanilang mga saloobin sa kanilang mga tungkulin, inaalam ang mga problema at paghihirap sa gawain, at nilulutas agad ang mga ito. Ito ang mga responsabilidad ko. Gayumpaman, ang tangi kong isinaalang-alang ay kung paano mababawasan ang pagdurusa ng aking laman. Hindi ako nagpakita ng kahit katiting na pagsasaalang-alang sa layunin ng Diyos! Bagama’t kakaunti ang ginugol kong lakas ng pag-iisip, at hindi gaanong napagod ang aking laman, naantala ko ang pag-usad ng gawain dahil sa pagpapakita ng pagsasaalang-alang sa laman at sa pagiging pabasta-basta sa paggawa ng aking tungkulin, at nakagawa ako ng pagsalangsang sa harap ng Diyos. Nang maisip ko ito, lubos akong nagsisi, at nakaramdam ng pagkakautang sa Diyos.

Pagkatapos, nagnilay ako sa aking sarili. Sa aking tungkulin, bakit ayaw kong mas magsikap pa, at bakit palagi akong pabasta-basta at iresponsable? Nabasa ko ang mga salita ng Diyos: “May isa pang uri ng huwad na lider, na madalas nating napag-uusapan habang nagbabahaginan tungkol sa paksa ng ‘ang mga responsabilidad ng mga lider at manggagawa.’ May kaunting kakayahan ang ganitong uri, hindi sila mangmang, sa gawain nila, mayroon silang mga paraan at diskarte, at mga plano para sa paglutas ng mga problema, at kapag binigyan sila ng isang piraso ng gawain, kaya nilang isakatuparan ito nang malapit sa mga inaasahang pamantayan. Kaya nilang tuklasin ang anumang mga problema na lumilitaw sa gawain at kaya rin nilang lutasin ang ilan sa mga ito; kapag naririnig nila ang mga problemang iniuulat ng ilang tao, o inoobserbahan nila ang pag-uugali, mga pagpapamalas, pananalita at mga kilos ng ilang tao, may reaksiyon sila sa puso nila, at may sarili silang opinyon at saloobin. Siyempre, kung hahangarin ng mga taong ito ang katotohanan at mayroon silang pagpapahalaga sa pasanin, maaaring malutas ang lahat ng problemang ito. Gayumpaman, hindi inaasahang hindi nalulutas ang mga problema sa gawaing nasa ilalim ng responsabilidad ng ganitong uri ng tao na pinagbabahaginan natin ngayon. Bakit ganoon? Ito ay dahil hindi gumagawa ang mga taong ito ng tunay na gawain. Mahilig sila sa kaalwanan at namumuhi sa mahirap na gawain, gumagawa lang sila ng mga pabasta-bastang pagsisikap sa panlabas, gusto nilang walang ginagawa at tinatamasa ang mga pakinabang ng katayuan, gusto nilang utus-utusan ang mga tao, at ibinubuka lang nila nang kaunti ang mga bibig nila at nagbibigay ng ilang suhestiyon, at pagkatapos ay itinuturing nilang tapos na ang gawain nila. Hindi nila isinasapuso ang alinman sa tunay na gawain ng iglesia o sa kritikal na gawaing ipinagkakatiwala ng Diyos sa kanila—wala sila ng ganitong pagpapahalaga sa pasanin, at kahit na paulit-ulit na binibigyang-diin ng sambahayan ng Diyos ang mga bagay na ito, hindi pa rin nila isinasapuso ang mga ito. Halimbawa, ayaw nilang makialam o mag-usisa tungkol sa gawain ng paggawa ng pelikula o sa gawaing nakabatay sa teksto ng sambahayan ng Diyos, hindi rin nila nais na siyasatin kung kumusta ang pag-usad ng ganitong mga klase ng gawain at kung anong mga resulta ang nakakamit ng mga ito. Pasimple lang silang nag-uusisa, at kapag nalaman nilang abala ang mga tao sa gawaing ito at ginagawa ang gawaing ito, hindi na nila ito inaalala pa. Kahit alam na alam nila na may mga problema sa gawain, ayaw pa rin nilang makipagbahaginan tungkol sa mga ito o lutasin ang mga ito, hindi rin sila nag-uusisa o nagsisiyasat kung paano ginagawa ng mga tao ang mga tungkulin ng mga ito. Bakit hindi sila nag-uusisa o nagsisiyasat sa mga bagay na ito? Iniisip nila na kung sisiyasatin nila ang mga ito, maraming problema ang naghihintay para lutasin nila, at magiging masyadong nakakabahala iyon. Magiging masyadong nakakapagod ang buhay kung palagi nilang kailangang lumutas ng mga problema! Kung masyado silang mag-aalala, hindi na magiging masarap ang lasa ng pagkain para sa kanila, at hindi sila makakatulog nang maayos, mapapagod ang laman nila, at magiging miserable ang buhay. Kaya naman, kapag nakakakita sila ng isang problema, iniiwasan at binabalewala nila ito kung maaari. Ano ang problema ng ganitong uri ng tao? (Masyado silang tamad.) Sabihin ninyo sa Akin, sino ang may malubhang problema: mga taong tamad, o mga taong may mahinang kakayahan? (Mga taong tamad.) Bakit may malubhang problema ang mga taong tamad? (Ang mga taong mahina ang kakayahan ay hindi maaaring maging mga lider o manggagawa, pero maaari silang maging medyo epektibo kapag gumagawa sila ng isang tungkulin na ayon sa kanilang abilidad. Gayumpaman, ang mga taong tamad ay walang nagagawang anumang bagay; kahit na mayroon silang kakayahan, wala itong epekto.) Ang mga taong tamad ay walang anumang nagagawa. Para ibuod ito sa dalawang salita, sila ay walang silbi; mayroon silang second-class na kapansanan. Gaano man kahusay ang kakayahan ng mga taong tamad, paimbabaw lamang iyon; kahit na may mahusay silang kakayahan, wala itong silbi. Masyado silang tamad—alam nila ang dapat nilang gawin, ngunit hindi nila ito ginagawa, at kahit alam nila na may problema, hindi nila hinahanap ang katotohanan para lutasin ito, at bagama’t alam nila kung anong mga paghihirap ang dapat nilang danasin para maging epektibo ang gawain, ayaw nilang tiisin ang mga makabuluhang paghihirap na ito—kaya, hindi sila makapagkamit ng anumang katotohanan, at hindi sila makagawa ng anumang tunay na gawain. Hindi nila nais na magtiis ng mga paghihirap na dapat tiisin ng mga tao; ang alam lamang nila ay magpakasasa sa kaginhawahan, magtamasa ng mga panahon ng kagalakan at paglilibang, at magtamasa ng malaya at maluwag na buhay. Hindi ba’t wala silang silbi? Ang mga taong hindi kayang tiisin ang paghihirap ay hindi karapat-dapat na mabuhay. Iyong mga palaging nagnanais na mamuhay ng buhay ng isang parasito ay mga taong walang konsensiya o katwiran; sila ay mga hayop, at ang gayong mga tao ay hindi angkop kahit na gumampan ng trabaho. Dahil hindi nila kayang tiisin ang paghihirap, kahit na kapag gumagampan nga sila ng trabaho, hindi nila ito magawa nang maayos, at kung nais nilang makamit ang katotohanan, mas lalong wala silang pag-asang makamit iyon. Ang isang taong hindi kayang magdusa at hindi nagmamahal sa katotohanan ay isang walang silbing tao; ni hindi siya kalipikadong gumampan ng trabaho. Isa siyang hayop, na wala ni katiting na pagkatao. Dapat itiwalag ang gayong mga tao; ito lang ang naaayon sa mga layunin ng Diyos” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa (8)). “Ang pilosopiya at lohika ni Satanas ay naging buhay na ng mga tao. Anuman ang hinahangad ng mga tao, ang totoo ay ginagawa nila ito para sa kanilang sarili—kaya’t nabubuhay silang lahat para sa kanilang sarili. ‘Ang bawat tao para sa kanyang sarili at bahala na ang iba’—ito ang pilosopiya sa buhay ng tao, at kinakatawan din nito ang kalikasan ng tao. Naging kalikasan na ng tiwaling sangkatauhan ang mga salitang ito at ang mga ito ang tunay na larawan ng satanikong kalikasan ng tiwaling sangkatauhan. Ang satanikong kalikasang ito ang ganap na naging pundasyon para sa pag-iral ng tiwaling sangkatauhan. Sa loob ng ilang libong taon, namuhay ang tiwaling sangkatauhan ayon sa lason na ito ni Satanas, hanggang sa kasalukuyang panahon” (Ang Salita, Vol. III. Ang mga Diskurso ni Cristo ng mga Huling Araw. Paano Tahakin ang Landas ni Pedro). Sabi ng Diyos: “Gaano man kahusay ang kakayahan ng mga taong tamad, paimbabaw lamang iyon,” at “ni hindi siya kalipikadong gumampan ng trabaho. Isa siyang hayop, na wala ni katiting na pagkatao,” at “dapat itiwalag.” Nakita ko kung gaano kinamumuhian ng Diyos ang mga huwad na lider. Gaano man kahusay ang kakayahan ng isang huwad na lider, dahil masyado siyang tamad, iresponsable sa kanyang tungkulin, at hindi nangangasiwa o sumusubaybay sa mga detalye ng gawain, hindi siya kalipikado kahit na magtrabaho, at matatamo niya ang pagkamuhi at pagkasuklam ng Diyos. Sa pagbabasa ng mga salitang ito, pakiramdam ko ay para akong hinahatulan ng Diyos nang harap-harapan, at bawat linya ay tumatagos sa puso ko. Nang pag-isipan ko ito, ang dahilan kung bakit ayaw kong gumugol ng mas maraming lakas ng isip ay dahil masyado akong tamad at labis akong nagpapakasasa sa kaginhawahan. Bago ko natagpuan ang Diyos, madalas kong marinig na sinasabi ng mga tao, “Ang bawat tao para sa kanyang sarili at bahala na ang iba,” “Pagsasaya sa alak at musika, gaano nga ba katagal ang buhay?” at “Carpe diem, at huwag pansinin ang tama at mali.” Nakondisyon at nalason ako ng mga walang kabuluhang ideyang ito na ikinintal sa akin ni Satanas, kaya naman ay nagustuhan kong mamuhay sa mga kaginhawahan ng laman at maghangad ng malaya at komportableng buhay. Pakiramdam ko, sa pamamagitan lamang ng masarap na kasiyahan ng laman magkakaroon ng malaya at maginhawang buhay ang isang tao. Namuhay ako ayon sa mga satanikong pananaw na ito ng pananatiling buhay, at sa tuwing nagiging abala at nakakapagod ang aking tungkulin, magsisimula akong mag-isip at magplano para sa aking laman, at hindi ko na gagawin kahit ang mga bagay na kaya ko namang gawin. Alam na alam kong mabagal ang pag-usad ng gawain, at na nakaranas ng mga paghihirap ang mga miyembro ng grupo na iyon sa kanilang mga tungkulin, pero ayaw kong magbayad ng halaga para lutasin ang mga isyung ito. Ang tanging iniisip ko lang ay kung paano ako mas kaunting magtatrabaho at magdurusa. Talagang makasarili at kasuklam-suklam ang aking kalikasan, at wala akong kahit katiting na pagkatao! Nagkatawang-tao ang Diyos at pumarito sa lupa upang gumawa at iligtas ang mga tao. Hindi Siya kailanman nagbubulalas ng mga islogan, sa halip ay praktikal na ipinapahayag ang katotohanan upang tustusan ang mga tao alinsunod sa kanilang mga kakulangan. Anuman ang mga paghihirap at problemang mayroon tayong mga tao, walang-sawa at matiyagang nakikipagbahaginan si Cristo sa atin tungkol sa mga ito, praktikal na nilulutas ang iba’t ibang problema at paghihirap sa ating mga tungkulin. Nakita kong napakasipag at napakaresponsable ni Cristo sa Kanyang pagkilos. Pagkatapos ay muli kong tiningnan ang aking sarili. Sa aking mga tungkulin, hangga’t puwede ay pabasta-basta ako, at sinubukan kong magdusa nang kaunti hangga’t maaari. Napakatamad at napakalayaw ko, at namuhay ako nang walang anumang integridad o dignidad. Kung hindi ako magsisisi, sa huli, itataboy at ititiwalag ako ng Diyos, at sisirain ko ang aking pagkakataong maligtas, at ang oras kung kailan matatapos ang gawain ng Diyos ay siya ring oras na ako ay parurusahan. Nang maisip ko ito, labis akong nalungkot at nakonsensiya. Nagdasal ako sa Diyos, “O Diyos, palagi kong isinasaalang-alang ang aking laman sa aking tungkulin, at ayaw kong mas magsikap pa. Nagbubulalas lang ako ng mga islogan at hindi gumagawa ng anumang aktuwal na gawain. Nagdulot ako ng pinsala sa aking tungkulin at natamo ko ang pagkasuklam Mo. O Diyos, handa akong magsisi. Sa hinaharap, handa akong maghimagsik laban sa aking laman at lutasin ang mga aktuwal na problema sa pangkat sa praktikal na paraan, maayos na ginagawa ang aking tungkulin para mapalugod Ka.”

Kalaunan, nagbasa pa ako ng mga salita ng Diyos at natagpuan ko ang isang landas ng pagsasagawa. Sabi ng Diyos: “Binigyan ka ng Diyos ng sapat na kakayahan at ng mas nakakahigit na kondisyon, na nagtutulot sa iyong makita nang malinaw ang ilang bagay at maging may-kakayahan sa gawaing ito. Gayumpaman, wala kang tamang saloobin, wala kang debosyon o sinseridad, at ayaw mong subukan ang lahat ng makakaya mo para magawa ito nang maayos. Lubhang nadidismaya ang Diyos dito. Kaya, kung tamad ka at palagi mong nararamdaman na ang gawaing itinalaga sa iyo ay problematiko at ayaw mo itong gawin, at palihim kang nagrereklamo na, ‘Bakit sa akin ito ipinapagawa at hindi sa iba?’ kung gayon, kahangalan ang iniisip mo. Kapag napunta sa iyo ang isang tungkulin, hindi iyon isang hindi magandang pangyayari, isa itong karangalan, at dapat mo itong tanggapin nang masaya; hindi ka mapapagod nang husto sa paggawa ng tungkuling nararapat mong gawin. Sa kabaligtaran, kung gagampanan mo nang maayos ang iyong tungkulin, mauunawaan ang katotohanan at malulutas ang mga problema, makakaramdam ka ng kapayapaan at kapanatagan sa iyong puso, at hindi mo bibiguin ang Diyos. Sa harap ng Diyos, magkakaroon ka ng pananalig at makakaasal ka nang taas-noo” (Ang Salita, Vol. VII. Ukol sa Paghahangad sa Katotohanan. Paano Hangarin ang Katotohanan (11)). “Hindi ang pagtapos ng isang malaking misyon, tungkulin, o responsabilidad ang pag-uusapan natin, pero kahit papaano, dapat may maisakatuparan ka. Halimbawa, sa iglesia, ibinubuhos ng ilang tao ang lahat ng kanilang pagsisikap sa tungkulin ng pangangaral ng ebanghelyo, inilalaan ang lakas ng kanilang buong buhay, nagbabayad ng malaking halaga, at nakapagpapabalik-loob ng maraming tao. Dahil dito, pakiramdam nila ay hindi naging walang kabuluhan ang buhay nila, at na mayroon silang halaga at nagdadala sa kanila ng kaginhawaan. Kapag nahaharap sa sakit at kamatayan, o kapag ibinubuod ang kanilang buong buhay, ginugunita nila ang lahat ng kanilang ginawa, ang landas na kanilang tinahak, at nakakasumpong sila ng kaginhawaan sa kanilang puso; malaya sila sa pag-aakusa sa sarili at sa pagsisisi. Ang ilang tao ay nagsisikap nang husto habang naglilingkod bilang lider ng iglesia o habang responsable para sa isang partikular na aspekto ng gawain. Ginagawa nila ang pinakamakakaya nila, ibinibigay ang lahat ng kanilang lakas, iginugugol ang lahat ng dugo ng kanilang puso at binabayaran ang halaga para sa gawain nila. Sa pamamagitan ng kanilang pagdidilig, pamumuno, tulong, at suporta, maraming tao na nasa gitna ng pagkanegatibo at kahinaan ang nagiging matatag at naninindigan, hindi umaatras, at sa halip ay bumabalik sa presensya ng Diyos at nagpapatotoo pa nga para sa Kanya sa wakas. Higit pa rito, sa panahon ng kanilang pamumuno, naisasakatuparan nila ang maraming mahalagang gampanin, inaalis ang higit sa iilang masamang tao, pinoprotektahan ang maraming hinirang ng Diyos, at binabawi ang ilang mabigat na kawalan. Ang lahat ng ito at higit pa ay nagaganap sa panahon ng kanilang pamumuno. Sa pagbabalik-tanaw sa landas na kanilang tinahak, sa paggunita sa gawain nila at sa halagang binayad nila sa paglipas ng mga taon, wala silang nararamdamang pagsisisi o pagkakonsensiya. Wala silang nararamdamang pagsisisi tungkol sa paggawa ng mga bagay na ito at naniniwala sila na namuhay sila ng buhay na may halaga, at nakakaramdam sila ng kapanatagan at kaginhawaan sa puso nila. Kamangha-mangha iyon! Hindi ba’t ito ang bungang nakamit nila? (Oo.) Ang pakiramdam na ito ng kapayapaan at kaginhawaan, at ang kawalan na ito ng pagsisisi, ang mga ito ang resulta at ani ng paghahangad sa mga positibong bagay at sa katotohanan. Huwag nating taasan ang ating ekspektasyon sa mga tao. Isaalang-alang natin ang isang sitwasyon kung saan nahaharap ang isang tao sa isang gampanin na dapat niyang gawin o handa silang gawin sa kanyang buhay. Matapos mahanap ang kanilang lugar, matatag silang naninindigan sa kanilang posisyon, pinanghahawakan ang kanilang posisyon, ginugugol ang lahat ng dugo ng puso nila at ang lahat ng enerhiya nila, at ginagawa nang mabuti at tinatapos ang dapat nilang gawin at tapusin. Kapag sa wakas ay tumayo na sila sa harap ng Diyos upang magbigay-ulat, medyo nasisiyahan sila, walang paratang o pinagsisisihan sa kanilang puso. Nakakaramdam sila ng kaginhawahan at nararamdaman nilang may nakamit sila, na nakapamuhay sila ng buhay na may halaga” (Ang Salita, Vol. VI. Ukol sa Paghahangad sa Katotohanan. Paano Hangarin ang Katotohanan (6)). Habang pinag-iisipan ko nang mabuti ang mga salita ng Diyos, naunawaan ko ang layunin ng Diyos. Ibinigay sa akin ng Diyos ang mga kaloob at ang kakayahan, at binigyan ako ng pagkakataong maging superbisor sa pag-asang magbabayad ako ng halaga sa aking tungkulin, magiging masigasig at responsable sa aking mga kilos, at gagawin nang buong puso ang aking tungkulin. Sa ganitong paraan lamang magkakaroon ng kabuluhan ang aking buhay. Kung sa aking tungkulin ay palagi akong tamad at nagpapakasasa sa kaginhawahan, kung gayon, bagama’t hindi gaanong magdurusa ang aking laman, mapipinsala ko ang gawain. Ito ay isang bagay na kinasusuklaman ng Diyos. Ngayon, umabot na ang gawain ng Diyos sa huling kritikal na sandali nito. Kung patuloy akong magpapakita ng pagsasaalang-alang sa laman at hindi ko gugugulin ang aking oras at lakas sa aking tungkulin, kung gayon, kapag natapos na ang gawain ng Diyos, maiiwan ako na may walang hanggang mga pagsisisi. Kailangan kong baguhin ang saloobin ko sa aking tungkulin, maging masigasig at responsable at tuparin ang aking tungkulin nang buong puso at lakas ko; kapag may natuklasan akong mga problema, dapat akong umasa sa Diyos at hanapin ko ang katotohanan para lutasin ang mga ito, at dapat akong gumawa ng ilang tunay na gawain sa isang praktikal na paraan. Pagkatapos, aktuwal kong nalaman at inimbestigahan ang dahilan ng hindi magandang kalidad ng mga sermon. Sa pangunahin, ito ay dahil hindi lubos na naarok ng mga kapatid ang mga prinsipyo sa pagsasala ng mga sermon, at hindi nila mailapat ang kanilang natutuhan. Bilang tugon sa mga problemang ito, nagsala ako ng ilang sermon at nag-aral ng mga prinsipyo kasama nila, at nagbahagi at iwinasto agad ang mga problema at paglihis nang matuklasan namin ang mga ito. Kalaunan, nagkamit sila ng ilang resulta sa kanilang mga tungkulin. Bagama’t nangailangan ito ng mas maraming oras at lakas, at nagdusa nang kaunti pa ang aking laman, payapa at panatag naman ang puso ko. Kasabay nito, sa pamamagitan ng pag-aaral ng mga prinsipyo kasama ang mga miyembro ng pangkat, mas naunawaan ko rin ang mga ito. Lahat ng ito ay mga resultang nakamit sa pamamagitan ng aktuwal na pakikilahok sa gawain.

Pagkatapos, kinumusta ko ang gawain ng ibang mga pangkat habang nagtutuon ng atensiyon sa gawain ng pangkat na gumagawa ng sermon. Detalyado kong tinalakay sa mga kapatid ang mga prinsipyong ipinatupad ng mga lider, isa-isa, at pinag-usapan at nilutas ang anumang paglihis na natuklasan namin sa gawain sa tamang oras. Minsan, tinukoy ng mga lider na bagama’t ang pangkat na gumagawa ng sermon ay nagsumite ng maraming sermon, hindi maganda ang kalidad ng mga ito, at hiningi nila sa akin na makipagbahaginan sa pangkat kaagad para baguhin ang sitwasyon. Naisip ko, “Mayroon pa akong ilang gawaing kailangang ipatupad sa ngayon. Ang pagsulat sa pangkat ng sermon para ipaalam ito ay mangangailangan ng mas maraming oras at lakas, at mas magdurusa ang aking laman. Bakit hindi ko na lang sila pahapyaw na kausapin, kasama na ang nasa liham ng mga lider, at sabihan na lang silang mas pagtuunan ng pansin ang kalidad ng mga sermon sa hinaharap?” Gayumpaman, pagkatapos ay nabasa ko ang mga salita ng Diyos: “Tuwing gusto mong maging pabasta-basta, tuwing gusto mong kumilos sa tusong paraan at maging tamad, at tuwing nawawala ka sa pokus o gusto mong magsaya, dapat mong isaalang-alang: ‘Sa pagkilos nang ganito, ako ba ay nagiging di-mapagkakatiwalaan? Ganito ba ang pagsasapuso ko sa paggawa ng aking tungkulin? Sa paggawa nito, nabibigo ba akong maging deboto? Nabibigo ba akong tuparin ang atas na naipagkatiwala ng Diyos sa akin?’ Ganito ka dapat magnilay sa sarili mo. Kung malalaman mo na ikaw ay palaging pabasta-basta sa iyong tungkulin, na wala kang debosyon, at na nasaktan mo ang Diyos, ano ang dapat mong gawin? Dapat mong sabihing, ‘Sa oras na iyon, nadama ko na may mali rito, pero hindi ko ito itinuring na problema; pinahapyawan ko lang iyon nang walang-ingat. Ngayon ko lang natanto na talagang ako ay naging pabasta-basta, na hindi ko natupad ang aking responsabilidad. Talagang wala akong konsensiya at katwiran!’ Natuklasan mo ang problema at nakilala mo nang kaunti ang iyong sarili—kaya ngayon, dapat mong baguhin ang sarili mo! Ang iyong saloobin sa paggampan sa iyong tungkulin ay mali. Itinuring mo itong ekstra na trabaho at mababaw lang na nagsikap, at hindi mo isinapuso iyon. Kung muli kang pabasta-basta na katulad nito, dapat kang manalangin sa Diyos at hayaan Siyang disiplinahin at ituwid ka. Kapag mayroon kang gayong determinasyon sa paggampan ng iyong tungkulin, saka ka lamang tunay na makapagsisisi. Makapagbabago ka lamang kapag malinis ang iyong konsensiya at nagbago na ang iyong saloobin sa paggampan mo sa iyong tungkulin” (Ang Salita, Vol. III. Ang mga Diskurso ni Cristo ng mga Huling Araw. Sa Madalas na Pagbabasa Lamang ng mga Salita ng Diyos at Pagninilay sa Katotohanan Maaaring Magkaroon ng Landas na Susundin). Habang pinag-iisipan ko nang mabuti ang mga salita ng Diyos, naisip ko kung paanong dati ay masyado akong tamad sa paggawa ng aking tungkulin, at ayaw kong magdusa o maglaan ng maraming lakas ng pag-iisip, na nakaantala sa gawain. Kinailangan kong baguhin ang saloobin ko sa aking tungkulin, at hindi na maaaring palaging magpakasasa sa kaginhawahan tulad ng dati. Kinailangan kong maghimagsik laban sa laman at tuparin ang mga responsibilidad na dapat kong tuparin. Pagkatapos noon, sumulat ako ng liham para magbahagi tungkol sa kanilang mga paglihis at tukuyin nang detalyado ang isang landas pasulong. Pagkalipas ng isang panahon, bumuti ang kalidad ng mga sermon na isinumite nila. Ngayon, bagama’t mabigat pa rin at marami pa ring kailangang gawin sa trabaho, nagbago na ang saloobin ko sa aking tungkulin, at inuuna ko na nang maayos ang aking gawain, aktuwal na nakikilahok, nangangasiwa, at sinusubaybayan ang mga detalye ng gawain ng pangkat. Kapag dumarating sa amin ang mga paghihirap, hinahanap ko ang katotohanan at nilulutas ko ang mga ito kasama ang aking mga kapatid, at unti-unti nang bumubuti ang gawain. Bagama’t mas malaki ang halagang ibinabayad ko at medyo mas nagdurusa ang laman ko, payapa at panatag naman ang puso ko. Nagpapasalamat ako sa Diyos sa pag-akay sa akin sa pagbabagong ito.

